
1 

 

 
   Daülangpü Laihing 

© 2005, Bible Society of India. 
 

 
 

 

 

  



2 

 

 
   Daülangpü Laihing 

© 2005, Bible Society of India. 
 

 
 

 

Naga, Phom - All Bible 

 

 
 
 

Old Testament Nahum 2.010 

Kahbhao 3 Habakkuk 2.015 

Mülangpü 129 Zephaniah 2.021 

Levi 233 Haggai 2.027 

Bhei-Ie 308 Zekhariah 2.031 

Shahküp 410 Malaki 2.052 

Joshua 498 New Testament 

Shahphenbüthü 557 Mathi 2.059 

Ruth 617 Mark 2.150 

1 Samuel 626 Luk 2.207 

2 Samuel 707 Johan 2.304 

1 Ongpathü 774 Phongshanthü Dou 2.376 

2 Ongpathü 851 Rom 2.464 

1 Shüppükengpü 925 1 Korint 2.503 

2 Shüppükengpü 998 2 Korint 2.540 

Ezra 1.079 Galatia 2.564 

Nehemiah 1.103 Ephesia 2.577 

Esther 1.138 Philippi 2.590 

Job 1.155 Kolosi 2.599 

Menvih Kesho 1.233 1 Thesalonika 2.608 

Kandok 1.413 2 Thesalonika 2.616 

Chongvenbü 1.480 1 Timoti 2.621 

Solomonei Kesho 1.501 2 Timoti 2.631 

Isaiah 1.513 Titus 2.639 

Jeremiah 1.641 Philemon 2.644 

Young Lai 1.776 Hebrew 2.646 

Ezekiel 1.788 Jakob 2.673 

Daniel 1.911 1 Peter 2.683 

Hosea 1.149 2 Peter 2.693 

Joel 1.168 1 Johan 2.699 

Amos 1.975 2 Johan 2.709 

Obadiah 1.990 3 Johan 2.711 

Jonah 1.993 Jud 2.713 

Mika 1.998 Shakei Vampü 2.716 



3 

 

 
   Daülangpü Laihing 

© 2005, Bible Society of India. 
 

 
 

 

Naga, Phom - All Bible 

 

 

Kahbhao 

Kahbhao 1 

Lingpü Büshah 

1Chongpangpülei Kahvangi vangshothü hatü kahdoknyü ling. 
2Kahdoknyü-ü dhaomü mehe deiaeiyao neshiüi kong mü nyuteke hatü 
yungching ilangmong shak kü vangnyaki jümtü ha shangkü Kahvang laangha 
kamteiyei nyu.  
3Hapheikü Kahvangi, “Vangngai vamtuh” shei e, hatü vangngai vam.  
4Kahvangi vangngaiyü meiangke shei vei, hatü Kahvangi vangnyak kübü 
vangngai hanhü.  
5Kahvangi hapa vangngai kü, “Nyihnüng” hatü vangnyak kü, “Yanüng” shei 
nyük, hatü om dhüei peihpheikü dhom vam, hapayü shongpü nyih nyuteke.  
6Hapheikü Kahvangi, “Yung kübü yung handaitü ha aa kü shingkong 
vamtuh” shei e.  
7Kahvangi shingkong ling, hatü ha shingkong dok kübü yung mü ha 
shingkong phang kübü yung nyi baong hanhü, hatü ha vamteke.  
8Kahvangi hapa shingkong kü, “Vangshang” shei men, hatü om dhü, hatü 
dhom shei nyipabü nyih nyuteke.  
9Hapheikü Kahvangi, “Vangshang phang kübü yungthü shing hükei 
thaidaituh, hatü kahvan vamtuh” shei e, hatü ha vam.  
10Kahvangi ha kahvan kü, “Kahdok” shei men, hatü thaiyei shüngpü yung kü, 
“Yungching” shei men. Hatü Kahvangi hayü meiangke shei veiteke. 

11Hapheikü Kahvangi, “Kahdoknyüi phenhavunglak vamhütuh; livang kohpü 
püthü, vang kohtü betjük jükpü püthü lem laolao vamtuh” shei e, hatü ha 
vam.  
12Kahdoknyüi hathü vang kohshi betjük jükpü püthü lem laolao vamhü, hatü 
Kahvangi hayü meiangke shei vei,  
13hatü om dhü, hatü dhom shei nyih jempabü nyuteke.  
14Hapheikü Kahvangi, “Vangnyak kübü vangngai hanhen shingvaishi 
vangshangei vangngaithü vamtuh, hatü hathüi hepak vangpan, nyih hatü 
bongthü nyinghen nyangeihepü hük vaihütuh,  
15hatü hathüi kahdoknyü kü vangngai shuohhen shingvaishi vangshangei 
vangngai kei nyemnyu” shei e, hatü ha vamteke.  
16Kahvangi vangngai longpü nyi linglongpüba vangngaiyü nyihnüng nyahen 
vanghe, hatü maanpüba vangngaiyü yanüng nyahen lennyü hatü lithathü 
ling.  
17Kahvangi kahdoknyü kü vangngai shuohhen,  
18hatü nyihnüng hatü yanüng kü vanglem lemhen, hatü vangnyak kübü 
vangngai hanhen vangshangei shih-ei tuh, hatü Kahvangi hayü meiangke shei 
vei,  
19hatü om dhü hatü dhom shei alipabü nyih nyuteke.  
20Hapheikü Kahvangi, “Yungi yungyen vamhütuh, hatü kahdok shak kü 
vangshangei ouhiyüh piteituh” shei e.  
21Hanangkü Kahvangi yungching yem longpü hatü yungmongei kamteipü 
yemhimak lem laolao hatü ouhiyüh lem laolao ling, hatü Kahvangi hayü 
meiangke shei vei.  
22Kahvangi hathü kü, “Cheha sheiyei daeishetuh hatü yungching mahütuh, 
hatü kahdoknyü kü ouhiyüh daeishetuh” shei moihimanei e, 
23hatü om dhü hatü dhom shei ngapabü nyih nyuteke.  

24Hapheikü Kahvangi, “Kahdoknyüi yemhimak lem longi vamhütuh: 
haümyem hatü lüei kampü yemhimak, hatü phaüyem lem laolao vamhütuh” 
shei e, hatü ha vamteke.  
25Kahvangi haümyem, phaüyem hatü lüei kampü yem lem laolao ling, hatü 
Kahvangi hapayü meiangke shei vei.  
26Hapheikü Kahvangi, “Jeni jenei deiaei leshi hangkuli lingshah, hatü hapa 
hangku-i yungching yemhathü, shangouthü, haümyem, phaüyem hatü 
kahdokei lüei kamteipü yemhamakha peü shak kü khei nyemvai” shei e.  
27Hanangkü Kahvangi hangkuli büpalei deiaei kei, Kahvangei deiaei kü büpai 
jomphong nyüha, baha shei ling.  
28Kahvangi jomphong kü, “Betjük jüktuh, hatü daeishetuh, hatü kahdoknyü 
mahütuh, hatü ungei-aeiyei tuhtuh, hatü yungching yemhathü, shangouthü 
hatü kahdoknyülei nyupü yemhimak peü shak kü khei vaituh” shei 
moihimanei e.  
29Hapheikü Kahvangi, “Veituh, ngei am kü kahdok shak kü livang vampü 
pühivung lemphü hatü vang kohtü betjük jükpü lemphü ammi hahhen 
shingvaishi shuohnyüpeih.  
30Kahdoknyü kübü yemhimak lemphü, hatü shangouthü, kahdok shakei lüei 
kamteipü yem, yangnyu ngü nyupü yem lemphü, hatü pühivung peü ammi 
hahhen shuohnyüpeih” shei e, hatü hapakei nyuteke.  
31Kahvangi büpai lingpü lemphü kü meiangke shei mongongei vei, hatü om 
dhü hatü dhom shei vokpabü nyih nyuteke.  

Kahbhao 2 

1Hapa keiha vangshothü hatü kahdoknyü hatü halei nyupüthü lingei tem.  
2Nyih nyetpabü kü Kahvangi büpai dükpü dou peü tem, hatü dousho peü 
kübü büpai nyiumeiyei nyih nyetpabü kü them. 
3Hanangkü Kahvangi nyih nyetpabü-ü moihimanei daüeilanghü; mehenangkü 
ha nyih Kahvangi lingpü dousho peü kübü nyiumeiteke.  

Eden Pemong 

4Vangshothü hatü kahdok lingshingkü nyupü jung: ShembüpaKahvangi 
kahdok hatü vangshothü lingpü nyih kü,  
5pühivung meheyao neshiü hatü sheili vang meheyao nekoh-i nyu; 
mehenangkü ShembüpaKahvangi vang mangshomi nyu, hatü kah linghen 
üpayao nenyuang; 
6shejao kahmong leipü yung vamei kahdok shak kü yung shuohhen mü 
nyuteke.  
7Hapheikü Shembüpa Kahvangi kahdok leipü ashem hanei yah-ei shennyak 
hük ling, hatü büpalei shongsha kü yangnyu ngü dushuoh, hatü hapa 
shennyakü yem leiteke.  
8Hapheikü Shembüpa Kahvangi Edenei pe hük heong philei ling, hatü halei 
büpai lingpü shennyak tuh.  
9Shembüpa Kahvangi kahmong leipü veihen meipü hatü hahhen meipü 
betjükpüthü kohei longhü, hatü hapa pe jiamei yangnyu pü, manghimei 
nyingpü püao nyuteke.  
10Eden leipü yungyen hük pe kü yung shuohhen yenei sha, hatü hatouei ali 
anei phaakteke.  
11Shongpü yungyenü Pishon; hapai hon nyupü Havilah kahdok shonei 
yenteke;  
12hatü hapa kahdok leipü honü meishi nyüke; halei longi taoshi dangpü vong 
meipü meli hatü onyx douvang yaong dangnyüke.  
13Nyipabü yungyenü Gihon; hapai Kush kahdok shinei yennyüke.  
14Jempabü yungyenü Tigris; hapai Assyria heongphi kü yennyüke, hatü 
alipabü yungyenü Euphrates nyüke.  
15Shembüpa Kahvangi hapa shennyak yah-ei halei dou dükhen hatü ha kü 
junghen Eden pemongei tuh,  



7 

 

 
   Daülangpü Laihing 

© 2005, Bible Society of India. 
 

 
 

 

16hatü Shembüpa Kahvangi hapa shennyak kü, “Nüngi hapa pemong leipü 
lemphü hahhen aok,  
17shejao nüngi manghimei nyingpü pü leipü tehah; mechem nüngi haleipü 
hahhen, nüng hingmei ha nyih-üng dihen” shei shahkung shuoh.  
18Shaang Shembüpa Kahvangi, “Hapa shennyak büpa monha nyuhenü 
nemeiang. Ngei büpa mü jiüteipü sheühbü hük linghen khih” shei e.  
19Shembüpa Kahvangi kahdok hanei yah-ei yemhimak hatü shangouthü ling. 
Büpai hathü kemei hapa shennyaki mehe men menkahen shei veihen müei 
dei, hatü yemlem ieyei kü hapa shennyaki mehe men men, hapayü 
yemhimakthülei men leiteke.  
20Hapa shennyaki yemhimakthü hatü shangouthü peü kü men menteke, 
shejao shennyak shingvaishi büpa mü jiüteipü sheühbü hükao nedang. 
21Hanangkü Shembüpa Kahvangi hapa shennyak mükhet meiyei shihütü 
büpai büpalei haampat hük yahtü maju phüngtük.  
22ShembüpaKahvangi hapa shennyak leipü yahpü haampati nyüha hük ling, 
hatü büpa touei pinnyü deijateke.  
23Hahepak kü hapa shennyaki eteke: “Shaang shomshiang hapa vangü ngelei 
vang; hapa phaiyü ngelei phai; pinnyü kü ‘Nyüha’ shei nyükhen; mehenangkü 
pinnyü-ü baha leipü yahpeih.”  
24Hanangkü baha hüki laophülei nyühipa tuhphongtü laophülei nyüha mü 
mongjemei nyunyeih, hatü jijinyi phai hük leinyeih.  
25Hapa baha hatü chenyüha nyiphen bümkong nyu, shejao jiji neveütei.  

Kahbhao 3 

Hangkuli Mang Thahpü 

1Shaang Shembüpa Kahvangi lingpü phaüyemthü khongkü biü-ü peü mü glüp 
kohpü yem nyuteke. Hapa biüi nyüha kü, “Kahvangi hapa pemongei nyupü 
pü kübü meheyao tehah shei ephopü je?” shei phe. 
2Hapa nyühai biü kü, “Pemongei nyupü püthü kübü betjük hami hahhen aok;  

3shejao Kahvangi pe jiamei nyupü pü kübü betjük tehah hatü ha kü lakiyao 
tehong, hei nevaijema dihen shei ephopeih” shei e.  
4Shejao hapa biüi nyüha kü e, “Hingmei payü nedipih;  
5mechem nüngi ha hahhenshang, nüngei mük aphen, hatü nüngao Kahvang 
keiha tenhimei nyinghen shei Kahvangi nyingei nyüke.”  
6Mechem hapa nyühai hapa pü kübü betjükü hahhen meihen khih, veihenao 
meiangke hatü kihikon danghenao lümshi khih shei veiaokpa, pinnyüi maani 
yah-ei ha hah. Shao pinnyüi pinnyü mü nyupü chepaha kao hanei shuoh, 
hatü büpai ha hah.  
7Hahepak kü jijiphenei mük ap, hatü jijiphen bümkong nyupü khih shei 
nying; hanangkü jijinyi-i pülak phaenei jümhahteke.  
8Hahepak kü hapa baha hatü chenyüha nyi-i om kü vanglük lükha dhüngpü 
hepak kü pemongei Shembüpa Kahvang kamteipü danei jijinyi-i pemong 
leipü püyingei Shembüpa Kahvang kü joteke.  
9ShejaoShembüpa Kahvangi hapa shennyak kü, “Nüng melei nyüpa?” shei 
nyükei e.  
10Büpai, “Pemongei nüng kamteipü danei ngei bümkong nyupü nangkü 
nyemei jodaipeih” shei e.  
11Büpai, “Nüng bümkong nyüke shei üpai ephopa? Nüngi ngei haleipü tehah 
shei epü pü leipü betjük hahpü je?” shei e.  
12Hapa shennyaki, “Nüngi ngei mü tuhphopü nyühapinnyüi hapa pü leipü 
betjük hanei yahphopeih, hatü ngei ha hahpeih” shei e.  
13Hahepak kü Shembüpa Kahvangi hapa nyüha kü, “Nüngi mehe dükpa?” 
shei e. Hapa nyühai, “Biüi ngei luhahpeih; hanangkü ngei ha hahpeih” shei e.  

Kahvangi Shahphenhen Epü 

14Hanangkü Shembüpa Kahvangi hapa biü kü, “Nüngi ha dükpü nangkü, 
yemhimak peü khongkü nüng thaüvaütüktih; Nüngei vomi lüei nüng kamhen, 
hatü nüngei den kemei kübhih hahhen.  

15Ngei nüng hatü nyüha aa kü, hatü nüngei li hi pinnyülei li aa kü ve 
vaihühen. Büpai nüngei shangjing ngümtükhen, hatü nüngi büpalei la-ong kü 
bheihen” shei e.  
16Büpai nyühanyü kü: “Nüng hapeü koshingkü ngei nüng kü hanghi nyeinya 
nyeihühen; tüngpai nüngi hapeü bühhen. Shejao nüngei ampaha kü lümpü 
nedoh-i nyuhen, hatü büpai nüng shak kü vanglem lemhen” shei e.  
17Büpai bahapa kü: “Nüngi anyühalei shah bangei, ‘Nüngi haleipü tehah’ shei 
ejü nüngi hapa pü leipü hahpü nangkü, nüng tata kü kahdok kü 
thaüvaütüktih, nüngei den kemei tokvai hanghiyei dükei hahhen.  
18Hapai nüng shing hühhinyai vamhühen, hatü nüngi kahdok kübü vampü 
phenhavunglak hahhen.  
19Nüng nyipabü kahshalei mangshü thahshi shangjing kübü lem-ow yenei 
dükei mon hahhen danghen, mehenangkü nüngü kahdok yah-ei lingpeih, 
shao nyipabü kahdok leidaihen” shei e.  
20Hapa bahapai chenyüha kü Ev shei men; mehenangkü pinnyü-ü yemmü 
nyupü peüei nyü nyuteke.  
21Shembüpa Kahvangi Adam hi chenyüha nyi kü yemhalei shuw yah-ei ashak 
lingei ümshuohteke.  

Adam hi Ev Nyi Eden Leipü Changtükpü 

22Hapheikü Shembüpa Kahvangi e, “Veituh, hapa shennyakü jenphong 
khongkü hük keiha tenhimei nyingei leiteke. Sheyü büpalei laki hapa 
yangnyu pü kübü betjük vaümei hahtü den kü nyuhen mü nehanhen vaipü 
khih.”  
23Hanangkü Shembüpa Kahvangi büpa meleipü yah-ei ling, hapa kahdok kü 
ngüh-ei paangei dou dükei hahhen Eden pemong leipü changtük.  
24Büpai hapa shennyak changtükpheikü yangnyu pü philei üpaiyao 
neheihhen shingvaishi heong philei cherubim hatü nyeleppü awlom vampü 
yanlu hük tuhphong.  

Kahbhao 4 

Kaini Abel Jütükpü 

1Hapheikü Adami chenyüha Ev mü jem, hatü pinnyü büm nekongi lei, hatü 
Kain büh. Pinnyüi, “Shembüpai sheüh-ei ngei hangku hük bühtepih” shei e.  
2Hapheikü pinnyüi büpalei chenaü Abel büh. Shaang Abel-ü mi haümpü 
shennyak, Kainü kah ling am nyuteke.  
3Hapa hepak kü Kaini Shembüpa kü betjükvungjük moila koteke.  
4Shejao Abeli büpalei shongpü mi cheha nitshüpü yah-ei moila koteke. 
Shembüpai Abelei moila kü monghah hatü ha yah,  
5shejao Kain hatü büpalei moila neyah. Hanangkü Kain mongshih hatü 
büpalei dhe yim. 
6Hahepak kü Shembüpai Kain kü, “Mehekei nüng mongshihnya hatü nüngei 
dhe yimnya?  
7Nüngi jiüshi düklangmeyü nüngei moila neyahhen je? Nüngi jiüshi nedükpü 
nangkü mangi nüng kü yepei nyeanhen shadenei danei nyüke; hapai nüng 
shak kü vanglem lemhünyüke, shejao nüngi ha aokhen vongbong” shei e.  
8Shaang Kaini chenaü Abel kü, “Ji kahlei shashah” shei e. Mechem jiji kahlei 
shaei nyupa, Kaini chenaü Abel jütük.  
9Hapheikü Shembüpai Kain kü, “Anaü Abel melei nyüpa?” shei phe. Büpai 
jangei, “Ngei nenying. Ngeiyü naüpeü yombü je?” shei e.  
10Shembüpai, “Nüngi mehe dükpa? Bangtuh! Anaüei iy kahdok leipü ngei 
thahshi lenei aongnyüke. 
11Sheyü nüng thaüvaü phangkü nyüke, hatü kah nelingaokhen. Mechem 
nüngi anaü jüpa hapalei iy jüphen ju kashi nyupükei kahdoki anaülei iy 
jüplangteke.  
12Nüngi kah lingjao hapai meheyao nekohhühen. Nüngü kahdoknyü kü shem 
neshiüi longteipü am vaihen” shei e.  
13Kaini Shembüpa kü, “Ngei kü shuohpü hanghiyü ngei kohen neaoki khih.  

14Shinnyih nüngi ngei hapa kahdok leipü changtüknyu khih, hatü ngei nüng 
toueipü daiyei joshi nyuhen; ngeiyü hapa kahdok kü benhayaha shing nelingi 
longteipü am vaihen khih hatü hanei ami ngei pongjema jütükhen khih” shei 
e.  
15Hahepak kü Shembüpai büpa kü, “Hapakei nevai, üpai nüng jühenshang 
shing nyetpa nyeishi bhüh yemhen” shei e. Hanangkü üpai Kain 
ponghenshang nejühen shingvaishi Shembüpai Kain kü nyangeihepü hük 
shüngteke. 
16Hanangkü Kaini Shembüpa toueipü daiyei Eden heongphi Nod kahdokei 
nyu.  

Kainei Hühihathü 

17Kaini chenyüha mü jem, hatü büm nekongi lei hatü Enokh büh. Hahepak kü 
Kaini ching hük agei nyu, hatü büpai hapa ching kü naüei men aimü Enokh 
shei men.  
18Enokh kü Irad bühjateke, Iradü Mehujaelei chepa, Mehujaelü Methushaelei 
chepa, Methushaelü Lamekhei chepa nyu.  
19Lamekh-i nyüha nyi yah; hükei men Adah hatü hükpalei men Zillah nyu.  
20Adah-i Jabal büh; büpayü ashakshemei nyuei yemhimak haümpüthülei 
chepa nyuteke.  
21Chenaüei menü Jubal nyu; büpayü liping hatü harp vüngteipüthülei chepa 
nyuteke.  
22Zillahlei cheha Tubal-Kain shei nyu; büpai melangnyiam hatü nyiam yah-ei 
lemphü douhinang lingbü nyuteke. Tubal-Kainei chenaü nelanyülei menü 
Naamah nyu.  
23Lamekh-i chenyüha kü e, ngelei shah bangtuh; Lamekhei nyüha nyi, ngei 
mehe enya, bangtuh: Ngei kü ma yahphopü nangkü, ngei shennyak hük 
jütepih. Ngei kü bheiphopü nangkü ngei nethe hük jütepih.  
24Kain jüpü nangkü shingnyet bhüh yemjema Lamekh jüpü nangkü 
pejempüanpünyetpa bhüh yemhen.  

Seth hi Enosh Nyi Bühpü 

25Shao Adami chenyüha mü jem, hatü pinnyüi yeshang hük büh hatü naü kü 
Seth shei men; mehenangkü pinnyüi “Kaini Abel jütükpü nangkü ha nangjei 
Kahvangi ngei kü shao lebü hapeü hük yahphopeih” shei e.  
26Seth-i shao yeshang hük büh, hatü büpai naü kü Enosh shei men. Hapa 
hepak kü hangkui Kahvangei men eshi khümhen chongpangteke.  

Kahbhao 5 

Adamei Hühihathü 

1Hapayü Adamei hühihathülei men nyangpü: Mechem Kahvangi hangkuli 
ling, büpai büpayü Kahvang lepü kü ling.  
2Büpai nyüha baha shei lingtü moihiman. Mechem büpai hathü ling, büpai 
hathü kü, “Hangkuli” shei men.  
3Mechem Adam bong 130 nyupa, büpai büpa anshi yeshang hük büh, hatü 
büpai naü kü Seth shei men.  
4Seth bühpheikü Adami bong 800 nyu, hatü hapheikü lebü hapeüthü büh.  
5Peüshep Adami bong 930 nyutü büpa di.  
6Seth bong 105 nyushi Enosh büh.  
7Büpai Enosh bühpheikü bong 807 nyu, hatü yiükha yeshangthü longi büh.  
8Peüshep Seth-i bong 912 nyutü büpa di.  
9Enosh bong 90 nyushi Kenan büh.  
10Büpai Kenan bühpheikü büpa bong 815 nyu hatü shao yiükha yeshangthü 
büh.  
11Peüshep Enosh-i bong 905 nyutü büpa di.  
12Kenan bong 70 nyushi Mahalalel büh.  
13Büpai Mahalalel bühpheikü bong 840 nyu, hatü lebü yiükha yeshangthü 
büh.  
14Peüshep Kenani bong 910 nyutü büpa di.  

15Mahalalel bong 65 nyushi Jared büh.  
16Büpai Jared bühpheikü bong 830 nyu hatü lebü yiükha yeshangthü büh.  
17Peüshep Mahalaleli bong 895 nyutü büpa di.  
18Jared bong 162 nyushi Enokh büh.  
19Büpai Enokh bühpheikü bong 800 nyu, hatü lebü yiükha yeshangthü büh.  
20Peüshep Jaredi bong 962 nyutü büpa di.  
21Enokh bong 65 nyushi Methuselah büh.  
22Büpai Methuselah bühpheikü Kahvang mü bong 300 kam, hatü lebü yiükha 
yeshangthü büh.  
23Peüshep Enokh bong 365 nyu.  
24Enokh Kahvang mü kam, hatü büpa nenyu; mehenangkü Kahvangi büpa 
yahlang.  
25Methuselah bong 187 nyushi Lamekh büh.  
26Büpai Lamekh bühpheikü bong 782 nyu, hatü lebü yiükha yeshangthü büh.  
27Peüshep Methuselah-i bong 969 nyutü büpa di.  
28Lamekh bong 182 nyushi yeshang hük büh.  
29Büpai naü kü Noah shei men, lappü, “Shembüpai thaüvaütükpü kahdok kü 
hami tokvai hanghiyei nyiueinangei dükpü dou kübü büpai ham 
nyiumeihühen” shei eteke.  
30Noah bühpheikü Lamekh-i bong 595 nyu, hatü yiükha yeshangthü büh.  
31Peüshep Lamekh bong 777 nyutü büpa di.  
32Noah bong 500 behe nyushi büpai Shem, Ham, hatü Japheth bühteke.  

Kahbhao 6 

Hangkulilei Mang 

1Mechem kahdoknyü kü hangku dahen pangpa, yiükhathü bühteke, 

2Kahvang hathüi hangkuli yiükha nela meipü ee, hatü jomi jepüthü mü shem 
yem.  
3Hahepak kü Shembüpai, “Ngei shennyakthü kü den den nyuhen nehanpih; 
mehenangkü jomphongü dihen shennyakthü; jomei denü bong 120 mon 
nyuhen” shei e.  
4Hathü nyih kü hatü haphei kao Nephilim am hapa kahdoknyülei nyu. 
Mechem Kahvang hathüi hangkulei yiükhathü touei peipa, jomi hathü mü 
hapeüthü büh. Jomü aivang mebü hampa hatü bümlong wong kohpü men-e 
shennyakthü nyuteke.  
5Kahdoknyülei nyupü hangkulei mang ahshi longshi khih, hatü düngei jomei 
mongei ten mon deihnyüke shei Shembüpai veiteke. 
6Kahdoknyülei büpai hangku lingei tuhpü nangkü Shembüpamongshang, 
hatü büpalei mong kü tüngteke.  
7Hanangkü Shembüpa i, “Kahdok shak kü ngei lingpü hangku, kahdokei 
kamteipü yemhimakthü hatü shangouthü thitei yaktükhen hih– ngei hathü 
lingpü nangkü ngei mongshangnyüke” shei e.  
8Shejao Noah payü Shembüpa i monghahhen mü nyuteke.  

Noah Jung 

9Hathüyü Noahlei hühihathü: Noah-ü daülangshemshepü shennyak nyu, hatü 
büpa hepak kü hangku khongkü eela neshiüpü yangnyu, hatü büpa Kahvang 
mü kam.  
10Noahlei hapeüthü jem nyu: Shem, Ham hatü Japheth.  
11Shaang Kahvang touei kahdoknyü-ü mang monha jüteishangteipai maei 
nyu.  
12Mekei kahdoknyü tendaipa, hangkuthü peü mang lem kü daikem.  
13Hanangkü Kahvangi Noah kü, “Ngei hapa hangkuthü mahtükkemhen hih; 
mehenangkü kahdoknyü kü hathü homei jüteishangteipai madaiteke. Ngei 
hingmei hangku hatü kahdoknyü nyiphen dohtükhen.  

14Hanangkü nüngi am shing pü meipü yah-ei Jahas hük lingtü halei dung 
lingtuh, hatü shakhimong kü müh-i shaoktuh.  
15Nüngi hapakei lingtuh: Hapa jahas-ü feet 450 lushi, ba kü feet 75, shaopü kü 
feet 45 lingtuh.  
16Hapa kü adok küptuh, hatü hapayü dok philei inch 18 aongei lingtuh, hatü 
haam lemei shaden hük jiampa jaan, hatü jaandokpa thahshi lingtuh.  
17Ngei kahdoknyülei bünghiyang lenei vangsho phangkü nyupü yem, hatü 
halei nyupü peü mahtükhen vang keiphahen.  
18Shejao ngei nüng mü vangpüshuwpü hük linghen; nüng, anyüha, hapeüthü 
hatü jomphongei nyühathü peü jahas mongei shütuh.  
19Nüngi yemmü nyupü yemlem peü kübü bihibaong shei nüng mü yemmü 
nyuhen leituh.  
20Oulem peü, yemhimak hatü kahdokei kamteipü yemhamakha peü nüng mü 
yemmü nyuhen peikahen.  
21Nüngi hahying lemphü am shem hatü hathü hahhen shingvaishi kotuh” shei 
e.  
22Kahvangi epükei Noah-i lemphü dük.  

Kahbhao 7 

Bünghiyang Lenpü 

1Hapheikü Shembüpai Noah kü, “Jahas mongei shütuh, nüng hatü am shem 
kemei, mehenangkü hapa den kü ngei touei nüng mon daülangi nyüke shei 
veiaoknyüke.  
2Nüngi daülangpü yemhimak bihibaong jora nyet, nedaüpü yemhimak 
bihibaong jora hükbaong yahtuh.  
3Shao oulem peü kübü bihibaong jora nyet baong kahdok shak kü jomei li 
nyuhen shingvaishi yahtuh.  
4Nyih nyet mongkü ngei kahdoknyülei nyih pinyi ya pinyi vang keiphahen, 
hatü ngei lingpü lemphü hapa kahdok shak kübü thittükhen” shei e.  

5Shembüpai eshuohpü peü Noah-i dük.  
6Mechem kahdoknyü kü bünghiyang lenpa, Noah bong kho vok nyuteke,  
7hatü Noah, chehathü hatü chehathülei nyühathü büng kübü yanghen jahas 
mongei shü.  
8Daülangpü yemhimak, nedaüpü yemhimak, outhü hatü kahdokei kamteipü 
yemhathü peü,  
9bihibaong shei Kahvangi Noah kü epükei Noahlei jahas mongei shüteke.  
10Nyih nyet pheikü bünghiyang lenpü pei.  
11Noahlei yangnyu bong khovokpabü len nyi mü nyih anpünyetpabü kü 
kahmong yunglok kemei bhaoei phumshang vang shaden apteke. 
12Nyih pinyi ya pinyi thahshi vang kei.  
13Ha nyih Noah, chehathü Shem, Ham, Japheth hatü hapeüthülei nyühathü 
jahas mongei shüteke. 
14Phaüyem lemphü, haümyem lemphü hatü kahdokei lüei kamteipü yem 
lemphü, oulem kemei hatü yang kohpü ouhiyüh peü,  
15bihibaong shei yem nyupü lemphü Noahlei jahas mongei shüteke.  
16Kahvangi Noah kü epükei yemhimak bihibaong shei jahas mongei shü 
hatüShembüpai sha küptük.  
17Nyih pinyi thahshi vang keikhan keiyei yung longei kahdok kübü jahas 
bhongei aong.  
18Yung longkhan longei yung shak kü jahas bhongteke.  
19yung longkhan longei kahshangthü peü lümlang.  
20Yung longei aongpai kahshang shangjing peih-ei feet 20 thahshi aongteke. 
21Kahdoknyülei nyupü yemhimak, ouhiyüh hatü hangkuli peü mahkem.  
22Kahdok shak kü shongsha lemei ngü heepü yemmü nyupü lemphüli 
didaikem.  

23Kahdok shak kü yemmü nyupü hangkuli, yemhamakha, ouhiyüh peü thitei 
yaktük. Shejao büpa mü jahas mongei nyupüthü mon yangteke.  
24Kahdoknyülei yung nejepi nyih 150 nyu.  

Kahbhao 8 

Yung Jeppü 

1Shejao Kahvangi Noah hatü büpa mü jahas mongei nyupü yemhimakthü 
deih-ei dang, hatü Kahvangi vanglük lükhüei yung jepei leishih.  
2Sheyü kahmong yung hatü phumshang vang shaden küptüktü vang nekei-i 
dohhü.  
3Sheyü youngmü youngmü yung jepteke. Nyih 150 dohpü lemei yung jepei 
lei,  
4hatü len nyetpabü nyih anpünyetpabü kü Ararat Kahshangei jahas 
maangteke.  
5Len anpabü thahshi yung jepei jepei lei, hatü lenyang anpabü shongpü nyih 
kü kahshang teppü eeteke.  
6Nyih pinyi pheikü Noah-i ümha shaden aptü,  
7ashaba hük shom, shejao hapa ashaba nyokei nelei-i yung mangjep thahshi 
piteiyei nyudai.  
8Hapheikü büpai kahdok leipü yung jeplashang shei veinüng athuba hük 
shom.  
9Shejao kahdok shak kü yung maei nyupü nangkü bakhen shing nedangi shao 
Noah touei jahaslei piyei lei. Hanangkü büpai athuba yepei yah-ei jahas 
mongei shülang.  
10Büpai nyih nyet danei nyutü shao athuba shom.  
11Om mü athubai julei olive pünien hük japtü büpa touei leijateke. Hahepak 
küang Noah-i kahdoknyü leipü yung jepteke shei nying.  

12Büpai shao nyih nyet angtü nyipabü athuba shom shejao hapa hepak keyü 
athuba nyokei neleija.  
13Noahlei bong kho vok mü hük shongpü len shongpü nyih kü kahdoknyü 
leipü yung jepdai. Hahepak kü Noah-i jahas kübü adok aptü veishingkü 
kahdokü üdaitü eeteke.  
14Len nyipabü nyih hapünyetpabü kü kahdokü meishi üdaitü nyu.  
15Hahepak kü Kahvangi Noah kü,  
16“Nüng, anyüha, hapeüthü hatü hathülei nyühathü peü jahas mongeipü 
vamkei.  
17Nüng mü nyupü yem lemphüouhiyüh, yemhimak hatü kahdok leipü 
yemhamakha peü vamhütuh; shejüang jomi cheha shaanei li daei kahdoknyü 
makahen” shei e.  
18Hanangkü Noah, chenyüha, hapeüthü hatü hathülei nyühathü peü vamteke.  
19Jahas mongeipü yemhimak, ouhiyüh peü lem hük pheikü hük shei vamteke.  

Noah-i Jakpü Moila Shuohpü 

20Hapheikü Noah-i Shembüpa kü moidü hük ling, hatü daülangpü yemhimak 
hatü ou hanei yah-ei halei jakpü moila shuoh.  
21Hapa vong meipü jakpü moila Shembüpa kü büjapü kü büpai büpalei 
mongei, “Sheyü shinnyih pheikü shennyak hük hashih mebü mongdang kü 
ten mon deihjao, shennyak tata kü ngei kahdok kü nethaüvaüpih; nevaijü 
ngei shelei mahtükpükei sheyü yemhimakthü nemahtükpih. 
22Kahdoknyülei nyupü thahshi sheili haihen hepak, vethen hepak, kaongpü, 
shaampü hepak, shao hatü ünyü hepak, nyihnüng yanüng nedoh-i nyuhen” 
shei e.  

Kahbhao 9 

Kahvangi Noah mü Vangteishuwteipü 

1Kahvangi Noah hi chehathü kü moihimanei e, “Hahimoi büh-ei daeisheyei 
kahdoknyü mahütuh.  

2Kahdok shak kübü yemhimak, ouhiyüh hatü yungching kübü nyahthü peü 
am kü nyemei nyuhen. Hathü kemei ammei lak kü shuohnyeih.  
3Ngei am kü phenhavunglak shuohpükei yemmü kamteipü yem peü ammi 
hahhen shuohnyeih. Ngei am kü lemphü shuohnyeih.  
4Ammi nehahhen hükü iy kohshi phai tehah.  
5Shennyak hanei-i hangku yangnyu hanei jütükjema, ngei hapa iy yühen. 
Yemhimak hanei-i hangku jütükjema ngei hapa leipao iy yühen.”  
6Üpai hangkulei iy yenhühen, büpalei iy-ao yenhühen; Mehenangkü Kahvangi 
shennyakü Kahvang lepü kü lingpeih.  
7Nüngi hahimoi longi bühtuh, hatü daeisheyei kahdoknyü kü nyutuh.  
8Kahvangi Noah hatü büpa mü nyupü chehathü kü e,  
9“Shaang ngei nüng hatü nüng phei kübü hühihathü mü,  
10hatü nüng mü jahas leipü vamei daipü yemhimak, ouhiyüh hatü 
yemhamakha mü vangpüshuwpü hük lingnyüpeih.  
11Sheyü hajük kü bünghiyangi shei yem nyupü lemphü nemahtükpih, hatü 
bünghiyangi shei kahdoknyü nemangpih shei ngei vangnyüpeih.”  
12Kahvangi, “Hapayü ngei hatü nüng, nüng mü nyupü yem nyupü peü aa kü 
ngoikahen den kemei shingvaishi vangteishuwteipü nyangeihepü nyuhen.  
13Ngei phumshangei nyiamnyünyiamkang hük tuhnyüpeih; hayü ngei hatü 
kahdoknyü aa kü vangpüshuwpü nyangeihepü hük nyuhen.  
14Mechem ngei kahdoknyü kü phum vamhühen hatü phumei 
nyiamnyünyiamkang eehenshang, 
15ngei hatü nüng hatü nüng mü nyupü yem nyupü peü mü ngelei 
vangpüshuwpü ngei deih-ei danghen. Hajük kü bünghiyangi yem nyupü 
nemahhühen.  

16Mechem phumshangei nyiamnyünyiamkang vamhen, ngei ha kü veitü 
Kahvang hatü kahdoknyü leipü yem nyupü lemphü mü nedohnetenpü 
vangpüshuwpü deih-ei danghen.” shei e. 
17“Hapayü ngei hatü kahdoknyülei yangnyu nyupüthü aa kü vangteipü 
nyangeihepü hih” shei Kahvangi Noah kü e.  

Noah hatü Chehathü 

18Jahas mongeipü vampü Noahlei chehathüyü Shem, Ham, Japheth nyu. 
(Ham-ü Kananei chepa nyu.)  
19Hathü Noahlei hapeüthü jom jem leipü li kahdoknyü peülei daei daipeih.  
20Kahling am Noah-i shongpüba kü nyalingngupai sheiteke. 
21Mechem büpa haleipü yiü yingpa, büpai ha chokei shemei bümkong 
shükshi nyu.  
22Kananei chepa Ham-i chepa bümkong nyupü eeyei chingshelei nyupü 
chenaü nyi kao ejateke.  
23Shejao Shem hi Japheth nyi-i ashak yahei bhagchongei beitü shinshongi 
shüei chepa bümkong nyupü kü jümteke. Chepa bümkong nyupü kü neveihen 
shingvaishi dhe lebü lemei lepdai.  
24Mechem Noah-i yiü-i chokpü meiyei paopa, naüshompai büpa kü mehe dük 
ha nyingei,  
25büpai eteke, “Kanan am kü thaüvaü hettuh! büpayü chenaü nyilei peü mü 
maanpü aa vaihen.  
26Büpai shao Shembüpa, Shemei Kahvang moihimantuh! Kanan amü Shemei 
aa vaihütuh.  
27Kahvangi Japheth longhütuh büpa Shemei ashakshemei nyuhütuh, hatü 
Kanan amü büpalei aa vaihütuh” shei e.  
28Bünghiyang lenpheikü Noah bong 350 nyu.  
29Peüshep Noah-i bong 950 nyutü büpa di.  

Kahbhao 10 

Noahlei Hühihathü 

1Hapayü Shem, Ham, Japheth hathülei hühihathü nyüke: Bünghiyang 
lenpheikü hathüi hapeüthü bühteke.  
2Japhethlei hapeüthü: Gomer, Magog, Madai, Javan, Tubal, Meshekh hatü 
Tiras.  
3Gomerlei hapeüthü: Ashkenaz, Riphath, hatü Togarmah. 
4Javanei hapeüthü: Elishah, Tarshish, Kittim hatü Rodanim. 
5Yungkungei haiyei daipü shennyakthüyü hathü kübü nyüke. Hathüyü 
Japhethlei hühihathü jomei kahdokei jomei shah eshi, jomei mükhiphang, 
jomei jat shei nyuteke.  
6Hamei hühihathü: Kush, Ijip, Put hatü Kanan.  
7Kushlei hapeüthü: Seba, Havilah, Sabtah, Raamah, hatü Sabteka. Raamahlei 
hapeüthü: Sheba hatü Dedan.  
8Kush-ü Nimrodei chepa, büpa kahdoknyü kü shongpü wong kohpü hampa 
nyuteke.  
9Büpayü Shembüpai sheühpü homei wong kohpü hampa lei. Hanangkü, 
“Wong kohpü hampa Nimrod kei khih” shei ehamteke.  
10Shongpü büpalei ongchong chingü Babylon, Erekh, Akkad hatü Kalneh nyu. 
Hathüyü Shinar kahdokei nyu.  
11Hapa kahdok leipü büpai Assyrialei heih. Halei uotü büpai Nineveh, 
Rehoboth-Ir, Kalah,  
12hatü Resen hathü ching Nineveh hatü Kalah aa kü agteke.  
13Ijip-ü Ludim, Anamim, Lehabim, Naphtuhim, 
14Pathrusim, Kasluhim, hatü Kaphtorim, meleipü Philistia am vampa, 
hathülei pa nyuteke.  
15Kananü hashongpa Sidon, hatü Hit,  

16Jebus, Amor, Girgash,  
17Hiv, Ark, Sin,  
18Arvad, Zemar, hatü Hamath hathülei pa nyuteke. Shomshi Kanan am haiyei 
dai,  
19hatü Kanan amei viong Sidon lemei Gerar kübü Gaza thahshi, hatü Sodom 
hatü Gomorrah, Admah hatü Zeboiim philei heihpü Hamath am thahshi nyu.  
20Hathüyü Hamei hühihathü jomei mükhiphang, shahlem eshi, jomei 
kahmük, jomei jat kü nyuteke.  
21Shemei hapeüthü: Japhethlei chejei Shem kao hapeüthü longi bühjateke. 
Shemü Eberlei hapeüthülei chebü nyuteke.  
22Shemei hapeüthü: Elam, Asshur, Arpakhshad, Lud hatü Aram.  
23Aramei hapeüthü: Uz, Hul, Gether, Meshek.  
24Arpakhshadü Shelahlei chepa nyu, hatü Shelah-ü Eberlei chepa nyu.  
25Eberlei hapeü nyi nyu: Hük kü Peleg shei men; mehenangkü büpalei nyih 
kü kahdoknyü shennyakthü hanteiteke; chenaüei men Joktan nyu.  
26Joktanü Almodad, Sheleph, Hazarmaveth, Jerah,  
27Hadoram, Uzal, Diklah,  
28Obal, Abimael, Sheba,  
29Ophir, Havilah, hatü Jobab hathülei chepa nyuteke. Jom peü Joktanei 
hapeüthü nyu.  
30Jom nyupü kahmükü Mesha kübü phaüshang kahmük heongphi Sephar 
thahshi nyu.  
31Hathüyü Shemei hapeüthü jomei mükhiphang aimü, jomei shah eshi, jomei 
kahmük, jomei jat shei nyuei dai.  
32Hathüyü Noahlei hühihathü jat jat laophülei bülem laolao aimü nyüke. 
Hathü kübü bünghiyang lenpheikü kahdok peülei haiyei daipeih.  

Kahbhao 11 

Babel Shangdü 

1Shaang kahdoknyü kemeilei shahlem hük hatü shahjük aihük mü nyu.  
2Jom heong lemei daishingkü jomi Shinarlei kahji hük heü, hatü halei nyu.  
3Jom hüki hük kü, “Kei, jeni itayaong lingei meishi jakshah” shei etei. Jomi 
yaong nangjei itayaong ling hatü cement, bhih hatü yung nangjei müh 
yahteke.  
4Hapheikü jomi, “Kei, jeni jen shing chingnyü longpü hük lingshah hatü 
shangdü hük vangsho thahshi lingshah, shejüang jenei men nyuhen hatü jen 
kahdoknyü bahiyang kü neyandai-i nyuhen” shei etei.  
5Hahepak kü Shembüpai hapa chingnyü, hatü shennyakthüi vepü shangdü kü 
veihen yiüteke.  
6Shembüpai, “Aihük shennyakthü aihük shah etü hapakei dükjema, jomi 
tempü meheyao neaokpeih shei nenyu-ükhih.  
7Kei, jen yiüei hüki epü hüki nedanhen mü jomei shah buktükshah” shei e.  
8Hanangkü Shembüpai kahdoknyü bahiyang peü lemei jom yantük hatü 
chingnyü nelingi tuhphong.  
9Hanangkü hapa kü Babel shei nyük; mehenangkü halei Shembüpai 
kahdoknyü peüei shah nepongpaüi buktük, hatü Shembüpai kahdok shak 
peülei jom yantük.  
10Hathüyü Shemei hühihathü: Shem bong 100 nyushi bünghiyang pheikü 
Arpakhshad bühteke,  
11hatü büpai Arpakhshad bühpheikü bong 500 nyu, hatü lebü yiükha 
yeshangthü bühteke.  
12Arpakhshad bong 35 nyushi Shelah büh,  
13hatü Shelah bühpheikü büpa bong 403 nyu, hatü lebü yiükha yeshangthü 
büh.  
14Shelah bong 30 nyushi Eber büh,  
15hatü Eber bühpheikü büpa bong 403 nyu, hatü lebü yiükha yeshangthü büh.  



24 

 

 
   Daülangpü Laihing 

© 2005, Bible Society of India. 
 

 
 

 

16Eber bong 34 nyushi Peleg büh,  
17hatü Peleg bühpheikü büpa bong 430 nyu, hatü lebü yiükha yeshangthü 
büh.  
18Peleg bong 30 nyushi Reu büh,  
19Peleg bühpheikü büpa bong 209 nyu, hatü lebü yiükha yeshangthü büh.  
20Reu bong 32 nyushi Serug büh,  
21hatü Serug bühpheikü büpa bong 207 nyu, hatü lebü yiükha yeshangthü 
büh.  
22Serug bong 30 nyushi Nahor büh,  
23hatü Nahor bühpheikü büpa bong 200 nyu, hatü lebü yiükha yeshangthü 
büh.  
24Nahor bong 29 nyushi Terah büh,  
25hatü Terah bühpheikü büpa bong 119 nyu, hatü lebü yiükha yeshangthü 
büh.  
26Terah bong 70 nyushi Abram, Nahor hatü Haran hathü bühteke.  

Terahlei Hühihathü 

27Hathüyü Terahlei hühihathü: Terah-ü Abram, Nahor hatü Haran hathülei 
chepa nyu, hatü Haranü Lotei chepa nyu.  
28Haranü büpa bühpü Babylonia kahdok Ur chingei nyushi chepa shekü didai. 
29Abram hi Nahor nyi-i nyüha yah; Abramei nyühayü Sarai, hatü Nahorlei 
nyühayü Milkah nyu. Pinnyü-ü Milkah hi Iskah nyilei chepa Haranei yiükha 
nyu.  
30Shaang Saraiyü nyülan leidaitü hapeü neshiüi nyu.  
31Terah-i cheha Abram, chehü Lot, Haranei cheha, hatü cheha Abramei 
nyüha Sarai müei Babylonia kahdok Ur ching tuhtü Kanan kahdokei 
layaongei dai, shejao jomphong Haranei nyu.  
32Terah bong 205 nyutü büpa Haranei didai.  

Kahbhao 12 

Abram kü Nyükpü 

1Shaang Shembüpai Abram kü, “Nüngei kahmük, nüngei shem am, hatü 
ampalei shem tuhtü ngei nüng kü huphahen kahdokei daituh” shei e.  
2“Ngei-i nüngü jat longpü hük leihühen, hatü ngei nüng kü moihimanhen. 
Ngei nüngei men longpü leihühen, hatü nüngü moihimanpü leihen.  
3Nüng kü moihimanpüthü kü ngei moihimanhen; üami nüng kü thaüvaü 
ngeiyao jom kü thaüvaühen, hatü kahdoknyü hangkuli peü nüng homei 
moihiman danghen.”  
4Hanangkü Shembüpai eshuohpükei Abram layaongei dai, hatü Lot-ao büpa 
mü dai. Haran leipü Abram layaongei daishingkü büpa bong 75 nyu.  
5Büpai chenyüha Sarai, chenaüei cheha Lot, büpai thaihahpü mop kemei hatü 
aathü peü yahhahtü Kanan kahdokei layaongei daiyei ngoiteke.  
6Abrami kahmük homei daiyei Shekhemei daülangpü shing Moreh leipü 
daülangpü longkham pünyüchong ngoi. Hahepak kü Kanan am hapa 
kahdokei nyudaitü nyuteke.  
7Shembüpa Abram touei vamei, “Nüngei lihila kü hapa kahdok shuohhen” 
shei e. Hanangkü büpa touei vamjapü Shembüpa kü hatouei moidü hük ling.  
8Hapheikü büpa shao daiyei Bethel kü heongphi lemei ashakshem ve; Bethel 
heshü philei hatü Ai heong philei nyuteke. Hatouei büpai Shembüpa kü 
moidü hük lingtü Shembüpa kü khümteke.  
9Hapheikü Abrami layaongei nedoh-i Negeb lemei dai.  

Abram hi Sarai Nyi Ijiplei Nyupü 

10Shaang hapa kahdokei münghishaü vam, hanangkü Abram hi Sarai nyi-i 
münghishaü nangkü kansho hük shingvaishi Ijiplei nyunüng yiü. 
11Büpai Ijip ngoihen hepak kü chenyüha Sarai kü, “Nüngü nela ahshi-üng 
meipü nyüha shei ngei nyingei nyüpeih,  

12hatü mechem Ijip ami nüng eehen, jomi hayü büpalei chenyüha khih shei 
eteihen. Hahepak kü ngei jütüktü nüng mon yemmü tuhhen.  
13Hanangkü ngei kü meishi jungeilanghen hatü nüng homei ngeiyao 
nemahdai-i nyuhen nangkü nüngü ngelei naüpeü hih shei etuh” shei e.  
14Mechem Abram Ijip ngoipa, Ijip ami hapa nyühayü longi nela meiangke 
shei vei,  
15hatü mechem Pharaohlei lakchongbüthüi pinnyü eepa, jomi pinnyü meipü 
jung Pharaoh kü ejateke, hatü pinnyü ongshemei müei dei.  
16Pinnyülei men kü büpai Abram kü longi meishi jung hatü Abrami mi, 
mohoh, gadu chebi chebaong, nyüha hatü baha aathü hatü ut longi dangteke.  
17Shejao Shembüpai Abramei chenyüha Sarai tata kü Pharaoh hatü jom shem 
kü longi shanghah shuoh.  
18Hanangkü Pharaoh-i Abram kü nyükei, “Nüngi ngei kü mehe lingphopa?” 
shei e.  
19“Nüngi mehekei pinnyü-ü ngelei naüpeü hih shei epa? Hanangkü pinnyü-ü 
ngelei nyüha vaihen yahpeih. Hey, anyüha müei leidaituh!” shei e.  
20Hahepak kü Pharaoh-i büpalei shennyakthü kü Abram hi büpalei aathü 
nangkü ngeükhüam shuohtü chenyüha hatü büpa mü nyupü lemphü koei 
leitük.  

Kahbhao 13 

Abram hi Lot Nyi Yanpü 

1Hanangkü Abrami Ijip leipü vamei Negebei chenyüha, büpalei angpü 
lemphü yah-ei aong, hatü büpa mü Lot-ao dai.  
2Abramü yemhimak, hon hi ngin longi angpü shemmeipa nyuteke. 
3Büpa Negeb leipü shing hük kübü hük shei büpai shongei ashakshem vepü 
Bethel hi Ai nyi aa mangngoi thahshi longteiyei nyu,  
4halei büpai shongei moidü hük ling. Halei Abrami Shembüpa kü khüm.  

5Shaang Abram mü daipü Lot leiyao mi, mohoh hatü ashakshem nyu, 
6hanangkü jiji jemi nyuhen mü kahdok neshiü; mehenangkü jiji jemi 
nenyuaokhen mü mophimo longi nyuteke,  
7hatü nyeinya vaishi Abramei mi yombüthü hi Lotei mi yombüthü aa kü 
deyeilaoei nyu. Hahepak kü Kanan hatü Perizz amü hapa kahdokei 
nyuhamteke.  
8Hahepak kü Abrami Lot kü, “Ji aa kü hatü jilei mi yombüthü aa kü meheyao 
dehilao nenyushah; mehenangkü jiyü shem am hih.  
9Nüng she leipü kahdok eenyüla? Ji yanshah. Nüng laknyong lemei daijema, 
ngei lakdah lemei; nüng lakdah lemei daijema ngei laknyong lemei daihen” 
shei e.  
10Lot-i laophü shing kahdok vei, hatü Jordan Kahji yung 
changshi Shembüpalei pemong kei, hatü Zoar lemeipü Ijip kahdok kei eeteke. 
(Hapayü Shembüpai Sodom hatü Gomorrah mahtük shekü shiüteke.)  
11Hanangkü Lot-i büpa shing Jordan Kahji kemei jehahtü heong philei dai. 
Hapakei jiji yanteke.  
12Abramü Kanan kahdokei nyu, hatü Lot-ü kahji leipü chingnyüthü chi kü 
nyu, hatü Sodom yopailei baümtap ve.  
13Shaang Sodom amü ahshi nemei, hatü Shembüpa khüei mang longi thah.  

Abram Hebronei Heihpü 

14Abram toueipü Lot yandai pheikü Shembüpai büpa kü, “Nüng yaongpü 
shing kübü ngangei heong, heshü, apsha, pehe peü lemei veituh.  
15Nüngi eepü kahdok kemei ngei nüng hatü nüngei lihilathü kü den shing 
shuohhen.  
16Ngei nüngei lihila molo bhihhiphang kei leihühen. Hanei ami molo 
bhihhiphang ieaokjema nüngei hühihathüao ieaokhen.  
17Shaang, layaongei kahdok bahiyang kemei kü kamtuh; ngei nüng kü ha 
shuohhen” shei e.  

18Hanangkü Abrami büpalei baümtap chaiyei daiyei Hebron Mamre leipü 
kahdok longkham püchongei nyu, hatü halei büpai Shembüpa kü moidü hük 
ling.  

Kahbhao 14 

Abrami Lot Yangpü 

1Shinar am Amraphel ongpa, Ellasar am Ariokh ongpa, Elam am Kedorlaomer 
ongpa, hatü Goiim am Tidal ongpa hathülei nyih kü jomi, 
2Sodom am Bera ongpa, Gomorrah am Birsha ongpa, Admah am Shinab 
ongpa, Zeboiim am Shemeber ongpa, hatü Bela (Zoar) amei ongpa hathü mü 
hokteke.  
3Hapa ongthülei veshanthü sheptü Siddim (lappai, Dipü Yungching) Kahjilei 
thaiteke.  
4Bong anpünyi thahshi jom Kedorlaomer phang kü nyu, shejao bong 
anpüjempabü kü jomi khüei yaongteke.  
5Bong anpüalipabü kü Kedorlaomer hatü büpa mü nyupü ongthü peiyei 
Ashteroth-Karnaim leipü Rephaim, Ham leipü Zuzim, Shaveh-Kiriathaim 
leipü Emim,  
6hatü phaüshang kahmük Seir leipü Hor kübü heihdaipü jahpan jung kü 
nyupü Elparan thahshi,  
7hapheikü nyokei leiyei En-Mishpat (lappai, Kadesh) lemei heih, hatü Amalek 
kahdok kemei hatü Hazazon Tamar kü nyupü Amor kahdok kemei neüteke.  
8Hapheikü Sodom ong, Gomorrah ong, Admah ong, Zeboiim ong, hatü Bela 
(Zoar) ong hathü daiyei Siddim Kahjilei,  
9Elam am Kedorlaomer ong, Goiim am Tidal ong, Shinar am Amraphel ong, 
hatü Ellasar am Ariokh ong, hathü ongthü ali khüei ong nga-i hokhen show 
ling.  

10Siddim Kahjilei müh kohpü kahsha longi nyupü nangkü Sodom hatü 
Gomorrah ong nyi nyaidai, hatü shennyak hanei halei vü, hatü hanei 
shangching lemei nyaidai.  
11Hathü ong ali-i Sodom hatü Gomorrah amei douthü, hatü hahying kemei 
shetei leidai.  
12Jomi Abramei chenaü Lot Sodomei nyupü nangkü büpa hatü mophimo 
kemei yah-ei lüdai.  
13Yangei daipü shennyak hüki Hebrew am Abram touei peiyei büpa kü ha 
jung ejateke. Shaang Abramü Amor am Mamrelei longkham püchong yopailei 
nyu. Mamre hatü chenaü Eshkol hatü Aner hathüyü Abramei mongjempathü 
nyu.  
14Mechem Abrami chenaü yepei lüdaipü jung danpa, büpai shemei bühpü 
veshanthü jom 318 mütü Dan thahshi changei dai.  
15Yanüng Abrami büpalei veshanthü hantü Damaska kü apshaphi Hobah 
thahshi hathü jühen changei dai.  
16Büpai douthü peü dang, hatü chenaü Lot hatü büpalei mophimo mü 
nyühathü hatü lebü shennyakthüao yah-ei lei.  

Melkizedeki Abram kü Moihimanpü 

17Mechem Abrami Kedorlaomer hatü büpa mü nyupü ongthü neütü leijapa, 
Sodom ongpai büpa mü pongteinüng Shaveh Kahjilei (lappai, Ongpalei Kahji) 
heihteke.  
18Hahepak kü Salem ongpa Melkizedeki Abram kü aan hatü yiü deiyei shuoh. 
Büpayü Jaipüba Kahvangei ngongpa nyuteke,  
19hatü büpai Abram kü moihimanei e: “Kahdok vangsho Lingbü Jaipüba 
Kahvangi Abram kü moihimantuh.  
20Nüngei lak kü vepathü shuohpü Jaipüba Kahvangei men longtuh.” Hahepak 
kü Abrami büpa kü lemphü kübü ankhong shuohteke.  

21Hahepak kü Sodom ongpai Abram kü, “Ngelei nanglakthü peü ngei kü 
yahshih, ha jeiyei douhinang yahhahtuh” shei e.  
22Shejao Abrami, “Shembüpa Jaipüba Kahvang, kahdok vangsho Lingbü kü 
ngei lahtüktih.  
23‘Ngei homei Abram shemmei leihüpeih’ shei nüngi ne-ehen shingvaishi ngei 
nüngei vilah hükao nevaijü lathuh vü hükao neyahpih. 
24Ngei payü meheyao neyahhahpih, shejao nethethüi mehe hah, hatü ngei mü 
daipü Aner, Eshkol hatü Mamre hathülei phaihan nyemyahhah” shei eteke.  

Kahbhao 15 

Kahvangi Abram mü Vangteipü 

1Hapheikü Shembüpalei shah Abram touei manghkhang hük kü peiyei, “Nüng 
tenyem, Abram, ngeiyü nüngei inyüshung, nüngei laklei longi nyüpeih” shei 
eteke.  
2Shejao Abrami, “Oh Shembüpa Kahvang, nüngi ngei kü mehe yahphahen? 
Mehenangkü ngeiyü hapeü neshiü, hatü ngelei mükjüpü Damaska am Eliezer-
i yahhen je?” shei e.  
3Hatü Abrami, “Nüngi ngei kü hapeü neyahpha, hatü ngelei shemei bühpü 
aa-i ngelei mükjüp yahhen khih” shei e.  
4Shejao Shembüpalei shah büpa touei peiyei, “Hapa shennyakü nüngei 
mükjüp nevaihen, shejao nüngei büm kübü hapeü-üng nüngei mükjüp 
vaihen” shei e.  
5Büpai büpa kü chingshelei ngaiyei, “Vangsholei ngangei veituh, hatü nüngi 
ieaokülashang lithathü ietuh” shei e. Hapheikü büpai, “Hapa keiha nüngei 
hühihathü nyuhen” shei e.  
6Abrami Kahvang kü hinglem, hatü Kahvangi büpa kü hingshangpü shennyak 
shei ieyeilem.  
7Hapheikü büpai büpa kü, “Ngeiyü nüng kü hapa kahdok shuohhen 
shingvaishi Babylonia kahmük Ur leipü nüng müei daipü Shembüpa” shei e.  

8Shejao büpai, “Oh Shembüpa, ngei hapa kahdok yah-aokhen shei ngei mekei 
nyingaokhen?” shei phe.  
9Shembüpai büpa kü, “Ngei touei bong jem lomdaipü mohoh hük, yum hük, 
hatü mi hük mü athuba hatü khakhi ouha hükbaong deikei” shei e.  
10Abrami hathü peü deiyei nyi nyi anei vettü hükkeikei dangteiyei haü, 
shejao büpai outhü payü nekaktük.  
11Hahepak kü hapa phai kü alang laongteke, shejao Abrami ha changtük.  
12Vanghe shüdaiyaki Abrami mükhet ngoiyei shidai, hatü büpa touei nyemshi 
nyakei pei.  
13Shembüpai büpa kü, “Nüngei hühihathü kung kahdokei daiyei benhayaha 
vaiyei nyuhen, hatü aa vaiyei bong 400 thahshi shüveipü ponghah-ei nyuhen 
ha nyingtuh.  
14Shejao jom aa vaishi chongphopü jat kü ngei hanghi shuohhen, hatü 
hapheikü jom mophimo longi kotü vamei daihen.  
15Shejao nüng payü chingmei kü den luei nyutü diyei vühen.  
16Den alipabü kü nüngei hühihathü hatouei nyokei leihen; mehenangkü Amor 
amei mang shao-üng maei mangaong” shei e.  
17Mechem vanghe shüei nyakpa, dük keiha aw hük awlom kohshi vamei 
haüpü phai aa kü peih-ei dai.  
18Ha nyih Shembüpai Abraham mü vangpüshuwpü hük ling, hatü büpa kü, 
“Nüngei hühihathü kü hapa kahdok Ijip yungyen kübü Euphrates yung 
thahshi,  
19hatü Ken, Kenizz, Kadmon,  
20Hit, Perizz, Rephaim,  
21Amor, Kanan, Girgash, hatü Jebus amei kahdok shuohnyeih” shei e.  

Kahbhao 16 

Ishmael Bühpü 

1Shaang Abramei chenyüha Sarai-i hapeü nebüh. Shejao pinnyü mü Ijip am 
nyüha aa Hagar shei menpü nyu.  
2Hanangkü pinnyüi Abram kü, “Shembüpai ngei kü naü nebühhen bangtükpü 
khih. Heih-ei ngelei nyüha aa mü paümtuh; pinnyü homei-ang ngei hapeü 
danghen aokpeih” shei e. Hanangkü Abrami Sarai-i epü bang.  
3Abrami Kananei bong an nyupheikü chenyüha Sarai-i Ijip am aa lanyü Hagar 
deiyei chepaha kü büpalei nyüha vaihen shuoh.  
4Büpai Hagar mü paüm, hatü pinnyü büm nekongi lei. Mechem pinnyüi ngei 
büm nekongi leiteke shei nyingpa, pinnyüi pinnyülei shembülanyü kü ne-
ienelemhen chongpang.  
5Hahepak kü Sarai-i Abram kü, “Hagar-i ngei kü ne-ienelemi dükpeyü nüngi 
pungpeih. Ngei ngelei aa nüngei lak kü shuohpeih, shejao pinnyüi pinnyü 
büm nekongpü nyingei ngei kü neienelemnyu khih. Kahvangi ji aa kü shah 
nyemphenkei” shei e. 
6“Nüngei aa lanyü-ü nüngei lakmongei nyüpeih. Nüng kü meipükei 
dükeishuoh” shei Abrami e. Hanangkü Sarai-i Hagar kü ne-ienelemi 
dükshuohpü nangkü pinnyü paüei lüdai.  
7Shembüpalei phongshan hük jahpanei yunglok hük yopailei Hagar heüteke; 
hapayü Shurlei heihpü lemhaoei shiüteke.  
8Büpai, “Sarailei aa lanyü Hagar, nüng meleipü peipa, hatü melei dainya?” 
shei phe. “Ngei ngelei shembülanyü Sarai toueipü paüei dainyüpeih” shei e.  
9Hahepak kü Shembüpalei phongshani pinnyü kü, “Nüng pinnyü touei nyokei 
leituh hatü pinnyü phangkü nyutuh” shei e.  
10Hahepak kü büpai, “Ngei nüng kü iehen neaoki hühihathü longi dahühen 
hih” shei e.  
11Shembüpalei phongshani shao pinnyü kü eteke: “Nüng sheyü hapeü nyüke, 
hatü yeshang hük bühhen. Nüngi büpa kü Ishmael shei menhen; 
Mehenangkü Shembüpai nüngei mongshang nyingteke.  

12Anhayü phaü gadu kei nyuhen; büpai mih peü khüei yaonghen, hatü peüi 
büpa khüei yaonghen, hatü büpayü büpalei jeihinaü peü mü ve vaiyei 
nyuhen.”  
13Hanangkü pinnyü mü shah eteipü Shembüpa kü pinnyüi, “Nüngü El-roi; 
mehenangkü pinnyüi, ‘Ngei kü veipü Kahvang ngeiyao shaang büpa eetepih’ 
” shei e.  
14Hanangkü hapa yunglok kü, “Beer-lahai-roi” shei men. Hapayü Kadesh hi 
Bered nyi aa kü nyuteke.  
15Hanangkü Hagar-i Abram kü yeshang hük büh, hatü pinnyüi bühpü naü kü 
Ishmael shei men.  
16Hagar-i Ishmael bühpü hepak kü Abramü bong 86 nyuteke.  

Kahbhao 17 

Abrami Shuw Jappü 

1Mechem Abram bong 99 nyupa, Shembüpa büpa touei peiyei, “Ngeiyü 
Jeiyong Kahvang; ngei touei eela nekoh-i kamtuh.  
2Ji aa kü vangpüshuwpü ngei shahbhawlaongvethen hatü nüngei hühihathü 
longi dahühen” shei e.  
3Hahepak kü Abrami aümei sha, hatü Kahvangi büpa kü,  
4“Ngei nüng mü vangteipeyü ha hih: Nüngü jat longilei pa vaihen.  
5Nüng kü hajük kü Abram shei nenyükhen; nüngei menü, Abraham vaihen; 
mehenangkü ngei nüngü jat longilei pa leihütepih. 
6Ngei nüngei li longi dahühen; ngei nüng kübü jat longi linghen, hatü nüng 
kübü ongthü vamhen.  
7Ji aa kü hatü nüngei hühihathü ngoikahen denshem peü kü ngei nüngei 
Kahvang hatü nüng pheilei nüngei hühihathü kü jomei Kahvang vaihen ngei 
nüng mü vangteipeyü nedohnetenpü vangpüshuwpü leihühen.  

8Kanan kahdok kempü, melei nüng shaang benha kei nyunya, hayü ngei nüng 
hatü nüng phei kübü nüngei hühihathü kü den shing vangei shuohhen, hatü 
ngei jomei Kahvang vaihen” shei e.  
9Kahvangi Abraham kü, “Nüng hatü nüng phei kübü ngoikahen hühihathüi 
ngelei ha vangpüshuwpü jiüshi düktuh.  
10Hapayü ngei nüng hatü nüng phei kübü hühihathü mü vangteipü nyüke; 
ammi ha jiüshi düktuh. Am bahathü kemei shuw japtükhen.  
11Ammi shuw japtükhen, hatü hapayü ji aa kü vangpüshuwpü nyuhen.  
12Ngoikahen den peü kü nüng mü nyupü bahanaü peü nüngei shemei bühpü 
vaijao, kung am nüngei li nevaipü lop shuohtü shakpü vaijao nyih shetpabü 
kü shuw japtüktuh.  
13Shemei bühpü aa vaijao, lop shuohtü shakpü vaijao jomei shuw japtüktuh. 
Nüngei büm kü ngei vangteishuwteipeyü nedohnetenpü vangpüshuwpü 
vaihen.  
14Baha üpai shuw nejaphen, büpayü ngelei nanglak khong kübü yaktükhen; 
mehenangkü büpai vangpüshuwpü mangtükteke.”  
15Kahvangi shao Abraham kü, “Anyüha Sarai kü sheyü Sarai shei nenyükhen; 
shaang mü leitü Sarah shei nyüktuh.  
16Ngei pinnyü kü moihimanhen, hatü ngei pinnyü homei nüng kü yeshang 
hük shuohhen. Pinnyü jat longilei nyü leihen nangkü ngei pinnyü kü 
moihimanhen; pinnyü kübü nanglakthülei ongthü vamhen” shei e.  
17Abrahami aümei shatü büpa nying nyiyei, “Bong kho hük pajei hüki hapeü 
anghen je? Bong 90 lomdaipü Sarah-i naü bühhen je?” shei e. 
18Abrahami Kahvang kü, “Ishmael pa-ang ngelei mükjüp vaihen 
moihimanshih!” shei e.  
19Hahepak kü Kahvangi, “Nevai, shejao anyüha Sarah-i yeshang hük 
bühkahen, hatü nüngi ha naü kü Isak shei mentuh. Ngei büpa mü 

vangpüshuwpü hük linghen, hatü hapayü büpa phei kübü hühihathü shing 
nedohnetenpü vangpüshuwpü vaihen.  
20Ishmael shingvaishi nüngi phepü ngei danphei: Hingmei ngei büpa kü 
moihimanhen; ngei büpa kü hapeü longi shuoh-ei hühihathü dahühen. 
Büpayü ong anpünyilei pa vaihen, hatü ngei büpayü jat longpü hük leihühen. 
21Shejao ngüvang shaangkei Sarah-i bühkahen nyupü anha Isak mü mon ngei 
vangpüshuwpü linghen” shei e.  
22Mechem büpai Abraham kü ha eyei kempa, Abraham toueipü Kahvang 
aongdai.  
23Ha nyih-üng Abrahami cheha Ishmael, hatü shemei bühpüthü hatü lopi 
shakpüthü peü kü Kahvangi epükei shuw japteke.  
24Abrahami shuw jappü hepak kü büpa bong 99 nyu,  
25hatü cheha Ishmael-ü bong anpüjem nyu.  
26Abraham hi Ishmael nyi jemi nyih hük kü shuw japteke,  
27hatü shemei bühpü, kung am lopi shakpüthü peü büpa mü shuw japteke.  

Kahbhao 18 

Sodom hatü Gomorrah Mahtükpü 

1Nyihnüng shaampü nangkü Mamrelei longkham püchong yopai kübü 
büpalei ashakshem shadenei Abraham uoshi nyushingkü büpa touei Kahvang 
peiteke.  
2Abrahami ngangei veishingkü büpa yopailei shennyak jem yaongshi ee. 
Büpai hathü eeyei hathü mü pongteinüng ashakshem shaden leipü mokei 
heih-ei kahdokei aümei shaei khüm.  
3Büpai, “Oh Shembüpa, amphongi bamei deihjema, shemei nehaki tepeihdai.  
4Ngei yung maani ankününg; lakhüh shephutü hapa püdhümei nyiumeituh.  

5Ngei amphongi hahhen lemhük ankününg, am chongphobülei shemei 
peidaiphei keyü hapa hahtü wong koh-ei daituh” shei e. “Meiteke, nüngi 
epükei düktuh” shei jangei e.  
6Abrahami shemei shüei Sarah kü, “Shülangi atta aan meipü dok jem 
hükshing yah-ei ngümei aan lingtuh” shei e.  
7Hapheikü büpai mohoh khaokei heih-ei mohoh chebaongha meipü yah-ei 
büpalei chongphobü kü shülangi nemnotuh shei shuoh.  
8Büpai amma cheü, amma hatü phai anei hathü kü shuoh, hatü jomphongi ha 
hahshingkü büpai jomphong kü ühyingei püdhümei nyu.  
9Jomphongi büpa kü, “Anyüha Sarah melei nyüpa?” shei phe. “Pinnyü-ü 
shem mongei nyüke” shei büpai e.  
10Hahepak kü hathü khongkü hüki, “Jiüpü hepak kü ngei nyokei leikahen; 
hahepak kü anyüha Sarah-i yeshang bühei nyuhen hih” shei e. Hahepak kü 
Sarahyü büpalei ngaümpheilei shadenei yaongshi nyu.  
11Abraham hi Sarah nyiyü sheyü viüei bong longi lüdai; Sarahyü hapeü 
bühhen hepak peihdaitü nyu.  
12Hanangkü Sarah-i pinnyülei mongei nyiyei deihtü, “Ngei sheyü wong 
kemdai, shembüpayü viüdaijü jemteihen mong kü lekahen je?” shei e.  
13Hahepak kü Shembüpai Abraham kü, “Ngei hajük viüdaipheikü ngei hapeü 
bühhen je shei mehekei Sarah-i nyiyei enya?  
14Shembüpai neaokbenüng lemhük nyüpü je? Jiüpü hepak hük kü ngei 
nyokei leikahen, hatü Sarah-i yeshang hük büh-ei nyuhen” shei e.  
15Shejao Sarah-i nyemei, “Ngei nenyi-angpih” shei shahshem e. Büpai, “Nüng 
nyiphei” shei e.  

Sodom Mahtükhen Epü 

16Hapheikü jomphong hatoueipü layaongei Sodom eehen lemei dai, hatü 
Abrahamao hathü jingei dai.  
17Shembüpai, “Ngei mehe dükhen nyu, ha Abraham kü johen je?  

18Abrahamei hühihathüi longpü hatü wong kohpü jat hük leihen, hatü büpa 
homei kahdoknyü jatthü peü moihimanhen.  
19Mehenangkü mehe jiüpü hatü shahhing ha dükeiShembüpalei lem kü 
kamhen shingvaishi büpai laophülei hapeüthü hatü shem am kü nyuhhen 
venhen ngei Abraham jepeih; shejüangShembüpai Abraham kü mehe lahpa, 
ha koei peihen” shei e.  
20Hapheikü Shembüpai, “Antepa Sodom hatü Gomorrah khüei nyembenüng 
thaüvaü nyüpeih, hatü jomei mang ahshi-üng longdaiteke. 
21Ngei touei peiküpü thaüvaü aimü jomi nedükpü hi dükpüshang ngei yiüei 
veihen, hatü hapakei nevaipü vaijema, ngei nyinghahhen hih” shei e.  
22Hanangkü hapa shennyak nyi Sodom lemei yiüdaitü Shembüpayü Abraham 
touei yaongshi nyu.  
23Hahepak kü Abrahami yopailei heihtü, “Nüngi daülangpüthüao mangthü 
mü mahtükhen je?  
24Nyingshah-i hapa chingnyü kü daülangpü shennyak jom pinyipüan nyuküjü 
haleipü jom pinyipüan nangkü dangkao mang netüki ha ching mahtükhen 
je?” shei phe.  
25“Henüng keipü dou dükkahen shei nüngi tedeihhah; daülangpüthü mangthü 
mü aihük mü jütükhen shei nüngi tedeih. Kahdoknyü peü kü Shahphenbüi 
jiüpü nedükhen je?”  
26Shembüpai, “Hapa Sodom chingnyülei daülangpü shennyak jom pinyipüan 
dangkao nyuküjema, jomei med kü ngei hapa chingnyü yangei tuhhen” shei 
e.  
27Shao Abrahami, “Ngeiyü bhihla keiha maanpü kong yangnyu 
vaijaoShembüpa touei monglongei ngei ha enyeih,  
28halei paoh daülangpü shennyak jom pinyipünga nyuküjema mekei? 
Shennyak nga kompü nangkü nüngi hapa chingnyü mahtükhen je?” shei e. 

“Halei jom pinyipünga nyuküjao ngei hapa chingnyü nemahtükpih” shei 
büpai e.  
29Shao chem büpai büpa kü, “Jom pinyi mon chongküjü mekei?” shei e. “Jom 
pinyilei med kü ngei ha nedükpih” shei e.  
30Shao büpai, “Shembüpai chingmeilemlingei mongtemangpha, ngei shao 
eshah. Jom hapüan mon nyuküjü mekei vaihen?” shei e. Büpai, “Halei jom 
hapüan mon nyuküjao ngei ha nedükpih” shei e.  
31Abrahami, “Ngei nüng kü hajük monglongshi epü kü mang tükshih. Halei 
jom kukha mon nyuküjü mekei vaihen?” shei e. Büpai, “Jom kukhalei med kü 
ngei jom nemahtükpih” shei e.  
32Shao büpai, “Shembüpai chingmeilemlingei mongtemangpha, ngei shao 
chem mon eshah. Halei jom an mon nyuküjü mekei vaihen?” shei e. Büpai, 
“Jom anei med kü ngei jom nemahtükpih” shei e.  
33Mechem Shembüpai Abraham mü shah eteiyei kempa, büpa lüdai hatü 
Abrahamao shemei leidai.  

Kahbhao 19 

Sodom Amei Mang 

1Hapa vangsho phongshan nyi om mü Sodom ngoi, hatü Lot-ü chingnyü 
penyüsha touei uoshi nyu. Mechem büpai henyi eepa, büpa yaongei jiji mü 
pongnüng heih-ei büpalei dhe aümei shatü khüm. 
2“Ngelei shembü nyi, chingmeilemlingei shemei shükütuh. Lakhüh shephutü 
sheyayü shemei paümtü nepnüng lomi layaongei daituh” shei e. Jijinyi-i, 
“Anyoh, henjiyü chingshongei kamteiyei paümhen” shei e.  
3Shejao büpai ahshi-üng nyeanei epü nangkü jiji shem mongei büpa mü 
shüteke. Büpai daw neshih-i aan lingei hahying tem, hatü jijinyi-i ha hah.  
4Jomphong shihen shekü Sodom chingnyü leipü behe hashih peü thaiyei 
shem shonteke.  

5Jomi Lot kü nyüktü, “Sheya am shemei peipü shennyak nyi melei daipa? 
Hami jiji kü douten dükhen chingshelei anshih” shei e.  
6Lot-i sha küpphongtü vamei jom touei heih-ei,  
7“Tahma, ngelei küphüthü, henüng keipü douten tedükküma.  
8Veituh, chemao baha mü mangjempü yiükha nyi nyüpeih. Ngei jiji 
ngaiphanüng hatü ammi mongpükei jiji kü dükeishuoh, shejao hapa 
shennyak nyi kü meheyao tedük; mehenangkü jijiyü ngelei shemdhümei 
peidaiteke” shei e.  
9Shejao jomphongi, “Nüngdaituh, hapa shennyakü hatouei benha vaiyei 
peipeih, shejao shaang shahphenbü kei ehen je? Hapa shennyak nyi mü 
nyeishi nüng kü nemei-i dükhen” shei e. Jomphongi nedoh-i Lot kü hungei 
sha benei shühen heih.  
10Shejao mongeipü shennyak nyi vamei Lot shüei shütü sha latlang.  
11Hapheikü jijinyi-i chingshelei yaongpü behe hashih peülei mük phüngtükpü 
nangkü jomi shaden nenyingaok.  

Lot-i Sodom Tuhpü 

12Hapheikü hapa shennyak nyi-i Lot kü, “Halei nüngei shem am yiükhathülei 
baha, hapeüthü, yiükhathü nevaijü shem am hanei hapa chingnyülei nyujema 
hapa shing leipü müei lüdaituh.  
13Hami hapa shing mahtükhen; mehenangkü hapa nanglak khüei 
thaüvaüpüShembüpai danteke, hatü Shembüpai hapa shing mahtükhen ham 
shompeih” shei e.  
14Hanangkü Lot daiyei yiük phepüthü kü, “Shülangi hapa shing kübü 
lüdaishah; mehenangkü Shembüpai hapa chingnyü mahtükhenja” shei e. 
Shejao yiükhathülei bahathüi nyienei enyeih shei deih.  
15Mechem vangngaipa, vangsho phongshan nyi-i Lot kü, “Anyüha hatü 
yiükha nyi müei lomi lüdaituh, hei nevaijema hapa chingnyü mahpü mü 
amphongao mahhen” shei e.  

16Büpa jü-üei nyushingkü hapa shennyak nyi-i büpa, chenyüha hatü yiükha 
nyilei lak kü düktü hapa chingnyü peih-ei müei ngailang; 
mehenangkü Shembüpai jom kü phahji.  
17Mechem jijinyi-i hathü ching haolei müei deipa, jijinyi-i, “Yanglem yemei 
nyaidaituh, ngaümpheilei yaakei tevei nevaijü kahjilei metoueiyao teyaong; 
kahshang lemei aongdaituh, hei nevaijema amao mahhen” shei e.  
18Shejao Lot-i, “Oh, anyoh ngelei shembü nyi! 
19Anjilei chongphobü kü longi bamei ngelei yangnyu yangphüteke, shejao 
kahshang lemei ne-aongaokhen khih; mehenangkü hapa vongshüh pongpü 
eeyei ngei dihen khih.  
20Veituh, antepa ching maanpübalei nyaiyei daihen yopüba nyüke. Ngei hapa 
maanpü shingei daishah, shejüang yanghen khih” shei e.  
21Büpai, “Hayao meiangke; nüngi epü hapa ching ngei nemahtükpih.  
22Shülangi yiütuh; nüng hapa shing mangngoi thahshi ngei meheyao 
nedükpih” shei e. Hanangkü hapa ching kü Zoar shei nyük.  
23Lot halei ngoipü thahshi vanghe aongdaitü nyu.  
24Hapheikü Shembüpai Sodom hatü Gomorrah nyi kü vangsho leipü awkaong 
meli hatü aw shom,  
25hatü büpai chingnyü nyi, kahji, chingnyülei nyupüthü, hatü kahdokei 
kohpü lemphü shamtük.  
26Shejao Lot-ei chenyüha yaakei vei, hatü pinnyü hüm shemnyü leidai.  
27Nepphei Abrahami Shembüpa mü yaongpü shingei heih,  
28Sodom hi Gomorrah hatü kahji kahdok peü kü veishingkü awbhaong kübü 
awshit keiha awshit vamei eeteke.  
29Shejao mechem Shembüpai Lot nyupü kahji leipü chingnyü nyi mahtükpa, 
büpai Abraham deihpü nangkü Lot müei yanglem yemei deilang.  

Moab hi Ammon am Vampü 

30Shaang Lot-i Zoar chingei nyuhen nyempü nangkü haleipü daiyei 
shangchingei büpalei yiükha nyi mü yaongsha hükei nyu. 
31Hashongnyüi chenaü kü, “Jenei pa viüdai, hatü hapa kahdoknyü vanglem 
kü kei ji yahhen üpayao halei neshiü.  
32Kei, ji-i opa kü yiü yingshuohshah, hatü ji büpa mü shishah, hatü jenei 
palei li tuhshah” shei e.  
33Hanangkü jijinyi-i chepa kü ha ya yiü yingshuoh, hatü hashongnyü chepa 
mü shi; büpai cheha mechem shi, mechem paodai nenying.  
34Nyihphei hashongnyüi chenaü kü, “Veituh, meya ngei büpa mü shipeih; 
sheya-ao ji-i büpa kü yiü yingshuohshah, hatü jenei palei li tuhhen shangmü 
nüngi büpa mü shituh” shei e.  
35Hanangkü jijinyi-i ha ya-ao chepa kü yiü yingshuoh, hatü chenaü heih-ei 
chepa mü shi, hatü büpai cheha mechem shi, mechem paodai nenying.  
36Hapheikü Lot-ei yiükha nyiphen chepalei hapeüi büm nekongi lei.  
37Hashongnyüi yeshang hük büh, hatü ha naü kü Moab shei men. Shinnyih 
thahshi büpayü Moab amei bü shei nyingnyüke.  
38Chenaüao yeshang hük büh, hatü ha naü kü Ben-Ammi shei men. Shinnyih 
thahshi büpayü Ammon amei bü shei nyingnyüke.  

Kahbhao 20 

Abraham hatü Abimelekh 

1Shaang Abrahami Mamre kübü daiyei Negeb kahdokei Kadesh hatü Shur nyi 
aa kü nyu. Gerarlei kanja nyutü,  
2Abrahami chenyüha Sarah kü, “Pinnyü-ü ngelei naüpeü hih” shei ehamteke. 
Hanangkü Gerar leipü Abimelekh ongpai mühen shennyak shomei Sarah yah.  
3Shejao yahük mangh mü Abimelekh touei Kahvang yiüei büpa kü, “Nüngi 
yahpü nyüha tata kü dihen; mehenangkü pinnyü-ü shem yemdaipü nyüha 
hih” shei e.  

4Shaang Abimelekh-i pinnyü yopailei mangheih-i nyu; hanangkü büpai, 
“Shembüpa, nüngi nepungpü jat hük mahtükhen je?  
5Abrahami, ‘Pinnyü-ü ngelei naüpeü hih’ shei hatü Sarah-iyao, ‘Büpayü ngelei 
ojei hih’ shei neeangpü je? Ngei hayü jiüpeih shei deih-ei dükpeih, hatü ngei 
pungei nedükangpih” shei e.  
6Hahepak kü Kahvangi büpa kü mangh mü, “Hih, nüngi hayü jiüpeih shei 
deihshi dükpü khih; hanangkü nüngi ngei khüei mang nethahhüpih, hatü 
pinnyü kü laki nehonghüpih.  
7Shaang nüngi hapa nyüha chepaha kü leiyeishuoh; mehenangkü büpayü 
thibü hük, hatü büpai nüng shing phopphahen hatü nüng meishi nyuhen. 
Shejao nüngi pinnyü neleishihjema, nüng hatü nüngei nanglak kemei dihen” 
shei e. 
8Hanangkü nepnüng lomi Abimelekh-i büpalei lakchongbüthü nyükei mehe 
vampa ha peü büpai ejashingkü jom peüi nyem.  
9Hapheikü Abimelekh-i Abraham nyükei shütü büpa kü, “Nüngi ham kü mehe 
düknya? Ngei hatü ngelei ongching kü hajük longpü mang koei peihühen mü 
ngei nüng kü mehe shaiphopa? Nüngi ngei kü nedükhen dou dükteke” shei e.  
10Abimelekh-i Abraham kü, “Nüngi hapa dükhen mü nüng kü mehe 
deihküpa?” shei phe.  
11Abrahami, “Hapa shingei Kahvang kü nyempü lanshei neshiü; ngelei nyüha 
tata kü ngei jüphahen khih shei deihpü nangkü ha dükpeih.  
12Lemhükei, pinnyü-ü ngelei naüpeü hih; pinnyü-ü onyü lemeipü yiükha 
nevai, opa lemeipü yiükha hih, shejao ngei pinnyü yahpeih.  
13Mechem Kahvangi ngei opalei shem tuhtü kung kahdokei shompa, ngei 
pinnyü kü, ‘Nüngi ngei kü bampü dou hük dükhenü ji daipü shing peülei 
büpayü ojei hih shei etuh’ shei etüktü nyupeih” shei e.  
14Hapheikü Abimelekh-i mi, mohoh hatü nyüha, baha aathü deiyei Abraham 
kü shuoh, hatü chenyüha Sarah büpa kü nyokei shuoh. 

15Hatü Abimelekh-i, “Hathü peü ngelei kahdok hih; nüng nyuhüpü shing kü 
nyutuh” shei e.  
16Büpai Sarah kü, “Ngei anjei kü ngin haja lomei shuohnyeih; hapayü nüng 
mü nyupüthü peü touei nüng nepungangpih shei dahshakhen nangkü 
shuohnyeih” shei e. 
17Hapheikü Abrahami Kahvang kü phop, hatü Kahvangi Abimelekh, 
chenyüha hatü nyüha aathü peü hapeü anghen mü meitükshuoh; 
18mehenangkü Abrahamei nyüha tata kü Shembüpai Abimelekh am shem 
kempai hapeü ne-anghen mü naü uoshing küptük.  

Kahbhao 21 

Isak Bühpü 

1Shaang Shembüpai epükei Sarah kü moihiman hatü Shembüpai Sarah kü 
lahtükpü dük.  
2Shaang Sarah büm nekongi lei, hatü Kahvangi lahpü kü jiüshi Abraham 
viüdaitü yeshang hük büh.  
3Sarah-i bühjapü naü kü Abrahami Isak shei men.  
4Kahvangi büpa kü epükei Abrahami Isak nyih shetpabü kü shuw japtük.  
5Cheha Isak bühpü hepak kü Abrahamü bong kho hük nyuteke.  
6Shaang Sarah-i, “Kahvangi ngei kü nyihübenüng koei peiküteke; ha jung 
danpü peüi ngei kü nyiphahen khih” shei e.  
7Shao pinnyüi, “Sarah-i Abraham kü hapeü bühjahen shei üpai deihshi 
nyupa? Shejao büpa viüdai pheikü ngei büpa kü yeshang hük bühjapeih” shei 
e.  
8Hapa naü long, hatü hapa naü nük hah-ei pangpü nyih Abrahami mo longpü 
hük moteke.  

Hagar hi Ishmael Nyi Deitükpü 

9Shejao mechem Sarah-i Ijip am aa lanyü Hagar-i bühpü Ishmael mü cheha 
Isak ngateiyei eepa,  



44 

 

 
   Daülangpü Laihing 

© 2005, Bible Society of India. 
 

 
 

 

10pinnyüi Abraham kü, “Hapa aa lanyü hatü cheha nyi changtüktuh; 
mehenangkü hapa aa lanyülei chehai ngelei hapeü Isak mü mükjüp 
nehanteihüpih” shei e.  
11Cheha nangkü hapa shahhidou-ü Abraham kü longi mongshang vaiteke.  
12Shejao Kahvangi Abraham kü, “Anha hatü aa lanyü nyi nangkü nüng 
mongteshang; Sarah-i epü keiha düktuh; mehenangkü Isak homei mon nüngei 
li shei nyuhen.  
13Aa lanyülei hapeü nang keyü ngei büpayao jat hük leihühen; mehenangkü 
büpayao nüngei li” shei e.  
14Nepphei lomi Abrahami hahying hanei hatü yinghen yung yah-ei Hagar kü 
bhagchongei chanhütü cheha jiji deitük. Pinnyü daiyei Beersheba jahpanei 
paüeiyonei longtei.  
15Mechem koei daipü yung kemdaipa, pinnyüi naü pü hük phangei tuhphong.  
16Hapheikü pinnyüi lahhan kappü daiyei vüpü shing shük taishi daiyei 
uoteke; mehenangkü pinnyüi, “Ngelei hapeü dipü ngelei müki 
neveihahhüang” shei e. Pinnyü halei daiyei wongmü thep. 
17Kahvangi naü theppü dan, hatü vangsho phongshani vangsho leipü Hagar 
kü nyüktü pinnyü kü, “Hagar, nüng mehekei mongshangnya? Nüng tenyem; 
mehenangkü naü nyupü shing leipü naüei ngeü Kahvangi danteke.  
18Yaongei heih-ei naü yah-ei paümtü yawhlangtuh; mehenangkü ngei büpayü 
jat longpü hük leihühen” shei e.  
19Hahepak kü Kahvangi pinnyülei mük apshuoh, hatü pinnyüi yungkuk hük 
ee. Pinnyüi heih-ei yung maei shoei leiyei naü kü yung yinghen shuoh.  
20Ha naü longyaki Kahvang hapa naü mü nyu, hatü büpa Paran jahpanei nyu, 
hatü sikari shennyak meipü leiteke.  
21Paran jahpanei nyushi chenyüi büpa shing Ijip leipü yiük hük yahteke.  

Abraham hi Abimelekh Nyi Vangteipü 

22Hahepak kü Abimelekh-i büpalei veshan mübü Phikol mü heih-ei Abraham 
kü, “Kahvangü nüng hatü nüngi dükpü lemphü mü nyüke. 
23Shaang nüngi Kahvangei men kü ngei mü, ngelei hühihathü mü nevaijü 
ngei phei kübüthü mü lueilemei nelingpih shei ngei kü lahshih. Ngei nüng 
mü hingshangi nyupü keiha nüngiyao ngei hatü nüng nyupü kahmük kü 
hingshangi nyuhen lahshih” shei e.  
24Abrahami, “Ngei lahnyüpeih” shei e.  
25Mechem Abrahami Abimelekh kü Abimelekhei chongphobüthüi yungkuk 
yahlangpü nang eshuohpa,  
26Abimelekh-i, “Ha üpai dükpa, ngei nenyingangpih; nüngiyao ngei kü ne-
epha; ngeiyao shinnyih-ang ha dannyeih” shei e.  
27Hanangkü Abrahami mi hatü mohohbaongthü yah-ei Abimelekh kü shuoh, 
hatü jijinyi-i vangpüshuwpü ling. 
28Abrahami mi chebihathü hayaoha nyet khaatei dei.  
29Abimelekh-i Abraham kü, “Nüngi mi chebiha nyet hayaoha khaatei deipü 
lappeyü meheang?” shei phe.  
30Büpai, “Hapa yungkuk ngei-i shoupeih shei nüngiyao denpü vaihen 
shangmü nüngi ngelei lak leipü hapa mi chebiha nyet yahtuh” shei e.  
31Hanangkü hapa shing kü Beer-sheba shei nyüknyüke; mehenangkü jijiphen 
hatouei vangteiteke.  
32Jijinyi Beer-shebalei vangpüshuwpü lingpheikü Abimelekh hi veshan mübü 
Phikol nyi Philistia kahdok yemei leidai.  
33Abrahami Beer-shebalei tamarisk pü hük sheiteke, hatü Shembüpa, 
Nedohnetenpü Kahvang kü khümteke.  
34Hatü benha hük keiha Abrahami Philistia kahdokei hepak luangi nyu.  

Kahbhao 22 

Isak Jakei Moila Shuohhen Epü 

1Kanja angpheikü Kahvangi Abraham kü dok. Büpai Abraham kü, “Abraham” 
shei nyük, hatü büpai, “Ngei hammü nyüpeih” shei e. 
2Büpai, “Nüngei halom Isak nüngi bampü ha müei Moriah kahdokei daituh, 
hatü ngei nüng kü huphahen kahshang hükei büpa jüei jakpü moila 
shuohtuh” shei e.  
3Hanangkü Abrahami dhom mü lomi büpalei gadu kü uotü büpa mü nethe 
nyi hatü cheha Isak mü, hatü moila jakhen pü yah-ei kotü Kahvangi büpa kü 
hushuohpü tailu shing hükei dai.  
4Nyih jempabü kü Abrahami ngangei veishingkü hapa shing tailuei eeteke.  
5Hahepak kü Abrahami nethepa nyi kü, “Gadu mü hatouei chongkei, naü 
henji antolei heihhen; henji halei khümtü leikahen” shei e.  
6Abrahami moila jakhen püdü yah-ei Isak kü paihü, hatü büpai aw hatü 
longkhoih notü jiji chemi dai.  
7Isaki chepa Abraham kü, “Opa” shei nyük. Büpai, “Oi, ngelei hapeü” shei 
jang. Isaki, “Aw hatü pü nyüke, shejao jakpü moila shuohhen mi melei 
nyüpa?” shei phe. 
8Abrahami, “Hapeü, Kahvang, büpai-üng jakpü moila shuohhen mi 
yahphahen hih” shei e. Hanangkü jiji nedoh-i kamei dai.  
9Mechem Kahvangi hupü shingei jiji ngoipa, Abrahami halei moidü hük 
lingtü pü ai jiüei bhaongei haü. Büpai cheha Isak kü shatü moidülei 
pübhaong shangkü haüteke.  
10Hahepak kü Abrahami büpalei longkhoih yahei ngai, hatü cheha jühen 
yaong.  
11Shejao vangsho leipüShembüpalei phongshani büpa kü, “Abraham, 
Abraham” shei nyük. Büpai, “Ngei hammü nyüpeih” shei e.  
12Büpai, “Nüngi naü kü lak teshih nevaijü büpa kü meheyao tedük; 
mehenangkü nüngi Kahvang kü nyemnyüke, hatü laophülei halom hük mon 
nyupü dangkao ngei kü moilahen kaungei nenyu shei ngei nyingteke” shei e.  

13Abrahami yaakei veishuohjü mi baongha hük phenha kü vaungi mantü ee. 
Abrahami heih-ei hapa mi yah-ei cheha nangjei jakpü moila shuoh. 
14Hanangkü Abrahami hapa shing kü, “Shembüpai shuohnyüpeih” shei men, 
hatü shinnyih thahshi, “Shembüpai kahshangei shuohnyeih” shei enyüke.  
15Shembüpalei phongshani Abraham kü vangsho leipü nyipabü nyüktü,  
16“Ngei, ngei nyingi lahtepih shei Shembüpai enyüke: Nüngi nüngei halom 
dangkao shümei nedoh-i ha dükpü nangkü,  
17ngei nüng kü moihimanhen, hatü nüngei lihila vangsho lithathü kei hatü 
yungching bhihhiphang kei daeisheyei leihühen. Nüngi ngelei shah bangpü 
nangkü nüngei hühihathüi vepathülei chingnyüthü kaamlanghen,  
18hatü nüngei lihilathü homei kahdoknyü jatthü peü moihiman danghen; 
mehenangkü nüngi ngelei shah bangteke” shei e. 
19Hanangkü Abrahami büpalei chongphopü nethepa nyi touei nyokei lei, hatü 
jom peü Beershebalei leiyei halei nyu.  

Nahorlei Hühihathü 

20Kansho hük pheikü chenaü Nahorlei chenyüha Milkah-i yeshang shet 
bühpüja shei Abrahami dan:  
21Hashongpa Uz, chenaü Buz, Kemuelü Aramei chepa,  
22Kesed, Hazo, Pildash, Jidlaph hatü Bethuel nyuteke.  
23Bethuelü Rebekahlei chepa nyu. Hathü jom shet Abrahamei chenaü Nahor 
kü Milkah-i bühjapü hapeüthü nyu.  
24Nyeinya vaishi büpalei yiükphü Reumah-i Tebah, Gaham, Tahash hatü 
Maakah hathü bühjateke.  

Kahbhao 23 

Sarah Dipü hatü Mahng Vüpü 

1Sarah bong 127 nyu; hapayü Sarahlei yangnyu den nyu.  
2Pinnyü Kanan kahdok Hebronei di, hatü Sarahlei mahng kü Abraham 
thepeiyoung.  

3Abrahami chenyühalei mahng touei uoshi nyupü yaongei Hit am kü, 
4“Ngeiyü benha hatü yenpa hük am mü nyunyüpeih. Ngei mahng vühen 
shingvaishi mahngchong vaihen kahdok maani yushih” shei e. 
5Hit ami Abraham kü,  
6“Longpüba, hami epü banghümao; jenphong khongkü nüngü wong kohpü 
ongpa khih. Hamei mahngchong peü mü meipübalei mahng vütuh. Nüngi 
mahng vühen shingvaishi üpaiyao tah shei ne-ephapih” shei e.  
7Abrahami yaongei hapa kahdok kü nyupü Hit am touei aümei sha. 
8Büpai jomphong kü, “Ammi ngei kü mahng nyemvü shei deihjema, ngei epü 
bangkütuh, hatü ngelei men kü ammiyao Zoharlei cheha Ephron kü,  
9büpalei Makhpelah yaongdung nyemyuphanüng etükütuh; hapayü büpalei 
kah philei nyüke. Am nyushi-üng büpai ngei kü mahngchong vaihen lop 
shuohhen nyemyupha” shei e.  
10Hit am mü Ephronao uoshi nyu, hatü büpai chingnyü penyüsha touei peiyei 
nyupü Hit am peüi danshi Abraham kü hapakei jangei e. 
11“Longpüba, bangtuh.” “Ngei nüng kü kah hatü halei nyupü yaongdung 
shuohnyeih; hamei shennyakthü nyushi ngei nüng kü ha shuohnyeih; nüngi 
halei mahng vühahtuh” shei e.  
12Hahepak kü Abrahami kahmükei nyupü nanglakthü touei aümei sha.  
13Büpai kahmük kübü nanglakthüi danshi Ephron kü, “Nüngi ngei epü 
bangkütuh! Ngei nüng kü hapa kahdokei bhei shuohshah, nüngi ha yahtuh; 
shejüang halei ngei mahng vühen” shei e.  
14Ephroni Abraham kü,  
15“Oh longpüba, bangtuh, ngin kho ali mon shangpü kahdok kü ji aa kü 
henüngü mehe etei-henang? Hei-üng mahng vütuh” shei e. 
16Ephroni epü kü Abrahami mongteke, hatü shennyakthüi danshi Ephroni epü 
shük ngin kho ali hahepak kü shuohteipü vanglem aimü Abrahami shuoh.  

17Hanangkü Makhpelahlei nyupü Ephronei kah, Mamre heong philei nyupü 
hatü haleipü yaongdung, püthü viong mongei nyupü peü, 
18Abrahamei kahmoi leidai. Hapa chingnyü penyüsha touei shahthai kü peipü 
Hit am peüi hapayü Abrahamei kah shei nyingteke. 
19Hapheikü Abrahami Makhpelah kah leipü yaongdungei Kanan kahdok leipü 
Mamre (Hebron) philei meeshi Sarahlei mahng vü. 
20Hapa kah hatü yaongdungü Hit amei lak leipü Abrahami shakei büpalei 
mahngchong leidai.  

Kahbhao 24 

Isaki Rebekah Mü Shem Yempü 

1Shaang Abrahamü viüei bong longi dai, hatü Shembüpai Abraham kü 
lemphü lem kü moihiman.  
2Abrahami büpalei chongphobü peü mü behe hatü khei vaipü shennyak kü, 
“Ngelei shüngkung kü nüngei lak haütuh,  
3hatü Shembüpa, vangsho hatü kahdoknyü shak kü Kahvangei men kü ngelei 
hapeü shing shaang chemi nyupü Kanan lapeü yiük neyahpih,  
4shejao ngelei kahmük ngelei nanglak touei leiyei ngelei hapeü Isak shing 
nyüha yemhen shei lahshih” shei eteke. 
5Chongphobüi büpa kü, “Hapa nyüha paoh ngei mü hapa kahdokei 
neleiküjema, ngeipa anha müei nüng peiküpü kahmükei daihen hiang?” shei 
phe.  
6“Büpa hapa kahmükei müei telei” shei Abrahami e. 
7Shembüpa, vangsho Kahvang, üpai ngei opalei shem, ngelei kahmük kübü 
müei dai, hatü ngei kü lah-ei, “Nüngei hühiha kü ngei hapa kahdok shuohhen 
shei epa, ngelei hapeü shing nüngi nyüha danghen mü büpai büpalei vangsho 
phongshan nüng shekü shomkahen.  
8Hapa nyüha nüng mü neleiküjema, hapa lahpü nüng kü shashi neshiü; ngelei 
hapeü mon nüngi halei müei tedei” shei e.  

9Hanangkü chongphobüi büpalei lak Abrahamei shüngkung shangkü haütü 
hapa nangkü lahteke.  
10Hapheikü chongphobüi büpalei shembülei ut an mütü meipü thintho 
lemphü kotü layaongei Aram-Naharaim kahdok Nahor ching yemei dai.  
11Büpai ching ngoishekü yungkukei utthü lemhü; hapayü om mü nyühathü 
yungsho heihpü hepak nyuteke.  
12Büpai, “OhShembüpa, ngelei shembü Abrahamei Kahvang, ngei shinnyih 
aokpü danghütuh, hatü ngelei shembü Abraham kü bampü hueishuoh. 
13Veituh, ngei yungkukei yaongshi nyüpeih, hatü chingeipü nelathü yungsho 
heihkünyüke.  
14Ngei üpa nela kü, ‘Chingmeilemlingei ngei yung yinghen nüngei yungshong 
yahshih’ shei ehen, hatü üpai ngei kü, ‘Yingtuh, hatü ngei nüngei utthü kao 
yung yinghen hih’ shei ephahenshang, hapa nelayü nüngi nüngei chongphobü 
Isak shing jepü vaihütuh. Hapai nüngi ngelei shembü kü bampü huteke shei 
ngei nyinghen” shei phop.  
15Büpa phopei kemshekü bhagchongei yungdük chantü Rebekah heih. 
Pinnyü-ü Abrahamei chenaü Nahor hi chenyüha Milkah nyilei cheha 
Bethuelei yiükha nyu.  
16Pinnyü nela longi meishi, hatü baha üpaiyao mangjempü pai mü ngühpü 
nela nyuteke. Pinnyüi yungkukei heih-ei yung shotü shao aong.  
17Hahepak kü chongphobüi pinnyü mü pongnüng heih-ei pinnyü kü, “Nüngei 
yungdük leipü yung maani yinghen yahshih” shei e.  
18Pinnyüi, “Yingtuh, ngelei shembü” shei e, hatü pinnyüi yungdük phaangei 
shantü büpa kü yung shuoh.  
19Pinnyüi büpa kü yung shuohpheikü shao pinnyüi, “Nüngei utthü mangmoh 
thahshi yinghen yung ngei shophüshah” shei e.  
20Hanangkü pinnyüi hapa yung yemhimaki yung yingpü shung kü shih-ei 
kongtüktü shao yungkukei yiüei utthüi mangmoh thahshi yung shoteke.  

21Shah phahükao ne-e-i hapa shennyaki pinnyü kü hüngei veishi Shembüpai 
büpalei yendai aokpü danghü-üla shei nyinghen veishi nyu.  
22Mechem utthü yung yingei kempa, hapa shennyaki hon shongchü ngaiyei 
shong kü shih, hatü hon lakshep nyi ngaiyei lak kü shepshuohteke.  
23Hapheikü büpai, “Nüngü üpalei yiükha vaipüang? Sheya ammei shemei 
paümhen shing nyülashang eshihma” shei e.  
24Pinnyüi, “Ngeiyü Nahor hi Milkah nyilei hapeü Bethuelei yiükha hih” shei 
e.  
25“Hamei shemei hahtang hatü lebü het longi nyüpeih, hatü am paümhen 
shing changshi nyüpeih” shei e.  
26Hapa shennyaki aümei shatü Shembüpa kü khüm,  
27hatü, “Shembüpa, ngelei shembü Abrahamei Kahvang men longtuh. Büpai 
ngelei shembü kü bampü lakshing hatü lahtükpü jiüshi dükteke. Shembüpai 
shinnyih ngelei yendaiyü ngelei shembü amei jeihinaü shemei ngoihüteke” 
shei e.  
28Hapa nelanyüi mokei heih-ei chenyü am shem kao ha jung ejateke. 
29Rebekahlei chejeiyü Laban nyu; büpai ching leipü vamei daiyei hapa 
shennyak mü heününg yungkukei heih.  
30Büpai shongchü hatü lakshep eehinüng, hatü hapa shennyaki pinnyü kü 
mehe e, ha Rebekah-i epü danhinüng büpai hapa shennyak yemei daishingkü 
yungkukei utthü mü yaongshi chongjateke.  
31“Shembüpai moihimanpü nüng, huoi. Nüng hammü mehekei yaongnya? 
Ngei am paümhen shing hatü utthü paümhen shing temei nyüpeih” shei e.  
32Hanangkü hapa shennyak shemei aong, hatü utthü leipü hanggo ngühlang. 
Utthü shing hahtang hatü het anei shuoh, hatü hapa shennyak hatü jempü 
shennyakthü shing lakhüh shephuhen yung anei shuoh.  
33Bhaong hahhen temteke, shejao büpai, “Ngei ehen shei deihpü shah mang-
e-i bhaong nehah-ü” shei e. “Shejema ekütem” shei Labani e.  

34Hanangkü büpai, “Ngeiyü Abrahamei chongphobü hih. 
35Shembüpai ngelei shembü kü longi moihimanei büpa shemmei leiteke. 
Büpai büpa kü mi, mohoh, hon, ngin, nyüha, baha aathü, ut hatü gadu longi 
shuohteke.  
36Ngelei shembülei chenyüha Sarah longi viüdaipheikü yeshang hük bühteke, 
hatü ngelei shembüi büpa kü angpü peü shuohteke.  
37Ngelei shembüi ngei kü, ‘Nüngi ngelei hapeü shing ham nyupü Kanan leipü 
yiük teyem,  
38shejao opalei shem am hatü ngelei mükhiphang kübü ngelei hapeü shing 
yiük yahhütuh’ shei lahhüpeih.  
39Hahepak kü ngei ngelei shembü kü, ‘Pinnyü ngei mü neleiküjü mekei 
vaihen?’ shei phepeih.  
40Büpai ngei kü, ‘Ngelei hapeü shing nyüha hük ngelei mükhiphang hatü 
opalei shem am kübü danghen shingvaishi ngei ven danei kampü Shembüpai 
büpalei vangsho phongshan nüng mü shomhen, hatü nüngei yendai aokpü 
danghen. 
41Hapheikü mechem nüng ngelei mükhiphang touei peihenshang, jomi nüng 
kü pinnyü shuohhen nemongjao nüngei hang lanpü vaihen, hapa lahpü kü 
nüng shashi neshiü’ ” shei ephopeih.  
42Mechem ngei shinnyih yungkuk ngoipa, ngei, “Oh Shembüpa, ngelei 
shembü Abrahamei Kahvang, chingmeilemlingei ngelei yendai aokpü 
danghütuh.  
43Veituh, ngei yungkukei yaongshi nyüpeih, hatü nela hanei yungsho 
heihküjü ngei pinnyü kü, ‘Chingmeilemlingei ngei nüngei yungdük leipü 
yung yingshah’ shei eshuohjü,  
44pinnyüi ngei kü, ‘Yingtuh, hatü nüngei utthü shingao yung shophüshah’ 
shei üpai ephahenshang hapa nelayü ngelei shembülei hapeü 
shing Shembüpai jepü yiük vaihütuh shei phoppeih.  

45Ngei ngelei mongei phoppü kemshekü bhagchongei yungdük chantü 
Rebekah heihküpeih. Pinnyü yungkukei heih-ei yung shoei aongkei-i pinnyü 
kü, ‘Yung yahshih’ shei eshuohpeih.  
46Pinnyüi shülangi bhagchong leipü yungdük phaangei shantü, ‘Yingtuh, hatü 
ngei nüngei utthü kao yung shophahen hih’ shei ephopeih.  
47Ngei pinnyü kü, ‘Nüngü üpalei yiükha vaipüang?’ shei pheshuohpeih. 
Pinnyüi, ‘Ngeiyü Nahor hi Milkah nyilei cheha Bethuelei yiükha hih’ shei 
ephopeih. Hapheikü ngei pinnyülei shong kü shongchü hatü lakshep 
shepshuohpeih,  
48hatü ngei aümei shatü Shembüpa kü khümpeih. Shembüpa, ngelei shembü 
Abrahamei Kahvangi ngelei shembülei hapeü shing büpalei chenaüei hüpeü 
danghen mü ngei jiüshangpü lem kü müpü nangkü ngei büpa men longnyeih.  
49Shaang nüngi ngelei shembü kü phahjiei deihjema, hatü lahtükpü jiühühen 
deihjema, ngei kü eshih, hei nevaijema ngei melemei daihen eshih shei 
phoppeih” shei eteke.  
50Laban hi Bethuel nyi-i, “Hapayü Shembüpa leipü khih; ham lemhük kei 
meheyao ehen neshiü.  
51Rebekahyü ha khih; pinnyü yah-ei leituh, hatü Shembüpai hupükei pinnyü-
ü nüngei shembülei hapeülei nyüha nyemvai” shei e.  
52Mechem Abrahamei chongphobüi jomi ha epü danpa, büpai Shembüpa kü 
aümei khüm.  
53Hapheikü chongphobüi hon, ngin, chühiyük hatü owhiai ngaiyei Rebekah 
kü shuoh, hatü büpai pinnyülei chejei hatü chenyü nyi kao bhei wongpü 
thintho shuoh.  
54Hapheikü büpa hatü büpa mü peipüthüi bhaong hahtü ha ya halei paüm. 
Nepnüng shin paoei büpai, “Ngelei shembü yemei leishah” shei e.  
55Shejao chejei hatü chenyü nyi-i, “Lameiyü nyih an ham mü nyutü 
nyemleikei” shei e.  

56Shejao büpai, “Hamphong shümei tetuh; mehenangkü Shembüpai ngelei 
yendai aokpü danghüteke. Ngelei shembü touei ngei leihen hih” shei e.  
57Jijinyi-i, “Shejema lamei kü nyükei ha nang phetuh” shei e. 
58Hanangkü jomphongi Rebekah kü nyükei, “Nüng hapa shennyak mü lei-
üla?” shei phe. Pinnyüi, “Leihen” shei e.  
59Hanangkü jomi Rebekah mü pinnyülei chongphobü, Abrahamei 
chongphobü hatü büpa mü peipüthü leishih,  
60hatü jomi Rebekah kü moihimanei eteke: “Hamei lamei, nüngi haja dok kü 
haja dahütuh; Nüngei li-i vepathülei chingnyüthü neütuh.”  
61Hapheikü Rebekah hi pinnyülei chongphobü nyi temei gadu dokshangei 
uotü hapa shennyak mü leishih. Hapa keiha chongphobüi Rebekah müei 
leiteke.  
62Shaang Isakü Beer-lahai-roi leipü leiyei Negebei nyu.  
63Büpa om kü kahlei kamtei daiyei nyu, hatü büpa ngangei veishingkü utthü 
ngoijaei ee,  
64hatü Rebekah-ao ngangei veijü Isak eeyei pinnyüi ut dokshang leipü 
shülangi shüh-ei,  
65“Antepa kahlei jen lemei kamei heihküpü üpaang?” shei chongphobü kü 
phe. Chongphobüi, “Ngelei shembü-ü ha hih” shei e. Hanangkü pinnyüi ashak 
anei dhe kü jümlang.  
66Hahepak kü chongphobüi Isak kü büpai dükpü kemei ejateke. 
67Hapheikü Isaki Rebekah müei chenyü Sarah nyupü ashakshemei müei shü, 
hatü büpai Rebekah mü shem yemteke. Hanangkü pinnyü büpalei nyüha vai, 
hatü Isaki pinnyü kü bam, hatü chenyü didaipü young lakteke.  

Kahbhao 25 

Abrahami Keturah mü Shem Yempü 

1Abrahami lebü nyüha hük Keturah shei menpü yah.  

2Pinnyüi Zimran, Jokshan, Medan, Midian, Ishbak hatü Shuah hathü büh. 
3Jokshanü Sheba hatü Dedan nyilei chepa nyu. Dedanei hapeüthüyü 
Asshurim, Letushim, hatü Leummim hathü nyu.  
4Midianei hapeüthüyü Ephah, Epher, Hanokh, Abida hatü Eldaah hathü nyu. 
Hathü kemei Keturahlei hühihathü nyu.  
5Abrahami büpai angpü peü Isak kü shuoh. 
6Shejao Abrahami büpalei yiükphüthüi bühpü hapeüthü kü büpai yemmü 
nyushiüng thintho mon shuohtü Isak toueipü yanei jom peü heong kahmükei 
shomtük.  

Abraham Dipü 

7Abrahami peüshep bong 175 nyu.  
8Abraham viüei meishi behe leiyei den luei nyutü di.  
9Cheha Isak hi Ishmael nyi-i büpa Hit am Zoharlei cheha Ephronei kah 
Mamre yopailei nyupü yaongdungei büpalei mahng vü.  
10Hapa kah-ü Abrahami Hit am leipü shak. Halei Abrahamao chenyüha Sarah 
mü mahng vü.  
11Abraham dipheikü Kahvangi Isak kü moihiman; büpa hahepak kü 
Beerlahai-roi shei epü shingei nyu.  

Ishmaelei Hühihathü 

12Hapayü Sarahlei aa lanyü Ijip am Hagar-i bühpü Abrahamei ha Ishmaelei 
hühihathü nyüke.  
13Hathüyü Ishmaelei hapeüthü bühpü aimü nyangpü nyüke: Nebaioth, 
Ishmaelei hashongpa, Kedar, Adbeel, Mibsam,  
14Mishma, Dumah, Maasa,  
15Hadad, Tema, Jetur, Naphish hatü Kedemah.  
16Hathüyü Ishmaelei hapeüthü jom anpünyi jomei ching hatü baümtap vepü 
ai nyangpü nyüke.  

17Ishmael yangnyu den bong 137 nyutü di.  
18Ishmaelei hühihathü Havilah hatü Shur nyi aa kü Ijip kü heongphi 
Assyrialei heihpü lemei nyu. Jomü Abrahamei lebü hühihathü mü veshangei 
nyu.  

Esau hi Jakob Nyi Bühpü 

19Hapayü Abrahamei cheha Isakei hühihathü: Abrahamü Isakei chepa nyu,  
20hatü Isak bong pinyi nyushi Paddan-Aram leipü Aram am Bethuelei yiükha, 
Labanei chenaü Rebekah mü shem yem.  
21Isaki chenyüha Rebekah shing Shembüpa kü phop; mehenangkü pinnyü 
nyülan vaishi nyu, hatü Kahvangi büpai phoppü kü jangei Rebekah büm 
nekongi lei.  
22Pinnyüi hapeü nyi peetei koshi nyu, hatü büh shekü vom mongei naü nyi 
deteke, hatü pinnyüi, “Ngei keyü hapakei mehekei vamnya?” shei e. 
Hanangkü pinnyüi Shembüpa kü phehen dai. 
23Shembüpai pinnyü kü e: “Nüngei vomei jat nyi nyüke, nüngi bühpü jat nyi 
laolao yanhen; Hükü hükpa mü wong kohpüba, chejei-i chenaü 
chongphohen.”  
24Mechem hapeü anghen hepak ngoipa, pinnyülei vom mongei yeshang nyi 
peetei nyuteke.  
25Shongpübayü hakpüh-i, hatü büm kü ashak kei mum kohshi nyu; hanangkü 
büpa kü Esau shei men. 
26Nyipabü kü naü-eepa chejeilei la-ong kü wongshongi düktü bühteke, hatü 
büpa kü Jakob shei men. Rebekah-i henyi bühpü hepak kü Isak bong pejem 
nyuteke.  

Esau-i Behepa Hean Yutükpü 

27Naü nyi nethe lei, hatü Esau-ü phaühihao kü daiyei sikari shennyak meipü 
lei, shejao Jakobü nenmü shemei nyuhamteke.  

28Esau-i jüpü phaüyem hahpü lümpü nangkü Isaki Esau kü bam, shejao 
Rebekah-i Jakob kü bam.  
29Nyih hük Jakobi phai müpei cheüei nyu; Esau-i sikari shapü aeiyei aong.  
30Büpai Jakob kü, “Ngei aeiyei hih; hanangkü hapa hakpüh-i müptükpü phai 
maani yahshih” shei e. (Hanangkü büpa kü Edom shei nyükpeih.)  
31Jakobi, “Shuohshah, shejao nüngi shongei ngei kü behepa hean yushih” 
shei e.  
32Esau-i, “Ngei dihen khih, behepa hean mehe nadang nyüpa?” shei e.  
33Jakobi, “Shongpüba kü nüngi ngei kü behepa hean shuohnyeih shei lahtuh” 
shei e. Esau-i Jakob kü, “Behepa hean shuohtüknyeih” shei lah. 
34Hapheikü Jakobi büpa kü aan hanei hatü phai maani shuoh. Büpai ha hahtü 
yaongei lüdai. Hapakei Esau-i büpalei behepa hean yutük.  

Kahbhao 26 

Isak hi Abimelekh Nyi 

1Shelei Abrahamei hepak kü peipü münghishaü keiha shao hapa kahdok kü 
münghishaü pei, hatü Gerar leipü Philistia am Abimelekh ong touei Isak heih.  
2Shembüpa Isak touei vamei, “Nüng Ijiplei teyiü; ngei nyutuh shei epü 
kahdokei nyutuh.  
3Hapa kahdokei kanja nyutuh, hatü ngei nüng mü nyuhen hatü 
moihimanphahen. Nüng hatü nüngei hühihathü shing hapa kahdok kemei 
shuohhen, hatü ngei ampa Abraham kü lahpü ha jiühühen.  
4Ngei nüngei hapeüthü vangsho lithathü kei leihühen, hatü nüngei hühihathü 
kü hapa kahdok kemei shuohhen, hatü nüngei hühihathü homei kahdoknyü 
jatthü peü moihiman danghen.  
5Mehenangkü Abrahami ngelei ven dan, ngei yüpü peü dük, ngelei shahkung, 
ngelei vanglem kemei ven bangei dükpeih” shei e.  
6Hanangkü Isak Gerarlei nyu.  

7Mechem hapa shingei nyupü shennyakthüi chenyüha nang pheshuohpa, 
büpai, “Pinnyü-ü ngelei naüpeü hih” shei e. Mehenangkü Rebekah ahshi-üng 
nela meipü nangkü pinnyü tata kü ha ami jüshuohhen khih shei deih.  
8Mechem Isak halei hepak luangi nyupa, Isaki Rebekah kü baktü nyupü 
Philistia am Abimelekh ongpai ümha shaden homei veishuohshingkü eeteke.  
9Hanangkü Abimelekh-i Isak kü nyüktü, “Pinnyü-ü hingmeipü nüngei nyüha 
khih! Nüngi mehekei pinnyü-ü, ‘Ngelei naüpeü hih’ shei epa?” shei eteke. 
Isaki, “Pinnyü nangkü ngelei yangnyu mahhen khih shei deihpü nangkü 
epeih” shei e.  
10Abimelekh-i, “Nüngi ham kü mehe lingphopa? Ngelei nanglak hanei-i 
anyüha mü shitü nyuhah shepü khih, hatü nüngi ham kü mang koei peihah 
shepü khih” shei e.  
11Hanangkü Abimelekh-i nanglakthü peü kü, “Üpai hapa shennyak hatü 
chenyüha kü laki honghenshang jühen” shei shahvüng shuoh.  
12Hapa bong Isaki sheili shei, hatü kho langei vet; mehenangküShembüpai 
büpa kü moihiman,  
13hatü hapa shennyak shemmei lei; büpai dükpü kü nyeinya nyeinya daeishe, 
hatü büpa longi shemmei lei. 
14Büpa mi, hatü lebü yemhimakthü longi ang, hatü chongphobüthü longi 
nyu; hanangkü Philistia ami büpa kü mükhüh.  
15Hanangkü jomi Abrahamei nyih kü büpalei chongphobüthüi shopü yungkuk 
kü kahdok hi yaong shih-ei matük.  
16Hahepak kü Abimelekh-i Isak kü, “Hamei kahdok leipü lüdaituh; 
mehenangkü ham meyü nüngang wong kohpüba leidaiteke” shei e.  
17Hanangkü Isak daiyei Gerarlei baümtap vetü halei nyu.  
18Abrahami shopü yungkuk shao Isaki shoteke; mehenangkü Philistia ami 
Abraham didaipheikü ha küptük. Chepai menpü men Isakiyao hapa yungkuk 
kü men.  

19Isakei chongphobüthüi kahjilei yungkuk sho, hatü jomi halei yung 
dangteke.  
20Gerar leipü mi yombüthüi Isakei mi yombüthü mü, “Hapa yungkukü hamei 
hih” shei eshi deteke. Hanangkü büpai hapa yungkuk kü Esek shei men; 
mehenangkü jomi büpa mü deteke.  
21Isakei chongphobüthüi shao lebü yungkuk hük kuk, shejao ha nangkao 
deteke; hanangkü büpai Sitnah shei men.  
22Büpai haleipü daiyei shao yungkuk hük kuk, shejao ha nangkü üpaiyao 
nede. Büpai hapa kü Rehoboth shei nyük; lappai, “Shaang Shembüpai hapa 
kahdok kü nyuhen bümei hean shuohteke; hanangkü jen hammü nyuei 
daeisheyei daihen” shei e.  
23Haleipü büpai Beer-shebalei aong.  
24Ha ya Shembüpa büpa touei vamei, “Ngeiyü ampa Abrahamei Kahvang. 
Nüng tenyem, ngei nüng mü nyüpeih. Ngei nüng kü moihimanhen hatü 
ngelei chongphobü Abrahamei men kü ngei nüngei hühihathü dahühen” shei 
e.  
25Isaki halei moidü hük lingtü Shembüpa kü khüm. Büpai halei ashakshem 
ve, hatü büpalei chongphobüthüi yungkuk kukteke.  

Abimelekh hi Isak Nyi Vangteipü 

26Nyuyang kü Abimelekh-i büpa mü chudeih kü sheühteipü Ahuzzath hatü 
veshan mübü Phikol nyi mütü Gerar leipü büpa touei heihteke. 
27Isaki hathü kü, “Am mehekei ngei touei peiküpa? Mehenangkü ammi ngei 
mü ve vaiyei ngei changtükpeih” shei e.  
28Jomphongi büpa kü, “Shembüpa nüng mü nyüke shei hami veiaoknyüke; 
hanangkü jen aa kü vangteipü nyushah; hami nüng mü vangteishuwteipü 
lingshah, 
29shejüang hami nüng kü meheyao ten nedük, shejao meishi nyutü chingmei 
kü leishihpükei nüngiyao ham kü mehe tenao nedükphahen. Nüng 
keyü Shembüpai moihimanteke” shei e.  

30Hanangkü büpai jom kü mo tem, hatü jomi hapa hah.  
31Nepnüng lomi paoei hüki hük mü vangtei. Hapheikü Isaki jom leitük, hatü 
jom chingmei kü shan yanteke.  
32Hapa nyih-üng Isakei chongphobüthü peiyei jomphongi yungkuk kukpü 
nang büpa kü, “Hamphongi yung dangtepih” shei e.  
33Büpai hapa kü, “Shibah” shei men. Hanangkü hapa ching kü shaang thahshi 
Beer-sheba shei nyüknyeih.  

Esau-i Yahpü Hit am Nyühathü 

34Mechem Esau bong pinyi nyupa, büpai Hit am Beerilei yiükha Judith, hatü 
Hit am Elonei yiükha Basemath nyi mü shem yem,  
35hatü Isak hi Rebekah nyi shing jomphongü mongshang longpü vamshing 
vaiteke.  

Kahbhao 27 

Isaki Jakob kü Moihimanpü 

1Mechem Isak viüdaipa, büpa mük pumdai. Büpai hashongpa Esau kü, 
“Hapeü” shei nyük, hatü büpai, “Oi” shei jang.  
2Büpai, “Veituh, ngei sheyü viüdai; ngei mechem dihen hepak nenying.  
3Hanangkü pülah, lahhan yah-ei phaülei shaei mei jüei aongkei,  
4hatü ngei kü ngei hahhüpükei phai cheütü deikei, hatü ngei dishekü nüng kü 
moihiman shuohhen hih” shei e.  
5Mechem Isaki cheha Esau kü ha ejapa, Rebekah-i ha bangei nyu. Hanangkü 
mechem Esau-i mei jüei aonghen shingvaishi phaülei shadaipa,  
6Rebekah-i cheha Jakob kü, “Anjei Esau kü ampai,  
7‘Ngei dihen shekü Shembüpa touei nüng kü moihiman shuohhen shingvaishi 
phaülei shaei mei jüei koei phai cheüei ühshih’ shei eshuohpü ngei danpeih.  
8Hanangkü hapeü, ngei epü nüngi bangei düktuh.  

9Nüngi yemthü touei heih-ei yum cheha nitshüpü nyi deikei; ha yah-ei ngei 
ampai hahhüpükei nemnoei temküjü,  
10nüngi ha yah-ei ampa touei deiyei nyemhahnüng shuohtuh; büpa didai 
shekü büpai nüng kü moihiman yahphahen” shei e.  
11Shejao Jakobi chenyü Rebekah kü, “Veituh, ojei Esau-ü hangmum kohshi 
nyüke, shejao ngelei hangshuwü nyülüki nyüke.  
12Opai ngei kü dükei veijü ngei büpa kü ne-ienelempü vaihen hatü moihiman 
nangjei thaüvaü danghen khih” shei e.  
13Chenyüi büpa kü, “Hapeü, nüngei thaüvaü ngei kü nyemhet; ngelei shah 
mon bangtuh, heihtuh, hathü yah-ei leikei” shei e.  
14Hanangkü büpa heih-ei hathü yah-ei chenyü touei lei, hatü chepai lümpükei 
chenyüi nemnoei temteke.  
15Hapheikü Rebekah-i pinnyüi shemei tuh-ei nyupü Esaulei ashak peü mü 
meipü ngaiyei naü-eepa Jakob kü owhü,  
16hatü pinnyüi yumshuw yah-ei lak hatü mum neshiüpü üng kü jümteke.  
17Hapheikü pinnyüi nemnopü phai, hatü aan cheha Jakob kü shuoh.  
18Hanangkü büpa chepa Isak touei shüei, “Opa” shei nyük, hatü chepai, “Oi, 
hapeü nüng üpaang?” shei jangei e.  
19Jakobi chepa kü, “Ngeiyü nüngei hashongpa Esau hih. Nüngi epükei ngei 
düktepih; paotuh hatü ha hahtü nüngi ngei kü moihimanshih” shei e.  
20Shejao Isaki cheha kü, “Hapeü, mekei etü hajük lomshi dangaokpa?” shei 
phe. Büpai, “Mehenangkü Shembüpa, nüngei Kahvangi ngei kü shuohpeih” 
shei e.  
21Hahepak kü Isaki Jakob kü, “Hingmei ngelei ha Esau nevaipü hi vaipa, ngei 
nyinghen shangmü laki bomei veinüng heihkei” shei e. 
22Hanangkü Jakobi chepa Isak touei heih, hatü büpai bomei veitü, “Ngeü 
payü Jakobei ngeü khih, shejao lak payü Esaulei lak khih” shei e.  

23Büpai büpa nenying; mehenangkü büpalei lakao Esaulei lak kei mum kohshi 
nyu. Hanangkü büpai büpa kü moihiman shuohtük. 
24Büpai, “Nüngü hingmei ngelei hapeü Esau je?” shei phe. Büpai, “Ngei hih” 
shei e.  
25Isaki, “Ngei nüngi cheüpü phai hahtü moihiman yahphanüng ngei touei 
deikei” shei e. Hanangkü büpai ha deiyei shuoh, hatü büpai ha hah, hatü 
büpai yiü-ao deiyei shuoh, hatü büpai hayao ying. 
26Hapheikü chepa Isaki büpa kü, “Ngei yopailei heih-ei ngei kü jüpshih, 
hapeü” shei e.  
27Hanangkü büpai yopailei heih-ei büpa kü jüp, hatü büpa kü büpalei 
ashakviha ngü dümteke, hatü moihimanei e: “Oh ngelei hapeülei ngü-ü 
Shembüpai moihimanpü kah ngü kei khih.  
28Kahvangi nüng kü vangsho nyien, hatü kahdok cheü nyemshuoh; hatü 
hapai hahying hatü yiü changshi nyemdanghü.  
29Nanglakthüi nüng chongnyempho, hatü jatthüi nüng kü aümei nyemkhüm. 
Nüngi nüngei jeihinaüthü shak kü shembü vaituh, hatü anyüi bühpü 
hapeüthüi nüng kü aümei nyemkhüm. Nüng kü thaüvaüpüthü kü thaüvaü 
hettuh, hatü nüng kü moihimanpüthü kü moihiman nyutuh.”  
30Isaki Jakob kü moihiman shuoh-ei temei Jakob chepa toueipü 
vamdaihinüng chejei Esau mei kü shapü aong.  
31Büpaiyao hahying temei chepa touei deiyei büpai chepa kü, “Opa, nüng 
paoei ngei cheüpü hapa hahying hahtü ngei kü moihimanshih” shei e.  
32Chepa Isaki, “Nüng üpaang?” shei phe. Büpai, “Ngeiyü nüngei hashongpa 
Esau hih” shei e.  
33Hahepak kü Isaki nyemshi kheüei, “Ngei kü hahying nemnoei deipü 
üpaang? Nüng peishekü ngei ha hahtü büpa kü moihiman shuohtüktih. 
Hingmei, büpa-üng den kü moihimanpü vaidaihen” shei e.  

34Mechem Esau-i chepai epü shah danpa, büpa wongmü ngeü vamei shahyaki 
thepyaki chepa kü, “Opa, ngei kao moihimanshih!” shei e. 
35Shejao büpai, “Anaüi lueilemei peiyei nüngei moihiman kemei yahlangtih” 
shei e.  
36Esau-i, “Büpa keyü ha kü-üng Jakob shei menpü nevaipü je? Büpai 
shinnyihpai nyipa thahshi ngei kü lueilempeih. Büpai ngelei behepa hean 
yahlang; shaang shao büpai ngelei moihiman yahlangteke” shei e. Hapheikü 
büpai, “Ngei shing moihiman aoei neshiüpü je?” shei phe.  
37Isaki Esau kü, “Ngei büpa nüngei shembü leihütüktih, hatü ngei büpa kü 
büpalei jeihinaüthü peüi büpa chongphohen, hatü hahying, yiü lemphü 
shuohtüktih. Hapeü, ngei nüng kü mehe dükphahenang?” shei e.  
38Esaui chepa kü, “Opa, moihiman hük dangkao nyüla? Opa, ngei kao 
moihimanshih!” shei e, hatü Esau-i ngeüwong anei thep.  
39Hapheikü chepa Isaki büpa kü jangei e: “Veituh, kahdok cheü nenyupülei, 
hatü vangsho nyien neshükpülei nüng chingei chongei nyuhen.  
40Nüngü nüngei yannah-i chingchinghen, nüngi anaü chongphohen, Shejao 
mechem nüng khüei yaonghen, nüngei bhagchong leipü büpalei pang 
ngühtükaokhen.”  

Esau kü Nyemei Jakob Lüdaipü 

41Shaang chepai Jakob kü moihiman shuohtükpü nangkü Esau-i Jakob kü 
jiühit, hatü Esau-i büpa nyingi, “Opa dihen nyih ngoikünyüke; hahepak kü 
Jakob jühen” shei deih.  
42Shejao Esaulei küpjan Rebekah kü ejashingkü Rebekah-i cheha naüeepa 
Jakob nyükei, “Anjei Esau-i nüng jühen küpjan temnyüke.  
43Hanangkü, hapeü, ngei epü bangtuh; nüng Haranei angko Laban amei 
heihdaituh,  
44hatü kansho hük büpa mü,  

45anjei mongshihpü mangdoh thahshi, hatü büpai ha jung mangbe thahshi 
nyutuh. Hapheikü mon ngei shennyak shomei nüng haleipü müei leihen hih. 
Mehekei ngei anjiphen nyihcha hük kü mahtükhen?” shei e.  
46Hapheikü Rebekah-i Isak kü, “Hit am nyüha deih-ei ngei mongshangnyüke. 
Hapa kahdokei nyupü Hit am nyüha hük keipü mü Jakobi shem yemjema 
ngeiyü didaipü-üng meihen khih” shei e.  

Kahbhao 28 

1Hapheikü Isaki Jakob kü nyükei büpa kü moihimantü büpa kü, “Nüng Kanan 
am nyüha hük mao shem teyem.  
2Nüngi Paddan-Aramei anyülei chepa, ambü Bethuel amei heihtuh, hatü 
angko Labanei yiükha hük yahtuh.  
3“Jeiyong Kahvangi nüng kü moihimanhen, nanglak longi dahühen, hatü 
nanglak khongnyü longpü leihühen.  
4Büpai nüng hatü nüngei hühiha kü Abrahamei moihiman shuohhen; nüngi 
shaang benha vaishi nyupü Abraham kü Kahvangi shuohpü ha kahdok nüngei 
vailanghen” shei e.  
5Hapheikü Isaki Jakob shom, hatü büpa Paddan-Aramei Aram am Bethuelei 
cheha Laban, Jakob hi Esau nyilei chenyü Rebekahlei chejei touei heih.  

Esau-i Ishmaelei Yiükha Yahpü 

6Shaang Isaki Jakob kü moihimantü Paddan-Aramei nyüha yahnüng 
shomtükteke shei Esau-i dan, hatü shao Isaki büpa kü moihimantü Kanan am 
yiük teyah shei büpa kü eshuohpü dan.  
7Jakobi chenyü chepa nyilei shah bangei Paddan-Aramei heihdaipü dan.  
8Hanangkü mechem Esau-i Kanan am yiük yahhen chepa Isaki nemongnyu 
shei nyingpa,  
9Esau-i daiyei Abrahamei cheha Ishmaelei yiükha Nebaiothlei chenaü 
Mahalath sheleipü nyühathü kü üei yahteke.  

Jakobi Bethelei Mangh Manghpü 

10Jakobi Beer-sheba tuhtü Haranei layaongei dai.  
11Büpa shing hük ngoiyei nyakdaipü nangkü hatouei paüm. Hatoueipü yaong 
hük yah-ei büpai ha shangjing kü letü shihen lemteke.  
12Büpai kahdok kübü vangsho thahshi thai chantü ha kü vangsho 
phongshanthü phungei aong, shüh-ei shaei mangh mü eeteke.  
13Hatoumü Shembüpai büpa touei yaongtü, “Ngeiyü Shembüpa, ambü 
Abrahamei Kahvang, hatü Isak Kahvang; nüng lempü kahdokü ngei nüng 
hatü nüngei lihilathü kü shuohhen;  
14hatü nüngei lihilathü molo bhihhiphang kei nyuhen, hatü jomphongü 
heong heshü apsha pehe peü lemei daei daihen, hatü nüng hatü nüngei lihila 
homei kahdoknyü nanglak peü moihimanhen.  
15Ngei nüng mü nyuhen, hatü nüng melei daihen, ngei nüng yomhen, hatü 
ngei hapa kahdokei nüng müei leihen. Ngei nüng kü lahpü mangdük thahshi 
ngei nüng netuhphongpih” shei e.  
16Mechem Jakob shipü kübü paopa, büpai, “Hingmei, Shembüpayü hapa 
shingei nyüke, hatü ngei ha nenyingi nyupü khih” shei deih. 
17Büpai nyemei, “Hapa shing meshük nyempüang! Hapayü lebü nevai 
Kahvangei shem khih; hapayü vangsho shaden khih” shei e.  
18Nepphei lomi Jakobi büpai shangjing lepü yaong yah-ei shemnyü kei 
haongtü ha shangkü mainga langteke.  
19Hapa chingnyü kü Luz shei menlangmao büpai hapa shing kü Bethel shei 
men.  
20Hapheikü Jakobi, “Ngei daipü yenlem yangkü Kahvang ngei mü nyuei ngei 
yomjema, hatü hahying shuoh-ei ashakviha owhen yahphüjema,  
21hatü ngei meishi leiyei opalei shem ngoijema, Shembüpayü ngelei Kahvang 
vaihen,  

22hatü ngei shemnyü vaishi haongpü yaongü Kahvangei shem vaihen, hatü 
nüngi ngei kü shuohpü lemphü kübü ngei nüng kü ankhong shuohhen” shei 
lah-ei eteke.  

Kahbhao 29 

Jakob hatü Labanei Yiükha 

1Hapheikü Jakobi nedoh-i büpalei yenlem kü daiyei heong nanglakthülei 
kahdok ngoi.  
2Halei büpai yungkuk hük ha yopailei mi jem lemshi ee; mehenangkü mithü 
kü hapa yungkuk leipü yung yinghamteke. Hapa yungkuk kü küppü yaong 
longshi nyu,  
3hatü mechem halei mithü thaihenshang, mi yombüthüi hapa yaong 
ngowtüktü yung yingtü shao hapa yaong leiyei yungkuk kü küphamteke.  
4Jakobi mi yombüthü kü, “Ngelei jeihinaüthü, am meleipü peiküpa?” shei 
phe. “Hamü Haran leipü” shei jomphongi e.  
5Büpai jomphong kü, “Amphongi Nahorlei chehü Laban nyingnyüla?” shei 
phe. Hathüi, “Nyingnyeih” shei e.  
6Jakobi hathü kü, “Büpa meishi nyüla yo?” shei phe. Jomphongi, “Büpa 
meishi-üng nyüpeih, hatü hatouei büpalei yiükha Rachel mithü müei shaei 
nyüpeih” shei e.  
7Büpai, “Vanghe longi nyüke; shaangü mithü om leihen hepak nevai; 
hanangkü yung yingtü het hahnüng deishihtuh” shei e.  
8“Mithü peü thaihütü yungkuk leipü yaong mangngowtük thahshi hami ha 
düknüng neaokpih. Hapheikü mon hami mithü kü yung yingnyeih” shei 
hathüi e.  
9Mechem Jakobi hathü mü shah eteiyei nyupa, Racheli mithü mütü pei; 
mehenangkü pinnyüao mi yombü nyuteke.  
10Mechem Jakobi cheko Labanei yiükha Rachel, hatü mithü eepa, büpai 
yungkuk leipü yaong ngowtüktü chekolei mithü kü yung yingteke.  

11Hahepak kü Jakobi Rachel kü om kü jüptü wong mü thep.  
12Büpai Rachel kü ngeiyü ampalei shem am hatü Rebekahlei hapeü hih shei 
e. Hanangkü pinnyüi mokei leiyei chepa kü e.  
13Labani chenaüei hapeü Jakob jung danhinüng büpai büpa mü pongnüng 
mok; büpai büpa kü khaaitü om kü jüptü shemei müei lei, hatü Jakobi Laban 
kü lemphüli ejateke.  
14Labani büpa kü, “Nüngü ngelei hapeü hatü ngelei iy” shei e. Jakob büpa mü 
lenyang hük nyuteke.  

Jakobi Nyüha nangkü Laban Chongphopü 

15Labani Jakob kü, “Nüngü ngelei shem am vaipai shei meheyao nevaipü kü 
dou dükei nyuhen je? Nüngi mehe lat yahhahhüpa ngei kü eshih” shei e.  
16Shaang Labanei yiükha nyi nyu; hashongnyü-ü Leah hatü naü-eenyü-ü 
Rachel nyu.  
17Leah-ü mük wong nekoh-i nyu, shejao Rachelü veijü bamhüshi hatü nela 
meishi nyu.  
18Jakobü Rachel mü bamteiyei nyu, hatü büpai, “Ngei nüngei yiükha naü-
eenyü shing bong nyet ngei nüng chongphohen hih” shei e.  
19Labani, “Mih kü shuohlei meyü pinnyü-ü nüng kü shuohpüüng meihen; 
hanangkü ngei mü nyutuh” shei e.  
20Hanangkü Jakobi Rachel yahhen nangkü bong nyet thahshi chongphoei 
nyu, shejao büpai pinnyü kü bampü nangkü nyih maani mon keiha peihdai.  
21Hapheikü Jakobi Laban kü, “Ngei kü nyüha yahshih, ngei pinnyü mü shem 
yemhen hih; mehenangkü itteipü nyih ngoiteke” shei e. 
22Hanangkü Labani shennyakthü peü kü nyükei yiükjing mo ühteke. 
23Shejao mechem om dhüpa, büpai cheha Leah müei deiyei Jakob kü shuoh, 
hatü büpai pinnyü mü paümteke.  
24Labani cheha chongphohen shingvaishi nyüha aa Zilpah shuoh.  

25Mechem shin paoei veipa, hapayü Leah vaidaitü nyu. Hanangkü Jakobi 
Laban kü, “Nüngi ngei kü mehe lingphopa? Ngeiyü Rachel yahhen nangkü 
nüng chongphopeih, vaila? Mehekei nüngi ngei kü lueilemnya?” shei e.  
26Labani, “Hamei vanglemi nya vaipü doi kü mangdai-i naüpeü shong doi 
daihen vanglem neshiüpih.  
27Hapa yiük yahpü hatyang peihhütuh; hapheikü ngei nüng kü Rachel 
shuohhen hih, hatü ha nangjei shao bong nyet nüngi ngei chongphotuh” shei 
e.  
28Jakobi hapakei chongphoei nyu. Büpai Leah mü hatyang hük peihpheikü 
Labani büpalei yiükha Rachel Jakobei nyüha vaihen shuoh. 
29Labani cheha Rachel chongphohen nyüha aa Bilhah shuoh.  
30Jakobi Rachel mü nyuei dai, hatü büpai Leah mao Rachel kü nyeishi bam. 
Büpai shao bong nyet thahshi Laban chongphoei nyu.  
31Mechem Shembüpai Leah kü nebamnyu shei veiaokpa, Shembüpai Leahlei 
naü uoshing ap, shejao Rachelü nyülan leitükhü.  
32Leah büm nekongi lei, hatü yeshang hük büh. Pinnyüi naü kü, Reuben shei 
men. Mehenangkü pinnyüi, “Shembüpai ngelei mongshang eepü nangkü 
hingmei shaangü ngelei bahai ngei kü bamphahen” shei e.  
33Shao pinnyüi büm nekongi lei, hatü yeshang hük büh, hatü pinnyüi, “Ngei 
kü nebamnyu shei Shembüpai danpü nangkü büpai hayao ngei kü shuohpeih” 
shei e. Hanangkü pinnyüi naü kü Simeon shei men.  
34Shao pinnyüi büm nekongi lei, hatü yeshang hük büh, hatü pinnyüi, “Sheyü 
ngelei bahai ngei mü-üng nyeinya shepei khaaiyei chongkahen; mehenangkü 
ngei büpa kü yeshang jem büh-ei shuohtepih” shei e. Pinnyüi naü kü Levi 
shei men.  
35Shao pinnyüi büm nekongi lei, hatü yeshang hük büh, hatü pinnyüi, 
“Shinnyihpü shan keyü ngei Shembüpalei men longhen” shei e. Hanangkü 
pinnyüi naü kü Judah shei men. hajük kü pinnyüi hapeü ne-angi dohdai.  

Kahbhao 30 

1Mechem Racheli Jakob kü naü hükao nebühja shei veiaokpa, pinnyüi chenya 
kü mükhakei deih. Hanangkü pinnyüi Jakob kü, “Ngei kü naü yahshih, hei 
nevaijema ngei didaihen hih” shei e.  
2Jakobi Rachel kü mongshih-ei, “Nüngi hapeü nekohen mü shümei tuhhen 
mü ngeiyü Kahvang je?” shei e.  
3Hapheikü pinnyüi, “Ngelei aa lanyü Bilhah ha khih. Nüngi pinnyü mü 
jemtuh, hatü pinnyüi ngei shing naü nyembühkei, hatü ngeiyao pinnyü 
homei hapeü danghen” shei e.  
4Hanangkü pinnyüi büpa kü Bilhah deiyei nyüha vaihen shuoh, hatü Jakobi 
pinnyü mü jem,  
5hatü Bilhah büm nekongi lei, hatü Jakob kü yeshang hük bühjateke. 
6Hahepak kü Racheli, “Kahvangi ngei dah shakhüteke; büpai ngei khümpü 
danei yeshang hük shuohteke” shei e. Hanangkü pinnyüi naü kü Dan shei 
men.  
7Rachelei aa lanyü Bilhah-i shao büm nekongi lei, hatü Jakob kü yeshang hük 
bühjateke.  
8Hahepak kü Racheli, “Ngei onya mü mangpü vehok hokpeih, hatü ha ngei 
neüpeih” shei e. Hanangkü pinnyüi naü kü Naphtali shei men.  
9Mechem Leah-i sheyü pinnyü hajük kü hapeü neshiü shei nyingpa, pinnyüi 
pinnyülei aa lanyü Zilpah deiyei Jakob kü nyüha vaihen shuoh. 
10Leahlei aa lanyüi Jakob kü yeshang hük bühjateke.  
11Hahepak kü Leah-i, “Meshük lashüh meipüang!” shei e. Hanangkü pinnyüi 
naü kü Gad shei men.  
12Leahlei aa lanyü Zilpah-i Jakob kü nyipabü yeshang hük bühjateke.  
13Leah-i, “Ngei meshük mongongpüang! Nyüha peüi ngei kü mongongpü” 
nyükphahen shei e. Hanangkü pinnyüi naü kü Asher shei men.  

14Wheat hah vetpü hepak kü Reuben kahlei sha, hatü moipaipü dangei koei 
chenyü Leah kü shuoh. Hahepak kü Racheli Leah kü, “Anhai kopü moipaipü 
ngei kao maani yahshih” shei e.  
15Shejao pinnyüi pinnyü kü, “Nüngi ngelei baha yahlangpü hapaiyao 
nechangang je? Nüngi ngelei hapeüi kopü moipaipü-ao yahhen je?” shei e. 
Racheli, “Meiteke, anhai kopü moipaipü nangjei sheya nüngi Jakob mü 
shituh” shei e.  
16Hanangkü mechem Jakob om mü kah leipü aongjapa, Leah-i büpa mü 
pongteinüng heih-ei pinnyüi, “Sheya nüng ngei mü shihen; mehenangkü 
ngelei hapeüi kopü moipaipü shuohtü ngei nüng shaklangtih” shei e. 
Hanangkü ha ya büpai pinnyü mü paüm.  
17Leah-i phoppü Kahvangi dan, hatü pinnyü büm nekongi lei, hatü Jakob kü 
ngapabü yeshang hük bühjateke.  
18Hapheikü Leah-i, “Ngei ngelei aa lanyü ngelei baha kü shuohpü nangkü 
Kahvangi ngei kü hapa shuohpeih” shei e. Hanangkü pinnyüi naü kü Issakhar 
shei men. 
19Leah-i shao büm nekongi lei, hatü Jakob kü vokpabü yeshang hük 
bühjateke.  
20Hahepak kü Leah-i, “Kahvangi ngei kü douvang thintho hük shuohteke. 
Sheyü ngelei bahai ngei kü dhüm kohshi nophahen; mehenangkü ngei büpa 
kü yeshang vok thahshi bühtepih” shei e. Hanangkü pinnyüi naü kü Zebulun 
shei men.  
21Kanja angpheikü pinnyüi yiükha hük büh, hatü pinnyü kü Dinah shei men.  
22Hapheikü Kahvangi Rachel deih-ei dang; büpai pinnyü phoppü dan, hatü 
pinnyülei naü uoshing apteke.  
23Pinnyü büm nekongi lei, hatü yeshang hük büh, hatü pinnyüi, “Kahvangi 
ngei kü lohpü yahlangteke” shei e.  

24Pinnyüi naü kü Joseph shei men, hatü “Kahvangi shao ngei kü yeshang üei 
nyemyahpha!” shei e.  

Laban Lomoh-ei Jakob Dapüshepü 

25Racheli Joseph bühpheikü Jakobi Laban kü, “Ngei ngelei nyübüh kahdok 
yemei leihen ngei shomtuh.  
26Nyüha hapeü nangkü ngei hajük nüng chongphotükpü ngei kü hathü 
yahshih, hatü ngei leidaihen hih. Ngei meshük nüngei dou dükei nyüpa nüngi 
nyingei nyüke” shei e. 
27Shejao Labani büpa kü, “Nüngi ngei kü bamei deihjema, haleiüng 
chongkütuh. Nüng nyupü nangkü Kahvangi ngei kü moihimanpü khih shei 
phongyompai nyingteke” shei e.  
28“Nüngei lat meshük vam, ha ngei nüng kü shuohhen” shei e.  
29Jakobi büpa kü, “Ngei nüng shing meshük dou düktepa, hatü ngei jungpü 
homei nüngei yemhimak meshük datepa, ha nüngi nyingei nyüke.  
30Ngei peishekü nüng maani angpü sheyü longi dateke, hatü ngei melei nyu, 
Shembüpai nüng kü moihimanteke. Shejao shaang ngei ngelei shemong shing 
mechem dükhahhen?” shei e.  
31“Ngei nüng kü mehe shuohhenang?” shei phe. Jakobi, “Ngei kü meheyao 
teyahpha” shei e. “Shejao nüngi ngei kü hapa dou hük mon dükphüjema ngei 
nedoh-i nüngei mithü haümei yomei nyukahen” shei e.  
32“Ngei shinnyih nüngei yemthü kü veiyei daishah, hatü mi hi yum meshük 
kü shahngpü hatü ampünyampü ow kohshi chongkahen, hatü mi cheha 
nyakla kemei ngelei lat vaihen. 
33Ngoikahen nyih kü ngei shahhing epü ne-epü nüngi yopai-i nyingdaihen. 
Nüngi shuohpü ngelei lat kü veinüng nüng peijü shahngpü hatü ampünyampü 
neshiüpü yum nevaijü nyakla nevaipü mi chongküjema, hayü gühpü khih 
shei deihtuh” shei e.  
34Labani, “Oma, nüngi epükei dükshah” shei e.  

35Shejao hapa nyih büpai shahngpü nevaijü ampünyampü yum chebaongthü 
hatü chenyüthü hatü shola ow kohpü yumthü, hatü mi nyakla kemei yah-ei 
chehathü kü veihen shuohtük.  
36Hapheikü büpai nyih jem lem kü Jakob mebü yanei lüdai; Jakob payü aopü 
mithü kü veiyei nyu.  
37Hahepak kü Jakobi poplar, almond hatü plane pükaothü louh-ei hapa 
püshuw ammeinyamei nyiuktükpü nangkü pükaothü ammeinyamei nyuteke.  
38Büpai hathü yah-ei yemthü yung yingteipü shing she philei haüteke; 
mehenangkü yemhimakthüi yung yingnüng leijü li shuohhamteke.  
39Hanangkü mechem yumthüi ha pükaothü touei cheha shaanhenshang, 
shahngshi hatü ammeinyamei mon shaanteke.  
40Jakobi mithü kemei yum mü khaatei tuh, hatü yemthü peü shahngpü hatü 
ampünyampü Labanei yemthü philei meeshi tuh. Hapa keiha büpai Labanei 
yemthü mü nevuki büpalei mithü hayaoha tuh.  
41Mechem büm meipü yemthüi cheha yahhen, Jakobi yungkukei hathü touei 
pükaothü haü, hatü yemthüi hatouei li yahteke,  
42shejao büm nemeipü yemthü touei büpai pükaothü nehaüshuoh. Hanangkü 
büm nemeipü yemthü peü Labanei vai, hatü büm meipü kemei Jakobei 
vaiteke.  
43Hapa keiha hapa shennyak longi shemmei lei, hatü yemhimakthü, nyüha 
baha aathü, ut hatü gadu longi angteke.  

Kahbhao 31 

Jakob Laban Toueipü Lüdaipü 

1Shaang, “Jakobi opalei mop kemei yahlangteke, hatü shaang nyupü kemei 
opalei mop hih” shei Labanei chehathüi eteipü Jakobi dan. 
2Shao Jakobi sheleipükei Labani büpa kü nenonyu shei veiaok. 
3Hahepak kü Shembüpai Jakob kü, “Ambü ampalei kahdok hatü jeihinaüthü 
yemei leituh, hatü ngei nüng mü nyukahen” shei e. 

4Hanangkü Jakobi büpalei mi nyupü kahlei Leah hi Rachel nyi kü shakei shei 
shah shomei nyük,  
5hatü jiji kü, “Sheleipükei ampai ngei kü bamei nenonyu shei ngei nyingteke, 
shejao opalei Kahvang payü ngei mü nyüpeih.  
6Ngelei wong kempai ampa chongphoei nyupü anji-i nyingei nyüke,  
7shejao ampai ngei kü lueilem, hatü ngelei nanglat anpa thahshi 
yeiyatükpeih. Shejao büpai ngei kü lak shihhen Kahvangi nehanpeih” shei e.  
8Mechem ampai, “Ampünyampü yemhathü kemei nüngei vaituh” shei epa, 
mithü kemei ow shahngshi mon shaanteke. 
9Hapa keiha Kahvangi ampalei yemhimak moihiman yahlangtü ha ngei kü 
shuohpeih.  
10Yemhimakthü li yahpü hepak kü ngei mangh hük manghpeih hatü ha kü 
ngei ngangei veishingkü yum chebaong li shuohpüthü kemei nyangshi amshi 
hatü shahngshi eepeih.  
11Kahvangei phongshani mangh mü ngei kü, “Jakob” shei nyük, hatü ngei, 
“Ngei hammü nyüpeih” shei e.  
12Büpai ngei kü, “Veituh, li shuohpü yumbaongthü kemei nyangpü, ampü 
hatü shahngpü yumbaongthü mon nyüke; mehenangkü Labani nüng kü 
dükpü ngei eeteke.  
13Ngeiyü nüngei shemnyü thiteiphuei haongpü hatü ngei kü vangpüshuwpü 
hük lingpü shing Bethel leipü Kahvang. Shaang hapa kahdok tuhtü nüngei 
nyübüh kahdok yemei leituh” shei eteke.  
14Hahepak kü Rachel hi Leah nyi-i, “Opalei shemei henji shing phaihan 
nevaijü mükjüp meheyao aoei nyüla?  
15Büpai henji kü kung am kü kei noteke. Büpai henji yutük, hatü henji shing 
shuohpü lop kemei notükkem.  
16Kahvangi opa leipü yahlangpü mop kemei jenei, hatü hapeüthülei; shaang 
Kahvangi nüng kü mehe e, hapakei düktuh” shei e.  

17Hanangkü Jakobi nyühihathü kemei ut kü uohü,  
18hatü yemhimak kemei mütü büpai Paddan-Aramei nyushi yowpü mop 
kemei kotü Kanan kahdokei chepa Isak yemei leihen layaong.  
19Shaang Labani mimum japhen dai, hatü Racheli chepalei shem kahvang 
lajei güh-ei lüdai.  
20Shao Jakobi Aram am Laban kü luteke, ha lappai, büpai büpa kü jom 
nyaidaihen jung ne-eshuoh.  
21Hanangkü büpai angpü peü kotü Euphrates yung homei Gilead phaüshang 
kahmük lemei dai.  

Labani Jakob She Yeipü 

22Nyih jem pheikü Jakob nyaidaiteke shei Laban kü eshuohteke. 
23Hanangkü büpa mü shem am mütü nyih nyet thahshi changei daiyei Gilead 
phaüshang kahmükei büpa phei thah.  
24Shejao Aram am Laban touei yanüng mangh mü Kahvang yiüei büpa kü, 
“Jakob kü ten vaituh mei vaituh shah phahükao neehen lituh” shei e.  
25Labani Jakob she yeiteke. Shaang Jakobi phaüshang kahmükei ashakshem 
ve, hatü Labani büpalei shem am mü Gilead phaüshang kahmükei baümtap 
ve.  
26Labani Jakob kü, “Nüngi mehe dükpa? Nüngi ngei kü luphongtü ngelei 
yiükhathü vehok leipü yeppüthü keiha müei deilangteke.  
27Mehekei nüngi ngei luphongtü ngei kü ne-e-i joei daipa? Ngei nüngü 
mongongmongleshi tambourin hatü harp vüngei kesho lokei shomhah 
shepeih.  
28Nüngi hüpeüthü kü om kü jüphen hatü ngelei yiükha nyi kü nyu-e shei 
ehenao nehan. Nüngi ngadou dükteke. 
29Ngei nüng kü lak shihhen aokshi nyüpeih, shejao meya ampalei Kahvangi 
ngei kü, ‘Jakob kü ten vaituh mei vaituh shah phahükao ne-ehen lituh’ shei 
ephopeih.  

30Shaang nüngü ampalei kahdokei leihen ongyangpü nangkü leidainyu khih, 
shejao nüngi mehekei ngelei shem kahvang lajei gühpa?” shei e.  
31Jakobi Laban kü, “Nüngi nüngei yiükhathü aetei tuhlangphahen khih shei 
nyemei deihpü nangkü ngei daipeih.  
32Shejao üpalei lakei nüngei kahvang nyukahenshang yemmü tetuh. Jenei 
jeihinaüthü nyushi nüngei douthü meheyao nyülashang veituh, chongküjema 
yahlangtuh” shei e. Racheli hapa kahvang lajei güh-ei yahpü Jakobi nenyingi 
nyu.  
33Labani Jakobei ashakshemei shüei yem; hapheikü Leahlei ashakshem hatü 
aa lanyü nyilei ashakshemei shü, shejao büpa ha nedang. Büpai Leahlei 
ashakshem leipü vamei Rachelei ashakshem mongei shü.  
34Racheli hapa shem kahvang lajei yah-ei ut dokshang uoshing phangei hütü 
ha kü pinnyü uodai. Labani ashakshem yiukeiyatei yem shejao nedang.  
35Pinnyüi chepa kü, “Ngei nüng touei neyaongaokpü kü mongtemang; 
mehenangkü ngei hangha tenei nyüpeih” shei e. Hanangkü büpai peü yemjao 
büpalei shem kahvang lajei nedang.  
36Hahepak kü Jakobi Laban kü mongshih-ei, “Ngei mehe nejiüi dükphopa? 
Ngei kü hapakei mongshih-ei ngei kü changhen mü ngei mehe mang nyüpa?  
37Nüngi ngelei dou kemei kü yemjao nüngei dou meheyao dangla? Ji aa kü 
üpa jiü, üpa nejiüpüshang lekei nyinghen shangmü nüngei shennyak hatü 
ngelei shennyakthü hatouei yaonghütuh.  
38Bong kukha thahshi ngei nüng mü nyuteke; nüngei mi hi yumthüi cheha 
neshaani nenyu hatü ngei nüngei mi cheha hükao jüei nehah.  
39Phaüyemi nüngei yem hahtükjao, hapa kü ngei-i mon shemhampeih; 
hapakei mahpü khih shei ngei nüng kü ha jung eyei nenyuham. Nyakhingai 
kü gühlangpü kemei kü nüngi ngei kü shemtuh shei ehampeih.  
40Ngei hapakei ponghah-ei nyupeih: Nyihnüng shaampai, hatü yanüng 
wohongpai hanghipeih, hatü ngei meishi neshinechongi nyupeih.  

41Bong kukha thahshi ngei nüngei shemei nyupeih; bong anpüali thahshi 
nüngei yiükha nyi nangkü chongpho, hatü bong vok thahshi nüngei mithü 
veipeih, shejao nüngi ngelei lat anpa thahshi yeiyahüpeih.  
42Ngelei opalei Kahvang, Abraham Kahvang nenyulangmeyü hingmei nüngi 
ngeiyü lakkong leishihshah shepeih. Shejao Kahvangi ngei ponghahpü hatü 
ngei nyiueinangei dükpü eeyei meya büpai nüng kü lohpü khihma” shei e.  

Jakob hi Laban Nyi Vangteipü 

43Hapheikü Labani Jakob kü, “Yiükha nyiyao ngelei yiükha, naüthüao ngelei 
naüthü, yemhimakthü hatü eepü kemei ngelei, shejao ngelei yiükha nyi hatü 
jijinyi-i bühpü hapeüthü nang ngei shinnyih mehe dükaoknüng?  
44Kei, ji shinnyih vangpüshuwpü hük lingshah, hatü hapai ji aa kü denpü hük 
vaihen” shei e.  
45Hanangkü Jakobi yaong hük yah-ei shemnyü vaishi haong,  
46hatü Jakobi büpalei nanglakthü kü, “Yaong thaituh” shei e, hatü jomi 
yaong thaiyei shüngtü hatouei hahying.  
47Labani hapa kü Jegar-Sahadutha shei men, shejao Jakobi ha kü Galeed shei 
men.  
48Labani, “Shinnyih hapayü ji aa kü denpü yaong khong” shei e. Hanangkü 
hapa kü Galeed shei men.  
49Hapa kü Mizpah shemnyü sheiyao men; mehenangkü büpai, “Ji yanei 
nyujao Shembüpai ji kü veishi nyemnyu.  
50Nüngi ngelei yiükha nyi kü nemei-i dükjü nevaijü jiji mü lenei shao nyüha 
yahjü ngei ha nenyingjao Kahvangü ji aa kü denbü shei deih-ei dangtuh” shei 
e.  
51Hahepak kü Labani Jakob kü, “Hapa yaong khong kü hatü hapa shemnyü 
ngei ji aa kü tuhpü kü veituh.  

52Hapa yaong khong hatü shemnyü-ü denpü hük; ngei hapa yaong peih-ei 
nüng mü hoknüng neheihhen, hatü nüngiyao hapa yaong peih-ei ngei mü 
hoknüng neheihhen.  
53Ji aa kü Abraham Kahvang hatü Nahor Kahvangijijilei chepalei Kahvangi 
shah nyemphen” shei e. Hanangkü Jakobi chepa Isaki khümpü Kahvang men 
kü,  
54büpai hapa shangtaolei jakpü moila shuoh, hatü shem am kü halei 
hahyinghen nyük, hatü jomi halei hahyingtü vangnyakpü thahshi phaüshang 
kahmükei nyu.  
55Nepnüng lomi Laban paoei yiükha nyi hatü hüpeüthü kü om kü jüptü 
moihiman shuohtü yanei shem yemei leidai.  

Kahbhao 32 

Jakobi Esau mü Pongteihen Tempü 

1Jakob leishingkü Kahvang phongshan büpa mü pong.  
2Mechem Jakobi hathü eepa, büpai, “Hapayü Kahvangei baümtap!” shei e. 
Hanangkü büpai hapa shing kü Mahanaim shei men.  
3Jakobi büpa shekü Edom kahmük Seirlei chejei Esau mü pongnüng 
phongmokbüthü shom.  
4Büpai hathü kü, “Amphongi ojei Esau kü hapakei etuh, nüng chongphobü 
Jakobi hapakei enyüke: ‘Ngei Laban mü benha kei nyuei shinnyih thahpeih,  
5ngei mohoh, gadu, mi, nyüha hatü baha aathü longi nyüpeih, hatü ngei 
ngelei shembü touei nüngi shinshangei nyemdeihpha shei hapa ehen 
shompeih’ ” shei ehen eteke.  
6Phongmokbüthü Jakob touei leiyei, “Hamphong anjei Esau touei peitih hatü 
büpa mü shennyak kho ali mütü nüng mü pongteinüng heihkünyüke” shei e.  
7Hahepak kü Jakob longi nyemei mongshang, hatü büpai büpa mü nyupü 
shennyak, mi, mohoh, utthü kemei khong nyi vaishi hanteke,  



78 

 

 
   Daülangpü Laihing 

© 2005, Bible Society of India. 
 

 
 

 

8mehenangkü büpai, “Esau-i khong hük touei peiyei jütükjao hükpa payü 
aokahen shei deih.”  
9Hapheikü Jakobi, “Oh ngelei opa Abraham Kahvang, hatü Isak Kahvang, 
ngei kü, ‘Nüngei kahmük hatü jeihinaü touei leituh hatü ngei meipü 
dükphahen hih’ shei epü Oh Shembüpa,  
10nüngei chongphobü kü nüngi bampü hatü shahhing epü khongkü maanpü 
hükao ngei yahhen neshangangpih. Ngei lenshuoh mon notü Jordan 
yungdang homei daipeih, shejao shaang ngei khong nyi leiteke.  
11Ojei Esaulei lak kübü ngei yangshih; büpa peiyei ngei hatü nyühihathü peü 
jütükhen khih shei nyemnyüke.  
12Shejao nüngi, ‘Ngei nüng dahüshehühen, hatü nüngei hühihathü ienüng 
neaoki yungching bhihhiphang keiha leihühen shei epeih’ shei büpai phop.”  
13Büpai ha ya halei paüm, hatü büpai angpü kübü büpai chejei Esau kü 
thintho shuohhen jeteke;  
14yum chenyü kho nyi, chebaong kukha, mi chebiha kho nyi hatü 
chebaongha kukha,  
15ut chenyü cheha omshi kukha, mohoh chenyü pinyi, hatü mohohbaong an, 
hatü gadu chenyü kukha hatü chebaong an jeteke.  
16Büpai hathü peü büpalei chongphobüthüi veihen yemlem laolao khongtü 
shuoh-ei büpai eteke, “Ngei shekü kamtuh hatü yemlem khong hi khong aa 
kü khaatteishi mütuh” shei e.  
17Büpai peü mü sheleipü khongkü, “Mechem ojei Esau am mü pongei, 
‘Ammei shembü üpaang? Am melei dainya? Hatü am mü nyupü yemthü 
üamei ang?’ shei phephüjü,  
18amphongi, ‘Hathüyü nüngei chongphobü Jakobei yemthü khih, hatü 
hathüyü ngelei shembü Esau kü thintho shompü khih hatü büpayü ham 
ngaümpheilei nyüpeih’ shei etuh” shei e.  

19Büpai hapakei nyipabü jempabü hatü hapheikü müpüthü peü kü, 
“Amphongi Esau pongjü aihük mü etuh,  
20hatü ‘Nüng chongphobü Jakobü ngaümpheilei nyüpeih’ shei etuh” shei e. 
Mehenangkü büpai, “Ngei hathü thintho ngei shekü leishihpai, hatü hapheikü 
ngei büpa mü pongteipai büpa mongonghühen hatü büpai ngei mongongshi 
yahhen” shei deih.  
21Hanangkü büpa shekü thintho shomei leishihtü büpa ha ya baümtapei 
paümteke.  

Jakobi Penielei Bhowpü 

22Ha ya-üng büpai chenyüha nyi, aa lanyü nyi, hatü hapeüthü jom anpühük 
mütü Jabbok yungyen homei dai.  
23Büpai hathü yah-ei yung homei shom, hatü lemphü shomtük.  
24Jakob büpa monha nyu, hatü shennyak hüki vangngaipü thahshi büpa mü 
bhowteke.  
25Mechem hapa shennyaki Jakob mü bhowpü neneüaokhen khih shei 
nyingpa, büpai shüng kü bheitü shüng jeihtük.  
26Hapheikü hapa shennyaki, “Vangngaikünyüke, ngei lüdainyeih” shei e. 
Shejao Jakobi, “Nüngi ngei kü moihiman mangshuoh thahshi ngei-i nüng 
nedeishihpih” shei e. 
27Hanangkü büpai büpa kü, “Nüngei men mekeiang?” shei phe. Büpai, 
“Ngelei menü Jakob” shei e.  
28Hahepak kü hapa shennyaki, “Nüng kü hajük kü Jakob shei nenyükhen 
shejao Israel shei nyükhen; mehenangkü nüngi Kahvang hatü hangku mü 
bhowei neütükteke” shei eteke.  
29Hahepak kü Jakobi, “Chingmeilemlingei nüngei men eshih” shei e. Shejao 
hapa shennyaki, “Nüngi mehekei ngelei men phenya?” shei e, hatü halei 
büpai büpa kü moihiman.  

30“Hanangkü Jakobi hapa shing kü Peniel shei men; mehenangkü büpai ngei 
Kahvang dhe dhe gongei eetepih shei e, shejao ngelei yangnyu yangei 
nyüpeih” shei e. 
31Büpai shüng kü tüngei khoyaki Peniel homei daishingkü vanghe aong.  
32Hanangkü shinnyih thahshi Israel ami shüngbaong kübü hak nehahnyih; 
mehenangkü büpai Jakob kü shüngbaong kübü hakbhom kü bheiteke.  

Kahbhao 33 

Jakob hi Esau Nyi Pongteipü 

1Shaang Jakob ngangei veishingkü Esau-i büpa mü shennyak kho ali mütü 
peijaei ee. Hanangkü büpai Leah hi Rachel nyi hatü aa lanyü nyi kü naüthü 
hanei shuoh.  
2Büpai yiükphüthü mü jomei hapeüthü shelei shaonghü, hapheikü Leah hatü 
chehathü, hatü shompülei Rachel hi Joseph nyi mühüteke.  
3Büpa jom shelei shaong, hatü chejei ngoiyaki nyetpa thahshi kahdokei 
aümei shateke.  
4Shejao Esau büpa mü pongnüng heih-ei büpa kü üng kü khaaitü om kü jüp, 
hatü jiji thep.  
5Hapheikü Esau chiyei veishingkü nyüha hapeüthü eeteke. “Nüng mü leipü 
hathü üamang?” shei phe. Jakobi, “Hathüyü nüngei chongphobü kü Kahvangi 
phahjiyei shuohpü hapeüthü khih” shei e.  
6Hapheikü yiükphüthü jomei hapeüthü mü ngoiyei aümei sha;  
7Hapa keiha Leah hatü hapeüthü ngoi hatü aümei sha, hatü shomshi Joseph 
hatü Rachel nyi ngoiyei aümei sha.  
8Esau-i, “Ngei heüpü khongü meheang?” shei e. Jakobi, “Hathüyü nüngi 
phahjiyei nyemdeihpha shei shuohpeih” shei e.  
9Shejao Esau-i, “Naüpeü, ngelei peü changshi nyüpeih; naüpeü, nüng shing 
tuhhahtuh” shei e.  

10Jakobi, “Hapakei nevai, chingmeilemlingei nüngi phahjiyei deihjema nüngi 
ngelei lak leipü hapa thintho yahtuh; hingmei nüngei dhe eepeyü Kahvang 
dhe eepükei khih; nüngi ngei hapakei bamei yahteke.  
11Nüng shing leipü ngelei thintho yahtuh; mehenangkü Kahvangi ngei kü 
phahjiyei nopü nangkü ngei napü kemei nyüpeih” shei e. Hanangkü büpai 
büpa kü yahtuh shei nyean, hatü ha büpai yah.  
12Hapheikü Esau-i, “Jen chemi leishah, ngeiyao nüng mü leiküshah” shei e.  
13Shejao Jakobi büpa kü, “Hapeüthü wong nekoh, hatü yemhimak 
maanpüthü longi junghen mü nyüke, hatü hathü nyih hük lomei müei 
kamjema didaikemhen khih shei nüngi nyingei nyüke. 
14Nüng ngei shekü leiyei chongkei, ngei youngmü yemhimak hatü hapeüthü 
kampü aimü leiyei Seirlei nüng touei ngoikahen” shei e.  
15Hanangkü Esau-i, “Shejema ngelei shennyak hanei nüng mü tuhphapeih” 
shei e. Shejao büpai, “Mehekei nüngi ngei kü hajük shinshangei deihnya?” 
shei e.  
16Hanangkü ha nyih Esau Seir yemei leidai.  
17Shejao Jakob payü Sukkoth lemei lei, hatü büpai laophü hatü yemhimakthü 
shing tapshaü chan; hanangkü hapa shing kü Sukkoth shei men.  

Jakob Shekhem Ngoipü 

18Hapheikü Jakobi Paddan-Aram leipü Kanan kahdok Shekhem chingnyülei 
meishi leiyei ngoi, hatü chingnyü haolei baümtap ve, 
19hatü büpai Shekhemei chepa Hamor leipü lop kho hük shuohtü kahdok hük 
shakei ashakshem veteke.  
20Halei büpai moidü hük ling, hatü ha kü El-Elohe Israel shei menteke.  

Kahbhao 34 

Dinah Shüei Yahpü 

1Nyih hük Jakob hatü Leah nyilei yiükha Dinah-i Kanan am nyühathü hanei 
thümhen dai.  

2Mechem Hiv am Hamorlei cheha Shekhem, hapa moidoi kü longpü 
shennyaki pinnyü eepa, büpai pinnyü yepei douten dük.  
3Büpai Jakobei yiükha Dinah kü mong kempai bam hatü shahmei eyei pinnyü 
yawhhen khe 
4Hanangkü Shekhemi chepa Hamor kü, “Hapa nela ngelei nyüha vaihen 
yahhüangke” shei e.  
5Shaang Shekhemi büpalei yiükha Dinah tentükteke shei Jakobi dan, shejao 
chehathü kemei laophülei yemhimakthü müei kahlei shadaikempü nangkü 
büpai hathü mangaong thahshi meheyao nedük. 
6Shekhemei chepa Hamor-ü Jakob mü ha nang eteihen heih-ei nyu, 
7hatü Jakobei chehathü kah leipü aongei nyu. Mechem jomphongi ha danpa, 
jomphong longi mongshang hatü mongshihteke, mehenangkü büpai 
nedükhen dou dükei Jakobei yiükha tentükpai Israel am kü ne-ienelem 
veüpong shuohteke.  
8Hamor-i jomphong kü, “Hapeü Shekhemi ammei yiükha kü longi bamnyüke. 
Chingmeilemlingei büpa mü shem yemhütuh.  
9Jen aa kü yiükyah lashomteipü nyushah.  
10Am ham mü nyutuh; kahdokü am shing bhashahshi nyüke; halei nyuei bhei 
leih-ei angeideiyei nyutuh” shei e.  
11Shekhemiyao Dinahlei chepa hatü jeihinaüthü kü, “Ammi ngei kü phahjiei 
deihshih, hatü ammi mehe yühen ngei ha yahphahen hih.  
12Ammi mongpüshük yiükhalei lat hatü thintho yütuh; ammi meshük yü ngei 
shuohhen; ammei yiükha mon ngelei nyüha vaihen yahshih” shei e.  
13Jomei naüpeü Dinah mangtükpü nangkü Jakobei hapeüthüi Shekhem hatü 
chepa Hamor nyi kü ühing kohshi eteke.  
14Jomphongi jiji kü, “Hami shuw nejaptükpü am kü hamei naüpeü shem 
yemhühen neaokpih; mehenangkü hayü ham shing shanghah longpü hih.  
15Amao ham keiha baha kemei shuw japtükjü mon hami monghen.  

16Hapa dükjü mon hami hamei yiükhathü am kü shuohhen, hatü hami ammei 
yiükhathü yahhen, hatü hamao am mü nyuei nanglak hük leihen. 
17Shejao ammi ham epü nebangi shuw nejaptükjema, hami hamei yiükha 
yah-ei lüdaihen” shei e.  
18Jomphongi epü shah kü Hamor hatü Hamorlei cheha Shekhem nyiyü 
mongongei deih,  
19hatü hapa nethepai neka-i epükei dük; mehenangkü büpai Jakobei yiükha 
longi lüm. Büpayü jom shem kü peü mü shongnyü nanglak nyuteke.  
20Hanangkü Hamor hatü cheha Shekhem nyi-i jomei chingnyü penyüshalei 
shahthai shingei peiyei shennyakthü kü,  
21“Hathü shennyakü jen mü longi küphü mei khih; jom jenei kahdokei nyuei 
halei bhei leih-ei nyemnyu; jom shingao kahdok changshi nyüke. Jeni jomei 
yiükha hatü jomi jenei yiükha yah-aokhen.  
22Shejao jomi jen mü nanglak hük leiyei nyuhenü laphen hük nyüke; hayü jen 
bahathüiyao jom kei shuw japhen vongbong shei enyüke.  
23Jomei yemhimakthü, jomei mopthü hatü lebü yemhimak kemei jenei 
nevaihen je? Hanangkü jomi epü kü jeni bangshah hatü jom jen mü 
nyukahen” shei e.  
24Hamor hatü cheha Shekhem nyi mü chingnyü penyüshalei thaipüthü peü ha 
nyi-i epü kü mong, hatü chingnyü kü nyupü peüi shuw japteke.  

Dinahlei Chejei ami Bhüh Yempü 

25Nyih jempabü mechem jom peü shuw jappü kü tüngei nyupa, Dinahlei 
chejei, Jakobei cheha Simeon hatü Levi nyi-i meheyao hakaei nenyupü hepak 
kü chingnyü khüei daiyei bahathü jütük.  
26Jijinyi-i Hamor hatü Shekhem nyi jütüktü Shekhem am shem leipü Dinah 
müei leidai,  
27hatü Jakobei lebü hapeüthü peiyei chenaü mangtükpü nangkü chingnyü 
leipü mop kemei yah-ei leilang.  

28Jomi haleipü mi, mohoh, jomei gadu, ching hatü kahlei nyupü lemphü 
yahlang.  
29Jomei mop, hashih naüha hatü nyühathü peü, shem leipü yahpü dou peü 
yah-ei lüdai.  
30Hahepak kü Jakobi Simeon hi Levi nyi kü, “Anjinyi-i hapa kahdok kü 
nyupü Kanan hatü Perizz am touei ngei jiühitbenüng leihen mü shanghah 
koei leiküteke; jenü maani mon, hatü jomi jen khüei chemi thaitü jen 
hahjema, ngei hatü ngelei shem am peü mahdaikemhen khih” shei e.  
31Shejao jiji-i, “Hamei naüpeü-ü büm yupü am kü kei jomi dükhen je?” shei e.  

Kahbhao 35 

Kahvangi Jakob kü Bethelei Moihimanpü 

1Kahvangi Jakob kü, “Yaongtuh hatü Bethelei aongei halei nyutuh. Anjei 
Esau kü nüng nyemei daishingkü nüng touei vamküpü Kahvang kü halei 
moidü hük lingtuh” shei e.  
2Hanangkü Jakobi büpa mü nyupü shem am peü kü, “Am mü nyupü kung 
amei kahvang peü yaktüktuh hatü am nyingi daütüktuh hatü ashakviha 
jeituh,  
3hapheikü peikei, hatü ngei shanghahpü nyih ngei kü jangpü hatü ngei 
dailem peü kü ngei mü nyupü Kahvang kü moidü hük linghen jen Bethelei 
aongshah” shei e.  
4Hanangkü jomei kung amei kahvang lajeithü hatü dhaongchü kemei Jakob 
kü shuoh, hatü Jakobi hathü peü Shekhem yopai leipü longkhampü phangei 
jotük.  
5Jom daishingkü jom shonei nyupü chingnyüthü peü kü Kahvang leipü 
nyempü pei; hanangkü üpayao jom kü nechang.  
6Jakobi büpa mü shennyakthü peü Kanan kahdok Luzlei (hapayü Bethel) pei,  
7hatü büpa El-Bethel shei mentü moidü hük ling; mehenangkü büpai chejei 
toueipü laongei daishingkü hatouei büpa kü Kahvang shakei vamteke. 

8Rebekah kü jungteipü Deborah di, hatü pinnyü Bethel mailei nyupü 
longkhampü phangei pinnyü mahng vüphong. Hanangkü hapa shing kü 
Allon-Bakuth shei men.  
9Jakob Paddan-Aram leipü leijashingkü shao Kahvang büpa touei vamei 
moihimanteke.  
10Kahvangi büpa kü, “Nüngei menü Jakob nyuteke, shejao hajük kü Jakob 
shei nenyükhen, shejao Israel shei nyükhen” shei e. Hanangkü büpa kü Israel 
shei nyük.  
11Kahvangi büpa kü, “Ngeiyü Jeiyong Kahvang: Nüng kü betjük jükei nanglak 
longi datuh; nüng kübü jat hük hatü jat khong longi vamhen, hatü nüng kübü 
ongthü vamhen.  
12Ngei Abraham hatü Isak kü shuohpü kahdok ngei nüng kü shuohhen hatü 
nüng pheikü nüngei hühihathü kü shuohhen” shei e.  
13Hapheikü büpa kü shah eshuohpü shing kübü Kahvang aongdai.  
14Kahvangi shah eshuohpü shing kü Jakobi yaong shemnyü hük haong, hatü 
büpai hapa kü yiü moila shuoh hatü mainga langteke.  
15Hanangkü Jakob kü Kahvangi shah eshuohpü shing kü Bethel shei men.  

Rachel Didaipü: Benjamin Bühpü 

16Hapheikü nedoh-i jomphong Bethel leipü dai, hatü jomphong Ephrah leipü 
maani yanei daiyei nyushingkü Rachelü hapeü anghen tüngei nyu.  
17Mechem pinnyü tüngei nyupa, pinnyü kü jungpü nyühai pinnyü kü, “Nüng 
tenyem, nüngi shao yeshang hük anghen khih” shei e.  
18Pinnyü sheyü mongdang shemdaihen nyushi pinnyüi naü kü Ben-Oni shei 
men, shejao chepai Benjamin shei men.  
19Hanangkü Rachel di, hatü pinnyü Ephrahlei (hapayü Bethlehem) aongpü 
lemei vüphong, 

20hatü Jakobi pinnyülei mahngchong kü shemnyü hük haong; hapa kü 
Rachelei mahngchong kübü shemnyü shei enyeih, hatü hapa shinnyih thahshi 
nyüke.  
21Israel nedoh-i dai, hatü Eder shangdü haolei ashakshem veteke.  

Jakobei Hapeüthü 

22Mechem Israel hapa kahdokei nyupa, Reuben peiyei chepalei yiükphü 
Bilhah mü shi, hatü Israeli ha dan. Shaang Jakobei yeshangthü jom anpünyi 
nyu.  
23Leah-i bühpü: Reuben (hashongpa), Simeon, Levi, Judah, Issakhar, hatü 
Zebulun.  
24Racheli bühpü: Joseph, Benjamin. 
25Rachelei aa lanyü Bilhah-i bühpü: Dan, Naphtali.  
26Leahlei aa lanyü Zilpah-i bühpü: Gad, Asher. Hathüyü Paddan-Aramei 
nyushi Jakob kü bühjapü yeshangthü nyuteke.  

Isak Didaipü 

27Abraham hi Isak nyi benha kei nyupü Mamre nevaijü Kiriath-Arbalei 
(hapayü Hebron) Jakobi chepa Isak touei heih.  
28Shaang Jakobü nyübüh bong 180 nyu.  
29Jakob den luei viüei nyutü di, hatü cheha Esau hi Jakob nyi-i büpalei 
mahng vüteke.  

Kahbhao 36 

Esaulei Hühihathü 

1Hathüyü Esaulei hühihathü (jom kü Edom am sheiyao nyüknyeih). 
2Esau-i hathü Kanan am nyüha yahteke: Hit am Elonei yiükha Adah, Hiv am 
Zibeonei cheha Anahlei yiükha Oholibamah,  
3hatü Nebaiothlei chenaü, Ishmaelei yiükha Basemath.  
4Esau kü Adah-i Eliphaz büh, Basemath-i Reuel,  

5hatü Oholibamah-i Jeush, Jalam, hatü Korah büh. Hathüyü Kanan kahdokei 
Esau kü bühjapü yeshangthü nyuteke.  
6Hapheikü Esau-i nyüha hapeüthü, shem leipü shennyakthü, mohoh, 
yemhimak peü, hatü Kanan kahdokei nyushi dangpü mop kemei yah-ei 
chenaü Jakob mü taishi kahdok hükei lüdai.  
7Mehenangkü chemi nyuhenü jomei mop, yemhimak longi nyupü nangkü jom 
nyupü kahdok nebhashah-i nyu.  
8Hanangkü Esau (hapayü Edom) Seir phaüshang kahdokei nyu.  
9Hathüyü Seir kahdokei nyupü Edom amei bü, Esaulei hühihathü nyuteke.  
10Hathüyü Esaulei hapeüthü: Esaulei chenyüha Adah-i bühpü Eliphaz, hatü 
Esaulei chenyüha Basemath-i bühpü Reuel.  
11Eliphazlei hapeüthü: Teman, Omar, Zepho, Gatam hatü Kenaz.  
12Esaulei cheha Eliphazlei yiükphü hük Timna nyu, hatü pinnyüi Amalek 
büh. Hathüyü Esaulei chenyüha Adahlei hüpeüthü nyüke.  
13Reuelei hapeüthü: Nahath, Zerah, Shammah, hatü Mizzah. Hathüyü Esaulei 
chenyüha Basemathlei hühihathü nyuteke.  
14Zibeonei chehü, Anahlei yiükha Oholibamah-i Esau kü hathü bühteke: 
Jeush, Jalam hatü Korah.  
15Hathüyü Esaulei hühihathülei phangthü nyüke: Esaulei hashongpa 
Eliphazlei hapeüthü: Teman, Omar, Zepho, Kenaz,  
16Korah, Gatam hatü Amalek. Hathüyü Edom kahdokei Eliphaz kübü vampü 
phangthü; jomü Adahlei hüpeüthü nyuteke.  
17Esaulei cheha Reuelei hapeüthü: Nahath, Zerah, Shammah hatü Mizzah. 
Hathüyü Edom kahdokei Reuel kübü vampü phangthü; jomü Basemathlei 
hüpeüthü nyuteke.  
18Esaulei chenyüha Oholibamahlei hapeüthü: Jeush, Jalam, hatü Korah. 
Hathüyü Anahlei yiükha, Esaulei chenyüha Oholibamah kübü vampü 
hapeüthü nyuteke.  

19Hathüyü Esau (Edom) kübü vampü phangthü nyuteke.  
20Hathüyü hapa moidoilei nyupü Hor am Seirlei hapeüthü nyuteke: Lotan, 
Shobal, Zibeon, Anah,  
21Dishon, Ezer hatü Dishan. Hathüyü Edom kahdokei Seirlei chehathü Hor 
am phang nyuteke.  
22Lotanei hapeüthü: Hori hatü Heman. Timnahyü Lotanei chenaü nyu.  
23Shobalei hapeüthü: Alvan, Manahath, Ebal, Shepho hatü Onam.  
24Zibeonei hapeüthü: Aiah hatü Anah. Chepa Zibeonei gaduthü kü het üh-ei 
nyushingkü Anah-i bhih kahdokei yungsham vampü yunglok dangteke. 
25Anahlei hapeüthü: Dishon hatü Anahlei yiükha Oholibamah. 
26Dishonei hapeüthü: Hemdan, Eshban, Ithran hatü Keran.  
27Ezerlei hapeüthü: Bilhan, Zaavan hatü Akan.  
28Dishanei hapeüthü: Uz hatü Aran.  
29Hathüyü Hor am phangthü: Lotan, Shobal, Zibeon, Anah, 
30Dishon, Ezer hatü Dishan. Hathüyü Seir kahdokei nyupü Hor am phang 
hanpü nyuteke.  
31Hathüyü Israel kü mepa ongiyao ong mangvai shekü Edomei ong vaipüthü 
nyuteke:  
32Beorlei cheha Bela-i Edom kü ong vai, hatü büpalei chingnyüyü Dinhabah 
nyu.  
33Mechem Bela didaipa, Bozrah leipü Zerahlei cheha Jobabi jeiyei ong 
vaiteke.  
34Mechem Jobab didaipa, Teman kahdok leipü Hushami büpa jeiyei ong 
vaiteke. 
35Mechem Husham didaipa, Moab kahdokei Midian am neütükpü Bedadlei 
cheha Hadadi büpa jeiyei ong vai. Büpalei chingnyü-ü Avith nyu.  
36Mechem Hadad didaipa, Masrekah leipü Samlah-i büpa jeiyei ong vai.  

37Mechem Samlah didaipa, Euphrates yungkungei nyupü Rehoboth leipü 
Shauli büpa jeiyei ong vai.  
38Mechem Shaul didaipa, Akhborlei cheha Baal-Hanani büpa jeiyei ong vai.  
39Mechem Akhborlei cheha Baal-Hanan didaipa, Hadadi büpa jeiyei ong 
vaiteke. Büpalei chingnyü kü Pau shei men, hatü büpalei chenyühayü 
Mehetabel, Matredlei yiükha, Mezahabei chehü nyuteke.  
40Hathüyü Esaulei hühiha Edom phangthü jom laophü laophü nyushing aimü 
nyangpü nyüke; Timna, Alvah, Jetheth,  
41Oholibamah, Elah, Pinon,  
42Kenaz, Teman, Mibzar,  
43Magdiel hatü Iram. Hathüyü Edom phangthü jomi yahpü kahdok aimü 
nyupü nyüke. Esau-ü Edom jat kü bü nyuteke.  

Kahbhao 37 

Joseph-i Mangh Manghpü 

1Jakobü chepa benha kei nyupü Kanan kahdokei nyu.  
2Hapayü Jakob am shemei büshah. Joseph bong anpünyet kü chejeihijei am 
Bilhah hatü Zilpah nyilei hapeüthü kü sheühteiyei mi yomei nyu. hatü büpai 
hathü jung shahjang nemeipü chepa touei koei leiteke.  
3Shaang Israeli büpa viüdaitü angpü hapeü vaipü nangkü büpalei lebü 
hapeüthü meyü Joseph kü-üng nyeishi bam, hatü büpai büpa shing ow 
shihpü bhagthuh laklu thüngteke.  
4Mechem chejeihijei ami jomphong meyü chepai büpa kü-üng nyeishi 
bamnyüke shei nyingpa, jomi büpa kü neveihü hatü shahmei hükao büpa kü 
ne-e.  
5Chem Joseph-i mangh hük manghteke, hatü mechem büpai ha chejeihijei am 
kü ejapa, nyeinya jomphongi büpa kü jiühit.  
6Büpai jomphong kü, “Ngei manghpü mangh kü banghümao:  

7Jen peü kahlei hahbhaong shaei nyuteke. Ngangahük kü ngelei hahbhaong 
yaongteke, hatü amphongei hahbhaong kemei shonei aümei shaei khümei 
manghküpeih” shei e.  
8Chejeihijei ami büpa kü, “Nüngü hamphong shak kü ong vaihen deihpü je?” 
shei e, hatü jomphongi nyeinya büpalei mangh ejapü nangkü jiühit.  
9Hapheikü shao büpai mangh hük mangh, hatü ha büpai chejeihijei am kü 
ejateke. Büpai, “Banghümao, ngei shao mangh hük manghpeih, vanghe, 
lennyü hatü litha anpühük ngei kü khümei manghküpeih” shei e.  
10Mechem büpai manghthü chepa kü hatü chejeihijei am kü ejapa, chepai 
büpa kü loh, hatü, “Nüngi hayü mehe mangh manghküpa? Hingmei anyü 
henji hatü anjeihijei am peü peiyei nüng kü kahdokei aümei khümhen je?” 
shei e.  
11Chejeihijei ami büpa kü mükhak, shejao chepai ha nang mongei mon tuh.  

Chejeijei ami Joseph Yutükpü 

12Shaang chejeihijei amü chepalei mithü kü het ühshing Shekhem yopailei 
heih-ei nyu,  
13hatü Israeli Josheph kü, “Anjeihijei am peü Shekhem yopailei mithü het üh-
ei nyupü nüngi nyingei nyüke. Heihkei, ngei nüng jomphong touei 
shomshah” shei e. “Meiteke” shei büpai e. 
14Büpai büpa kü, “Anjeihijei am hatü mithü mekei nyüpüshang shatuh, hatü 
shahom koei aongkei” shei e. Hapheikü büpai büpa Hebron Kahjilei 
shanshihteke. Büpa Shekhem ngoi,  
15hatü shennyak hüki büpa kahlei kamteiyei eeyei hapa shennyaki, “Nüng 
mehe yemnya?” shei phe.  
16Büpai, “Ngeiyü ojeihijei am yemnyeih, jomphong melei het ühnyushang 
eshih” shei e.  
17Hapa shennyaki, “Jomphong lüdaiteke; mehenangkü ngei jom hi jom, 
‘Jenphong Dothanei daishah’ shei eteiyei ngei danpeih” shei e. Hanangkü 
Joseph-ao chejeihijei am yemei heih, hatü büpai jomphong Dothanei heüteke.  

18Jomphongi tailei büpa eeyei büpa jomphong yopailei mangngoija-i büpa 
jütükhen showteke. 
19Jomphong hüki hük mü, “Mangh manghteipü shennyak halei heihkünyüke.  
20Kei, jeni büpa jütü kahsha hükei shükphongshah; jeni büpayü phaüyemi 
hahtükpü khih shei ehen, hatü büpalei mangh mehe vaikahen veishah” shei 
etei.  
21Shejao mechem Reubeni ha danpa, büpai hathülei lak leipü büpai, “Jeni 
büpa nejüshah” shei etü yang. 
22Reubeni jomphong kü, “Iy teyenhü, phaüei deiyei büpa hapa kahshalei 
hüphongtuh, büpa kü lak teshih” shei e. Reubeni hapayü jomphongei lak 
kübü chepa touei müei leihen nangkü eteke. 
23Hanangkü mechem Joseph chejeihijei am touei ngoijapa, büpai thuhpü 
bhagthuh laklu shaaktüktü,  
24jomphongi büpa yah-ei kahshalei shükphong. Hapa kahshayü kong hatü 
yung neshiüi nyu.  
25Hapheikü jomphong hahyingei nyushing kü jomi veishuohjü Ishmael am ut 
kü uotü Gilead leipü müh, meli hatü nyalingngupai van kotü Ijiplei yiüjapü 
eeteke.  
26Hahepak kü Judah-i cheihinaüthü kü, “Jeni jenei naüpeü jütü büpalei iy 
jojü mehe nanglei nyüpa?  
27Kei, jeni büpa kü lak neshihshah, shejao Ishmael am kü büpa yutükshah; 
mehenangkü büpayü jenei naüpeü, jenphongei iy” shei e. Cheihinaüthü peüi 
ha kü mongteke.  
28Mechem Midian am bhei leihpüthü peijapa, jomi Joseph shüei kahsha leipü 
ngaiyei jomphongi büpa Ishmael am kü ngin kukha kü yutük, hatü jomi 
Joseph Ijiplei yah-ei lüdai.  
29Mechem Reuben nyokei leiyei kahshalei veipa, büpai Joseph ne-eepü 
nangkü büpai laophülei ashak shaaktük.  

30Büpai chenaüpeüthü kü, “Naü lüdaiteke, ngei melemei daihenang?” shei e.  
31Hahepak kü jomphongi mi hük jütü hapalei iy kü Josephei bhagthuh 
hüngteke. 
32Jomphongi bhagthuh laklu yah-ei leiyei chepa kü, “Hamphongi ha 
dangpeih, hayü anhalei bhagthuh vailashang veituh” shei e.  
33Büpai ha vaiteke shei nyingei, “Hayü hapeülei bhagthuh khih! Phaüyemi 
büpa hahtükpü khih; Joseph-ü khih mü shaaktüki shiühen khih” shei e. 
34Hahepak kü Jakobi laophülei ashak shaaktük, hatü shüng kü dhoila ashak 
ngeihtü nyih longi mahng thep.  
35Chehapeüthüi büpa mong nyiushem meihühen khe, shejao büpai ha kü 
nemong, “Anyoh, ngei ngelei hapeü nangkü mahng thepyaki Sheolei shühen 
khih” shei e. 
36Hahepak keyü Midian ami büpayü Ijip am Pharaohlei lakchongbü, veshan 
mübü Potiphar kü yutüktü nyuteke.  

Kahbhao 38 

Judah hatü Tamar 

1Hahepak kü Judahyü cheihinaüthü tuhphongtü Adullam am Hirah mü 
nyuhen yiü.  
2Halei Judah-i Kanan am Shualei yiükha hük pongteke. Büpai pinnyü mü 
shem yem,  
3hatü pinnyü büm nekongi lei, hatü yeshang hük büh, hatü ha naü kü Er shei 
men.  
4Shao pinnyü büm nekongi lei, hatü yeshang hük büh, hatü pinnyüi naü kü 
Onan shei men.  
5Shao pinnyü büm nekongi lei, hatü yeshang hük büh, hatü pinnyüi naü kü 
Shelah shei men. Keziblei nyushi pinnyüi büpa büh.  
6Judah-i hashongpa Er shing nyüha hük yem, hatü pinnyülei menü Tamar 
nyu.  

7Shejao hashongpa Er-ü Shembüpa touei nemei-i nyu, hanangkü Shembüpai 
büpa jütük.  
8Hahepak kü Judah-i Onan kü, “Nüngi anjeilei nyüha touei heih-ei paümtuh 
hatü anjeilei men kü hühiha tuhhen shingvaishi jeihinaü aa kü dükhen jiüpü 
dou dükei hapeü vamhütuh” shei e.  
9Shejao Onani hapeüthü büpalei nevaihen shei nyingei mechem büpai 
chejeilei nyüha mü jemhenshang, hapeü nevamhühen shangmü büpai kong 
kü shakei yentük.  
10Büpai mehe dük, hayü Shembüpa touei nejiüpü vaipü nangkü büpai 
büpayao jütük. 
11Hapheikü Judah-i laophülei hapeülei yiük Tamar kü, “Ngelei hapeü Shelah, 
nethe manglei thahshi nüng ampalei shemei vaümnyü keiha nyutuh” shei e. 
Mehenangkü büpai, “Büpayao chejei am kei didaishasha khih” shei deih. 
Hanangkü Tamar-i chepa am shemei nyunüng heih.  
12Hepak luangi daipheikü Judahlei chenyüha, Shualei yiükha di. Mechem 
Judah mahng theppü nyeü lompa, büpai Timnahlei büpalei mimum jappüthü 
touei aong, hatü Adullam am büpalei küphü Hirah-ao büpa mü aong.  
13Mechem Tamar kü, “Ampayü Timnahlei mimum japhen aongdainyüke” shei 
eshuohpa,  
14pinnyüi vaümnyü ow bintüktü lebü ashaki shokuh kuh, hatü büm kü jümtü 
Timnahlei aongpü lem, Enaimei shüpü lembaongei uoshi nyu. Pinnyüi 
Shelahyü nethe leiteke shei nying, shejao pinnyü büpa mü shem mangyemi 
nyu.  
15Mechem Judah-i pinnyü eepa, pinnyü-ü büm yupü am khih shei büpai deih; 
mehenangkü pinnyüi dhe kü jümtü nyuteke.  
16Büpai pinnyü touei lemhaoei heihtü, “Heihkei, ngei nüng mü shishah” shei 
e. Mehenangkü büpai pinnyü-ü hapeülei yiük khih shei nenying. Pinnyüi, 
“Nüng peiyei ngei mü shijü nüngi ngei kü mehe shuohhenang?” shei phe.  

17Büpai, “Ngelei yem khong kübü nüng kü yum baongha hük shomphahen” 
shei e. Pinnyüi, “Nüngi ha mangshom shekü vangpü hük leshi lemhük 
yahphüjü mon vaihen” shei e.  
18Büpai, “Menüng keipü vangpü hük ngei nüng kü shuohhen?” shei e. 
Pinnyüi, “Nüngei füoshang hatü vü hatü nüngi nopü lenshuoh yahkei” shei e. 
Hanangkü büpai pinnyü kü hathü shuohtü pinnyü mü shi, hatü büpa homei 
pinnyü büm nekongi lei.  
19Büpa lüdaipheikü pinnyüi shokuh aptüktü pinnyüi vaümnyülei ow shao 
owteke.  
20Mechem Judah-i hapa nyüha leipü büpai vangei shuohpü dou yahhen 
nangkü büpalei küphü Adullam mü yum baongha shompa, büpai hapa nyüha 
nepong.  
21Büpai haleipü shennyakthü kü, “Hapa Enaim lemhaoei shepü büm yupü 
nyüha melei daipa?” shei phe. Shejao shennyakthüi, “Hatouei büm yupü 
shennyak nenyuangpih” shei e. 
22Hanangkü büpa Judah touei nyokei leiyei, “Ngei pinnyü neheü, hatü anyei 
vaishi haleipü shennyakthüi, ‘Hatouei büm yupü shennyak nenyuham’ shei 
ephopeih” shei e.  
23Judah-i, “Jahmao, pinnyüi hathü dou pinnyülei vaiyei nyemtuhhah, hei 
nevaijema mihnyiyangnyai ponghen khih. Veihümao, ngei pinnyü kü yum 
baongha shompü khih, shejao nüngi pinnyü nepong” shei e.  
24Len jem hükshing angpheikü hanei ami Judah kü, “Nüngei hapeülei nyüha 
Tamar-ü büm yupü am kei dükpü khih, hatü shaang pinnyü büm nekongi 
nyüke” shei eshuohteke. Judah-i, “Pinnyü ngaiyei aw kü jaktüktuh” shei e.  
25Pinnyü müei ngaishingkü pinnyüi chepahalei chepa kü, “Ngei büm nekongi 
leihüpeyü hathü douei shembü ha hih” shei e. Pinnyüi, “Meishi veituh, hapa 
füoshang, vü hatü hapa lenshuoh üpaleiang?” shei e.  
26Hahepak kü Judah-i hathüyü büpalei douthü khih shei nying, hatü, “Ngei 
meyü pinnyü-üng longi jiüshi nyüke; mehenangkü ngei lahtükpü 

nedükshuoh; ngelei hapeü Shelah pinnyü mü shem yemhen neshuohpü khih” 
shei e. Hapheikü büpai pinnyü mü nejem.  
27Mechem hapeü anghen ngoipa, naü nyi peetei nyuteke.  
28Pinnyü hapeü anghen tüngei nyushingkü naü hükei lak laoteke, hatü ha kü 
jungpü nyühathüi hapa naüei lak-üng kü vi hakla-i hintü, “Hapa shong 
bühpeih” shei e.  
29Shejao hapa naü-i lak mongei shülang, hatü chenaü shong vamteke, hatü 
pinnyüi, “Hapakei nüngi nüngei lem manghahteke!” shei e, hatü hapa naü kü 
Perez shei men.  
30Hapheikü chejei, üpalei lak-üng kü vi hakla shenshi nyu, büpa vam, hatü 
büpa kü Zerah shei men.  

Kahbhao 39 

Joseph hatü Potipharlei Nyüha 

1Shaang Joseph-ü Ishmael am shennyak hüki müei Ijiplei yiüjapü Pharaohlei 
lakchongbü, ongshem yombüthülei mübü Potiphar-i shakteke.  
2Shembüpa Joseph mü nyu, hatü lemphü aokpü shennyak lei; büpa Ijip am 
büpalei shembü amei shemei nyu.  
3Büpa müShembüpa nyüke shei büpalei shembüi veiaok, hatü büpai dükpü 
lemphü kü Shembüpai moihimanteke.  
4Hanangkü Potiphar-i Joseph kü monghah-ei deih, hatü büpalei shemei 
nyupü lemphü kü büpai veibü vaihen dousho shaei tuh.  
5Hahepak kübü büpai jomei shem kempü hatü büpai angpü lemphü shangkü 
büpai veihen tuh, hatü JosepheiShembüpai hapa Ijip am shemong kü 
moihiman. Potiphar am angpü lemphüli kü shemei vaituh, kah kü 
vaituh Shembüpai moihimanteke. 
6Hanangkü büpai angpü lemphü Joseph-i veihen junghen tuh; büpai hahying 
hahpü kü kenhingpü mü lenei lebü mehe kao mong-aaei nedeih.  

7Shaang Joseph-ü shaohi-ang meishi nethe meishi nyu, hatü kanja nyupheikü 
büpalei shembülei chenyühai Joseph lümei deih, hatü pinnyüi, “Ngei mü 
shikütuh” shei e.  
8Shejao büpai ha nemongi büpalei shembülei chenyüha kü, “Veituh, ngelei 
shembüi shemei nyupü mepa kao mongne-aanyih; büpai angpü peü ngelei lak 
kü shuoh-ei nyüpeih. 
9Hapa shem kü ngei mü longpü üpayao neshiü. Nüng mü lenei ngelei 
shembüi ngei kü neshuohpü meheyao neshiü; mehenangkü nüngü büpalei 
nyüha. Mehekei henüng keipü douten dükhen hatü Kahvang touei mang 
thahhen?” shei e.  
10Pinnyüi Joseph kü nyihjeih eshuohjao Joseph-i pinnyü mü shihen nevaijü 
pinnyü mü nyuhen nemong. 
11Mechem nyih hük mih üpayao shemei nenyupü hepak kü büpa dou dükhen 
shemongei shüjapa,  
12pinnyüi büpalei ashak kü düktü, “Ngei mü lemkütuh!” shei e. Shejao 
büpalei ashak pinnyülei lakei binei tuhphongtü büpai chingshelei mokei 
lüdai.  
13Mechem pinnyüi büpalei ashak pinnyülei lakei tuhphongtü chingshelei 
mokei lüdaipü eepa, 
14pinnyüi shem am kü nyüktü, “Veituh, ngelei bahai hapa Hebrew amü jen kü 
mükshüngshenaamhen shakpü khih! Büpai ngei mü shinüng shüküpeih, hatü 
ngei wongmü ngeü anei lenpeih,  
15hatü mechem büpai ngei ngeüwong anei lenpü danpa, büpai büpalei ashak 
ngei touei binei yakphongtü chingshelei mokei lüdaipeih” shei e.  
16Chepaha mangleija thahshi pinnyüi büpalei ashak pinnyü mü tuh.  
17Hapheikü pinnyüi büpa kü hapa büshah ejateke: “Nüngi jenei leiküpü hapa 
Hebrew am chongphobüyü ngelei dungei shüei ngei kü 
mükshüngshenaamhen dükpeih,  

18shejao ngei ngeüwong anei lenjapü nangkü büpalei ashak ngei touei binei 
shükphongtü chingshelei mokei lüdaipeih” shei e.  
19Mechem büpalei shembü kü chenyühai, “Nüngei chongphobüi ngei kü 
hapakei dükhen je?” shei eshuohpü danpa, büpa mongshih vam, 
20hatü Josephei shembüi büpa yepei ongpai yeppüthü küpteipü khoklat 
mongei küpteke, hatü büpa halei küpshi nyu.  
21Shejao ShembüpaJoseph mü nyu, hatü büpa bampü hu; büpai khoklat 
yompü veshan longpübai büpa kü bamhen peihü.  
22Khoklat yompü veshan longpübai khoklat mongei nyupüthü peü shak kü 
Joseph kü veihen shuoh, hatü halei mehe mehe dük, hathü kemei büpai 
dükteke.  
23Khoklat veshan longpübai Joseph kü eyei tuhphongpü mepa kao mongne-
aa; mehenangkü Shembüpa büpa mü nyu, hatü büpai mehe dük, ha 
küShembüpai moihimanteke.  

Kahbhao 40 

Joseph-i Mangh Tetpü 

1Kanja angpheikü Ijip ongpalei yungshong nobü hatü aan lingbü nyi-i Ijip 
ongpa touei huluh shuoh.  
2Pharaoh-i hapa lakchongbü yungshong nobü hatü aan lingbü nyi kü 
mongshih-ei,  
3büpai henyi Joseph küppü shingei khoklat yompü veshan mübülei shemei 
tuh.  
4Khoklat yompü mübüi Joseph kü jiji tuhphong, hatü büpai jiji kü veiteke. 
Hepak kansho hük khoklatei nyupheikü,  
5Ijip ongpalei yungshong nobü hatü aan lingbü nyi-i khoklatei nyushi yahük 
mangh hük hük manghteke. Mangh ieyei kü hapalei lappü kohshi nyu.  
6Mechem Joseph nepnüng peijapa, büpai jiji mongshangpü ee.  

7Hanangkü büpai büpalei shembülei shemei büpa mü nyupü Pharaohlei 
lakchongbü nyi kü, “Mehekei shinnyih-ü anjilei dhe hajük yimeiya?” shei 
phe.  
8Jiji-i büpa kü, “Henji-i mangh manghpeih, hatü hapa mangh tetei ephahen 
üpayao neshiü” shei e. Joseph-i jiji kü, “Mangh tetei ehenü Kahvangei 
nevaipü je? Ngei kü eshih” shei e.  
9Hanangkü yungshong nobüi büpalei mangh Joseph kü e, “Ngei mangh mü 
nyalingngupai vü hük,  
10kao jem phaaktü manghküpeih. Hapa kü phenlak vamhinüng bong pungei 
betjük jükei shümei eepeih. 
11Ngelei lakei Pharaohlei yungshong notü hapa nyalingngupai yah-ei 
Pharaohlei yungshong kü bhitei shihtü büpa kü shuoh-ei manghküpeih” shei 
e.  
12Hahepak kü Joseph-i büpa kü, “Hapa lappeyü ha khih: Kao jem eepeyü nyih 
jem khih;  
13nyih jem mongkü Pharaoh-i nüng khoklat leipü leihen hatü sheleipü dousho 
shao nyokei shuohhen khih, hatü nüng shelei büpalei yungshong nopü hepak 
kü dükpü keiha nüngi Pharaohlei yungshong büpalei lak kü shuohhen khih.  
14Shejao mechem ha nüng kü dhaümkahen ngei deih-ei dangtuh; 
chingmeilemlingei Pharaoh kü ngei jung ejatuh, hatü ngei kü hapa bampü 
dou dükshih hatü ngeiyao hapa shing kübü ngailangtuh.  
15Ngeiyü Hebrew kahdok leipü güh-ei deilangpeih, hatü jomi shaang ngei kü 
hatouei khoklat kü tuhhen mü ngei mehe tenao nedükangpih” shei e.  
16Mechem hapa aan lingbüi mangh tetpeyü meishi khih shei veiaokpa, büpai 
Joseph kü, “Ngeiyao mangh hük manghpeih: Ngelei shangjingei aan mühdow 
jem haüshi manghpeih,  
17hatü peü mü dokpa mühdowlei Pharaoh shing aan lemphü eepeih, shejao 
ngelei shangjing leipü mühdow leipü aan peü outhüi hahtüki eepeih” shei e.  

18Joseph-i jangei, “Hapa lappeyü ha khih: Mühdow jem eepeyü nyih jem 
khih;  
19nyih jem mongkü Pharaoh-i nüng ngaihen, hatü nüngei shangjing 
daktükhen, hatü nüngei büm pü hük kü sheüshi tuhphonghen, hatü 
ouhiyühthüi nüngei phai hahkemhen khih” shei e.  
20Nyih jempabü kü Pharaoh bühpü nyih kü, büpai büpalei chongphobüthü 
peü shing mo hük ling, hatü büpai yungshong nobü hatü aan lingbü nyi 
büpalei chongphobüthü touei ngai.  
21Büpai yungshong nobü dousho kü tuh, hatü büpai Pharaoh kü yung 
shuohhamteke.  
22Shejao aan lingbüyü Joseph-i epükei pülei sheüshi tuh.  
23Shejao yungshong nobüi Joseph nedeih, büpai büpa betük.  

Kahbhao 41 

Joseph-i Pharaohlei Mangh Tetpü 

1Bong nyi pheikü Pharaoh-ü Nile yungkungei yaongshi manghteke, 
2hatü hapa Nile yungyen leipü nyülükpü hatü nitpü mohoh nyet vamei hathüi 
thüng meekhah-ei ee.  
3Hathü pheikü lebü mohoh nyet koihvanpü vang mon eeshi Nile yungmong 
leipü vamei hathü touei yungkungei yaongteke.  
4Hathü koihvanpü, vang mon nyupü mohoh nyeti nyülükpü nitshüpü mohoh 
nyet hahtüki ee. Hapheikü Pharaoh paodai.  
5Büpa shao shi, hatü mangh hük manghteke: hah pü hük kü longi ngetshi 
hatü meishi hahmai nyet kohshi ee.  
6Hapheikü nengetpü hatü heong vanglüki shamtükpü hahmai nyet vamteke.  
7Hapa nengetpü hahmai nyeti meipü hahmai nyet hahtüki ee. Hapheikü 
Pharaoh pao, hatü hayü mangh leidaitü nyu.  

8Nepnüng paoei büpa longi mongshang, hanangkü büpai Ijip kahdok kübü 
tetpüvanpü hatü nahpülangpüthü peü nyükhen shom. Pharaoh-i jomphong kü 
mangh ejajao üpaiyao hapa mangh tetei büpa kü ne-eaok.  
9Hapheikü yungshong nobüi Pharaoh kü, “Ngei pungpü shinnyihang deih-ei 
peikünyüke.  
10Pharaoh-i chem büpalei chongphobüthü kü mongshih-ei büpai ngei hatü 
aan lingbü henji khoklat yompü veshan mübülei shemei küpei tuhpeih.  
11Ya cha kü henjiphen mangh manghpeih, hatü mangh ieyei kü hapalei lappü 
kohshi manghpeih. 
12Halei khoklat yompü veshan mübülei shemei henji mü Hebrew am nethe 
hük shepeih. Henji-i büpa kü mangh ejajü büpai hathü mangh lappü tetei 
ephopeih,  
13hatü büpai epü peü jiüshi henji kü vampeih: Ngei ngelei dousho kü leiyei 
shü, shejao hükpayü bakla kü bheanei jütüktih” shei e.  
14Hanangkü Pharaoh-i shülangi Joseph nyüknüng deishih, hatü büpa khoklat 
leipü shülangi müei dai. Büpai jumum kupei ashakviha jeitü Pharaoh touei 
heih.  
15Pharaoh-i Joseph kü, “Ngei mangh hük manghpeih, hatü ha üpaiyao tetei 
ne-ephünyu. Shejao nüngi mangh tet-aoknyuja shei nüng jung epü ngei 
danpeih” shei e.  
16“Ngei ha nedükaokpih. Shejao Kahvangi Pharaoh-i napü kü jangpü 
shuohhen” shei Joseph-i Pharaoh kü jangei e.  
17Hahepak kü Pharaoh-i Joseph kü, “Ngei mangh mü Nile yungkungei 
yaongshi nyushingkü,  
18nitshüpü hatü nyülükpü mohoh nyet Nile leipü vamei thüng meekhah-ei 
nyu.  
19Hahepak kü lebü mohoh nyet koihvani veihen nemeipü vamteke. Ijip 
kahdok kempülei hapakei veihen nemeipü mohoh ngei ne-eeangpih.  

20Koihvanpü hatü veihen nemeipü mohohthüi nitshüpü mohoh nyet hahtük,  
21shejao hathüi hathü hahtükjao üpaiyao hathüi hahtükpü khih shei eyei 
neaok; mehenangkü hathüyü sheleipü kei-üng nemei-i shiüteke. Hapheikü 
ngei paodaipeih” shei teke.  
22“Shao ngei nyipabü shijü mangh mü hah pü hük kü hahmai nyet longi 
ngetshi hatü meishi vamei eepeih;  
23hapheikü nengetpü, kaudaipü hatü heong vanglüki shamtükpü hahmai nyet 
hathü pheikü vamei,  
24nengetpü hahmaithüi meipü hahmai nyet lühtüki eepeih. Hapa jung 
mechem ngei tetpüvanpüthü kü ejapa, üpaiyao ngei kü ha nih-ei ne-
ephaaoknyu” shei e.  
25Hahepak kü Joseph-i Pharaoh kü, “Hapa mangh nyiphen aihük mon khih; 
Kahvangi mehe dükhen nyu, ha shakei vamei hupü khih.  
26Meipü mohoh nyet hayü bong nyet, hatü hahmai meipü nyet hayao bong 
nyet lappü; ha mangh nyiphen hük khan.  
27Hapheikü koihvanpü hatü veihen nemeipü mohoh nyet, hatü nengetpü, 
hatü heong vanglüki vantükpü hahmai nyet hayao bong nyet lappü khih. 
Hayü bong nyet münghishaü lappü khih.  
28Hayü ngei nüng kü epükei Kahvangi mehe dükhen nyu, ha büpai hupü 
khih.  
29Bong nyet thahshi Ijip kahdok kü longi bhuh-eilinei anghen.  
30Hapheikü bong nyet münghishaü nyuhen, hatü Ijip kahdok kü bhuh-eilinei 
angpü peü bedaihen.  
31Bhuheilinei angpü jung nenyingi leidaihen, mehenangkü ha kü münghishaü 
mühen, hatü hayü ne-eaoki shangpongpü nyukahen.  
32Aihük mangh nyi manghpeyü Kahvangi ha temtüktü nyüke, hatü büpai ha 
lomi koei peikahen.”  

33“Hanangkü nüngi shaang Ijip kahdok kü kon kohpü hatü güh yao-aokpü 
shennyak hanei jetuh.  
34Nüngi shao bong nyet kahdok kü bhuh-eilinei angpü hepak kü mop phaihan 
nga kübü hük thaiyei tuhpü kü veihen lakchongbüthü hanei jetuh.  
35Bong meipü bongthü vamkahen, hahyingthü jomphongi thaiyei Pharaoh 
ongpalei wong phangkü chingnyüthülei yowei tuhtuh.  
36Ijip kahdok kü münghishaü bong nyet peikahen nyupü shingvaishi hapa 
hahyingü yowei tuhhen; shejüang hapa kahmük münghishaü kü 
neponghahhen” shei e.  

Joseph Governor Vaipü 

37Hapa küpjan kü Pharaoh hatü büpalei lakchongbüthü peüi mongong.  
38Pharaoh-i büpalei chongphobüthü kü, “Jeni hapa keipü Kahvangei laangha 
kohpü hük dangaokhen je?” shei e.  
39Hanangkü Pharaoh-i Joseph kü, “Kahvangi nüng kü hathü peü hupü nangkü 
nüng keiha kon kohpü hatü güh yao-aokpü üpayao neshiü.  
40Nüngü ngelei ongshem veihen, hatü nüngi epü kü ngelei nanglakthü peüi 
banghen. Vanglem lempü ong uoshing phikü mon ngei nüng mü longpü 
vaihen” shei e.  
41Hatü Pharaoh-i Joseph kü, “Veituh, ngei nüngü Ijip kahdok kempü kü 
governor vaihünyeih” shei e.  
42Hapheikü Pharaoh-i büpalei lakjaang leipü anguti yah-ei Joseph-ei lakjaang 
kü shepteke. Büpai büpa kü nyemin ashaki thüngpü bhagthuh thuhhü, hatü 
üng kü honyük yükshuoh.  
43Büpai büpalei koyei khari nyipabü kü büpa uohü, hatü shennyakthüi, “Lem 
yamtuh” shei lenei e. Hapa keiha büpai Ijip kahdok kempü kü büpa governor 
vaihüteke.  
44Hapheikü Pharaoh-i Joseph kü, “Ngeiyü Pharaoh, shejao nüng kü nephepü 
kü Ijip kahdok kü üpaiyao lak nevaijü la nohen neaok” shei e. 

45Pharaoh-i Joseph kü Zaphenath-Paneah shei men, hatü büpa kü On leipü 
ngongpa Potipheralei yiükha Asenath mü shem yemhü. Hapa keiha Joseph-i 
Ijip kahdok kempü kü vanglem lembü lei.  
46Joseph-i Ijip ongpa Pharaohlei dousho kü shüpü hepak kü nyübüh bong 
hapüan nyu, hatü Joseph-i Pharaoh toueipü layaongei Ijip kahdok kempü kü 
shinei dai.  
47Bong nyet bhuh-eilinei angpü hepak kü kahdoki hahying changshi vamhü.  
48Bong nyet Ijip kahdok kü bhuh-eilinei vampü hepak kü Joseph-i hahying 
vampü peü thaiyei chingnyüthülei tuh. Chingnyü ieyeilei hapa shinei nyupü 
kahthü leipü hahying thaiyei tuh.  
49Joseph-i yungching bhihhiphang keiha hahying longi thaiyei tuh; ithen 
neaoki longi vaipü nangkü büpai nyangao nenyangi dohdai. 
50Münghishaü bongthü peishekü On leipü ngongpa Potipheralei yiükha 
Asenath-i Joseph kü yeshang nyi bühjateke.  
51Joseph-i hashongpa kü Manasseh shei men. Mehenangkü büpai, “Kahvangi 
ngei ponghahpü hatü opalei shem peü betükhüpeih” shei e.  
52Nyipabü hapeü kü Ephraim shei men. “Mehenangkü Kahvangi ngei 
ponghahpü kahdokei hapeü bühhüpeih” shei e.  
53Bong nyet Ijip kahdokei bhuh-eilinei angpü doh-ei pei,  
54hatü Joseph-i epükei bong nyet münghishaü peihen pangteke. Kahdoknyü 
kempülei münghishaü pei, shejao Ijiplei mon hahying nyu.  
55Mechem Ijip kahdok kü shaü peipü nyingei peipa, nanglakthüi Pharaoh kü 
hahying yahshih shei yüteke. Hahepak kü Pharaoh-i Ijip am kü, “Joseph touei 
peijatuh, hatü büpai mehe ephahenshang hapakei düktuh” shei e.  
56Mechem kahmük kü münghishaü peipa, Joseph-i hahpuongthü ap, hatü Ijip 
am kü ha yuteke; mehenangkü hapa münghishaü-ü longi nemei-i shiüteke.  
57Kahmük peü leipü Ijiplei hahying shaknüng Joseph touei pei; mehenangkü 
kahdoknyü peülei hapa münghishaü longi mangshi peiteke.  

Kahbhao 42 

Josephei Cheihinaüthü Ijiplei Yiüpü 

1Mechem Jakobi Ijiplei hahying nyükeja shei danpa, büpai chehathü kü, 
“Amphong hüki hük kü veishi mehekei nyunya?  
2Ijiplei hahying nyükeja shei ngei danpeih; jen aeipai nedihen shangmü yiüei 
jen shing hahying shakkütuh” shei e.  
3Hanangkü Josephei chejeihijei am jom an Ijiplei hahying shaknüng yiü.  
4Shejao Jakobi Josephei chenaü Benjamin neyüshih; mehenangkü büpa kü 
nemei-i dükshuohkahen khih shei nyemei deih.  
5Hanangkü hahying shaknüng mih peipü khongkü Israelei hapeüthüao omshi 
shiüteke; mehenangkü Kanan kahdokeiyao shaühile ngoiyei nyu.  
6Shaang Joseph-ü hapa kahdok kü governor vaiteke; büpai kahmük kübü 
nanglak peü kü hahying yuteke. Josephei chejeihijei amao yiüei büpa touei 
jomei dhe kahdokei aümei sha.  
7Mechem Joseph-i hathü eepa, büpai jomphong nying, büpai jomphong kü 
yenpa kü kei no, hatü jomphong kü, “Amphong meleipü peiküpa?” shei 
shahwong eteke. Jomphongi, “Kanan kahdok leipü hahying shaknüng 
yiüküpeih” shei e. 
8Joseph-i chejeihijei am nyingjao jomphongi büpa nenyingaok.  
9Joseph-i jomphong nangkü mangh manghpü deih-ei dang. Büpai jomphong 
kü, “Amphongü hamei kahmük wong nekohpü shing kü gühshuknüng yiüpü 
khih!” shei e.  
10Jomphongi büpa kü, “Nevaipih, hamei shembü, hamphongü hahying 
shaknüng yiüküpeih.  
11Ham peü pa hükei hapeüthü hih; hamphongü shahhing epüthü; ham 
mechemao gühshukei nekamteiham” shei e.  
12Shejao büpai jomphong kü, “Nevaipih, amphongü hamei kahmük wong 
nekohpü shing kü gühshuknüng yiüpü khih!” shei e.  

13Jomi, “Hamphongü Kanan am shennyak hükei hapeüthü ham anpünyi 
nyupeih; shombüpa opa mü nyüpeih, shejao hükpayü neshiüpih” shei e.  
14Shejao Joseph-i jomphong kü, “Ngei shaang epü keiha amphongü gühshuk 
yiüpeih” shei e.  
15“Amphong keyü hapakei dokhen: Ongpalei men kü ngei vangei enyeih; 
amphongei naüshompa hatouei mangyiü thahshi amphong haleipü neleihen.  
16Amphong khongkü hük leituh, hatü anaü müei peikei; aopü kemei 
khoklatei nyuhen; shejüang amphongi epeyü shahhing vaipü nevaipü 
nyinghen; hei nevaijema Pharaoh ongpalei men kü enyeih, amphongü 
gühshuk peipeih” shei e,  
17hatü büpai jom peü nyih jem thahshi khoklatei tuh.  
18Nyih jempabü kü Joseph-i jomphong kü, “Ha düktuh, hatü am yemmü 
nyuhen; mehenangkü ngei Kahvang kü nyemnyeih: 
19Amphongü shahhing shennyakthü vaijema amphong khongkü hük hapa 
khoklatei nyutuh. Aopü am peü hahying koei am shem shing leihahtuh,  
20hatü anaü shombü ngei touei müei peikei. Shejüang amphongei shah 
lekhen, hatü am nedihen” shei e, hatü jomi hapakei dükhen mongteke.  
21Jomphong hüki hük mü, “Jeni jenei naüpeü kü dükshuohpü hapalei mang 
nangkü ponghahnyu khih; büpa ponghahküpü jeni eephei; büpai ngei 
yangshih shei khümshingkü jeni ha nebangpeih. Hanangkü jen kü ha 
shanghah peipeih” shei etei.  
22Hahepak kü Reubeni jomphong kü, “Jeni naüpeü kü nejiüi nedükshah shei 
ngei ne-eangpü je? Shejao amphongi ha nebangpeih. Hanangkü shaang 
büpalei iy nangkü jen ponghahnyeih” shei e.  
23Jomphongi eteipü Joseph-i dannyeih shei jomi nenying; mehenangkü 
Joseph-i jomphong mü shah lepbüi lepei eteiteke.  
24Büpai jomphong lemeipü yaakei leitü thep; hapheikü shao dhe yaakei leitü 
jomphong mü shah etei. Büpai Simeon yah-ei jomphongi eeshi shatü tuh.  

25Hapheikü Joseph-i jomphongei hanggo kü hah maei hühen, hatü laophü 
laophülei lop khongei hüshuohhen hatü lemei hahhen hahyingao 
temshuohhen ngeükhüam shuoh. Hayü jomphong shing dükteke.  

Josephei Chejeihijei am Kananei Leipü 

26Jomi jomei gadu kü hah kohütü lei.  
27Mechem jomphong shennyak hüki gadu kü het ühshingei het ühhen hanggo 
apei veipa, büpai büpalei lop shakei shihshi dangteke.  
28Büpai cheihinaüthü kü, “Ngelei hanggo ha khih! Ngelei lopü nyokei shihtü 
shüpü khih!” shei e. Hapa kü jomphong mong mah-ei hüki hük lemei meetü 
kheüei, “Kahvangi jen kü dükpü hayü meheang?” shei etei.  
29Mechem jomphong Kanan kahdokei leiyei chepa Jakob ngoipa, jomi mehe 
heüpa hathü kemei chepa kü ejateke.  
30“Hapa kahdok kü shembü vaipü shennyaki hamphong kü shahwong mon 
ephopeih, hatü hamphongü jomei kahdok gühshuk peipeih shei ephopeih.  
31Shejao hamphongi büpa kü, ‘Hamphongü shahhing epü shennyakthü, 
gühshukpü am nevaipih.  
32Hamphongü pa hükei ha nethe anpünyi nyupü hükü neshiü; naüshompayü 
opa mü Kananei nyüpeih’ shei eshuohpeih” shei eteke.  
33Hahepak kü ha kahdok kü shembü vaipü shennyaki hamphong kü, 
“Amphong khongkü hük ngei mü nyutuh; aopü amphongü hahying kotü 
laophü shemong yemei leituh; shejüang amphongü shahhing epü 
shennyakthü khih shei nyinghen. 
34Naüshompa müei peikei, shejüang amphongü shahhing epü shennyakthü 
khih shei ngei nyinghen. Hapheikü mon anaü vephahen hatü am hapa 
kahdokei bhei leih-ei aokhen shei ephopeih” shei eteke.  
35Jomi jomei hanggo aokei veishingkü ha mongei jomei lop kemei hüshi 
chongjateke. Mechem jom hatü chepai hathü lop dangpa, jom peü nyemteke.  

36Chepa Jakobi jomphong kü, “Ngei mon tuhtü ngelei hapeüthü kemei 
nyemdidaikem shei deihpü je? Joseph neshiü, sheyü Simeonao neshiü, hatü 
shaang Benjaminao yah-ei daihen enyüke. Ngeiyü henüng ponghahnyu khih!” 
shei e.  
37Hahepak kü Reubeni chepa kü, “Ngei nüng touei büpa müei neleiküjema 
ngelei hapeü nyi nyupü jütüktuh. Büpa ngei kü yahshih hatü ngei büpa müei 
leikahen hih” shei e.  
38Shejao büpai, “Ngelei hapeü nüng mü nedeishihpih, chejei didai, shaangü 
büpa mon aopeih. Lemei lemhük kei büpa kü vamjema, viüdaipü ngelei 
yangnyu-ü nüngi koei peipü mongshangi ngei dihen khih” shei e.  

Kahbhao 43 

Benjamin Müei Jeihinaüthü Yiüpü 

1Shaang kahmük kü münghishaü nemeipüba nyuteke.  
2Mechem jomphongi Ijip leipü anpü hahying kemdaipa, chepai jomphong kü, 
“Shao yiütuh, hatü hahying shao shakkütuh” shei e.  
3Shejao Judah-i chepa kü, “Hapa shennyaki hamphong kü, ‘Amphong mü 
anaü müei mangyiükei thahshi ammi ngelei dhe ne-eepih’ shei ephopeih.  
4Nüngi hamphong mü naüpeü shomjema hami nüng kü hahying shaknüng 
yiühen;  
5shejao nüngi büpa neshomjema, hamphongao neyiüpih; mehenangkü hapa 
shennyaki hamphong kü, ‘Anaü müei nepeiküjema amphongi ngelei dhe 
neeepih’ shei ephopeih” shei eteke.  
6Israeli, “Hapa shennyak kü shao hamphongei naüpeü hük nyüpeih shei eyei 
mehekei ammi ngei hapakei mongshanghünya?” shei e. 
7Jomphongi büpa kü, “Hapa shennyaki hamphong hatü shem am nangkü 
longi mong shuohshi, ‘Ampa meishi nyüla? Anaüpeü shao nyüla?’ shei 
phephopeih. Hamphongi büpa kü eshuohpeyü büpai phepü kü leishuohpü 
mon. ‘Anaüao müei peikei’ shei büpai ephahen hih shei hamphongi nyingpü 
je?” shei eteke.  

8Hahepak kü Judah-i chepa Israel kü, “Ngei mü naüpeü shomtuh, hatü 
hamphong yiüshah; shejüang hamphong, nüng hatü hapeüthüao nedi-i 
yemmü nyuaokhen.  
9Büpa shing hanggovih ngei yahhen hih; büpa nangkü nüngi ngei kü 
hanggovih kohütuh. Ngei büpa nüng touei müei neleijema, hapa thaüvaü den 
kü ngei kohen.  
10Hamphong paoh nepheilangmeyü shaang keiyü nyipa thahshi yiüei leidaitü 
nyuhah shepeih” shei e.  
11Hapheikü chepa Israeli jomphong kü, “Hakei-üng vaijema ha düktuh; 
kahmük kü vampü betjük vaümei ammei hanggo kü shih-ei yiüei hathü hapa 
shennyak kü balm meli maani, nyahjiü maani, hetnyai maani, nyalingngupai 
vantükpü, pistachio betjük hatü almond betjük yah-ei thintho yah-eishuoh.  
12Lop shingnyi nyeishi hütuh. Amphongei hanggolei hüshi chongküpü lop 
hütuh; üpai nyingpa, jomi pungei hüpü vainüng aokpeih.  
13Anaüao müei hapa shennyak touei yiütuh;  
14hükpa anaü hatü Benjamin nyokei shomhühen mü hapa shennyak touei 
Jeiyong Kahvangi amphong phahjiphahen aokpeih. Ngei shingvaishiyü ngei 
tuhphongtü hapeüthü didaijao mehe enüng” shei e.  
15Hanangkü jomphongi thintho hatü lop shingnyi nyeishi kotü Benjamin müei 
Ijiplei yiüei Joseph touei yaong.  
16Mechem Joseph-i Benjaminao jomphong mü eepa, büpai büpalei shem leipü 
chongphobüthü kü, “Hathü shemei müei shükei, hatü yem hük jütü hahying 
temtuh; mehenangkü hathüyü sheya ngei mü hahyinghen” shei e.  
17Büpai epükei chongphobüi hathü shennyakthü Josephei shemei müei 
shüteke.  
18Shaang jomphong Josephei shemei müei shüpü nangkü longi nyem hatü 
jomphongi, “Shelei jenei hanggolei lop hüpü jeni ha koei leidaipü nangkü 

jenphongü shemongei shüpü vaaishang; jomi jen kü nemei-i düktü jen aa 
leihühen hatü jenei gaduthü yahlangphahen khih” shei etei.  
19Hanangkü jomphongi Josephei chongphobü touei heihei shadenei yaongtü 
büpa mü,  
20“Oh longpü am, ham shelei hahying shaknüng yiüpeih;  
21hatü mechem ham paümpü shingei leiyei hanggo apei veipa, ham peüei lop 
lakshing hanggo shakei hüshi chongküpeih. Hayao hamphongi koei yiüei 
nyüpeih.  
22Nyeinya vaishi hamphongi shao hahying shakhen lop üei hüshi nyüpeih. 
Lop üpai hüphopüshang hami nenyingangpih” shei e. 
23Büpai, “Meihen, tenyem; ammei Kahvang hatü ampalei Kahvangi ammei 
hanggolei hapa lop hüphopü vaihen aokpeih; ngei ammei lop dangphei hih” 
shei e. Hahepak kü büpai jomphong touei Simeon müei dei.  
24Mechem chongphobüi jomphong Josephei shemei müei shüei yung 
yahshuohpa, jomphongi lakhila phu, hatü gaduthü kü het üh, 
25hatü Joseph om mü leijajü thintho shuohhen shei tem; mehenangkü 
jomphongü om mü halei hahyinghen shei epü danteke.  
26Mechem Joseph shemei leijapa, jomphongi büpa shemongei shüei hapa 
thintho shuohtü büpa touei aümei shateke.  
27Büpai jomei nang phe, hatü “Amphongi eküpü ampa meishi nyüla? Büpa 
yemmü nyüpa yo?” shei e.  
28Jomphongi, “Nüng chongphobü, opayü meishi-üng shaang thahshi yemmü 
nyüpeih” shei e, hatü jomphongi aümei shatü büpa kü dhüm shuoh.  
29Joseph-i veishuohshingkü büpa mü vom mong hük kü dungpü chenaü 
Benjamin eeyei büpai, “Büpayü amphongi eküpü naüshompa je?” shei phe. 
Büpai, “Hapeü, Kahvangi nüng kü phahjituh” shei e. 
30Büpai chenaü eeyei mong ongyangpü neyepaoki büpai mokei thephen shing 
yemei shü. Büpai büpalei dungei shüei thepteke. 

31Hapheikü büpai dhe phutüktü vam, hatü büpai büpa nyingi ungei-aeiyei, 
“Bhaong hahtuh” shei e.  
32Joseph hayaoha, jomphongao hayaoha, hatü Ijip am büpa mü 
hahyingpüthü hayaoha shing hükei hahying; mehenangkü Ijip ami Hebrew 
am mü hahyinghenü Ijip am keyü chaibenüng nyuteke.  
33Hathü chongphobüthüi jomphongü cheihinaü nyingei Joseph philei meeshi 
uohüteke, hatü jomphong hüki hük kü veiteitü thamateke.  
34Mechem Josephei nükdü leipü hathü kü hahying deiyei shihpa, aopüthü 
meyü Benjamin kü phaihan nga nyeishi shihteke. Hanangkü jomphong büpa 
mü mongongshi hahyingteke.  

Kahbhao 44 

Joseph-i Benjamin Tuhlangpü 

1Joseph-i büpalei shemei chongphobüthü kü hapakei eteke: “Hathülei hanggo 
kü jomi koaokpü thahshi hahying hüeishuoh, hatü halei jom peüei lop 
hüeishuoh.  
2Hatü ngelei yungshong, ngini lingpü yungshong naüshompalei hanggolei 
büpalei lop mü hüeishuoh” shei e, hatü chongphobüi büpai epükei dük.  
3Vangngaihinüng jomphongi laophülei gadu mütü layaongei leishih.  
4Jomphong chingnyü kübü luangi yanei mangdai-i Joseph-i büpalei 
chongphobü kü, “Nüngi jomphong phei changei daituh, hatü nüngi 
jomphongei she yeiyei heihtü hathü kü, ‘Hami mei dükjü mehekei ten 
shuohnya? Ngelei ngin yungshong mehekei gühpa?  
5Hapa kü ngelei shembüi yingteinyeih, hatü phongyomhen nangkü büpai 
hapa noteinyeih. Amphongi douten dükteke!’ shei etuh” shei etü shom.  
6Büpai jomphong she yeitü büpai hapa shah shao nyokei e. 
7Jomphongi büpa kü, “Longpübai mehekei hapa keipü shah enya? Ammei 
chongphobüthü hamphongi hapa keipü dou-ü lanshei nedüknyih.  



111 

 

 
   Daülangpü Laihing 

© 2005, Bible Society of India. 
 

 
 

 

8Hami hamei hanggolei hüshi leipü lop nyokei koei leiyei shuohpeih. Hami 
nüngei shembülei shem leipü hon hi ngin mehekei gühhenang?  
9Nüngei chongphobü hamphong hükei dangkao ha hüshi chongküjema 
büpayü jütükhen, hatü aopü ham peü nüngei aa leihen hih” shei e.  
10Büpai, “Shejema meiteke, nüngi epükei nyemvai. Üpalei hapa 
danghenshang, büpa mon ngelei aa vaihen, aopü am peü leishihhen” shei e.  
11Hanangkü jom peüi hanggo kahdokei yah-ei haütü apteke.  
12Hapa chongphobüi behepa kübü pangei naü-eepa aimü veiyei daishingkü 
hapa yungshongü Benjaminei hanggolei hüshi dangteke. 
13Hanangkü, jom peüi laophülei ashakviha shaaktük, hatü gadu kü hanggo 
shihtü chingnyü yemei nyokei lei.  
14Mechem Judah hatü chenaüthü Josephei shemei shüjapa, Joseph-ü shemei 
nyu, hatü jom peüi büpa touei aümei sha.  
15Joseph-i jomphong kü, “Amphongi dükpü hayü meheang? Ngei shenshenpü 
shennyaki phongyomei hapa keipü dou dangaokhen shei amphongi 
nenyingpü je?” shei e.  
16“Hami nüng kü mehe eaoknüng, longpüpa” shei Judah-i jangei e. “Hami 
mehe eaoknüng? Ham nepung shei mekei eaokhen? Nüngei chongphobüthüi 
pungpü Kahvangi shakei vamhüpü khih. Sheyü hamphong hatü yungshong 
hüshi dangpü shennyakao nüngei aa vaihen hih” shei e.  
17Shejao Joseph-i, “Ngei henüng dou nedükpih! Yungshong hüshi dangpü 
shennyak mon ngeilei aa vaihen. Aopü am peü ampa touei meishi leijatuh” 
shei e.  

Judah-i Benjamin Nangkü Khümpü 

18Judah-i Joseph touei heih-ei, “Oh ngeilei shembü, nüngei chongphobüi 
nüngei dhaongi danshi shah phahük eküshah; nüngi ha kü mongshih-ei 
tedeihkei; nüngü Pharaoh keipü khih.  

19Ngeilei shembü nüngi nüngei chongphobü kü, ‘Ampa nevaijü anaüpeü 
nyüla?’ shei phephopeih.  
20Hatü hamphongi nüng kü, ‘Hamei opa viüdaitü nyüpeih, hatü büpa viüdai 
pheikü bühpü naüshompa nyüpeih. Nyü hüki bühpü chejeipa didaitü büpa 
mon nyüpeih, hatü opai büpa kü longi bamnyüpeih’.  
21Hahepak kü nüngi, ‘Ngelei müki veihen büpa müei yiükei’ shei epeih.  
22Shejao hami nüng kü, ‘Naü-ü chepa toueipü yanei nedaiaokpih; büpa chepa 
toueipü lüdaijema chepa dikahen hih’ shei epeih.  
23Shejao nüngei chongphobüthü kü nüngi, ‘Naüshompa müei mangyiükei 
thahshi amphongi ngelei dhe neeepih’ shei ephopeih. 
24Hamphong nyokei leiyei nüngei chongphobü opa kü nüngi epü shah 
eshuohpeih.  
25Mechem opai, ‘Shao yiüei hahying maani shakkütuh’ shei ephopa,  
26hamphongi, ‘Hamphong neyiüaokpih. Naüshompa müjü mon hamphong 
yiühen; mehenangkü hamphong mü büpa nemüpheikü hapa shennyakei dhe 
ne-eeaokhen’ ” shei eshuohpeih.  
27Nüngei chongphobü opai hamphong kü, “Ngelei shembünyüi hapeü nyi 
bühpeih;  
28hükü ngei tuhphongteke. Hingmei büpayü phaüyemi khih mü shaaktük, 
hatü ha nyih mü leitü ngei büpa ne-ee.  
29Amphongi büpaao ngei toueipü müei lüdaijema, hatü büpa vongshüh 
vaijema, amphongi ngei kei viüdaipü shennyak mongshang kü dihühen khih” 
shei ephopeih.  
30Hanangkü mechem nüngei chongphobü ngei opa touei nyokei leihen 
naüpeü hamphong mü nenyujema, büpalei yangnyu-ü naüpeü mü longi 
shenteishi nyupü nangkü,  

31büpai naüpeü hamphong mü ne-eejü büpa dikahen hih, hatü nüngei 
chongphobü hamphong homei hajük viüdaipü opayü mongshang kü dihühen 
mü vamkahen khih.  
32Mehenangkü ngei, nüngei chongphobüi hapa naüpeü shing opa touei 
vangei, “Ngei nüng touei naüpeü müei neleiküjema, opa touei ngelei den 
kemei thaüvaü ngei kohen” shei etüktih.  
33“Hanangkü chingmeilemlingei naü nangjeiyei nüngei aa vaishi ngei 
tuhhahtuh, hatü ngelei naüpeüthü mü naüpeüao leishihtuh. 
34Naüpeü nemüi mekei etü ngei opa touei leihenang? Opa mongshang küpü 
kü ngei veishi nyuhen neaok-ükhih” shei e.  

Kahbhao 45 

Joseph-i Cheihinaüthü kü Shakei Vamei Epü 

1Joseph-i büpalei mongei thephüei peipü yepei neaoki büpa mü yaongpü 
chongphobüthü kü, “Ngei toueipü amphong lüdaituh” shei e. Hanangkü 
Joseph-i chejei chenaüthü kü ngeiyü Joseph hih shei ngaiyei epü hepak kü 
büpa mü lebü mih üpayao nenyu.  
2Büpai Ijip amao danshi wongmü thep, hatü ha Pharaohlei shemei nyupüthüi 
dan.  
3Joseph-i chejei chenaüthü kü, “Ngeiyü Joseph hih! Ngelei opa yemmü-üng 
nyüpa yo?” shei phe. Shejao cheihinaüthüi nyemei büpa kü shah neleiaok.  
4Hahepak kü Joseph-i, “Ngei yopailei heihkei” shei e. Mechem jomphong 
yoshi heihjapa, büpai, “Ngeiyü amphongi Ijiplei yutükpü Joseph hih!  
5Hanangkü shaang amphong mongteshang nevaijü ngei hatouei yutükpü 
nangkü am nyingi mongteshih; mehenangkü yangnyu longi yanghen nangkü 
Kahvangi ngei am shekü halei shompeih. 
6Kahdok kü münghishaü peipheikü bong nyi mon dainyüpa, shao bong nga 
thahshi kah nelinghen, hah nevethen aoei nyüpeih.  

7Kahvangi am shekü ngei hatouei shompeyü kahdoknyü kü am yangei tuhhen 
hatü ammei hühihathü yanghen shingvaishi shompü khih.  
8Hanangkü ngei hatouei shompeyü amphongi nevai, shejao Kahvangi 
shompeih. Büpai ngei peü mü longpü lakchongbü, Pharaohlei shem hatü Ijip 
kempülei shembü leihüpeih.  
9Shaang amphong shülangi opa touei leiyei büpa kü, ‘Anha Joseph-i hapakei 
enyüke: Kahvangi ngeiyü Ijip kempü kü shembü leihüteke. Nepheidai-i ngei 
yemei yiüdaikei.  
10Nüng yiüei Goshenei ngei yopailei nüng, nüngei hapeü hüpeüthü, nüngei 
yemhimakthü nüngi angpü peü ngei mü nyuhen.  
11Ngei nüng kü hahying changshi shuohhen; mehenangkü shao-üng bong nga 
thahshi münghishaü aoei nyüpeih. Hei vaijema nüng hatü shem am hatü 
yemhimakthü aeipai nedihen’ shei etuh” shei eteke.  
12“Shaang amphong mü shah eteipeyü ngei khih shei amphongei müki hatü 
ngelei naüpeü Benjaminei mükiyao eeteke.  
13Opa kü ngei mekei Ijiplei wong dangei hatü dhüm kohshi nyunya, hatü 
amphongi eepü peü opa kü eyeishuoh, hatü lomi opa müei hatouei yiükei” 
shei e.  
14Hapheikü büpai chenaü Benjamin kü khaaitü thep, hatü Benjaminiyao 
khaaitü thep,  
15hatü büpai cheihinaüthü peü kü om kü jüptü jomphong mü thep. Haphei 
küang cheihinaüthüi büpa mü shah etei.  
16Mechem Pharaohlei shemei, “Josephei cheihinaüthü yiüei nyükeja” shei 
danpa, Pharaoh hatü büpalei lakchongbüthü peüi mongong. 
17Pharaoh-i Joseph kü, “Nüngei cheihinaüthü kü ha düktuh shei etuh: Ammei 
gaduthü kü hahying changshi kotü Kananei leituh,  

18hatü ampa hatü shem am peü müei ngei touei yiüdaikei. Ngei Ijip kü peü 
mü meipü kahdok shuohhen, hatü ammi halei vampü hahyingi hüshemei 
nyuhen.  
19Nüngi shao jomphong kü ha düktuh shei etuh: Ijip leipü mohoh khari hanei 
yah-ei ammei nyühihathü shing leituh, hatü ampa-ao müei yiüdaikei.  
20Am meshük ang, ha kü mongte-aa; mehenangkü Ijip kü peü mü meipeyü 
am shing vaihen” shei e.  
21Israelei chehathü hapakei dük. Joseph-i jomphong kü Pharaoh-i epükei 
khari shuoh, hatü lemei hahhen hahyingao shuoh.  
22Jom peü kü büpai büm-ow jeiteihen omshi shuoh, shejao Benjamin kü ngin 
kho jem hatü ashakviha jeiteihen lem nga shuoh.  
23Büpai chepa kü Ijiplei vampü meipü douthü gadu an kü shih, hatü hahying, 
aan hatü lemei hahhen hahying gadu chebaong an kü shihtü shom.  
24Hapheikü büpai cheihinaüthü leishih, hatü jomphong leishingkü büpai, 
“Amphong lemei tedetelao” shei etü leishihteke.  
25Hanangkü jomphong Ijip leipü leiyei Kanan kahdok chepa Jakob nyushing 
ngoi.  
26Jomphongi büpa kü, “Joseph-ü yemmü nyüke! Büpayü Ijip kahdok kempü 
kü vanglem lembü vainyüke” shei e. Jakob yashanei deih, hatü hathü kü 
hingnelem.  
27Shejao mechem Joseph-i jomphong kü eshuohpü peü ejapa, hatü mechem 
Joseph-i büpa müei yiühen khari shompü eepa, Jakobei laangha mongyangei 
lei. 
28Hahepak kü Israeli, “Ngei yempeyü ha-ü! Ngelei ha Joseph yemmü nyüke. 
Ngei dishekü ngei yiüei büpa mü pongteihen hih” shei e.  

Kahbhao 46 

Jakob am Shem Ijiplei Yiüpü 

1Hanangkü Israeli büpai angpü peü yah-ei yiüei Beersheba ngoiyei büpai 
chepa Isakei Kahvang kü jakpü moila shuoh.  
2Kahvangi Israel kü yanüng manghkhang hük kü, “Jakob! Jakob!” shei nyük. 
“Ngei hammü nyüpeih” shei büpai jang.  
3Hahepak kü büpai, “Ngeiyü Kahvang, ampa amei Kahvang. Nüng Ijiplei 
yiühen tenyem; mehenangkü ngei nüng jat longpü hük leihühen.  
4Ngeiyao nüng mü Ijiplei yiükahen, hatü shao ngei nüng müei anhen, hatü 
Josephei laki dükshi nüng müksho methühen” shei e.  
5Hapheikü Jakobi Beersheba leipü layaong, hatü Israelei chehathüi chepa 
Jakob, jomei nyüha hapeüthü kemei Pharaoh-i jom mühen shompü khari kü 
yiüteke.  
6Jomi Kanan kahdokei dangpü yemhimak, hatü douhinang Ijiplei koei yiü. 
Jakobi büpalei hühihathü peü büpa mü müei yiü:  
7büpalei hapeüthü, hüpeüthü nyüha baha Ijiplei müei yiü.  
8Shaang hathüyü Jakob mü Israel am hühiha Ijiplei müei yiüpüthü nyüke: 
Jakobei hashongpa Reuben,  
9hatü Reubenei hapeüthü: Hanokh, Pallu, Hezron, hatü Karmi 
10Simeonei hapeüthü: Jemuel, Jamin, Ohad, Jakhin, Zohar hatü Kanan am 
nyühai bühpü Shaul.  
11Levilei hapeüthü: Gershon, Kohath, hatü Merari.  
12Judahlei hapeüthü: Er, Onan, Shelah, Perez hatü Zerah (shejao Er hi Onan 
nyiyü Kananei nyushi didai). Perezlei hapeüthü: Hezron hatü Hamul.  
13Issakharlei hapeüthü: Tola, Puah, Jashub hatü Shimron.  
14Zebulunei hapeüthü: Sered, Elon, hatü Jahleel.  
15Büpalei yiükha Dinah mü Paddan-Aramei nyushi Leah-i Jakob kü bühjapü 
hapeüthü nyüke. Büpalei hapeüthü peüshep hapüanpüjem nyu.  
16Gadlei hapeüthü: Zephon, Haggi, Shuni, Ezlon, Eri, Arodi hatü Areli.  

17Asherlei hapeüthü: Imnah. Ishvah, Ishvi hatü Beriah. Jomei chenaü nyüha 
hükü Serah nyu. Beriahlei hapeüthü: Heber hatü Malkiel. 
18Hathüyü Labani büpalei yiükha Leah kü shuohpü aa lanyü Zilpah-i Jakob 
kü bühjapü hapeüthü– peüshep jom anpüvok nyu.  
19Jakobei chenyüha Rachelei hapeüthü: Joseph hi Benjamin.  
20Ijiplei On leipü ngongpa Potipheralei yiükha Asenath-i Joseph kü Manasseh 
hatü Ephraim nyi bühjateke.  
21Benjaminei hapeüthü: Bela, Beker, Ashbel, Gera, Naaman, Ehi, Rosh, 
Muppim, Huppim hatü Ard 
22Hathüyü Racheli Jakob kü bühjapü hühihathü jom peüshep anpüali nyu.  
23Danei hapeü: Hushim.  
24Naphtalilei hapeüthü: Jahzeel, Guni, Jezer, hatü Shillem.  
25Hathüyü Labani büpalei yiükha Rachel kü shuohpü aa lanyü Bilhah-i Jakob 
kü bühjapü hapeüthü peüshep jom nyet nyu.  
26Jakob mü Ijiplei yiüpü büpalei hühihathü mon, jomei nyühathü neomi jom 
pejempüvok nyu.  
27Joseph kü Ijiplei hapeü nyi bühjapü ieyei Jakob am shem Ijiplei yiüpü jom 
pejempüan nyu.  

Jakob am Shem Ijiplei Nyupü 

28Shaang Jakobi Goshenei yiüpü lem phehen shingvaishi Joseph touei Judah 
yeihshi shom. Mechem jom Goshen ngoipa,  
29Joseph-i büpalei koyei khari temtü Goshenei chepa Israel mü pongteinüng 
heih. Josheph-i chepa touei ngoihinüng chepa kü khaaitü hepak luangi thep. 
30Israeli Joseph kü, “Shaang thahshi nüng yemmü nyupü ngei eephei keyü 
ngei shaang didaijoong mehe shepa!” shei e.  
31Hahepak kü Joseph-i chejeihijei am hatü chepalei shem am kü, “Ngei 
shaang aongei Pharaoh kü, ‘Ngelei cheihinaüthü hatü opalei shem am 
Kananei nyupü ngei touei yiüküteke.  

32Jomphongü mi yompü am hatü yem haümpü am, hatü jomei mi, mohoh 
hatü jom angpü peü koei yiüteke shei eshuohhen hih’ shei eteke.  
33Mechem Pharaoh-i am kü nyüktü, ‘Amü menüng keipü dou düknya?’ shei 
phephüjü, 
34amphongi, ‘Hamü hashih mebü obü opa am kei yemhimak haümpü am hih’ 
shei etuh. Shejüang amphong kü Goshen shinpülei nyuhen hanphahen; 
mehenangkü Ijip am shingvaishi mi yompü amü jiühitbenüng dou hih” shei 
eteke.  

Kahbhao 47 

1Hanangkü Joseph Pharaoh touei peiyei, “Opa, cheihinaüthü, yemhimakthü 
mü jomi angpü kemei koei Kanan leipü yiüei shaangü Goshenei nyüke” shei 
e.  
2Büpai cheihinaüthü jom nga jetü Pharaoh touei müei pei.  
3Pharaoh-i büpalei cheihinaüthü kü, “Amphongü menüng dousho keipü 
düknya?” shei e. Jomphongi, “Nüngei chongphobüthüyü obü opa am keiha 
mi haümpü am hih” shei e. 
4Jomphongi Pharaoh kü, “Hamphongü hapa kahdokei yenpa kei kanja 
nyunüng peiküpeih; mehenangkü Kanan kahdokei münghishaü longi nemei-i 
peipü nangkü nüngei chongphobüthülei yemhimak kü het ühshing neshiü. 
Shaang, hami nüng kü khümei phehüpeyü nüngei chongphobüthü kü 
Goshenei nyuhen hanshih” shei e.  
5Hahepak kü Pharaoh-i Joseph kü, “Ampa hi nüngei cheihinaüthü nüng 
yemei peiküteke.  
6Ijip kahdokü nüngei lakei nyüke; ampa hatü nüngei cheihinaüthü-ü meipü 
kahdok kü Goshenei nyemnyu; hatü nüngi jomphong khongkü dou aokhen 
hanei nyingjema ngelei yemhimak kü veihenao haneishuoh” shei e.  
7Hapheikü Joseph-i chepa Jakob Pharaoh touei müei dei, hatü Jakobi 
Pharaoh kü moihimanshuoh.  



119 

 

 
   Daülangpü Laihing 

© 2005, Bible Society of India. 
 

 
 

 

8Pharaoh-i Jakob kü, “Nüngü nyübüh bong meshük vaihenang?” shei phe.  
9Jakobi Pharaoh kü, “Ngei paüeiyonei longteipü vangbongü kho hük mü 
hapüan hih. Ngelei yangnyu-ü obü opa am longteipü kü shetteijü maani hatü 
ponghah-ei nyupeih” shei e.  
10Hapheikü Jakobi Pharaoh kü moihiman shuohtü büpa toueipü lüdai.  
11Joseph-i chepa hatü büpalei cheihinaüthü kü Pharaoh-i epü keiha Ijip 
kahdok kü peü mü meipü kahmük Rameses kahdok hanshuoh,  
12hatü Joseph-i chepa, büpalei cheihinaüthü hatü chepalei shem am shennyak 
meshük nyu, ha ittü hahying shuoh.  

Ijiplei Münghishaü Peipü 

13Shaang kahmük peülei hahying neshiüi nyu; mehenangkü münghishaü 
longi nemei-i nyu. Ijip hatü Kanan kahdok kü münghishaüi wong nekoh-i lei.  
14Ijip hatü Kanan kahdok kübü nanglakthüi hahying shakpü lop kemei 
Joseph-i thaitü Pharaohlei shemei yah-ei pei. 
15Mechem Ijip hatü Kanan kahdok kübü lop kemei tükei kempa, Ijip am 
kemei Joseph touei peiyei, “Ham kü hahying yahshih! Ham teditükhü. 
Mehenangkü hamei lop kemdaiteke” shei e.  
16Joseph-i, “Ammei yemhimak deikei; am lop neshiüjema yemhimak nangjei 
hahying yahphüshah” shei e.  
17Hanangkü jomi yemhimakthü deiyei shuoh, hatü Joseph-i koyei, mi, 
mohoh, hatü gaduthü kü jeiyei hahying shuoh. Hapa bong büpai 
yemhimakthü nangjei hahying shuoh. 
18Mechem hapa bong dohpa, vangphei jomi büpa touei peiyei büpa kü, 
“Hamei lop kemdaipü hamei shembü touei johen neaoknyu; sheyü hamei 
yemhimak kemei hamei shembülei leidaiteke. Sheyü hamei büm hatü kahdok 
mü lenei lebü meheyao aoei neshiü.  
19Ham teditükhü. Hamei kahthüao lavüngtoiyei teyakphong. Ham hatü 
kahdokao omshi hahying nangjei shakhahtuh, hatü ham mü kahdokao omshi 

nüngei aa vaihen hih. Ham nedi-i yemmü nyuhen nangkü, hatü kahdokao 
lavüngtoiyei netuhhen shingvaishi sheili yahshih” shei e.  
20Hanangkü Joseph-i Ijip kahdok kempü Pharaoh shing shakteke. 
Münghishaü longi mangshi peipü nangkü Ijip am peüi laophülei kahthü 
yutük. Kahdok kemei Pharaohlei leidai,  
21hatü Joseph-i Ijip kahdok jung hük kübü hük thahshi nanglakthü peü aa 
leihü.  
22Shejao büpai ngongpathülei kahdok neshak; mehenangkü jomphongü 
düngei Pharaoh leipü hahying dang, hatü jom shing Pharaoh-i shuohpü 
hahying changshi nyu. Hanangkü jomi kahdok neyutük.  
23Joseph-i nanglakthü kü, “Shaang ngei amphong hatü ammei kahdok kemei 
Pharaoh shing shinnyih shaklangteke; hapa sheili yah-ei daiyei kah lingtuh.  
24Shejao mechem hah vethenshang phaihan nga kübü hük Pharaoh kü 
shuohtuh. Phaihan nga kübü shing aliyü sheili hatü ammi hahhen tuhtuh” 
shei e.  
25Nanglakthüi, “Nüngi hamei yangnyu yangteke. Nüngi ham kü longi 
phahjipeih; hanangkü hamphongü ongpalei aa vaihen” shei e. 
26Hanangkü kahdok kü vampü mop phaihan nga kü hükü Pharaohlei vaihen 
shei Ijip kahdok kü shahkung lingei Joseph-i tuh, hatü ha shinnyih thahshi 
düknyeih. Ngongpathülei kahdok mon Pharaohlei kahdok nevaiang.  

Jakobi Shahshom Epü 

27Hapa keiha Israel am Ijip kahdok Goshen shinpü moidoilei nyu, hatü jomi 
halei shemmei leiyei hüpeü hapeü büh-ei daeisheyei nyu. 
28Jakob Ijip kahdokei bong anpünyet nyu; hanangkü Jakobei yangnyu bong 
kho hük mü pinyipü nyet nyu.  
29Mechem Israel dihen hepak ngoipa, büpai cheha Joseph kü nyüktü büpai, 
“Nüngi ngei kü phahjiei deihjema, nüngei lak ngelei shüngdok shangkü 
haütuh, hatü bampü huhen hatü shahhing kü dükhen shei lahshih. Nüngi 
ngelei mangh Ijiplei tevüphong.  

30Ngei opa hi pa am vüpü mahngchongei vüshih; mechem ngei dihen, Ijip 
leipü anei opa am vüpü mahngchongei vüshih” shei e. Joseph-i, “Ngei ha 
dükhen” shei lah.  
31Jakobi, “Ngei kü lahshih” shei e. Hahepak kü Joseph-i büpa kü lah, hatü 
Israeli büpalei lüngei lemshi menvih shuoh.  

Kahbhao 48 

Jakobi Joshephei Hapeüthü kü Moihimanpü 

1Hapheikü Joseph kü, “Ampa tüngei nyüke” shei eshuohteke. Hanangkü 
büpai cheha Manasseh hatü Ephraim nyi büpa mü müei dei. 
2Mechem Jakob kü, “Anha Joseph peiyei nyüke” shei eshuohpa, büpai wong 
antü lüngei paoei uo,  
3hatü Jakobi Joseph kü, “Jeiyong Kahvangi Kanan kahdok Luzlei ngei touei 
vamei,  
4ngei kü, ‘Ngei nüng betjük jükhühen, hatü lihila longi dahühen hatü jat longi 
leihühen, hatü ngei hapa kahdok nüng pheikü nüngei hühihathü kü denshing 
shuohhen’ ephopeih.  
5Ngei nüng yemei Ijiplei yiükei shekü Ijiplei nüng kü bühküpü hapeü 
Manasseh hi Ephraim nyiyü Reuben hatü Simeon nyi kei-üng ngelei hapeü 
vaihen.  
6Jiji pheikü angpüthü peü nüngei hapeü vaihen. Jiji kü mükjüp nangkeyü 
chejeihijei am mü aihük mü men nyanghen.  
7Ngei mechem Paddan leipü peipa, Rachelü Kanan kahdok lemei Ephrah 
ngoihen maani taishi nyushi mongkü tüngshi didaipeih, hatü ngei pinnyü 
Ephrathlei (hayü Bethlehem) aongpü lemei vüphongpeih” shei eteke.  
8Mechem Israeli Josephei hapeü nyi eepa, büpai, “Ha nyi üamang?” shei phe.  
9Joseph-i chepa kü, “Kahvangi ngei kü hatouei yahphopü hapeü nyi khih” 
shei e. Büpai, “Ngei moihiman shuohnüng ngei touei deikei” shei e.  

10Shaang Israelü viüei mük pumdaitü meishi ne-eeaoki nyu. Hanangkü 
Joseph-i jiji büpa yopailei deija, hatü büpai jiji kü khaaitü jüpteke.  
11Israeli Joseph kü, “Ngei nüngei dhe eehen shei nedeih-angpih, shejao halei 
Kahvangi ngei kü nüngei hapeüthüao eehüteke” shei e.  
12Hapheikü Joseph-i jiji chepalei shüngdok leipü yahlangtü büpai büpa touei 
kahdokei aümei sha.  
13Joseph-i jijiphen müei dei; Ephraimü büpalei lakdah philei shejao Israel kü 
laknyongphi lemei, hatü Manasseh-ü büpalei laknyongphi lemei shejao Israel 
kü lakdahphi lemei jiüshi büpai müei dei.  
14Shejao Israeli büpalei lak anei aitü naü-eepa Ephraim kü büpalei lakdahphi-
i dük, hatü hashongpa Manasseh kü büpalei laknyongphi-i shangjing kü 
düktü,  
15Joseph kü moihimanei hapakei e: “Kahvang üpa kü ngelei bühipai 
chongphopa, Kahvang üpai shinnyih thahshi ngelei yangnyu müpa,  
16ngei vongshüh peü kübü yangpü vangsho phongshani hapa naü nyi kü 
moihimantuh; Ngelei men hatü ngelei bühipa Abraham, Isakei men ha naü 
nyi homei nyuhütuh, hatü kahdoknyü kü hühihathü longi dahütuh.”  
17Mechem chepai Ephraimei shangjing kü laknyongphi-i dükpü Joseph-i eepa, 
büpa mongneongi deih. Hanangkü büpai chepalei lakdahphi Ephraimei 
shangjing kübü yah-ei Manassehlei shangjing kü haüshuoh.  
18Joseph-i chepa kü, “Opa, hei nevai! Büpayü ngelei hashongpa vaipü nangkü 
nüngei lakdahphi-i büpa kü düktuh” shei e. 
19Shejao chepai ha nemongi büpa kü, “Ngei nyingnyeih, hapeü ngei 
nyingnyeih; Manassehlei hühihathüao nanglak longi dahen; büpa-ao longpü 
leihen. Shejao naü-eepa büpa mao longpüba leihen, hatü büpalei 
hühihathüyü longpü jat leihen” shei e.  
20Hanangkü büpai ha nyih jomphong kü moihimanei hapakei e: “Nüngei men 
noshi Israel ami hapa moihiman baonghen: ‘Kahvangi am Ephraim hi 

Manasseh kei leihütuh’ ” shei ehen. Hanangkü Jakobi Manasseh shekü 
Ephraim noteke.  
21Hapheikü Israeli Joseph kü, “Ngei sheyü didaihen khih, shejao Kahvang 
nüng mü nyuhen hatü nüng shao nüngei bühipalei kahdokei müei leihen.  
22Shaang ngei anjei anaüthü mü nyeishi ngei nüng kü phaihan hük nyeinya 
shuohnyeih; hapayü ngelei yan hatü lahhilaongi neüei yahpü Amor amei 
kahdok ha yahphünyeih” shei e.  

Kahbhao 49 

Jakobi Chehathü kü Shahshom Epü 

1Hapheikü Jakobi chehathü peü kü nyüktü, “Ngei shonei thaikei, hatü ngei 
ngoikahen nyih kü mehe vamkahen ngei ha amphong kü ephüshah” shei e.  
2Thaituh, hatü Jakobei hapeüthü bangtuh; ammei ampa Israeli epü kü 
bangtuh:  
3Reuben, nüngü ngelei hashongpa, ngelei nethe wong kübü vampü hapeü, 
dhüm kü hatü wong kü peü mü meipü.  
4Yung keiha shing nelingi, nüng hajük kü shongnyü neleipih; mehenangkü 
nüngi ngelei shinshing dhüm neshiüi sheihtükpeih.  
5Simeon hi Levi nyiyü cheihinaü nyi, Jijilei phunglangü iy-aongmashahen 
phunglang.  
6Jom shahjo eteipülei ngei ne-omhen, jomei thaihiyu kü ngei hean neyahhen. 
Mehenangkü jiji mongshihpai shennyak jüteke, hatü jiji-i mongpükei 
mohohbaongthü kü lapheichah langtükpeih.  
7Jiji mongshihpü thaüvaü vaihütuh, mehenangkü hayü ahshi nemei; Jiji 
mongshihpü ahshi mangshi! Ngei jiji Jakob hatü Israel am khongkü 
haitükhen.  
8Judah, anaüpeüi nüng kü vihhen; Nüngi nüngei vepathü kü üng kü dükhen. 
Anaüpeüthüi nüng touei aümei khümhen.  

9Judah-ü mailang kei yemhimak jüei jepei leinyüke, ngelei hapeü. Mailangi 
keiha lakhila temei lemnyüke, Mailang chebi kü keiha üpai büpa kü 
baokhen?  
10Judah ami ongpalei lenshuoh nopü, hatü vanglem lembülei lenshuoh nopü 
kübü neyanhen. Jatthüi büpa kü bom ühhen, hatü büpa touei ven bangei 
aümei khümhen.  
11Büpalei gadu cheha nyalingngupai vü kü, hatü gaduthü meipü 
nyalingngupai chongei shenhen, Büpai laophülei ashakviha yiü kü, hatü 
laophülei büm-ow nyalingngupai iy yiü kü dhohen.  
12Büpalei mük yiü mao nyakshi, büpalei bha amma mao shoshi nyuhen.  
13Zebulunü yungching yungkungei nyuhen, hatü büpalei kahmükü jahas 
yaongshing vaihen, büpalei kahmük Sidon thahshi heihhen.  
14Issakhar-ü wong kohpü gadu, gadulei hanggo nyi aa kü lempükei nyüke.  
15Shejao mechem büpa lemshing meiangke shei, hatü büpalei kahdok 
mongongshi khih shei veihen, büpai hanggo konüng aümei shahen, hatü aa 
keiha douwong dükhühen.  
16Dan ami laophülei nanglak kü vanglem lemhen, Jomü Israel am lebü jatthü 
kei nyuhen.  
17Dan amü lemhao leipü biü keiha, hatü lemba leipü biütam keiha, hapai 
koyeilei laphei kü kaokhen, hatü halei uopü shennyak ngaümphei lemei 
vühen.  
18Ngei nüng yemleipü omdannyeih, Oh Shembüpa.  
19Gühpathüi Gad am hahhen, shejao jomiang gühpathülei laphei kü bapei 
changhen.  
20Asherlei kahdoki hahying longi vamhühen; büpalei ongpai hahhen hahying 
meipü büpai shuohhen.  
21Naphtaliyü mehe kao nenyemi longteipü shaok keiha büpai cheha longi 
shaannyüpeih.  

22Joseph-ü nyalingngupai keiha; ünyü yangkü betjük jükpü nyalingngupai, 
büpalei vü bhamba kao banei aongnyüke.  
23Vepathüi pülah hatü lahhan noshi büpa hahteke, longi nemei-i jomi büpa 
kü kapteke.  
24Shejao büpalei lahhan jiüshangi, hatü büpalei lak wong kohshi nyüke. 
Hapayü wong kohpü Jakob Kahvang laki, hatü Mi Yombü, Israel amei 
Yaongei men kü nyüke.  
25Nüng kü sheühpeyü ampai vaipü Kahvang, Jeiyong Kahvangi nüng kü 
vangsho shangpa leipü moihiman, ilangmongei nyupü moihiman, yemhimak 
hatü hapeü moihimanthü shuohnyüke.  
26Ampalei moihimanü aivang den mebü kahshangthü, hatü den luangi daipü 
shangtaothülei moihiman mao longpüba. Hathü moihiman Josephei 
shangjing kü, hatü jeihinaüthü toueipü khaatei deitükpülei shangba kü 
nyutuh.  
27Benjaminü aeipü shuw keiha, dhom mü büpai yem jüei hahnyüke. Om mü 
büpai vehok leipü douthü hanteinyüke.  
28Hathüyü Israel phang anpünyi nyüke, hatü hathüyü chepai jom kü 
moihimanpü hepak kü jom kü epeih; jom peü kü jom kü jiüpü moihiman 
shuoh-ei moihimanteke.  

Jakob Dipü hatü Mahng Vüpü 

29Hapheikü büpai jomphong kü hapa shah eteke: Sheyü ngei diyei opa am mü 
nyudaihen ngoikünyüke. Ngeiyü Hit am Ephronei kah leipü yaongdung,  
30Kanan kahdokei Abrahami mahngchong vaihen shakpü Hit am Ephronei 
kah Mamre pü yopailei vüshih.  
31Halei Abraham hatü chenyüha Sarah nyi vüpeih; halei-üng ngeiyao Leah 
vüphongpeih. 
32Kah hatü haleipü yaongdungü Hit am leipü shakpeih.  

33Mechem Jakobi chehathü kü ha eyei kempa, büpai lüngei la temei an, hatü 
büpa mongdang shemdai.  

Kahbhao 50 

1Hahepak kü Joseph-i chepa kü laongei khaaitü thep hatü jüpteke. 
2Joseph-i meli nopüthü kü chepalei mahng kü meli shihhen eteke. Hanangkü 
meli noteipüthüi,  
3nyih pinyi yah-ei meli shih; mehenangkü hapayü mahng kü meli shihhen 
nyih hajük nadang vaishi shiüteke, hatü Ijip ami büpa kü nyih pejempüan 
mahng thep.  
4Mechem büpa kü mahng theppü nyih peihpa, Joseph-i Pharaoh am shem kü, 
“Ammi ngei kü bamei deihjema, chingmeilemlingei Pharaoh kü hapakei 
etükkütuh:  
5Opai ngei kü lahhüpeih, ‘Ngei sheyü didaihen khih. Kanan kahdokei ngei 
laophü shing laetei lingpü yaongsha mahngchongei ngei vüshih’ shei epeih. 
Hanangkü shaang ngei opalei mahng vününg aongshah; hapheikü ngei nyokei 
leikahen” shei e. 
6Pharaoh-i, “Ampai nüng kü ha dükshih shei lahhüpükei aongei ampalei 
mahng vütuh” shei e.  
7Hanangkü Joseph-i chepalei mahng vününg aong. Büpa mü Pharaohlei 
chongphobüthü, shem kü behethü, Ijip kahdok kübü lupülongpüthü peü,  
8hatü Joseph am shem kemei, büpalei cheihinaüthü hatü chepalei shem am 
peü aongteke. Hashihthü, yemhimak mon Goshenei tuhphong.  
9Koyei khari hatü halei uoteipüthü peü büpa mü aong. Hapayü khongnyü 
longpü hük nyuteke. 
10Mechem jomi Jordan yungdangei Adadlei hah tenshing ngoipa, halei jomi 
longi mahng theppü hatü youngpünangpü nyu; büpai halei nyih nyet thahshi 
mahng theppü hepak nyu.  

11Mechem halei nyupü Kanan ami Adadlei hah tenshingei mahng theppü 
youngpü eepa, jomi, “Hapayü Ijip am shing ahshi-üng mongmangei theppü 
youngpü hepak khih” shei etei.  
12Chepai jomphong kü epü keiha chehapeüthüi büpa kü dük.  
13Jomi chepa Kanan kahdokei yah-ei anei Makhpelah kah leipü yaongsha, 
Mamre yopailei Abrahami mahngchong vaihen Hit am Ephron leipü shakpü 
kahlei mahng vüphong.  
14Chepa mahng vüphongtü Joseph, cheihinaüthü hatü büpa mü chepalei 
mahng vününg aongpüthü peü Ijiplei nyokei lei.  

Joseph-i Cheihinaüthü kü Mang Tükpü 

15Sheyü chepa didaiteke shei nyingei Josephei cheihinaüthüi büpa kü, “Jeni 
büpa kü nejiüpü dükshuohpü nangkü Joseph-i jen kao hapa shongdak 
lakshing shemhen shei deihshi shiühen hiang?” shei etei. 
16Hanangkü jomphongi Joseph kü shahjang hük hapakei shom: “Jenei opa 
didai shekü,  
17büpai hamphong kü anaü Joseph touei peiyei büpa kü, ‘Hamphongi nüng 
kü nemei-i düktükpü mang tükshih shei mang lahtuh’ shei lahhen ephopeih. 
Hanangkü chingmeilemlingei ampalei Kahvang chongphobüthüi pungpü 
mang tükshih” shei e. Jomphongi mechem ha eshuohpa, Joseph thepteke.  
18Hahepak kü büpalei cheihinaüthüiyao büpa touei doei lemtü thepei, 
“Hamphongü nüngei aathü hih” shei e.  
19Shejao Joseph-i jomphong kü, “Amphong tenyem! Ngeiyü Kahvangei shing 
kü nyunyu je?  
20Amphongi ngei kü nemei-i dükhen deihjao Kahvangi hapayü shinnyih büpai 
dükpükei shennyak longi yangei tuhhen med kü mei leitü deihpeih.  
21Hanangkü tenyem; ngei am hatü naüthü peü shing hahying shuohhen” shei 
e. Hapa keiha büpai jomphong kü mongyangshah hatü bamei etei.  

Josephei Dohpü Nyihthü hatü Dipü 

22Hanangkü Joseph hatü chepalei shem am peü Ijiplei nyu; Joseph-ü bong 
kho hük mü an nyu.  
23Joseph-i Ephraimei hapeü hatü hüpeüthü eeshi nyu. Büpai Manassehlei 
cheha Makirlei hapeüthüao büpalei shemei büh-ei paümei ang.  
24Hapheikü Joseph-i büpalei cheihinaüthü kü, “Ngei sheyü didaihen khih, 
shejao hingmei Kahvangi am kü junghen, hatü Abraham, Isak hatü Jakob kü 
lahpü kahdokei am müei leihen” shei e.  
25Hanangkü Joseph-i Israel am kü hapakei lahhü: “Mechem Kahvangi am 
hapa kahdokei mülangnüng yiükahen, amphongi ngelei vangtao-ao hatoueipü 
koei leituh” shei e.  
26Büpa bong kho hük mü an nyuei di; büpalei mahng kü meli shihtü 
mahngshungei hütü Ijiplei tuh.  

Mülangpü 

Mülangpü 1 

Ijiplei Israel am Dapüshepü 

1Ijiplei Jakob mü laophü laophülei shemong müei daipü Israel hapeüthülei 
men hathü nyüke:  
2Reuben, Simeon, Levi, Judah, 
3Issakhar, Zebulun, Benjamin,  
4Dan, Naphtali, Gad, hatü Asher. 
5Jakob kübü phaakpü hapeü hüpeüthü peüshep pejempüan nyuteke. Joseph 
payü sheleiüng Ijiplei nyuhamteke.  
6Nyuei daiyangkü Joseph hatü büpalei chejeihijei am hatü yienhihien peü 
didaikem.  
7Shejao Israel hapeüthü nanglak longi da, hatü wong koh-ei lei, hatü Ijip 
kahdokü jomi mateke.  

Israel am kü Shüveidoideipü 

8Hahepak kü Joseph jung meheyao nenyingpü ongpa ja hüki Ijip kahdok kü 
ong vaiteke.  
9Büpai büpalei nanglakthü kü, “Veituh, ha Israel hapeüthüyü longi danyüke 
hatü jen mao wong kohpüpa nyüke. 
10Kei, jeni jom kü nemei-i dükshuohshah, hei nevaijema jom longi dahen 
hatü vehokpaoh vamjü jenei vepathü mü jom omtü jen khüei hokhen hatü 
jenei kahdok kübü nyaidaiphahen” shei eteke. 
11Hanangkü Ijip ami jomphong douwong dükhühen nangkü jom shak kü dou 
kü hienbü jeyei tuh. Israel hapeüthüi ongpa shing hahying tuhshing chingnyü 
nyi, Pithom hatü Rameses ling.  
12Shejao meshükpa jom bhih-eimaanei leitükhen shüvei, hajükpa jom nyeinya 
dateke; hanangkü Ijip ami Israel am kü nyemteke,  
13hatü Ijip ami Israel am douwong dükhüei shüveiteke,  

14hatü bhih hi yaongphaang nyetei, itayaong oukei hatü kah linghüei 
yangnyu-ü shahyaki hatü nyuhen neaoki leihü. Jomphongi jom kü shuohpü 
dou kempai wongbenüng nyu hatü phahji neshiüi noteke.  
15Ijip ongpai Hebrew am naü bühshingkü sheühteipü nyüthü meni, Shiphrah 
hatü Puah nyi kü,  
16“Mechem anjinyi-i Hebrew nyü hüki naü bühpü kü sheühhenshang, 
bahanaü vaijema jütüktuh; shejao nyühanaü vaijema yemmü tuhtuh” shei e.  
17Shejao naü bühjü sheühteipü nyüha nyi-i Kahvang kü nyem, hatü Ijip 
ongpai jiji kü eshuohpükei nedük, shejao bahanaüthü-ao yangei tuh.  
18Hanangkü Ijip ongpai jiji nyükei, “Anjinyi-i mehekei hapakei dükpa? 
Mehekei anjinyi-i bahanaüthü nejütüki yangei tuhpa?” shei pheteke.  
19Naü bühjü sheühteipü nyüha nyi-i Pharaoh kü, “Hebrew nyüthüyü Ijip am 
nyüthü kei nevai; mehenangkü jomphongü wong kohshi nyüke hatü henji 
shekü jomi hapeü angei landaitü nyunyüke” shei e. 
20Hanangkü Kahvangi naü bühjü sheühteipü nyüha nyi kü bam, hatü nanglak 
longi da, hatü longi wong koh-ei leiteke.  
21Naü bühjü sheühteipü nyüha nyi kü Kahvangi bampü nangkü jijinyi kao 
laophü laophülei awdep yemhen shuohteke.  
22Hahepak kü Pharaoh-i büpalei nanglak peü kü, “Hebrew shemongsha kü 
bühpü bahanaü kemei Nile yung kü shüktüktuh, shejao ammi nyühanaü peü 
yangei tuhtuh” shei ngeükhüam shuoh.  

Mülangpü 2 

Mosa Bühpü 

1Shaang ha nyih kü, Levi am phang kübü shennyak hüki Levi am yiükha hük 
mü shem yem,  
2hatü pinnyü büm nekongi lei hatü yeshang hük büh, hatü mechem pinnyüi 
naü-ü longi bamhüshi eepa, pinnyüi naü lenyang jem thahshi joshi tuh.  

3Mechem pinnyüi büpa nejoaokhen mü longdaipa, pinnyüi mühdow longpü 
hük atü yung neshühen mü müh shaoktüktü ha mongei naü shihtü pingu ying 
kü yunghaoei bhongei shanshih.  
4Naü mehe leihen shei chenyai tailuei veishi nyu.  
5Hahepak kü Pharaohlei yiükha hangha lakhen yungyenei yiüei nyu, hatü 
jomei aathü yunghaoei kamteiyei nyu. Pinnyüi hapa mühdow pingu yingei 
eeyei pinnyülei aa hük deishih-ei ha yah.  
6Mechem pinnyüi ha apei veishuohpa, bahanaü hük nyuteke. Ha naü thep, 
hatü pinnyüi ha naü kü longi shinshangei deih. “Hapayü Hebrew amei naü 
vaihen khih” shei pinnyüi e.  
7Hahepak kü naüei chenyai Pharaohlei yiükha kü, “Ngei daiyei nüng kü ha 
naü jungei nyemlongphanüng Hebrew am nyü hük yemküshah nyu?” shei 
phe.  
8“Awma, daiyei yemtuh” shei pinnyüi e. Hanangkü nelanyü daiyei naüei 
chenyü müei lei.  
9Pharaohlei yiükhai, “Ha naü yah-ei leiyei jungei ngei kü longshih, hatü ha 
shing ngei nüng kü lat shuohhen” shei e. Hanangkü hapa nyüi naü yah-ei 
leiyei jungei longteke.  
10Mechem ha naü longpa, pinnyüi büpa Pharaohlei yiükha touei müei peiyei 
shuoh, hatü pinnyüi büpayü laophülei hapeü kei angteke. Pinnyüi büpa kü 
Mosa shei men; mehenangkü, “Ngei büpa yung leipü yahpeih” shei eteke.  

Mosa Midian Kahdokei Paüdaipü 

11Nyih hük Mosa nethe leipheikü büpa laophülei Hebrew nanglakthü touei 
pei, hatü jom kü kangei douwong dükhüpü büpai ee. Büpai laophülei Hebrew 
shennyak hük kü Ijip am hüki longi üpei ee.  
12Büpai yaakeileyei veitü üpayao ne-eepü nangkü büpai Ijip naüha jütü bhih 
kü dungphong.  

13Nyihphei, shao büpa daijashingkü Hebrew am shennyak nyi deyei 
chongjateke. Büpai nejiüpü naüha kü, “Nüngi laophülei Hebrew shennyak kü 
mehekei üpnya?” shei e.  
14Hapa shennyaki Mosa kü, “Üpai nüngi ham shak kü vanglem lembü hatü 
shahphenbü vaihen jepa? Nüngi Ijip naüha jütükpükei ngeiyao jühen deihnyu 
je?” shei e. Hahepak kü Mosa nyem hatü ngei mehe dükpa, hayü mih-i 
nyinglangteke shei deih.  
15Mechem Pharaoh-i ha jung danpa, büpai Mosa jühen yem, shejao Mosa 
Pharaoh toueipü paüdai, hatü Midian kahdokei daiyei yungkuk hük touei 
uoshi nyu.  
16Midian am ngongpalei yiükhathü jom nyet nyu. Jomi chepalei mithü kü 
yinghen yung shonüng yungkukei heih.  
17Shejao mi yombüthü hanei peiyei jomphong hungtük. Hahepak kü Mosai 
jomphong kü khüambakei yaong hatü jomei mithü kü yung yingteke.  
18Mechem jomphong chepa Reuel touei nyokei leipa, büpai jomphong kü, 
“Shinnyih-ü mekei hajük lomshi leiküpa?” shei phe.  
19Jomphongi chepa kü, “Ijip am shennyak hüki mi yombüthü hungtüktü 
hamphong kü yung shoei mithü kü yung yingphopeih” shei e.  
20“Büpa melei nyüke?” shei chehathü kü phe. “Amphongi mehekei büpa halei 
tuhphongpa? Jen mü bhaong hahhen nyükeishuoh” shei e.  
21Mosai hapa shennyak mü nyuhen mongteke, hatü büpai laophülei yiükha, 
Zipporah Mosa mü shem yemhü.  
22Zipporah-i yeshang hük ang hatü büpai naü kü Gershom shei men; 
mehenangkü büpai, “Ngei kung kahdokei benha leiyei nyupeih” shei eteke.  
23Vangbong longi daipheikü hapa Ijip ongpa didai, shejao Israel hapeüthü 
aanyak kei ponghahpai thepeiyoungei sheühpü yüteke. Aa laphen kü 
ponghahpai jomi lenpüwongpü Kahvang thahshi aong. 

24Kahvangi jom theppüyoungpü dan, hatü büpai Abraham, Isak hatü Jakob 
mü vangeishuwpü deih-ei dang.  
25Kahvangi Israel hapeüthü kü vei, hatü bamei deih.  

Mülangpü 3 

Kahvangi Mosa Nyüknyüke 

1Shaang, Mosai cheko Jethro, Midian am ngongpalei mi yomei nyu; büpai 
mithü müei yingnyü homei Kahvangei daülangpü Horeb Kahshangei aong.  
2Halei Shembüpalei phongshan pünien kübü awlom kei büpa touei vamteke. 
Mosai pünien kü aw bahlangmao hapa pünien aw-i nehah-i ee.  
3Hahepak kü Mosai, “Hapa pünien mehekei aw-i nehahtüknya; hapa 
yashanpü dou kü ngei yopailei heih-ei hingei veihen khih” shei deih.  
4Mechem Shembüpai Mosa hapa yopailei heihdaiyei eepa, Kahvangi pünien 
kübü vamei, “Mosa, Mosa!” shei nyük, hatü Mosai, “Ngei hammü nyüpeih” 
shei jang.  
5“Nüng yopailei teheihkei. Nüngei lathuh bhühtüktuh; mehenangkü nüng 
yaongpü shingü daülangpü shing khih” shei Kahvangi e. 
6“Ngeiyü ammei bühipa Kahvang, Abraham Kahvang, Isak Kahvang, hatü 
Jakob Kahvang hih” shei Kahvangi e, hatü Mosai büpalei dhe jolang; 
mehenangkü büpai Kahvang kü veihen nyemteke.  
7Hahepak kü Shembüpai, “Ijip kahdokei nyupü ngelei nanglakthü ponghahpü 
ngei eeteke; dou kü hienbüthüi shüveipü nangkü lenpüwongpü ngei danteke. 
Ngei jom ponghahpü nyingteke,  
8hatü ngei Ijip amei lak kübü am yanglanghen peiküpeih, hatü meipü hatü 
bhashahpü kahdok, amma hatü nyahjiü mon yenpü kahdok, Kanan am, Hit 
am, Amor am, Perizz am, Hiv am, hatü Jebus am nyupü kahmükei ngei jom 
müei leilanghen.  
9Shaang Israel am lenpüwongpü ngei ngoiteke hatü Ijip ami mekei jom kü 
shüveinya ngei eeteke. 

10Hanangkü ngelei nanglak Israel am Ijip kahdok leipü mülanghen ngei nüng 
Pharaoh touei shomhen” shei e.  
11Shejao Mosai Kahvang kü, “Pharaoh touei peiyei Ijip leipü Israel am müei 
daihen ngei üpaang?” shei e.  
12Kahvangi, “Ngei nüng mü nyukahen; hatü ngei nüng shompü denpü hapa 
nyukahen: Mechem nüngi ngelei nanglakthü Ijip leipü müei daihen, ammi 
hapa kahshangei ngei kü khümhen” shei e.  
13Shejao Mosai Kahvang kü, “Ngei Israel am touei peiyei ammei bühipa 
Kahvangi am touei ngei shompü khih shei eshuohjü, ‘Büpalei men üpaang?’ 
shei ngei kü phephüjü ngei jom kü mehe eshuohhenang? 
14Kahvangi Mosa kü e, ‘NGEIYÜ NGEI HIH.’ Israel am kü, ‘NGEI’ shei epübai 
am touei ngei shompü khih shei etuh” shei eteke.  
15Kahvangi Mosa kü, “Nüngi Israel am kü hapakei etuh, Shembüpa, ammei 
Kahvang, Abraham Kahvang, Isak Kahvang, Jakob Kahvangi am touei ngei 
shompü khih shei eyeishuoh” shei eteke. Hapayü denden shing ngelei men; 
hüdenhalenshi ngei deih-ei danghen men nyüke. 
16Layaongtuh hatü Israel am behethü nyükei thaihütü jom kü, “Shembüpa, 
ammei bühipa Kahvang, Abraham Kahvang, Isak Kahvang, hatü Jakob 
Kahvang ngei touei vamei ephopeih shei eyeishuoh: Ngei am kü veishi 
nyüpeih hatü am kü Ijip ami mehe dükpa ngei nyingei nyüpeih.  
17Ngei am Ijip kahdokei shangpong yakyingpü kübü amma hatü nyahjiü 
yenpü Kanan, Hit, Amor, Perizz, Hiv, hatü Jebus amei kahdokei mülanghen 
ngei temtepih.”  
18Nüngi mehe enya ngelei nanglakthüi ha bangkahen; nüng hatü Israel 
behethü Ijip ongpa touei peiyei büpa kü, “Shembüpa, Hebrew amei Kahvang 
ham touei shakei vamküteke. Shembüpa, hamei Kahvang kü jahpanei nyih 
jem lem kü daiyei jakpü moila shuohhen ham kü mongshih” shei eyeishuoh.  
19Shejoongpa, wong longpü lak hüki büpa kü manghong thahshi Ijip ongpai 
amphong nedeishihshasha shei ngei nyingteke.  

20Hanangkü ngei ngelei lak noei ngelei yashanyale dou peü dükei Ijip am kü 
bheihen; hapheikü büpai am deishihhen.  
21“Am mechem layaongei daihen, am lakkong nedaihen shingvaishi Ijip ami 
am kü yahyang shinshang thentoimongdang vamhühen. 
22Israel nyühathüi laophülei chingyow kü hatü jomei shemei loiyei nyupü 
nyühathü peüi hon hi ngin hatü ashakviha yütuh, hatü ammi hathü yah-ei 
laophülei hapeüthü kü owhütuh; hapa keiha ammi Ijip am kü aetpüshepü dou 
dükhen” shei eteke.  

Mülangpü 4 

Kahvangi Mosa kü Yashanpü Ngan Shuohnyüke 

1Hahepak kü Mosai Shembüpa kü, “Shejao nyingshah-i jomi ngei epü kü 
hingnelem nevaijü nebangi ‘Shembüpai nüng touei shakei vamei ne-eangpih’ 
shei ephüjema, ngei mehe eshuohhen?” shei eteke.  
2Shembüpai büpa kü, “Nüngei lakei noshi nyupü meheang?” shei phe. Büpai, 
“Lenshuoh hük” shei e.  
3Shembüpai, “Hapa kahdokei shükeishuoh” shei e. Hanangkü Mosai ha 
kahdokei shükshuohteke hatü hapa biü hük lei, hatü büpa hatoueipü mokdai.  
4Hahepak kü Shembüpai Mosa kü, “Nüngei laki hapalei mei kü yumtü noei 
antuh” shei e. Hanangkü Mosai büpalei laki ha kü yumtü noei an, hatü 
büpalei lakei hapayü shao lenshuoh leidai. 
5“Shembüpa, jomei bühipa Kahvang, Abraham Kahvang, Isak Kahvang hatü 
Jakob Kahvangi nüng touei shakei vamei hupü khih shei Israel ami nyinghen 
shingvaishi nüngi hapa düktuh” shei Shembüpai eteke.  
6Shao Shembüpai Mosa kü, “Nüngei lak ashak mongei thutuh” shei e. Büpai 
ashak mongei lak thuteke hatü lak aokei veishingkü shüdao kei shoshi 
ameinyiuei ngomma kohshi nyuteke.  
7Hahepak kü Shembüpai, “Shao nüngei lak ashak mongei thutuh” shei e. 
Hanangkü büpai büpalei lak ashak mongei thuteke, hatü mechem büpai lak 
aokei ngaipa, büpalei lebü hangshuw kei meidaitü chongjateke.  

8Hahepak küShembüpai, “Jomi nüng kü nevaijü shongpü yashanyale dou kü 
hingnelemjema, jomi nyipabü yashanpü dou kü hinglemhen.  
9Jomi hapa yashanpü dou lemnyi kao hingnelemjema nevaijü nüngi epü kü 
nebangjema, nüngi Nile yungyen leipü yung maani yah-ei kahdok van kü 
haiyeishuoh; hatü nüngi yahpü yungi kahvan shangkü iy leikahen” shei e.  
10Shejao Mosai Shembüpa kü, “Peihdaipü nyih kü nevaijü shaang nüngi nüng 
chongphobü kü shah elangmao ngei shah mechemao meishi ne-eaok; 
mehenangkü ngeiyü shah üngpü hatü youngmü epü shennyak hih” shei e.  
11Hahepak kü Shembüpai büpa kü, “Hangku kü üpai shah ne-e-i nevaijü 
dhong aangei leitüknya? Üpai mük eehünya hatü mükphüngtüknya? Hapayü 
ngei, Shembüpa nevaipü je?  
12Shaang, layaongtuh, nüngi epü kü ngei sheühphahen, hatü nüngi mehe 
eshuohhen ngei nüng kü nyuhphahen” shei e.  
13Shejao Mosai, “Oh Shembüpa, chingmeilemlingei hanei am jeiyei shomtuh” 
shei e.  
14Hanangkü Shembüpai Mosa kü mongshih, hatü, “Levi am phang kübü anjei 
Aaron mekeiang? Büpai shah meishi eaokkahen shei ngei nyingei nyüpeih. 
Hingmei, shaang büpa nüng mü pongteinüng peikünyüke hatü büpai nüng 
eejü mongongkahen.  
15Mehe mehe ehen nüngi büpa kü eyeishuoh; ngei anjiphen kü mehe ehen 
sheühphahen, hatü anjiphen kü mehe dükhen ngei ephahen.  
16Büpayü nüng nangjei shah ebü vaihen hatü nüng leimao büpai nanglakthü 
kü ehen, hatü nüngü Kahvang kei büpai mehe ehen nüngi eshuohhen.  
17Hapa lenshuoh nüngei lakei notuh; mehenangkü hapa yah-ei nüngi 
yashanpü douthü dükhen” shei eteke.  

Mosa Ijiplei Nyokei Leipü 

18Hahepak kü Mosai cheko Jethro touei leiyei büpa kü, “Ngei Ijiplei nyupü 
ngelei nanglakthü shaang thahshi meishi nyülashangkü nyokei leiyei veishah” 
shei e. Jethro-i Mosa kü, “Meishi leite” shei e.  

19Mosa Midianei nyushi Shembüpai büpa kü, “Nüng Ijiplei nyokei leituh; 
mehenangkü nüng jühen yempü shennyakthü peü didaikemteke” shei e.  
20Hanangkü Mosai nyühihathü gadu dok shangkü uohütü Ijip kahdokei lei, 
hatü Mosai Kahvangei lenshuohao yah-ei leiteke.  
21Shao Shembüpai Mosa kü, “Nüng mechem Ijiplei nyokei leihenshang, ngei 
nüng kü Pharaoh touei dükhen shuohpü yashanpü dou peü düktuh; shejao 
büpai nanglakthü neleishihhen shingvaishi ngei büpalei mong vaanhühen” 
shei e.  
22Hahepak kü nüngi Pharaoh kü, “Israel amü ngelei hashongpa 
shei Shembüpai enyüke” shei etuh. 
23“Ngei kü khümhen shingvaishi ngelei hashongpa leishihtuh shei ngei nüng 
kü etepih. Shejao nüngi büpa neleishihpeih; shaang ngei nüngei hashongpa 
jütükhen shei Pharaoh kü eyeishuoh.”  
24Jom leilemei yanüng paümpü shingei Shembüpai Mosa pong, hatü büpa 
jütükhen kheteke.  
25Shejao Zipporah-i yaongnah hük yah-ei chehalei shuw japtük hatü ha yah-ei 
Mosalei la kü honghütü eteke, “Hingmei nüngü iy homei shenteipü 
ngelei Shembüpa nyüke.” 
26Hanangkü Shembüpai büpa yangteke. “Pinnyüi iy homei 
shenteipüShembüpa shei epeyü shuw japtükpü nang eteke.”  
27Shembüpai Aaron kü, “Mosa mü pongteinüng jahpanei daituh” shei e. 
Hanangkü büpai layaongei daiyei Kahvang kahshangei pongteiyei büpa kü 
om kü jüpteke.  
28Hahepak kü Mosai Aaron kü Shembüpai mehe ehen nangkü büpa shompa, 
hatü yashanyalepü douthü büpa kü dükhen Shembüpai kangshuohpü 
lemphüli ejateke.  
29Hahepak kü Mosa hatü Aaron nyi-i Israel behethü peü nyükei thaihü.  

30Shembüpai Mosa kü eshuohpü shahthü peü Aaroni ejateke hatü nanglakthü 
tou kü yashanpü douthü dükteke.  
31Nanglakthüi hinglem; hatü mechem jomiShembüpai jom ponghahpü eeyei 
junghen peipeih shei danpa, jom aümei shaei khümteke.  

Mülangpü 5 

Mosa hi Aaron Nyi Ijip Ongpa Touei 

1Hapheikü Mosa hi Aaron nyi Pharaoh ongpa touei peiyei, “Jahpanei jomi 
ngei kü mohitap linghen shingvaishi ngelei nanglakthü leishihtuh 
shei Shembüpa, Israel amei Kahvangi hapakei enyüke” shei e.  
2“Ngei büpalei ven bangei Israel am leishihhenü üpa Shembüpa ang? 
Shembüpa, üpa shangkü ngei nenying hatü ngei Israel am neleishihpih” shei 
Pharaoh-i e.  
3“Hebrew amei Kahvang ham touei shakei vamküteke. Shaang ham nyih jem 
lem kü jahpanei daiyei Shembüpa, hamei Kahvang kü jakpü moila shuohhen 
deishihtuh, hei nevaijema büpai ham dinlemi nevaijü vehok homei jütükhen 
khih” shei jijinyi-i eteke.  
4Shejao Ijip ongpai jijinyi kü, “Mosa hi Aaron nyi, mehekei anjinyi-i 
nanglakthü dou dükpü kübü leilanghen enya? Anji nyiyao dou düktuh!” shei 
e.  
5“Veituh, Ijip am meyü jom-üng nyeinya nanglak dadaiteke, hatü shaang 
anjinyi-i jom dou dükpü kübü dohtükhüpü je?” shei Pharaoh-i eteke.  
6Ha nyih-üng Pharaoh-i dou kü hienbüthü kü,  
7“Amphongi nanglakthü kü itayaong oukhen sheleipükei hahtang teshuoh; 
jom nyingi daiyei yemei leiyei nyemouk.  
8Shejao hükao nekomi sheleipü shük-üng oukhen etuh; mehenangkü 
jomphongü nehetpü nangkü, ‘Hamei Kahvang kü jakpü moila shuohhen ham 
leishihtuh’ shei leneiwongnyeih.  



139 

 

 
   Daülangpü Laihing 

© 2005, Bible Society of India. 
 

 
 

 

9Jom kü shao nyeinya douwong yaheishuoh, shejüang jomi shahshem kü 
mong neshuohhen” shei ngeükhüam shuoh.  
10Hahepak kü dou kü hienbüthü heih-ei nanglakthü kü, “Hapakei Pharaoh-i 
enyüke: ‘Ngei am kü hahtang neshuohpih.  
11Am nyingi daiyei melei melei danghen shangkü yemei leiyei lingtuh; shejao 
shelei oukpüshük-üng ajükao nekomi ouktuh’ shei enyüke” shei eteke. 
12Hanangkü Ijip kahdok peü kü nanglakthüi itayaong oukhen hahtang yemei 
yanteke.  
13Dou kü hienbüthüi, “Amphong kü hahtang shuohpü hepak kü dükpükei 
nyihjeih am kü hanpü dou temtuh” shei hienteke. 
14Pharaohlei dou kü hienbüthüi Israel am dou kü veihen jepüthü kü, 
“Amphongi shelei dükpükei mehekei menyih hatü shinnyih dou netempa?” 
shei üpteke.  
15Hahepak kü Israel am dou kü veibüthüi Pharaoh touei peiyei, “Nüngi nüng 
chongphobüthü kü hapakei mehekei nonya?  
16Ham kü hahtang neyahphünyu, shejao itayaong lingtuh shei enyüke, hatü 
hamphong kü üpnyüke. Nejiüpeyü nüngei nanglakthü khih” shei eteke.  
17Pharaoh-i, “Am aung neleipü, nehetpüthü; hanangkü ‘Shembüpa kü jakpü 
moila shuohhen ham leishihtuh’ shei ammi eteinyu khihma. 
18Daiyei dou düktuh; am kü hahtang neshuohhen, shejao am kü hanpü 
nekomi itayaong ouktuh” shei eteke.  
19Israel am dou kü veibüthüi mechem jom kü, “Shelei oukpükei itayaong 
lakshing nekomi ouktuh” shei eshuohpa, jom hanghi kü nyüke shei 
nyingteke.  
20Mechem jom Pharaoh toueipü daipa, jomi Mosa hi Aaron nyi jom mü 
pongteihen danei nyupü heüteke,  

21hatü jomphongi jiji kü, “Anji-i dükpü dou Shembüpai nyem-ee, hatü anji kü 
shah nyemphen! Anjinyi-i Pharaoh hatü büpalei lakchongbüthü tou kü ten 
vamhüteke, hatü ham jühen jomei lak kü yanlu shuohteke” shei eteke.  

Mosai Phoppü 

22Hahepak kü Mosai Shembüpa philei lepei leiyei, “Oh Shembüpa, mehekei 
nüngi nanglakthü kü hanghi shuohnya? Mehekei nüngi ngei shompa?  
23Nüngei men kü Pharaoh touei ngei peiyei eteipü mü pangei büpai 
nanglakthü kü nemei-i nonyüke, hatü nüngei nanglakthü yanglem nüngi 
meheyao nedükang” shei eteke.  

Mülangpü 6 

1Hahepak kü Shembüpai Mosa kü, “Shaang ngei Pharaoh kü mehe 
dükshuohhen ha nüngi eehen. Ngei ngelei laklu wong longpai jom 
leishihtükhen; hingmei-üng ngei ngelei laklu wong longpai jom büpalei 
kahmük kübü deishihtükhen” shei e.  

Kahvangi Mosa Nyükpü 

2Kahvangi Mosa kü nyüktü, “Ngeiyü Shembüpa” shei e.  
3Ngei Abraham touei, Isak touei hatü Jakob touei Jeiyong Kahvang shei 
shakei vamei hupeih, shejao ngelei daülangpü men, “Shembüpa” shei 
jomphong üpa kao nenyinghüangpih.  
4Ngei jom mü Kanan kahdok melei jom benha kei nyupa, hapa kahdok 
shuohhen shingvaishi vangpüshuwpü lingpeih.  
5Ijip ami aa leihüpü Israel am theppü ngaüpü ngei dantepih, hatü ngei 
vangpüshuwpü deih-ei dangpeih.  
6Hanangkü Israel am kü, “Ngeiyü Shembüpa, hatü ngei am yanghen hatü Ijip 
amei aa vaipü laphen kübü bümei leihühen. Ngei jom kü shahphenpü yah-ei 
peihen nangkü ngelei nyempühanpü lak nohen hatü ngei am angei leihen.  
7Ngei amü ngelei nanglak leihühen, hatü ngeiyü ammei Kahvang vaihen. 
Mechem ngei am Ijip amei aa vaipü laphen kübü bümei leihühen, ammi 
ngeiyü Shembüpa, ammei Kahvang shei nyinghen.  

8Ngei Abraham, Isak, hatü Jakob kü shuohhen shei lahpü kahdokei am müei 
leihen, hatü denden shing am lompü vaihen ngei am kü shuohhen. 
Ngeiyü Shembüpa” shei etuh.  
9Mosai Israel am kü hapa ejateke, shejao jomi Mosai epü kü nebang; 
mehenangkü jom aanyak leipü nangkü mongshedaitü nyuteke.  
10Hahepak kü Shembüpai Mosa kü,  
11“Layaongei daituh, hatü Ijip ongpa Pharaoh kü Israel am hapa kahdok kübü 
leishihtuh shei eyeishuoh” shei eteke.  
12Shejao Mosai Shembüpa kü, “Israel ami dangkao ngei epü kü nebangjü, 
ngei keipü shah üngpü shennyaki epü kü Pharaoh-i mekei bangkahen ang?” 
shei e.  
13Shembüpai Mosa hatü Aaron nyi kü Ijip ongpa Pharaoh hatü Israel am 
nangkü e, Ijip kahdok leipü Israel am müei daituh shei ngeükhüam shuoh.  

Mosa hatü Aaron Nyilei Mükhiphang Lem 

14Hathüyü jomei shemong nyi mükhiphang lem nyüke: Jakobei hashongpa 
Reubenei hapeüthü: Hanokh, Pallu, Hezron, hatü Karmi; hathüyü Reuben am 
phang nyüke.  
15Simeonei hapeüthü: Jemuel, Jamin, Ohad, Jakhin, Zohar hatü Shaul, Kanan 
la-i bühpü; hathüyü Simeon am phang nyüke.  
16Hathüyü Levilei hapeüthülei men nyüke: Gershon, Kohath, hatü Merari. 
Levi vangbong 137 nyuteke. 
17Gershonei hapeüthü: Libni hatü Shimei hatü jijilei hühihathü longi nyuteke.  
18Kohathlei hapeüthü: Amram, Izhar, Hebron, hatü Uzziel. Kohath vangbong 
133 nyuteke.  
19Merarilei hapeüthü: Mahli hatü Mushi. Hathüyü jomei bülem aimü Levi 
phang nyuteke.  
20Amrami chenyei Jokhebed mü shem yem, hatü Aaron hi Mosa nyi angteke. 
Amram vangbong 137 nyuteke.  

21Izharlei hapeüthü: Korah, Nepheg hatü Zikhri.  
22Uzzielei hapeüthü: Mishael, Elzaphan, hatü Sithri.  
23Aaroni Amminadabei yiükha hatü Nahshonei chenaü Elisheba mü shem 
yem, hatü Nadab, Abihu, Eleazar, hatü Ithamar angteke. 
24Korahlei hapeüthü: Assir, Elkanah, hatü Abiashaph. Hathüyü Korah am 
phang nyuteke.  
25Aaronei cheha Eleazari Putielei yiükha hük mü shem yem, hatü pinnyüi 
Phinehas angteke. Hathüyü Levi mükhiphang kübü phangdep pathü nyüke.  
26Hapayü Shembüpai, “Ijip kahdok leipü Israel am khongmü khongmü müei 
daituh” shei eshuohpü Aaron hi Mosa nyi nyüke.  
27Ijip ongpa Pharaoh kü Ijip leipü Israel am müei daihen eshuohpü Mosa hatü 
Aaron nyi nyüke.  

Mosa hi Aaron Nyi kü Shembüpai Kangpü 

28Mechem Shembüpai Ijip kahdokei Mosa mü shah eteipa,  
29büpai, “Ngeiyü Shembüpa, Ijip ongpa Pharaoh kü ngei nüng kü epü lemphü 
eyeishuoh” shei e.  
30Shejao Mosai Shembüpa kü, “Ngeiyü shah üngpü shennyak Pharaoh-i mekei 
ngei epü kü bangkahen ang?” shei eteke.  

Mülangpü 7 

1Hahepak kü Shembüpai Mosa kü, “Veihümao, Pharaoh touei ngei nüngü 
Kahvang kei leihühen hatü anjei Aaronü nüngei thibü vaihen. 
2Ngei nüng kü epü lemphüli anjei Aaron kü eyeishuoh hatü büpai Pharaoh kü 
büpalei kahdok kübü Israel am leishihtuh shei eshuohkahen.  
3Shejao ngei Pharaohlei mong vaanhühen; Ijip kahdok kü ngei nyeinya 
yashanyale dou dükshuohjao,  

4büpai nüngi epü nebangkahen. Hahepak kü Ijip kü lak nohen hatü mangshi 
shahphenhen hatü ngei ngelei nanglak Israel am khongmü khongmü 
mülanghen.  
5Hatü mechem ngei Ijip am khüei ngelei lak noei Israel am mülanghen, 
hahepak kü Ijip ami ngeiyü Shembüpa shei nyinghen” shei eteke.  
6Mosa hi Aaron nyi-i jiji kü Shembüpai kangshuohpükei dük. 
7Jijinyi-i Pharaoh mü eteipü hepak kü Mosayü vangbong büali hatü Aaronü 
büalipüjem nyuteke.  

Aaronei Lenshuoh-i Biü Leipü 

8Shembüpai Mosa hatü Aaron nyi kü eteke,  
9“Mechem Pharaoh-i anji kü, ‘Yashanpü dou düktuh’ shei ephahenshang, 
Aaron kü büpalei lenshuoh yah-ei Pharaoh tou kü shükeishuoh shei 
eyeishuoh hatü ha biü leikahen.”  
10Hanangkü Mosa hi Aaron nyi-i Shembüpai epükei Pharaoh touei peiyei dük. 
Aaroni Pharaoh hatü büpalei lakchongbüthü touei peiyei dükteke. Aaroni 
Pharaoh hatü büpalei lakchongbüthü touei büpalei lenshuoh shük, hatü hapa 
biü hük lei.  
11Pharaoh-i Ijip am nganbüthü hatü phongyompüthü nyükei jomphongiyao 
aihük mü dük. 
12Jom peüi laophülei lenshuoh shük, hatü biü lei, shejao Aaronei lenshuoh-i 
leipü biüi jomei lenshuoh-i leipü biü peü lühtük. 
13Shembüpai epü keiha Pharaohlei mong vaanteke, hatü jijinyi-i epü kü büpai 
nebang.  

Yungi Iy Leidaipü 

14Hahepak kü Shembüpai Mosa kü eteke, “Pharaohlei mong neleinyu; büpai 
nanglakthü leishihhen nemongnyu.  

15Pharaoh nepnüng dhom mü yungei yiüküshingkü büpa touei heihtuh. Büpa 
mü pongteinüng Nile yungkungei danei nyutuh, hatü biü leiteipü lenshuoh-ao 
notuh. 
16Büpa kü hapakei eyeishuoh, ‘Shembüpa, Hebrew amei Kahvangi ngei nüng 
touei shompeyü, jahpanei jomi ngei kü khümhen shingvaishi ngelei 
nanglakthü leishihtuh’ shei ehen shompü khih. Shejao shaang thahshi nüngi 
nebangnyu.”  
17Veituh, ngelei lak leipü lenshuoh-i Nile yung kü bheihen, hatü hapayü iy 
leidaihen. Hapai “Ngeiyü, Shembüpa” shei nüngi nyinghen shei Shembüpai 
enyüke.  
18Nile yung kübü nyahthü didaihen, yungyen kü shie bühen, hatü Ijip ami 
Nile yung kübü yung nenyingaokhen.  
19Shembüpai Mosa kü eteke, “Aaron kü nüngei lak leipü lenshuoh-i Ijip amei 
yungyenthü, yunglemthü hatü yungkukthü shangkü ha notü lak haonghen 
eyeishuoh, hatü hathü kemei iy leidaihen; Ijip kahdok kemeilei iy mon 
nyukahen, yungchei hatü yungdük kübü yung dangkao iy leidaihen.”  
20Mosa hatü Aaron nyi-i Shembüpai epükei dük. Pharaoh hatü büpalei 
lakchongbüthüi veishi Aaroni büpalei lenshuoh noei antü Nile yung kü 
bheiteke, hatü yung kemei iy leidai.  
21Nile yungyen kübü nyah kemei di, hatü Ijip ami neyingaoki yung kü shie 
büteke. Ijip kahdok peü iy mon maei nyu.  
22Shejao Ijip amei nganbüthüi aihük mü dükaokteke; hanangkü Pharaohlei 
mong vaanteke, hatü Shembüpai epükei büpai Mosa hi Aaron nyi-i epü kü 
nebang.  
23Pharaoh nyokei shemei leidai, hatü büpai hapa mong kao deih-ei nele.  
24Yungyen leipü yung neyingaokpü nangkü Ijip am peüi yungkungei yungkuk 
shoteke. 
25Shembüpai Nile yungyen kü bheipheikü nyih nyet daiteke.  

Mülangpü 8 

Louk Vampü 

1Hahepak kü Shembüpai Mosa kü, “Pharaoh touei peiyei büpa kü, ‘Ngei kü 
khümhen shingvaishi ngelei nanglakthü leishihtuh sheiShembüpai enyüke’ 
shei eyeishuoh.  
2Nüngi jom neleishihjema, nüngei kahmük kü louk vamei hanghihühen.  
3Nile yungyen louki mahühen, hatü hathüi nüngei ongshem, dungnuk, 
shinshing, nüngei lakchongbüthülei shemei hatü nanglakthü touei hatü 
ammei nükdük haodük peü kü shükahen.  
4Loukthüi nüng, nüngei nanglakthü hatü lakchongbüthü kü bakkahen” shei 
eteke.  
5Hahepak kü Shembüpai Mosa kü, “Aaron kü lenshuoh noei nüngei lak 
yungyenthü, hatü yungkukthü shangkü haongtuh hatü Ijip kahdok kü louk 
vamhühen eyeishuoh” shei eteke.  
6Hanangkü Aaroni Ijip amei yungthü shangkü büpalei lak haong, hatü louk 
vamei Ijip kahdok mateke.  
7Shejao nganbüthüiyao aihük mü dükaok, hatü Ijip kahdok kü louk vamteke.  
8Hahepak kü Pharaoh-i Mosa hatü Aaron nyi kü nyükei, “Ngei hatü ngelei 
nanglakthü toueipü louk yahlangshih shei Shembüpa kü phopeishuoh 
hatü Shembüpa kü jakpü moila shuohhen ngei nüngei nanglakthü leishihhen” 
shei eteke.  
9Mosai Pharaoh kü, “Nüng hatü nüngei lakchongbüthü hatü nanglakthü 
toueipü louk mahtükphahen shingvaishi ngei mechem am shing phophahhen 
nüngi hepak itkei. Nile yungyenei nyupü mü lenei nüng hatü nüngei shemthü 
kü louk nechongkahen” shei eteke.  
10Pharaoh-i “Ngenyih phopshih” shei e. Hahepak kü Mosai, “Ngei nüngi 
epükei phopphahen, hatü Shembüpa, hamei Kahvang kei lebü kahvang 
neshiü shei nüngi nyinghen.  



146 

 

 
   Daülangpü Laihing 

© 2005, Bible Society of India. 
 

 
 

 

11Nile yungyenei nyupü mü lenei nüng hatü nüngei shemthü, nüngei 
lakchongbüthü hatü nüngei nanglakthü toueipü loukthü lüdaiphahen” shei 
eteke.  
12Hahepak kü Mosa hatü Aaron nyi Pharaoh toueipü dai, hatü 
Mosai Shembüpa kü Pharaoh kü shuohpü loukthü yahlangeishuoh shei phop,  
13hatüShembüpai Mosai phoppükei dükteke, hatü shemong, chingshe hatü 
kahnga kü nyupü loukthü peü didaikem.  
14Ijip ami loukmahng thaiyei shüngteke hatü kahdok peü kü shie büteke.  
15Shejao mechem Pharaoh-i loukthü didaipü eepa, Shembüpai epü keiha büpa 
shao mong vaanei lei, hatü Mosa hi Aaron nyi-i epü nebang.  

Tet Vampü 

16Hahepak kü Shembüpai Mosa kü, “Aaron kü nüngei lenshuoh noei antü 
bhihla kü bheituh, hatü Ijip kahdok kempü kü bhihla-i tet leikahen shei 
eyeishuoh” shei eteke.  
17Hapakei jijinyi-i dük; Aaroni lenshuoh noei büpalei lak haong, hatü bhihla 
kü bhei, hatü bhihla peü tet leiyei Ijip kahdok mateke, hatü shennyak hatü 
yemhimakthü kü bakteke.  
18Nganbüthüi jomei ngani tet vamhününg khe, shejao jomi neaok. Shennyak 
hatü yemhimakthü kü büm lüpei tet vam. 
19Nganbüthüi Pharaoh kü, “Hapayü Kahvangi lakhüngnyu khih” shei eteke. 
Shejao Shembüpai epü keiha Pharaoh mong vaanteke, hatü büpai ha nebang.  

Hoithüng Maanha Vampü 

20Shembüpai Mosa kü, “Dhom mü lomi paotuh hatü Pharaoh yungei yiüküjü 
pongteiyei büpa kü Shembüpai hapakei enyüke shei etuh: Jomphong ngei kü 
khümhen shingvaishi ngelei nanglakthü leishihtuh. 
21Nüngi ngelei nanglakthü neleishihjema, ngei nüng, nüngei lakchongbüthü, 
hatü nüngei nanglakthü, hatü nüngei shemthü, hatü Ijip amei shem kemei kü, 
hatü jom nyupü kahdok kemei kü hoithüng maanha vamei mahühen.  

22Shejao hapa nyih kü nüngi ngeiyüShembüpa khih shei nyinghen shangmü 
ngei ngelei nanglakthü nyupü Goshen kahmük hoithüng maanha nevamhü-i 
hayaoha banei tuhhen. 
23Hapa keiha, ngei ngelei nanglak hatü nüngei nanglak aa kü baong hanei 
nohen. Hapa yashanpü ngenyih vamkahen” shei e.  
24Shembüpai epükei dük, hatü hoithüng maanha longi Pharaohlei ongshemei, 
büpalei lakchongbüthülei shemei nyuteke, hatü hoithüng maanha-i Ijip 
kahdok kemei lomohhüteke.  
25Hahepak kü Pharaoh-i Mosa hatü Aaron nyi nyükei, “Daituh, hatü hapa 
kahdokei-üng ammei Kahvang kü jakpü moila shuohtuh” shei eteke.  
26Shejao Mosai, “Hammü hapakei dükhenü jiüpü nevaikahen; 
mehenangkü Shembüpa, hamei Kahvang kü shuohpü jakpü moilayü Ijip am 
shingvaishi huluh shuohbenüng nyüke. Hami Ijip am touei jomi huluh 
shuohbenüng jakpü moila shuohjema, jomi ham kü yaongi neshükphahen je?  
27Hami jahpanei nyih jem lem kü daiyei monShembüpa, hamei Kahvang kü 
büpai epükei jakpü moila shuohhen vongbong” shei e.  
28Hanangkü Pharaoh-i, “Jahpanei Shembüpa, ammei Kahvang kü jakpü moila 
shuohhen ngei am leishihhen, shejao am longi taishi nedaihen vongbong. 
Shaang ngei shingvaishi phopshih” shei e.  
29Hahepak kü Mosai, “Ngei leihinüng Shembüpa kü phopshuohhen hatü 
ngenyih nüng, nüngei lakchongbüthü hatü nanglakthü toueipü hoithüng 
maanha lüdaikemphahen; shejao Shembüpa kü jakpü moila shuohhen 
neleishih-i shao ham kü lueilemei tedükma” shei eteke.  
30Hanangkü Pharaoh toueipü Mosa daiyei Shembüpa kü phopteke, 
31hatü Mosai phoppükei Shembüpai dük. Hoithüng maanha hükao ne-ao-i 
Pharaoh hatü büpalei lakchongbüthü hatü nanglakthü toueipü lüdaikem.  
32Shejao hahepak kao Pharaoh mong vaanei lei, hatü nanglakthü neleishih.  

Mülangpü 9 

Haümyem Champü 

1Hahepak kü Shembüpai Mosa kü, “Pharaoh touei peiyei büpa kü eyeishuoh, 
‘Shembüpa, Hebrew amei Kahvangi hapakei enyüke: Ngei kü khümhen 
shingvaishi ngelei nanglakthü leishihtuh.’  
2Mehenangkü nüngi jom neleishih-i shümei tuhjema,  
3Shembüpai ammei haümyem, koyei, gadu, ut, mohoh, hatü mi hi yumthü kü 
cham peihüei ditükkemhen.  
4Shejao Shembüpai Israel amei haümyemthü hatü Ijip amei haümyemthü nyi 
aa kü baong hanhen, hatü Israel amei haümyemthü nedihühen” shei eteke.  
5Shembüpai hepak hük tetei, “Ngenyih ngei, Shembüpai hapa dou dükhen” 
shei eteke.  
6Nyihphei Shembüpai büpai epükei dük, hatü Ijip amei haümyemthü peü di, 
shejao Israel amei haümyem hükao nedi.  
7Pharaoh-i ha nang pheshuoh shingkü Israel amei haümyem hükao nedi shei 
nying. Shejao Pharaohlei mong vaanteke, hatü büpai nanglakthü neleishih.  

Hihüma 

8Hahepak kü Shembüpai Mosa hi Aaron nyi kü, “Awdep leipü awnih lakbaoh 
hük mukei Pharaoh-i eeshi Mosai shangei haiyeishuoh.  
9Hapai Ijip kahdok kemeilei shennyak hatü yemhimak peü kü hihüma 
vamhühen” shei e.  
10Hanangkü jijinyi-i awdep leipü awnih baoh-ei Pharaoh touei yaongtü Mosai 
shangei hai, hatü shennyak hatü yemhimak peü kü hihüma vamteke.  
11Nganbüthü Mosa touei nepeiaok; mehenangkü nganbüthü hatü Ijip am peü 
kü hihüma vamteke. 
12Shejao Shembüpai Pharaohlei mong vaanhü, hatü Shembüpai epü keiha 
büpai jiji-i epü kü nebang.  

Shüyaong Vüpü 



149 

 

 
   Daülangpü Laihing 

© 2005, Bible Society of India. 
 

 
 

 

13Hahepak kü Shembüpai Mosa kü, “Nepnüng dhom mü lomi paoei Pharaoh 
touei peiyei büpa kü eyeishuoh, ‘Shembüpa, Hebrew amei Kahvangi hapakei 
enyüke: Ngei kü khümhen shingvaishi ngelei nanglakthü leishihtuh.’  
14Hei nevaijema hapa kahdoknyü kü ngei kei üpayao neshiü shei nüngi 
nyinghen shangmü ngei hapa shan keyü nüng hatü lakchongbüthü hatü 
nüngei nanglakthü kü ngelei hanghi chetshi shomhen.  
15Ngei ngelei lak noei nüng hatü nüngei nanglakthü kü lakhünglangmeyü 
shaang keiyü am peü kahdoknyü kübü mahdaikemtü nyuhah shepeih.  
16Shejao nüng kü ngelei nganhilong huhen, hatü kahdoknyü peü touei ngelei 
men baonghühen nangkü mon ngei am nemahtüki tuhpeih.  
17Shejao shaang ngoishi nüngi ngelei nanglakthü shak kü changmeinyüke, 
hatü jom neleishihnyu.  
18Ngenyih hapa hepak kü ngei am vamhinüng shaang thahshi chemao 
mangvüpü shüyaong vihpü vüphahen.  
19Hanangkü shaang ammei haümyemthü hatü ammi angpü lemphüli koshoya 
leipü dhümei leilangkemhen ngeükhüam shuohtuh; shennyak vaituh nevaijü 
haümyem vaituh dhümei nelei-i nyupü kemei jom kü shüyaongi shükei 
jühen” shei eteke.  
20Pharaohlei lakchongbüthü üam Shembüpalei shah kü nyem, jomi jomei 
aathü hatü haümyemthü dhümei leilang.  
21Üami Shembüpalei shah kü mongneshuoh, jomei aathü hatü haümyemthü 
koshoyalei tuhphong.  
22Hahepak kü Shembüpai Mosa kü, “Nüngi vangsho philei nüngei lak 
haongtuh hatü Ijip kahdok peülei shennyakthü, haümyemthü hatü Ijip 
kahdok kübü sheili peü kü shüyaong vühen” shei eteke.  
23Hahepak kü Mosai vangsho philei büpalei lenshuoh noei anteke, 
hatü Shembüpai vangmuk khungei shüyaong vüshih, hatü kahdok kü klang 
nyep, hatüShembüpai Ijip kahdok kü shüyaong vüshihteke,  

24hatü shingmü shingmü klang nyepteke. Ijip kahdok jat hük shei leipheikü 
hapayü peü mü nemeipü yinglükleisho nyuteke.  
25Ijip kahdok kempülei koshoyalei nyupü lemphüli, shennyak nevaijü 
haümyem peü kü shüyaongi shükteke; kah kübü sheili hatü pühivung peü 
shüyaongi shükei mangtük.  
26Israel am nyupü Goshenei mon shüyaong nevü.  
27Hahepak kü Pharaoh-i Mosa hi Aaron nyi nyükei, “Shinnyih-ü ngei mang 
thahteke; Shembüpayü jiüshangpü nyüke, shejao ngei hatü ngelei nanglakthü 
nejiüpü khih.  
28Shembüpa kü phopeishuoh! Mehenangkü vangmuk khungpü ngeü hatü 
shüyaongi madaiteke; am hajük kü halei nyuhen nadang neshiü; ngei am 
deishihhen hih” shei eteke.  
29Mosai büpa kü, “Ngei hapa chingnyü kübü leidaihinüng, Shembüpa kü 
ngelei lak haongei phophen, hatü vangmuk khungpü dohdaiphahen, hatü 
shüyaong hajük kü nevükahen shei e.  
30Shejao nüng hatü nüngei lakchongbüthüi shaang thahshi Shembüpa kü 
nenyemnyu shei ngei nyingnyüke” shei eteke.  
31Phümphah hatü barley hah mangtük; mehenangkü barley hah menei nyu, 
hatü phümphah-ü bong pungei nyuteke.  
32Shejao wheat hatü spelt hah nyi nemang; mehenangkü henyiyü shao-üng 
mangkoh-i nyuteke.  
33Mosai Pharaoh tuhtü chingnyü kübü yanei daiyei, Shembüpa kü büpalei lak 
haongei phop; hahepak kü vangmuk hatü shüyaong dohdai, hatü hajük kü 
vang nekei.  
34Shejao mechem Pharaoh hatü büpalei lakchongbüthüi vangmuk, shüyaong 
hatü vang dohdaiteke shei nyingpa, büpai shao mang thah, hatü mong vaanei 
leiteke. 

35Hanangkü Shembüpai epükei Pharaohlei mong vaanei lei, hatü büpai Israel 
am neleishih.  

Mülangpü 10 

Shoukhanbaong Vampü 

1Hahepak kü Shembüpai Mosa kü, “Pharaoh kü peiyei veituh; mehenangkü 
ngei ngelei yashanyale douthü jom kü dükei huhen,  
2hatü mekei ngei Ijip am kü nemei-i nopa, hatü jom kü ngei mehe yashanyale 
douthü dükpa, ha ammi ammei hühihathü kü ejahen, shejüang ammi 
ngeiyü Shembüpa shei nyinghen shingvaishi ngei büpa hatü büpalei 
lakchongbüthülei mong vaanhüpeih” shei eteke.  
3Hanangkü Mosa hatü Aaron nyi Pharaoh touei peiyei büpa kü, “Shembüpa, 
Hebrew ammei Kahvangi hapakei enyüke: Meshükpa nüngi ngei touei 
maanpü neleihünya? Ngei kü khümhen shingvaishi ngelei nanglakthü 
leishihtuh.  
4Nüngi ngelei nanglakthü neleishihjema, ngenyih ngei ammei kahdok kü 
shoukhanbaong yah-ei peikahen. 
5Üpaiyao kahdok dhe ne-eeaokhen mü jomi kahdok kübü pühivung peü jomi 
mangtükhen.  
6Jomi nüngei shem hatü nüngei lakchongbüthü hatü nanglakthülei shemthü 
makahen. Ammei bühipathüi hapa kahdok kü nyuhinüng shinnyih thahshi 
mang-eepü ammi eehen” shei eteke, hatü Mosa nyokei Pharaoh toueipü lüdai.  
7Pharaohlei lakchongbüthüi büpa kü, “Meshükpa hapa shennyaki jen kü 
shanghah shuohhenang? Shembüpa, jomei Kahvang kü khümhen Israel am 
leishihtuh; Ijip kahdok lomohdainyu khih shei nüngi nenyingnyu je?” shei 
eteke.  
8Hanangkü Mosa hi Aaron nyi Pharaoh touei müei leiyei “Leituh, Shembüpa, 
ammei Kahvang kü khümtuh” shei eteke. “Shejao üam üam leihenang?” shei 
büpai e.  

9Mosai, “Hami hamei hashih naühathü hatü viünyü viüpathü, hamei 
hapeüthü hatü hamei yemhimakthü müei leihen; mehenangkü 
hamiShembüpa kü dhüm shuoh-ei mohitap linghen nyüpeih” shei eteke.  
10Pharaoh-i jijinyi kü, “Ngei am mü ammei nyühihathü leishihjema, 
Shembüpa am mü nyukahen! Hingmei, ammei mongkü nemeipü deihshi 
nyüke shei nyingteke.  
11Mechemao nevai! Am bahathü mon leiyei Shembüpa kü khümtuh; 
mehenangkü ammi napeyü hapa khih” shei eteke, hatü jijiphen Pharaoh 
toueipü shüei ngaitük.  
12Hahepak kü Shembüpai Mosa kü, “Nüngei lak Ijip kahdok shak kü 
haongtuh, hatü shoukhanbaong vamei shüyaongi mangtü aopü kahdok kübü 
pühivung peü hahtükhen” shei eteke.  
13Hanangkü Mosai Ijip kahdok shak kü büpalei lenshuoh-i shangei haong, 
hatü Shembüpai ha nyih helu hatü ha ya vangnyak pehe vanglüki kahdok kü 
lükteke; mechem vangngaipa, heong vanglüki kahdok kü lükteke; mechem 
vangngaipa, heong vanglüki shoukhanbaong yah-ei peiteke.  
14Ijip kahdok kempülei shoukhanbaong peiyei ma, hatü kahmük kempülei 
bakteke. Hapa keipü shoukhanbaong shelei mechemao nevam, nevaijü 
hapakei ne-eehen.  
15Kahdokao manghshi shoukhanbaongi jüm, hatü shüyaongi mangtü aopü 
kahmük kübü pühivung hatü betjükvungjük kemei hathüi hahtükkem; Ijip 
kahdok kemeilei meheyao phenha vunglak ne-ao, hatü kahmük kü pühivung 
neshiüi hahtükkem.  
16Hahepak kü Pharaoh-i shüshülangi Mosa hatü Aaron nyi kü nyükei, 
“Ngei Shembüpa, ammei Kahvang hatü anji khüei mang thahteke. 
17Shao-üng chem ngelei mang tükshih, hatü Shembüpa, ammei Kahvang kü 
ngei toueipü hapa dibenüng hanghi yahlangeishuoh shei phopshih” shei 
eteke.  
18Hahepak kü Mosa Pharaoh toueipü daiyeiShembüpa kü phop,  

19hatü Shembüpai longi wong kohpü heshü vanglük jeihüteke, hatü 
shoukhanbaongthü kemei shetei Hakla Yungchingei hüngtükkem.  
20Shejao Shembüpai Pharaohlei mong vaanhü, hatü büpai Israel am neleishih.  

Shangmang Peihüpü 

21Hahepak kü Shembüpai Mosa kü, “Shanghahshi Ijip kahdok kü shangmang 
peihen nüngi vangsho philei lak haongtuh” shei eteke. 
22Hanangkü Mosai vangsho philei büpalei lak haong, hatü nyih jem thahshi 
Ijip kahdok kü shangmang peiteke.  
23Ijip am jom hüki hük ne-eetei, hatü üpaiyao nyih jem thahshi jom uopü 
toueipü meleiyao nedaiaok; shejao Israel am nyupü shing peülei vangngai 
nyuteke.  
24Pharaoh-i Mosa kü nyükei, “Am leiyei Shembüpa kü khümtuh. Ammi 
nyühiha peü müei leituh; shejao ammei haümyemthü telei” shei eteke.  
25Shejao Mosai, “Shembüpa, hamei Kahvang kü jakpü moila shuohhen ham 
kü yemhimak yahshih.  
26Nevai, hükao netuhphongi hamei yemhimakthü peü yah-ei leihen. 
Shembüpa, hamei Kahvang kü mepa yem yah-ei khümhen ha hami jehen 
nyüke, hatü ngoishing mangngoi thahshi Shembüpa kü mehe yem yah-ei 
khümhen hami shaang nenyingaok” shei eteke.  
27Shejao Shembüpai Pharaohlei mong vaanhü, hatü büpai jom neleishihhü.  
28Hahepak kü Pharaoh-i Mosa kü, “Ngei toueipü lüdaituh, Nüng sheyü ngei 
touei tepeikei! Nüngi ngelei dhe eepü nyih nüng dihen” shei eteke.  
29“Nüngi epü jiüphei! Nüngi epükei-üng hajük kü nüngi ngei ne-eepih” shei 
Mosai jangteke.  

Mülangpü 11 

Hashongpathü Dipü Cham 

1Shaang Shembüpai Mosa kü, “Ngei shao cham hük mon Pharaoh hatü Ijip 
am kü shomhen hih; mechem büpai am leishihhenshang, büpai am kü 
changphahen.  
2Nanglakthüi laophü laophülei chingyowthü kü hon hi ngin nyemyününg 
eyeishuoh” shei eteke. 
3Shembüpai nanglakthü kü bamhen mü Ijip am kü yahyang shinshang 
mongdang jükhü. Nyeinya vaishi Ijip kahdok kü Pharaohlei lakchongbüthü 
hatü nanglakthü tou kü Mosa-ü longi dhüm kohpü lupülongpü shennyak 
leihü.  
4Mosai ongpa kü, “Shembüpai hapakei enyüke: Nyak jiam kü ngei Ijip kahdok 
kemeilei daihen.  
5Ijip kahdok kü hashongpathü, Pharaohlei cheha ong uoshing jeihen kübü 
hah shüteipü aalanyüthülei hashongpathü hatü shongei shaanpü 
yemhimakthü peü dihen. 
6Hahepak kü Ijip kahdok kemeilei hapakei chemao mangvampü hatü haphei 
kao nevamhen theppüyoungpai maei nyukahen.  
7Shejao Israel am hatü jomei yemthü kü shi-i dangkao nehuongpih. Shejüang 
ngei, Shembüpai Ijip hatü Israel am nyi aa kü baong hanei nopü khih shei 
ammi nyinghen.  
8Hahepak kü nüngei lakchongbüthü peü ngei touei peiyei aümei shatü, ‘Nüng 
hatü nüng pheikü müpü nanglakthü leituh’ shei ehen. Hapheikü mon ngei 
leidaihen” shei eteke. Hapheikü Mosai mongshih wong kempai Pharaoh 
toueipü leidai.  
9Shembüpai Mosa kü, “Ijip kahdok kü ngelei yashanyale dou nyeinya dükhen 
shingvaishi Pharaoh-i nüngi epü nebangküpih” shei eteke. 
10Mosa hi Aaron nyi-i Pharaoh touei hathü yashanyale douthü peü dük, 
shejao Shembüpai Pharaohlei mong vaanhü, hatü büpalei kahdok kübü Israel 
am neleishih.  

Mülangpü 12 

Hompü Mo 

1Shembüpai Ijiplei Mosa hi Aaron nyi kü eteke:  
2Hapa lenü am shingvaishi vangbong kü shongpü len vaikahen.  
3Israel am peüi laophülei shemongsha shingvaishi mi cheha hükbaong jehen 
eyeishuoh. 
4Mi büm hük nehahkemaokhen mü shemong kü nanglak maani mon vaijema, 
yopai leipü chingyow mü shepteiyei hük jütuh, hatü hapa hahhen nanglak 
ittü ha hanteituh.  
5Ammi mi nevaijü yum yahhen aok, shejao hapayü vangbong hük lompü 
kawhikang neshiüpü chebaongha jetuh.  
6Ammi hapa len nyih anpüali mangngoi thahshi hathü jungei tuhtuh, hatü 
Israel am nanglak peüi hapa omdhümbaong kü jütuh. 
7Nanglak peüi iy maani yah-ei jomi hahyingpü shem shaden dangpong kü 
hatü shasho kü nyiohütuh.  
8Ha ya-üng jomi phaiyü aw kü shoktü daw neshiüpü aan mü hatü shahyakpü 
phenlakvungpha mü hahkemtuh.  
9Ammi phai thüngmü nevaijü cheüei tehah, shejao shangjing, lakhila hatü 
thenleimongphangao aw kü shokei hahtuh. 
10Ammi vangngaipü thahshi meheyao aoei tetuh; nehah-aoki aojema aw kü 
jaktüktuh.  
11Hapakei ammi phai hahtuh: Shünglok loktuh, lathuh thuhtuh; lenshouh 
notuh; shülangi hahtuh; hapayü Shembüpa, ngelei Hompü Mo nyüke.  
12Ha ya ngei Ijip kahdok peü kü hashongpathü; shennyak vaituh, yemhimak 
vaituh jüei daihen; hatü Ijip amei kahvangthü peü kü ngei shahphenhen. 
Ngeiyü Shembüpa.  

13Shaden kü iy nyiopeyü am nyupü shem nyangeihepü vaihen; mechem ngei 
iy eehenshang, ngei am peih-ei lüdaihen, hatü ngei Ijip am kü lakshihshingkü 
am kü hapa chami nesheüphahen.  
14Hapa nyih-ü am shingvaishi deih-ei dangpü nyih vaihen. Ammi 
hapayü Shembüpalei Mo shei hüdenhalenshi moteituh.  

Daw Neshihpü Aan Mo 

15Shembüpai, “Nyih nyet ammi daw neshihpü aan hahtuh; shongpü nyih kü 
ammi laophülei shem leipü daw peü yaktüktuh; mehenangkü üpai hapa nyih 
mongkü daw shihpü aan hahhenshang büpayü Israel khong kübü katitükhen.  
16Shongpü nyih hatü nyetpabü nyih ammi khümnüng thaituh; hathü nyih kü 
dou meheyao nedükhen, shejao mehe hahhen nyüpa, hathü mon 
nemnohahhen vongbong.  
17Ammi daw neshihpü aan mo düngei motuh; mehenangkü hapa nyih ngei 
Ijip kahdok leipü am müei leipeih. Hüdenhalenshi ammi hapa nyih kü düngei 
motuh.  
18Shongpü len nyih anpüalipabü om kübü nyih hapühükpabü om thahshi 
ammi daw neshihpü aan mon hahtuh.  
19Nyih nyet mongkü ammei shemei daw lanshei netuhhen vongbong; 
mehenangkü benha vaituh bühü vaituh üami daw shihpü aan hahhenshang, 
Israel khong kübü katitükhen.  
20Daw shihpü hahying meheyao nehahhen; am nyushing peü kü daw 
neshihpü aan mon hahtuh” shei eteke.  

Shongpü Hompü Mo 

21Mosai Israel am behethü peü nyükei jom kü, “Leituh, hatü am peüi 
laophülei shemong shingvaishi mi cheha jetuh, hatü hapa jütü Hompü Mo 
motuh.  
22Hyssop phenlak choung hük yah-ei iy shihpü dük kü hüngtuh, hatü shaden 
dangpong kü hatü shasho kü nyiotuh. Dhom hepak mangngoi thahshi am 
üpaiyao shem kübü laoei tedai.  

23MechemShembüpai Ijip am jühen shingvaishi daihenshang, büpai shasho 
hatü shaden dangpong kü iy eejü büpa peih-ei lüdaihen, hatü büpai shennyak 
jüpü vangsho phongshan am shemei neshüshihhen hatü am nejütükhen.  
24Am hatü ammei hühihathüi hapa mo düngei motuh. 
25Shembüpai am kü shuohhen shei lahpü kahdokei mechem am leihenshang, 
ammi hapa mo vanyang kü motuh,  
26hatü mechem ammei hühihathüi, ‘Hapa Mo mehe lappüang?’ shei phepüjü,  
27ammi, ‘Hapayü Hompü Mo Shembüpa kü dhüm shuoh-ei monyüpeih; 
mehenangkü jen Ijiplei nyushi büpai Israel amei shem peü peih-ei daiyei 
büpai Ijip am jütükpeih, shejao büpai jen yangpeih’ shei etuh” shei eteke. 
Hahepak kü nanglakthüi aümei shaei khüm.  
28Shembüpai Mosa hi Aaron nyi kü epükei Israel ami dük.  

Hashongpathü Jütükpü 

29Nyak jiam kü Shembüpai Ijip am hashongpathü peü; Pharaohlei hashongpa, 
üpa ong hean yahhen nyutepa ha kübü khoklatei küppüthülei hashongpathü 
hatü shongei shaanpü yemhimakthü peü jütük.  
30Pharaoh hatü büpalei lakchongbüthü hatü Ijip am peü nyak kü paokemteke, 
hatü Ijip kü theppüyoungpai maei nyuteke; mehenangkü mahngsho nelempü 
shem hükao neshiüang.  
31Nyak kü Pharaoh-i Mosa hi Aaron nyi kü nyükei, “Anjiphen hatü Israel am 
kemei ngelei nanglakthü toueipü layaongei leidaishih! Anjinyi-i epükei 
leiyeiShembüpa kü khümtuh.  
32Anjinyi-i epükei ammei mi, mohoh hatü yum yahtuh hatü leidaituh, hatü 
ngei shingao moihiman yüei phopshih” shei e.  
33Ijip ami nanglakthü kü kahdok kübü lomi layaongdaishih shei nyeanteke; 
jomi, “Am neleidaijema ham peü dishasha khih” shei e. 
34Hanangkü nanglakthüi aan oukpü dük kü nyettükpü aan shihtü ashaki 
jümtü bhagchongei paitü leiteke.  

35Israel ami Mosai epükei dük, hatü jomi Ijip am kü hon hi ngin hatü 
ashakviha yüteke.  
36Shembüpai nanglakthü kü bamhen Ijip am kü yahyang shinshang 
mongdang jükhü, hatü jomi yüpü dou peü shuoh. Hapa keiha Israel ami Ijip 
amei mophimo yahlangteke.  

Mülangpü 

37Israel am Rameses kübü Sukkoth thahshi la mü dai. Nyüha hashih ne-ie-i 
baha mon haja kho vok hükshing nyuteke.  
38Lebü shennyakthüao longi jom mü dai, hatü haümyem, mi hatü mohoh 
longi müei dai.  
39Jomi Ijip leipü koei daipü aanthüngi daw neshihpü aan oukteke; 
mehenangkü jomü Ijip leipü ngangahük kü changei deitükpü nangkü 
bhaonghow yunglakhen nevaijü daw shihpü aan oukhen hepak nedang.  
40Israel am Ijip kahdokei vangbong 430 thahshi nyu.  
41Vangbong 430 dohpü nyih Shembüpalei nanglakthü peü Ijip tuhphongtü 
dai. 
42Shembüpa shingvaishi hapa ya-ü jom Ijip leipü mülanghen mükpaonathapü 
ya nyuteke. Hapa ya-ü Israel am peüi hüdenhalenshiShembüpa kü dhüm 
shuoh-ei mükpaonathaei baümhen ya nyuteke.  

Hompü Mo Nangkü Shahkungnyü 

43Shembüpai Mosa hi Aaron nyi kü, “Hathüyü Hompü Mo nangkü 
shahkungnyü: Lebü kung shennyaki hapa mo nehahhen,  
44shejao shakei tuhpü aa hüki shongei shuw jappheikü mon büpai hahhen 
aok. 
45Chem shingvaishi lakeiloiyei nevaijü lathahlatyingnüng peipüthüi ha 
hahnüng neaok.  
46Hapayü nemnopü shemei-üng hahkemhen vongbong; ammi hapa phai shem 
leipü yahei chingdaüei tedai, hatü hapalei vang hükao temang.  



159 

 

 
   Daülangpü Laihing 

© 2005, Bible Society of India. 
 

 
 

 

47Israel am peüi hapa mo motuh.  
48Am mü lakeiloiyei nyupü benhayaha hanei Shembüpa kü dhüm shuoh-ei 
Hompü Mo mohüjema, jom shem bahathü kemei shuw japtüktuh; shejüang 
büpai mo kü hean yahhen aok, hatü Israel bühü hük kei nohen aok. Shejao 
shuw nejappü shennyaki hapa phai hahhen neaok. 
49Israel bühü hatü am mü loiyei nyupü benhathü kao hapa shahkung aihük 
mü notuh” shei eteke.  
50Israel am peüi Mosa hi Aaron nyi kü Shembüpai epükei dük. 
51Hapa nyih-üng Shembüpai Ijip kahdok leipü Israel am khongmü khongmü 
müei leilang.  

Mülangpü 13 

Shongei Angpüthü Daühüpü 

1Shembüpai Mosa kü,  
2“Ngelei men kü hashongpathü peü daühütuh; mehenangkü shennyak vaijao 
yemhimak vaijao shongei angpü peü ngelei” shei eteke.  

Daw Neshihpü Aan Mo 

3Mosai nanglakthü kü, “Am Ijip leipü aa vaipü kahdok leipü vamei daipü 
nyih, shinnyih deih-ei dangtuh; mehenangkü Shembüpai büpalei 
wonghingani am müei ngailangteke. Daw shihpü aan tehah.  
4Shinnyih, hapa shongpü Abib len kü am vamei dainyüke.  
5Mechem Shembüpai am Kanan, Hit, Amor, Hiv, hatü Jebus amei kahdok, 
amma hatü nyahjiü yenpü kahdok, mepa ammei bühipa kü shuohhen shei 
büpai lahpa, hapa kahdokei leishingkü ammi hapa shongpü len kü ha mo 
motuh.  
6Nyih nyet thahshi ammi daw neshihpü aan hahtuh, hatü nyih nyetpabü kü 
ammi Shembüpa kü dhüm shuoh-ei motuh.  
7Nyih nyet mongkü daw neshihpü aan hahtuh, ammi daw shihpü aan lanshei 
tenotei nevaijü ammei kahdokei daw tetuh.  

8‘Mechem ngei Ijip leipü vamei daipa, Shembüpai ngei shing ha dükpü 
nangkü ngei ha düknyüpeih’ shei ammei hapeüthü kü etuh.  
9Hapa mo homei am shingvaishi lak kü nyangeihepü hatü ammei shangba kü 
deihhenlehen nyangeihepü shapükei nyukahen; hapai Shembüpalei 
shahkungnyü ammei jubenyeijaang kü nyuhen; mehenangkü Shembüpalei 
wonghingani am Ijip leipü mülangpeih.  
10Ammi vangbong ieyei hepak jiüshi hapa mo moteituh.”  

Shongpü Hapeü hatü Yemhimak 

11Mechem Shembüpai am hatü ammei bühipa kü lahpükei Kanan kahdokei 
müei leiyei am kü ha yahphahenshang,  
12Ammi shongei angpü lemphüli Shembüpa shing yaongei tuhtuh. Shongei 
shaanpü yemhimak baongha kemei Shembüpalei.  
13Shejao shongei shaanpü gadu jeiyei mi yah-ei moila shuohtü angei leituh; 
ammi ha angei neleijema, hapalei ngaümchong mangtüktuh. Ammei shongpü 
hashongpathü kemei angei leituh.  
14Mechem ngoikahen hepak kü ammei hapeüthüi, “Hapa mehe lappüang? 
shei phephahenshang, ammi, ‘Shembüpai büpalei wonghingani aa vaiyei 
nyupü Ijip kahdok leipü jen müei leilangpeih’ shei etuh.  
15Mechem Pharaoh mong vaanei neleishihpih shei epa, Shembüpai Ijip 
kahdok kübü hashongpathü hatü shongei shaanpü yemthü peü jütükpeih. 
Hanangkü shongei shaanpü yem baongha kemei jeni Shembüpa kü jakpü 
moila shuohnyüpeih, shejao hashongpa kemei angei leinyüpeih.  
16Shembüpai büpalei wonghingani ham Ijip leipü mülangpeih shei ammei lak 
kü nyangeihepü hatü ammei shangba kü deihhenlehen nyangeihepü shapü 
chongkahen.”  

Phum hatü Aw Shemnyü 

17Mechem Pharaoh-i nanglakthü leishihpa, shohlohpü lem vaijao Kahvangi 
Philistia kahmük hompü lem kü nemü. “Jomi vepa mü hokhen mü vamjü, 
jomei mong yeiyaei Ijiplei nyokei leidaiphahen khih” shei Kahvangi deihteke.  

18Hanangkü Kahvangi nanglakthü Hakla Yungching philei jahpan lemei 
shonei müteke. Israel ami Ijip kahdok leipü hokhen shingvaishi lahhilaong 
temei daiteke.  
19Mosai Josephei vangtaothüao yah-ei lei; mehenangkü Joseph-i Israel 
hapeüthü kü hapakei dükhen vanghü. Büpai, “Kahvangi hingmei am kü 
sheühphahen, mechem am hapa shing kübü layaongei leihenshang, ngelei 
vangao ammi koei leituh” shei eteke.  
20Sukkoth kübü layaongei daiyei jomi Etham jahpanei baümtap ve. 
21Jom nyakhingai thüngei kamhen shingvaishi Shembüpai nyihnüngü jom 
mühen phum shemnyü, hatü yanüng jom kü vangngai shuohhen shingvaishi 
aw shemnyü jom shekü daiteke.  
22Nyihnüng phum shemnyü nevaijü yanüng nanglakthü nyupü shing kübü aw 
shemnyü neyandai.  

Mülangpü 14 

Hakla Yungching Hompü 

1Hahepak kü Shembüpai Mosa kü,  
2“Israel am kü nyokei leiyei Migdol hi yungching nyi aa kü Pi-Hahiroth 
yopailei baümtap vehen eyeishuoh. Jomi yung touei Baal-Zephon kü 
dangteishi baümtap vehen etuh.  
3Pharaoh-i Israel amü ai mah-ei longteinyüke, hatü jahpanei nyüke shei 
deihhen.  
4Ngei Pharaohlei mong vaanhühen, hatü büpai jom kü changhen. Shejao 
Pharaoh hatü büpalei veshanthü shak kü ngei müknyinshekhang danghen, 
hatü Ijip ami ngeiyü Shembüpa shei nyinghen” shei eteke. Israel ami jom kü 
eshuohpükei dük.  
5Mechem Ijip ongpa kü nanglakthü nyaidaiteke shei eshuohpa, Pharaoh hatü 
büpalei lakchongbüthüi nanglakthü nangkü jomei mong yeiyateke hatü, 
“Jenei dou dükteipü jenei aa Israel am nyaidaihen mü jeni mehe dükhahpa?” 
shei etei.  

6Hanangkü büpai büpalei koyei khari tem, hatü büpai veshanthü mütü,  
7büpai Ijip kü nyupü koyei kharithü peü kü lakchongbüthü uohütü peü mü 
meipü koyei khari kho vok müei dai.  
8Shembüpai Ijip ongpa Pharaohlei mong vaanhü, hatü büpai mong longshi 
lüdaipü Israel am phei changteke.  
9Ijip am, Pharaohlei koyeithü, koyei kharithü, koyei khari mübüthü hatü 
büpalei veshanthüi jom kü changteke, hatü Yungching touei Pi-Hahiroth 
yopailei Baal-Zephon kü dangshi baümtap vetü nyushi jomi jom phei 
thahteke.  
10Israel ami Pharaoh hatü Ijip am jom phei changei shajapü ee. Longi nyemei 
Israel ami Shembüpa kü leneiwong.  
11Jomi Mosa kü, “Ijiplei mahngchong neshiü shei nüngi hamphong jahpanei 
dihününg müei daipü je? Ijip leipü nüngi ham müei daiyei mehe lingphünya? 
12Henüng ponghahmangkü shei Ijiplei nyushi-üng hami nüng kü, ‘Ham halei-
üng tuhphongtuh; hami Ijip am-üng chongphoei nyudaishah’ shei neeangpü 
je? Jahpanei dileimeyü Ijip am chongphoei nyupü-üng ham shingvaishi 
meihah shepeih” shei eteke.  
13Mosai nanglakthü kü, “Am tenyemkei, wong kohshi yaongtuh, hatü 
shinnyih Shembüpai am yanghen mehe dükkahen veishi nyutuh; 
mehenangkü ammi shinnyih eepü Ijip am sheyü ne-eepih.  
14Shembüpai am khüambakei hokkahen, am nenmü mon nyutuh” shei eteke.  
15Hahepak kü Shembüpai Mosa kü, “Mehekei ammi ngei kü mong mah-ei 
thepnya? Israel am kü thepju kü shehongei daituh shei eyeishuoh.  
16Shejao nüngi nüngei lenshuoh noei antü yungching shangkü nüngei lak 
haongtuh. Yung handaiphahen hatü Israel am yung homei kahvan kü kamei 
daiaokhen.  

17Hahepak kü ngei Ijip am jom pheikü müei yung homhen monglonghühen, 
hatü ngei Pharaoh, büpalei veshan, büpalei koyei khari, hatü ha kü mübüthü 
shak kü ngei müknyinshekhang danghen.  
18Mechem ngei jom neühenshang, Ijip ami ngeiyü Shembüpa shei nyinghen” 
shei eteke.  
19Kahvangei vangsho phongshan üpa Israel veshanthü shekü kampa, jomei 
ngaümphei lemei leiteke, hatü jom shekü kamei nyupü phum shemnyü jom 
ngaümpheilei leiyei,  
20Ijip hatü Israel am veshanthü aa kü itteke. Vangngaishi phumi Ijip am 
phikü vangnyak peihü, shejao Israel am phikü vangngai shuoh, hatü 
veshanthü hüki hük yopailei nepeiteiaok.  
21Hahepak kü Mosai büpalei lak yung shak kü haong, hatü 
vangnyakShembüpai heong vanglük lükhüei yung ngangngangi leitük, hatü 
yung nyi vaishi baong hantüktü kahvan vamhüteke,  
22hatü nyonghidah kü yungi bham vaishi shaongtü Israel am kahvan kü yung 
homei daiteke. 
23Ijip ami jom kü changei jom pheikü müshi Pharaohlei koyei, koyei khari 
hatü hapa mübüthü yung homhen heih.  
24Vangngai sheküShembüpai aw shemnyü hatü phum shangeipü Ijip 
veshanthü kü veiyei shanshih, hatü Ijip veshanthü hanghi ponghü.  
25Büpai jomei koyei kharila longi wongshi shinhen mü nyaühut kü taangtük. 
“Shembüpai Israel am khüambakei jen khüei hoknyu khih. Israel amü 
nyemleidai” shei Ijip ami etei.  
26Hahepak kü Shembüpai Mosa kü, “Ijip am, jomei koyei khari hatü koyei 
veshanthü kü yung leiyei jom nyemlümlangnüng nüngei lak haongtuh” shei 
e.  

27Mosai büpalei lak yung shak kü haong, hatü nepnüng dhom mü yung 
hapalei shingkü nyokei lei. Ijip ami yung leipü yangdainüng 
nyaishingkü Shembüpai jom yungei hungei shüktükkem. 
28Yung nyokei leiyei koyei khari, hatü ha mübüthü, Pharaohlei veshanthü 
yungei müei heihpüthü peü kemei hükao ne-ao-i lümlang. 
29Shejao Israel amü jomei nyonghidah kü yungi bham vaishi shaongtü 
kahvan kü kamei yung homei lüdai.  
30Hapa keiha Shembüpai Israel am yang, hatü Israel ami Ijip am dipü 
yungphaangei eeteke.  
31Israel ami Ijip am khüei Shembüpai dükpü dou longpü eeteke. Hanangkü 
nanglakthüi Shembüpa kü nyem, hatüShembüpa hatü büpa chongphopü 
Mosa kü hinglem.  

Mülangpü 15 

Aokpü Dangpü Kesho 

1Hahepak kü Mosa hatü Israel ami Shembüpa kü hapa kesho lok: 
“Ngei Shembüpa kü kesho lokhen; mehenangkü müknyinshekhangshi büpai 
aokpü dangteke; Koyei hatü ha kü uopüthü büpai yungei shüktükteke.  
2Shembüpayü ngelei wong hatü ngelei kesho, hatü büpa ngelei yemleipüba 
nyüke. Büpa ngelei Kahvang hatü ngei büpa men longhen; Ngelei opalei 
Kahvang, hatü ngei büpa longei anshihhen.  
3Shembüpayü hampa nyüke; Shembüpayü büpalei men nyüke.”  
4“Pharaohlei koyei kharithü hatü büpalei veshanthü büpai yungchingei 
shüktükteke; Büpalei meipü lakchongbüthü yungchingei hüngtükteke;  
5Yungnyü büngi jom lümlangteke; jom ilangmongei yaong keiha hingdaiteke.  
6Nüngei lakdah kü, Oh Shembüpa, müknyinshekhang wong nyüke; Nüngei 
lakdah-i, Oh Shembüpa, vepathü nihtüknyüke.  
7Nüngei ngan hi wong longpai nüngi vepathü baoh-ei haitükteke; Nüngei 
mongshih awlom kei vamei jom hahtang keiha hahtükteke.  

8Nüngi ngü heepai yungchingao dütükteke; Mangpü büngao bham keiha 
yaongdaiteke, chüpü ilangmongao temei leidaiteke.  
9‘Ngei changei daihen, ngei jom yephen; Ngei jomei mop hahtükhen, hatü 
ngei lümpü peü yahlanghen. Ngei ngelei yanlu haonghen, hatü ngelei laki 
jom mahtükhen’ shei vepai eteke.  
10Shejao nüngei ngü chem mon dupai yungchingi jomlümlang; mangpü 
yungmok mülei kü nyiam keiha jom hingdaikem.”  
11“Oh Shembüpa, kahvangthü khongkü nüng keipü üpa nyüpa? 
Daülangshemshepü kü nüng keiha den ngoipü, müknyinshekhang kü 
nyemshihanshi, yashanyale dükpü üpa nyüpa?  
12Nüngi nüngei lakdahphi haongteke, kahdoki vepathü lühtük.  
13Nüngi ahshi bampü nangkü, nüngi angei leipü nanglakthü müei lei; Nüngei 
wongi jomphong nüngei daülangpü kahdokei müei lei.  
14Jatthüi hapa danteke, hatü jom nyemei kheüteke; nyempai Philistia amü 
temdaiteke.  
15Edom am mübüthü nyemnyüke; nyempai Moab am mübüthü temdaiteke; 
Kanan am nyaüei yendaiteke.  
16Nyemhühanhüpü jom shangkü peiteke; Oh Shembüpa, nüngei laklu wong 
longpai nüngei nanglakthü mangpei thahshi nüngi angei leipü, nanglakthü 
manghomkem thahshi, nyempai yaong keiha yaongdaiteke.  
17Nüngi jom müei lei, hatü jom nüngei kahshangei, Oh Shembüpa, nüng 
nyupü shingei, Oh Shembüpa, nüngei laki lingpü daülangpü shingei nüngi 
jom chongkhenei tuhphong.  
18Shembüpa denden kü vanglem lemkahen.”  

Mariamei Kesho 

19Mechem Pharaoh-ei koyeithü, koyei kharithü hatü hapa mübüthü yung 
homnüng heihpa, Shembüpai yung chümei nyupü jom shangkü laiyei 
shanshih, shejao Israel am yungyen homei kahvan kü kamei lüdai.  

20Hahepak kü Aaronei chenya Mariami tambourin yah-ei no, hatü nyühathü 
peü pinnyü phei kü tambourin notü vüngei phaukteiyei dai.  
21Mariami jomphong kü hapakei kesho venteke: “Shembüpa kü kesho loktuh; 
mehenangkü büpai yashanshi aokpü dangteke; Koyei hatü ha kü uopüthü 
büpai yungchingei hüngtükteke.”  

Shahyakpü Yung 

22Hahepak kü Mosai Israel am Hakla Yungching kübü müei Shur yingnyülei 
dai. Jom nyih jem thahshi halei dai shejao yung nedang. 
23Mechem jom Marah ngoipa, jomi Marah leipü yung neyingaok; 
mehenangkü hapa shahyaki nyuteke. Hanangkü hapa shingkü Marah shei 
men.  
24Hanangkü nanglakthüi Mosa kü, “Jeni mehe yung yinghen?” shei 
langmaan.  
25Mosai Shembüpa kü phop, hatüShembüpai büpa kü pü shohük 
hushuohteke; büpai hapa yung kü shük, hatü hapa yung vüngnyangi lei. 
Hamü Shembüpai jom nyuhen chonghen shahkungnyü shuoh, hatü hamü 
büpai jom kü dokteke.  
26Büpai, “Ammi Shembüpa, ammei Kahvangei ngeü kenhingei bangjema, 
hatü büpa touei mehe jiüpa, ha dükjema, hatü büpai kangpü kü ven bangei 
büpalei shahkungnyü noteijema, ngei Ijip am kü shuohbenüng dinlem 
meheyao am kü neshuohpih; mehenangkü ngeiyü din meihüpü Kahvang hih” 
shei eteke.  
27Hapheikü jomi yunglok anpünyi nyupü shing, Elim touei pei, hatü yung 
yopailei baümtap veteke.  

Mülangpü 16 

Manna hatü Adhit 

1Israel am khong peü Elim kübü layaongei dai; jom Ijip tuhtü daipheikü len 
nyipabü nyih anpüngapabü kü Elim hatü Sinai nyi aa kübü Sin yingnyü 
ngoiteke.  

2Israel am khong kemei Mosa hi Aaron nyi kü jahpanei langmaan.  
3Israel ami jijinyi kü, “Ijip kahdokei nyuyaki-üng Shembüpalei laki ham 
jütüklangmeyü shei deihpeih. Halei vailangmeyü phaidük touei uotü hami 
lümpü lümpü peü moh-ei hahhen vaipeih; shejao anjinyi-i khong kemei 
shüaeiyunglepai dihühen müei daipü khih” shei eteke.  
4Hahepak kü Shembüpai Mosa kü, “Ngei am shingvaishi vangsho leipü 
hahying vang keipükei shomphahen, nyihjeih nanglakthüi daiyei laophü 
shingvaishi changshi homei leituh. Ngei epü kü jomi mü-ülashangkü hapakei 
ngei jom kü dokhen.  
5Nyih vokpabü kü, mechem jomi mehe hahying shemei leiyei 
nemnohenshang, hapayü jomi lebü nyihthü kü hanpü mü shingnyi nyeinya 
chongkahen” shei eteke. 
6Hanangkü Mosa hi Aaron nyi-i Israel am thaipü khongkü, “Amphong Ijip 
kahdok leipü müei leipeyü Shembüpa khih shei om mü ammi nyinghen,  
7hatü dhom mü ammi Shembüpalei müknyinshekhang eehen; mehenangkü 
ammi Shembüpa khüei langmaanpü büpai danteke. Ammi henji khüei 
langmaanhen henji üpaang?” shei e.  
8Mosai, “Mechem Shembüpai om mü am kü phai hahhen yahphahen hatü 
dhom mü ammi hahhüpüshük hahhen hahying yahphahen; 
hapayüShembüpa khih shei ammi nyinghen; mehenangkü büpa khüei ammi 
langmaanpü büpai danteke. Henjiyü üpaang? Ammi henji khüei nevai, 
shejao Shembüpa khüei langmaannyüke” shei eteke.  
9Hahepak kü Mosai Aaron kü, “Israel am khong kempü kü, ‘Shembüpa touei 
peiyei yaonghen eyeishuoh; mehenangkü jomi langmaanpü danteke’ ” shei e.  
10Aaroni Israel am khong kü shah eshingkü, jomi yingnyü lemei vei, 
hatü Shembüpa müknyinshekhang phum kü vam.  
11Shembüpai Mosa mü etei hatü,  

12“Ngei Israel am langmaanpü danteke. Om kü jomi phai hahhen, hatü dhom 
mü jom hahhüpüshük hahhen hahying danghen shei e; shejüang jomi 
ngeiyüShembüpa, jomei Kahvang shei nyinghen” shei eteke.  
13Om kü adhit khong longpü pei hatü baümtap kü jüm; hatü nepnüng dhom 
mü baümtap shonei nyien vüei nyuteke.  
14Mechem nyien sham aongei ngü lüdaipa, baünyangi ba mü toilangi jükmü 
jükmü phaü maei kahdokei chongjateke.  
15Mechem Israel ami ha eepa, jom hüki hük mü, “Hapayü meheang yo?” shei 
etei. Mehenangkü ha meheshang jomi nenying. Mosai jom kü, 
“Hapayü Shembüpai am kü hahhen shuohpü hahying khih” shei e.  
16Shembüpai hapakei ngeükhüam shuohteke: “Am peüi laophüi napüshük 
hapa homhahtuh, shem am shennyak pabüm kü dok nyi baong homtuh.”  
17Epükei Israel ami dük; hanei-i nyeishi, hanei-i komshi hom. 
18Shejao mechem jomi hapa dokei veipa, üami nyeishi hom, nyeishi 
nechongja, üami komshi hom komshi nechongja; jom peüi laophüi napüshük 
homteke.  
19Mosai jomphong kü, “Ngenep thahshi üpaiyao ha aoei tetuh” shei e.  
20Shejao Mosai epü kü jomi nebang; hanei-i nepnüng thahshi hapa aoei tuh, 
hatü hapa kü laong hetei nepnüng ngü büteke. Mosai jom kü mongshihteke.  
21Nepjeih peüi laophüi napüshük homteke, shejao mechem vanghe nyah-ei 
vampa, kahdokei aophongpü peü nyaüei yendai.  
22Nyih vokpabü kü jomi nyingnyoipü mü shingnyi nyeishi shennyak pabüm 
kü dok ali baong homteke. Mechem khong mübüthü peiyei Mosa kü ha nang 
eshuohpa,  
23büpai jom kü e, “Hapayü Shembüpai kangpü nyüke. Ngenyih-ü nyiumeiyei 
themhen nyih hük, Shembüpalei daülangpü Sabbath nyih nyüke. Hanangkü 
ammi mehe nemnohahhünya nemnohahtuh. Aopüthü kemei ngenep thahshi 
Mosai epükei aoei tuh.”  

24Hanangkü jomi Mosai epükei nepphei thahshi aoei tuh, hatü hapa kü shie 
nebü, hatü ha kü laong nehet.  
25“Shinnyih hapa hahtuh; mehenangkü shinnyih-ü Shembüpalei Sabbath nyih 
nyüke; mehenangkü shinnyih hapa kahdokei vüei nechongkahen.  
26Nyih vok thahshi ammi ha homhen shejao nyih nyetpabü Sabbath nyih kü 
ha meleiyao nechongkahen” shei Mosai eteke.  
27Nyih nyetpabü kao shennyakthüi hapa homnüng dai, shejao hükao nedang.  
28Shembüpai Mosa kü, “Meshükpa am nanglakthüi ngelei shah kü 
leteihenang?  
29Veituh! Shembüpai am kü nyiumeihen nyih nyi shing hahying changshi 
shuohteke; peüi laophü nyushingei nyutuh; Sabbath nyih kü laophü nyushing 
kübü tedai” shei e.  
30Hanangkü nanglakthüi nyih nyetpabü kü dou nedüki nyiumeiyei them.  
31Israel ami hapa kü manna shei nyükteke. Hapayü shotohpü maanpü livang 
kei, hatü hapa hahjü nyahjiüi lingpü aan kei shiüteke.  
32Mosai, “Mechem büpai jen Ijip kahdok leipü müei leipa, jen kü jahpanei 
büpai hahhen hahying mehe shuohpa, ha jeni hühiha kü huhen shingvaishi 
manna maani aoei tuhtuh shei Shembüpai enyüke” shei ejateke. 
33Mosai Aaron kü, “Haümdük hük yahtuh, hatü halei manna dok nyi shihtuh, 
hatü hüdenhalenshi hühiha shing tuhhen Shembüpa touei deiyei tuhtuh” shei 
eteke.  
34Shembüpai Mosa kü kangpükei meishi nyuhen shingvaishi Aaroni 
Vangpüshuwpü Pela touei tuhteke.  
35Israel ami vangbong pinyi thahshi jom nyuhen kahdok, Kanan viong 
mangngoi thahshi manna hahteke.  
36Omer hükü ephah hük kü phaihan an kü hük nyüke.  

Mülangpü 17 

Yaong kübü Yung 

1Israel am khong kemei Sin yingnyü kübü layaongei shing hük kübü hük 
shei Shembüpai epükei dai. Jomi Rephidimei baümtap veteke shejao halei 
yinghen yung nechongja.  
2Hanangkü jomi Mosa mü deteke hatü, “Ham kü yinghen yung yahkei” shei 
e. Mosai jomphong kü, “Mehekei ammi ngei mü denya? Mehekei 
ammi Shembüpa kü doknya?” shei eteke.  
3Shejao nanglakthü longi yungle hatü nedoh-i Mosa khüei langmaan. Jomi, 
“Mehekei nüngi ham Ijip leipü yunglepai ham, hamei hapeüthü hatü 
yemhimakthü jühen müei daipa?” shei e.  
4Hanangkü MosaiShembüpa kü, “Ngei hapa nanglakthü kü mehe dükhen? 
Jomi ngei kü yaongi shükphahen mü nyüke” shei phopteke.  
5Shembüpai Mosa kü, “Israel behethü hanei nüng mü müei nanglakthü shekü 
daituh; nüngi Nile yungyen kü bheipü lenshuoh-ao notuh hatü daituh.  
6Ngei am shekü Sinai Kahshangei yaong shangkü yaongshi chongkahen. 
Yaong kü bheiyeishuoh, hatü ha kübü nanglakthüi yinghen yung vamkahen” 
shei e. Epükei Israel am behethüi eeshi Mosai dükteke.  
7Büpai hapa shingkü Massah hatü Meribah shei men; mehenangkü Israel am 
deteke, hatü Shembüpa kü dokei, “Shembüpa ham mü nenyupü hi nyupü 
ang?” shei eteke.  

Amalek am Mü Hokpü 

8Hahepak kü Amalek am peiyei Rephidimei Israel am mü hok. 
9Mosai Joshua kü, “Jen shing shennyak hanei jetuh, hatü Amalek am mü 
hokhen daituh. Ngenyih ngei ngelei lakei Kahvangei lenshuoh notü 
yaongkahen” shei e.  
10Hanangkü Mosai epükei Joshua-i dük, hatü mechem Mosa, Aaron hatü Hur 
hathü Kahvang shangtao-ei nyupa, Amalek am mü hok.  
11Mechem Mosai büpalei lak haongpa, lak haongei nyupü thahshi Israel ami 
neüteke, shejao mechem Mosai büpalei lak shanlangpa, Amalek ami neüteke.  

12Shejao Mosalei lak yungpü nangkü Aaron hi Hur nyi-i yaong yah-ei büpa 
phangkü haüteke, hatü büpa ha kü uohüteke. Jijinyi-i vanghe mangshü 
thahshi lak neyunghen shangmü hüki hük lemei, hüki hük lemei shei lak 
dangpong kü no.  
13Hanangkü Joshua-i Amalek am neüteke.  
14Hahepak kü Shembüpai Mosa kü, “Deih-ei danghen shingvaishi hapa vehok 
neüpü laitap hük kü nyangtuh hatü Joshua-i danshi ietuh. Ngei vangsho 
phangkü Amalek am chemjalak kü deiheilehen kübü thitei yaktükhen” shei 
eteke.  
15Mosai moidü hük ling, hatü hapa kü, “Shembüpa, ngelei Khüamlung” shei 
men.  
16Büpai, “Shembüpalei khüamlung shaoshi notuh! Shembüpai hüdenhalenshi 
Amalek am mü hokhen” shei eteke.  

Mülangpü 18 

Jethro-i Mosa Thümpü 

1Shaang, Mosalei chenyühalei chepa, Jethro, Midian amei ngongpai Mosa 
hatü büpalei Israel nanglakthü kü Kahvangi mehe dükpa, Shembüpai mekei 
Israel am Ijip leipü müei daipa, ha jung peü danteke. 
2Hanangkü Mosai tuhphongpü chenyüha, Zipporah müei Mosa touei büpa 
pei,  
3hatü pinnyülei hapeü nyi Gershom hatü Eliezer nyiao müteke. Hapeü hükei 
menü Gershom shei men; mehenangkü Mosai eteke, “Ngeiyü kung kahdokei 
benha kei nyupeih.”  
4hatü hükpalei menü, Eliezer shei menteke; mehenangkü büpai, “Opalei 
Kahvangü ngelei sheühbü nyuteke, hatü Pharaohlei lak kübü ngei yangpeih” 
shei eteke.  
5Mosalei chenyühalei chepa, Jethro-i Mosalei cheha nyi hatü chenyüha müei 
Mosai Kahvang kahshangei baümtap vepü touei pei. 

6Büpai Mosa kü, “Nüngei angko ngei, Jethro, anyüha hatü hapeü nyi müei 
peikahen” shei shah shomshuohteke.  
7Mosai büpa mü pongteinüng dai; büpa aümei sha hatü om kü jüp.  
8Hahepak kü Mosai Jethro kü Shembüpai Pharaoh kü mehe dükpa, 
lemyangkü jomi mehe ponghahpa hatü Shembüpai jom mekei yangpa ha jung 
lemphüli jaüjateke.  
9Jom Ijip leipü yanghen nangkü Shembüpai Israel am kü meipü dükpü 
nangkü Jethro mongong.  
10Jethro-i, “Ijip am hatü Pharaohlei lak kübü am yangpü Shembüpakü men 
longtuh. Aa laphen kübü laophülei nanglak yemleipüShembüpa kü men 
longtuh.  
11Shaang, Shembüpayü lebü kahvangthü peü khongkü longpüpa shei ngei 
nyingteke; mehenangkü mechem Ijip ami Israel am kü naamei dükpa, büpai 
nanglakthü Ijip am lak kübü yangpeih” shei e,  
12hatü Jethro-i Kahvang kü jakpü moila koei pei; hatü Aaroni Israel am 
behethü peü müei peiyei Kahvang khümei hapa aan hahteke.  

Shahphenbüthü Jepü 

13Nyihphei Mosai nanglakthü khongkü nedanteipü shah phenei nyu, hatü 
büpa dhom kübü nyak thahshi nang nekongi nyu.  
14Mechem cheko-i nanglakthü shingvaishi Mosai dükpü eepa, büpai 
nanglakthü kü nüngi dükpü hayü meheang? Dhom kübü om dhüshi 
nanglakthü nüng shinei yaongtü mehekei nüng monha uotü hapakei düknya?  
15Mosai Jethro kü, “Nanglakthüi Kahvangi mongpü nyinghüei ha phehahnüng 
peiküpü nangkü ngei ha düknyüpeih” shei e.  
16“Mechem jom jom nedanteipü vamhenshang ngei touei peikünyüke, hatü 
üpa jiü, üpa nejiü ngei shahphen shuohnyeih, hatü ngei jom kü Kahvangei 
shahkungnyü eshuohnyeih” shei eteke.  
17Hahepak kü Jethro-i, “Nüngi mehe düknya hayü nemeiang. 

18Hingmei, nüng hatü nüng mü nyupü nanglakthü shaang-üng 
nyiudaikemhen; mehenangkü nüng monhai dükhenü dou longi; hanggo 
vihshi nyüke.  
19Shaang ngei epü bangtuh. Ngei nüng kü deihpü chudeih hanküshah, hatü 
Kahvang nüng mü nyemnyukei! Nanglakthü nangkü Kahvang philei nüng 
nyutuh hatü jom nedanteipü büpa touei koei deituh.  
20Nüngi jom kü Kahvangei shahkungnyüthü nyuh-eishuoh, hatü jom mekei 
nyuhen, mehe dükhen nih-ei veneishuoh.  
21Shejao nanglakthü khong kübü dou aokhen shennyak hanei Kahvang 
nyempü, monglemaokpü, shahshem nanglei kü jiühitpü shennyak jetuh, hatü 
hapa shennyakthüi haja shak kü, kho shak kü, pinyipüan shak kü, hatü an 
shak kü lakchongbü vaiyei tuhtuh.  
22Düngei jomi nephenaokpü shahhidou wongpeyü nüng touei nyemdeikei, 
shejao ashüanyong nedanteipü kemei jomi nyemphentük. Jomi hapakei 
nüngei hanggovih hanlangjü mon nüngei hanggo shanghen.  
23Kahvangi epükei nüngi hapa dükjema, nüng nenyiunenanghen, hatü 
nanglakthüao nedanteipü peü meidaitü chingmei lingei shemei nyokei 
leihen” shei eteke.  
24Hanangkü Mosai cheko Jethro-i epükei bangei peü dükteke. 
25Mosai Israel am khong kübü dou aokhen shennyakthü jeyei nanglak haja 
shak kü, kho shak kü, pinyipüan shak kü, hatü an shak kü mübü vaiyei tuh.  
26Düngei jomi nanglakthü shingvaishi shahphenbü vaiteke; wongpü 
shahhidou jomi Mosa touei deiteke, shejao ashüanyong nedanteipü kemei 
jomi phentükteke.  
27Hapheikü Mosai cheko Jethro kü nyu-e shei etü büpa laophülei kahmük 
yemei leitük.  

Mülangpü 19 

Israel am Sinai Kahshang Ngoipü 

1Israel am Ijip tuhtü daipü len jempabü shongpü nyih kü-üng jom Sinai 
yingnyü ngoi.  
2Jom Rephidim kübü daiyei Sinai yingnyülei shüteke, hatü Israel ami Sinai 
shangla kü baümtap ve,  
3hatü Mosa Kahvang mü pongteinüng aong. Shembüpai kahshang leipü büpa 
kü nyüktü, “Nüngi hapakei Jakobei hühiha Israel am kü eyeishuoh:  
4‘Ngei Ijip am kü mehe dükshuohpa ha ammi eeteke, hatü alangi cheha yang 
kü haütü piyei deipükei ngei am hatoumü ngei nyushingei müei leipeih.  
5Hanangkü shaang, ammi ngelei ven bangei ngei mü vangteishuwteipü 
dükjema hangkuli peü shak kü amphongü ngelei thushong douvang vaihen. 
Kahdoknyü kemei ngelei,  
6Shejao amphongü ngelei ngongpa chingling hatü daülangpü jathili vaihen. 
Hathü shah nüngi Israel am kü eyeishuoh’ ” shei eteke.  
7Hanangkü Mosai leiyei nanglak mübüthü peü nyükei thaihütüShembüpai 
büpa kü eshuohpü lemphüli jom kü ejateke.  
8Hahepak kü nanglakthüi chemi aihük mü ngeü vamei, “Shembüpai epü 
lemphüli hami dükhen” shei jang. Nanglakthüi epü shah Mosai Shembüpa kü 
eteke.  
9Shembüpai Mosa kü, “Ngei nüng mü shah eteipü nanglakthüi danhen hatü 
shaang pheikü nüngi epükei jomi hinglemhen shangmü ngei phum yingkü 
yükahen” shei e. Mechem Mosai nanglakthülei shahShembüpa kü eshuohpa,  
10Shembüpai Mosa kü, “Nüng nanglakthü touei leituh hatü shinnyih hatü 
ngenyih shei jom daüeilangei temtuh. Jomi jomei ashakviha daüeilanghütuh,  
11hatü nyih jempabü küShembüpa ngei, nanglak peüi eeshi Sinai Kahshangei 
yiükahen. 
12Nüngi Sinai Kahshang shinei viong lem lingtuh, hatü jom kü kahshangei 
neaonghen, hatü hapa kahshangla kao nehonghen eyeishuoh. Üpai kahshang 
kü honghenshang dihen.  

13Büpayü yaongi shükei nevaijü lahhani kapei jühen; büpa kü üpalei lakiyao 
nehonghen. Shennyak vaituh, yemhimak vaituh yemmü netuhhen. Shejao 
mechem amit luangi vüngkahen, hajü mon jom kahshangei aonghen aok” 
shei eteke.  
14Hanangkü Mosa kahshang leipü leiyei nanglakthü daühüteke, hatü jomi 
laophülei ashakviha daüteke.  
15Hahepak kü büpai nanglakthü kü, “Jempabü nyih shingvaishi am nyingi 
temtuh, hatü ha nyih mongkü nyüha yopai kao teheih” shei e.  
16Nyih jempabü dhom kü baümtapei nyupü nanglakthü peü nyemei kheüshi 
kahshangei klang vangteng hatü phum thihteke, hatü amit ngeü longpai 
vüngteke.  
17Kahvang mü pongteinüng Mosai nanglakthü baümtap leipü müei dai, hatü 
jom kahshanglalei yaong.  
18Sinai Kahshang kemei awshiti jümteke; mehenangkü Shembüpai hapa kü 
aw mü yiüteke, bhaokhen mü jenteke.  
19Amit ngeü longpüba, longpüba vüngshingkü, Mosai eteke, hatü Kahvangi 
vangteng mü jangteke. 
20Mechem Shembüpa Sinai Kahshang shangtaolei yiüpa, Shembüpai Mosa kü 
kahshang shangtaolei aongkei shei nyük, hatü Mosa aong, 
21hatü Shembüpai Mosa kü, “Leituh, hatü nanglakthü kü ngei veihen nangkü 
viong lenei teheih shei shahvüng shuohtuh, jomi ha venlejema jom longshi 
shing mahkemhen.  
22Ngongpathü dangkao üam ngei touei peinya, jom nyingi daütükhen 
vongbong, hei nevaijema, ngei jom hanghihühen” shei eteke.  
23Mosai Shembüpa kü, “Nanglakthü Sinai Kahshangei ne-aongaokhen khih; 
mehenangkü nüngi kahshang shinei viong lingtuh, hatü hapa daülangi tuhtuh 
shei shahvüng shuohteke” shei e.  

24Shembüpai Mosa kü, “Leituh, hatü nüng mü Aaron ankei; shejao 
ngongpathü vaijao nanglakthü vaijao Shembüpa touei aonghen shei viong 
tepeihhü, hei nevaijema, ngei jom hanghihühen” shei e. 
25Hanangkü nanglakthü touei Mosa leiyei ha eteke.  

Mülangpü 20 

Shahkungnyü An 

1Kahvangi ha shahthü eteke:  
2Ngeiyü am Ijip kahdok aa laphen kübü müei leipü Shembüpa, ammei 
Kahvang;  
3ngei mü lenei ammi lebü kahvangthü tekhüm.  
4Ammi am shingvaishi vangsho leipü nevaijü kahdoknyü leipü nevaijü 
yungmong leipü, kahdok mong leipü lemphüli mepakeiyao lajei teling.  
5Ammi hathü kü aümei tesha nevaijü ha kü tekhüm; mehenangkü 
ngeiyü Shembüpa, ammei Kahvangü mükhühpü Kahvang. Ngei yaktükpü 
nyühipathülei hühihathü kü denshem jem, ali thahshi ngei hanghi 
shuohnyüpeih,  
6shejao ngei kü bampü hatü ngelei shahkungnyü ven bangpüthü kü denshem 
haja haja ngei bampü hunyüpeih.  
7Ammi ngei, Shembüpa, ammei Kahvangei men angkü tenotei; mehenangkü 
ngei, Shembüpai büpalei men jiüjiükei noteipü kü hanghi shuohhen.  
8Sabbath nyih deih-ei dangtuh, hatü hapa daülangi tuhtuh.  
9Nyih vok thahshi ammi ammei dou peü düktuh.  
10Shejao nyih nyetpabü-üShembüpa, ammei Kahvang kü Sabbath thempü 
nyih nyüke; am, ammei hapeüthü, ammei nyüha hatü baha, aathü, ammei 
yemhimak, nevaijü am mü lakeiloiyei nyupü benhathüi mehe dou-ao 
tedükhü. 

11Mehenangkü nyih vok kü Shembüpai vangsho hatü kahdok, yungching hatü 
halei nyupü peü lingpeih, shejao nyih nyetpabü kü nyiumeiyei thempeih; 
hanangkü Shembüpai Sabbath moihimanhüpeih hatü ha daütükpeih.  
12Shembüpa, ammei Kahvangi shuohpü kahdok kü yangnyu shoshoei nyuhen 
shingvaishi ammei anyü hatü ampa kü dhüm shuohtuh.  
13Nüngi tejü.  
14Nüngi mükbongjuyung tedük.  
15Nüngi tegüh.  
16Nüngei chingyow khüei shahshem denpü teshuoh.  
17Nüngi nüngei chingyowlei shem kü vaüei tedeih; nüngi nüngei 
chingyowpalei nyüha kü vaüei tevei, nevaijü jomei mohoh nevaijü gadu 
nevaijü nüngei chingyowpalei lemphüli kü vaüei tedeih.  
18Mechem nanglakthü peüi klang vangteng, amit ngeü danpa, hatü 
kahshangei awshit vampü eepa, jom nyemei kheüteke, hatü tailuei 
yaongdaikem,  
19hatü Mosa kü, “Nüngi-üng hamphong keyü eshih, hatü hami bangshah, 
shejao ham kü Kahvangi nyemte-epha, hei nevaijema, ham dihen khih” shei 
eteke.  
20Mosai nanglakthü kü, “Am tenyem, Kahvangi am dokhen shingvaishi mon 
yüpü khih, hajü mon ammi büpalei ven bangei nyuhen hatü mang 
nethahhen” shei eteke.  
21Mechem Mosai Kahvang nyushing phumthih yopailei heihpa, nanglakthüyü 
tailuei yaongshi nyudai.  

Moidü Nangkü Shahkungnyü 

22Nüngi Israel am kü hapakei eyeishuoh shei Shembüpai Mosa kü eteke: 
“Ngei vangsho leipü am mü shah epü am nyingi eeteke.  
23Ammi ngei mü lenei hon nevaijü ngin yah-ei kahvang teling.  

24Ammi ngei shingvaishi kahdok yah-ei moidü hük mon lingtuh hatü hapa 
shangkü ammei jakpü moila hatü mongjempü moila, ammei mi, yum hatü 
mohoh yah-ei ngei kü khümhen shingvaishi am kü shuohpü shing peü kü 
moilatuh; ngei am touei peikahen hatü moihimanhen.  
25Shejao ammi ngei shing yaong moidü hük lingjema, shükei lingpü yaong 
yah-ei teling; mehenangkü mechem ammi peikha noshi yaong shükhenshang, 
ha nedaünelangi leitükhen.  
26Ammi ngelei moidü touei lateen kü khamei aongshingkü ammei büm apei 
hutükmangkü lateen kü khamei te-aong.”  

Mülangpü 21 

Aa kü Nohen Shahkungnyü 

1Hapayü nüngi Israel am kü eshuohhen shahkungnyüthü nyüke: 
2Nüngi Hebrew am aa hük shakjema, büpai nüng vangbong vok 
chongphohütuh, shejao vangbong nyetpabü kü büpayü meheyao hanghivong 
neshiüi bümei nanglak hük kei vetüktuh.  
3Büpa shem neyempü vaijema, büpa shem neyemi daihen; büpa shem 
yemphei vaijema, nyühihayao büpa mü daihen.  
4Büpalei shembüi chenyüha shuohpü vaijema hatü pinnyüi hapeüthü bühei 
nyujema, nyüha hatü hapeüthü kemei büpalei shembü amei vaihen, hatü 
büpa monha daihen.  
5Shejao hapa aapai büpalei shembü, chenyüha, hapeüthü kü bamnyüpeih, 
hatü bümei nanglak hük kei nedaihüang shei ejema, 
6büpalei shembüi büpa Kahvang khümshingei müei deihen. Büpa shadenei 
nevaijü shaden shemnyü kü nyangei yaonghütü büpalei shembüi nyiammüh 
yah-ei büpalei dhaong shionghen, hatü büpai yangnyu yangkemei büpa 
chongphohen.  
7Mechem shennyak hüki laophülei yiükha aa hük vaishi yutükhenshang, 
pinnyü baha aa kei bümei nanglak leiyei nedeishihhen. 

8Ngelei nyüha vaihen shei deihpü hanei am kü pinnyü yushuohjema, shejao 
büpai pinnyü nelümjema, pinnyü-ü chepa kü nyokei yushuohhen vongbong; 
büpai lebü kung shennyak kü pinnyü yuhen jiüpü neshiü; mehenangkü büpai 
pinnyü kü nejiüi dükteke.  
9Shennyak hanei-i laophülei hapeü shing nyüha vaiyei pinnyü shakjema, 
büpai pinnyü kü laophülei hapeü kei nohen vongbong.  
10Shennyak hanei-i nyüha nyipabü yahjema, büpai büpalei shongpü nyüha kü 
aihük hahying, ashakviha hatü aihük shem yempü jiüpü dou sheleipükei 
nedoh-i dükshuohhen vongbong,  
11hatü büpai pinnyü kü hathü dou lem jem nedükshuohjema, büpai pinnyü 
meheyao hanghivong neshiüi deishihtükhen vongbong.  

Jüteishangteipü Nangkü Shahkungnyü 

12Üpai shennyak hanei üpei jühenshang, büpayao jütükhen vongbong.  
13Shejao büpai hapa nyingshangi dükpü nevai, shejao Kahvangi ponghüpü 
vaijema, ngei am kü joshing hük huphahen; halei büpa laongei daiyei loiyei 
nyuhütuh,  
14shejao hanei-i nyingshangi küpjan temtü lebü shennyak jütükjema, ammi 
büpa ngelei moidü toueipü yah-ei daiyei jütüktuh.  
15Üpai laophülei nyü hatü pa kü üphenshang jütüktuh.  
16Üpai shennyak hanei yutüknüng vaijao, nevaijü büpa mü aa kei tuhhen 
shingvaishi vaijao gühhenshang, hapa gühpa jütüktuh.  
17Üpai laophülei nyü hatü pa kü thaüvaühenshang jütüktuh.  
18Hanei-i deyei shennyak hüki hük kü yaongi nevaijü laktaümi shühjema, 
üphahpü shennyakpa nedi, shejao lüngei tüngei yangshi nyujema,  
19shejao meiyei chingyangshong kü lenshuoh noshi kamteiaokjema, 
üpshuopü shennyak kü hanghi neshuohhen, shejao üphahtü tüngei nyudaipü 
hepak shing lop shuohhen hatü meishi mangmei thahshi junghen vongbong.  

20Mechem aa shembüi laophülei baha nevaijü nyüha aa kü üphen, hatü üppü 
shingei-üng shükshi didaijema, büpa hanghihühen vongbong.  
21Shejao hapa aa nyih hük, nyih nyi mong kü nedi-i yangjema, aa shembü kü 
hanghi neshiü; mehenangkü aayü büpalei douhinang keipü nyüke.  
22Mechem shennyak hanei-i deyei büm nekongpü nyüha hük kü üptü naü 
jütükhenshang, shejao hapa naü dipü mü lenei chenyüi hayaoha ma yahpü 
neshiüjema, hapa nyühalei chepahai mehe yühen, shahphenbüthüi itpüshük 
hang ühhen vongbong.  
23Shejao ha mü lenei nyüha kü ma yahhüpü vaijema, hapa keyü büm kü büm,  
24mük kü mük, bha kü bha, lak kü lak, la kü la,  
25shamtükpü kü shamtükpü, makaw kü makaw, bheipü kü bheipü jeiyei 
shuohhen.  
26Aa shembüi nyüha nevaijü baha aa kü mük bhaoshi bheijema, büpai hapa 
aalei mük mangtükpü lat veyei deishihtuh.  
27Aa shembüi aalei bha tettükjema, hapa tettükpü lat büpai veyei deishihtuh.  
28Mohoh-i shennyak hanei kü dishi hokjema, hapayü yaongi shükei jütüktuh, 
hatü hapalei phai nehahhen; shejao mohoh shembü kü hanghi neshuohhen.  
29Shejao hapa mohoh-i sheleiyao hapakei mih kü hokei nyuhampü, hatü 
mohoh shembü kü shahvüng shuohpheikü jomi ha nejungnelangi shao hapai 
shennyak hanei kü hokei jütükjema, hapa mohoh yaongi shükei jütüktuh, 
hatü shembü amao jütüktuh. 
30Shejoongpa, mohoh shembü kü hang yüjema, büpalei yangnyu yanghen 
shingvaishi hang meshük yühenshang shuohhen vongbong. 
31Mohoh-i hokei yeshang nevaijü yiükha hanei jütükjema, hapa mohoh 
shembü kü aihük shahkungi nohen.  
32Mohoh-i baha nevaijü nyüha aa hanei kü hokei jütükjema, mohoh shembüi 
aa shembü kü ngin pha hapüan shuohhen hatü mohoh-ü yaongi shükei 
jütüktuh.  

33Shennyak hanei kahsha shotü apshi nevaijü neküptüki tuhpü kü mohoh 
nevaijü gadu vüei dijema,  
34büpai yem shembü kü mahdaipü shing hang shemhen, büpai hapa shing lop 
shuohhen, shejao yemha mahngü büpai tuhlanghen.  
35Hanei amei mohoh-i hanei amei mohoh kü hokei jütükjema jomi hapa 
yemmü nyupü yem yuhen hatü hapa lop hanteihen; hatü yemha mahngei 
phaiyao hükkei hanteihen vongbong.  
36Shejao hapa mohoh-i sheleiyao hapakei hokteihampeih shei nyingpheikü 
shembüi neshenlangpü vaijema, mohoh kü mohoh jeiyei shemhen vongbong, 
shejao yemha mahngü büpai tuhlanghen.  

Mülangpü 22 

Hang Shemteihen Vanglem 

1Mechem shennyak hanei-i mohoh nevaijü mi güh-ei jühen hatü 
yutükhenshang, gühpai mohoh hük kü nga hang shemhen, hatü mi hük shing 
ali shemhen.  
3Büpai gühpü nangkü hang shemhen vongbong, shejao büpai hapakei 
neshemaokjema, güh hang shemei büpa aa hük vaiyei yutükhen.  
4Gühpü yem mohoh vaijao, gadu vaijao, nevaijü mi vaijao gühpalei lakei 
yemmü chongküjema, büpai hük kü nyi shemhen.  
2Gühpa hük nyak kü mih-ei shem apei shüpü yepei jütükjema, büpa jütükpü 
shennyak kü jüpü mang neshiü.  
3Shejao hapa sho mahpü nyihnüng vampü vaijema, jüpü shennyak kü mang 
nyüke.  
5Mechem shennyak hanei-i laophülei yemthü kah nevaijü nyalingngupai 
kahlei het-üh deihenshang, daiyei mih-ei kah kübü sheilivungla hahtükjema, 
yem shembüi laophülei kah kübü meipü yah-ei shemhen vongbong. 

6Shennyak hanei-i laophülei kah kü aw hapshingkü phenha kü aw daiyei 
mih-ei kah leipü sheili kohpü nevaijü vetei bhongpü hahtükjema, aw happü 
shennyaki peü shemhen vongbong.  
7Mechem shennyak hanei-i küphü haneilei lop nevaijü doumeinangmei 
jaohen yah-ei tuhhen, hatü shem leipü hapa gühlangjema, hatü ha gühpü 
shennyak yepjema, shing nyi shemhühen. 
8Shejao gühpa neyepaokjema, hapa dou jaopü shennyak Kahvang 
khümshingei deiyei ngei küphülei dou negüh-angpih shei vanghühen 
vongbong.  
9Mohoh, gadu, mi, ashakviha nevaijü mahdaipü dou dangjü shembü nyi 
vamei ngelei, ngelei shei aetteijema, jijiphen Kahvang khümshingei deihen; 
Kahvangi üpa nyonghühen, büpai hükpa shennyak kü shing nyi shemhühen 
vongbong.  
10Mechem shennyak hanei-i küphü haneilei gadu, mohoh, mi nevaijü lebü 
yemhimak junghen yah-ei tuhhen, hatü üpaiyao neeepü kü hapa yem didai 
nevaijü ma yah, nevaijü mahdaijü,  
11hapa shennyakiShembüpa touei peiyei ngei küphülei yem negüh-angpih 
shei vanghen vongbong. Hapa yem gühlangpü nevaijema, yem shembüi hapa 
kü monghen vongbong, hatü hapa shing hanghivong neshemhen.  
12Shejao hapa yem gühlangpü vaijema, hapa shennyaki shembü kü shemhen 
vongbong.  
13Hapayü phaüyemi hahtükpü vaijema, denpü vaihen ju-ao yah-ei huhen 
vongbong; hatü phaüyemi hahtükpü nangkü büpai hanghivong shemhen 
napü neshiü.  
14Mechem shennyak hanei-i küphülei yemhimak luei yahhen hatü hapalei 
shembü neshiüi ma yahjema, nevaijü didaijema, hapa shennyaki shemhen 
vongbong.  
15Shejao shembü nyushi ha vamjema, mahdaipü kü neshemhen; hapayü luei 
yahpü vaijema, lupü lat mon shemhen.  

Noknyü Nyuhichong Vanglem 

16Bahai doi mangphepü nela shennyak hanei ami yawhlangjema, büpai 
yiükha shing müü shuohhen, hatü büpalei nyüha vailanghen vongbong.  
17Shejao yiükhalei chepai büpa mü shem yemhühen nemongjema, büpai 
chepa kü yiükha shing müü lakshing shuohhen vongbong.  
18Ammi nyüha thi yemmü netuh-i jütüktuh.  
19Yemhimak mü mükbongjuyungpü shennyak jütüktuh.  
20Shembüpa, ngei mü lenei shennyak üpai lebü kahvang kü jakpü moila 
shuohhenshang, jütüktuh.  
21Chem kü nyudaipü benhayaha kü nejiüi nevaijü naamei tedük; mehenangkü 
amphongü Ijip kahdokei benha vaihampeih.  
22Ammi vaümnyü nevaijü hashihha üpa kao naamei teno.  
23Ammi jom kü naamei nojema, hatü mechem jomi ngei kü lenhenshang, ngei 
jomi lenpü danhen,  
24hatü ngei mongshih vamhen, hatü ngei amü vehok kü mahtükhen, hatü 
ammei nyüha vaümnyü hatü ammei hapeüthü hashihha leitükhen.  
25Ammi am mü chemi nyupü taopü ngelei nanglakthü kü lop lushuohjema, 
ammi hathü kü hang sheshi nyupü am kü kei teno, hatü ammi hathü leipü 
lop kü lop bhü-ei teyah.  
26Nüngi haneilei ashak vangeishuwei yahjema, vanghe mangshü shekü 
leiyeishuoh; 
27mehenangkü büpa büm kü jümhahhen ashak hapa mon vaihen aok; hei 
nevaijema mepa ümei büpa shihen? Büpai ngei kü leneiwongjema, ngei büpa 
kü janghen; mehenangkü ngeiyü bampü nyüke.  
28Ammi Kahvang kü teyaü, nevaijü ammei nanglakthü mübü kü tethaüvaü.  
29Nepheidai-i hepak jiüshi ammei puongmong kübü hahying hatü olive 
mainga moila shuohtuh. Ngei kü ammei hashongpathü moila shuohtuh.  

30Hapa aihük mü ammei mohoh hatü mithü shuohtuh. Shaanpheikü nyih 
nyet chenyü mü tuhtuh; nyih shetpabü kü ha ngei kü shuohtuh.  
31Amü ngelei daülangpü nanglakthü. Hanangkü phaüyemi jüpü nyahhiphai 
tehah; hapayü shithü kü ühtüktuh.  

Mülangpü 23 

Shahhing Shahkung hatü Bampü 

1Ammi shahshem baongeiyaüei te-e. Pungpü shennyak kü ammi shahshem 
denpü shuoh-ei büpa dah teshakhü.  
2Nejiüpü dou dükhen nüngi khongnyü phei temü; ammi shahphen shingei 
mechem denpü shuohhen, shahhingi shahshem leitükpü khong phei temü.  
3Shahphen shingei ammi taopa kü baong hanei teno.  
4Ammi vepalei mohoh nevaijü gadu vü phenei lüdaipü eejü hapa müei 
leiyeishuoh.  
5Am kü jiühitpü shennyakei gadu hanggo-i chettü eejü ammi ha phukei 
yaonghütuh; veitü peih-ei tedai.  
6Shahphen shingei ammi taopathü kü dah-i nyong teleihü.  
7Ammi shahshemi mih tevüshih; ammi mang neshiüpü nevaijü daülangpü 
shennyak tejü; mehenangkü ngei henüng mang netükpih.  
8Ammi yawhdou teyah; mehenangkü yawhdoui shahhing nyongnyongi 
leitüktü shennyakthülei mük phüngtüknyeih.  
9Ammi benha kü tenaam; benha hüki mekei deihnya, ammi nying; 
mehenangkü amao Ijip kahdokei benha vaiyei nyuhampeih.  

Sabbath Shahkungnyü 

10Vangbong vok thahshi ammi kah lingtuh hatü halei vampü peü thaituh.  
11Shejao vangbong nyetpabü kü kah nelingi tuhtuh hatü halei vampü 
meheyao teyah. Halei vampü taopathüi hahhen hatü jomi aophongpü 
phaüyemi hahhen. Hapa keiha ammi ammei nyalingngupai kah hatü olive 
püthü kao düktuh.  

12Nyih vok ammei dou dükhahtuh, shejao nyih nyetpabü kü ammei mohoh 
hatü gadu ngü leihen, hatü am shemei bühpü aa hatü benhapa nyiumeihen 
shingvaishi dou nedüki nyiumeihütuh.  
13Ngei am kü epü lemphüli kenhingei bangtuh. Ammi lebü kahvang kü 
tephop; ammei ju kübü ha jung epü tedanhü.  

Mo Longpü Jem 

14Vangbong kü jempa ammi ngei kü dhüm shuoh-ei mo mohen. 
15Ngei am kü epükei am Ijip tuhtü daipü Abib len kü daw neshihpü aan mo 
motuh; mehenangkü nyih nyet mongkü ammi daw neshihpü aan mo hahtuh. 
Ngei touei moila neshiüi üpaiyao lakkong tepeikei.  
16Ammei kah kü sheipü shongpü betjük vetei ammi Hatvet Mo motuh. Ammi 
kah kü sheipü betjük thailangkempheikü vangbong dohpülei Bang Mo motuh.  
17Vangbong kü jempa am bahathü kemei ngei, Shembüpa Kahvang touei 
khümhen peikei.  
18Ammi ngei kü jakpü moila shuohshingkü daw shihpü meheyao omshi 
teshuoh; nevaijü mo hepak kü ngei kü shuohpü cheü meheyao nepphei 
thahshi aoei tetuh.  
19Shembüpa, ammei Kahvangei shemei ammei lak kübü vampü shongpü 
betjük meipü moila deikei. Ammi mi nevaijü yum cheha chenyülei amma mü 
techeü.  

Kananei Shühen Shingvaishi Lahpü hatü Shahkung 

20Ngei am shingvaishi tempü shingei müei daishingkü lemei am yomhen 
shingvaishi ngei am shekü vangsho phongshan hük shomphahen.  
21Ammi kenhingei büpai epü kü bangtuh; ammi büpa khüei teyaong; 
mehenangkü “Ngelei Men” büpa kü nyupü nangkü büpai henüng keipü mang 
netükphahen.  
22Shejao büpai epü kü ammi kenhingei bangjema, hatü ngei epü dükjema, 
ammei vepathü kü ngei vepa vaihen, hatü ngei ammei vepa khüei hokhen.  

23Ngelei phongshani am sheshongkahen, hatü am Amor, Hit, Pirizz, Kanan, 
Hiv, hatü Jebus amei kahdokei müei leihen, hatü ngei jom mahtükhen,  
24ammi jomei kahvang kü aümei shaei nekhümhen nevaijü jomei dükhiling 
kü nemühen, shejao ammi jomei daülangpü shemnyüthü khih mü benei 
mangtüktuh.  
25Ammi Shembüpa, ammei Kahvang kü khümhen, hatü ngei am kü hahying 
yungying moihimanphahen, hatü ngei am toueipü dinlem peü 
yahlangphahen. 
26Ammei kahdokei nyüha üpa kao hapeü iy mü nelüdaihen nevaijü nyülan 
nechongkahen; ngei am yangnyu shoshoshi tuhhen.  
27Ngei am shekü ngelei nyemshaobü shomhen, hatü am khüei yaongpü jatli 
pongnepaütei-i leihühen, hatü ngei ammei vepathü am kü nyemei jomei dok 
lephühen.  
28Am she kübü Hiv, Kanan hatü Hit am changtükhen shingvaishi ngei am 
shekü nyahlang shomhen.  
29Kahdok lavüngtoiyei hatü am kü kethen phaüyem longi laungdaimangkü 
am shekü vangbong hük kü payü ngei jom nechangtükhen.  
30Am nanglak daei kahdok mangkhüamlang thahshi ngei am she kübü jom 
maani maani shei changtükhen.  
31Ngei ammei viong Hakla Yungching kübü Philistia Yungching thahshi, hatü 
yingnyü kübü Euphrates yungyen thahshi linghen; mehenangkü ngei kahdok 
kü nyupüthü ammei lak kü lanei shuohhen, hatü am theetei heihyaki jom 
changtükhen.  
32Ammi jom hatü jomei kahvang mü vangpüshuwpü meheyao nelinghen.  
33Jom ammei kahdokei te-ang, hei nevaijema jomi ngei khüei am mang 
thahhühen; mehenangkü jomei kahvang kü khümpeyü am shingvaishi 
neyangaokhen aethitai vaikahen.  

Mülangpü 24 

Vangpüshuwpü Lingei Tempü 

1Hahepak kü büpai Mosa kü, “Shembüpa touei kahshangei nüng mü Aaron, 
Nadab hatü Abihu hatü Israel am behethü pejempüan aongkei. Am maani 
tailuei aümei khümtuh,  
2shejao Mosa mon Shembüpayopailei heihhen, lebüthüi yopailei neheihhen; 
hatü büpa mü nanglakthü kahshangei dangkao te-aong” shei eteke.  
3Mechem Mosa leiyei Shembüpalei shah hatü shahkungnyüthü ejapa, jom 
peüi ngeü hük mü vamei, “Shembüpai epü lemphüli hami dükhen” shei 
eteke.  
4Mosai Shembüpai epü nyangteke. Büpa nepnüng dhomi lomi paoei 
kahshanglalei moidü hük ling hatü Israel am phang anpünyi shing yaong 
anpünyi haongteke.  
5Hahepak kü büpai Israel am nethethü shom, hatü jomi mohoh chebaongha 
yah-ei Shembüpa kü mongjempü moila jakei shuoh.  
6Mosai iy hükkei shing yah-ei chilimji kü shih, hatü hükkei shing yah-ei 
moidü kü haiteke,  
7hatü büpai vangpüshuwpü laitap yah-ei nanglakthüi danshi ie, hatü jomi, 
“Shembüpai epü peü hami dükhen, hatü hami ven banghen” shei e.  
8Hahepak kü Mosai chilimji kü iy shihtü nanglakthü kü haitü eteke, “Ha 
shahthü aimü Shembüpai am mü lingpü vangpüshuwpü iy kü veituh.”  
9Mosa hi Aaron, Nadab hi Abihu hatü Israel am behethü jom pejempüan,  
10kahshangei aong, hatü jomi Israel amei Kahvang eeteke. Büpalei la phangkü 
veiheni Sapphir yaongi shaokpükei, hatü phumshang keiha thüngshingi 
nyuteke.  
11Kahvangi Israel nanglak mübüthü kü lak neshih; jomi Kahvang ee, hatü jom 
hahyingteke.  

Mosa Sinai Kahshangei 

12Shembüpai Mosa kü, “Ngei touei kahshangei aongkei, hatü hamü dantuh; 
hatü ngei nanglakthü kü noteihen shingvaishi nyangpü shahkungnyü kemei 
kohshi yaongshung nyi yahphahen” shei e. 
13Hanangkü Mosai büpalei sheühbü Joshua mü layaong, hatü Kahvangei 
kahshangei Mosa aongteke.  
14Mosai mübüthü kü, “Henji mangleikei thahshi am hamü danei chongkei; 
mehenangkü Aaron hi Hur nyi am mü tuhphünyeih; lemhük kei am 
nedanteipü vamjema jijinyi kü eyeishuoh” shei ephongteke.  
15Mosa Sinai Kahshangei aongdai, hatü phumi kahshang jümlang. 
16Shembüpa müknyinshekhang Sinai Kahshangei yiü, hatü phumi kahshang 
nyih vok thahshi jümlang; nyih nyetpabü kü Shembüpai phum leipü Mosa kü 
nyükteke.  
17Israel am shingvaishi Shembüpalei müknyinshekhang bahpü aw hük leshi 
kahshangei nyuteke.  
18Mosai phum yingkü shüei kahshangei aong; halei büpa nyih pinyi ya pinyi 
nyuteke.  

Mülangpü 25 

Ashakshem Shing Moila 

1Shembüpai Mosa kü eteke,  
2Ngei kü moila koei peikei shei Israel am kü eyeishuoh. Shennyak üami 
mongkü shuohhen monghumnya, nüngi ngei shing ha thaituh.  
3Nüngi jom leipü ha moilathü yahtuh: hon, ngin, hatü melangnyiam,  
4thüngshingpü, manghshempü hatü iyshüm kei hakpü ashak hatü nyemin 
ashak, yumha mum,  
5hakpüh-i lingtükpü mishuw, meipü phaishuw, akacia pü;  
6aw jakhen awyung, nyiohen shingvaishi mainga hatü vong meipü ayingshü;  
7ngongchongei ow kü hatü jaküpnyiam kü shihhen onyx yaong,  

8hathü yah-ei ngei jom mü nyuhen shingvaishi daülangpü shing hük lingshih.  
9Ngei mekei am kü ashakshem hatü haleipü douhinang nangkü hupa, hapakei 
vehen vongbong.  
10Jomi akacia pü yah-ei pela hük yangkü meter 110 ba kü meter 66 hatü 
shaopü kü meter 66 shei linghütuh.  
11Ha kü shakhimong kü honi shaokhütuh hatü hapa kaong shonei honi 
ngeihhütuh.  
12Hon yah-ei bakshang ali lingtuh hatü hapalei la ali kü nyeanei hük lemei 
bakshang nyi, phihük lemei bakshang nyi shei lingtuh.  
13Akacia pü yah-ei hapa paihen kenh nyi lingtuh hatü ha honi jümtüktuh,  
14hatü hapa pela dangpong kübü hon bakshang kü shütuh.  
15Hapa kenh pela leipü bakshang kü hüshi tuhtuh shejao laüh-ei teyah.  
16Ammi hapa pela kü ngei am kü yahphahen shahkungnyü yaongshung 
hütuh.  
17Daülangpü honi mon shaküp hük yangkü meter 110 hatü ba kü meter 66 
shei lingtuh.  
18Hapa shaküp jungpongei kaoklaki dhüngei meishi shükei honi cherubim nyi 
lingtuh.  
19Dangpong dohpü philei cherub hükbaong shaküp mü phaakei lingtuh.  
20Hapa cherubim nyi yang paanei shanglemei anpai shaküp kü bhüshi 
lingtuh. Ha cherubim nyi dhe dhe khangteiyei shaküp kü thaungei veishi 
lingtuh.  
21Ammi hapa shaküp pela shangkü küptuh; hatü hapa pela mongei ngei am 
kü shuohhen vangpüshuwpü yaongshung hütuh.  
22Halei ngei am mü pongteihen, hatü shaküp shangkü cherubim nyi aa kü 
Israel nanglakthü shingvaishi ngei ngelei shahkungnyü yahphahen.  

Moila Aan Haühen Haüdü 

23Akacia pü yah-ei yangkü meter 88, ba kü meter 44 hatü shaopü kü meter 66 
shei haüdü hük lingtuh.  
24Hapayü honi shaoktuh hatü kaong kü honi shinei shihtuh.  
25Ammi ba kü millimeter 75 hapa shonei kharila hük lingtuh, hatü hapa 
shinei honi shaokei lingtuh.  
26Ammi hapa kü bakshang ali lingtuh, hatü vaungjung ali kübü la kü shentuh. 
27Haüdü paihen kenh shüpü bakshangü kharila yopailei shihtuh. 
28Ammi kenh-ü akacia pü yah-ei lingtuh, hatü hapa honi shaokei lingtuh hatü 
haüdü-ü hathü mü koei daihen.  
29Daülangpü hon yah-ei ayingshü jakhen shingvaishi nükshungthü hatü yiü 
moila shihhen pati, yiüdük, hatü chilimji lingtuh.  
30Hapa haüdü-ü Vangpüshuwpü Pela touei haütuh, hatü hapa haüdü kü 
düngei ngei kü moilapü aan shih-ei tuhtuh.  

Awshong 

31Hon monhai awshong hük lingtuh. Hapa awshongei shaong hatü awshong 
bümnyü-ü kaoklaki dhüngei shükei lingtuh; hapalei patithü, chüjümlak, hatü 
chübong hatü chüyei peü hapa mü büm hük mon vaishi lingtuh.  
32Hapayü awdük shemshing bümnyü kü kao vok dangpongei jem baong; hük 
lemei jem, phihük lemei jem shei phaakei lingtuh.  
33Kao vokphen kü almond chübong kei, hapa mü chüjümlak, hatü chübong 
shih-ei lingtuh.  
34Awdük shemshing bümnyü kü almond chübong kei ali chüjümlak, hatü 
chübonglak kohshi lingtuh.  
35Kao jem jem ieyei kü hapa phangei chübonglak hükbaong shihtuh.  
36Chüthü, awdük shemshing kao phaakpüthü hatü awdük shemshingthüyü 
laolao nevai, shejao hon yah-ei büm hük vaishi shükei lingtuh.  
37Awdük shemshing kü awjük nyet lingtuh hatü hapa shinpü kü vangngai 
shuohhen shingvaishi aw bahtü shemtuh.  

38Hapalei awdük phita, nükshungü honi mon lingtuh.  
39Awdük shemshing hatü hapalei douhinang linghen shingvaishi hon dok 
hapüanpünga yah-ei lingtuh. 
40Ngei am kü kahshangei hapa mekei linghen hupa, hapakei linghen kentuh.  

Mülangpü 26 

Ashakshem 

1Ammi ashakshem hük vetuh hatü mongei haenpü nyemin ashak pha an 
thüngshingpü ow, manghshempü ow, hakla ow shihtü dakpü, ha kü cherubim 
lajei hoitü lingtuh.  
2Hapa haenpü ashakthü yangkü meter anpünyi, ba kü meter nyi; hatü hapa 
ashakthü kemei bahiyang hükkeikei nyuhen vongbong.  
3Ashak pha nga chem kü hapteiyei thüngtuh, hatü hapakei lebü pha nga-ao 
hapteiyei thüngtuh.  
4Ashak thüngla yah-ei pha nga pha nga hapteiyei nyiphen kü haoleipü ashak 
kü vülok shihtuh.  
5Shongpü ashak pha nga hapteipü shongpüpa pha kü vülok pinyipüan 
shihtuh; hapakei ashak pha nga hapteipü nyipabü dohpü ashak kao jiüteiyei 
vülok pinyipüan shihtuh.  
6Ashak pha nyiphen chemi shenteihühen shingvaishi hon bakshang pinyipüan 
shihtuh.  
7Yum mum yah-ei lingpü ashak pha anpühük ashakshem shangkü jümhen 
lingtuh.  
8Haenhen ashak ieyei kü yang kü meter anpüjem, ba kü meter nyi shei aihük 
mü ashak pha anpühük lingtuh.  
9Ashak pha nga yah-ei chemi shepei thüngtuh, hatü aopü vokao hapakei 
thüngtuh, hatü vokpabü ashaki ashakshem shemshe philei nyi vaishi abtuh. 
10Ashak pha nga hapteipü dohpü ashakjung kü vülok pinyipüan, hatü 
nyipabülei ashakjung kao vülok pinyipüan shihtuh.  

11Melangnyiami nyiamkam pinyipüan lingtuh, hatü ashak pha hük kei leihen 
shingvaishi hapa vülem kü shütü loktuh.  
12Ashak hükkei shing aopeyü ashakshem ngaümpheilei shüei shantuh.  
13Dangpongei centimeter pinyipüan baong aopeyü hapa ashakshem kü 
jümhen shingvaishi dangpongei sheüei shantuh.  
14Ashakshem kü jümhen shingvaishi mishuw hakpüh-i lingtükpü hük hatü ha 
shangkü jümhen meipü phaishuw hük lingtuh.  
15Ashakshem vehen akacia pü yah-ei haongei shem yeütuh.  
16Hapa pü yangkü meter 4, hatü ba kü centimeter 66 yahtuh.  
17Pü jung nyiphen ai jiüei hapteihen shingvaishi püju kahtüktuh; hapakei 
ashakshem vehen pü kemei lingtuh.  
18Heong lemei shihhen pü kukha lingtuh,  
19hatü ngini ha kü lebenüng pinyi lingtuh; shongpü pü jung dangpongei 
hükbaong lehen, hatü hükpa pü jung dangpongei hükbaong lehen.  
20Ashakshem heshü lemei shihhen pü kukha lingtuh,  
21hatü pü jung ieyei kü phangei lehen ngin pinyi lingtuh,  
22hatü heshüphi lemei ashakshem kü shihhen vok lingtuh,  
23hatü ashakshem shouk philei shihhen pü nyi yahtuh.  
24Ha shoukei shihpü püyü chongei laolao nyuhen, shejao shangeiyü bakshang 
hük kü khaaiteiyei nyiphen aihük mü linghen; hapakei shouk nyi vamhühen 
vongbong.  
25Hanangkü halei pü shet nyuhen, hatü pü ieyei kü phangei lehen ngin 
anpüvok nyuhen.  
26Akacia pü yah-ei pü hi pü aiteiyei anpünga lingtuh, ngayü ashakshem hük 
lemei,  
27pü ngayü hükpa lemei, hatü ngayü ngaümphei lemei heshüphi kü shihhen 
lingtuh,  

28hatü jiam kübü püyü hükkeishing noei antü jung hük kübü jung hük 
dohpüphi thahshi vaihen vongbong. 
29Püthü kü honi jümtuh hatü lebü püthü yephen shingvaishi honi bakshang 
lingtuh, hatü aiteipü pü kao honi jümhütuh.  
30Kahshangei ngei am kü huphopü küpjan aimü ammi ashakshem vetuh.  
31Ammi nyemin ashak thüngla ow, manghshempü ow, hatü iyshüm kei hakpü 
ow kohpü ashak hük lingtuh, hatü hapa kü lahhinei dükaokhen shennyak 
hüki cherubim hiuei shihtuh.  
32Hapayü honi jümtüktü, honi bakshang lingtü ngin ali yah-ei phangei leshi 
nyupü akacia püi lingpü shemnyü ali kü sheüeishuoh.  
33Ashakshem mongei ashakü bakshang kü shenei tuhtuh, hatü hapa ashak 
mongei Vangpüshuwpü Pela shüei tuhtuh, hatü hapa ashaki am shingvaishi 
Daülangpü Shing hatü Nyeinya Daülangpü Shing baong hanphahen. 
34Vangpüshuwpü Pela kü shaküp küptuh.  
35Nyeinya Daülangpü Shing shelei apshaphi kü haüdü hük haütuh, hatü 
pehephi kü awdük shemshing hük haütuh.  
36Ashakshem kü shaden shühen lemei thüngla ow, manghshempü ow, hatü 
iyshüm kei hakpü nyemin ashak kü hiuei ow shihtü ashak hük lingtuh.  
37Hapa ashak sheühen shingvaishi akacia pü nga yah-ei honi jümei honi 
bakshang shihtü lingtuh; hathü shemnyü kü phangei lehen melangnyiam nga 
lingtuh.  

Mülangpü 27 

Moidü 

1Akacia pü yah-ei ammi moidü hük yangkü meter 2.2 hatü ba kü meter 2.2, 
hatü shaopü kü meter 1.3 lingtuh.  
2Ammi hapa vaungjung ali kü vaung lingtuh, hatü vaungü hapa kübü-üng 
phaakei linghen vongbong, hatü hapa kü melangnyiami jümtuh.  

3Depla thaiyei shihteihen dükthü, nyüphokshung, chilimji, haolak hatü ajap 
lingtuh; ammi nükdük haodük kemei melangnyiami lingtuh.  
4Melangnyiami lüng hük lingtuh, hatü ha kü lütü paihen shingvaishi 
melangnyiami vaungjung ali kü bakshang lingtuh.  
5Hapa moidü hükkeishing shang lemei aonghen mü hapa nyiamlüng kharila 
phangei shütuh.  
6Akacia pü yah-ei moidü paihen lüng lingtuh, hatü ha kü melangnyiami 
jümtuh, 
7hatü mechem paihenshang moidü dangpongei lüng nyuhen shingvaishi 
bakshang kü lüng lüei shüshihtuh.  
8Ammi moidüyü taukta yah-ei sha kohshi lingtuh; kahshangei ngei am kü 
hupü aimü jiüshi lingtuh.  

Ashakshem Chingshe 

9Ami ashakshem kü chingshe bantuh. Pehephi chingshe lemei nyemin ashak 
nyiükei lingpü meter 44 lushi lingtuh;  
10Hapalei shemnyü kukha, hatü ha phangei lehen pülu-ü melangnyiami 
lingtuh, shejao shemnyü kübü bakshang hatü ha yepei shahenü ngini lingtuh.  
11Hapa keiha apshaphi lemeiyao lingtuh.  
12Heshüphi chingshe kao ashak meter 22 shüei shantuh, hatü shemnyü an 
hatü ha kü lehen an lingtuh. 
13Heongphi chingshe ba kü meter 22 lingtuh.  
14Hük lemei ashak meter 6.6 sheüei shanshihtuh, hatü shemnyü jem mü 
phangei lehen jem lingtuh.  
15Hükpa lemeiyao ashak meter 6.6 sheüei shanshihtuh, hatü shemnyü jem mü 
phangei lehen jem lingtuh.  
16Hapa chingshe shaden kü thüngla, manghshempü hatü iyshüm kei hakpü 
meishi nyiüktükpü nyemin ashak meter 9 lushi shihtuh; hapa kü shemnyü ali 
hatü ha kü phangei lehen ali lingtuh.  

17Chingshe shinpülei haongpü shemnyüthü kü ngini hatü hathü kü phangei 
lehenü melangnyiami lingtuh. 
18Chingshe yangkü meter 44, ba kü meter 22, hatü shaopü kü meter 2.2, ha kü 
nyiüktükpü nyemin ashak hatü ha phangkü lehen melangnyiami lingtuh.  
19Ashakshemei noteihen dükhi-üm kemei, halei haonghen hatü chingshelei 
haonghen peü melangnyiami lingtuh.  

Awshong kü Mainga 

20Nedoh-i aw bah-ei nyuhen shingvaishi Israel am kü peü mü meipü mainga 
yah-ei peikahen ngeükhüam shuohtuh.  
21Ashakshemei Aaron hatü chehathüi Vangpüshuwpü Pela touei haenpü 
ashak haolei om kübü dhom thahshi aw jakei tuhhen. Hapayü Israel ami 
hüdenhalenshi noteihen ngeükhüam nyüke.  

Mülangpü 28 

Ngongpalei Owhiai 

1Israel am khong kübü ngei shing ngongdou dükhen shingvaishi anjei Aaron 
hatü chehathü Nadab, Abihu, Eleazar, hatü Ithamar hathü nyükei nüng touei 
peihütuh.  
2Anjei Aaron kü dhüm kohshi, nethe meishi eehen shingvaishi ngong-ow 
temtuh.  
3Üam kü hapa dükaokhen lahhinlangnyai hean ngei shuohtepa, hathü 
shennyak peü nüngi nyüktuh hatü Aaronei ashak thünghütuh; ngei kü 
ngongpa hük vaishi chongphohen shingvaishi ngei hathü daütükhen.  
4Jomi linghen owhiai hathü nyüke: Jaküpnyiam, lalu bhagthuh hük, doknyü 
bhagthuh hük, hiupü bhagthuh hük, shangshak hük hatü shüngshep hük shei 
lingtuh. Anjei Aaron hatü chehathüi ngei kü ngongdou dükhen shingvaishi 
jomi hathü ow linghen,  
5jomi hon, thüngla, manghshempü, iyshüm kei hakpü ashak, hatü nyemin 
ashak owhen vongbong.  

6Jomi hon, thüngla, manghshempü, iyshüm kei hakpü ashak hatü nyemin 
ashaki doknyü bhagthuh meishi hiuei ow shih-ei linghen vongbong.  
7Ha chemi khaai-aokhen shangmü dohpü jung nyi kü hapei bhagthuh dhaong 
nyi nyuhen vongbong.  
8Meishi hiuei lingpü shüngshepü doknyü bhagthuh mü shepei hon, thüngla, 
manghshempü hatü iyshüm kei hakpü ow hatü nyiükei lingpü nyemin ashak 
yahhen vongbong.  
9Onyx yaong nyi kü Jakobei chehathülei men kukei nyangtuh;  
10yaong hük kü jom vokei men, yaong hükpa kü aopü jom vokei men jom 
bühpü aimü nyangtuh.  
11Lahhinei hapa douvang yaong kukei Jakobei chehathülei men nyangaokhen 
shennyak yemtuh, hatü hapayü hon vaüptü haongtuh.  
12Israel phang anpünyi lappü huei hapa yaong nyi yah-ei doknyü bhagthuh 
kü shihtuh, hatü deih-ei danghen shingvaishi Shembüpa touei Aaroni jomei 
menthü büpalei bhagchongei shahen.  
13Ammi hon bhaok nyi lingtuh,  
14hatü vü kei lepei daülangpü hon monhai vü nyi lingtuh, hatü ha vü keipü 
honü hon bhaok nyi kü shentuh.  
15Shahphenhen shingvaishi am jaküpnyiam lahhinei lingtuh; doknyü 
bhagthuh kei hon, thüngla, manghshempü hatü iyshüm kei hakpü ashak hatü 
nyiükei lingpü nyemin ashaki lingtuh.  
16Hapayü bahiyang hükkei, hatü nyi abei yang kü lakkham hük, hatü ba kü 
lakkham hük lingtuh.  
17Hapa kü douvang yaong lüng ali shihtuh; shongpü lüng kü topaz, khrisolit, 
hatü emerald;  
18nyipabü lüng kü turquoise, sapphir hatü diamond;  
19jempabü lüng kü agate, amethist, hatü jakinth;  

20hatü alipabü lüng kü beril, onyx, hatü jasper shei shihtuh.  
21Hapa yaong anpünyi kuk ieyei kü Israel phang anpünyi lappü huhen 
shangmü Jakobei chehathülei men hükbaong kü kukei nyangtuh.  
22Jaküpnyiam shing daülangpü hon yah-ei vü kei lepei honvü lingtuh.  
23Hon yah-ei bakshang nyi lingtü jaküpnyiam dokphi vaungjung nyi kü 
shihtuh, 
24hatü hapa hon bakshang nyi kü vü kei leppü honvü shentuh.  
25Vü nyilei vüjung hon bhaok kü shentuh; hapa keiha doknyü bhagthuh 
dhaong kü shentuh.  
26Hon bakshang nyi lingtuh hatü doknyü bhagthuh phi kübü jaküpnyiam 
mongphi leipü vaungjung nyi kü shentuh.  
27Shao hon bakshang nyi lingtuh, hatü hapa doknyü bhagthuh mailem shesha 
philei ashak baong kü hatü shüngshep dok kü khaaihütuh.  
28Vü thüngla yah-ei jaküpnyiam leipü bakshangi doknyü bhagthuh leipü 
bakshang nyi shenteituh; hapai jaküpnyiam shüngshep shangkü nyuhen hatü 
hapa nedhaodaihen.  
29Mechem Aaroni Daülangpü Shingei shühen, ngei, Shembüpai düngei ngelei 
nanglakthü deihhen shingvaishi büpai hapa jaküpnyiam kü Israel am phang 
men nyangpü owhen.  
30Jaküpnyiam kü Urim hatü Thummim shihtuh; hapa keiha mechem Aaroni 
ngelei Daülangpü Shingei shühenshang, büpai ha yah-ei shühen. Hapakei 
shejüang büpaiShembüpa tou kü Israel nanglakthü shing shahphen shuoh-
aokhen.  

Ngongpalei Lebü Owhiaithü 

31Doknyü bhagthuh phangkü thuhhen bhagthuh-ü thüngla ashaki thüngtuh.  
32Hapa kü shangjing shühen sha kohshi lingtuh, hatü ha ashak kaong shonpü 
kü neshakdaihen shingvaishi meishi hoiyei lingtuh.  

33Bhagthuh jung maiphilei thüngla, manghshempü, hatü iyshüm kei hakpü 
ow yah-ei pomegranat betjük kei lingtuh; ashakjung maiphi kemei kü hon 
lüngha shinei shihtuh;  
34hon lüngha hatü pomegranat betjük keipü nyi lükteiyei bhagthuh jung 
maiphi kü shinei shihtuh.  
35Ngongdou dükshingkü Aaroni hapa owhen, hatü mechem 
büpa Shembüpa touei Daülangpü Shingei shühen, hatü vamhen, hapalei ngeü 
danhen, hatü büpa nejütükhen.  
36Daülangpü hon yah-ei ow hük lingtuh, hatü hapayü füoshang kei, 
“Shembüpa kü Daühünyeih” shei kukei nyangtuh.  
37Hatü hapa yah-ei shangshak shesha philei vü thüngla yah-ei shentuh.  
38Hapayü Aaronei shangba shangkü nyuhen, shejüang nanglakthüi moila 
koshingkü thahpü mang hanei nyulangmao Israel ami ngei kü shuohpü moila 
peü ngei, Shembüpai yahhen.  
39Meipü nyemin ashak yah-ei Aaronei bhagthuh hük, shangshak hük 
thüngtuh, hatü shüngshep hük ow meishi hoiyei shihtü lingtuh.  
40Aaronei hapeüthü shingvaishi bhagthuh, shüngshep hatü athen lingtuh; jom 
dhüm kohshi nethe meishi lingtuh.  
41Hathü owhiai anjei Aaron hatü chehathü kü oweishuoh, hatü jomi ngei kü 
ngongpathü vaishi chongphohen shingvaishi lanei shuoh-ei mainga-i nyioei 
daühütuh.  
42Jomei bümkong nehuhen shingvaishi shüng kübü lashüh thahshi nyemin 
ashaki mongei thuhhen shüngthuh thüngtuh. 
43Mechem Aaron hatü chehathüi ashakshemei shühenshang jomi hapa 
owhen, nevaijü Daülangpü Shingei chongphohen moidü yopailei peishingkü 
ha owtuh, shejüang jom kü mang nehethen hatü jom nedihen. Hapayü Aaron 
hatü büpalei hühihathü shingvaishi düngeipü shing shahkung nyukahen.  

Mülangpü 29 

Aaron hi Chehathü Ngong Vaihen Jehen Vanglem 

1Jomi ngei kü ngongdou dükhen shingvaishi jom daühen shaang nüngi ha 
düktuh. Kawhikang neshiüpü mohoh chebaongha hük hatü mi cheha nyi,  
2hatü daw neshihpü hahying, daw neshihpü aan olive mainga mü 
baünyangpü aan yahtuh. Nüngi hathüyü meipü wheat aung yah-ei lingtuh.  
3Nüngi hathüyü mühdow kü shihtü yah-ei peikei, hatü mohoh chebaongha 
hatü mi cheha nyi yah-ei peikei.  
4Aaron hatü chehathü ashakshem shadenei deituh hatü hangha lakhütuh,  
5hatü nüngi ha ngong-ow yah-ei Aaron kü hoipü bhagthuh hatü doknyü 
bhagthuh, jaküpnyiam hatü shüngshep yah-ei owhütuh. 
6Nüngi büpalei shangjing kü shangshak shakeishuoh, hatü shangshak kü 
daülangpü hon ow, “Shembüpa kü Daühünyeih” shei nyangpü khameishuoh.  
7Nüngi nyiohen mainga yahtuh, hatü ha büpalei shangjing kü langei 
thiteiphutuh.  
8Nüngi büpalei chehathü müei deiyei bhagthuh thuh-eishuoh;  
9hatü jom kü shüngshep shepeishuoh, hatü jomei shangjing kü athen 
theneishuoh. Hapa keiha nüngi Aaron hatü chehathü thiteiphuhen. Jom hatü 
jomei hühihathü thahshi denden kü jomi ngei kü ngongdou dükei 
chongphohen.  
10Nüngi mohohbaong ashakshem shemshelei deikei. Aaron hatü chehathüi 
mohoh shangjing kü laki dükhütuh,  
11hatü nüngi hapa mohoh ashakshem shadenei Shembüpa touei jütuh,  
12hatü hapa mohoh iy hanei yah-ei nüngei lakjaangi hingtü moidü leipü 
vaung kü nyioeishuoh, hatü aopü iy peü moidü tüngei langeishuoh.  
13Nüngi thenleimongphang kü jümpü cheü, hatü then kü khapü, hatü she nyi 
mü haleipü cheü peü yahtuh, hatü ngei kü jakpü moila shuohtuh. 
14Shejao nüngi mohoh phai, leihilang, shuw yah-ei baümtap haoei daiyei 
jaktuh; hapayü mang moila nyüke.  

15Nüngi mi nyi khongkü hük yahtuh, hatü Aaron hatü chehathüi mi shangjing 
kü laki dükhütuh,  
16hatü nüngi mi jütuh, hatü hapalei iy yah-ei moidü shinei shing peülei 
haiyeishuoh.  
17Hatü nüngi miyü khih mü nih-ei dehtuh, hatü thenleimongphang hatü la 
peü paütüktuh, hatü hathü shangjing mü lebü heanlemao haütuh.  
18Mi büm kemei moidü shangei jakei moila shuohtuh; hapayü Shembüpa kü 
jakpü moila nyüke; hapayü Shembüpa kü vong meipü aw kü jakpü moila 
shuohpü nyüke.  
19Nüngi hükpa mi yahtuh; Aaron hatü chehathüi mi shangjing kü jomei laki 
dükhütuh,  
20hatü nüngi mi jütuh, hatü hapalei iy hanei yah-ei Aaron hatü chehathülei 
lakdahphi dhongshü kü, hatü jomei lakdahphi lakphiennyü kü, hatü jomei 
ladahphi laphiennyü kü nyioeishuoh. Aopü iy kemei moidülei haiyeishuoh.  
21Hapheikü nüngi moidü leipü iy maani, hatü nyiohen mainga maani yah-ei 
Aaron hatü chehathülei owhiai kü haiyeishuoh; shejüang büpa hatü 
chehathülei owhiai daülangi leidaihen.  
22Nüngi hapa mi cheü, mei kübü cheü, thenleimongphang kü khapü cheü, 
then kü khapü cheü, she nyi mü haleipü cheü hatü shüngdahphi yahtuh.  
23Shembüpa touei haüpü daw neshihpü aan mühdow leipü aan hük, mainga 
kü hingpü aan hük, hatü baünyangpü aan yahtuh;  
24hatü nüngi hathü kemei yah-ei Aaron hatü chehathülei lakbha kü 
haüeishuoh, hatü jomi Shembüpa touei hayaoha moila kei shuohhütuh. 
25Hatü nüngi jomei lak leipü hapa yah-ei Shembüpa touei vong meipü 
vamhühen shingvaishi jakpü moila mü moidü shangei haütü jaktuh; 
hapayü Shembüpa kü vong meipü aw kü jakpü moila nyüke.  
26Hapa milei amma yahtuh hatü Shembüpa kü hayaoha moila kei daühütuh, 
hatü hapa phaihanü nüngei vaihen.  

27Aaron hatü chehathü daühen shingvaishi jüpü milei amma hatü shüng 
nüngi daühütuh hatü ha Aaron hatü chehathü shing tuhtuh.  
28Hapayü Aaron hatü chehathü shingvaishi düngei Israel ammei phaihan 
nyukahen. Hapayü Israel ammi Shembüpa kü jomei mongjempü moila kübü 
shuohpü nyukahen.  
29Aaronei ngong-owthü kemei büpa pheikü chehathü kü shuohhen; jom 
ngong vaihen jeshingkü hapa owhen vongbong.  
30Aaron kü jeipü büpalei cheha üpai ashakshemei Daülangpü Shingei ngei kü 
chongphohen shünya, büpai hapa ngong-ow nyih nyet owhütuh.  
31Aaron hatü chehathüi daüpü mi yah-ei Daülangpü Shingei hapa phai 
cheütuh.  
32Ashakshem shadenei Aaron hatü chehathü hapa mi phai hatü mühdow 
leipü hapa aan hahhen shuohtuh.  
33Jomei mang tükhen hatü jom daühüpü hahying jom moni hahhen, shejao 
lebü üpaiyao ha nehahhen; mehenangkü hapayü daülangpü nyüke.  
34Phai nevaijü aan nepnüng dhom thahshi nehahkemi aojema, ha aopeyü aw 
kü jaktüktuh; ha nehahhen vongbong; mehenangkü hayü daülangpü nyüke.  
35Ngei nüng kü epükei nyih nyet kü Aaron hatü chehathü daüei temtuh.  
36Nyihjeih mang tükhen shingvaishi mang moila mohohbaong hük hük 
moilatuh. Shao mang moila shuoh-ei moidüao daühütuh, hatü hapa daühen 
olive mainga-i thiteiphutuh.  
37Nyih nyet moidülei mang moila shuohtuh, hatü ha daühütuh, hatü moidü 
nyeinya daülangi leihen; moidü kü hongpü lemphüli daülangi leidaihen.  

Nyihjeih Moila 

38Hapa keiha nyihjeih ammi moidülei moilahen vongbong: Vangbong hük 
lompü mi nyi nyihjeih moilatuh.  
39Mi hük dhom mü moilahen, hatü mi hük om kü moilahen.  



202 

 

 
   Daülangpü Laihing 

© 2005, Bible Society of India. 
 

 
 

 

40Shongpü mi mü wheat aung dok hük mü olive mainga dok hük mü nyettü 
moilatuh. Yiü moila dok hük ha kü shihtuh.  
41Hükpa mi om mü moilatuh, hatü dhom mü shuohpükei wheat aung, olive 
mainga, hatü yiü moila shuohtuh. Hapayü Shembüpakü vong meipü aw kü 
jakei shuohpü moila nyüke.  
42Hapayü hüdenhalenshi hepak peü kü ashakshem shadenei hapa jakpü moila 
shuohtuh.  
43Halei ngei am mü pongteihen, hatü ngelei müknyinshekhangi hapa shing 
daülangi leihühen.  
44Ngei ashakshem hatü moidü daütükhen, Aaron hatü chehathüiyao ngei kü 
ngongpathü vaishi chongphohen shingvaishi ngei jom daütükhen.  
45Ngei Israel am khong mü nyuhen hatü ngei jomei Kahvang vaihen.  
46Ngeiyü jom mü nyuhen shingvaishi Ijip kahdok leipü jom müei 
leipü Shembüpa, jomei Kahvang shei jomi nyinghen; ngeiyü Shembüpa, jomei 
Kahvang nyüke.  

Mülangpü 30 

Ayingshü Jakpü Moidü 

1Ayingshü jakei moilahen shingvaishi akacia pü yah-ei moidü hük lingtuh.  
2Hapayü yang kü centimeter 45, ba kü centimeter 45 hatü shaopü kü 
centimeter 90 hatü hapalei vaung ha kü kohshi lingtuh. 
3Daülangpü hon yah-ei shophilei hapa shing ali peü kü shinei, hapakei vaung 
kü shihtuh, hatü hapalei kaong kü honi shinei shihtuh.  
4Ha kü hon bakshang nyi honi shaoktü kaong dangpong phangei hapa paihen 
pü shühen shingvaishi lingtuh.  
5Paihen shingvaishi akacia pü yah-ei honi jümtü lingtuh.  
6Vangpüshuwpü Pela touei haenpü ashak haolei hapa moidü haütuh; halei 
ngei am mü pongteihen.  

7Nepjeih, mechem Aaroni awdük haphen peihenshang, büpai hapa moidü 
shangkü vong meipü ayingshü jakhen.  
8Om kü mechem Aaroni awdük jakhenshang, büpai düngei Shembüpa tou kü 
hüdenhalenshi nyuhen shingvaishi ayingshü jakhen.  
9Ammi hapa moidü kü nedaüpü shie büpü nevaijü jakpü moila nevaijü 
hahying moila meheyao teshuoh, hatü hapa kü ammi yiü moila techei.  
10Vangbong kü chem Aaroni hapa moidü mang moila shuohpü yemhalei iy 
langei daühühen. Ammei hühiha den kemei hapa moila shuohpü iy yah-ei 
vangbong kü chem büpai hapa dükhen. Hapayü Shembüpa tou kü longi 
daülangpü nyuhen.  

Angei Leipü Lop 

11Hahepak kü Shembüpai Mosa kü,  
12“Mechem nüngi Israel nanglakthülei men shühen shingvaishi shangkuk 
iehenshang, shangkuk ieshingkü jom kü meheyao shanghah nepeihen 
shingvaishi peüi laophülei yangnyu lat ngei kü moilatuh” shei eteke.  
13Men shüpü peüi phopshemei dokteipü dok kü dokei Shembüpa kü 
shuohtuh.  
14Üami shangkuk iepü kü men shüei nyu, vangbong kukha hatü ha dok kübü 
peüi Shembüpa kü ha moila shuohtuh.  
15Laophülei yangnyu shingvaishi hapa moila shuohshingkü shemmeithüi 
nyeishi hatü taopathüi komshi neshuohhen.  
16Hapa lop Israel am leipü thaituh, hatü ashakshem dousho shingvaishi 
noteituh. Shembüpa tou kü hapayü Israel ami jomei yangnyu shingvaishi 
shuohpü lat shei deih-ei danghen.  

Lakhila Phuhen Chilimji 

17Shembüpai Mosa kü,  

18“Lakhila phuhen shingvaishi melangnyiami la shihtü melangnyiam chilimji 
hük nüngi shüktuh. Ashakshem hatü moidü nyi aa kü haütuh, hatü ha kü 
yung shihtuh.  
19Hapa leipü yung kü Aaron hatü chehathüi jomei lakhila phuhen.  
20Mechem Aaron hatü chehathüi ashakshemei nevaijü moidü touei aw kü 
jakei moila shuohhen shingvaishi peihenshang, jom nedihen shingvaishi jomi 
lakhila phuhen vongbong.  
21Jom nedihen shingvaishi jomi jomei lakhila phutükhen vongbong. 
Ngoikahen hühiha den kemei kü hapayü Aaron hatü chehathü shingvaishi 
noteihen shahkungnyü nyüke” shei eteke.  

Phuhen Mainga 

22Hahepak kü Shembüpai Mosa kü,  
23“Vong meipü hathü douthü yahtuh: Vong büpü myrrh meli dok vok, vong 
büpü cinnamon meli dok jem, vong büpü cane meli dok jem,  
24vong büpü cassia meli dok vok phopshemei dokteipü dok aimü, hatü olive 
mainga dok hük yahtuh. 
25Hathü yah-ei nüngi vong meipü meli phuhen shingvaishi meli lingpü ami 
lingpülei daülangi lingtuh; hapayü phuhen daülangpü mainga vaihen.  
26Hapayü ashakshem kü Vangpüshuwpü Pela,  
27haüdü hatü haleipü douthü, ayingshü jakpü moidü,  
28moila jakpü moidü hatü hapa leipü dükhi-üm hatü chilimji daühen 
shingvaishi noteituh.  
29Hathü daülangi leihen shingvaishi nüngi hathü daütüktuh, hatü lemhüki-
üng ha kü hongjema daülangi leidaihen.  
30Ngelei dousho kü ngongdou dükei chongphohen shingvaishi nüngi Aaron 
hatü chehathü thiteiphuei daütüktuh.  
31Nüngi Israel am kü, ‘Ngoikahen hühiha den kemei kü hapayü ngelei phuhen 
mainga vaihen shei eyeishuoh.’  

32Hapa jiüjiü shennyakei büm kü tephu, hatü hapa keipü aihük meli teling. 
Hapayü daülangpü, hatü hapa daülangshemsheyei ammi noteituh.  
33Üpai hapa keipü vong büpü meli linghen, hatü ngongpa nevaipü kü lebü 
mih kü nyiohenshang, hapa shennyakü laophülei nanglak khong kübü 
katitükhen” shei eteke.  

Vong Büpü Meli 

34Shembüpai Mosa kü, “Vong büpü melithü: stacte, onekha, galbanum hatü 
ayingshü hükkeikei yahtuh,  
35hatü vong büpü meli lingbüi lingpükei vong meipü meli lingtuh. Daüdaihen 
hatü daülangi leihen shingvaishi hüm shihtuh.  
36Ha hanei yah-ei khih mü ngümtuh, hatü hapa ashakshemei yah-ei peiyei 
Vangpüshuwpü Pela touei haiyeishuoh, halei ngei am mü ponghen, hatü ha 
am shingvaishi daülangpü nyukahen.  
37Ammi am shingvaishi hapa aihük mü mehe meliyao teling; 
hapayü Shembüpa tou kü daülangpü dou shei deihtuh. 
38Üpai hapa aihük mü vong meipü meli lingei noteihenshang, büpa laophülei 
nanglak khong kübü katitükhen” shei eteke.  

Mülangpü 31 

Ashakshem Vehen Mistrithü 

1Shembüpai Mosa kü,  
2“Veituh, ngei Hurlei cheha Uri, Urilei cheha Bezalel, Judah am phang kübü 
jetepih,  
3hatü büpa kü lahhinei doumük kohshi lemphü mistri dou dükhen kihikon,  
4hon, ngin hatü melangnyiam kü lahhinei dükhen,  
5yaong ai jiüshi bhaokhen, hatü pü dou dükhen hatü lemphü mistri dou yaoei 
dükhen ngei büpa kü Kahvang laangha mahütepih.  

6Shao ngei Dan am phang kübü Ahisamakhei cheha Oholiab-ao büpa mü 
sheühteihen jetepih. Ngei nüng kü epü lemphüli meishi linghen shingvaishi 
ngei jom kü lahhinlangnyai kon shuohtepih.  
7Ashakshem, Vangpüshuwpü Pela, ha shangkü shaküp kohtü hatü haleipü 
douhinang peü omshi,  
8haüdü hatü haleipü dükhiümthü, hatü hon awshong hatü haleipü 
douhinangthü, ayingshü jakpü moidü,  
9hatü jakpü moila jakteipü moidü, hatü haleipü dükhi-üm hatü la kohpü 
chilimji,  
10hatü meishi dakpü ashak, Aaron hatü chehathüi ngei kü ngongdou 
dükshingkü owhen daülangpü owhiai,  
11hatü phuhen mainga hatü Daülangpü Shing shingvaishi vong meipü meli 
peü linghen lahhinlangnyai kon peü mistrithü kü shuohtepih.”  

Sabbath Shahkungnyü 

12Shembüpai Mosa kü,  
13“Nüngi Israel am kü etuh, ‘Ammi Sabbath themtuh; mehenangkü hapayü 
ngei, Shembüpai am daüeilangei leihüpeih shei ngoikahen denshemthü peü 
kü nyinghen shingvaishi ngei hatü am aa kü nyangeihepü hük nyüke.  
14Ammi Sabbath themtuh; mehenangkü hapayü am shingvaishi daülangpü 
nyüke; üami ha sheihtükhenshang jütükhen; üami hapa nyih mangei dou 
dükhenshang, laophülei nanglak khong kübü katitükhen.  
15Nyih vok ammi dou dükhen, shejao nyih nyetpabü-ü Shembüpa kü 
daülangshemsheyei themhen Sabbath nyih nyüke; üpai ha Sabbath thempü 
nyih dou dükhenshang jütükhen.  
16Hanangkü Israel am peüi ngoikahen denshem peü shingvaishi 
nedohnetenpü shahkungnyü shei hapa Sabbath themtuh.  

17Mehenangkü hapayü ngei hatü Israel am aa kü denshing nyangeihepü hük 
nyukahen; mehenangkü nyih vok kü Shembüpai vangsho hatü kahdoknyü 
lingteke, hatü nyih nyetpabü kü dou nedüki nyiumeiteke.’ ”  
18Mechem Kahvangi Sinai Kahshangei Mosa mü shah eteiyei tempa, büpai 
büpa kü Kahvangei lakjaangi shüngei nyangpü Shahkungnyü Yaongshung nyi 
shuohteke.  

Mülangpü 32 

Honi Lingpü Mohoh Cheha 

1Mechem nanglakthüi Mosa kahshang leipü nelei-i longi pheidaiteke shei 
veiaokpa, jomi Aaron shonei thaiyei büpa kü, “Ham Ijip leipü müei daipü 
hapa Mosa naühayü mehe heühahpa nenyingang. Peikei, ham kü lem 
müphahen shingvaishi kahvang hük lingshih” shei eteke.  
2Aaroni jomphong kü, “Ammei nyühathü, ammei yeshangthü hatü 
yiükhathülei dhaongei chüpü hon dhaongchüthü peü ngei touei yah-ei 
peikei” shei e.  
3Hanangkü nanglakthü peüi jomei hon dhaongchü bhüh-ei Aaron touei yah-ei 
pei.  
4Jomi yahshuohpü hon peü büpai yah-ei mohoh cheha kei lajei hük shükei 
ling, hatü jomi, “Oh Israel am, hapayü Ijip kahdok leipü am müei daipü 
kahvang khih” shei eteke. 
5Mechem Aaroni hapa eepa, büpai hapa touei moidü hük lingtü lenei, 
“Ngenyih-ü Shembüpa kü mo hük mohen” shei e.  
6Hanangkü nyihphei nanglakthü lomi paoei jakpü moila hatü mongjempü 
moila shuoh. Hapheikü nanglakthüi hah-ei yingei ngeteicheüei mongongteke.  
7Hahepak kü Shembüpai Mosa kü, “Nüng chem leituh! Mehenangkü nüngi 
Ijip leipü müei daipü nüngei nanglakthüi ngei khüei mang thahteke;  
8Ngei jom kü dükhen eshuohpü peü yakphongtü lembienei lüdaikemteke; 
jomi jom shingvaishi mohoh cheha lajei hük lingtü ha kü khümei jakpü moila 

shuoh-ei, ‘Oh Israel am, hapayü am Ijip kahdok leipü müei daipü ammei 
kahvang khih’ shei enyüke” shei eteke. 
9Shembüpai Mosa kü, “Ngei hapa nanglakthüyü longi mong vaanshi eenyüke.  
10Shaang ngei ngelei mongshih vamhen hatü jom mahtükkemhen. Ngei nüng 
kübü jat longpü hük linghen” shei eteke.  
11Shejao Mosai Shembüpa, büpalei Kahvang kü khümei eteke, “OhShembüpa, 
nüngei laklu wong longpai Ijip kahdok leipü nüngi müei leipü nüngei 
nanglakthü khüei mehekei mongshih vamnya?  
12Mehekei Ijip ami, ‘Jomü kahshangei jütükkemhen, hatü kahdok shak kübü 
li hümtükhen nangkü nemeipü küpjani müei deipeih’ shei ehühenang? Nüng 
mongshih anpü kübü, hatü nüngei nanglakthü kü shanghah koei peihen 
nyupü kübü mong leituh.  
13Nüng chongphopü Abraham, Isak hatü Jakob hathü kü mekei nüngi lah-ei, 
‘Ngei ammei hühihathü vangsho lithilen kei dahühen, hatü ngei lahpü 
kahdok peü ammei hühihathü kü shuohhen hatü jomi denden kü hapa jomei 
mükjüp vaihen shei epü deih-ei dangtuh’ ” shei eteke.  
14Hahepak küShembüpai laophülei nanglakthü kü koei peihen shei tempü 
shanghah neshuohhen mong leiteke.  
15Hahepak kü Mosai kahshang leipü Shahkungnyü Yaongshung nyi dangpong 
phenkü nyangtükpü noei leiteke.  
16Hapa yaongshungü Kahvangi lingpü nyuteke, hatü laknyangü Kahvangei 
laknyang yaong kukei nyangpü nyuteke.  
17Mechem Joshua-i nanglakthüi leneiwongpü danpa, büpai Mosa kü, 
“Baümtapei vehok ngeü dannyüke” shei e. 
18Shejao Mosai eteke: “Hapayü hok neüpü ngeü nevai, nevaijü mahngeü 
nevai; Hapayü ngei danpülei lokei haiyei mongongmonglepü ngeü khih.”  

19Mechem Mosa baümtap yopailei ngoipa, büpai mohoh cheha lingtü oeihoei 
phaukteipü eeyei büpa longi mongshih, hatü hapa Shahkungnyü Yaongshung 
noei kahshanglalei shüktü khih mü nihtük, 
20hatü jomi linghahpü mohoh cheha yah-ei büpai aw kü jaktük, hatü khih mü 
ngümtü yungei haitük, hatü Israel am kü ha yingshuohteke.  
21Mosai Aaron kü, “Nüngi hathü nanglakthü hajükjük longpü mang thahhen 
mü jomi nüng kü mehe lingphopa?” shei e.  
22Aaroni, “Nüngi ngei kü ahshi mong teshihkei. Hathü nanglakthüi mang dou 
dükhen monghumpü nüngi nyingdaiphei.  
23Jomi ngei kü, ‘Ham Ijip kahdok leipü müei daipü Mosa naühayü mehe 
ponghahpa, nenyingang; ham kü lem müphahen shingvaishi kahvang hük 
lingshih’ shei ephopeih.” 
24Hanangkü ngei jom kü, “Üam üami hon angpa ha ngei kü yahshih shei 
eshuohpeih. Jomi ngei kü hon yahpha-i aw kü jakshuohjü hapai mohoh 
cheha leiyei vamküpeih” shei e.  
25Aaroni nanglakthü ungei neaoki mangtükpü khih shei Mosai eeaokteke, 
hatü jomi vepathü tou kü mihnyiyangnyai leihüteke. 
26Hanangkü Mosai baümtap shadenei yaongtü, “Shembüpa philei üpa nyüpa, 
ngei touei heihkei” shei e. Hahepak kü Levi am peü büpa shonei thaijateke.  
27Büpai jom kü, “Shembüpa, Israel amei Kahvangi, ‘Shennyak peüi laophü 
laophülei yanlu laaptuh, hatü baümtapthü shaden hük kübü hük thahshi 
changteiyei am peüi laophülei jeihinaü, laophülei küphü hatü laophülei 
chingyow jütuh’ shei enyüke” shei eteke.  
28Mosai eshuohpükei Levi ami dük, hatü ha nyih shennyak haja jem jüteke.  
29Mosai, “Shinnyih, ammi laophülei hapeüthü hatü jeihinaüthü 
jüpai Shembüpalei dousho shingvaishi am jeteke, hatü shinnyih büpai am kü 
moihimanteke” shei e.  

30Nyihphei Mosai nanglakthü kü, “Ammi nyembenüng mang longpü 
thahteke. Shejao shaang ngei kahshangei Shembüpa touei aonghen; üpai 
nying, ammei mang tükeishuoh shei eshuohhen” shei e. 
31Hanangkü Mosai Shembüpa touei nyokei leiyei, “Oh hapa nanglakthüi 
mang longpü thahteke! Jomi jom shingvaishi honi kahvang lingteke.  
32Shejao shaang nüngi jomei mang tükjema– shejao hapakei nevaijema, nüngi 
nyangpü laitap kübü ngelei men thittüktuh” shei e. 
33Shembüpai Mosa kü, “Üami ngei khüei mang thahpa, ngei jomei men 
thittükhen.  
34Shaang, nüng leituh, hatü ngei nüng kü epü shingei nanglakthü müei 
daituh, hatü ngelei vangsho phongshan am shekü shongkahen. Shejoongpa, 
mechem hepak ngoihenshang ngei khüei mang thahpüthü jomei mang 
nangkü hanghihühen” shei eteke.  
35Aaroni mohoh cheha lingei jomi ha kü khümpü nangkü Shembüpai 
nanglakthü kü cham shomei hanghihüteke.  

Mülangpü 33 

Shembüpai Israel am kü Sinai Kahshang Leipü Daihen Epü 

1Shembüpai Mosa kü, “Nüng hatü nüngi Ijip leipü müei daipü nanglakthü peü 
hapa shing tuhphongtuh, hatü layaongei ngei Abraham, Isak, hatü Jakob kü, 
‘Ammei hühihathü kü shuohhen’ shei lahpü kahdokei daituh.  
2Ngei am shekü vangsho phongshan hük shomhen hatü Kanan am, Amor am, 
Hit am, Perizz am, Hiv am, hatü Jebus am peü changtükhen.  
3Amma hatü nyahjiü yenpü kahdokei daituh; shejao ngei am mü nedaikahen, 
hei nevaijema ngei lem jiamei am mahtükhen hih; mehenangkü amphongü 
mong vaanpü nanglakthü khih” shei eshuohteke.  
4Mechem nanglakthüi hapa shahwong epü danpa, üpaiyao owhiai ne-owi 
thepteke.  

5Mehenangkü Shembüpai Mosa kü, “Amphongü mong vaanpü nanglakthü 
khih. Kansho hük dangkao ngei am mü daijema, ngei am jütükkemhen khih. 
Shaang ammei owhiai nyiuktüktuh, hatü ngei am kü mehe dükhen ngei 
baong hanpü yahhen shei eyeishuoh” shei eteke.  
6Hanangkü Israel ami Sinai Kahshang hompheikü jomei owhiai nyiuktük.  

Ashakshem 

7Shaang Mosai düngei vaishi baümtap shelei baümtap kübü kanja yanei 
ashakshem vehamteke; büpai hapa kü thaishing ashakshem shei men, hatü 
shennyak hanei-i Shembüpa mü shah eteihüjema halei peihamteke.  
8Mechem Mosa hapa ashakshemei peihenshang, büpai hapa ashakshem 
mongei mangshüdai thahshi nanglakthüi laophü laophülei ashakshem shelei 
yaongshi veihamteke.  
9Mechem Mosa ashakshem mongei shüdaihenshang phum shemnyü yiüei 
ashakshem shadenei yaonghamteke, hatü Shembüpai Mosa mü etei.  
10Mechem nanglakthü ashakshem shadenei phum shemnyü yiüei yaongpü 
eehenshang, nanglakthü peü aümei shaei laophü laophülei ashakshem 
shatüngei khümhamteke.  
11Küphü hüki hük mü eteipükei Shembüpai Mosa mü dhe dhe gongei etei. 
Hapheikü büpa baümtapei leihamteke; shejao büpa mü sheühteipü nethepa, 
Nunei cheha Joshua ashakshem leipü mechemao nelüdai.  

Mosa hatü Shembüpalei Müknyinshekhang 

12Mosai Shembüpa kü, “Veituh, nüngi ngei kü, ‘Ha nanglakthü müei daituh’ 
shei ephüteke, shejao nüngi üpa ngei mü shomhen nüngi ngei kü nenyinghü. 
‘Nüngi ngei meishi nyingnyüpeih hatü ngei kü monghahnyeih’ shei eteke.  
13Shaang nüngi ngei kü monghahjema, nüngei lemthü ngei kü nyuhshih; 
shejüang ngei nüng chongphohen hatü nedoh-i ngei nüng monghahhühen. 
Hapa jatliyü nüngei nanglakthü shei deihtuh” shei eteke.  
14Shembüpai, “Ngei am mü omshi daihen hatü ngei am kü aokpü shuohhen” 
shei eteke.  

15Mosai büpa kü, “Nüng ham mü omshi nedaihen vaijema, nüngi ham hatou 
kübü müei tedai.  
16Nüng ham mü omshi nedaipü thahshi ngei hatü nüngei nanglakthü kü 
nüngi monghahnyüke shei mekei nyinghen? Hapakei vaijü mon kahdok shak 
kübü hangkuli mü ngei hatü nüngei nanglakthüyü hayaoha khih shei 
nyingaokhen” shei eteke.  
17Shembüpai Mosa kü, “Nüngi phepükei ngei dükhen; mehenangkü ngei nüng 
kü monghahnyeih hatü ngei nüngei men lekei nyingnyüpeih” shei e.  
18Mosai, “Nüngei müknyinshekhang ngei kü hushih” shei khümei e.  
19hatü Shembüpai, “Ngei nüng touei ngei meipü peü peih-ei deiphahen, hatü 
nüng touei ngelei menü, ‘Shembüpa’ shei baonghen, hatü ngei am kü 
phahjihen hatü shinshanghen.  
20Shejao büpai, ‘Nüng kü ngelei dhe nehuphapih; mehenangkü üpaiyao ngei 
eetü yemmü nenyuaokpih’ ” shei eteke.  
21Hatü Shembüpai nedoh-i, “Veituh, ngei touei nüng yaongshang kü 
yaonghen shing hük nyüke.  
22Mechem ngelei müknyinshekhang peih-ei daihenshang ngei nüng yaong 
bhaokdaipü sha hükei tuhshah, hatü ngei peih-ei mangdai thahshi ngei nüng 
kü ngelei laki jümshah.  
23Hapheikü ngei ngelei lak nolanghen, hatü nüngi ngelei ngaümphei eehen, 
shejao ngelei dhe ne-eehen” shei eteke.  

Mülangpü 34 

Nyipabü Yaongshung Ja 

1Shembüpai Mosa kü, “Sheleipü yaongshung nyi kei nüngi yaongba nyi lokei 
yahtuh, hatü nüngi bhaotükpü sheleipü yaongshung nyi kü nyupükei ngei 
shah nyangphahen.  
2Nüngi ha nepnüng dhom mü temtuh hatü Sinai Kahshang shangtaolei ha 
ngei kü shuohhen aongkei. 

3Nüng mü üpayao müei ne-ankahen hatü kahshangei üpayao te-eehü, hatü 
hapa kahshang touei mohoh nevaijü mithüi het dangkao tehahhü” shei eteke.  
4Hanangkü Mosai sheleipü keiha yaongba nyi lokeiShembüpai büpa kü 
eshuohpükei hapa yaongba nyi kotü nepnüng dhom mü lomi Sinai 
Kahshangei aong.  
5Shembüpai phum kü yiüei büpa touei yaongtü büpalei daülangpü men, 
“Shembüpa” shei eteke. 
6Hatü Shembüpai büpa shekü, “Shembüpa, Shembüpa, phahjipü hatü 
shinshangpü Kahvang, mongshih youngmü anpü, hatü bampü hatü 
monglempü kü den ngoipü.  
7Denshem haja haja kü bampü lakshing nyupü; Mang hatü pungpü shaipü 
mang tükpü, shejao nejiüpü am kü hanghi neshuoh-i netuhpü; Büpai 
hapeüthü hatü jomei hüpeüthü kü chebü chepai thahpü mang shingvaishi 
denshem jem ali thahshi hanghihünyeih” shei lenei peiteke.  
8Mosai shülangi kahdokei aümei shatü khüm.  
9“Oh Shembüpa, nüngi ngei kü monghahjema, Shembüpa, nüng ham mü 
daikütuh shei khümnyüpeih. Hayü mong vaanpü nanglakthü vailangmao ham 
pungpü shaipü hatü hamei mang tükshih, hatü nüngei mükjüp yahhen 
nanglak leihüshih” shei büpai e.  

Vangpüshuwpü Ja Lingei Leipü 

10Hahepak kü Shembüpai, “Ngei am mü vangpüshuwpü hük lingnyüpeih. 
Kahdok shak kü hatü mepa jat kao chemao mangdükpü yashanyale dou hük 
ngei nüngei nanglakthü tou kü dükhen, hatü am mü chemi shennyakthü peüi 
ngei, Shembüpalei dou eehen; mehenangkü ngei am kü nyembenüng dou 
dükhen.  
11Shinnyih ngei am kü shuohpü shahkungnyü ven bangtuh. Ngei am toueipü 
Amor am, Kanan am, Hit am, Perizz am, Hiv am, hatü Jebus am 
changtükhen. 



214 

 

 
   Daülangpü Laihing 

© 2005, Bible Society of India. 
 

 
 

 

12Am daipü kahdokei nyupü shennyakthü mü meheyao vangpüshuwpü 
nelinghen lituh, hei nevaijema hapai am kü aethitai vaikahen.  
13Ammi jomei moidüthü, jomei daülangpü shemnyüthü, hatü jomei Asherah 
nyüha kahvang lajeithü nihtüktuh” shei e.  
14“Ammi lebü kahvang mehe kao tekhüm; mehenangkü Shembüpangei, 
üpalei men Mükhühpü nyüpa, hayü mükhühpü Kahvang nyüke. 
15Ammi hapa kahdok kü nyupü shennyakthü mü meheyao vangpüshuwpü 
nelinghen; mehenangkü mechem jomi jomei kahvang kü khümhen hatü ha 
kahvangthü kü jakpü moila shuohhen, jomi am kü nyükhen hatü ha kü moila 
shuohpü hahying ammi hahhen khih;  
16hatü ammei hapeüthü shingvaishi jomei yiükhathü yiük yahhen, hatü jomei 
yiükhathüi jomei kahvang kü khümpai ammei hapeüthüao jomei kahvangthü 
kü khümdaihen.”  
17Ammi nyiami kahvang lingei tekhüm.  
18Ammi daw neshihpü aan mo motuh. Ngei am kü epükei Abib len kü nyih 
nyet daw neshihpü aan hahhen; mehenangkü Abib len kü am Ijip leipü vamei 
daipeih.  
19Shongei bühpü yeshang, hatü shongei shaanpü haümyem baonghathü 
kemei ngelei.  
20Shongei shaanpü gadu chehayü mi jüei moilatü angei leituh. Hapakei angei 
neleijema, hapalei üng mangtüktuh. Shongei bühpü yeshangthüao angei 
leituh. Üpaiyao ngei touei moila neko-i lakkong tepei.  
21Nyih vok thahshi ammi dou dükhen; nyih nyetpabü kü ammi han hokpü 
hepak vaijao, hahvet hepak vaijao dou tedük.  
22Ammi shongei menpü wheat hah vetshingkü hatü betjük thaikemei bang 
aongshingkü Hahvet Mo motuh.  
23Vangbong kü jempa bahathü kemei Shembüpa Kahvang, Israel amei 
Kahvang touei khümnüng peikei.  

24Mehenangkü ngei am shekü jatthü changtükhen, hatü ammei kahmük viong 
dahühen; Shembüpa, ammei Kahvang kü khümnüng vangbong kü jempa 
daishingkü üamiyao ammei kahmük kü mük nehühhen.  
25Ammi ngei kü iy-i jakpü moila mü daw shihpü moila meheyao teshuoh, 
hatü Hompü Mo kü shuohpü moila meheyao nepnüng thahshi aoei tetuh.  
26Ammei kah kübü shongpü betjük peü mü meipüba Shembüpa, ammei 
Kahvangei shemei koei peikei. “Ammi yum cheha chenyülei amma mü 
techeü.”  
27Shembüpai Mosa kü, “Ha shahthü nyangtuh; mehenangkü ha shahthü aimü 
ngei nüng hatü Israel nanglakthü mü vangpüshuwpü lingpeih” shei eteke.  
28Mosai nehahneyingi hatouei Shembüpa mü nyih pinyi ya pinyi nyu, hatü 
büpai yaongshung kü vangpüshuwpü shahthü, Shahkungnyü An nyangteke.  

Mosalei Dhe Müknyinshi Nyapü 

29Mechem Mosai Sinai Kahshang leipü vangpüshuwpü shahkung yaongshung 
nyi notü leipa, büpai Shembüpa mü shah eteipü nangkü büpalei dhe 
müknyinshi nyapeih shei büpai nenying.  
30Mechem Aaron hatü Israel ami Mosalei dhe nyapü eepa, jomi büpa yopailei 
heihhen nyem.  
31Shejao Mosai jom kü nyük, hatü Aaron hatü Israel am mübüthü peü büpa 
touei pei, hatü Mosai jom kü eteke.  
32Hapheikü Israel am peü büpa yopailei pei, hatü Mosai büpa kü Sinai 
Kahshangei yahshuohpü shahkungnyüthü peü jom kü shuoh.  
33Mechem Mosai jom kü shah eyei kempa, büpai dhe kü ashaki jümlang.  
34Shejao mechem Mosai Shembüpa mü eteihen shingvaishi büpa touei peipa, 
büpai vamei mangdai thahshi dhe kü jümpü ashak nyiuktükteke, hatü 
mechem büpa vamei daihen, büpa kü mehe eshuohpa ha Israel am kü eteke.  
35Israel ami Mosalei dhe nyapü ee, hatü Mosai shao Shembüpa mü eteinüng 
mangdai thahshi ashaki büpalei dhe kü jümlang.  



216 

 

 
   Daülangpü Laihing 

© 2005, Bible Society of India. 
 

 
 

 

Mülangpü 35 

Sabbath Shahkungnyü 

1Mosai Israel am khong peü thaihütü jom kü, “Hathüyü Shembüpai am kü 
dükhen shingvaishi kangpü douthü nyüke” shei e.  
2Nyih vok ammi dou dükhen, shejao nyih nyetpabü kü am peü daülangpü 
Sabbath nyiumeiyei Shembüpalei men kü themhen. Üpai ha nyih dou 
dükhenshang jütükhen.  
3Sabbath nyih kü ammi shemei aw dangkao tejak.  

Ashakshem Vehen Shemdou 

4Mosai Israel am khong kempü kü, “Shembüpai ha kangnyüke” shei e:  
5Ammi mehe ang, ha kübü Shembüpa kü moila kotuh. ÜamiShembüpa kü 
mongongpü moila kohünya, hathüi hon, ngin, melangnyiam,  
6nyemin ashak, thüngla ow, manghshempü ow, mimum ashak hakla, yum 
mum,  
7mishuw hakpüh-i lingtükpü, hatü meipü phaishuw, akacia pü,  
8awdük shing awyung, nyiohen mainga hatü vong meipü meli,  
9hatü onyx yaongthü hatü bhagthuh lalu hatü jaküpnyiam kü shihhen 
douvang yaongthü moilatuh.  
10Am khongkü üami lahhinei dou dükaoknya, peiyei,  
11ashakshem hatü hapalei ashak hatü hapa kü jümpü, hapa kü khamteipü, 
hapalei shemtahng, hapalei pübhang, haleipü shemnyü, hapalei pülu;  
12pela hatü hapalei kenh, shaküp hatü haenpü ashak;  
13haüdü hatü hapalei kenh hatü hapalei douhinangthü peü hatü Kahvang kü 
moilapü aan; 
14vangngai shingvaishi awshong hatü awyung;  
15ayingshü jakhen moidü hatü hapalei kenh, nyiohen mainga hatü vong 
meipü ayingshü hatü ashakshem shaden kü haenpü ashak;  

16jakpü moila shuohhen moidü hatü hapa kü melangnyiami jümtü, hapalei 
kenh hatü haleipü douhinangthü peü, chilimji hatü ha haühen la kohtü;  
17chingshelei haenhen ashak hatü hapalei shemnyü hatü pübhang, chingshe 
leipü shaden kü haenhen ashak;  
18ashakshem hatü chingshe leipü hanhaung hatü shenhen vüthü;  
19Daülangpü Shingei chongpho shingkü owhen meishi dakpü owhiai, 
ngongpa Aaron hatü büpalei chehathüi ngongdou dükshingkü owhen 
owhiaithü Shembüpai epü peü lingtuh.  
20Hapheikü Israel am khong peü Mosa toueipü yanei lüdai,  
21hatü üami mongei deih, hatü mongkü thongei peipüthü peü ashakshem 
vehen hatü hapa leipü douhinangthü hatü ngong-ow linghen Shembüpakü 
moila koei peiteke.  
22Nyüha, baha mongpüthü peüi honchü, dhaongchü, anguti hatü honyük, 
hatü lemphü hondou koei peiyeiShembüpa kü moila shuoh.  
23Üami thüngla, manghshempü, nevaijü ashak hakla nevaijü nyemin ashak, 
nevaijü yum mum, mishuw hakpüh-i lingpü nevaijü mohohshuw nyu koei 
peiteke.  
24Üami ngin nevaijü melangnyiam koei peiyei moila shuohaok, 
jomi Shembüpa kü moila vaishi shuohteke, hatü üamei dou vaihen mü meipü 
akacia pü nyu, hayao koei peiteke.  
25Lahhinpü nyühathü peüi jomi lingpü thüngla, manghshempü hatü hakla 
ashak hatü nyemin ashak koei peiteke. 
26Nyühathü mongpüthü hatü lahhinpüthü peüi yum mumi vi bhawteke.  
27Mübüthüi onyx yaong hatü doknyü bhagthuh hatü jaküpnyiam kü shihhen 
douvang yaongthü,  
28hatü vangngaihen shingvaishi awyung, nyiohen mainga, hatü vong meipü 
ayingshü koei peiteke.  

29Israel am nyüha baha peü üamei mongkü Mosai epükeiShembüpalei dou 
dükhen thongpü pei, Shembüpa kü mongongpü moila koei peiteke.  

Bezalel hatü Oholiab 

30Hahepak kü Mosai Israel am kü, “Veituh, Shembüpai Judah am phang kübü 
Hurlei cheha Uri, Urilei cheha Bezalel jeteke.  
31Kahvangi büpa kü mistri dou peü dükaokhen lahhinlangnyai, nahpülangpü 
kon; 
32lahhinei hon, ngin, hatü nyiamdou,  
33yaong bhaokei shükei linghen, pü dou hatü lebü mistri dou lemphü dükhen 
büpalei ngani mahüteke, 
34hatü Dan am phang kübü Ahisamakhei cheha Oholiab nyi kü mih kü 
nyuhaokhen kon shuohteke.  
35Büpai jijinyi kü yaong shükei lingpüthüi hatü mistrithüi lingpükei hatü 
ashak thüngla, manghshempü hatü ashak hakla hatü nyemin ashak hoiyei 
dakpüthü kei dakhen lahhinei dükhen kon shuohteke. Jiji nyiyü lemphü 
mistri dou kü den ngoiyei manpü nyi nyüke” shei eteke.  

Mülangpü 36 

1Hanangkü Bezalel, Oholiab hatü lahhinpü shennyakthü peü üam 
küShembüpai lahhinlangnyai hatü daülangpü ashakshem vehen kihikon 
shuoh, hathüi Shembüpai epükei vehen.  
2Hahepak kü Mosai Bezalel, Oholiab hatü lahhinpü shennyakthü peü üam 
kü Shembüpai dükaokhen kon shuoh, hatü üami peiyei dou kü sheühhen 
deih, hathü kü nyükteke.  
3Israel ami ashakshem vehen shingvaishi moila shuohpü douthü kemei jomi 
Mosa leipü yahteke. Nanglakthüi nedoh-i nepjeih moila koei peiyei shuoh.  
4Hanangkü shem vepü mistrithüi dou tuhphongtü,  
5Mosa touei peiyei, “NanglakthüiShembüpai epükei dou dükhen mao nyeinya 
changei aoshi moila koei peikünyüke” shei e.  

6Hahepak kü Mosai ngeükhüam hük shuoh, hatü baümtap peülei hapa shah 
shomei, “Nyüha nevaijü baha üpaiyao ashakshem vehen shingvaishi hajük kü 
mehe moila-ao teshuoh” shei e. Hanangkü hajük kü nanglakthüi moila koei 
nepei;  
7Mehenangkü jomi mehe koei pei, hapai changei aohen mü nyuteke.  

Ashakshem Vepü 

8Mistrithü khongkü lahhinpü shennyakthü peüi ashakshem kü haenpü ashak 
pha an ling; hathüyü nyemin ashak thüngla, manghshempü, hatü iyshüm kei 
hakpü ashaki nyiükei hathü kü meishi hoiyei cherubim shih-ei lingteke.  
9Heanpü ashak ieyei yangkü meter 12, ba kü meter 2 nyuteke; haenpü ashak 
kemei bahiyang aihük mü yahteke.  
10Jomi haenpü ashak pha nga hük vaishi hapteiteke, hatü lebü ashak pha nga 
hük vaishi hapteiteke.  
11Shongpü ashak pha nga hapteipü kü hao leipü ashakjung kü thüngla ashaki 
vülok lingteke; hapa keiha nyipabü ashak pha nga hapteipü kao hao leipü 
ashakjung kü vülok shihteke;  
12Jomi haenpü ashak kü vülok pinyipüan shihteke, hatü nyipabü ashak 
hapteipü kao ashakjung kü vülok pinyipüan shihteke; vülokthüyü hüki hük 
dangteishi shihteke.  
13Jomi hon shuktang pinyipüan ling, hatü haenpü ashak hüki hük mü 
khaaiteiteke; hapakei ashakshem hük kei dhaomü ling.  
14Jomi ashakshem kü jümhen shingvaishi yum mumi ashak pha anpühük 
ling.  
15Heanpü ashak ieyei yangkü meter anpüjem, hatü ba kü meter nyi nyuteke; 
haenpü ashak pha anpühükphen bahiyang hükkei lingteke.  
16Jomi ashak pha nga yah-ei hük vaishi ling, hatü pha vok yah-ei hük vaishi 
ling.  

17Shongpü hapteipü ashak pha hük kü jung leipü ashakjung kü vülok 
pinyipüan ling, hatü hapakei hükpa hapteipü ashak kü hao leipü ashakjung 
kü vülok pinyipüan lingteke.  
18Jomi hapa hapteiyei thüngpü ashak pha nyi khaaiteiyei dhaomü leihen 
shingvaishi melangnyiami shuktang pinyipüan ling.  
19Jomi ha kü jümhen nyi, hük kü mishuw hakpüh-i lingtükpü hatü hük kü 
meipü phaishuw shakdokei jümhen shingvaishi lingteke.  
20Jomi ashakshem akacia pü yah-ei haongei yeüteke.  
21Pü yangkü hük kü meter ali, hatü ba kü centimeter pejempüvok shei 
shihteke. 
22Pü ieyei kü khamteihen shingvaishi jung nyiphen kü kahteke; hapa keiha 
jomi ashakshem kübü pü peü kü lingteke.  
23Pehephi shingvaishi jomi pü kukha ling,  
24hatü ngini lingpü hathü phangkü lehen püle pinyi ling; pü ieyei kü nyi 
baong hatü hapteipü shing ieyei kü hük baong shei lingteke.  
25Lebü philep ashakshem apshaphilep shingvaishi jomi pü kukha,  
26hatü ngini lingpü hathü phangkü lehen püle pinyi pü ieyei kü nyi baong 
shei lingteke.  
27Jomi ashakshem ngaümphei heshüphi kü pü vok,  
28hatü shuokbaong kü pinyi shei ling.  
29Hapa shuokbaongei haongpü pü nyi-ü la philei laolao, shang philei 
khaaiteiyei ling, shuokbaong nyi kü shihpü pü nyi-ü hapakei lingteke. 
30Hanangkü pü shet kü ngini lingpü lehen püle anpüvok, pü ieyei kü lehen 
püle nyi baong lingteke.  
31Jomi akacia pü yah-ei ashakshem hük lemei pü nga,  
32hükpa lemei pü nga, hatü pü nga heshüphilep ngaümphei lemei shihhen 
ling. 

33Jomi jiam kübü pü jung hük dohpü kübü hük dohpü ngoishi lebü püthü mü 
hükkeishing bhaoei shangei antü ling.  
34Jomi püthü kü honi jüm, hatü püjung hüki hük yepteihen shingvaishi honi 
lakdük ling, hatü püthü kü honi jümteke.  
35Jomi thüngla, manghshempü, hatü iyshüm kei hakpü ashaki hatü nyemin 
ashak nyiükei, ha kü cherubim meishi hoiyei shihtü haenhen ashak ling.  
36Ha haenhen ashak sheühen shingvaishi akacia pü yah-ei shemha ali ling; ha 
kü honi jüm, hatü hon lakdük shihteke. Hapa püthü kü sheemhen shingvaishi 
ngini lingpü lehen püle ali lingteke.  
37Jomi ashakshem shaden kü haenhen, thüngla, manghshempü hatü iyshüm 
kei hakpü ashak, hatü nyiükei lingpü nyemin ashak, nyiameti hoiyei ling,  
38hatü hathü ashak sheühen shemha nga lakdük shihtü lingteke. Jomi shemha 
shang philei hatü sheemhen phikü honi jüm, hatü ha shemhathü sheemhen 
melangnyiami lehen püle nga lingteke.  

Mülangpü 37 

Pela 

1Bezaleli akacia pü yah-ei pela hük yangkü centimeter 110, ba kü centimeter 
66, hatü shaopü kü centimeter 66 ling.  
2Hapa kü büpai shakhimong kü hon yah-ei shaokteke, hatü hapa kaong 
shonei honi jümteke.  
3Büpai ha kü hon lakdük ali ling, hatü hapalei la ali kü nyeanei hük lemei 
lakdük nyi, hatü hükpa lemei lakdük nyi shateke, 
4hatü büpai akacia pü yah-ei kenh nyi ling, hatü ha kü honi jümteke. 
5Hapa pela paihen shingvaishi pela dangpong kübü lakdük kü kenh shüteke.  
6Büpai daülangpü honi shaküp hük yangkü centimeter 110, hatü ba kü 
centimeter 66 ling.  
7Büpai kaoklaki dhüngei honi cherubim nyi shaküp jungpongei ling.  

8Büpai jung hük philei cherub hük, hatü jung hük philei cherub hük shei 
shaküp kübü phaakei ling.  
9Hapa cherubim nyi yang paanei shang lemei anpai shaküp kü ha nyilei yangi 
dhümteke. Hapa cherubim nyi dhe dhe khangteiyei shaküp kü thaungei 
veishi ling.  

Haüdü 

10Büpai akacia pü yah-ei haüdü hük, yang kü centimeter 88, ba kü centimeter 
44, hatü shaopü kü centimeter 66 ling.  
11Büpai ha kü daülangpü honi shaok, hatü kaong shinei honi jüm.  
12Büpai hapa shinei kharila hük ba kü millimeter 75 ling, hatü kharila shinei 
honi jüm.  
13Büpai hapa shing hon lakdük ali ling, hatü kaong ali kü nyupü la ali kü 
shateke.  
14Hapa lakdükthüyü haüdü paishingkü kenh shühen shingvaishi kharila 
yopailei shih.  
15Büpai akacia pü yah-ei haüdü paihen shingvaishi kenh ling, hatü ha kü honi 
jümteke.  
16Büpai hapa haüdü shangei haühen daülangpü hon yah-ei dükhi-ümthü, 
nükshung, pati, dük hatü yiü moila shihhen chilimji ling.  

Awshong 

17Büpai hon mon yah-ei awshong hük ling. Hapa awshongei shaong hatü 
awshong bümnyü-ü kaoklaki dhüngei; hapalei patithü, chüjümlak, hatü 
chübonglak peü hapa büm kübü mon phaakei ling.  
18Hapa awshong kübü kao vok, hük lemei jem, hükpa lemei jem shei phaakei 
ling.  
19Awshong kübü kao vok phaakpü peü kü kao hük lemei almond chübong kei 
pati jem mü chüjümlak hatü chübonglak nyuteke, hatü kao hükpa lemei 
phaakpü kao hapakei nyuteke, hatü kao vok phaakpü kü aihük mü nyuteke,  

20hatü awshong kao almond chübong kei pati ali mü chüjümlak hatü 
chübonglak nyuteke.  
21Chüjümlak hük baong shongpü kao nyi phangkü; nyipabü kao nyi phangkü 
hatü jempabü kao nyi phangkü nyuteke.  
22Chüjümlak hatü kaothü peü daülangpü honi mon awshong büm hük kübü 
kaoklaki dhüngei phaakei ling.  
23Büpai daülangpü hon yahei awshong ieyei shing awdük nyet mü awdük 
phita hatü aw jakhen nükshung hathü ling.  
24Büpai awshong hatü haleipü dükhiümthü peü daülangpü hon dok 35 yah-ei 
ling.  

Ayingshü Jakhen Moidü 

25Büpai akacia pü yah-ei vong meipü ayingshü jakhen moidü hük ling. 
Hapayü ba hi yang hükkei centimeter 45 baong hatü shaopü kü centimeter 
90, hatü hapalei vaungü büm hük kübü phaakei ling. 
26Büpai hapalei shangphi dangpong lemei shinei hatü hapalei vaung 
daülangpü hon mon yah-ei ling, hatü hapalei kaong shinei honi jümteke.  
27Büpai hapalei kaong phangkü hon lakdük nyi ling, hatü dangpongphen kü 
ha paihen shingvaishi kenh lühen bakshang shihteke. 
28Büpai akacia pü yah-ei kenh nyi honi jümei ling.  
29Büpai nyiohen daülangpü mainga, hatü vong meipü ayingshü vong meipü 
meli lingpü ami kei lingteke.  

Mülangpü 38 

Jakpü Moila Jakhen Moidü 

1Büpai akacia pü yah-ei jakpü moila jakhen moidü bahiyang hükkei meter 
2.2, hatü shaopü kü meter 1.3 ling.  
2Büpai hapa büm hük kübü phaakei vaungjung ali kü vaung ling, hatü ha kü 
melangnyiami jüm. 

3Büpai moidü shing dükhi-ümthü– dükthü, nyüphokshung, chilimji, haolak, 
hatü ajap ling; haleipü dükhiümthü kemei büpai melangnyiami ling.  
4Büpai moidü shingvaishi melangnyiami lüng hük ling, hatü hapa moidü 
kübü kharila phangkü lütü moidü jiam thahshi aongei lingteke. 
5Büpai nyiamlüng vaungjung ali kü kenh lütü nohen shingvaishi 
melangnyiami bakshangthü ling.  
6Büpai akacia pü yah-ei kenhthü ling, hatü ha kü melangnyiami jüm.  
7Büpai moidü dangpong kübü bakshang kü paihen shingvaishi kenh lüteke. 
Hapa moidüyü taukta yah-ei sha kohshi ling.  
8Büpai ashakshem shadenei chongphopü nyühathülei aina yah-ei 
melangnyiami chilimji hük melangnyiami la shihtü ling.  

Chingshe 

9Büpai chingshe ling: Pehephi kü haenhen shingvaishi nyemin ashak meter 44 
lushi ling.  
10Hapa kü melangnyiami shemnyü kukha hatü ha kü lehen melangnyiam 
kukha ling, shejao hapa yepei shahen hatü ha kü lehenü ngini lingteke.  
11Apshaphi kü haenpü ashakü meter 44 lushi ling; hapa kü melangnyiami 
shemnyü kukha hatü ha kü lehen melangnyiam kukha ling, shejao hapa yepei 
shahen hatü ha kü lehenü ngini ling.  
12Heshüphi kü haenpü ashakü meter 22 lushi ling; hapa kü shemnyü kukha 
hatü ha kü lehen ngini ling, shejao hapa yepei shahen ngini lingteke.  
13Heongphi kü shühen shaden ba kü meter 22 lingteke. 
14Shadenei hük lemei haenhen ashak hükü meter 6.6, shemnyü jem hatü ha 
kü lehen püle jem ling;  
15Shao shaden hükpa lemeiyao haenhen ashak meter 6.6, shemnyü jem hatü 
ha kü lehen püle jem lingteke.  
16Chingshe kü shonpü ashak kemei nyemin ashaki ling. 

17Shemnyü kü lehen kemei melangnyiami ling. Shemnyü kübü yepei shahen 
hatü ha kü khaaihen, hatü shemnyü ju kü jümhenü ngini ling, hatü chingshe 
leipü shemnyüthü kemei nyiamlüngi khaaiteiteke. 
18Chingshe shadenei haenpü ashakü nyemin ashak thüngla owi, 
manghshempü hatü iyshüm kei hakpü ashaki, ha kü meishi hoiyei shihtü 
nyuteke. Hapayü yang kü meter 9 hatü shaopü kü meter 2 shei chingshe leipü 
ashak kei nyuteke.  
19Ha kü shemnyü ali, hathü kü lepü aliyü melangnyiam, hathü kü yepei 
shahen hatü shemnyü ju kü jümpü kemei ngin nyuteke.  
20Ashakshem hatü chingshe shinei haongpü hanhaungü melangnyiam mon 
nyuteke.  

Ashakshem kü Shihpü Nyiamthü 

21Shembüpalei ashakshem kü shihpü nyiamthü kengei nyangpü hapakei 
nyüke: Halei Shahkungnyü An nyangpü yaongshung nyi tuh-ei nyüke; hayü 
Mosai eshuohpü nangkü Ithamarlei cheha Aaron phangkü dou dükpü Levi 
ami lingpü nyüke.  
22Judah am phang kübü Hurlei cheha Uri, Urilei cheha Bezaleli Mosa 
homei Shembüpai eshuohpü peü ling;  
23hatü büpa mü Dan am phang kübü yaong kukei nyangaokpü, hatü lemphü 
lahhinei dou dükaokpü, hatü thüngla, manghshempü hatü iyshüm kei hakpü 
nyemin ashak kü hoiyei ow shihaokpü Ahisamakhei cheha Oholiab nyuteke. 
24Khümshem meishi tempü thahshi yahpü hon dok haja hük, khümshemei 
dokteipü dok aimü nyuteke.  
25Shangkuk nyupü ieyei shuohpü ngin dok 3,430 khümshemei dokteipü dok 
aimü nyuteke. 
26Hapayü shangkuk iepü kü shüei nyupü shennyakthü peüi shuohpü sheppü, 
peüi yüpü aimü shuohpü kü khümshemei dokteipü dok aimü dokshingkü 
vangbong kukha dok kübü itshingkü peüshep shennyak 603,550 nyuteke.  

27Ngin dok 3,400 yah-ei ashakshem hatü haenpü ashak shing püle khohük 
lingpü kü noteke; püle ieyei kü dok 34 yahteke.  
28Aopü ngin dok hapüan yah-ei Bezaleli nyiamlüng hatü shemnyü shing yepei 
shahen lakdük hatü hapa shemnyü ju kü jümhen melangnyiam lingteke.  
29Shembüpa kü moila shuohpü melangnyiam peüshep dok 2,425 nyuteke.  
30Hapa yah-ei ashakshem shaden kü chongnyiam ling, melangnyiam moidü 
kü melangnyiami la shihtü hatü moidülei noteihen dükhi-ümthü,  
31chingshe shonpü kü, hatü chingshe shaden kü chongnyiam kü hatü 
ashakshem shemhathü hatü chingshe shonpü kü haongpü shemhathü peü 
melangnyiami lingteke.  

Mülangpü 39 

Ngongpathü Shing Owhiai 

1Daülangpü Shingei chongpho shingkü owhen shingvaishi jomi thüngla, 
manghshempü hatü iyshüm kei hakpü ashak yah-ei owhiai meipü thüngteke. 
Shembüpai Mosa kü eshuohpükei jomi Aaron shing daülangpü owhiai 
thüngteke.  

Doknyü Bhagthuh 

2Jomi thüngla, manghshempü hatü iyshüm kei hakpü nyemin ashak hatü hon 
ow kohpü vi yah-ei doknyü bhagthuh thüngteke.  
3Jomi hon baünyangi pengteke, hatü hapayü lingpüthüi thüngla, 
manghshempü hatü iyshüm kei hakpü ashak hatü nyemin ashak kü thünghen 
shingvaishi yangmü yangmü japteke.  
4Jomi doknyü bhagthuh kü bhagthuh dhaong lingtü dohpü jung nyi 
khaaiteiteke.  
5Dakei lingpü shünglokü aihük vi yah-ei ling, hatü Shembüpai Mosa kü 
epükei doknyü bhagthuh kü büm hük kei khaaiyei thüngteke.  
6Jomi onyx yaong yah-ei hon shih-ei nyupü kü kham; jomi hathü meishi 
lahhinei Jakobei chehathü jom anpünyilei men kukei nyang. 

7Shembüpai Mosa kü epükei jomi hathü doknyü bhagthuh dhaong kü Israel 
phang anpünyi nyangeihepü lingei shenteke.  

Jaküpnyiam 

8Jomi lahhinei jaküpnyiam doknyü bhagthuh kü hon ow, thüngla, 
manghshempü hatü iyshüm kei hakpü ashak hatü nyemin ashak lingpükei 
lingteke.  
9Hayü bahiyang hükkei shiüteke; nyi anei abshuohjü bahiyang kü centimeter 
22 baong nyuteke.  
10Jomi ha kü douvang yaongthü lüng ali lingei shih. Shongpü lüng kü topaz, 
khrisolit, hatü emerald;  
11hatü nyipabü lüng kü turquoise, sapphir hatü diamond;  
12hatü jempabü lüng kü agate, amethist, hatü jakinth;  
13hatü alipabü lüng kü beril, onyx hatü jasper shihteke. Jomi hathüyü hon 
shangkü khamhüteke.  
14Yaong anpünyi kuk ieyei kü Jakobei chehathü hük hükei men nyangei 
shiüteke, hatü hapayü Israel am phang anpünyi nyangeihepü huhen 
shingvaishi nyang.  
15Jaküpnyiam kü jomi honvü vü kei lepei ling.  
16Jomi hon shuktang nyi hatü hon bakshang nyi lingtü jaküpnyiam 
vaungjung nyi kü shenteke.  
17Jomi jaküpnyiam vaungjung kübü bakshang kü hon nyi,  
18hatü hükpa nyiamvü jung nyi shuktang nyi kü shenteke, hatü hapakei 
doknyü bhagthuh dhaong she philei shenteke.  
19Jomi hon bakshang nyi lingtü jaküpnyiam maiphi mong lemei doknyü 
bhagthuh mü dhienei ling.  
20Jomi hon bakshang nyi ling, hatü doknyü bhagthuh dhaong nyi kü maiphi 
shak lemei ashakbaong yopailei dakpü shüngshep dok kü shenteke.  

21Shembüpai Mosa kü epükei jomi jaküpnyiam kübü bakshangi doknyü 
bhagthuh kübü bakshang kü thüngla vü yah-ei shenteke; hanangkü 
jaküpnyiam shüngshep dok kü nejuwdai-i nyuteke.  

Lebü Ngong-owthü 

22Jomi thüngla ashaki doknyü bhagthuh hük mongei thuhhen ling. 
23Hapa bhagthuh üngkam neshaakhen shingvaishi kaong shonei shepei thüng.  
24Hapa bhagthuh lajung kü thüngla, manghshempü, hatü iyshüm kei hakpü 
ashaki hatü nyiüktükpü nyemin ashaki pomegranat betjük kei shih-ei ling.  
25Jomi hon lüngha ling, hatü hapa lüngha pomegranat betjük keipü shihpü aa 
kü bhagthuh jung kü sheüteke; 
26lüngha hük hatü pomegranat betjük keipü hük shei leüteiyei chongpho 
shingkü owteipü bhagthuh jung kü sheüei Shembüpai Mosa kü epükei 
lingteke.  
27Jomi Aaron hatü chehathü shingvaishi nyemin ashaki hiuei bhagthuh,  
28hatü nyemin ashaki shangshak, athen hatü shüngthuhshoh,  
29hatü nyemin ashaki bhag-ai, hatü thüngla, manghshempü hatü iyshüm kei 
hakpü ashak ow shih-ei hiupüShembüpai Mosa kü epükei lingteke.  
30Jomi daülangpü hon yah-ei chübong kei athen hük ling, hatü ha kü, 
“Shembüpa kü Daühünyeih” shei kukei nyang.  
31Jomi hapa kü thüngla vü hüki sha, hatü Shembüpai Mosa kü epükei 
shangshak dok kü shateke.  

Dou Tempü 

32Hapa keiha ashakshem vepü dou peü tem; Shembüpai Mosa homei epükei 
Israel ami peü dük.  
33Jomi Mosa touei ashakshem hatü haleipü dükhi-ümthü, haleipü bakshang, 
shemtahng yeüpü, pülu, shemnyü hatü pülethü;  
34hatü mi chebaongei shuw hakpüh-i lingpü, hatü jümpü shuw meipü, 
haenhen ashak;  

35Vangpüshuwpü Pela mü hapalei kenh hatü shaküp;  
36haüdü hatü hapalei dükhi-ümthü, hatü Kahvang kü moilapü aan;  
37daülangpü hon awshong mü ha shangkü awdük hatü hapalei dükhi-ümthü, 
hatü vangngaihen shingvaishi mainga;  
38hon moidü, phuhen mainga hatü vong meipü ayingshü, hatü ashakshem 
shaden kü haenhen ashak;  
39melangnyiam moidü hatü hapalei melangnyiam la, hapalei kenh, hatü 
hapalei dükhi-üm peü; chilimji mü hapalei la;  
40chingshelei haenhen ashak, hapalei shemnyüthü, hatü hapalei püle; 
chingshe shaden kü haenhen ashak, hapalei vüthü, hapalei hanhaung, hatü 
ashakshemei chongpho shingkü noteihen dükhi-ümthü;  
41Daülangpü Shingei chongpho shingkü owteihen ow kohpü owhiai, ngongpa 
Aaron shingvaishi daülangpü owhiai, büpalei chehathüi ngongdou 
dükshingkü owhen ashakviha kemei yah-ei deijateke.  
42Shembüpai Mosa kü epükei Israel ami dou peü dük. 
43Mechem Mosai Shembüpai epükei jomi dou peü dükpü eepa, büpai hathü 
kü moihimanteke.  

Mülangpü 40 

Ashakshem Vepü hatü Leüpü 

1Shembüpai Mosa kü,  
2“Shongpü len shongpü nyih kü ashakshem yaongtuh.  
3Hapa mongei Vangpüshuwpü Pela haütuh, hatü nüngi ha kü ashaki 
haentüktuh.  
4Nüngi ha mongei haüdü shüei hapa kü douhinang haütuh, hatü nüngi 
awshong shüei ha kü haütuh. 
5Vangpüshuwpü Pela touei ayingshü jakhen hon moidü haütuh, hatü 
ashakshem shadenei haenhen ashak sheütuh.  

6Ashakshem chingshe shadenei moila jakhen moidü haütuh,  
7hatü ashakshem hi moidü aa kü chilimji kü yung shihtü haütuh.  
8Nüngi ha shinei chingshe shing bantuh, hatü chingshe peshaden kü ashak 
haentuh” shei eteke.  
9“Nüngi phuhen mainga yah-ei ashakshem hatü hapa mongei nyupü lemphüli 
kü nyiotuh, hatü haleipü uoshing yaongshing peü daülangi leihen shingvaishi 
daütüktuh.  
10Nüngi shao moila jakpü moidü hatü haleipü dükhi-ümthü peü kü daülangi 
leihen shingvaishi nyioei daütüktuh.  
11Nüngi chilimji hatü hapalei la kao nyiotuh hatü ha daütüktuh.  
12Hapheikü nüngi Aaron hatü chehathü ashakshem shadenei müei deiyei 
yungi jom kü hangha lakhütuh,  
13hatü Aaron kü daülangpü ow owhütuh, hatü büpai ngei kü ngongpa kei 
chongphoaokhen shingvaishi büpa kü mainga nyioei daühütuh. 
14Nüngi chehathüao müei deiyei jom kü bhagthuh thuh-eishuoh, 
15hatü nüngi chepa kü nyiopükei jomiyao ngei kü ngongpathü kei 
chongphoaokhen shingvaishi mainga nyioeishuoh. Hapa mainga nyiopai 
jomphongü ngoikahen hepak peü shingvaishi ngongpathü leihühen” shei 
eteke.  
16Shembüpai büpa kü epükei Mosai lemphüli dük.  
17Hanangkü nyipabü vangbong shongpü len, shongpü nyih kü ashakshem 
yaongteke.  
18Mechem Mosai ashakshem yaonghüpa, büpai pülethü shing shing kü 
haüteke, shemtahng yeüpü yaonghüteke, hatü shongkaong hatü shemnyü 
haongteke.  
19Shembüpai büpa kü epükei büpai ashakshem shangkü ashak paantü hapa 
shangkü jümteke. 

20Büpai vangpüshuwpü lai yah-ei pela mongei hü, hatü hapa pela kü kenh 
shih, hatü hapa pela shangkü shaküp küp;  
21hatü büpai hapa pela ashakshem mongei yah-ei shü, hatü Shembüpai büpa 
kü epükei ashak haen; hapa keiha Vangpüshuwpü Pela kü ashaki haenteke.  
22Büpai haüdü yah-ei ashakshem mongei apshaphilep kü haenpü ashak haolei 
haüteke,  
23hatü Shembüpai büpa kü epükei hapa shangküShembüpa kü moilapü aan 
shingnüngei haü.  
24Büpai ashakshem mongei awshong haüdü kü khangteiyei ashakshem 
pehephi kü haüteke, 
25hatü Shembüpai büpa kü epükei Shembüpa tou kü büpai aw jak. 
26Büpai hon moidü ashakshem mongei haenpü ashak touei haü,  
27hatüShembüpai büpa kü epükei vong meipü ayingshü jakei moila shuoh. 
28Büpai ashakshem shaden kü shingnüngei ashak haenteke.  
29Büpai ashakshem shaden kü jakpü moila shuohhen moidü haü, 
hatüShembüpai epükei hapa kü jakpü moila hatü hahying moila shuoh. 
30Büpai ashakshem hatü moidü nyi aa kü chilimji haü, hatü lakhila phuhen 
yung shih,  
31hatü hapa kü Mosa, Aaron hatü büpalei chehathüi ha kü jomei lakhila 
phuteke.  
32Mechem jomi ashakshem mongei shühenshang, hatü moidü ngoihenshang, 
Shembüpai Mosa kü epükei jomei lakhila phuhamteke.  
33Büpai ashakshem hatü moidü haühen shing banteke, hatü chingshe shaden 
kü ashak haenteke. Hapakei Mosai dou peü dükei tem.  

Shembüpalei Müknyinshekhang 

34Hahepak kü ashakshem kü phumi jüm, hatü halei Shembüpalei 
müknyinshekhangi ma.  

35Mosai ashakshem mongei neshüaok; mehenangkü hapa kü phumi jümlang, 
hatü Shembüpalei müknyinshekhangi hapa ashakshem madai.  
36Mechem ashakshem leipü phum shangei aongdaihen, hahepak kü mon 
Israel ami jomei baümtap lebü shingei chaiyei dai;  
37shejao phumi jümshi nyupü thahshi jomi jomei baümtap kübü shing chaiyei 
nedai;  
38Mehenangkü jom longteipü yenlem yang kemei Israel am phang peüei müki 
eeshi ashakshemei nyihnüngü Shembüpalei phum hatü yanüngü phum kü aw 
kohtü nyuteke.  
  



233 

 

 
   Daülangpü Laihing 

© 2005, Bible Society of India. 
 

 
 

 

Levi 

Levi 1 

Jakpü Moila 

1Shembüpai Mosa kü ashakshem leipü nyükei eteke:  
2Israel nanglakthü kü hapakei eyeishuoh: Mechem shennyak hanei-
iShembüpa kü moila shuohhenshang, büpai büpalei mohoh nevaijü mi khong 
kübü shuohtuh.  
3Hapa moilayü mohoh khong kübü jakpü moila vaijema, ammi kawhikang 
neshiüpü shuohhen vongbong; Shembüpai hapa yahaokhen shingvaishi 
ashakshem shadenei deiyei shuohtuh.  
4Büpai jakei shuohhen yemhalei shangjing kü büpalei laki dükhütuh, hatü 
hapayü büpalei mang tükhen shingvaishi hapa jakpü moila yahhen.  
5Hapa mohohbaongü Shembüpa tou kü jühen vongbong, hatü Aaronei cheha 
ngongpathüi ashakshem shadenei nyupü moidü shing peü shinei iy haihütuh.  
6Hapa jakpü moilayü shuw nyiukhen hatü phai heanlem nyingei dehtuh.  
7Ngongpa Aaronei chehathüi moidü kü aw haphen hatü aw kü pü jakhen,  
8hatü Aaronei cheha ngongpathüi moidü shang kübü aw bahpü pü kü 
shangjing, hatü cheü shei phai heanlem nyingei, 
9shejao hapalei thenleimongphang hatü la shei yungi paütükhen, hatü 
ngongpai hathü kemei moidü shangei jakhen. Hapayü Shembüpa kü vong 
meipü aw kü jakpü moila nyüke.  
10Hapa moilayü mi nevaijü yum khong kübü jakpü moila vaijema, büpai yem 
chebaong kawhikang neshiüpü shuohtuh.  
11Büpai hapayüShembüpa tou kü moidü apsha philei jühütuh, hatü Aaronei 
cheha ngongpathüi moidü shing peü shinei iy haihen.  
12Hapayü heanlem nyingei khih mü dehhen hatü ngongpai hapayü shangjing 
hatü cheü shei hengei moidü shangei aw bah-ei nyupü pü shangkü haühen. 

13Büpai thenleimongphang hatü la yungi paütükhen, hatü ngongpai hathü 
kemei deiyei moidü shangei jakhen. Hapayü Shembüpa kü vong meipü aw kü 
jakpü moila nyüke.  
14Shembüpa kü hapa moilayü ouhiyüh jakpü moila vaijema, moilayü athuba 
nevaijü khakhi ou moilatuh.  
15Ngongpai hapa moidü touei deiyei shangjing dehtükhen, hatü moidülei 
hapa shangjing jakhen; hapalei iy moidü shinei haihen.  
16Büpai hapalei hetdung hatü haleipü het yah-ei moidü heongphi depla 
langshingei yaktükhen.  
17Büpai hapa yang kü düktü yang nephentüki büm kü shaakhen, hatü hapa 
dhaomü moidülei jakhen. Hapayü Shembüpa kü vong meipü aw kü jakpü 
moila nyüke.  

Levi 2 

Hahying Moila 

1Mechem shennyak hanei-i Shembüpa kü hahying moila shuohhen, hapa 
moilayü meipü atta aanthüng shuohhen vongbong; büpai ha kü olive mainga 
hatü ayingshü shihhen vongbong,  
2hatü ha Aaronei cheha ngongpathü touei yah-ei deituh. Haleipü meipü 
aanthüng hatü mainga lakpaoh hük hatü ha mü ayingshü kemei yah-ei 
ngongpai moidülei hapa meivaüm deih-ei danghen shingvaishi kakhen; 
hapayü Shembüpakü vong meipü aw kü jakpü moila nyüke.  
3Moila shuohtü aopü hahying kemei Aaron hatü chehathü shing vaihen; 
hapayü Shembüpakü aw kü jakpü peü mü daülangpü vong meipü moila 
nyüke.  
4Mechem nüngi hahying moila aandük hük oukeitüktü shuohhenshang, 
hapayü meipü aanthüng daw neshih-i mainga mü nyettü nevaijü daw 
neshihpü aanbhaok kü mainga nyiotü shuohhen vongbong.  
5Nüngei moilayü aan oukpü dük kü oukpü hahying moila vaijema, hapayü 
meipü atta olive mainga kü nyetpü daw neshihpü vaihen vongbong.  

6Hapa khih mü nihtuh, hatü ha kü mainga langtuh; hapayü hahying moila 
nyüke.  
7Nüngei moilayü aan ngoupü shung kü ngoupü vaijema, hapayü atta hatü 
olive maingai lingpü vaihen vongbong.  
8Hapakei tempü hahying moila nüngi Shembüpa touei deiyei ngongpa kü 
shuohtuh; büpai hapa moidü touei yah-ei deihen. 
9Ngongpai hapa hahying moila kübü meivaüm yahei moidü shangei aw kü 
jakhen. Hapayü Shembüpa kü vong meipü aw kü jakpü moila nyüke.  
10Hahying moila aopü kemei ngongpathü shing vaihen; hapayü longi 
daülangpü nyüke; mehenangkü hayü Shembüpa kü shuohpü hahying moila 
kübü yahpü nyüke.  
11Ammi Shembüpa kü shuohpü hahying moila mepayao daw shihtü teling; 
Shembüpa kü shuohpü hahying kü daw nevaijü nyahjiü meheyao neshihhen 
vongbong.  
12Ammi hathüyüShembüpa kü ammei lak kübü vampü meipü moila kohen 
aok, shejao hapayü moidü shangkü vong meipü moila kei jakei neshuohhen. 
13Hahying moila lemphüli kü hüm shihtuh; mehenangkü hüm homei am hatü 
Kahvang aa kü vangteishuwteipü nyangeihepü nyüke; ammei moila peü kü 
hüm shihtuh.  
14Ammi hahying moila shongpü betjük Shembüpa kü kojema, aw kü shoukei 
nevaijü ngümtükpü hahying moila shuohtuh.  
15Ha shangkü olive mainga hatü ayingshü shihtuh.  
16Ngongpai haleipü ngümtükpü hahying hatü mainga hatü ayingshü hanei 
yah-ei kean vaishi aw kü jakhen; hapayü Shembüpa kü vong meipü aw kü 
jakpü moila nyüke.  

Levi 3 

Mongjempü Moila 

1Shennyak hanei-i laophülei haümyem yah-ei mongjempü moila shuohjema, 
hapayü mohoh chebaong nevaijü chenyü meheyao kawhikang neshiüpü 
shuohhen vongbong.  
2Moila shuohbüi hapa moilapü yemhalei shangjing kü büpalei laki düktü 
ashakshem shadenei jütuh, hatü Aaronei hapeü ngongpathüi hapalei iy yah-ei 
moidü shinei haihütuh.  
3Hapa mongjempü moila kübü büpai Shembüpa kü aw kü jakpü moila kohen: 
thenleimongphang kü jümpü cheü kemei, hatü ha kü shenpü kemei,  
4she nyi mü haleipü cheü, hatü dhen kübü cheü she mü omei vetei shuohtuh.  
5Hapayü Aaronei chehathüi jakpü moila mü moidü shangei aw bahpü pü 
shangkü jakhütuh. Hapayü Shembüpa kü vong meipü aw kü jakpü moila 
nyüke.  
6Shennyak hanei-i laophülei mi khong kübü Shembüpa kü mongjempü moila 
shuohjema, hapayü mi chenyü nevaijü chebaong meheyao kawhikang 
neshiüpü shuohhen vongbong.  
7Büpai mi cheha moilajema, büpai hapa Shembüpa kü shuohhen vongbong.  
8Büpai hapa moilapü milei shangjing kü laki düktü ashakshemei jütuh, hatü 
Aaronei chehathüi hapalei iy yah-ei moidü shinei haihütuh.  
9Hapa mongjempü moila kübü büpai Shembüpa kü aw kü jakpü moila kohen: 
hapalei cheü, dokvang kü jümpü cheü kemei nyiukei, thenleimongphang kü 
jümpü cheü, hatü hathü kü shenpü kemei,  
10she nyi mü haleipü cheü hatü dhen kübü cheü she mü omei vetei shuohtuh,  
11hatü ngongpai hapa hahying moilayü moidü shangei Shembüpa kü aw kü 
jakei moilatuh.  
12Shennyak hanei-i yum moila shuohjema, büpai hapa Shembüpa tou kü koei 
peituh,  

13hatü büpai hapa moilapü yum shangjing kü laki düktü ashakshem 
shemshelei jütuh, hatü Aaronei chehathüi hapalei iy yah-ei moidü shinei 
haihütuh,  
14hatü büpai moilapü kübü büpaiShembüpa kü aw kü jakpü hathü moila 
shuohtuh: thenleimongphang kübü cheü kemei,  
15she nyi mü haleipü cheü, hatü dhen kübü cheü she mü omei vetei 
shuohtuh.  
16Ngongpai hathü moidü shangei hahying moila Shembüpa kü aw kü jakei 
vong meipü moila shuohhen. Cheü kemei Shembüpalei nyüke.  
17Am nyushing peülei hapayü hüdenhalenshi nedohneteni nohen 
shahkungnyü nyüke. Ammi cheü nevaijü iy meheyao nehahhen.  

Levi 4 

Mang Moila 

1Shembüpai Mosa kü,  
2“Mechem shennyak hanei-i nenyingi mang thahhen, hatü Shembüpalei 
shahkung kü nemongpü dou dükhen, hapakei düktuh shei Israel nanglakthü 
kü etuh” shei eteke.  

Ngongpa Hükei Mang Moila 

3Thiteiphuei jepü ngongchongi mang thahjema, hatü hapai nanglakthü kü 
mang koei peijema, büpai thahpü mang shingvaishiShembüpa kü meheyao 
kawhikang neshiüpü mohoh baongha yah-ei mang moila shuohtuh.  
4Büpai hapa mohoh ashakshem shadenei yah-ei peiyei Shembüpa kü 
shuohhen. Büpai hapalei shangjing kü büpalei laki dükhen hatü 
hapa Shembüpa tou kü jühen,  
5hatü thiteiphuei jepü ngongchongi hapa mohoh iy hanei yah-ei ashakshem 
mongei shühen. 
6Büpai hapa iy kü büpalei lakjaang hüngtü hapa hanei daülangpü shingei 
haenpü ashak touei Shembüpa tou mü nyetpa haihen. 

7Hapheikü ngongpai ashakshem mongei Shembüpa toueipü ayingshü jakpü 
moidü leipü vaung kü iy hanei nyiohen, hatü mohohlei iy aopü yah-ei büpai 
ashakshem shaden leipü moila jakpü moidü chongei langhen.  
8Büpai mang moila shuohpü mohoh kübü cheü kemei– thenleimongphang kü 
jümpü cheü hatü ha kü shenpü cheü kemei nyiukhen,  
9hatü she nyi mü haleipü cheü hatü dhen kübü cheü she mü omei,  
10mongjempü moila shuohpü kübü vetpükei vetei shuohhen, hatü ngongpai 
hathü jakpü moila jakpü moidü shangei jakhen. 
11Shejao mohoh shuw hatü phai kemei, hapalei shangjing hatü lakhila, 
thenleimongphang hatü leihilang,  
12mohoh kübü aopünyeipü peü büpai baümtap haolei daülangpü shing 
metouei awnih langnya, ha awnih shangkü pü bhaongpü shangkü yah-ei 
jakhen.  

Israel Noknyülei Mang Moila 

13Israel noknyü kemei nenyingi mang thahjema, hatü Shembüpalei shahkung 
kü nemongpü lemhük dangkao dükjema, hatü jomi hapa nang meheyao 
nyingei nenyujao jomphongü mang nyüke.  
14Mechem jomi thahpü mang nyingei peihenshang khongi mang moila 
shuohhen mohohbaong hük ashakshemei yah-ei peihen vongbong.  
15Khong kü behethüi hapa mang moila shuohpü mohohlei shangjing kü jomei 
laki düktü Shembüpa tou kü ha jühen,  
16hatü thiteiphutükpü ngongchongi mohoh iy hanei yah-ei ashakshem mongei 
shühen.  
17Büpai hapa iy kü büpalei lakjaang hüngtü haenpü ashak tou 
mü Shembüpa touei nyetpa haihen.  
18Büpai ashakshem mongei Shembüpa tou kü haüpü moidü leipü vaung kü iy 
hanei nyiohen. Aopü iy yah-ei büpai ashakshem shaden toueipü jakpü moila 
jakteipü moidü chongei langhen.  

19Büpai haleipü cheü kemei yah-ei moidülei jakhen,  
20hatü büpai mang moila shuohpü mohoh kü nemnopükei büpai hapa mohoh-
ao nemnohen. Hapa keiha ngongpai jomei mang shingvaishi moila shuohhen, 
hatü jomei mang tüktükhen,  
21hatü büpai mohoh-ü baümtap haolei yah-ei daiyei shongpü mohoh jakpükei 
jakhen. Hapayü khong shingvaishi mang moila nyüke.  

Vanglem lembü Hükei Mang Moila 

22Mechem vanglem lembü hüki nenyingi mang thahhen, hatüShembüpa, 
büpalei Kahvangei shahkung kü nemongpü lemhük dangkao dükhenshang, 
büpayü mang nyüke.  
23Mechem büpai thahpü mang büpai nyingei peihenshang, büpai büpalei 
mang moila shuohhen kawhikang neshiüpü yum chebaong yah-ei peihen 
vongbong.  
24Büpai yum chebaongei shangjing kü büpalei laki dükhen hatü Shembüpa kü 
metouei jakpü moila jünya, hatouei hapa jühen. Hapayü mang moila nyüke.  
25Ngongpai büpalei lakjaangi mang moila kübü iy hanei yah-ei jakpü moila 
shuohpü moidü leipü vaung kü nyiohen, hatü aopü iy kemei moidü chongei 
langhen.  
26Büpai mongjempü moila kübü cheü jakpükei moidü shangkü cheü kemei 
jakhen. Hapa keiha ngongpai vanglem lembülei mang shingvaishi moila 
shuohhen, hatü büpalei mang tükhen.  

Nanglak Hükei Mang Moila 

27Khong kübü nanglak hüki nenyingi mang thahjema, hatüShembüpalei 
shahkung kü nemongpü lemhük dangkao dükjema, büpayü mang nyüke.  
28Mechem büpai thahpü mang büpai nyingei peihenshang, büpai büpalei 
mang shingvaishi kawhikang neshiüpü yum chebi hük moila koei peihen 
vongbong.  
29Büpai hapa mang moila shuohpü yum shangjing kü büpalei laki dükhen, 
hatü hapa jakpü moila shuohpü shingei jühen.  

30Hapheikü ngongpai büpalei lakjaangi hapa mang moila iy hanei yah-ei 
jakpü shuohteipü moidü leipü vaung kü nyiohen, hatü aopü iy kemei moidü 
chongei langhen.  
31Büpai mongjempü moila kübü cheü nyiukpükei haleipü cheü kemei 
nyiukhen, hatü ngongpai hapa moidü shangei Shembüpa kü vong meipü 
moila jakhen. Hapakei ngongpai büpa shingvaishi mang moila shuohhen, 
hatü büpalei mang tükhen.  
32Büpai laophülei mang moila mi cheha yah-ei peijema, hayü kawhikang 
neshiüpü mi chebiha vaihen vongbong.  
33Büpai mi shangjing kü büpalei laki dükhen, hatüShembüpa tou kü metouei 
jakpü moila jünya, hatouei jühen. 
34Hapheikü ngongpai büpalei lakjaangi hapa mang moila iy hanei yah-ei 
jakpü moila shuohpü moidü leipü vaung kü nyiohen, hatü aopü iy kemei 
moidü chongei langhen.  
35Büpai mongjempü mi moila kübü cheü nyiukpükei haleipü cheü kemei 
nyiukhen, hatü ngongpai hapayü moidü shangei Shembüpa kü aw kü jakpü 
hahying moila shangkü jakhen. Hapakei ngongpai hapa nanglaki thahpü 
mang shingvaishi moila shuohhen, hatü büpalei mang tükhen.  

Levi 5 

Mang Moila Shuohpü Nang 

1Shennyak hanei-i büpai epü hatü danpü jung lemhük nangkü nanglak touei 
denpü shuohhen nyükshingkü büpalei ju kübü shah nevampü nangkü mang 
thahjema, hapa hanggovih büpa shak kü nyuhen.  
2Shennyak hanei nenyingi nedaüpü doulem hanei kü, nedaüpü phaüyem 
mahng vaituh nevaijü nedaüpü kahdokei kamteipü yemhamakha vaituh 
büpai hongjema, büpa nedaüpü, hatü pungpü nyüke.  
3Nevaijü shennyak hanei-i hangkulei büm kübü vampü nedaübenüng mepai 
shennyak nedaüi leihünya, ha kü nenyingi hongjema, mechem ha nyingei 
peihen, büpa pungpü nyüke.  

4Nevaijü shennyak hanei-i deih-ei nedangi nemeituh meituh vangjema mehe 
shingvaishi vaituh vaijao baongnedangi vangjema, büpai ha deih-eileyei 
nepeijao mechem büpai ha nyinghenshang, büpa pungpü nyüke.  
5Mechem shennyak hanei-i hathü khongkü hük kü dangkao shaihenshang, 
büpai mepa lem kü pungpa, ha mang lahhen vongbong, 
6hatü büpalei mang nangkü manglat mi nevaijü yum chebi yah-
eiShembüpa kü mang moila shuohhen vongbong. Büpalei mang shingvaishi 
ngongpai jakpü moila shuohhen.  
7Büpai mi nevaijü yum neshuoh-aokjema, büpai thahpü mang 
shingvaishi Shembüpa touei athuba nyi nevaijü khakhi ou nyi koei peihen, 
hatü mang moila shuohhen, hatü hükpayü jakpü moila shuohhen.  
8Büpai hathü kemei ngongpa touei yah-ei peihen; büpai shongei hük yah-ei 
mang moila shuohhen. Büpai hapalei üng kü vethen shejao chemjalak kü 
nephentükhen,  
9hatü mang moila kübü iy hanei moidü touei haihen; aopü iy kemei moidü 
chongei yenhühen vongbong. Hapayü mang moila nyüke.  
10Ngongpai hükpa yah-ei shuohteipü vanglem aimü jakpü moila shuohhen. 
Hapa keiha ngongpai büpai thahpü mang shingvaishi jakpü moila shuohhen, 
hatü büpalei mang tükhen.  
11Büpai athuba nyi nevaijü khakhi ou nyi neshuoh-aokjema, büpai atta dok 
hük laophülei mang shingvaishi mang moila koei peihen. Büpai hapa kü olive 
mainga nevaijü ayingshü neshihhen; mehenangkü hapayü mang moila nyüke.  
12Büpai hapayü ngongpa touei koei peihen, hatü ngongpai haleipü kean 
vaishi maoh-ei yahhen hatü moidü shangeiShembüpa kü aw kü jakei shuohpü 
moila shangei haütü jakhen. Hapayü mang moila nyüke.  
13Hapa keiha büpai thahpü mang lemphü shingvaishi ngongpai jakpü moila 
shuohhen, hatü büpalei mang tükhen. Hahying moila kü keiha aopü moila 
kemei ngongpa shing vaihen.  

Pungpü Moila 

14Shembüpai Mosa kü eteke:  
15“Mechem shennyak hanei-i punghen, hatü Shembüpalei daülangpü dou kü 
lemhük kü dangkao nenyingi mang thahhenshang, büpai Shembüpa kü 
manglat mi chebaongha hük mi khong kübü kawhikang neshiüpü koei 
peihen, hatü phopshemei dokteipü dok aimü ngin koei peihen. Hapayü 
pungpü moila nyüke. 
16Büpai daülangpü douthü nedükaoki shaitükpü shingvaishi manglat phaihan 
kukha ütü hathü kemei ngongpa kü shuohhen, hatü ngongpai hapa 
shennyakei mang shingvaishi mi chebaongha hük jakpü moila shuohhen, 
hatü büpalei mang tükhen.”  
17Shennyak hanei-i nenyingi Shembüpalei shahkungnyü kü nemongpü 
lemhük dangkao dükei mang thahjema, büpa pungteke, hatü hanghihühen 
shangteke.  
18Büpai mi khong kübü mi chebaongha hük kawhikang neshiüpü nevaijü 
hapalei aihük bhei ngongpa touei pungpü moila koei peihen. Hapa keiha 
büpai nenyingi pungtükpü mang shingvaishi ngongpai büpa shing jakpü 
moila shuohhen, hatü büpalei mang tükhen.  
19Büpai Shembüpa khüei nejiüi pungei dükpü nangkü hapayü pungpü moila 
nyüke.  

Levi 6 

1Shembüpai Mosa kü eteke:  
2Shennyak hanei-i büpa kü büpalei chingyowi lemhük shuohpü nangkü, 
nevaijü büpai junghenlanghen shingvaishi lemhük shuohpü kü lueilemjema, 
nevaijü gühjema, nevaijü büpai hapa kü ühingei,  
3nevaijü büpai dou mahdaipü hanei dangei hapa nang shahshem eyei, nevaijü 
büpai shahshemi nedangangpih shei vangei, nevaijü shennyakthüi hapa 
homei mang thahhen mü büpai henüng mang Shembüpa tou kü thahjema, 
hatü hingnelemjema, 

4mechem büpai hapakei mang thah-ei punghen, büpai gühpü dou, nevaijü 
aetpü dou, nevaijü büpa kü junghenlanghen tuhpü dou, nevaijü mahdaipü 
dou büpai dangpü,  
5nevaijü mepa mepa dou büpai nedangangpih shei shahshemi vangnya, büpai 
hathü nyokei leishuohhen vongbong. Büpai pünyü mü phaihan kukha hapa 
kü ütü büpai büpalei mang moila kopü nyih shembü kü shemhen vongbong. 
6Büpai manglat vaishi ngongpa touei Shembüpa kü pungpü moila kawhikang 
neshiüpü mi nevaijü yum chebi hatü ha kü shangpü bhei koei peihen 
vongbong.  
7Hapa keiha ngongpai Shembüpa touei büpa shing jakpü moila shuohhen, 
hatü ha dükpai büpai pungpü mang kemei büpa kü tükhen.  

Jakpü Moila 

8Shembüpai Mosa kü,  
9“Aaron hatü chehathü kü hapa shahkung yah-eishuoh” shei e: Hapayü jakpü 
moila nangkü shahkungnyü nyüke. Jakpü moilayü moidü awdepei yanüng 
vangnyak bah-ei nepnüng dhom thahshi anghen vongbong.  
10Ngongpai büpalei nyemin ow mü büm kü jümpü nyemin bhagthuh thuhtü 
moidü leipü jakpü moila awnih yah-ei moidü chongei haühen.  
11Hapheikü büpai owhiai bhühtükhen, lebü ow owtü hapa awnih yah-ei 
baümtap haolei daülangpü shingei deilanghen. 
12Moidülei düngei aw bah-ei anghen vongbong; ha mechemao nemettükhen 
vongbong. Nepjeih ngongpai ha kü pü jakhen hatü mongjempü moila cheü 
jakhen temhen.  
13Moidülei aw düngei nemettüki bah-ei anghen vongbong.  

Hahying Moila 

14Hathü shahkungü hahying moila nangkü nyüke: Moidü touei Aaronei 
chehathüi Shembüpa touei koei peihen.  

15Ngongpai atta lakpaoh hük hatü mainga, ha mü hahying moila leipü 
ayingshü peü yahhen, hatü hapa kean yah-ei moidülei Shembüpa kü vong 
meipü moila jakhen.  
16Aaron hatü chehathüi aopü kemei hahhen, shejao hapayü daw neshih-i 
daülangpü shingei hahhen; jomi hapayü ashakshem chingshelei hahhen.  
17Hapayü daw shihtü neoukhen; ngei kü aw kü jakei shuohpü moila kübü 
jom shing hanpü phaihan nyüke. Mang moila hatü pungpü moila kei hapayü 
longi daülangpü nyüke. 
18Aaron kübü phaakpü baha peüi hapa hahhen aok. Ngoikahen hühiha 
denshem peü shingvaishi Shembüpa kü aw kü jakei shuohpü moila kübü 
büpalei phaihan düngeipü shing nyüke. Mepa mepai hapa kü honghenshang 
daülangi leidaihen.  
19Shembüpai Mosa kü eteke:  
20“Hapayü Aaron thiteiphuei jepü nyih büpa hatü chehathüi Shembüpa kü 
koei peihen moila nyüke: Nyihjeih hahying moila shuohpü aimü atta dok 
hük, nepnüng dokbhao hatü om kü dokbhao shuohhen.  
21Hapayü meishi mainga mü nyettü aan oukpü dük kü ouktü meishi 
ngümtüktü Shembüpa kü vong meipü hahying moila kei shuohtuh.  
22Aaronei chehathü khong kübü büpa kü jeihen thiteiphuei jepü chehai hapa 
nemnohen. Hapayü Shembüpalei düngeipü phaihan hatü hapayü dhao mü 
jakhen vongbong.  
23Ngongpa hükei hahying moilayü dhaomü jaktükhen vongbong; hapayü 
nehahhen.”  

Mang Moila 

24Shembüpai Mosa kü eteke,  
25“Aaron hatü chehathü kü etuh: Hathüyü mang moila nangkü shahkungnyü 
nyüke. Mang moilayüShembüpa touei metou shingkü jakpü moila jünya, 
hatouei jühen vongbong; hapayü longi daülangpü nyüke.  

26Üpa ngongpai hapa mang moila shuohnya, büpai hapa hahhen; hapayü 
ashakshem chingshelei daülangpü shingei hahhen vongbong.  
27Mepa mepai hapa phai kü honghen, daülangi leidaihen, hatü ashakviha kü 
hapalei iy phaatjema, hapayü daülangpü shingei dhohen vongbong.  
28Phai cheüpü haümdükü bhaotükhen, shejao nyiamdük kü cheüpü vaijema 
hapayü yungi meishi thitei vaütükhen.  
29Ngongpalei shem am baha peüi hapa hahhen aok; hapayü longi daülangpü 
nyüke.  
30Shejao mang moila mepalei iy ashakshem mongei yah-ei shünya, hapayü 
nehahhen; hapayü aw kü jakhen vongbong.”  

Levi 7 

Pungpü Moila 

1Hapayü pungpü moila nangkü shahkungnyü nyüke. Hapayü longi daülangpü 
nyüke.  
2Hapa pungpü moilayü jakpü moila jüshingei jühen, hatü hapalei iy moidü 
shing peü lemei haihen.  
3Haleipü cheü hatü thenleimongphang kü jümpü cheü,  
4she nyiphen mü haleipü cheü hatü dhen kü shenpü cheü kemei yah-ei 
moidülei moilahen vongbong. 
5Ngongpai hathü cheü kemei yah-ei moidü shangei Shembüpa kü aw kü jakei 
moilahen. Hapayü pungpü moila nyüke.  
6Ngongpalei shem am bahathü peüi hapa hahhen aok, shejao hapayü 
daülangpü shingei hahhen; mehenangkü hapayü daülangpü nyüke.  
7Aihük shahkungnyüi mang moila hatü pungpü moila nyiphen kü nohen: Üpa 
ngongpai hapa moila shuohhen, büpai ha hahhen.  
8Jakpü moila shuohpü yemhalei shuwü üpa ngongpai hapa moila shuohnya, 
büpai yahhen.  

9Hahying moila oukpü, dük kü oukpü hatü shung kü ngoupü lemphü moila 
shuohpeyü ngongpalei vaihen.  
10Shejao lebü hahying moila mainga kü nyettü shuohpü nevaijü nenyetpü 
lemphü Aaronei chehathüi hükkei hanteihen.  

Mongjempü Moila 

11Hapayü shennyak hüki Shembüpa kü mongjempü moila shuohhen 
shahkungnyü nyüke.  
12Büpai menvih shuoh-ei hapa moila shuohpü vaijema, büpai menvih 
shuohpü moila mü daw neshihpü aan mainga nyettü lingpü shuohtuh.  
13Ha mü lenei büpai daw shihtü oukpü aanao shuohhen.  
14Büpai moila shuohpü aan lem peü kübü aan hükbaong yah-ei Shembüpa kü 
thintho shuohhen; hapayü ngongpa üpai mongjempü moila iy yah-ei hainya, 
büpalei vaihen.  
15Hapa menvih shuohpü mongjempü moila kübü phaiyü moila shuohpü nyih-
üng hahkemhen vongbong; büpai hapa nepphei thahshi aoei netuhhen 
vongbong.  
16Shennyak hanei-i büpai lahpü kü jiühüei nevaijü mongongpü moila 
shuohjema, hapayü büpai moilapü nyih hahhen, shejao aopü nyeipü 
neppheiyao hahhen.  
17Hapa moila kübü phai nyih jempabü thahshi aojema aw kü jaktükhen 
vongbong.  
18Mongjempü moila kübü phai aopü nyih jempabü thahshi hahjema, hapa 
moilayü neyahhen, nevaijü Kahvangi büpalei moila ie kü neshihhen, shejao 
nedaüpü vaihen; üpai hapa hahnya, büpayü pungpü vaihen.  
19Nedaünelangpü lemhük küüng hongtükpü phai nehahhen vongbong; hayü 
aw kü jaktükhen. Lebü phai nangkü, üami daülangi nyu, hathüi hapa hahhen 
aok.  

20Shejao hanei nedaünelangi Shembüpakü shuohpü mongjempü moila kübü 
hahjema, büpa laophülei nanglak khong kübü katitükhen.  
21Shennyak hanei-i hangku leipü nedaüpü vaituh, yemhimak leipü vaituh, 
nedaünelangpü lemhük kü-üng hongtüShembüpa kü shuohpü mongjempü 
moila kübü phai hahjema, büpa laophülei nanglak khong kübü katitükhen.  

Iy hatü Cheü Nehahhen 

22Shembüpai Mosa kü,  
23“Israel am kü hei etuh shei eteke. Ammi mi, mohoh hatü yum cheü 
nehahhen.  
24Dipü yemha nevaijü shahhishuwi jüpü yemhalei cheü ammi lebü nadang kü 
noteihen aok, shejao hapa nehahhen.  
25Üpai Shembüpa kü jakpü moila shuohpü yem kübü cheü hahhenshang, 
büpa laophülei nanglak khong kübü katitükhen.  
26Melei am nyuhenshang nyujao ammi ou hatü yemhalei iy nehahhen.  
27Hanei-i iy hahjema, büpa laophülei nanglak kübü katitükhen.”  

Ngongpalei Phaihan 

28Shembüpai Mosa kü eteke,  
29“Israel am kü etuh: Üpai Shembüpakü mongjempü moila koei peihenshang, 
ha kübü hanei Shembüpa kü jakpü moila shuohtuh.  
30Büpai laophülei laki-üng Shembüpa kü aw kü jakpü moila koei peihen; 
büpai hapa yemhalei cheü mü amma koei peiyei Shembüpa kü hayaoha 
thintho kei shuohtuh.  
31Ngongpai moidü shangei cheü jakhen; shejao ammayü Aaron hatü chehathü 
shing vaihen.  
32Ammei mongjempü moilalei yemha shüngdahphi ngongpa kü thintho 
shuohtuh.  
33Aaronei cheha üpai mongjempü moilalei iy hatü cheü moila shuohnya, 
büpai büpalei phaihan yemhalei shüngdahphi yahhen.  

34Yemhalei amma hatü hapalei shüngdahphiyü hayaoha thintho Shembüpai 
Israel nanglakthü kübü yah-ei ngongpathü kü shuohpü nyüke. Hapayü Israel 
ami ngongpathü kü hüdenhalenshi shuohhen phaihan nyüke.  
35Jom ngongpathü vaihen jepü nyih mebü Aaron hatü chehathü 
kü Shembüpa kü jakpü moila shuohpü kübü hanshuohpü hean nyüke.  
36Jom jepü nyih mebü Shembüpai hüdenhalenshi jom kü hapa hean düngei 
shuohhen Israel am kü shahkung shuohteke.  
37Hathüyü jakpü moila, hahying moila, mang moila, pungpü moila, hayaoha 
jepü moila hatü mongjempü moila; 
38Shembüpai Sinai Kahshangei Mosa homei Israel ami moila shuohhen 
shingvaishi Sinai jahpanei nyushi Shembüpai shuohpü shahkungnyü nyüke.”  

Levi 8 

Aaron hatü Chehathü Jepü 

1Shembüpai Mosa kü,  
2“Aaron hatü chehathü, owhiai, nyiohen mainga, mang moila shuohhen 
mohohbaong, mi cheha nyi, hatü daw neshihpü aan mühdow deikei,  
3hatü ashakshem shadenei khong kemei thaituh” shei eteke.  
4Shembüpai büpa kü epükei Mosai dük. Mechem khong kemei ashakshem 
shadenei thaijapa,  
5Mosai khong kü, “Shembüpai hapa dükhen shingvaishi epü khih” shei eteke.  
6Hahepak kü Mosai Aaron hatü chehathü shelei deiyei yung kü jom 
paühüteke.  
7Büpai Aaron kü hiupü bhagthuh hatü laklu bhagthuh thuhhü hatü shüng kü 
shüngshep shepshuohteke.  
8Büpai büpa kü jaküpnyiam yükshuoh, hatü ha kü Urim hatü Thummim 
shihteke. 

9Büpai shangshak shakshuoh, hatü hapa shelemei daülangpü hon-ow 
athen Shembüpai büpa kü epükei thenshuohteke.  
10Mosai nyiohen mainga yah, hatü haleipü lemphü dou kü mainga 
nyioei Shembüpa kü daühüteke.  
11Büpai mainga hanei yah-ei moidü kü nyetpa hai, hatü moidü hatü haleipü 
dükhi-ümthü, hatü chilimji hatü hapa haüshing kü nyioei peü daühüteke.  
12Büpai mainga hanei yah-ei Aaronei shangjing phuei daühü.  
13Hapheikü büpai Aaronei chehathü shelemei deiyei Shembüpai epükei 
jomphong kü bhagthuh thuhhü, shüngshep shephü, hatü shangshak 
shakshuohteke.  
14Hapheikü Mosai mang moila shuohhen mohohbaong müei deiyei Aaron 
hatü chehathüi hapalei shangjing kü jomei laki dükhü.  
15Mosai mohoh jü, hatü iy hanei yah-ei büpalei lakjaangi moidü daühen 
moidü leipü vaung kü nyioteke. Aopü iy kemei büpai moidü chongei lang; 
hapheikü büpai hapa daütük.  
16Mosai thenleimongphang kübü cheü, dhen kü jümpü cheü, hatü she 
nyiphen mü hapalei cheü kemei, hapalei shuw, phai hatü thenleimongphang 
kemei Shembüpai epükei baümtap haolei yah-ei daiyei jakteke.  
17Shejao hapa mohohbaong, hapalei shuw, phai hatü het peü Shembüpai 
Mosa kü epükei baümtap haolei yah-ei daiyei jakteke.  
18Shao büpai jakpü moila shuohhen mi chebaongha deiyei Aaron hatü 
chehathüi hapalei shangjing kü jomei laki dükhüteke,  
19hatü hapa jütü Mosai hapalei iy yah-ei moidü shinei haiteke.  
20Büpai mi chebaongha khih mü deh, hatü shangjing, phailem hatü cheü aw 
kü jak.  
21Büpai thenleimongphang, hatü la yungi paü, hatü mi büm 
kemeiShembüpa kü moidülei vong meipü jakpü moila aw kü jakei Shembüpai 
Mosa kü epükei shuohteke.  

22Hapheikü büpai daühen hükpa mi chebaongha müei dei, hatü Aaron hatü 
chehathüi hapalei shangjing kü jomei laki dükhü,  
23hatü hapa jü. Mosai haleipü iy hanei yah-ei Aaronei lakdahphi dhaongshü 
kü, hatü büpalei lakdahphi lakphiennyü kü, hatü büpalei ladahphi 
laphiennyü kü nyioteke.  
24Hapheikü Aaronei chehathü shelemei müei dei, hatü Mosai jomei lakdahphi 
dhaongshü kü, hatü jomei lakdahphi lakphiennyü kü, hatü jomei ladahphi 
laphiennyü kü nyioteke; hatü Mosai aopü iy kemei moidü shinei haiteke.  
25Büpai cheü, thenleimongphang kübü cheü, dhen kü jümpü cheü, she 
nyiphen mü haleipü cheü hatü shüngdahphi yahteke.  
26Shembüpa kü shuohpü aan mühdow kübü daw neshihpü aan hük mainga 
shih-ei lingpü aan hük, hatü baünyangpü aan hük yah-ei cheü hatü shüngdah 
shangkü haüteke. 
27Büpai hathü kemei Aaron hatü chehathülei lak kü haü, hatü jomi 
hapa Shembüpa kü hayaoha thintho vaishi shuoh.  
28Hapheikü Mosai hathü jomei lak leipü yah-ei jakpü moila mü moidülei jak. 
Hapayü vong meipü dhüpü moila Shembüpa kü aw kü jakei shuohteke.  
29Mosai amma yah-ei Shembüpa kü hayaoha thintho shuoh; hapa dhüpü mi 
moila kübü Mosalei hean nyu. Shembüpai epükei Mosai peü dük.  
30Mosai mainga hanei hatü iy hanei moidü leipü yah, hatü Aaron hatü 
chehathülei owhiai kü hai. Hapakei büpai Aaron hatü chehathü hatü jomei 
owhiai kemei daütük.  
31Hapheikü Mosai Aaron hatü chehathü kü, “Ashakshem shadenei hapa phai 
cheütuh, hatü hayaoha dhüpü moila shihpü mühdow leipü aan mü ngei 
kü Shembüpai epükei Aaron hatü chehathüi hahtuh. 
32Aopeyü phai vaijao, aan vaijao jaktüktuh.  
33Am dhüpü nyih manglom thahshi nyih nyet ashakshem shaden leipü 
nedaihen; mehenangkü am jehen nyih nyet yahkahen.  

34Shinnyih mehe düktepa, hayü ammei mang tükhen nangkü Shembüpai epü 
nyüke.  
35Am ashakshem shadenei nyihnüng yanüng shei nyih nyet nedai-i nyutuh, 
hatü am nedihen shingvaishi Shembüpai mehe enya ha düktuh; mehenangkü 
hayü ngei kü ephopeih” shei eteke.  
36Aaron hatü chehathüi Mosa homei Shembüpai epükei lemphüli dük.  

Levi 9 

Aaroni Ngongdou Dükei Chongpangpü 

1Nyih shetpabü kü Mosai Aaron, chehathü hatü Israel kü behethü peü nyük.  
2Büpai Aaron kü, “Nüngei mang moila shuohhen mohoh chebaongha hük 
hatü jakpü moila shuohhen mi chebaongha hük kawhikang neshiüpü yahtuh, 
hatü Shembüpa kü hathü shuohtuh. 
3Hatü Israel am kü, ‘Mang moila shuohhen yumbaong hük; jakpü moila 
shuohhen kawhikang neshiüpü bong hük lompü mohoh baongha hük, hatü 
mi chebaongha hük;  
4hatü mongjempü moila shuohhen mohohbaong hük, hatü mi chebaongha 
hük, hatü mainga mü nyetpü hahying moila Shembüpa kü shuohhen yahtuh’ 
shei eyeishuoh. Mehenangkü shinnyih am touei Shembüpa shakei vamkahen” 
shei eteke.  
5Jomi Mosai epü douthü kemei ashakshem shemshelei yah-ei pei, hatü khong 
kemei yopailei peiyei Shembüpa tou kü yaong.  
6Hahepak kü Mosai, “Amphong touei Shembüpalei müknyinshekhang 
vamkahen shingvaishi Shembüpai am kü hapa düktuh shei epeih” shei e.  
7Hatü Mosai Aaron kü, “Moidü yopailei heihkei, hatü nüngei mang moila 
hatü jakpü moila, nüng hatü nanglakthülei mang tükhen shingvaishi hapa 
moilatuh; Shembüpai epükei nanglakthü kü mang tükhen shingvaishi jakpü 
moila shuohtuh” shei e.  

8Hanangkü Aaron moidü yopailei heih-ei büpa shingvaishi mang moila 
shuohhen mohoh chebaongha jü.  
9Büpalei chehathüi büpa touei iy yah-ei heih, hatü büpai ha kü büpalei 
lakjaang hüngtü moidü leipü vaung kü nyioteke, hatü aopü iy kemei büpai 
moidü chongei haiteke.  
10Hatü büpai mang moila kübü cheü, she hatü dhen kü jümpü cheü 
kemei Shembüpai Mosa kü epükei moidü shangei jakteke.  
11Shejao büpai phai hatü shuw baümtap haolei deiyei jaktük.  
12Hapheikü büpai büpa shing jakpü moila shuohhen yem jü. Büpalei 
chehathüi iy yah-ei heih, hatü büpai moidü shinei ha hai.  
13Jomi büpa kü shangjing omei heanlem laolao nyingei shuoh, hatü büpai 
hathü moidülei jak.  
14Büpai thenleimongphang hatü lakhila paütüktü moidülei jakpü moila 
shangkü haütü jakteke.  
15Hapheikü Aaroni nanglakthülei moila yah-ei deiteke. Büpai nanglakthü 
shing mang moila shuohhen yum yah-ei jü, hatü büpai shongei dükpükei 
mang moila shuoh.  
16Büpai jakpü moila koei pei, hatü shahkungi epükei moilateke. 
17Büpai hahying moila deiyei haleipü lakbaoh hük yah-ei nepnüng jakpü 
moila shuohpü kü ü-ei moidülei jakteke.  
18Büpai nanglakthü shingvaishi mongjempü moila shuohhen mohohbaong 
hatü mi baongha jü. Büpalei chehathüi büpa kü iy shuoh, hatü büpai moidü 
shinei hai.  
19Shejao mohoh hi mi cheü, büm kübü cheü, she hatü dhen kü jümpü cheü 
kemei,  
20jomi amma shangkü haü, hatü Aaroni moidü shangei cheü jakteke.  
21Mosai epükei Aaroni amma hatü shüngdahphi yah-ei ngongpathü 
shing Shembüpa kü hayaoha thintho shuoh.  

22Mechem Aaroni moila shuohei tempa, büpai nanglakthü philei lak haongtü 
jom kü moihiman, hatü haleipü shühdai.  
23Mosa hatü Aaron nyi ashakshem mongei shüteke. Mechem jiji haleipü 
vampa, jijinyi-i nanglakthü kü moihiman, hatü Shembüpalei 
müknyinshekhang shennyak tou mü vam.  
24Shembüpa nyushing leipü aw vamei jakpü moila hatü moidü leipü cheü 
hahtük. Mechem nanglakthüi hapa eepa, jom peü mongongpai len, hatü dhe 
dhaongei shateke.  

Levi 10 

Nadab hatü Abihu Nyilei Mang 

1Aaronei cheha Nadab hatü Abihu nyi-i jijilei awjakshung yah-ei ha kü aw 
jaktü ayingshü jak, hatü Shembüpai jiji kü hapakei dükhen ne-epü kü büpa 
kü nedaünelangpü aw jakei shuohteke.  
2Shembüpai ngangahük kü aw shomei jiji kü bahhü, hatü jiji 
nyiphen Shembüpatouei di.  
3Hahepak kü Mosai Aaron kü eteke, “Mechem Shembüpai epa, büpai hapa 
nang epeih: Üami ngei yopailei peiyei chongphonya, jom homei ngelei 
daülangshemshe huhen, hatü nanglakthü peü touei ngelei müknyinshekhang 
shakei vamhühen.” Shejao Aaroni ju kü shah nevami nendai.  
4Mosai Aaronei chepa naü-eepa Uzzielei cheha Mishael hatü Elzaphan nyi 
nyükei jiji kü, “Hamü peikei, hatü am shem amei mahng daülangpü shing 
leipü baümtap haolei yah-ei lüdaituh” shei eteke. 
5Mosai eshuohpükei jiji peiyei bhagthuh kü düktü shüei baümtap haolei 
deilang.  
6Hahepak kü Mosai Aaron hatü büpalei cheha Eleazar hatü Ithamar nyi kü, 
“Am theppüyoungpü huei sho nehai-i tenyu, nevaijü ammei ashakviha 
teshaak; hapakei nevaijema amphongao dihen, hatüShembüpai noknyü peü 
kü mongshihkahen. Shejao ammei shem amthü, Israel phang 
kemei Shembüpai henyi aw kü shamtükpü shingvaishi thepeiyounghen.  

7Am ashakshem shaden peih-ei chingshelei nedaihen, hei nevaijema amao 
dihen; mehenangküShembüpalei mainga phupü am kü nyüke” shei e, hatü 
Mosai ngeükhüam shuohpükei jomi dükteke.  

Ngongpathü Shing Shahkung 

8Shembüpai Aaron kü,  
9“Nüng hatü anhanyi-i yiü nevaijü yiüji yingtü mechemao ashakshemei 
neshühen, hei nevaijema amphong dihen; hapayü hüdenhalenshi den shing 
shahkung chongkahen. 
10Ammi daülangpü hatü peüi nobenüng, hatü daülangshemshepü hatü 
nedaünelangpü baong hanhen vongbong,  
11hatü ammi Israel am peü kü Shembüpai Mosa homei shuohpü shahkungnyü 
nyuhhen vongbong” shei e.  
12Mosai Aaron hatü büpalei cheha, Eleazar hatü Ithamar, aopü hapeü nyi kü, 
“Shembüpa kü aw kü jakei moilapü hahying moila kübü aopü hahying 
yahtuh, hatü hapa daw neshih-i aan lingtü moidü touei hahtuh; mehenangkü 
hayü longi daülangpü nyüke.  
13Hapayü daülangpü shingei hahtuh; mehenangkü hapayü Shembüpa kü aw 
kü jakei moilapü kübü nüng hatü anhathülei phaihan nyüke; mehenangkü 
hapakei dükhen ngei kü ephopeih” shei e.  
14Shejao nüng hatü amshemiShembüpa kü hayaoha thintho shuohpü amma 
hatü bhaghishüng hahhen aok. Ammi hayü daülangpü shingei hahhen aok; 
mehenangkü hapayü Israel nanglakthüi mongjempü moila shuohpü kübü 
nüng hatü anhathü kü shuohpü phaihan nyüke.  
15Jomi Shembüpa kü cheü yah-ei jakpü moila shuohshingkü bhaghishüng 
hatü amma yah-ei peikahen. Shembüpai epükei hapayü nüng hatü anhathü 
shing den kübü hean vaikahen.  
16Mosai mang moila shuohhen yum nang hienshingkü hapa aw kü jaktüktü 
chongjateke. Büpai Aaronei aopü chehapeü, Eleazar hatü Ithamar nyi kü 
mongshih hatü,  

17“Mehekei mang moila daülangpü shingei nehahpa? Hapayü longi 
daülangpü hih; mehenangkü hapayüShembüpa touei khongei men kü 
moilapü khongei mang tükhen shingvaishi Kahvangi ha anjinyi kü shuohpeih.  
18Hapalei iy daülangpü shingei yah-ei neshüpai ngei epükei ha yumhayü 
daülangpü shingei hahhen vaipeih” shei eteke.  
19Aaroni Mosa kü, “Veituh, jomi shinnyih-ang Shembüpa kü mang moila hatü 
jakpü moila shuohnyüke, shejao hapa keipü shahhidou ngei kü hetei nyüpeih. 
Ngei shinnyih paoh mang moila hahlangmeyüShembüpai ngei kü 
mongonghen je?” shei e.  
20Shaang Mosai ha danei büpai vaiteke shei deih.  

Levi 11 

Daüpü hatü Nedaüpü Hahying 

1Shembüpai Mosa hatü Aaron nyi kü,  
2“Israel am kü hapakei eyeishuoh shei e: Kahdok shak kü nyupü yem 
khongkü ammi hahhen yem hathü nyüke.  
3Mehe yem vaihenshang dhaok phaakpü hatü hetlei shaipü yem peü hahhen 
aok.  
4Shejao dhaok phaaktü hetlei shailangmao hathü yem ammi nehahhen: Uti 
hetlei shailangmao dhaok nephaaki nyüke; hapayü am shingvaishi nedaüpü 
yem.  
5Yüphüh-i hetlei shailangmao dhaok nephaaki nyüke; hapayü am shingvaishi 
nedaüpü yem.  
6Yüphüh shola-i hetlei shailangmao dhaok nephaaki nyüke; hapayü am 
shingvaishi nedaüpü yem.  
7Ook kü dhaok phaakshi nyulangmao hetlei neshainyu; hapayü am 
shingvaishi nedaüpü yem. 
8Ammi hathü kü mahng kao nehonghen; hathüyü am shingvaishi nedaüpü 
nyüke.”  

9Yungchingei vaituh, shohalei vaituh, yung mongei nyupü yem mepa kü kaok 
hatü ka nyu, ha ammi hahhen aok.  
10Shejao yungching nevaijü shohalei nyupü yem peü khongkü kamei daipü 
yem vaijao hatü yung mongei nyupü yem vaijao kaok hatü ka neshiüpü peü 
am shingvaishi jiühitnalaipü yemthü nyüke.  
11Am shingvaishi hathüyü nedaüpü vaipü nangkü ammi hathü nehahhen, 
hatü hathü mahng kao nehonghen.  
12Kaok hatü ka neshiüpü yungmong yem kemei am shingvaishi jiühitbenüng 
nyüke.  
13Ouhiyüh khongkü ammi hathü nehahhen; mehenangkü hathüyü am 
shingvaishi jiühitbenüng nyüke: alanglangha, yung alang,  
14langnyak, langshopong,  
15asha lem laolao,  
16ostrikh ou, nyak ou, yungnyü alang, ookpaüm alang,  
17lai-ou, ashühlaongkaong, shüptelü, bhihnyui ashühlaongkaong,  
18nyahhah alang, langda,  
19angüp, petaak, yungou lalu, abak.  
20Yang kohpü yemhamakha la ali kohtü kampü peü am shingvaishi 
jiühitbenüng nyüke.  
21Shejao yang kohtü la ali-i kampü yemhamakha hanei ammi hahhen aok: 
hathüyü phaukhen shingvaishi laongkaong kohpüthü nyüke.  
22Hathü yemhamakha khongkü ammi shoukhanbaong, lunglang, shoukshah 
hatü henüngli lem laolao nevaijü kanibaong hatü henüngli lem peü hahhen 
aok.  
23Shejao yang kohtü la ali nyupü lebü yemhamakhathü peü am shingvaishi 
jiühitbenüng nyüke.  

Nedaüpü Yemthü 

24Üami hathü yemha mahng kü honghenshang, ha ya om dhüshi nedaüpü 
leihen.  
25Üami hathü yemha mahng hük dangkao homei yahhenshang, büpai 
laophülei ashakviha dhotükhen vongbong, hatü büpa ha ya om dhüshi 
nedaüpü leihen.  
26Yemha dhaok phaakjao meishi nephaakpü nevaijü hetlei neshaipü kemei 
am shingvaishi nedaüpü nyüke; üami hathü yemha mahng hük kü dangkao 
honghenshang nedaüpü leihen.  
27Lakhila ali kohtü lakdheni shükei kampü yemhathü peü am shingvaishi 
nedaüpü nyüke; hathü yemha mahng hük kü dangkao hongjema om dhüshi 
nedaüpü leihen.  
28Hanei-i hapalei mahng homjema büpalei ashakviha dhotükhen, hatü 
büpayü om dhüshi nedaüpü leihen. Hathüyü am shingvaishi nedaüpü nyüke.  
29Kahdokei lüteipü yemha khongkü hathü am shingvaishi nedaüpü nyüke: 
yungmoi, yüphüh, moihang,  
30shem khangha, yiüthi khangha, bhihdü khangha, hatü ouhah khangha.  
31Kahdokei lüteipü hathü kemei am shingvaishi nedaüpü nyüke. Üami hapa 
mahng kü honghenshang, om dhüshi nedaüpü leihen.  
32Mechem hathü khongkü hük dangkao diyei vüei shaei noteipü douhinang, 
püi lingpü dou, ashakviha, phaishuwi lingpü dou nevaijü dhoila vaijao 
lemhük kü dangkao shükjema, nedaüpü leihen. Hapa yung kü hingeishuoh; 
hapa om dhüshi nedaüpü leihen, hapheikü mon daüdaihen.  
33Hathü khongkü hük dangkao haümdük mongei vüjema, ha mongeipü 
lemphü nedaüpü nyüke, hatü hapa haümdük bhaotükhen.  
34Hahhen hahying kü hapa keipü dük kübü yung shihjema, hatü hapa keipü 
dük kübü yingbenüng kemei nedaüpü vaihen.  

35Hathü yemha mahng hük dangkao vüei aandük hatü nükdük haodük kü 
shükjema, ha dük bhaotükhen. Hapayü nedaüpü nyüke, hatü hapayü am 
shingvaishi nedaüpü nyukahen. 
36Yungdük nevaijü yungdam daülangi nyupü kü hathü mahng hüki dangkao 
hongjema nedaüpü leihen.  
37Sheihen sheilivungla kü hathü yemha mahng hük dangkao vüei shükjema, 
hayü daülangpü vaihen. 
38Shejao hapa sheili yung kü vaümei nyushi hathü yemha mahng ha shangkü 
vüjema, hayü am shingvaishi nedaüpü vaihen.  
39Am kü hahhen epü yemha khongkü hük dangkao dijema, hatü hapa mahng 
kü hanei-i hongjema, om dhüshi nedaüpü leihen.  
40Hanei-i hapa yemha mahng phaihan hanei dangkao hahjema, büpai 
laophülei ashakviha dhotükhen, hatü om dhüshi nedaüpü leihen. Üpai hapa 
yemha mahng homei yahhen, büpai laophülei ashakviha dhotükhen, hatü 
büpa om dhüshi nedaüpü leihen.  
41Kahdokei lüteipü yemhamakha lemphü nedaüpü nyüke; hapayü nehahhen 
vongbong.  
42Vomi lüei daipü yem nevaijü la ali-i kampü yem, nevaijü la longi kohpü 
yem vaijao kahdokei kamteipü yem mepayao ammi nehahhen; hapayü 
jiühitbenüng nyüke.  
43Hathü yemhimak homei am nyingi nedaüi telei. Hathü hahpai am nyingi 
nedaünelangi telei nevaijü hathü homei am teshaihü.  
44NgeiyüShembüpa, ammei Kahvang; am nyingi daülangi nyutuh; 
mehenangkü ngeiyü daülangpü. Kahdokei lüteipü yemhimak homei am 
nyingi nedaünelangpü telei.  
45Ngeiyü ammei Kahvang vaihen shingvaishi am Ijip leipü müei 
leipü Shembüpa; hanangkü am daülangi nyutuh; mehenangkü ngeiyü 
daülangpü.  

46Hathüyü yemhimak, ouhiyüh, yungmongei lüteipü yemha hatü kahdokei 
lüteipü yemhamakhathü nangkü shuohpü shahkungnyü nyüke.  
47Ammi nedaüpü hatü daüpü, hahbenüng hatü nehahbenüng yem nyi baong 
hanhen vongbong nyüke.  

Levi 12 

Naü Angpheikü Daühen Nang 

1Shembüpai Mosa kü,  
2“Israel am kü ha etuh shei e: Nyüha hük büm nekongi leijema hatü yeshang 
hük bühjema, pinnyü hangha tenpü hepak kü kei nyih nyet nedaüpü leihen.  
3Nyih shetpabü hapa yeshang shaw japtükhen,  
4hatü pinnyü hangha tenpü daühen nyih hapüanpüjem nyuhen; pinnyüi 
daülangpü dou mepa kao nehonghen nevaijü ashakshemei pinnyü daühen 
hapa nyih mangpeih thahshi neshühen.  
5Pinnyüi yiükha hük angjema, pinnyü hangha tenpü hepak kü kei hapta nyi 
hapa nyüha nedaüpü leihen. Hapheikü pinnyü hangha tenpü kübü daühen 
nyih pejempüvok nyuhen.”  
6“Yeshang nevaijü yiükha bühtü mechem pinnyü daühen nyih ngoihenshang 
pinnyüi ngongpa kü ashakshem shadenei jakpü moila shuohhen vangbong 
hük lompü mi cheha hük, hatü mang moila shuohhen khakhi ouha nevaijü 
athuba hük yah-ei peihen.  
7Pinnyü nedaüpü daühen shingvaishi büpai Shembüpa tou kü hapa moilahen, 
hapheikü pinnyü iy yenpü kübü daüdaihen. Hapayü nyüha hüki yeshang 
nevaijü yiükha bühpü nangkü shuohpü shahkungnyü nyüke. 
8Pinnyüi mi cheha neshuoh-aokjema, pinnyüi athuba nyi nevaijü khakhi ouha 
nyi, hükü jakpü moila shuohhen, hükpayü mang moila shuohhen koei peihen. 
Hapakei ngongpai pinnyü shing moila shuohhen, hatü pinnyü daüdaihen.”  

Levi 13 

Ngomdin 

1Shembüpai Mosa hatü Aaron nyi kü eteke,  
2“Mechem shennyak hanei poukei nevaijü makaw nevaijü shukshang ampü 
hangshuw kü vamei thahteibenüng maten kei büpalei büm kü eehenshang, 
büpa ngongpa Aaron nevaijü cheha ngongpathü touei müei peihen. 
3Ngongpai büpalei hangshuw kübü ma kü dokei veihen, hatü ma kübü 
hangmum shoei hatü lebü hangshuw mü masha chüei shüdaitü nyujema, 
hayü ngomdin. Ngongpai büpa dokei veitü büpa nedaüang shei baonghen.  
4Büpalei hangshuw kübü makaw shotoh-i shejao lebü hangshuw mü masha 
chüei neshü, hatü ma kübü hangmum nesho-i nyujema, ngongpai hapa din 
kohpü shennyak hayaoha khaatei nyih nyet tuhhen.  
5Nyih nyetpabü kü ngongpai büpa kü dokei veihen hatü hapa ma neyeiya-i 
hatü hangshuw kü daei nedai-i nyujema ngongpai shao büpa nyih nyet 
hayaoha khaatei tuhhen.  
6Nyih nyetpabü kü ngongpai büpa kü shao chem dokei veihen, maju vanei, 
hatü daei nedaijema, ngongpai büpayü daüteke shei baonghen; mehenangkü 
hapayü ma kohpü mon nyüke. Hapa shennyaki büpalei ashakviha dhotükhen, 
hatü büpa daüdaihen.  
7Shejao daüteke shei baonghen shingvaishi ngongpa kü huphei kü shao büm 
kü ma daei daijema, büpai ngongpa touei shao peihen vongbong.  
8Ngongpai büpa kü dokei veihen, hatü büm kü ma daei daijema, büpa 
nedaüang shei ngongpai baonghen; hapayü ngomdin nyüke.”  
9Mechem shennyak hanei kü ngomdin vamhen, büpa ngongpa touei müei 
deihen vongbong.  
10Ngongpai büpa kü dokei veihen, hatü hangshuw poukei shoei ma kübü 
hangmum shoei phaithüng kei ma bhaoei shü vamjema,  
11hapayü longi nemeipü maten nyüke, hatü ngongpai büpayü nedaü shei 
baonghen; hapayü ngomdin nyüke.  

12Büpalei büm lüpei ma vamjema, hatü ngongpai veipülei ma vampü 
shennyak kü shangnyüshang kübü lajaang laishi ma hoiyei vamjema, 
13ngongpai büpa kü dokei veihen, hatü büpalei büm lüpei ma vamei 
nyujema, ngongpai büpayü daülangpü shei baonghen; mehenangkü büpalei 
ma kemei shotoh-i leidaipü nangkü büpa daülangpü nyüke. 
14Mechem büpa kü phaithüng kei ma bhaoei vamhenshang, büpayü nedaüpü 
nyüke.  
15Mechem ngongpai mathüng eehen, büpayü nedaüpü shei baonghen. Hapa 
mathingü ngomma nyüke.  
16Shejao hapa mathüng shoei leidaijema, büpa ngongpa touei peihen;  
17ngongpai büpa kü dokei veihen, hatü hapa ma shotoh-i leidaijema, 
ngongpai hapa ma kohpü shennyakü daüteke shei baonghen. Hapheikü büpa 
daüdaihen.  
18Mechem haneilei büm kü hihüma vamtü meidaipheikü,  
19hapa makaw kü shotoh-i poukei nevaijü hakpühpüh-i shotohtoh-i kaw 
vamhenshang, büpa ngongpa touei müei deihen vongbong.  
20Ngongpai büpa kü dokei veihen, hatü hapa makaw lebü hangshuw mü 
hayaoha chüei shüdaitü nyujema, hatü haleipü hangmum shotoh-i leidaijema, 
büpayü nedaüang shei ngongpai baonghen. Hapayü hihüma kübü ngomma 
chongpangpü nyüke.  
21Shejao ngongpai dokei veishingkü hapa leipü hangmum nesho, hatü makaw 
lebü hangshuw mü chüei neshü, maju vanei meidaihen mü nyujema, 
ngongpai büpa nyih nyet khaatei tuhhen.  
22Hapa ma hangshuw kü daei daijema, büpa nedaüang shei ngongpai 
baonghen; mehenangkü hayü ngomma nyüke.  
23Shejao hapa makaw lakshing daei nedaijema, hapayü hihüma kaw mon 
nyüke, hatü ngongpai büpayü daülangi nyüke shei baonghen.  

24Mechem haneilei büm kü awma nyuhen, hatü ha awma kaw kü hakpühpüh-
i shotohtoh-i nevaijü makaw shotoh-i vamjema,  
25ngongpai hapa makaw kü dokei veihen, hatü haleipü hangmum shotoh-i 
leidaijema, hatü lebü hangshuw mü chüei shüdaitü nyujema, hapayü 
ngomdin awma kaw kübü vampü nyüke. Ngongpai büpayü nedaü shei 
baonghen; mehenangkü hapayü ngomdin nyüke.  
26Shejao ngongpai hapa dokei veijü makaw kübü hangmum nesho-i nyujema, 
hatü lebü hangshuw mü chüei neshiü maju vanei meidaijema, ngongpai büpa 
nyih nyet khaatei tuhhen.  
27Nyih nyetpabü kü ngongpai büpa kü dokei veihen, hatü hapa büm kü daei 
daijema, ngongpai büpa nedaüang shei baonghen; mehenangkü hapayü 
ngomma nyüke.  
28Shejao makaw lakshing büm kü daei nedai-i maju vanei meidaijema, hayü 
awma kübü poukei vampü mon nyüke, hatü ngongpai büpayü daülangi 
nyüke shei baonghen; hapayü awma kübü kaw mon nyüke.  
29Mechem nyüha nevaijü baha hük kü shangjing kü nevaijü shahvangshong 
kü ma kohhen,  
30ngongpai büpa kü dokei veihen, hatü hapayü lebü hangshuw mü chüei 
shüdaitü, hatü haleipü hangmum vungpuh-i lah manshi nyujema, ngongpai 
hapa shennyakü nedaüang shei baonghen; hapayü ngühma nyüke, hatü 
shangjing nevaijü shahvangshong kübü thahteibenüng maten nyüke.  
31Shejao mechem ngongpai henüng keipü ma dokei veihenshang, lebü 
hangshuw mü chüei neshü, shejao hatoumü hangmum nyaktüh-i vamei 
neshiüjema, ngongpai hapa shennyak nyih nyet khaatei tuhhen.  
32Nyih nyetpabü kü ngongpai hapa ma dokei veihen, hatü hapa ngühma daei 
nedai, hatü haleipü hangmum vungpuh-i nenyujema, hatü lebü hangshuw mü 
hayaoha chüei neshüjema,  
33büpai hapa makaw shinpü mü lenei sho hatü jumum kuptükhen vongbong, 
hatü ngongpai büpa shao nyih nyet khaatei tuhhen.  

34Nyih nyetpabü kü ngongpai hapa ngühma dokei veihen, hatü hapa ma daei 
nedai, hatü lebü hangshuw mü chüei neshü-i nyujema, ngongpai büpayü 
daülangpü shei baonghen.  
35Shejao büpa daüteke shei baongpheikü hapa ngühma daei daijema,  
36ngongpai büpa kü dokei veihen, hatü ngühma büm kü daei daijema, 
ngongpai sho hatü jumum vungpü veihen napü neshiü; hapa shennyakü 
nedaüpü nyüke.  
37Shejao büpai veiaokpülei hapayü lakshing hatü sho nyakla ha kü vamjema, 
hapa ngühmayü meidaipü vaihen. Büpayü daülangpü nyüke, hatü ngongpai 
büpa daüteke shei baonghen.  
38Mechem nyüha nevaijü baha hük kü shukshang vamhen, 
39ngongpai hapa shennyak kü dokei veihen, hatü hapa kaw hakeiüng shopü 
vaijema, hayü nethahbenüng kaw hei-üng hangshuw kü vampü nyüke, hatü 
hapa shennyakü daülangpü nyüke.  
40Shennyak hük büpalei sho vüei shangpaangjao büpa daülangpü nyüke.  
41Shennyak hük büpalei shangshe sho kaongdaitü shangpaangei leidaijao 
büpa daülangpü nyüke.  
42Shejao büpalei shangba nevaijü shangnyüshang kü hakpühpüh-i shotohtoh-i 
ma vamjema, hapayü ngomma büpalei shangjing kü vampü nyüke.  
43Ngongpai büpa dokei veihen, hatü büpalei shangjing kübü mayü 
hakpühpüh-i shotohtoh-i ngomma kei nyujema,  
44hapa shennyak ngomdin kohpü hatü nedaüpü nyüke. Büpalei shangjing kü 
ma kohpü nangkü ngongpai büpa nedaü shei baonghen.  
45Hapakei ngomma kohpü shennyakü shaakdaipü ashak ümhen, sho 
nehaihen, shapmaiphi kü jümtü, “Nedaüpü, nedaüpü!” shei lenhen.  
46Büpa kü hapa ma nyupü thahshi nedaüpü vaihen, hatü büpa mih kübü 
khaatei baümtap haolei nyuhen.  

Mom Aongpü Nangkü Shahkungnyü 

47Mechem ashakviha phümphah ashak nevaijü nyemin ashak, 
48dakpü nevaijü hiupü nyemin ashak nevaijü phümphah ashak nevaijü 
phaishuw nevaijü phaishuwi lingpü kü mom aongei,  
49thüngshingi nevaijü hakpüh-i vamjema, hayü nemeipü dinten vampü hatü 
hapayü ngongpa kü huhen vongbong.  
50Ngongpai hapa mom hetpü dou kü dokei veihen, hatü nyih nyet khaatei 
tuhhen.  
51Nyih nyetpabü kü büpai hapa dokei veihen, hatü ashak kü, nevaijü dakpü, 
hiupü ashak kü nevaijü phaishuwi lingpü noteipü dou kü hapa mom daei 
daijema, hapayü nemeibenüng mom hetpü nyüke.  
52Büpai hapa ashak nyemin vi-i dakpü nevaijü phümphah-i hiupü vaijao, 
nevaijü phaishuwi lingpü dou kü hetdaipü vaijao aw kü jaktükhen; 
mehenangkü hapa mom-ü nemeipü nyüke.  
53Ngongpai hapa dokei veishingkü ashakviha dakpü nevaijü hiupü nevaijü 
phaishuwi lingpü dou vaijao hapa mom daei nedaijema, 
54büpai hapa din kohpü ashak dhotükhen ngeükhüam shuohhen. Hapheikü 
büpai hapa dou nyih nyet khaatei tuhhen.  
55Din kohpü ashak dhopheikü ngongpai hapa dokei veihen, hatü hapa mom 
daei nedaijao lakshing nyujema, hayü nedaüpü nyüke. Mom shak lemei 
vaijao mong lemei vaijao hapayü aw kü jaktükhen.  
56Hapa dou dhotükpheikü ngongpai dokei veishingkü mom vandaitü 
nyujema, büpai hapa ashak nevaijü phaishuw nevaijü dakpü nevaijü hiupü 
dou kübü mom hetpü shing shaakei yaktükhen.  
57Shejao ashakviha kü, dakpü nevaijü hiupü ashak nevaijü phaishuwi lingpü 
dou kü mom shao vamjema, mehe keipü mom vaihenshang aw kü jaktükhen. 
58Ashakviha dakpü nevaijü hiupü nevaijü phaishuwi lingpü dou dhopheikü 
mom lüdaijema, shao chem dhohen, hatü hapayü daülangpü vaihen.  

59Hathüyü phümphah ashak nevaijü nyemin ashak, dakpü nevaijü hiupü 
nevaijü phaishuwi lingpü dou kü nedaüang nevaijü daüteke shei baonghen 
shahkungnyü nyüke.  

Levi 14 

Ngomdin Kübü Daüpü 

1Shembüpai Mosa kü eteke,  
2Hathüyü ngomdin kohpü shennyak meidaijü daüpü hepak kü dükhen 
shahkungnyü nyüke. Büpa daüteke shei baonghen nyih ngongpa touei müei 
peihen,  
3hatü ngongpai büpa baümtap haolei müei deiyei büpa kü dokei veihen. 
Hapa shennyak kübü ngomma meidaitü nyujema,  
4ngongpai daülangpü ou yem nyi, hatü cedar pü, ashak hakla hatü sapon yah-
ei daühen shennyak shingvaishi koei peihen ngeükhüam shuohhen.  
5Ngongpai ou hük yah-ei daülangpü yunglok yung shihpü haümdük shangkü 
jühen ngeükhüam shuohhen.  
6Büpai ou yem, cedar pü, ashak hakla hatü sapon yah-ei jüpü ouhalei iy kü 
hinghen.  
7Büpai hapa ngomma kohpü daühen shennyak kü nyetpa haihen, hatü 
ngongpai hapa ou yem hük shangei piyei deishihhen.  
8Hapa shennyaki büpalei ashak dhotükhen, sho kuptükhen, hatü hangha 
lakhen; büpa sheyü daülangpü vaihen. Büpa baümtap mongei shühen, shejao 
büpalei ashakshem haolei nyih nyet nyuhen.  
9Nyih nyetpabü kü büpa shao sho, jumum, mükmum, hatü büm kü nyupü 
mum kemei kuphen; büpai büpalei ashakviha dhotükhen, hatü hangha 
lakhen, hapheikü büpa daülangpü leidaihen.  
10Nyih shetpabü kü büpai kawhikang neshiüpü vangbong hük lompü mi 
chebaongha nyi hatü mi chebiha hük, olive mainga nyettü atta dok jem, hatü 
olive mainga dok hük kü jem antü phaihan hük koei peihen. 

11Ngongpa üpai büpa daüteke shei baonghen nyüpa, büpai hapa shennyak 
hatü moilathü ashakshem shadenei Shembüpa toumü yah-ei peihen.  
12Hatü ngongpai mi chebaongha hük, hatü mainga dok hük kü jem anpü 
phaihan hük yah-ei büpai Shembüpa kü pungpü moila shuohhen. Büpai 
hathü Shembüpa kü hayaoha thintho kei shuohhen. 
13Büpai hapa mi mang moila hatü jakpü moila jüteipü daülangpü shingei 
jühen. Mang moila keiha pungpü moila shuohhenao ngongpalei hean nyüke; 
hapayü longi daülangpü nyüke.  
14Ngongpai hapa pungpü moila leipü iy hanei yah-ei daühen shennyakei 
lakdahphi dhongshü kü, lakdahphi lakphienyü kü hatü ladahphi laphiennyü 
kü nyiohen. 
15Ngongpai olive mainga yah-ei büpalei laknyongphi lakbha kü shihhen,  
16büpalei lakdahphi lakjaangi ha kü hünghen, hatü Shembüpatou kü nyetpa 
haihen.  
17Ngongpai büpalei lakbha kübü mainga hatü pungpü moila shuohpü iy hanei 
yah-ei daühen shennyakei lakdahphi dhongshü kü, lakdahphi lakphienyü kü, 
hatü ladahphi laphiennyü kü nyiohen.  
18Büpalei lakbhalei aopü mainga kemei ngongpai daühen shennyakei 
shangjing kü nyiohen, hatü büpa shingvaishi Shembüpa tou kü moila 
shuohhen.  
19Hapheikü ngongpai hapa shennyak nedaüpü kübü daühen shingvaishi mang 
moila shuohhen hatü hapakei daühüpü dou dükhen. Hapheikü ngongpai 
jakpü moila jühen,  
20hatü moidü shangei hahying moila mü hapa moila shuohhen, hatü büpa 
daüdaihen.  
21Shejao büpa taopü nangkü hapa neshuoh-aokjema, büpai pungpü moila 
shuohhen mi chebaongha hük büpa daühen shingvaishi moila shuohhen, 

hamü chemi hahying moila shuohhen olive mainga mü nyettü atta dok hük 
hatü olive mainga dok hük kü jem anpü phaihan hük,  
22hatü athuba nyi nevaijü khakhi ouha nyi büpai aokshampü, hük mang 
moila shuohhen hatü hükpayü jakpü moila shuohhen koei peihen.  
23Nyih shetpabü kü büpai hathü yah-ei büpa daühen shingvaishi ngongpa 
touei ashakshem shadenei Shembüpa kü shuohhen koei peihen.  
24Ngongpai pungpü moila shuohhen mi cheha mü mainga yah-
ei Shembüpa kü hayaoha thintho shuohhen.  
25Büpai mi cheha yah-ei pungpü moila shuohhen nangkü jühen hatü hapalei 
iy hanei yah-ei daühen shennyakei lakdahphi dhongshü, büpalei lakdahphi 
lakphienyü kü hatü ladahphi laphienyü kü nyiohen.  
26Ngongpai büpalei laknyongphi lakbha kü mainga shihhen,  
27hatü büpalei lakdahphi lakjaangi büpalei lakbha leipü mainga-
i Shembüpa tou kü nyetpa haihen.  
28Büpalei lakbha leipü mainga hanei yah-ei mang moila kübü iy nyiopü 
shingkü daühen shennyakei lakdahphi dhongshü kü, lakdahphi lakphienyü 
kü, hatü ladahphi laphienyü kü nyiohen. 
29Büpalei lakbha leipü aopü mainga kemei ngongpai hapa shennyakei 
shangjing kü nyiohen, hatü hapakei büpalei men kü Shembüpa kü moilahen.  
30Hapheikü hapa shennyaki shuoh-aokpükei ngongpai athuba nevaijü khakhi 
ou yah-ei moilahen,  
31hahying moila mü hükü mang moila, hükpayü jakpü moila shuohhen. Hapa 
keiha daühen shennyakei men kü ngongpai Shembüpa kü moila shuohhen.  
32Hapayü ngomdin kohpü shennyak shingvaishi hatü daühen shingvaishi 
nyingnyoi moila neshuoh-aokpü nangkü tempü shahkungnyü nyüke.  

Shem kü Mom Aongpü 

33Shembüpai Mosa hatü Aaron nyi kü eteke,  

34“Am mükjüp danghen shingvaishi mechem am kü shuohpü Kanan kahdokei 
shühenshang, hapa kahdokei shem kü mom aongpü eejema,  
35shem shembüi ngongpa touei peiyei, ‘Ngelei shemei mom aongpükei eepeih’ 
shei ehen.  
36Ngongpai hapa mom dokei veinüng shem mongei shüshekü shem meheyao 
nedaüang shei ne-ehen shingvaishi shem dou kemei shetlanghen ngeükhüam 
shuohhen. Hapheikü ngongpa shem mongei shüei shem kü dokei veihen.  
37Büpai bham leipü mom kü dokei veihen, hatü thüngshingi nevaijü hakpüh-i 
lebü bham mü chüei shüdaitü nyujema,  
38hapa shem leipü ngongpa vamei daihen, hatü nyih nyet küpei tuhhen.  
39Nyih nyetpabü kü büpa nyokei leihen hatü shao dokei veihen. Bham kü 
mom daei daijema,  
40büpai hapa din kohpü yaong lokei chingnyü haolei nedaüpü shingei 
yaktükhen ngeükhüam shuohhen.  
41Büpai mongphi bham kemei bhaoktükhen hatü bhaokpü kemei chingnyü 
haolei nedaüpü shingei yaktükhen,  
42hatü lebü yaong ja leiyei jeihen hatü ja vaishi jinei linghen.”  
43Shem kübü yaong bhaokei ja jinei lingphei kü shao mom aongjema, 
44ngongpai hapa dokei veinüng shühen, hatü shem kü mom daei vamjema, 
hapayü nemeibenüng mom nyüke; hapa shem nedaüpü nyüke.  
45Hapa shem bentükhen hatü haleipü yaong, pü hatü ha kü jinpü kemei 
chingnyü haolei nedaüpü shingei shetei deiyei yaktükhen. 
46Hapa shem küpei tuhpü hepak kü üpai halei shühenshang, büpa om dhüshi 
nedaüpü leihen.  
47Üpai hapa shem mongei hahyinghen nevaijü shihen, büpai laophülei 
ashakviha kemei dhotükhen vongbong.  

48Shejao ngongpai hapa mom dokei veinüng shüjü hapa jintükpheikü daei 
nedaijema, büpai hapa shemü daülangpü shei baonghen; mehenangkü mom 
mahdaiteke.  
49Hapa shem daühen shingvaishi büpai ou nyi, hatü cedar pü maani, ashak 
hakla hatü sapon yahhen.  
50Büpai ou hük yah-ei yunglok yung shihpü haümdük shangkü jühen. 
51Hapheikü büpai cedar pü, sapon, ashak hakla hatü ou yem yah-ei jüpü 
ouhalei iy kü, hatü yungthüng kü hingtü shem kü nyetpa haihen. 
52Büpai ouhalei iy, yungthüng, ou yem, cedar pü, sapon hatü ashak hakla 
yah-ei shem daühen.  
53Hapheikü büpa ou yem yah-ei chingnyü haolei deiyei shangei piyei 
deishihhen. Hapa keiha büpai shem daüei dükhen hatü hapayü daüdaihen.  
54Hathüyü ngomdin, ngühma,  
55ashakviha nevaijü shem kü mom aongpü,  
56hatü poukpü, büm kü makaw, shukshang,  
57nedaüpü hatü daüpü nyinghen shahkungnyü nyüke.  

Levi 15 

Hangyung Vampü 

1Shembüpai Mosa hatü Aaron nyi kü eteke,  
2“Israel am kü hei eyeishuoh: Mechem baha kü hangyung vamhenshang, 
hapayü nedaüpü nyüke.  
3Hapa hangyung nedoh-i yenjao nevaijü dohdaijao hayü büpa shingvaishi 
nedaüpü nyüke.”  
4Hangyung vampü shennyaki shipü shinshing, büpa uopü uoshing kemei 
nedaüpü nyüke.  
5Shennyak hanei büpalei shinshing kü hongjema ashakviha dhotükhen hatü 
hangha laktükhen vongbong, hatü büpa om dhüshi nedaüpü leihen.  

6Hangyung daipü shennyaki uotükphei shinghiphei kü üpai uohenshang, 
büpai ashakviha dhotükhen, hatü hangha laktükhen vongbong; hatü büpa om 
dhüshi nedaüpü leihen.  
7Üpai hangyung daipü shennyak kü honghenshang, büpai ashakviha 
dhotükhen hatü hangha laktükhen vongbong, hatü büpa om dhüshi nedaüpü 
leihen.  
8Hangyung daipü shennyaki daülangpü shennyak kü yu-op shaojema, büpai 
ashakviha dhotükhen, hatü hangha laktükhen vongbong, hatü büpa om 
dhüshi nedaüpü leihen.  
9Hangyung daipü shennyaki uopü yem hatü uoshing kemei nedaüpü nyüke.  
10Üpai hapa shennyakei dou lemhük kü-üng honghenshang, büpa om dhüshi 
nedaüpü leihen; üpai hapa shennyaki uopü yemha kü dou lemhük dangkao 
koei leihenshang, büpai ashakviha dhotükhen hatü hangha laktükhen hatü 
om dhüshi nedaüpü leihen.  
11Hangyung daipü shennyaki shongei lak meishi nehüh-i hanei kü hongjema, 
hapa shennyaki ashakviha dhotükhen, hangha laktükhen, hatü büpa om 
dhüshi nedaüpü leihen.  
12Hangyung daipü shennyaki hongtükpü haümdük bhaotükhen, hatü pü-i 
lingpü dou vaijema meishi thitei daütükhen.  
13Mechem hapa shennyak hangyung daipü dohhen, büpai nyih nyet ittü 
laophülei ashakviha dhotükhen, hangha laktükhen, hatü büpa daüdaihen.  
14Nyih shetpabü kü büpai athuba nyi nevaijü khakhi ou nyi 
ashakshemei Shembüpa tou kü yah-ei peiyei ngongpa kü shuohhen. 
15Ngongpai hapa hük yah-ei mang moila, hatü hükpa yah-ei jakpü moila 
shuohhen. Hapa keiha hangyung daipü shennyak nangkü büpaiShembüpa tou 
kü moila shuohhen.  
16Shennyak hanei kü hangyung vamjema, büpai büm kemei hangha lakhen, 
hatü büpa om dhüshi nedaüpü leihen.  

17Hangyungi sheihtükpü dou, ashakviha vaijao, phaishuwi lingpü dou vaijao 
meishi dhotükhen, hatü hapa om dhüshi nedaüpü leihen.  
18Nyüha baha nyi jemteipheikü jijinyipheni hangha laktükhen vongbong, 
hatü jijinyiphen om dhüshi nedaüpü leihen.  
19Mechem nyüha hük hangha tenhenshang pinnyü nedaüpü nyih nyet 
nyuhen, hatü üpai pinnyü kü honghenshang om dhüshi nedaüpü leihen.  
20Hangha tenpü hepak kü pinnyüi uopü hatü lempü shinghiphei kemei 
nedaüpü leihen.  
21Üpai pinnyülei shinshing kü honghenshang, büpai ashakviha dhotükhen, 
hatü hangha laktükhen, hatü büpa om dhüshi nedaüpü leihen.  
22Üpai pinnyüi uopü uoshing kü honghenshang büpai ashakviha dhotükhen, 
hatü hangha laktükhen, hatü büpa om dhüshi nedaüpü leihen.  
23Shinshing vaijao pinnyüi uopü uoshing vaijao mechem hanei-i ha kü 
honghenshang, om dhüshi nedaüpü leihen.  
24Shennyak hanei pinnyü mü hangha tenpü hepak kü jemteijema, hatü hapa 
iy-i büpa kü sheüjema, büpa nyih nyet nedaüpü leihen, hatü büpai lempü 
shinshingao nedaüpü leihen.  
25Nyüha hanei pinnyü hangha tenpü hepak nevaipheikü iy nedoh-i daijema, 
nevaijü hangha tenpü nyih peih-ei iy daijema, pinnyü hangha tenpü nyih kü 
kei iy daipü thahshi pinnyü nedaüpü leihen.  
26Pinnyü hangha tenpü nyih kü kei iy daipü thahshi pinnyülei shinshing 
nedaüpü leihen, hatü pinnyüi uopü shinghiphei kemei nedaüpü leihen.  
27Üami hathü kü honghen, nedaüpü leihen; büpai ashakviha dhotükhen, hatü 
hangha laktükhen, hatü om dhüshi nedaüpü leihen.  
28Mechem pinnyü kü hapa iy dohhenshang, nyih nyet daipheikü pinnyü 
daütükhen. 
29Nyih shetpabü kü pinnyüi athuba nyi nevaijü khakhi ou nyi yah-ei 
ashakshemei ngongpa touei peihen.  

30Ngongpai hapa hük yah-ei mang moila hatü hükpa yah-ei jakpü moila 
shuohhen, hatü hapa keiha büpai pinnyü nedaüpü shingvaishi Shembüpa tou 
kü daüei moilahen.  
31Jomei baümtap jiamei nyupü ashakshem nedaünelangi leihüpai jom 
nedihen shingvaishi Shembüpai Mosa kü Israel am nedaünelangpü lemphü 
kübü khaatei nyuhen eteke.  
32Hapayü baha hük hangyung daipai nedaüpü leipü,  
33hatü nyüha hük hangha tenpü, nyüha nevaijü baha hük jemteipü nangkü 
shuohpü shahkungnyü nyüke.  

Levi 16 

Moila Shuohpü Nyih 

1Aaronei cheha nyi Shembüpa kü nedaüpü aw jakei moilapü nangkü 
jütükpheikü Shembüpai Mosa kü eteke.  
2Shembüpai Mosa kü, “Jiüpü hepak kü mon Longi Daülangpü Shing touei 
haenpü ashak touei peihen anjei Aaron kü eyeishuoh, mehenangkü 
Vangpüshuwpü Pela kübü shaküp shangkü ngei phum mü vamnyüpeih. Büpai 
hapa nebangjema, büpayao dihen.  
3Büpai mang moila shuohhen mohoh chebaongha hük, hatü jakpü moila 
shuohhen mi cheha hük yah-ei Longi Daülangpü Shingei shüaokhen” shei 
eteke.  
4Büpai daülangpü nyemin bhagthuh, nyemin ashaki büpalei büm kü jümei 
thuhhen; nyemin shüngshep ngeihhen, hatü nyemin shangshak shakhen. 
Hathü daülangpü owhiai nyüke; büpai hathü thuhshekü hangha laktükhen 
vongbong.  
5Israel am nanglakthü leipü büpai mang moila shuohhen yum chebaong nyi, 
hatü jakpü moila shuohhen mi chebaongha hük yahhen.  
6Aaroni mohoh chebaong hük yah-ei büpalei mang tükhen shingvaishi mang 
moila hatü jom shem shing shuohhen.  

7Hatü büpai yum chebaong nyi yah-ei Shembüpa kü ashakshem shadenei 
shuohhen; 
8hatü Aaroni yum chebaong nyi kü phongyomhenhük Shembüpa shing hatü 
hükpayü Azazel shingvaishi.  
9Mepa yum Shembüpa shingvaishi phongkü hethen, Aaroni hapa yah-ei mang 
moila shuohhen;  
10shejao mepa yum Azazel shingvaishi phongkü hethen, hapayü 
nanglakthülei mang koei Azazel jahpanei deishihtükhen 
shingvaishi Shembüpa kü yemmü shuohhen.  
11Aaroni mohohbaongü büpa hatü büpalei shem am shingvaishi mang moila 
shuohhen,  
12büpai Shembüpalei moidü leipü aw bah-ei nyupü ayingshü jakpü shung 
hatü ayingshü lakpaoh nyi yah-ei Longi Daülangpü Shingei koei peihen.  
13Büpai ayingshü yah-ei Shembüpa tou kü aw kü jakhen, hatü büpa nedihen 
shingvaishi Vangpüshuwpü Pela kübü shaküp vong büpü awshiti jümlanghen.  
14Büpai mohohbaongei iy yah-ei büpalei lakjaangi shaküp shadenei haihen, 
hatü hapa hanei yah-ei Vangpüshuwpü Pela shadenei nyetpa haihen.  
15Hapheikü büpai nanglakthü shingvaishi mang moila shuohhen yum jühen, 
hatü büpai mohohbaongei iy yah-ei dükpükei Longi Daülangpü Shingei 
heihhen, hatü shaküp hatü Vangpüshuwpü Pela shadenei haihen.  
16Hapa keiha büpai Israel nanglakthü nedaünelangpü hatü khüpü mang 
lemphüli shingvaishi Longi Daülangpü Shing daütükhen. Jom nedaünelangpü 
chi kü nyupü ashakshemao hapakei daütükhen. 
17Longi Daülangpü Shingei Aaroni büpa shing, jom shem shing, hatü Israel 
phang kempü shing moila shuohnüng shüdaipü mangvam thahshi üpaiyao 
ashakshem mongei nenyuhen.  

18Hapheikü büpa Shembüpatoueipü moidü touei vamei moila shuohhen. 
Büpai mohohbaongei iy hanei hatü yum iy hanei yah-ei moidü leipü vaung 
peü kü nyiohen. 
19Büpai büpalei lakjaangi hapa iy hanei yah-ei Israel am nedaünelangpü kübü 
hapa daühen shingvaishi nyetpa haihen.  

Mang Kobü 

20Mechem Aaroni Longi Daülangpü Shing, ashakshem hatü moidü daüei 
temhenshang, büpai yum hük yemmü yah-ei deihen,  
21hatü Aaroni yum shangjing kü büpalei lak nyipheni dükhen, hatü hapa kü 
Israel nanglakthülei mang, jom pungpüshaipü, jomi khüei yaongpü lemphü 
mang yum shangjing kü kohühen hatü hapa dükhen shingvaishi jepü 
shennyaki müei hapa yum jahpanei deitükhen.  
22Hapa yum kü jomei mang kemei kohütü lavüngtoipü jahpanei 
deishihtükhen.  
23Hapheikü Aaroni Longi Daülangpü Shingei shüshekü owpü owhiai kemei 
ashakshem mongei shüei hathü bhüh-ei tuhphonghen.  
24Büpai daülangpü shingei hangha lakhen, hatü büpai düngei owteipü ow 
owhen, hatü büpa vamei büpa hatü nanglakthülei mang tükhen shingvaishi 
jakpü moila shuohhen.  
25Büpai mang moila kübü cheü moidülei jakhen.  
26Shennyak üpai hapa mang kopü yumha veyei deishihpa, büpai ashakviha 
dhotükhen; hapheikü mon büpa baümtap mongei shühen.  
27Mang moila shuohpü mohoh hatü yum iy mepa moilahen shingvaishi Longi 
Daülangpü Shingei yah-ei shüpa, hapalei shuw, phai, hatü thenleimongphang 
kemei baümtap haolei yah-ei deiyei jakhen.  
28Üpai hapa jaknya, büpai ashakviha dhotükhen hatü hangha lakhen, hatü 
hapheikü baümtap mongei shühen.  

Moilapü Nyih Nang shahkung 



275 

 

 
   Daülangpü Laihing 

© 2005, Bible Society of India. 
 

 
 

 

29Hapayü am shingvaishi düngeipü shahkung nyukahen: Nyetpabü len nyih 
anpabü kü bühü vaituh nevaijü am mü nyupü benha vaituh shüaeiyunglehen, 
hatü dou nedükhen.  
30Mehenangkü hapa nyih küShembüpa tou kü ammei mang lemphü kübü 
daühen shingvaishi mang tükhen moila shuohhen.  
31Hapayü am chemjalak kü nyiumeihen Sabbath nyih nyüke; ha nyih 
nehahneyinghen, dou nedükhen. Hapa shahkungü hüdenhalenshi noteihen 
nyüke.  
32Ngongpa üpai chepalei shing kü jeihen thiteiphuei jehenshang, büpai 
daüpülangpü dou dükhen. Büpai ngong-ow owhen,  
33hatü Longi Daülangpü Shing, ashakshem, moidü, ngongpathü, hatü 
nanglakthü peü daütükhen. 
34Hapayü am shingvaishi düngeipü shahkung nyüke: Israel amei mang 
lemphü shingvaishi vangbong kü chem hapa mang tükhen moila shuohhen. 
Shembüpai büpa kü epükei Mosai dükteke.  

Levi 17 

Jakpü Moila Nangkü Shahkung 

1Shembüpai Mosa kü eteke,  
2“Aaron hatü chehathü hatü Israel am peü kü hapa etuh: Shembüpai hapakei 
enyüke.  
3Israel shennyak hanei ami mohoh, mi nevaijü yum yah-ei Shembüpa kü 
moila shuohhen ashakshem shadenei koei nepei-i baümtap mongei nevaijü 
haolei jüjema,  
4büpa iythüng anpü nangkü büpa shahkung kü pungteke; hanangkü büpa 
nanglakthü khong kübü katitükhen.  
5Hapayü Israel ami koshoya kü moila shuohteipü shaangü Shembüpa touei 
koei peihen shingvaishi nyüke. Jomphongi hathüyü 
ashakshemei Shembüpa kü mongjempü moila shuohhen.  

6Ngongpai hapa iy ashakshem shadenei moidü shinei haihen, hatü hapalei 
cheü Shembüpa kü vong meipü moila aw kü jakei shuohhen.  
7Jomphongi hajük kü yum lajei kü yem jüei moila shuoh-ei mang dou 
nedükhen. Hapayü jom shingvaishi hüdenhalenshi noteihen shahkungnyü 
nyüke.”  
8Nedoh-i jomphong kü hapakei etuh: Israel am nevaijü jom mü nyupü benha 
üpai Shembüpa kü jakpü moila nevaijü lebü moila shuohhenshang,  
9ashakshem shadenei Shembüpa kü moilahen koei nepeijema, hapa 
shennyakü laophülei nanglak khong kübü katitükhen.  

Iy Nehahhen Khüampü 

10Israel shennyak hanei-i nevaijü jom mü lakeiloipü benha hanei iy hahjema, 
ngei hapa iy hahpü shennyak khüei yaonghen, hatü hapa shennyak nanglak 
khong kübü katitükhen.  
11Mehenangkü yangnyu hük yemmü nyuhenü iy kü nyüpeih, hatü ha vaipü 
nangkü ngei am shingvaishi moidülei moilahen hayü shuohpeih; hapayü 
yangnyu hükei mang tükhen iy nyüke.  
12Hanangkü ngei Israel am kü enyüpeih, “Amphong üpaiyao nevaijü am mü 
lakeiloipü benha üpaiyao iy nehahhen.”  
13Israel am nevaijü am mü lakeiloipü benha hanei-i daülangpü yem nevaijü 
ouhiyüh hanei jüjema, büpai hapa iy kahdokei heentükhen hatü kahdoki 
lintükhen.  
14Mehenangkü lemphü yemhimak yemmü nyuhen shingvaishi hapalei iyü 
hapalei yangnyu yem nyüke. Hanangkü ngei Israel am kü mepa yemhalei 
iyao tehah; mehenangkü lemphü yemhimak yemmü nyuhenü hapalei iy kü 
nyüpeih shei eteke; üpai ha hahhen, büpa nanglak khong kübü katitükhen.  
15Bühü vaijao benha vaijao üpai yemha mahng dangpü nevaijü shahhishuwi 
hahpü yemha mahng hahhenshang büpai laophülei ashakviha dhotükhen, 
hatü hangha laktükhen, hatü büpa om dhüshi nedaüpü leihen; hapheikü büpa 
daütükhen.  

16Shejao jomphongi ashakviha nedho hatü hangha nelakjema, jom pungpü 
jom shangkü nyuhen.  

Levi 18 

Mükbongjuyungpü Khüampü 

1Shembüpai Mosa kü eteke,  
2“Israel nanglakthü kü, ‘NgeiyüShembüpa, ammei Kahvang’ shei etuh.  
3Ammi am nyupü Ijip kahdokei jomi dükpü tedük, hatü shaang ngei am müei 
leipü Kanan kahdokei nyupü ami lingpükei teling. Ammi jomei dükhiling 
vanglem pheikü temü.  
4Ngelei shahkungnyüthü bangtuh, hatü ngei epü düktuh. NgeiyüShembüpa, 
ammei Kahvang.  
5Ngei am kü shuohpü shahkungthü hatü vanglem kü mütuh; hapa dükpai am 
yemmü nyuhen. Ngei ammeiShembüpa.”  
6Üpaiyao laophülei shem am mü mükbongjuyung tedük. NgeiyüShembüpa.  
7Anyü mü mükbongjuyung dükpai ampa teveühü. Pinnyü-ü anyü; nüngi 
pinnyü mü mükbongjuyung tedük.  
8Nüngi ampalei nyüha hük mao mükbongjuyung tedük; hapai ampa veü 
danghühen.  
9Nüngi laophülei nyahinaü nevaijü nyü nevaijü pa mü jempü nyahinaü mü 
shemei bühpü vaijao lebülei bühpü vaijao mükbongjuyung tedük.  
10Nüngi laophülei hüpeü mü mükbongjuyung tedük; hapai nüng veü 
danghen.  
11Nüngi ampai yahpü lebü nyüi bühpü yiükha mü mükbongjuyung tedük; 
mehenangkü pinnyüao nüngei nyahinaü khih.  
12Nüngi anyei mü mükbongjuyung tedük; pinnyü-ü ampa mü jempü shem am 
nyüke.  

13Nüngi anyülei nyahinaü mü mükbongjuyung tedük; mehenangkü pinnyü-ü 
anyü mü jempü shem am nyüke.  
14Nüngi ampalei chehinaüthülei nyüha mü mükbongjuyung dükei ampa am 
teveühü; mehenangkü jomao anyünyü am nyüke.  
15Nüngi hapeülei nyüha mü mükbongjuyung tedük; hapai jeihinaü veü 
danghühen.  
16Nüngi anjeilei nyüha mü mükbongjuyung tedük; hapai nüngei anjei 
veühünyüke.  
17Nüngi nyüha hük hatü pinnyülei cheha nyiphen mü mükbongjuyung tedük. 
Nüngi pinnyülei yeshangei yiükha nevaijü yiükhalei yiükha mü 
mükbongjuyung tedük; mehenangkü hathüyü nüngei iy hatü phai nyüke, 
hayü nejiüpü mang dou.  
18Nüngei nyüha yemmü tuhtü anyühalei naüpeü shao nüngei nyüha vaishi 
teyah.  
19Nyüha hük hangha tenpü hepak kü mükbongjuyung tedük.  
20Nüngei chingyowpalei nyüha mü mükbongjuyung dükei nüng nyingi mang 
tethah.  
21Nüngi nüngei hapeüthü üpayao Molekh kahvang kü jakpü moila teshuoh; 
mehenangkü nüngi nüngei Shembüpalei men teten. NgeiyüShembüpa.  
22Üpa bahaiyao nyüha mü kei lebü baha mü mükbongjuyung tedük; hapayü 
jiühitbenüng mang nyüke.  
23Üpa baha nevaijü nyühaiyao yemhimak mü mükbongjuyung tedük, hatü 
hapai nüng tenyethü. Nyingnyoi kü neshiüpü dou dükpai nüng jiühitbenüng 
telei.  
24Henüng keipü dou homei am nyingi nedaünelangi telei; mehenangkü 
henüng homei ngei am shekü changtükpü jatthü nedaünelangi leipeih.  

25Jomei douteni kahdokao nedaüi leihüpeih; hanangkü ngei jomei mang 
nangkü ngei jom kü hanghi shuohpeih, hatü kahdoki halei nyupüthü 
bhaitükpeih.  
26Shejao ammi ngelei shahkungnyüthü hatü ngei epü peü düktuh. Bühü 
vaituh, benha vaituh, am mü nyupü üpaiyao jiühitbenüng meheyao tedük;  
27mehenangkü henüng douthü kemei am shekü halei nyupüthüi dükteke, 
hatü kahdokao nedaüi leitükpeih.  
28Ammi hapa kahdok nyettükjema, am shekü jatthü bhaitükpükei amao 
haleipü bhaitükhen.  
29Üpai henüng keipü jiühitnalai dou dükhenshang, hapa shennyakü laophülei 
nanglakthü khong kübü katitükhen.  
30Am shekü nyupüthülei vanglem hatü jomi dükpükei jiühitnalaipü dou 
üpaiyao nedükhen shingvaishi ngelei shah ammi bangtuh, hatü hathüi am 
tenyethü. Ngeiyü Shembüpa, ammei Kahvang.  

Levi 19 

Nyihjeih Shahhing Yangnyu 

1Shembüpai Mosa kü eteke,  
2“Israel nanglak khong peü kü etuh. Am daülangi nyutuh; mehenangkü ngei, 
Shembüpa, ammei Kahvangü daülangpü Kahvang.  
3Am peüi laophülei nyü hatü pa kü dhüm shuohtuh, hatü Sabbath themtuh. 
Ngeiyü Shembüpa, ammei Kahvang nyüke.”  
4Ammi lajeithü philei telep nevaijü am nyingi am shing lajei kahvang teling. 
Ngeiyü Shembüpa, ammei Kahvang nyüke.  
5Mechem nüngi Shembüpa kü mongjempü moila shuohhen, nüngei men kü 
hapayü yah-aoksham shuohtuh.  
6Hapayü nüngi moilapü nyih nevaijü nyihphei thahshi hahkemhen; nyih 
jempabü thahshi lemhük-üng aojema aw kü jaktükhen vongbong.  

7Haleipü lemhük-üng nyih jempabü kü hahjema, hayü nedaüpü vaihen, hatü 
hapa moila neyahhen.  
8Üpai hapa hahhen hanghihühen; mehenangkü meheShembüpa kü daülangpü 
nyüpa, ha nyettükteke, hatü hapa keipü shennyakü laophülei nanglak khong 
kübü katitükhen.  
9Mechem ammei kah kübü hah vethen, dujung thah-ei tevet, nevaijü hahdhei 
tethai.  
10Ammi nyalingngupai chaei tevaüm nevaijü vüdaipü nyalingngupai tehom; 
ammi taopathü hatü benhathü shingvaishi hathü tuhphongtuh. 
Ngeiyü Shembüpa, ammei Kahvang.  
11Tegüh, tepeilei, shahshem te-e.  
12Ammi shahshemi ammei Kahvang men tenei tevangteshuw. 
Ngeiyü Shembüpa.  
13Ammei chingyowpa kü telutelem nevaijü tegüh. Nepphei thahshi ammei 
kahlei nang shapü kü lat neshuoh-i tetuh.  
14Dhaong aangdaipü shennyak kü tethaüvaü, nevaijü mükphüngpa kü huluh 
yaong tehaü; shejao ammei Kahvang kü nyemtuh. Ngeiyü Shembüpa nyüke.  
15Shahhingi shahshem teleihü; taopa kü baong hanei nevaijü longpü am kü 
hayaoha bamei teno, shejao shahhingi ammei chingyowpalei shahphentuh.  
16Ammei nanglak khong kü shahshem langmaanei telongtei; chingyowpa 
lomohhütü nanglei danghen teyem. NgeiyüShembüpa nyüke.  
17Ammei jeihinaü üpa kao mongei jiühitei tedeih; nüngi chingyowpai pungpü 
kü neomhahen shingvaishi ngaihe-i loheishuoh.  
18Ammi bhüh teyem, nevaijü laophülei nanglak hük eela-ei te-e, shejao nüngi 
laophü kü kei laophülei chingyowpa kü bamtuh. Ngeiyü Shembüpa.  
19Ngelei shahkungnyüthü noteituh. Ammi haümyem yah-ei lebü yemha mü 
tejemteihü. Ammei kah kü sheili lem nyi chemi teshei; nevaijü vilem laolao 
nyi yah-ei dakpü ashakviha te-ow.  

20Shennyak hük mih-i yahhen shei khampü nyüha aa hük shejao pinnyü 
angei nevaijü bümei leiyei mangyahpü mü mükbongjuyung dükjema, jijiphen 
hanghihühen shejao nejütükhen; mehenangkü pinnyü-ü aa nyüke,  
21shejao hapa shennyaki büpa shing Shembüpa kü pungpü moila shuohhen 
mi chebaongha hük ashakshem shadenei yah-ei peihen,  
22hatü ngongpai büpai thahpü mang tükhen shingvaishiShembüpa kü hapa 
pungpü moila mi shuohhen, hatü büpai thahpü mang tükhen.  
23Mechem am Kanan kahdokei leihen, hatü hahhen betjük vungjük sheihen, 
vangbong jem mongkü jükpü betjükü nedaüpü vaihen; hapa nehahhen 
vongbong.  
24Vangbong alipabü kü hapalei betjük kemeiShembüpa, ngei kü ammi 
menvih shuoh-ei hapa daütükhen.  
25Shejao vangbong ngapabü kü ammi hapa betjük hahhen. Hapa keiha ammei 
betjük vungjük nyeinya jükhen. Ngeiyü Shembüpa, ammei Kahvang.  
26Ammi iy kohshi mepa phai lemao tehah. Ammi phong teyomtei.  
27Ammi ammei sho tekup nevaijü jumum tekup.  
28Didaipü am nangkü ammei büm kü kaw teshahah, nevaijü am nyingi hüh 
tekaok. Ngeiyü Shembüpa.  
29Ammi laophülei yiükha büm yupü am leihüei temangtük, hei vaijema 
kahdok kemei büm yupü am leihen, hatü nemeipai kahdok makahen.  
30Sabbath themtuh hatü ngelei khümshing dhüm kohshi noteituh. 
Ngeiyü Shembüpa.  
31Ammi yimpi laang mü shah eteipüthü nevaijü lashüh tetpüthü lemei tedai, 
hathü yemjema hathüi am mang thahhühen. NgeiyüShembüpa, ammei 
Kahvang.  
32Viünyü viüpa kü sheühtuh; behe kü dhüm shuohtuh, hatü ammei Kahvang 
kü nyemtuh. Ngeiyü Shembüpa.  
33Mechem ammei kahdokei ammei yenpa nyuhen, jom kü ne-ienelemi teno.  

34Jempü Israel jeihinaü kü kei notuh. Ammi laophü kü kei jom kü bamtuh; 
mehenangkü amphongü Ijip kahdokei benha vaihampeih. Ngeiyü Shembüpa, 
ammei Kahvang.  
35Ammi bahiyang shetshingkü, dok dokshingkü, longpü maanpü jeshingkü 
shahshemi güh-ei tenotei.  
36Jiüshangpü lüngi shettuh, jiüshangpü dok noteituh. Ngeiyü Shembüpa, 
ammei Kahvang, hatü ngei Ijip kahdok leipü am müei leipeih.  
37Ngei epü hatü ngelei shahkungnyüthü peü düktuh, hatü ha kü mütuh. 
Ngeiyü Shembüpa.  

Levi 20 

Ven Nedanpü Hanghi 

1Shembüpai Mosa kü eteke,  
2“Israel am kü hapa etuh: Israel am vaijao benha vaijao Israel kü nyupü üpai 
laophülei hapeü Molekh kahvang kü shuohhenshang, hapa shennyakü khongi 
yaongi shükei jütükhen.  
3Ngei hapa shennyak khüei yaonghen, hatü ngei büpa laophülei nanglak 
kübü katitükhen; mehenangkü büpalei hapeü Molekh kahvang kü shuohpai 
ngelei daülangpü shing nyettükteke, hatü ngelei daülangpü men tentükteke.  
4Mechem hapa shennyaki laophülei hapeü Molekh kahvang kü shuohhen, 
hatü nanglak khongi hapa hei-üng tuh-ei büpa nejütükjema,  
5ngei büpa hatü jom shem khüei yaonghen, hatü laophülei nanglak khong 
kübü büpa hatü büpa phei müei Molekh kü khümpüthü kemei jütükhen.”  
6Shennyak hanei-i yimpi laang mü shah eteipüthü nevaijü lashüh tetpüthü 
lemei daijema, ngei büpa laophülei nanglak khong kübü katitükhen.  
7Hanangkü am nyingi daütuh, hatü daülangi nyutuh; mehenangkü 
ngeiyü Shembüpa, ammei Kahvang.  
8Ngelei shahkungnyüthü noteituh, hatü ha phei mütuh. Ngeiyü am 
daühüpü Shembüpa.  

9Shennyak hanei-i laophülei nyühipa kü thaüvaüjema, hapa shennyak 
jütükhen, hatü büpalei iy büpa shak kü nyuhen.  
10Shennyak hanei-i laophülei chingyowpalei nyüha mü mükbongjuyungjema, 
jijiphen jütükhen.  
11Shennyak hanei-i laophülei palei nyüha mü mükbongjuyungjema, chepa 
veühüteke. Jijiphen jütükhen, hatü jijilei iy jiji shak kü nyuhen.  
12Shennyak hanei-i laophülei hapeülei nyüha mü mükbongjuyungjema, 
jijiphen jütükhen, hatü jijilei iy jiji shak kü nyuhen.  
13Baha hüki baha hük mü nyüha mü kei jemteijema, jijinyi-i jiühitbenüng 
dükteke. Jiji nyiphen jütükhen, hatü jijilei iy jiji shak kü nyuhen.  
14Shennyak hüki nyühiha nyi mü shem yemjema, hayü jiühitnalaipü dou 
nyüke. Am khong mü henüng douten nenyuhen shangmü jom jemphen aw kü 
jaktükhen.  
15Baha hanei-i yemhimak mü mükbongjuyungjema, büpa hatü yemha 
nyiphen jütükhen.  
16Nyüha hanei-i yemhimak mü mükbongjuyungjema, nyühanyü hatü yemha 
nyiphen jütükhen. Jomei iy jom shak kü nyuhen.  
17Shennyak hanei-i laophülei nyahinaü nyü mü nevaijü pa mü jempü yiükha 
mü shem yemjema, hayü jiühitnalaipü dou nyüke, hatü jijinyi laophülei 
nanglak khong kübü katitükhen. Büpai nyahinaü mü mükbongjuyungjema, 
büpai hanghi danghen.  
18Baha hüki nyüha hük hangha tenpü hepak kü jemei pinnyü mü 
mükbongjuyungjema, jiji nyiphen laophülei nanglak khong kübü katitükhen.  
19Shennyak hanei-i nyü mü nevaijü pa mü jempü nyahinaü mü 
mükbongjuyungjema, hapai shem am veü danghüteke; jiji nyiphen hapa 
nangkü hanghi ponghen.  
20Shennyak hanei-i laophülei pa naü-eepalei nyüha mü mükbongjuyungjema, 
büpai pa naü-eepa veühüteke; jijiyü hapeü neshiüi dihen.  

21Shennyak hanei-i laophülei jeihinaülei nyüha mü shem yemjema, hapayü 
jiühitnalaipü dou dükteke, hatü jeihinaü veühüteke. Jiji hapeü neshiüi 
nyuhen.  
22Ngei am müei leihen kahdok kübü am nechangtükhen shingvaishi ngelei 
shahkungthü düktuh, hatü ngei epü kü mütuh.  
23Ngei am toueipü changtükpü jatthülei dükhiling vanglem kü temü; 
mehenangkü jomi hathü kemei dükpü nangkü ngei jom yaktükpeih.  
24Shejao ngei am kü eshah, “Ammi hapa kahdok yahhen; ngei am kü amma 
hatü nyahjiü yenpü kahdok am kü mükjüp vaishi shuohhen. 
NgeiyüShembüpa, ammei Kahvang, hatü ngei lebü jatthü mü am hayaoha 
loukei jepeih.”  
25Hanangkü ammi daülangpü hatü nedaünelangpü yemhimak hatü ouhiyüh 
baong hanhen vongbong. Ngei am kü nedaü shei epü yemhimak nevaijü 
ouhiyüh nevaijü kahdokei kamteipü yemlem mepa homeiyao am tenyethü.  
26Am ngei touei daülangi nyuhen vongbong; mehenangkü ngeiyü 
daülangpü Shembüpa, hatü ngelei lompü vaihen ngei am lebü jatthü mü 
hayaoha jepeih.  
27Nyüha vaijao baha vaijao am khong mü lashüh tetpü nevaijü yimpi laang 
mü shah eteipü nyujema, hapa shennyak yaongi shükei jütükhen; jomei iy 
jom shak kü nyuhen.  

Levi 21 

Ngongpathü Daühenlanghen Nang 

1Shembüpai Mosa kü eteke,  
2“Aaronei cheha ngongpathü kü hapakei eyeishuoh: Üpa ngongpaiyao longi 
yopü shem am– laophülei nyü, pa, laophülei yeshang nevaijü yiükha, 
jeihinaü,  
3nevaijü baha neshiüpü büpa kü mongnyangshi nyupü nela nevaipheikü lebü 
nanglak khong kübü dipü mahng kü ompai nedaünelangi neleihen vongbong. 

4Shaonghinang lemei shenteipü shem am mahng kü ompai büpa nyingi 
nedaüpü neleihen vongbong.”  
5Üpa ngongpaiyao sho nejaphen nevaijü jumum nekuphen nevaijü büm kü 
kaw neshahen.  
6Jomphongü jomei Kahvang kü daülangi nyuhen hatü jomei Kahvangei men 
netenhen vongbong. Mehenangkü jomi Shembüpa, jomei Kahvang kü aw kü 
jakei moila shuohnyüke; jom daülangi nyuhen vongbong.  
7Jomi büm yuei longteipü nyühathü mü nevaijü baha tuhtü yandaipü 
nyühathü mü shem neyemhen; mehenangkü ngongpathüyü jomei Kahvang kü 
daülangi nyuhen vongbong.  
8Jomphongü daülangpü shei peüi ieyeilemhen; mehenangkü jomi ammei 
Kahvang kü hahying moila shuohnyüke. Jomphongü daülangpü shei deihtuh; 
mehenangkü Shembüpa ngeiyü daülangpü, hatü ngei am daülangi lingpeih.  
9Ngongpalei yiükha hük büm yuei nedaünelangi leijema, pinnyüi chepa 
veühüteke; pinnyü-ü aw kü jaktükhen.  
10Jom jeihinaüthü khongkü üpa kü ngongchong vaihen shingvaishi shangjing 
kü mainga phuei, hatü ngong-ow owhen jetepa, büpa mongshangpü huhen 
shingvaishi sho nehai-i nenyuhen nevaijü büpalei ashakviha neshaakhen 
vongbong.  
11Büpa mahng shemei neshühen vongbong. Laophülei nyümahng pamahng kü 
dangkao peiyei büpa nedaünelangi neleihen vongbong.  
12Kahvangei daülangpü shing tuhphongtü daipai hapa shing nenyethen; 
mehenangkü büpa Kahvangei mainga phuei daühüpeih. Ngeiyü Shembüpa.  
13Büpai pai mü ngühpü nela mü mon shem yemhen.  
14Büpai vaümnyü mü, lebü baha mü yandaipü nyüha nevaijü büm yuei 
tendaipü nyüha mü shem neyemhen, shejao laophülei nanglak khong kübü 
pai mü ngühpü nela mü shem yemhen,  
15Hapa keiha büpai laophülei nanglak khong kü büpalei lihila nesheihhen.  

16Shembüpai Mosa kü eteke,  
17“Aaron kü ha etuh: Hüdenhalenshi nüngei hühiha üpa kü eela kohhen, büpa 
Kahvang kü hahying moila shuohnüng yopailei neheihhen.  
18Shennyak üpa vaihen vaijao eela shadaipü, mükphüngdaipü, la khopü, dhe 
mangdaipü, lakhila wong nekohpü,  
19lakholanopü shennyak,  
20dok kuhdaipü, khangdaipü, mük mangdaipü, ngühma kohpü, jüklük kohpü 
nevaijü ban tüktükpü hathüi yopailei neheihhen vongbong.  
21Ngongpa Aaronei hühihathü üpa kü eela shadai, hapa 
shennyaki Shembüpa kü aw kü jakpü moila shuohhen yopailei neheihhen. 
Büpayü eela shadaipü nangkü büpalei Kahvang kü hahying moila shuohhen 
yopailei neheihhen.  
22Hapa shennyaki Kahvangei daülangpü hahying hatü Longi Daülangpü 
hahying hahhen aok,  
23shejao büpa kü eela shadaipü nangkü ngelei daülangpü shing nyetei haenpü 
ashak nevaijü moidü yopailei neheihkahen; mehenangkü ngeiyü jom 
daühüpü Shembüpa.”  
24Hapakei Mosai Aaron hatü chehathü hatü Israel nanglakthü peü kü eteke.  

Levi 22 

Daülangpü Moilathü Nohen Nang 

1Shembüpai Mosa kü eteke,  
2“Ngelei daülangpü men nenyethen shingvaishi Israel ami ngei kü daühüpü 
lanei shuohpü moilathü kü kenhingei dhüm kohshi notuh shei Aaron hatü 
chehathü kü eyeishuoh. Ngeiyü Shembüpa.  
3Hüdenhalenshi nüngei hühihathü khongkü hanei-i büpa nedaünelangpü 
hepak kü Israel ami Shembüpa kü daühüpü lanei shuohpü moila koei peipü 
yopailei büpa peijema, hapa shennyakü ngei toueipü katitükhen. 
Ngeiyü Shembüpa.”  

4Aaronei hühiha hanei kü ngomdin nyujema, nevaijü hangyung vamjema, 
büpa mangdaütük thahshi daülangpü moila kübü hahying nehahhen. Üpa 
ngongpai mahng nevaijü hangyung vampü shennyaki hongtü nyettükpü dou 
kü honghenshang,  
5nevaijü üpai nedaüpü yem nevaijü shennyak mepai büpa nedaü-i leihünya, 
ha kü honghenshang, büpa nedaüpü leihen.  
6Üpai henüng homei nedaüpü leinya, büpa om dhüshi nedaüpü leihen, hatü 
büpa hangha manglak thahshi daülangpü moila kübü nehahhen.  
7Vanghe shüpheikü büpa daühühen, hatü hapheikü büpai daülangpü moila 
kübü hahying hahhen aok; mehenangkü hapayü büpalei hahying nyüke.  
8Meishi dipü nevaijü shahhishuwi hahpü yemhalei phai nehahhen; hapai 
büpa nedaüpü leihen. Ngeiyü Shembüpa.  
9Jomi ngelei shahkungnyü mangpü nangkü mang thah-ei nedihen shingvaishi 
ngongpathü peüi ngelei shahkung noteihen. Ngeiyü hapa 
daühüpü Shembüpa.  
10Ngongpalei shem am nevaipheikü yenpa vaijao nevaijü nang shanpü 
shennyak vaijao hapa daülangpü moila nehahhen.  
11Shejao ngongpai lop shuohtü shakpü aa nevaijü jomei shemei bühpü aathüi 
hapa hahying hahhen aok.  
12Ngongpalei yiükha hüki ngongpa nevaipü shennyak mü shem yemjema, 
pinnyüi hapa daülangpü moila kübü hahying nehahhen,  
13shejao ngongpalei yiükha vaümnyü vaijema, nevaijü baha mü yandaijema, 
hatü pinnyü nela hepak kü kei chepalei shemei nyuhen nyokei leidaijema, 
pinnyüi chepalei hahying hahhen aok.  
14Ngongpalei shem am nevaijü shennyak hüki pungei daülangpü hahying 
hahjema, büpai hahtükpü hahying phaihan nga kü hük ütü ngongpa kü 
shemhen vongbong.  
15Israel nanglakthüi Shembüpa kü shuohpü daülangpü moila,  

16hahhen nejiüpü shennyak kü üh-ei üpa ngongpaiyao jom mang thahhüei 
jom hang shemhen mü nedaünelangi leihühen neaok. Ngeiyü hapa 
daühüpü Shembüpa.  

Moilahen Nangkü Shahkungnyü 

17Shembüpai Mosa kü,  
18“Aaron, chehathü hatü Israel am peü kü hapakei eyeishuoh” shei eteke. 
Mechem Israel am nevaijü Israel kahdokei nyupü benha hanei jakpü moila 
büpai vangpü jiühüei nevaijü mongongpü moila shuohhenshang,  
19nüngei men kü yah-aoksham mohoh, mi nevaijü yum chebaong kawhikang 
neshiüpü shuohhen vongbong.  
20Ammi kawhikang kohpü yem shuohjema, hapayü neyahhen.  
21Mechem shennyak hanei-i vangpü kü jiühüei mongongpü moila mohoh 
nevaijü mi Shembüpa kü mongjempü moila shuohhenshang, hapayü yah-
aokhen mü kawhikang nevaijü eela neshiüpü shuohhen vongbong.  
22Shembüpa kü mükphüngdaipü, kaw kohdaipü, lakhodaipü, ma kohpü, shuw 
phaüdaipü nevaijü jüklük kohpü yemhimak teshuoh. Henüng keipü mepa 
yemhayao Shembüpa kü moidü shangei aw kü jakei teshuoh.  
23Nüngi mongjempü moila shingvaishi mohoh nevaijü mi dhaoklu 
vaunglongjao shuohhen aok, shejao vangpüshuwpü nangkü henüng keipü 
neyahhen.  
24AmmiShembüpa kü ban tüktükpü, dhüngtükpü, shaaktükpü nevaijü 
vettükpü yem yah-ei moila neshuohhen. Ammei kahdokei ammi hapa 
nedükhen, 
25hatü ammi hapa keipü yemha kungpalei lak leipü yah-ei Kahvang kü 
hahying moila neshuohhen. Dhaok-ai vaung-ai nejiüpü nangkü hapayü 
neyahhen.  
26Shembüpai Mosa kü eteke,  

27“Mechem mohoh, mi nevaijü yum cheha shaanhenshang, hapa nyih nyet 
thahshi chenyü mü anghen. Nyih shetpabü kü pangei Shembüpa kü aw kü 
jakpü moila vaishi yah-aokhen.  
28Mohoh vaijao mi vaijao nevaijü yum vaijao chenyü hi cheha chemi nyihcha 
hük kü jakpü moila teshuoh.  
29Mechem ammiShembüpa kü menvih moila shuohhenshang, hapayü yah-
aokhen mü vanglem kü jiüshi moilatuh.  
30Hapayü ha nyih-üng hahkemhen vongbong; nepphei thahshi meheyao aoei 
tetuh. Ngeiyü Shembüpa.”  
31Ngelei shahkungnyüthü düktuh, hatü ha kü mütuh. NgeiyüShembüpa.  
32Ngelei daülangpü men tetenhü. Israel am peüi ngeiyü daülangpü shei 
nyingtuh. Ngeiyü am daühüpü Shembüpa,  
33hatü ammei Kahvang vaihen shingvaishi ngei am Ijip leipü müei leipeih. 
Ngeiyü Shembüpa.  

Levi 23 

Mohitap Vanglem 

1Shembüpai Mosa kü eteke,  
2“Israel am kü hapakei eyeishuoh: Hathüyü ngei jepü mohitap nyüke; 
hapayü Shembüpai jepü mohitap ammi daülangpüthü thaipüyupü shei 
baonghen nyüke.”  

Sabbath 

3Ammi nyih vok dou dükhen, shejao nyih nyetpabüyü nyiumeipü Sabbath 
nyih nyüke. Ha nyih dou nedükhen shejao khümnüng thaihen. Am melei 
nyuhenshang nyujao dou nedükhen; Sabbath nyih-üShembüpalei nyüke.  

Hompü hatü Daw Neshihpü Aan Mo 

4Hathüyü Shembüpai jepü mohitap, hathü mohen itpü hepak kü thaiyei 
mohen nyüke.  

5Shongpü len nyih anpüalipabü vanghe shüpü mü jemi Shembüpalei Hompü 
Mo chongpanghen.  
6Hapa len nyih anpüngapabü kü Shembüpalei daw neshihpü aan hahhen.  
7Shongpü nyih kü am peü khümnüng thaihen, hatü nyingnyoi dou nedükhen. 
8Nyih nyet thahshi Shembüpa kü aw kü jakpü moila shuohtuh, hatü nyih 
nyetpabü kü am khümnüng thaituh, hatü nyingnyoi dou nedükhen.  

Shongpü Betjük Moila 

9Shembüpai Mosa kü,  
10“Israel am kü hapakei eyeishuoh” shei eteke. Mechem ngei am kü shuohhen 
shei epü kahdokei am shühenshang, hatü ammi betjükvungjük thaihenshang, 
ammi thaipü shongpü betjük kübü ngongpa kü choung hük shuohtuh.  
11Ngongpai Shembüpa kü hayaoha moila shuohhen, hatü ha ammei men kü 
yahhen; ngongpai hapa Sabbath nyihphei shuohhen.  
12Ammi hapa sheili moila shuohpü nyih, kawhikang neshiüpü bong hük 
lompü mi cheha yah-ei Shembüpakü jakpü moila shuohtuh.  
13Hamü chemi ammi atta dok nyi olive mainga mü nyettü hahying 
moila Shembüpa kü aw kü jakpü vong meipü moila shuohtuh; hatü hamü 
chemi ammi yiü moila liter hük shuohtuh.  
14Ammei Kahvang kü ha nyih moila koei mangpei thahshi ammi hapa 
hahying thüngmü nevaijü aan ngouei nehahhen.  

Hatyang Mo 

15Ammi Shembüpa kü moila hahchoung koei peipü Sabbath nyihphei kübü 
pangei hatyang nyet ittuh.  
16Sabbath nyetpa thempheikü nyih pinyipüanpabü kü Shembüpa kü 
sheilivungla ja moilatuh.  
17Shemong peüi aan pha nyi yah-ei peiyei Shembüpa kü hayaoha moila 
shuohtuh. Aan nyiphen atta dok nyi baong yah-ei daw shihtü 
lingei Shembüpa kü shongpü sheilivungla moila shuohtuh.  

18Hapa aan mü mi cheha nyet, mohoh chebaongha hük hatü mi chebaongha 
nyi, hathü kemei bong hük lompü, hatü kawhikang neshiüpü yah-ei peiyei 
moilatuh. HathüyüShembüpa kü jakpü moila shuohhen, ha mü chemi 
hahying moila hatü yiü moila shuohhen. Hayü Shembüpa kü vong meipü aw 
kü jakpü moila nyüke.  
19Shao ammi yum chebaong hük yah-ei mang moila, hatü bong hükbaong 
lompü mi chebaongha yah-ei mongjempü moila shuohtuh.  
20Ngongpai hapa aan mü mi cheha nyi yah-ei Shembüpa kü hayaoha thintho 
moila shuohhen. Hapayü ngongpathü shingvaishiShembüpa kü daülangpü 
moila nyüke.  
21Hapa nyi-üng ammi khümhen thaituh shejao nyingnyoi kü kei dou tedük. 
Am melei nyuhenshang, hapayü ami hüdenhalenshi noteihen shahkungnyü 
nyüke.  
22Mechem ammi hah vethenshang dujung thahshi tevet, nevaijü hahdhei 
teyem. Hathüyü taopathü hatü benhathü shingvaishi tuhphongtuh. 
Ngeiyü Shembüpa, ammei Kahvang.  

Vangbong Ja Mo 

23Shembüpai Mosa kü,  
24“Israel am kü, lenyang nyetpabü shongpü nyih kü, ammi nyiumeipü nyih 
hük themhen, hatü mechem amit vüngkahen, khümnüng thaihen.  
25Shembüpa kü hahying moila jakei shuohhen, hatü hah nyih nyingnyoi kü 
kei dou nedükhen etuh” shei e.  

Mang Tükpü Moila 

26Shembüpai Mosa kü eteke,  
27Lenyang nyetpabü nyih anpabüyü mang tükpü moila shuohpü nyih nyüke. 
Hapa nyih shüaeiyungleyei khümnüng thaituh, hatü Shembüpa kü aw kü 
jakei moila shuohtuh. 

28Hapa nyih ammi dou tedük; mehenangkü hapa nyih-ü Shembüpa, ammei 
Kahvang touei ammei mang daütükhen shingvaishi mang daütükpü moila 
shuohpü nyih nyüke.  
29Üpai hapa nyih shüaeiyungleyei nethemhen, büpayü laophülei nanglak 
khong kübü katitükhen.  
30Hapa nyih üpai dou dükhenshang, Shembüpai hapa shennyak laophülei 
nanglak khong kübü jütükhen.  
31Ammi ha nyih dou nedükhen. Am melei melei nyuhenshang, hapayü 
hüdenhalenshi noteihen shahkungnyü nyüke.  
32Hapayü am shing nyiumeihen Sabbath nyih, hatü ha nyih nehahneyingi 
themhen. Hapa len nyih shüpabü om kübü nyihphei om dhüshi ammi 
Sabbath themhen.  

Ashakshem Mo 

33Shembüpai Mosa kü,  
34“Israel am kü etuh” shei eteke: Lenyang nyetpabü nyih anpüngapabü 
kü Shembüpalei Ashakshem Mo chongpanghen, hatü hapa nyih nyet thahshi 
mohen.  
35Shongpü nyih-ü khümpü nyih vaihen, hatü nyingnyoi kü kei dou nedükhen.  
36Nyih nyet mong aa kü Shembüpa kü aw kü jakei moila shuohhen; nyih 
shetpabü kü am peü khümnüng thaihen hatü Shembüpa kü jakei moila 
shuohhen. Hapayü khümpü nyih hatü ammi dou nedükhen.  
37Hathüyü Shembüpai am kü shuohpü mohitap nyüke, hatü ha hepak kü 
ammi chemi thaiyei khümhen, hatü nyih itpü aimü jakpü moila, hahying 
moila, sheili moila hatü yiü moila shuohhen.  
38Hathü moilayüShembüpalei Sabbath nyih kü, ammei thinthothü kü, ammi 
vangpü moilathü kü, hatü Shembüpa kü ammi mongongpü moila shuohpü kü 
ü-ei shuohpü nyüke.  

39Mechem ammi ammei hah vetei temhenshang, lenyang nyetpabü nyih 
anpüngapabü kü pangei hapa mo mohen. Shongpü hatü shetpabü nyih-ü 
hayaoha nyiumeipü nyih vaihen.  
40Hapa shongpü nyih kü ammi betjük pü kübü meipü betjük vaümhen, melah 
hatü log phenlak dakei, phenlak ngetpü pükao dakei, hatü yaongnyim 
pünyim bhiyei ow lingtü nyih nyet Shembüpa, ammei Kahvang tou kü ammi 
mongongmonglehen.  
41Shembüpa kü hapa mo bong ieyei nyih nyet lenyang nyetpabü kü motuh. 
Hapa shahkung hüdenhalenshi ammi noteihen.  
42Israel am kemei ashakshemei nyih nyet themhen, 
43shejüang ammei hühihathü mechem ngei Ijip kahdok leipü Israel hapeüthü 
müei leipa, jomphongü ashakshemei nyuhampü khih shei nyinghen. 
Ngeiyü Shembüpa, ammei Kahvang.  
44Hapakei Mosai Israel am kü Shembüpai shuohpü mohitapthü nang kü 
shahkung shuohteke.  

Levi 24 

Awdük 

1Shembüpai Mosa kü,  
2“Israel nanglakthü kü awdük nemeti düngei bah-ei nyuhen shingvaishi olive 
kübü ngümpü daülangpü mainga nüng touei yah-ei peihen ngeükhüam 
shuohtuh” shei e.  
3Longi Daülangpü Shing leipü Vangpüshuwpü Pela touei haenpü ashak 
haophilei Aaroni yajeih om kübü nepnüng dhom ngoishi bah-ei nyuhen 
shingvaishi awdük jakhen. Hapa shahkungnyü hüdenhalenshi noteihen. 
4Shembüpa tou kü düngei büpai awdük honi lingpü awshong shangkü 
haühen.  

Ashakshemei Moilapü Aan 

5Meipü atta yah-ei aan anpünyi lingtuh.  

6Honi lingpü haüdü shangkü hapa aan vok baong lüng nyi lingei haütuh.  
7Shembüpa kü jakpü moila aan nyangeihepü vaihen shingvaishi lüng ieyei kü 
ayingshü shihtuh. 
8Israel am men kü denden vangpüshuwpü tuhhen shingvaishi Sabbath ieyei 
kü Shembüpa tou kü hapa aan tuhtuh.  
9Hapayü Aaron hatü chehathü shing nyüke; jomi hapayü Longi Daülangpü 
Shingei hahhen; mehenangkü hapayü longi daülangpü Shembüpa kü jakpü 
moila kübü jomei düngeipü phaihan nyüke.  

Thaüvaüpü hatü Hapalei Hanghi 

10Shaang shennyak hük chepayü Ijip am, hatü chenyü-ü Israel am Dan phang 
kübü Dibrilei yiükha Shelomith nyuteke. Hapa shennyaki baümtap mongei 
Israel am hük mü deteke.  
11Depü hepak kü hapa shennyaki Kahvangei men thaüvaüteke. Hanangkü 
jomi hapa shennyak Mosa touei müei dei,  
12hatü büpa khoklatei tuh, hatü büpa kü mehe dükhen Shembüpai mongpü 
danei nyuteke.  
13Shembüpai Mosa kü,  
14“Hapa shennyak baümtap haolei yah-ei deituh. Üami büpa thaüvaüpü 
danpa, hathüi büpalei shangjing kü laki düktuh, hatü Israel am khongi yaongi 
shükei jütuh” shei eteke.  
15Israel am üpai Kahvang kü thaüvaühenshang, büpai ha mang kohen,  
16hatü üpai Shembüpalei men thaüvaühenshang jütükhen; khong kemei-i 
büpa kü yaongi shükhen. Bühü vaijao benha vaijao Israel kü nyupü 
üpaiShembüpa kü thaüvaühen, khongi yaongi shükei jütükhen.  
17Shennyak hanei-i hangku sho mahtükjema, büpa-ao jütükhen. 
18Shennyak hanei-i mih-ei yemhimak jütükjema yem kü yem jeiyei shuohhen 
vongbong.  

19Shennyak hanei-i mih kü iy-aongmashajema, büpai mehe mih kü dük, ha 
aihük büpa kao khanghen;  
20bhagpü kü bhagei, mük kü mük jei, bha kü bha jeiyei dükhen. Büpai mih kü 
ma shapükei büpakao ma shahühen.  
21Üpai yemhimak jütükhenshang, ha kü shemhen, shejao üpai shennyak 
jühenshang, büpayao jütükhen. 
22Hapa shahkungü Israel am vaijao, benha shennyak vaijao aihük mü shashi 
nyüke.  
23Mechem Mosai Israel am kü ha epa, jomi thaüvaüpü shennyak baümtap 
haolei müei deiyei yaongi shükei jü. Shembüpai Mosa kü epükei Israel ami 
dükteke.  

Levi 25 

Sabbath Bong 

1Shembüpai Sinai Kahshangei Mosa kü,  
2“Israel am kü hapakei etuh” shei e. Ngei am kü shuohhen kahdokei mechem 
shühenshang, kahdokiyao Shembüpa kü Sabbath nyih themhen.  
3Vangbong vok thahshi kah kü sheileililahen, nyalingngupai kaohilak dakhen, 
hatü betjükvungjük vaümhen.  
4Shejao vangbong nyetpabü kü kahdokiyaoShembüpa kü Sabbath themei 
nyiumeihen. Hapa vangbong kah kü sheili nesheihen nevaijü nyalingngupai 
kaohilak nedakhen. 
5Nyingnying longei jükpü betjük nevaijü ammi nesheipü nyalingngupai 
meheyao tevaüm. Hapayü kahdok kü vangbong hük nyiushemmei shuohpü 
nyüke.  
6Kah nelingjao Sabbath bong kahdoki mepa mepa jükhühen, hapayü am, 
ammei aathü, amei nang shanpüthü, am mü lakeiloiyei nyupüthü,  
7ammei haümyemthü hatü phaüyemthü shingvaishi hahying chongkahen. 
Kahdoki mepa vamhühen ha hahhen aok.  

Jubilee Bong 

8Sabbath bongthü shing nyet ittuh-Sabbath bongthü nyet nyet shing nyet peü 
shepjü bong pinyipüshü vamkahen.  
9Hatü lenyang nyetpabü nyih anpabü kü shing peülei amit wongmü vüngtuh; 
mang tükpü moila shuohpü nyih kü ammei kahdok kempülei amit vüngtuh.  
10Hapakei ammi bong pinyipüanpabü daüeilangei kahmük kü nyupü am peü 
kü bümei baongtuh. Hapayü am shingvaishi mongongmonglepü hepak 
nyukahen; hapa bong kü yutükpü douthü kemei shongpü shembü kü nyokei 
leishuohhen, hatü aa vaishi yutükpü shennyak laophülei shemei nyokei 
leidaihen.  
11Hapa pinyipüanpabü vangbongü am shingvaishi mongongmonglepü 
nyukahen; ammi kah kü sheili nesheihen, nevaijü nyingnying longei jükpü 
betjük nevaijü ammi nesheipü nyalingngupai betjük nevaümhen.  
12Mehenangkü hapa vangbongü am shingvaishi mongongmonglepü hatü 
daülangpü nyüke; mehe kah kübü vam hapa mon hahhen.  
13Hapa mongong monglepü bong kü yutükpü douthü kemei shongpü shembü 
kü nyokei leishihhen.  
14Nüngi jempü Israel bühü shennyak kü lemhük yujema nevaijü shakjema, 
am hüki hük kü telutelemtei. 
15Mechem nüngi küphü hük leipü kahdok shakhenshang, shakpü dou 
leiteihen vangbong lomhen ittü mon lop shuohhen, hatü yupü shennyakiyao 
vangbong meshük sheili sheiyei hahaokhen ittü mon lop yühen.  
16Bong longi shingvaishi yujema lop nyeishi yühen, bong maani shing yujema 
lop komshi yühen; mehenangkü mepa büpai nüng kü yunya, hayü bong 
meshük sheili sheiyei hahaokhen hapa heshap kü nyüke.  
17Am hüki hük kü telutelemtei shejao ammei Kahvang kü nyemtuh; 
mehenangkü ngeiyü Shembüpa; ammei Kahvang.  
18Am kahdok kü nyiushemmei kü nyuhen shingvaishi ngei am kü shuohpü 
shahkungnyüthü kü kenhingei mütuh.  

19Kahdoki hapalei betjük jükhühen, hatü am shümoh meiyei hahhen hatü 
nyiushem kü nyuhen.  
20Ammi, “Kah neling, hah nevetjema bong nyetpabü kü hami mehe 
hahhenang?” shei phehen aok.  
21Bong nyi jem thahshi changshi hahhen mü kahdoki betjük jükhühen; 
vangbong vokpabü kü ngei moihiman shomphahen.  
22Mechem ammi vangbong shetpabü kü sheili sheihenshang, shongei vetpü 
hah hahshi nyuhen, hatü hapa kah bang aongpü hepak thahshi changshi 
nyuhen.  

Douhinang Nyokei Leiteihen Nang 

23Ammi kahdok vang mü teyutük; mehenangkü hapayü ammei lompü nevai; 
ngelei, hatü amphongü halei yen kei lakeiloiyei nyupü am kei nyüke.  
24Mechem kahdok yuhenshang, shongpü shembüi nyipabü shakei leilanghen 
vanglem nyüpeih shei nyinghen vongbong.  
25Israel shennyak hüki longi taoei büpalei dounyü hanei yutükjema, büpalei 
shem ami hapa angei leihen vongbong.  
26Hapakei angei leihen shem am neshüpü shennyaki pheilei angeideiyei hapa 
leihen mü büpa shemmei leihen aok.  
27Büpai hapa yutükpü vangbong kübü bhei ithen, hatü büpai yushuohpü 
shennyak kü aopü lop shemshuohhen vongbong, hatü dou payü büpalei 
vailanghen.  
28Shejao hapa angei leilanghen mü büpa lop neshüjema, hapa dou nyokei 
leiteihen vangbong mangngoi thahshi shakhahpü shennyakei lakei nyuhen. 
Hapa jubilee bong kü shongpü shembü kü nyokei leishihtükhen.  
29Shennyak hüki chingnyü pemong leipü shem hük yujema, hapa yupü 
pheikü vangbong hük mong aa kü angei leihen aok. Hapa hepak kü mon 
angei leihen aok.  

30Vangbong hük peihpü thahshi ha angei neleiaokjema, hapa chingnyü 
pemong leipü shemü shakpü shennyaki hüdenhalenshi lomlanghen. Hapa 
jubilee hepak kü neleiteihen. 
31Shejao chingnyü pemong hao leipü chingthü leipü shemthüyü pehao heshap 
vaihen. Hathüyü shongpü shembüi angei leiaokhen hatü hathüyü jubilee 
hepak kü leiteihen.  
32Levi amei chingnyüthü kübü shemthüyü jomi angei leihen jiüpü nyüke.  
33Jomei chingthü khongkü hük kübü shem Levi ami yutükjema hatü hapa 
angei neleiaokjema, hapayü jubilee vangbong kü nyokei leishuohhen 
vongbong; mehenangkü Israel nanglakthü khong kao Levi amei chingnyüthü 
kübü shemthüyü denden shingvaishi jomei lompü nyüke.  
34Shejao jomei chingnyüthü kü shinpü kahdok neyuhen; mehenangkü hapayü 
düngei jomei mükjüp nyüke.  

Taopa kü Lop Lushuohpü 

35Jempü Israel shennyak taoei laophü nyingi nesheüh-aoki leijema, benha kü 
kei am mü nyuhen shingvaishi lakeiloiyei nyuhen nyushing yah-eishuoh.  
36Nüngi büpa kü lop lushuohjü lop kü lop bhüei shemhen mü telushuoh, 
shejao Kahvang kü nyemtuh, hatü büpa am mü nyuhütuh.  
37Nüngi büpa kü lop kü lop bhüei shemhen mü telushuoh; nevaijü nüngi 
nanglei danghen kü büpa kü hahying te-üh.  
38Am kü hapa Kanan kahdok shuohhen, hatü ngei ammei Kahvang vaihen 
shingvaishi ngei am Ijip leipü müei leipü Shembüpa, ngeiyü ammei Kahvang.  
39Am mü nyupü jempü Israel shennyak hük longi taoei büpa nyingi am kü aa 
kei yuphüjema, ammi büpa aa kei dou tedükhü.  
40Büpa nüng mü nanglat shapü am kei tuhtuh, hatü jubilee vangbong 
mangngoi thahshi nüng chongphohen.  
41Büpa hatü chehathü aa laphen kübü bümei leihen, hatü büpa laophülei 
mükhiphang yemei leihen, hatü chebü chepalei mükjüp yahhen.  

42Mehenangkü Israel amü ngei Ijip leipü müei leipü ngei chongphopüthü 
nyüke. Jomü aa leshi nenyuhen. 
43Ami jom kü nemei-i teno, shejao ammei Kahvang kü nyemtuh. 
44Ammi aa najema, am ngeihpü shonpü jatthü kübü shakhen aok. Ammei 
kahdokei nyupü hapa keipü hapeüthü hatü jomi büh-ei paümpü hapeüthü 
ammei aa vaihen aok.  
45Ammi am mü chemi ammei kahdokei nyudaipü kung shennyakthü aa vaishi 
shaknüng aok, hatü jomü ammei mükjüp vaihen.  
46Nüng pheikü nüngei hapeüthü shingvaishi jomphongü aa leshi tuhhen aok. 
Hathü kü aa kei nohen aok, shejao jempü Israel shennyakthü shak kü üpaiyao 
nemei-i vanglem lemhen neaok.  
47Am mü nyupü benha hük shemmei leijema, hatü jempü Israel shennyak hük 
am mü nyupü benhapa kü aa leshi büpa nyingi yujema, nevaijü jomei shem 
am kü yujema,  
48büpa laophü nyingi yutük pheikao büpa angei leihen jiüpü nyüpeih. Büpalei 
shem am hanei-i büpa angei leihen aok.  
49Büpalei chepa ami nevaijü iy hük phai hük kübü jeihinaüthüi büpa angei 
leihen aok. Büpa shemmei leijema büpa nyingi angei leihenaok.  
50Büpa hatü büpa shakpü shennyak nyi-i büpa laophü nyingi yutükpü hepak 
kübü jubilee bong thahshi ithen. Büpa leihen shingvaishi bheiyü nanglat 
shapü shennyakei lat aimü büpa laophü nyingi yutükpü kübü leihen bong 
thahshi ittü shuohhen.  
51Bong longi aoei nyujema, büpa angei leihen shingvaishi büpa shakhen 
shuohpü bhei longshishing shemhen vongbong.  
52Jubilee ngoishekü bong maani mon nyujema, aopü bongthü aimü ittü lop 
shuohtü büpa laophü nyingi angei leihen.  
53Vangbong ieyei dou dükhen shingvaishi nang shakpü shennyak kü nopükei 
nohen; shembüi büpa kü nemei-i nenohen nüngi veituh.  

54Büpa mepa lemeiyao neleiaokjema, büpa hatü chehathü peü hapa jubilee 
bong laiyei bümei leihühen.  
55Israel am den kü mih-ei aa neleihühen; mehenangkü Israel nanglakthü 
ngelei aathü, ngei Ijip kahdok leipü müei leipeih. Ngeiyü Shembüpa, ammei 
Kahvang.  

Levi 26 

Ven Danpü Shingvaishi Moihiman 

1Shembüpai eteke, “Ammi am shingvaishi yaongnaüya nevaijü lajei, nevaijü 
daülangpü yaongthü nevaijü ammei kahdokei shangpü yaongthü khümhen 
teling. Ngeiyü Shembüpa, ammei Kahvang.”  
2Sabbath themtuh, hatü ngei khümshing kü dhüm shuohtuh. 
NgeiyüShembüpa.  
3Ammi ngelei shahkungnyü aimü nyujema, hatü ngei epü ven bangjema,  
4ngei hepak vangpan jiüshi vang shomhen, hatü kahdoki sheili vamhühen, 
hatü kah kübü betjük püthüi betjük jükkahen. 
5Nyalingngupai vaümhen hepak thahshi am hah vetpü nedoh-i nyuhen, hatü 
hah sheipü hepak thahshi nyalingngupai vaümpü nedoh-i nyuhen, hatü ammi 
hahhüpü hahying lemphüli hahhen; ammei kahdok chingmei nyiushemmei 
kü nyuhen.  
6Ngei ammei kahdok kü chingmeivangmei shuohhen hatü am lakbowlayangei 
nyuhen; üpaiyao am nenyemhühen: Ngei kahdok kübü meishih nyahmang 
nüngtükhen hatü ammei kahdok kü vehok nevamhühen.  
7Ammei vepathü kü changhen hatü ammei yannah-i jom mahhühen.  
8Am shennyak pa nga-i kho hük kü changhen; hatü am shennyak kho hüki 
haja an kü changhen; ammei vepathü ammei yannah kü mahhühen.  
9Ngei am kü shinshangei veihen hatü am betjük jükhühen hatü am nanglak 
dahühen, hatü ngei am mü vangpüshuwpü dükhen.  

10Ammi shongpü hahchang nedoh-i hahhen, hatü ja tuhhen shingvaishi chang 
nüngtükhen.  
11Ngei am mü nyushing lingei nyuhen, hatü ngei am netuhphonghen.  
12Ngei am mü kamteihen, hatü ammei Kahvang vaihen hatü amphongü ngelei 
nanglak vaihen.  
13Am hajük kü Ijip amei aa nevaihen shingvaishi am Ijip leipü müei leipü 
ngeiShembüpa, ammei Kahvang; ngei am kü chetpü pang mangtüktü am she 
ngangshi kamhüpeih.  

Ven Nedanpü Shingvaishi Hanghi 

14Shejao ammi ngei epü nebang, hatü kangpü nedükjema,  
15hatü ngelei shahkungnyüthü hatü ngei kangpüthü nedükjema, hatü ngei am 
mü lingpü vangpüshuwpü mangtükjema,  
16ngei am kü hapakei dükhen: Ngei am kü nyempühanpü, nemeiaokbenüng 
dinten, pheühileü homei mükhina tenei yangnyu lomohhen koei peikahen; 
ammi sheipü sheili angsha vaitükhen; mehenangkü ammei vepathüi hapa 
hahtükhen. 
17Ngelei dhe am khüei yaakshingkü ammei vepathüi am neütükhen; ammi 
jiühitpüthüi am shak kü vanglem lemhen, hatü am kü üpaiyao nechangpü kü 
am nyemei nyaihen.  
18Hathü peü dükphei küong, ammi ngei epü nebangjema, ngei ammei mang 
shingvaishi shao shing nyet nyeinya hanghihühen.  
19Ngei am changmeipü mangtükhen, vang nekeihühen hatü ammei kahdok 
vantükhen, hatü nyiam kei vaanshi leitükhen.  
20Nanglei neshiüpü kü ammei wong tükhen; ammei kahdoki sheili 
nekohhühen, nevaijü kahdok kübü püthüi betjük nejükhühen.  
21Ammi ngei mü ve sheüsheü shei nyujema, hatü ngei epü nebangjema, ngei 
am kü hanghi shao shing nyet nyeihühen.  

22Ngei am touei meishih nyahmang shuohhen, hatü ammei hapeüthü hatü 
yemhimakthü hahtükhen, hatü am nanglak ajüki mon leihühen,  
23Hathü peü dükphei küong, ammi ngei touei nyokei neleijema, hatü nedoh-i 
ngei mü ve sheüsheü shei nyujema,  
24ngei am khüei yaonghen hatü ammei mang shingvaishi shao shing nyet 
nyeishi hanghihühen. 
25Vangpüshuwpü mangtükpü shingvaishi bhüh hahhen ngei vehok koei 
peikahen, hatü ammei chingnyüthü mongei yanglem yemei thaiyei küpshi 
nyulangmao ngei am touei nemeiaokbenüng dinten shuohhen, hatü ammei 
vepathülei lak kü lanei shuohtükhen.  
26Mechem ngei ammei mophimo lem dohtükhen, nyüha ani jomei lakei 
nyupü hahying dük hük kü cheühen, hatü jomi hapa demei hanei shuohhen, 
hatü ammi hapa hahjao, shao-üng am aeipü nemeihen.  
27Shejao hathü peü dükphei küong ammi ngei epü nebangjema, hatü ngei mü 
ve sheüsheü shei nyujema,  
28ngei mongshih anei am khüei yaonghen, hatü ammei mang shingvaishi 
shao shing nyet nyeinya hanghi shuohhen.  
29Ammi laophülei yeshang hatü yiükhathü jüei jomei phai hahhen.  
30Ngei ammei khümshingthü mangtükhen, ammi ayingshü jakteipü moidüthü 
bentükhen, hatü ammei mahng doei nyupü lajeithü shangkü shükphonghen. 
Ngei am yakphonghen.  
31Ngei ammei chingnyü mangtükhen; ammei khümshing lavüngtoiyei 
tuhphonghen, hatü ammei vong meipü moila ngei neyahhen.  
32Ngei ammei kahdok chemjalak kü mangtükpü eeyei ammei kahdokei 
nyunüng peipü vepathüi hapa kü yashanhen.  
33Ngei mih jatthü touei am haitükhen, hatü am khüei yan nohen, hatü am kü 
changhen; ammei kahdok hatü chingnyüthü lavüngtoiyei leitükhen.  

34Shejüang, am vepathülei kahdokei yandaipü mong aa kü kahdokü Sabbath 
vangbong kei nyuhen, hatü Sabbath vangbongthü kei nyiumeihen; am nyupü 
hepak kü nyupü Sabbath kü nenyupü nyiumei danghen.  
35Hapa kahdok lavüngtoiyei nyupü thahshi am nyuyang kü chemao 
nyiunemeipü nyiushemmei hapa kahdoki danghen.  
36Üam wüpküpei nyu, hathülei mongdang phenhavunglak kü vanglük lükpü 
ngeü kü nyemei jomei mong nyemhühen, hatü jom nyaihühen. Jom kü 
üpaiyao nechangpü kü vepa toueipü nyaipükei nyaihen, hatü jom dohen.  
37Üpaiyao jom kü nechangchangi vepa toueipü nyaipükei hüki hük kü huluh 
shuohyaki nyaihen; hatü vepathü khüei yaongaokhen mü wong neshiüi 
leidaihen.  
38Am wüpküpei nyuei dikümhen; ammei vepathülei kahdoki am lühtükhen.  
39Ammei vepa kahdokei am hanei yangei nyupüthüao ammei mang hatü 
ambü ampai thahpü mang nang kü lomohhühen.  
40Shejao jomi jomei mang, chebü chepathülei mang; ngei khüei hatü ngei mü 
ve sheüsheü shei nyupü mang;  
41mepai ngei jomei vepathülei kahdokei deishihhen mü ngei khüei thahpü 
mang lahjema, hatü mechem jomei nejaptükpü thentoimongdang ineinyaiyei 
leihenshang, hatü jomei mang kübü yeiyahenshang,  
42shejüang ngei Jakob mü vangeishuwpü deih-ei danghen, hatü Isak mü hatü 
Abraham mü ngei vangteishuwteipü deih-ei danghen, hatü ngei jom kü 
shuohhen lahpü kahdok deih-ei danghen.  
43Mehenangkü shongei jomi hapa kahdok tuhphonghen hatü jom neshiüi 
hapa kahdok lavüngtoiyei nyupü thahshi nyiumeihen. Ngelei 
shahkungnyüthü hatü ngei epü yakphongpü nangkü jomi hapa hang shemhen 
vongbong.  

44Shejao jom vepa kahdokei nyujoong ngei jom mü vangteipü mangei 
chemjalak kü netuhphonghen, hatü nemahtükhen; mehenangkü 
ngeiyü Shembüpa, jomei Kahvang.  
45Ngei jomei Kahvang vaihen shingvaishi ngei jatthüi eeshi Ijip kahdok leipü 
jomei chebü chepa mü vangteipü ngei jom kü phahjiei deih-ei danghen. 
Ngeiyü Shembüpa.  
46Hathüyü Shembüpai büpa hatü nanglakthü aa kü Mosa homei Sinai 
Kahshangei shuohpü shahkungnyüthü hatü kangpü nyüke.  

Levi 27 

Shembüpa kü Ankhong Shuohhen Shahkung 

1Shembüpai Mosa kü,  
2“Israel am kü hapakei etuh” shei e: Shennyak hanei-i Shembüpa kü büpa kü 
shangpü bhei shuoh-ei daühühen hayaoha vangjema,  
3büpa bong kukha hatü pejem mong aa kübü shennyak shingvaishi ngin 
pinyipüan ittuh,  
4hatü nyüha vaijema pinnyülei bhei hapüan ittuh.  
5Hapa shennyakü vangbong nga hi kukha mong aa kübü vaijema, büpalei 
bhei ngin kukha ittuh, hatü nyüha vaijema ngin an ittuh.  
6Lenyang hük kübü vangbong nga mong aa kübü shennyak vaijema, büpalei 
bhei ngin nga, hatü nyühalei bhei ngin jem ittuh.  
7Vangbong pejem hatü ha dok kübü shennyak vaijema, büpalei bhei ngin 
anpünga hatü nyühalei bhei ngin an ittuh. 
8Shennyak hanei-i vangtükpü bhei neshuoh-aokhen mü longi taojema, hapa 
shennyakü ngongpa touei müei peihen, hatü ngongpai hapa lahpü shennyaki 
shuohaokhen mü bhei ithen.  
9Shembüpa kü yemhimak hük moilahen shei lahjema, Shembüpa kü 
shuohhen shei lahtükpü yemhayü daülangpü leidainyüke.  

10Hapa vangpü shennyaki hapa yem shingvaishi lebü nemeipü kü meipü 
nevaijü meipü kü nemeipü shei nejeilehen, yem hük shingvaishi lebü 
jeilejema, yem nyiphen daülangpü leidainyüke hatü hayü Shembüpalei. 
11Büpai shuohhen shei vangpü yem nedaüpü vaijema, Shembüpa tou kü 
hapayü moilahen neaok, hapa shennyaki ha yem ngongpa touei müei peihen.  
12Ngongpai hapa nemeipü meipü heshap vaitü hapa shing bhei ithen hatü 
hapa itpü bhei dohpü vaihen.  
13Shembüi hapa yem angei leihüjema, büpai hapa bhei kü shao phaihan nga 
kü hük ühen vongbong.  
14Mechem shennyak hanei-i laophülei shem Shembüpa kü lanei 
shuohhenshang, ngongpai hapa nemeipü hatü meipü heshap ittü hapalei bhei 
ithen. Mepa bhei ngongpai ithen, hapai dohpü vaihen. 
15Shennyak hanei-i Shembüpa kü laophülei shem shuohtükpheikü shao angei 
leihahhüjema, büpai hapa bhei kü shao phaihan nga kü hük ühen vongbong, 
hatü hapa shemü shao büpalei vaidaihen.  
16Shennyak hanei-i büpalei kahdok hanei Shembüpa kü lanei shuohjema, 
hapa kah kü sheili meshük sheiaokhen heshap ittü bhei ithen; hah dok hük 
kü ngin an heshap nyuhen.  
17Büpai jubilee bong büpalei kahdok lanei shuohjema, ittükpü bhei aimü 
nyuhen.  
18Shejao büpalei kah jubilee pheikü shuohhüjema, ngoikahen jubilee bong 
mangngoi thahshi bong meshük aoei nyu, hapa heshap ittü ngongpai bhei 
ithen, hatü hapa itpü bheiyü komdaihen.  
19Shennyak hanei-i laophülei kah lanei shuohtükpheikü shao angei leihüjema, 
büpai hapalei bhei mü shao phaihan nga kü hük ühen vongbong, hatü hapa 
kah büpalei vaidaihen. 
20Büpai hapa kah angei nelei-i mih hanei kü yutükjema büpai hajük kü angei 
nelei-aokhen.  

21Shejao mechem kah-ü jubilee bong kü lanei shuohhen, hayü Shembüpa kü 
daülangpü phenei shuohtükpü kah vaihen; hapayü ngongpathülei kah 
vaidaihen.  
22Shennyak hanei-i laophülei mükjüp nevaijü büpai kah shakeiShembüpa kü 
daühüjema,  
23ngongpai jubilee bong thahshi hapalei bhei ithen, hatü hapa shennyaki ha 
nyih-üng hapa lop shuohhen; hapa lopü Shembüpalei.  
24Jubilee bong kü büpai hapa kah shongei üpa leipü shakpa, büpa kü 
leishuohhen.  
25Bhei kemei ittükpü bhei vanglem kü jiüshi ithen.  
26Üpaiyao shongei shaanpü yemhimak mohoh vaijao, mi vaijao hayaoha 
moila vaishi neshuohhen; mehenangkü shongei shaanpü yemhimak 
kemei Shembüpalei; hayü Shembüpalei hean nyüke. 
27Shejao shongei shaanpü nedaüpü yemü ittü nyupü bhei heshap, ha kü 
hapalei bhei kü phaihan nga kü hük ütü angei leihen aok. Büpai ha angei 
neleijema, hapayü itpü bhei aimü yutükhen aok.  
28Shennyak vaijao, yemhimak nevaijü kahdok vaijao mepa Shembüpakü lanei 
shuohtük, hapa üpaiyao yutükhen nevaijü angei leihen neaok. Shembüpa kü 
denshing lanei shuohtükpeyü daülangpü nyüke.  
29Jühen shingvaishi lanei shuohtükpü shennyak üpaiyao angei leihen neaok; 
büpayü jütükhen vongbong.  
30Kahdok kü vampü laophülei hahying vaijao betjükvungjük vaijao hapalei 
ankhong hean peü Shembüpalei.  
31Shennyak hanei-i laophülei ankhong hean kübü angei leihahhüjema, büpai 
hapalei bhei mü hapalei phaihan kü phaihan nga hantü phaihan hük bhütü 
shuohhen vongbong. 
32Haümyem shaanpü ankhongü Shembüpalei.  

33Büpai nemeipü khong kübü meipü nejehen nevaijü nejeilehen. Büpai 
jeilejema, hapa yem hatü ha kü jeipü nyiphen daülangpü leidainyüke, hatü 
angei leihen neaok.  
34Hathü shahkungnyüthüyü Shembüpai Israel nanglakthü shingvaishi Mosa 
homei Sinai Kahshangei shuohpü nyüke.  

Bhei-Ie 

Bhei-Ie 1 

Israel Nanglak Shangkuk Iepü 

1Israel am Ijip kahdok leipü vamei daipheikü vangbong nyipabü len nyipabü 
shongpü nyih kü Sinai jahpanei nyushi ashakshemeiShembüpai Mosa kü 
eteke: Büpai eteke,  
2“Israel am khong peü mükhiphang, shemdep aimü baha kuk ieyeilei men 
hükchem hükchem shei nyangei shangkuk ietuh.  
3Aaron anji-i Israel kü baha kemei vangbong kukha dok kübü veshan 
vaiaokhenthü shangkuk ietuh.  
4Jat ieyei kübü mübü hük baongi nüng kü sheühphahen.  
5Hathüyü nüng kü sheühhen jepü mübüthülei men nyüke.  

Jat Phang mübü 
Reuben kübü Shedeurlei cheha Elizur; 
6Simeon kübü Zurishaddailei cheha Shelumiel; 
7Judah kübü Amminadabei cheha Nahshon; 
8Issakhar kübü Zuarlei cheha Nathanel; 
9Zebulun kübü Helonei cheha Eliab; 
10Ephraim kübü Ammihudei cheha Elishama; 
Manasseh kübü Pedahzurlei cheha Gamaliel; 
11Benjamin kübü Gideonilei cheha Abidan; 
12Dan kübü Ammishaddailei cheha Ahiezer; 
13Asher kübü Okranei cheha Pagiel; 
14Gad kübü Deuelei cheha Eliasaph; 
15Naphtali kübü Enanei cheha Ahira.” 

16Hathüyü bülem aimü mükhiphang ieyei kübü jepü mübüthü nyüke. Jomü 
Israel phangthü kü shangjingthü nyüke.  
17Mosa hi Aaron nyi-i men shuohpü shennyakthü mütü,  

18nyipabü len shongpü nyih kü khong kemei nyükei thaiteke. Shembüpai 
epükei vangbong kukha dok kübü shennyakthülei men nyangteke.  
19Sinai jahpanei Mosai nanglakthülei men nyangteke.  
20Vangbong kukha hatü ha dok kübü veshan vaiaokhen shennyakthülei men 
Jakobei hashongpa Reuben kübü pangei laophü laophülei mükhiphang hatü 
shemdep aimü hengei nyangteke.  

Jat Bhei-ie 
21Reuben am 46,500 

22-23Simeon am 59,300 

24-25Gad am 45,650 

26-27Judah am 74,600 

28-29Issakhar am 54,400 

30-31Zebulun am 57,400 

32-33Ephraim am 40,500 

34-35Manasseh am 32,200 

36-37Benjamin am 35,400 

38-39Dan am 62,700 

40-41Asher am 41,500 

42-43Naphtali am 53,400 

44Hathüyü Mosa hi Aaron nyi-i iepü shennyakthü hatü mükhiphang ieyei 
kübü jepü Israel am mübüthü jom anpünyi nyüke.  
45Israel am vangbong kukha hatü ha dok kübü Israel kü veshan dou 
dükaokhen shennyakthü kemei mükhiphang laolao aimü ieteke.  
46Jom peü sheptü bhei-ie 603,550 nyuteke.  
47Levi am phangü lebü phangthü mü shepei ne-ie.  
48Shembüpai Mosa kü,  
49“Veshan vaihen changpü shennyak shangkuk ieshingkü nüngi Levi am 
phang omei te-ie.  

50Ha nangjeiyei Levi amü ngelei ashakshem hatü haleipü douhinangthü kü 
veihütuh. Jomi hapa ashakshem hatü haleipü douhinangthü kohen, hathü kü 
junghen hatü ha shinei baümtap vehen.  
51Mechem ashakshem shing chaiyei daihenshang, Levi ami ha koei daihen, 
hatü metou shingei ha yaonghen, Levi ami ha yaonghühen. Üpai hapa 
yopailei heihhenshang jütükhen.  
52Aopü Israel am kemei laophü laophülei mükhiphang mü khong khongi 
baümtap vehen.  
53Shejao ngei mongshihpü Israel am khongkü nehethen shingvaishi Levi amü 
ashakshem shinei baümtap vehen. Ashakshem kü junghenü Levi amei dousho 
vaihen” shei eteke.  
54Shembüpai Mosa kü epükei Israel ami lemphüli dükteke.  

Bhei-Ie 2 

Israel Jatthüi Baümtap Vehen Shinghiphei Hengpü 

1Shembüpai Mosa hi Aaron nyi kü hapakei eteke:  
2Mechem Israel ami baümtap vehenshang shennyak peüi laophülei khong mü 
hatü laophülei mükhiphangei khüamlung phangkü vehen. Baümtap kemei 
ashakshem kübü khaatei daiyei ha lemei tapshe meeshi vehen.  
3Heongphi lemei Judah amei khüamlung phangkü hanpü khongthüi baümtap 
vehen. Amminadabei cheha Nahshonü Judah nanglakthülei mübü vaihen,  
4hatü büpa phangkü veshan bhei-ie 74,600 nyuhen. 
5Ha mü dhienei Issakhar jati baümtap vehen. Zuarlei cheha Nethanelü 
Isaakhar nanglakthülei mübü vaihen,  
6hatü büpa phangkü veshan bhei-ie 54,400 nyuhen.  
7Ha mü dhienei Zebulun jati baümtap vehen. Helonei cheha Eliabü Zebulun 
nanglakthülei mübü vaihen,  
8hatü büpa phangkü veshan bhei-ie 57,400 nyuhen.  



311 

 

 
   Daülangpü Laihing 

© 2005, Bible Society of India. 
 

 
 

 

9Judah shemdep phangkü khong khong hanpü kübü veshan peüshep 186,400 
nyuteke. Layaongei daishingkü jom sheshonghen.  
10Pehephi kü Reuben amei khüamlung phangkü hanpü khongthüi baümtap 
vehen. Shedeurlei cheha Elizur-ü Reuben nanglakthülei mübü vaihen,  
11hatü büpa phangkü veshan bhei-ie 46,500 nyuhen.  
12Ha mü dhienei Simeon jati baümtap vehen. Zurishaddailei cheha Shelumiel-
ü Simeon nanglakthülei mübü vaihen,  
13hatü büpa phangkü veshan bhei-ie 59,300 nyuhen.  
14Ha mü dhienei Gad jati baümtap vehen. Reuelei cheha Eliasaph-ü Gad 
nanglakthülei mübü vaihen,  
15hatü büpa phangkü veshan bhei-ie 45,650 nyuhen.  
16Reuben shemdep phangkü khong khong hanpü kübü veshan peüshep 
151,450 nyuteke. Layaongei daishingkü jomphong nyipabü khong vaihen.  
17Shongpü khong nyi hatü shoumpü khong nyi aa kü ashakshem hatü Levi 
am phangdep jiamei ittü daihen. Hanpü khong peüi baümtap vepü aimü 
laophü laophülei khüamlung phangkü daihen.  
18Heshüphi kü Ephraim amei khüamlung phangkü hanpü khong khongi 
baümtap vehen. Ammihudei cheha Elishama-ü Ephraim nanglakthülei mübü 
vaihen,  
19hatü büpa phangkü veshan bhei-ie 40,500 nyuhen.  
20Ha mü dhienei Manasseh jati baümtap vehen. Pedahzurlei cheha Gamalielü 
Manasseh nanglakthülei mübü vaihen,  
21hatü büpa phangkü veshan bhei-ie 32,200 nyuhen.  
22Ha mü dhienei Benjamin jati baümtap vehen. Gideonilei cheha Abidanü 
Benjamin nanglakthülei mübü vaihen, 
23hatü büpa phangkü veshan bhei-ie 35,400 nyuhen.  

24Ephraim shemdep phangkü khong khong hanpü kübü veshan peüshep 
108,100 nyuteke. Layaongei daishingkü jomü jempabü khong vaihen.  
25Apshaphi kü Dan amei khüamlung phangkü hanpü khongthüi baümtap 
vehen. Ammishaddailei cheha Ahiezer-ü Dan nanglakthülei mübü vaihen,  
26hatü büpa phangkü veshan bhei-ie 62,700 nyuhen. 
27Ha mü dhienei Asher jati baümtap vehen. Okranei cheha Pagiel-ü Asher 
nanglakthülei mübü vaihen,  
28hatü büpa phangkü veshan bhei-ie 41,500 nyuhen.  
29Ha mü dhienei Naphtali jati baümtap vehen. Enanei cheha Ahirayü 
Naphtali nanglakthülei mübü vaihen,  
30hatü büpa phangkü veshan bhei-ie 53,400 nyuhen.  
31Dan shemdep phangkü khong khong hanpü kübü veshan peüshep 157,600 
nyuteke. Layaongei daishingkü jomü shoumpü khong vaihen.  
32Hathüyü Israel am shemdep aimü iepü nyüke. Baümtapei nyupü laophü 
laophü hanpü khong aimü iepü peüshep 603,550 nyuteke. 
33Shejoong Shembüpai Mosa kü epükei Levi amü lebü Israel am mü bhei-ie 
kü neom.  
34Hanangkü Shembüpai Mosa kü epükei Israel ami lemphüli dük; hapa keiha 
jomphongi laophü laophülei phang hatü shemdep aimü baümtap ve, hatü 
layaongei dai.  

Bhei-Ie 3 

Aaronei Chehathü 

1Hapayü Shembüpai Mosa mü Sinai Kahshangei eteipü hepak kü nyupü 
Aaron hatü Mosa nyilei shemong laphen nyüke.  
2Aaronei yeshangthülei men hathü nyüke: Hashongpa Nadab, Abihu, Eleazar 
hatü Ithamar.  

3Hathüyü Aaronei yeshangthülei men nyüke hatü jomphongü ngongpa 
dousho kü ngongpathü kei chongphohen shingvaishi thiteiphuei jeteke.  
4Shejao Nadab hatü Abihu nyiyü Sinai jahpanei Shembüpa touei 
nedaünelangpü aw jakei moilapü nangkü jütük. Jijinyilei hapeüthü 
nenyuang, hanangkü Eleazar hatü Ithamar nyi-i chepa Aaronei den kemei kü 
ngongpathü kei chongphoteke.  

Ngongpathülei Dousho 

5Hahepak kü Shembüpai Mosa kü,  
6“Levi am phang Aaron ngongpa touei müei deikei hatü jom büpa mü 
sheühteihen jetuh.  
7Jomi büpa mü sheühteiyei dou dükhen hatü khong peü shingvaishi 
ashakshem leipü dou dükei sheühhen.  
8Jomi ashakshem leipü douhinang peü jungeilanghen hatü Israel am kempü 
shingvaishi ashakshemei dou dükpai jom kü sheühhen.  
9Levi am kemei Aaron hatü chehathülei lak kü shuohtuh; Jomphongü büpa 
kü sheühhen shingvaishi Israel am khong kübü shuohpü nyüke.  
10Aaron hatü yeshangthüi ngongpathü vaihen jetuh; lebü üpai hapa 
daülangpü shing yopailei heihhenshang dihühen” shei eshuohteke.  
11Shembüpai Mosa kü,  
12“Ngei Levi amü Israel am nyüha hüki bühpü hashongpa nangjeipü vaishi 
Israel am khong kübü jepeih. Levi amü ngelei lompü nyüpeih;  
13mehenangkü hashongpathü kemei ngelei; mechem ngei Ijiplei 
hashongpathü hatü shongei shaanpü yemhimakthü jütükpa, ngelei lompü 
vaihen shingvaishi Israel kü hashongpathü hatü shongei shaanpü 
yemhimakthü peü ngei daütükpeih; jomphongü ngelei. Ngeiyü Shembüpa” 
shei eteke.  

Levi am Shangkuk Iepü 

14Shembüpai Sinai jahpanei Mosa kü,  

15“Levi am jomei shemdep hatü phang heshap shangkuk ietuh. Baha lenyang 
hük hatü ha dok kübü kemei ietuh” shei eteke.  
16Shembüpalei shah keiha Mosai jomphong ieteke.  
17Hathüyü Levilei chehathülei men shiüteke: Gershon, Kohath hatü Merari.  
18Hathüyü Gershonei chehathülei phangdep men nyüke: Libni hatü Shimei.  
19Kohath am phangthü: Amram, Izhar, Hebron hatü Uzziel.  
20Merari am phangthü: Mahli hatü Mushi. Hathüyü jomei shemdep aimü Levi 
phangthü nyüke.  
21Libni hatü Shimei phang nyiyü Gershon phang nyüke.  
22Lenyang hük dok kübü bahathü shangkuk iepü peüshep 7,500 nyuteke. 
23Gershon phangthü kemei ashakshem ngaümphei lemei heshüphilep kü 
baümtap vehen.  
24Gershon phangdep kü mübü-ü Laelei cheha Eliasaph nyuteke.  
25Jomei dousho-ü ashakshem, ha mongei hatü shakei jümpü, shadenei 
haenpü ashak,  
26ashakshem shinei chingshelei hatü moidü shinei haenpü ashak, hatü 
chingshe shadenei haenpü ashak kü jungeilanghen. Hathü douthü kü shenpü 
dousho kempü kü jomi veihen.  
27Kohath phangkü Amram, Izhar, Hebron hatü Uzziel shemdepthü nyüke.  
28Lenyang hük dok kübü bahathü shangkuk iepü peüshep 8,600 nyuteke. 
Kohath phangthüi daülangpü shingkü veihen.  
29Kohath phangthüi ashakshem pehephi kü baümtap vehen.  
30Kohath phangthü kü Uzzielei cheha Elizaphan mübü vaiteke.  
31Jomei dousho-ü pela, haüdü, awshong, moidü, daülangpü shingei chongpho 
shingkü noteipü douhinangthü, haenpü ashak hatü hathü mü shenpü 
douhinang lemphüli kü jungeilanghen.  

32Aaron ngongpalei cheha Eleazar-ü Levi am mübüthü shak kü mübü longpü 
nyuteke, hatü daülangpü shingkü veipüthü shak kao kheipa vaishi jeteke.  
33Mahli hatü Mushi phang nyiyü Merari kübü phaakpü phang nyi nyüke; ha 
phang nyiyü Merari phang nyüke.  
34Lenyang hük dok kübü bahathü kemei shangkuk iepü peüshep 6,200 
nyuteke.  
35Merari phangthü kü Zurielei cheha Abihail mübü nyuteke; jomi ashakshem 
apshaphilep kü baümtap vehen nyuteke.  
36Merari phangthüi ashakshem shemnyü shemha, yithiyü shongmong, 
shongbhang, hatü ha kü shihpü douthü hatü hapa kü shenpü noteipü 
lemphüli kü jomi veihen nyuteke 
37hatü chingshelei shinei haongpü shemhathü, haleipü pangbhangthü, 
haanhaung hatü ha kü shenpü vüthü peü kü jomi jungeilanghen.  
38Mosa, Aaron hatü chehathüi ashakshem shemshe heongphi kü baümtap 
vehen eteke. Jomei dousho-ü Israel nanglakthü shingvaishi daülangpü shingei 
chongphohen nyuteke. Lebü üpai hapa yopailei heihhenshang jütükteke.  
39Shembüpai epü keiha Mosa hatü Aaron nyi-i phang phang kübü bahathü 
lenyang hük hatü ha dok kübü shangkuk ieshingkü peüshep shennyak 22,000 
nyuteke.  

Levi am Hashongpathü Nangjeipü 

40Shembüpai Mosa kü, “Israel am hashongpathü lenyang hük hatü ha dok 
kübü peü shangkuk ietuh hatü jomei men nyangtuh.  
41Israel amei hashongpathü nangjei Levi amei hashongpathü, hatü Israel amei 
shongei shaanpü yemhimakthü nangjei Levi amei yemhimakthü ngei yahhen. 
Ngeiyü Shembüpa” shei e.  
42Hanangkü Shembüpai epükei Mosai Israel am lenyang hük hatü ha dok 
kübü hashongpathü peü shangkuk ieteke,  

43hatü hashongpathü lenyang hük hatü ha dok kübü men nyangshingkü 
peüshep 22,273 nyuteke.  
44Shembüpai Mosa kü,  
45“Israel amei hashongpathü nangjei Levi amei hashongpathü, hatü Israel 
amei shongei shaanpü yemhimakthü nangjei Levi amei yemhimak yah-ei 
daütüktuh. Levi amü ngelei. Ngeiyü Shembüpa.  
46Levi am mü Israel am hashongpathü 273 nyeidaipü angei leihen shingvaishi,  
47shennyak pabüm ieyei kü lop thaiteipü vanglem keiha ngin nga baong 
thaituh,  
48hatü hapa ngin Aaron hatü chehathü kü nyeidaipü Israel am angei leihen 
shuohtuh” shei eteke.  
49Levi am mü nyeidaipü Israel am angei leihen ngin Mosai thaiteke.  
50Israel am hashongpathü leipü ngin büpai 1,365 thai, 
51hatü Shembüpai eshuohpükei Mosai angei leihen ngin thaiyei Aaron hatü 
chehathü kü shuohteke.  

Bhei-Ie 4 

Levi am Kohath Phangi Dükhen Dousho 

1Shembüpai Mosa hatü Aaron nyi kü,  
2“Levi am Kohath phang kü phaakpü mükhiphangthü kübü,  
3ashakshemei chongpho aokshampü vangbong hapüan kübü pinyipüan 
thahshi shennyakthü peü shangkuk ietuh” shei e.  
4Ashakshemei Kohath ami chongphopü dousho-ü daülangpü nyüke.  
5Mechem baümtap shing chaiyei daihen mü vamhenshang, Aaron hatü 
chehathüi mongei shüei pela touei haenpü ashak nyiukei yah-ei pela kü 
jümhen.  
6Jomphongi hapa shangkü meipü phaishuwi jümhen; ha shangkü thüngla 
ashaki jümhen, hatü paihen shingvaishi kenh shühen.  

7Shembüpa kü shuohpü aan haüpü haüdü shangkü jomi ashak thüngla 
nyemhen hatü ha shangkü nükshung pati, ayingshü jakpü chilimji, moila 
shuohpü chilimji hatü yiü moila shuohhen dükthü haühen. Haüdü shangei 
düngei aan haüshi tuhhen.  
8Jomi hathü shangkü ashak hakla-i jümhen, shao ha shangkü phaishuw 
meipai jümhen, hatü paihen kenh lühen.  
9Jomi ashak thüngla hük yah-ei awshong, awdük phita hatü aw jakpü shung, 
hatü olive mainga shihpü dükthü kemei kü jümhen.  
10Jomi phaishuw yah-ei ha shangkü haütü haleipü douhinangthü kemei kü 
ngeihhen hatü paihen jaan kü haühen.  
11Hon moidü shangkü jomi ashak thüngla hük yah-ei nyemhen hatü 
phaishuwi ha kü jümhen, hatü paihen kenh lühen.  
12Jomi daülangpü shingei noteipü dükhiümthü peü yahhen, ha kü ashak 
thüngla hüki ngeihhen hatü hathü shangkü phaishuwi jümhen, hatü paihen 
jaan shangkü haühen.  
13Jomi moidü chongeipü depla maotükhen hatü manghshempü ashaki ha kü 
jümhen,  
14hatü jomi ha shangkü moidülei chongpho shingkü noteipü dükhiümthü, 
awjakshung, phai lephen haolakthü, nyüphokshung, hatü chilimjithü haühen, 
hatü jomi ha shangkü phaishuw yah-ei jümhen, hatü paihen kenh lühen.  
15Mechem baümtap shing chaiyei daihen hepak ngoihen, Aaron hatü 
chehathüi haleipü douhinangthü peü kü jümtükpheikü mon Kohath am 
phang peiyei hapa daülangpü douthü paiyei daihen. Shejao Kohath am 
phangi ha daülangpü douthü kü nehonghen, hei nevaijema jom dihen. 
Ashakshem shing chaiyei daishingkü Kohath am phangi hathü doulemthü 
dükhen.  
16Aaron ngongpalei cheha Eleazari aw jakhen mainga, ayingshü, hahying 
moila hatü nyiohen mainga kü veihen. Ashakshem kempü kü hatü haleipü 
douhinangthü lemphü kü büpai veihen.  

17Shembüpai Mosa hi Aaron nyi kü eteke,  
18Kohath am phang, 
19daülangpü douthü yopailei peipai tedihü. Henüng keipü nevamhen 
shingvaishi Aaron hatü chehathüi daülangpü shingei shüei shennyak ieyei kü 
büpalei dousho hatü mehe paihen ha nyingei hanshouhhen. 
20Shejao Kohath am phangi daülangpü shing mongei shüei daülangpü douthü 
kü neveihen, hei nevaijema jom dihen.  

Levi am Gershon Phangi Dükhen Dousho 

21Shembüpai Mosa kü,  
22“Gershon am jomei shemdep nyingei shangkuk ietuh” shei eteke.  
23Ashakshemei chongpho aokshampü bahathü kemei vangbong hapüan kübü 
pinyipüan mong aa kübü peü shangkuk ietuh.  
24Gershon am phangi dükhen hatü kohen hathü dousho nyuhen:  
25Ashakshem, ashakshem kü haenpü ashak, mongei jümpü, shakdokei jümpü, 
ha shangkü jümpü phaishuw, shadenei haenpü ashak,  
26ashakshem hatü moidü kü shinei haenpü ashak, chingshe shaden kü haenpü 
hatü hapa mü noteipü douhinangthü kemei jomi kohen. Jomi ha kü shenpü 
douthü kemei dükhen.  
27Jomei dousho kemei paihen vaijao, dükhen vaijao Aaron hatü chehathüi 
epükei dükhen.  
28Hapayü ashakshem kü Gershon am phangi dükhen dousho nyüke, hatü jomi 
hathü kemei Aaron ngongpalei cheha Ithamar-i epükei dükhen.  

Levi am Merari Phangi Dükhen Dousho 

29Shembüpai Mosa kü, “Levi am Merari phang, jomei shemdep aimü 
shangkuk ietuh,  
30hatü ashakshemei chongpho aokshampü bahathü bong hapüan kübü 
hapüanpünga mong aa kübü kemei shangkuk ietuh” shei eteke.  
31Jomi ashakshem shemtahng, pülu, shemhathü, pübhang, 

32hatü chingshe shinei haongpü shemhathü hatü halei bhangpü pübhangthü, 
phuo appü, hatü vüthü hatü ha kü shenpü noteipü douhinangthü peü kü 
veihen. Shennyak kuk ieyei doulem laolao jungei kohen.  
33Ashakshemei chongphohen shingvaishi Merari phang amei dousho hathü 
nyuhen, hatü jomi Aaron ngongpalei cheha Ithamar-i epükei dükhen.  

Levi am Shangkuk Iepü 

34Shembüpai epükei Mosa, Aaron hatü khong mübüthüi Kohath phang jomei 
shemdep aimü shangkuk ieteke.  
35Vangbong hapüan kübü pinyipüan mong aa kübü ashakshemei chongpho 
aokshampü bahathü, 
36laolao shemdep aimü iepü peüshep 2, 750 nyuteke.  
37Hapayü Kohath phang kübü ashakshemei chongphopü bahathü peü sheppü 
nyuteke. Mosa hatü Aaron nyi-i Shembüpai epükei ieteke.  
38Gershon amao jomei shemdep aimü ieteke.  
39Bahathü vangbong hapüan kübü pinyipüan mong aa kübü üam 
ashakshemei chongphohen peipa,  
40jomei shemdep aimü iepü peüshep 2,630 nyu.  
41Hapayü Gershon phangthü ashakshemei chongphopüthü peü sheppü nyüke. 
Mosa hatü Aaron nyi-i Shembüpai epükei ieteke.  
42Merari phangao jomei shemdep aimü shangkuk ieteke.  
43Vangbong hapüan kübü pinyipüan mong aa kübü ashakshemei chongpho 
aokshampü bahathü peü,  
44laolao shemdep aimü iepü peüshep 3,200 nyu.  
45Hapayü Merari phang peü sheppü nyu. Mosa hatü Aaron nyi-iShembüpai 
epükei ieteke.  
46Hanangkü Mosa, Aaron hatü Israel am mübüthü Levi am peü jomei 
shemdep aimü ieteke.  

47Vangbong hapüan kübü pinyipüan mong aa kübü ashakshemei 
chongphohen peipü bahathü peü shepei,  
48nanglak 8,580 thahshi nyu.  
49Shembüpai Mosa homei eshuohpü keiha shennyak peü kü büpalei dou 
dükhen hatü koei daihen dousho hanshuohteke. Shembüpai Mosa kü epükei 
jomphongi peü kemei shangkuk ieteke.  

Bhei-Ie 5 

Nedaüpü Shennyakthü Changtükpü 

1Shembüpai Mosa kü,  
2“Shennyak üpa kü ngomdin nevaijü büm kübü mehe nemeipü vamnya, 
nevaijü dipü mahng kü hongtü nyüpa, jom baümtap leipü deitüktuh shei 
Israel am kü etuh.  
3Ngei jom mü nyupü, jomei baümtap nenyethen shingvaishi nyüha vaituh, 
baha vaituh jom baümtap kübü deitüktuh” shei e.  
4Shembüpai Mosa kü epü keiha Israel ami ven bangei hapa keipü 
shennyakthü kemei baümtap leipü changtük.  

Mang Lahpü hatü Hang Shemteipü Vanglem 

5Shembüpai Mosa kü,  
6“Israel am kü hapakei etuh shei eteke: ‘Mechem shennyak 
hüki Shembüpa kü hingnelem hatü lebü shennyak hanei homei nejiüpü dou 
dükhenshang, hapa shennyakü pungteke, 
7hatü büpai thahpü mang lahhen vongbong. Büpai shaitükpü kemei shemhen 
hatü ha kü phaihan nga kü phaihan hük ütü büpai shaishuohpü shennyak kü 
hang shemhen vongbong.  
8Shejao hapa shennyak didaitü hapa hang shemhen büpalei shem am 
nenyujema, hapa hangü Shembüpalei, hatü hapayü ngongpathü kü büpai 
pungpü mang shingvaishi mang tükpü moila shuohhen mi chebaongha kü üei 
shuohhen vongbong.  

9Israel ami ngongpa touei koei peipü thintho kemei Shembüpalei.  
10Shennyak ieyeilei daülangpü thinthothüyüShembüpalei, shejao mepa 
ngongpa kü shuohnya, hayü ngongpalei nyüke.’ ”  

Mongnelembenüng Nyüha Hük 

11Hahepak kü Shembüpai Mosa kü,  
12Israel nanglakthü kü hapakei eyeishuoh shei eteke: Shennyak hükei 
shembünyü hük lem pungei lüdaijema hatü büpa mü shahhing kü nenyui,  
13lebü baha mü douten dükei hapa laophülei baha kü jojema, hatü pinnyü 
douten dükei nyushi güh yeppü denpü neshüpü nangkü pinnyü pungpü 
neyepaokjema; 
14hatü chepahai pinnyü kü douten dükteke shei mongnelemi deihjema; 
nevaijü pinnyüi mehe tenao nedükpü kü mongnelemi deihjema, 
15büpai laophülei shembünyü ngongpa touei müei peihen. Büpai shao 
pinnyülei men kü atta dok hük yah-ei peihen, shejao büpai hapa kü olive 
mainga nevaijü ayingshü meheyao neshihhen; mehenangkü hapayü shahhing 
shahshem dokhen shingvaishi bahapai shuohpü mongnelempü hahying moila 
nyüke.  
16Ngongpai pinnyü müei deiyei Shembüpa tou kü yaonghühen, 
17hatü büpai haümdük kü daülangpü yung maani shihhen; hayü ashakshem 
aangshung leipü kübhih maani yah-ei hapa yung shahhühen shingvaishi 
shihhen.  
18Ngongpai hapa nyüha Shembüpa tou kü yaonghüphei kü büpai pinnyülei 
sholok laihühen, hatü mongnelempü hahying moila pinnyülei lakei 
shümhühen. Ngongpai büpalei lakei thaüvaü koei peihen nangkü hapa 
shahyak yungdük nohen,  
19hatü ngongpai hapa nyühanyüi lah-ei hapakei ehühen: “Nüngi lebü baha 
mü mükbongjuyung nedük, hatü lempung kü nedai, hatü ambaha mü 
nyuyang kü nedaünelangi nenyupü vaijema, hapa thaüvaü koei peipü 
shahyak yungi nüng kü nehethen.  

20Shejao nüngi ambaha mü nyuyang kü lempungei lebü baha mü 
mükbongjuyungei, ambaha tuhtü nedaünelangi nyupü vaijema,  
21ngongpai hapa nyühanyü kü thaüvaü hethen shingvaishi lah-ei ehütuh 
‘Shembüpai, nüngei nanglakthüi, nüng kü thaüvaühühen hatü yaktükhen, 
hatü büpai nüngei naü uoshing jeptükhen hatü nüngei vom pouktükhen.  
22Hapa thaüvaü yung nüngei büm kü shühen hatü hapai nüngei naü uoshing 
jeptükhen.’ ” Hahepak kü hapa nyühai, “Amen. Shembüpai hapakei 
nyemdükpha” shei ehen.  
23Ngongpai hapa thaüvaüthü nyanghen hatü shahyak yung kü ha paüei 
shihhen.  
24Büpai hapa thaüvaü kohpü shahyak yung hapa nyühanyü kü yingshuohhen, 
hatü hapa yung pinnyü kü shühen, hatü mangshi tünghühen.  
25Ngongpai pinnyülei lak leipü atta moila yahlanghen hatü hapa 
notü Shembüpa kü daühühen hatü moidü touei yah-ei deihen.  
26Ngongpai hapa moila leipü nebenelakpü moila vaihen lakpaoh hük yah-ei 
moidülei jakhen, hatü hapheikü hapa nyüha kü shahyak yung yingshuohhen.  
27Hapa nyüha mih mü mükbongjuyungei chepaha mü shahhing ne-epü 
vaijema, mechem pinnyüi thaüvaü kohpü shahyak yung yinghenshang, ha 
pinnyülei büm kü shühen hatü mangshi tünghen; pinnyülei vom poukhen 
hatü naü uoshing jepdaihen, hatü laophülei nanglak khongkü thaüvaütükpü 
nyüha leihen.  
28Shejao pinnyü pungpü neshiü, hatü nedaünelangpü kübü yangei nyupü 
vaijema, pinnyü kü thaüvaü nehethen hatü hapeü bühhen aokhen.  
29Mechem nyüha hük pungei daihen, hatü laophülei baha mü nyuyang kü 
mih mü mükbongjuyunghen,  
30hatü mechem chepahai mongnelemi deihhen, ha shingvaishi nohen 
shahkungnyü nyüke. Ngongpai pinnyü Shembüpa touei yaonghütü pinnyü kü 
hapa shahkungnyü nohen.  

31Pungpü kü chepaha neomhen, shejao pungpü mang kemei nyühanyüi 
kohen.  

Bhei-Ie 6 

Nazirit amei Shahkungnyüthü 

1Shembüpai Mosa kü,  
2“Israel am kü hapa etuh shei eteke: ‘Nyüha nevaijü baha hük Nazirit 
shennyak hük vaihen shingvaishi hayaoha vangpüshuwpü yah-
ei Shembüpa kü lanei shuohjema,  
3hapa shennyaki yiü hatü chokbenüng hetlem lemphü kübü yanei nyuhen, 
hatü yiüji neyinghen vongbong. Jomi nyalingngupai yiü nevaijü 
nyalingngupai vantükpü nehahhen vongbong.  
4Jom Nazirit vaipü mong aa thahshi büpai nyalingngupai kübü vampü vang 
nevaijü nyalingngupai shuw meheyao nehahhen.  
5Jom Nazirit shei lahtü nyupü thahshi jomei sho nevaijü jumum nejaphen. 
Shembüpa kü lanei shuohpü hepak mangpeih thahshi jom daülangpü nyüke; 
jomi sho hatü jumum lushi banhen vongbong.  
6Shembüpa kü lanei shuohpü hepak yangkemei kü jomi mahng yopailei 
neheihhen vongbong.  
7Laophülei pa nevaijü nyü, jeihinaü nevaijü nyahinaü dijao jomphong nangkü 
shei jom nedaüi neleihen vongbong; mehenangkü jom Kahvang kü lanei 
shuohpü nyangeihepü jomei sho hatü jumum nyüke.  
8Jom Nazirit shennyak vaipü thahshi Kahvang kü daüei lanei shuohtükpü 
yangnyu nyüke.’ ”  
9Jom nyushi ngangahük kü shennyak hanei diyei jomi daütükpü sho 
nyettükjema, nyih nyetpabü kü-ang jom daülangi leihen.  
10Nyih shetpabü kü jomi athuba nyi nevaijü khakhi ouha nyi ashakshem 
shadenei ngongpa touei yah-ei peihen.  

11Ngongpai hük yah-ei mang moila hatü hükpa yah-ei jakpü moila jomei 
mang tükhen shingvaishi shuohhen; mehenangkü jom mahng touei nyupai 
mang thahteke. Hapa nyih-üng jomi laophülei shangjing daütükhen,  
12hatü jom Nazirit vaihen lanei shuohpü hepak shingvaishi jom Shembüpa kü 
shao daühühen vongbong. Sheleipü nyihthü ne-ithen; mehenangkü daütükpü 
shangjing nyettükteke. Jomi pungpü mang shingvaishi vangbong hük lompü 
mi chebaongha hük shuohhen vongbong.  
13Hapayü Nazirit shennyak hük jom lanei shuohpü hepak lomjü dükhen 
shahkungnyü nyüke. Jom ashakshem shadenei peihen,  
14hatüShembüpa kü jakpü moila shuohhen kawhikang neshiüpü vangbong 
hük lompü mi chebaongha hük, mang moila shuohhen vangbong hük lompü 
kawhikang neshiüpü mi chebiha hük, mongjempü moila shuohhen 
kawhikang neshiüpü mi chebaongha hük shei moila koei peihen.  
15Ha mü chemi jomi hahying moila, yiü moila, daw neshih-i lingpü aan 
mühdow hük, atta hatü olive mainga nyi nyettü lingpü aan, hatü olive 
mainga nyettü oukpü baünyangpü aan koei peiyei moilahen.  
16Ngongpai hathü kemei Shembüpa kü shuohhen, hatü jomi mang moila hatü 
jakpü moila shuohhen.  
17Hahying hatü yiü moila mü chemi jomi daw neshihpü aan mühdow hatü mi 
chebaongha nyi mongjempü moila shuohhen.  
18Ashakshem shadenei hapa Nazirit shennyak yaonghütü jomei sho kupei 
mongjempü moila jakpü awbhaong kü jakhen.  
19Nazirit shennyaki jom daüei sho kuptükpheikü ngongpai cheüei nyupü mi 
bhag hük, hatü chetlüpü aan hük, hatü baünyangpü aan hük mühdow leipü 
yah-ei jomei lak kü shuohhen.  
20Hapheikü ngongpai hathü Shembüpa kü hayaoha thintho kei shuohhen, 
milei khaapa hatü shüüng ngongpalei hean nyüke, hatü ha mü chemi 
hathüyü daülangpü moila hean ngongpathü shing nyüke.  

21Hathü shahkungü Nazirit shennyak hük shingvaishi nyüke, shejao Nazirit 
shennyak hüki jomi shuohhen jiüpü mü lenei shuohhen lahjema, jomi lahpü 
keiha jiüshi dükhen vongbong.  

Ngongpai Phoppü 

22Shembüpai Mosa kü,  
23“Aaron hatü chehathü kü Israel am kü moihimanei phopshingkü hapakei 
etuh” shei eteke:  
24“Shembüpai am moihimantuh, hatü jungei angtuh.  
25Shembüpalei dhe am kü khanghütuh, hatü phahjituh.  
26Shembüpalei dhe am philei meetuh, hatü am mü chingmei nyutuh.  
27Shejüang jomi ngelei men Israel am kü baonghen, hatü ngei jom kü 
moihimanhen.”  

Bhei-Ie 7 

Israel Mübüthülei Moila 

1Mechem Mosai ashakshem veyei tempa, büpai ashakshem hatü haleipü 
douhinangthü peü thiteiphuei daüteke. Büpai moidü hatü haleipü dükhi-
ümthü peü thiteiphuei daüteke.  
2Israel kü mübüthü, shemdep kü shangjing, üam jat kü shangkuk ieshingkü 
khei vaipa, jomi moila shuoh.  
3Jomi Shembüpa kü jomei thintho mohoh khari vok hatü mohohbaong 
anpünyi– mübü nyi nyi sheptü mohoh khari hük hatü mübüthü pabüm ieyei 
mohohbaong hükbaong yah-ei peiyei shuoh. Jomi hathü ashakshemei shuoh.  
4Shembüpai Mosa kü,  
5“Ashakshemei dou dükshingkü noteihen shangmü jom leipü hathü 
thinthothü yahtuh. Shennyak ieyeilei doui yüpükei hathü Levi am kü 
shuohtuh” shei e. 
6Hanangkü Mosai mohoh khari hatü mohohbaongthü yah-ei Levi am kü 
shuoh,  

7Büpai Gershon am kü mohoh khari nyi hatü mohohbaong ali shuoh,  
8hatü büpai Merari am kü mohoh khari ali hatü mohohbaong shet jomei 
dousho aimü shuoh. Jomei dou kemei Aaron ngongpalei cheha Ithamar-i 
hupükei dükhen mü nyuteke.  
9Shejao Mosai Kohath am kü meheyao neshuoh; mehenangkü jomi 
jungeilangei veipü daülangpü douthü jomei bhagchongei paihen mü nyuteke.  
10Moidü thiteiphuei daühen mübüthüi moila koei pei, hatü hathü moidü 
touei shuoh.  
11Mehenangkü Shembüpai Mosa kü, “Nyih ieyei mübü hük hüki moidü 
daühen shingvaishi moila koei peiyei moilahütuh” shei e.  
12Shongpü nyih kü moila koei peipü shennyakü Judah amei mübü 
Amminadabei cheha Nahshon nyuteke.  
13Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
14hatü hon nükshung hük dokshuohjü gram 110, hapa kü ayingshü maei 
shihtü;  
15ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
16mang moila shuohhen yum hük;  
17hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Amminadabei cheha Nahshoni shuohpü moila nyuteke.  
18Nyih nyipabü kü moila koei peipü shennyakü Issakhar amei mübü Zuarlei 
cheha Nethanel nyuteke.  
19Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 

nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
20hon nükshung hük dokshuohjü gram 110, ha kü ayingshü maei shihtü;  
21ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
22mang moila shuohhen yum hük;  
23hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Zuarlei cheha Nethaneli shuohpü moila nyuteke.  
24Nyih jempabü kü moila koei peipü shennyakü Zebulun amei mübü Helonei 
cheha Eliab nyu.  
25Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyu, hatü ha nyiphen kü maei atta kü olive mainga nyettü hahying moila 
shuohhen koei pei;  
26hon nükshung hük dokshuohjü gram 110, ha kü ayingshü maei shihtü;  
27ha mü mohoh chebaongha hük hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
28mang moila shuohhen yum hük;  
29hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei peiteke. Hapayü 
Helonei cheha Eliabi shuohpü moila nyuteke.  
30Nyih alipabü kü moila koei peipü shennyakü Reuben amei mübü Shedeurlei 
cheha Elizur nyu.  
31Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei; 

32hon nükshung hük dokshuohjü gram 110, ha kü ayingshü maei shihtü;  
33ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
34mang moila shuohhen yum hük;  
35hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Shedeurlei cheha Elizur-i shuohpü moila nyuteke.  
36Nyih ngapabü kü moila koei peipü shennyakü Simeon amei mübü 
Zurishaddailei cheha Shelumiel nyuteke.  
37Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
38hon nükshung hük dokshuohjü gram 110, ha kü ayingshü maei shihtü;  
39ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
40mang moila shuohhen yum hük;  
41hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Zurishaddailei cheha Shelumieli shuohpü moila nyuteke.  
42Nyih vokpabü kü moila koei peipü shennyakü Gad amei mübü Deuelei 
cheha Eliasaph nyu.  
43Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei; 
44hon nükshung hük dokshuohjü gram 110, ha kü ayingshü maei shihtü;  

45ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
46mang moila shuohhen yum hük;  
47hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Deuelei cheha Eliasaph-i shuohpü moila nyuteke.  
48Nyih nyetpabü kü moila koei peipü shennyakü Ephraim amei mübü 
Ammihudei cheha Elishama nyu.  
49Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyu, hatü ha nyiphen kü maei atta kü olive mainga nyettü hahying moila 
shuohhen koei pei;  
50hon nükshung hük dokshuohjü gram 110, ha kü ayingshü maei shihtü;  
51ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
52mang moila shuohhen yum hük;  
53hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Ammihudei cheha Elishama-i shuohpü moila nyuteke.  
54Nyih shetpabü kü moila koei peipü shennyakü Manasseh amei mübü 
Pedahzurlei cheha Gamaliel nyuteke.  
55Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyu, hatü ha nyiphen kü maei atta kü olive mainga nyettü hahying moila 
shuohhen koei pei;  
56hon nükshung hük dokshuohjü gram 110, ha kü ayingshü maei shihtü;  
57ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  

58mang moila shuohhen yum hük;  
59hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Pedahzurlei cheha Gamalieli shuohpü moila nyuteke.  
60Nyih shüpabü kü moila koei peipü shennyakü Benjamin amei mübü 
Gideonilei cheha Abidan nyu.  
61Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
62hon nükshung hük dokshuohjü gram 110, ha kü ayingshü maei shihtü;  
63ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
64mang moila shuohhen yum hük;  
65hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Gideonilei cheha Abidani shuohpü moila nyuteke.  
66Nyih anpabü kü moila koei peipü shennyakü Dan amei mübü 
Ammishaddailei cheha Ahiezer nyu.  
67Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
68hon nükshung hük dokshuohjü gram 110, ha kü ayingshü maei shihtü;  
69ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
70mang moila shuohhen yum hük;  

71hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Ammishaddailei cheha Ahiezer-i shuohpü moila nyuteke.  
72Nyih anpühükpabü kü moila koei peipü shennyakü Asher amei mübü 
Okranei cheha Pagiel nyu.  
73Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
74hon nükshung hük dokshuohjü gram 110, ha kü ayingshü maei shihtü;  
75ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
76mang moila shuohhen yum hük;  
77hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Okranei cheha Pagieli shuohpü moila nyuteke.  
78Nyih anpünyipabü kü moila koei peipü shennyakü Naphtali amei mübü 
Enanei cheha Ahira nyu.  
79Büpalei moilayü ngini lingpü nükshung hük dokshuohjü dok 1.5, hatü ngini 
lingpü chilimji hük dokshuohjü gram 800, phopshemei dokteipü dok aimü 
nyuteke, hatü ha nyiphen kü maei atta kü olive mainga nyettü hahying moila 
shuohhen koei pei;  
80hon nükshung hük dokshuohjü gram 110, ha kü ayingshü maei shihtü;  
81ha mü mohoh chebaongha hük, hatü mi chebaongha hük, hatü vangbong 
hük lompü mi cheha hük jakpü moila shuohhen koei pei;  
82mang moila shuohhen yum hük;  

83hatü mongjempü moila shuohhen mohoh chebaong nyi, mi chebaongha 
nga, yum nga, hatü vangbong hük lompü mi cheha nga koei pei. Hapayü 
Enanei cheha Ahira-i shuohpü moila nyuteke.  
84Hathüyü moidü thiteiphuei daüpü hepak kü Israel amei mübüthüi koei 
peipü moilathü nyuteke: Ngini lingpü nükshung anpünyi, ngini lingpü 
chilimji anpünyi, hatü hon nükshung anpünyi.  
85Ngini lingpü nükshung ieyei dokshuohjü dok 1.5, hatü ngini lingpü chilimji 
ieyei dokshuohjü gram 800 nyuteke. Ngini lingpü nükshung peü shepei dok 
27.6 nyuteke.  
86Hon nükshung kuk ieyei dokshuohjü gram 110 kü ayingshü maei maei 
shihtü phopshemei shuohteipü aimü nyuteke. Hon nükshungthü peü shepei 
dokshuohjü dok 1.32 nyu.  
87Jakpü moila shuohhen shingvaishi vangbong hük lompü yemhimak peü 
shepei mohoh chebaong anpünyi, mi chebaongha anpünyi, mi chebaong 
anpünyi, ha mü hahying moila, hatü mang moila shuohhen yum chebaong 
anpünyi,  
88hatü mongjempü moila shuohhen shingvaishi yemhimak peüshep mohoh 
chebaongha hapüali, mi chebaongha pejem, yum pejem hatü vangbong hük 
lompü mi chebaong pejem nyuteke. Hathüyü moidü thiteiphu pheikü daühen 
shingvaishi shuohpü moilathü nyuteke.  
89Mechem Mosai ashakshem mongei Shembüpa mü shah eteihen shüpa, büpai 
Vangpüshuwpü Pela shang kübü cherubim nyi aa kübü ngeü 
vamei Shembüpai büpa kü eshuohpü büpai dan, hatü büpaiShembüpa mü 
shah etei.  

Bhei-Ie 8 

Awdük Nyet 

1Shembüpai Mosa kü,  
2“Aaron kü hapakei eyeishuoh shei eteke: ‘Mechem nüngi awdük nyet 
haühenshang awshong shephilei vangngai khanghen mü haütuh’ ” shei e.  

3Shembüpai Mosa homei eshuohpükei Aaroni awshong philei awdük meetü 
jakei shemteke.  
4Awdükü she kübü shaong thahshi hon yah-ei shükei ling. 
Awshongao Shembüpai Mosa kü eshuohpükei lingteke.  
5Shembüpai Mosa kü,  
6“Lebü Israel nanglakthü khong kübü Levi am hayaoha deitü jom daütüktuh” 
shei e.  
7Jom daühen shingvaishi hapakei düktuh: Daühüpü yungi jom kü haituh, 
hapheikü jomei hangmum kemei kuptüktuh, hatü jomei ashakviha dhoei jom 
nyingi daüeilanghütuh.  
8Jomi mohoh chebaong hük hatü olive mainga nyettü atta yahhen, hatü 
nüngi mang moila shuohhen shingvaishi nyipabü mohoh chebaong yahhen,  
9hatü Israel am kemei thaihütuh hatü Levi am ashakshem shemshelei 
yaonghütuh.  
10Nüngi Levi am kemeiShembüpa touei müei deihen, hatü Israel ami jomei 
shangjing kü laki shinghen,  
11hatü jomi ngelei dou dükaokhen shingvaishi Israel amei hayaoha thintho 
kei Aaroni ngei kü Levi am daüei shuohhen.  
12Levi am daütükhen shingvaishi jomi mohoh chebaong nyilei shangjing kü 
jomei laki shinghen; hükü mang moila shuohhen hatü hükpayü jakpü moila 
shuohhen.  
13Nüngi Aaron hatü chehathü touei Levi am yaonghütuh, hatü ngei kü 
hayaoha thintho kei daüei shuohtuh.  
14Hapa keiha nüngi lebü Israel am khong kübü Levi am khaatei tuhtuh hatü 
jomü ngelei lompü vaihen.  
15Nüngi Levi am daüpheikü hatü hayaoha thintho kei shuohpheikü jom 
ashakshemei dou dükhen shingvaishi peihen.  



334 

 

 
   Daülangpü Laihing 

© 2005, Bible Society of India. 
 

 
 

 

16Mehenangkü jomü Israel am khong kübü ngei kü lanei shuohtükpüthü; 
Israel am nyühathüi angpü shongpü hashongpathü nangjeiyei jomü ngelei 
shei yahlangpeih.  
17Mechem ngei Ijip amei hashongpathü hatü shongei shaanpü yemhimakthü 
jütükpa, Israel kü hashongpathü vaijao shongei shaanpü yemhimakthü vaijao 
ngelei lompü vaihen shingvaishi ngei jom daüei tuhpeih hatü jomü ngelei.  
18Israel amei hashongpathü nangjeiyei ngei Levi am yahlangpeih.  
19Israel am men kü ashakshemei chongphohen, hatü jom daülangpü shingei 
heihjü chamhilemi sheühen kübü yanghen shingvaishi ngei Israel am khong 
kübü Levi am jeyei Aaron hatü chehathü kü thintho kei shuohnyüpeih.  
20Shembüpai Mosa kü epü keiha Mosa, Aaron hatü Israel am kempai Levi am 
lanei shuoh.  
21Levi ami jom nyingi ashakviha dhoei daütük, hatü Aaroni 
jomü Shembüpa kü thintho keiha shuoh, hatü jom daüdaihen shingvaishi 
Aaroni daütük.  
22Levi am nangkü Shembüpai Mosa homei epü keiha nanglakthüi lemphü 
dük, hatü hapheikü Aaron hatü chehathü phangkü ashakshemei chongphohen 
shingvaishi Levi am pei.  
23Shembüpai Mosa kü,  
24“Vangbong hapünga dok kübü Levi am baha peüi ashakshemei chongphopü 
dousho kü hean yahhen,  
25hatü vangbong pinyipüan kü dou kübü dohhen.  
26Hapheikü jomi jempü Levi am ashakshemei chongphopü kü sheühhen aok. 
Shejao jom nyingi chongnephohen. Hapa keiha nüngi Levi am kü jomei 
dousho haneishuoh” shei eteke.  

Bhei-Ie 9 

Nyipabü Hompü Mo 

1Israel am Ijip leipü vamei daipheikü vangbong nyipabü shongpü len kü Sinai 
jahpanei nyushi Shembüpai Mosa kü eteke. Büpai,  
2“Tetpü hepak kü jiüshi Israel ami Hompü Mo motuh.  
3Shahkungnyü hatü vanglem aimü hepak jiüshi hapa len nyih anpüalipabü 
om kü pangei hapa Mo motuh” shei eteke.  
4Hanangkü Mosai Israel am kü hapa Hompü Mo mohen e,  
5hatü shongpü len nyih anpüalipabü om kü pangei Sinai jahpanei Mo moteke. 
Shembüpai Mosa homei epü keiha lemphüli dük.  
6Shejao jomphong khong kü shennyak hanei-i hapa Hompü Mo nemoaok; 
mehenangkü jomphong dipü mahng kü hongtepü nedaünelangi nyuteke. 
Hanangkü ha nyih-üng jomphong Mosa hatü Aaron nyi touei peiyei,  
7Mosa kü, “Dipü mahng kü hongpü nangkü hamphong nedaüi leidaiteke, 
shejao hapa hepak kü lebü Israel am mü chem kü Shembüpa kü moila 
neshuoh-aokhen mü mehekei hamphong neomhenang?” shei e.  
8Mosai jomphong kü, “Amphong nangküShembüpai mekei ephahenshang 
dantuh” shei e.  
9Shembüpai Mosa kü,  
10Israel am kü hapakei etuh shei eteke: “Mechem amphong hanei-i nevaijü 
ammei hühihathüi dipü mahng kü hongpü nangkü nedaüi leijao, nevaijü tailu 
yen kü lüdaijao jomphongao Hompü Mo mohen aok.  
11Jomi hapa Mo nyipabü len nyih anpüalipabü om kü mohütuh. Jomi mi phai 
mü daw neshihpü aan hatü shahyakpü phenlak hahhen.  
12Jomi nepphei dhom thahshi meheyao aoei netuhhen nevaijü yemhimakei 
vang ajükao nemanghen. Mechem jomi Hompü Mo mohenshang, hapalei 
shahkungnyü aimü dükhen. 
13Shejao hanei-i nedaüpü kü nevai, nevaijü tailu yen kü lüdaipü nevaipheikü 
hapa Hompü Mo nemojema, hapa shennyakü laophülei nanglak khong kübü 

katitüktuh; mehenangkü büpai jiüpü hepak küShembüpa kü moila neshuoh. 
Hapa shennyaki laophülei mang lat hanghihen.”  
14Am mü lakeiloiyei nyupü am hanei-i Hompü Mo mohüjema, büpai hapalei 
shahkungnyü hatü vanglem kü jiüshi mohütuh. Hapa shahkungü laophülei 
nanglak vaijao lakeiloipü am vaijao aihük mü nohen.  

Phum hatü Aw 

15Ashakshem yaongpü nyih ha kü phumi jümteke. Om kübü dhom thahshi 
phumi ashakshem shak kü aw keiha jümteke.  
16Hapa keiha nedoh-i nyuteke; nyihnüng hapa kü phumi jüm, hatü yanüng 
hapayü veiheni aw kei nyuteke.  
17Mechem ashakshem leipü phum anlanghenshang, Israel am layaongei dai; 
metouei phum thihhenshang, hatouei Israel ami baümtap veteke.  
18Shembüpai ngeükhüam shuohjü Israel ami baümtap chaiyei dai, 
hatü Shembüpai eshuohjü jomi baümtap ve. Ashakshem shak kü phumi 
jümshi nyupü thahshi jom baümtap mongei nyu.  
19Mechem ashakshem shak kü hepak luangi phumi jümshi nyuhenshang, 
Israel ami Shembüpalei ven bangei layaongei nedai.  
20Chemjem ashakshem shak kü nyih maani mon phumi jümshi nyu; 
hatü Shembüpai ngeükhüam shuohjü jomi baümtapei nyu, hatü büpai 
eshuohjü jom layaongei daiteke. 
21Chemjem phumü om kübü dhom thahshi mon nyu, hatü mechem dhom mü 
phum anlanghenshang, jomphong layaongei dai, nevaijü hapa phum nyih hük 
ya hük nyutü mechem anlanghenshang, jomphong layaongei daiteke.  
22Ashakshem shak kü phumi jümpü nyih nyi vaijao, lenyang hük vaijao, 
vangbong hük vaijao, nevaijü hepak luangi vaijao phumi jümshi nyupü 
thahshi jomphong layaongei nedai; shejao mechem phum anlanghenshang, 
hajü mon jom layaongei daiteke. 
23Shembüpai eshuohjü jomi baümtap ve, hatü Shembüpai eshuohjü jom 
layaongei daiteke. Mosa homei Shembüpai epükei jomphongi ven dan.  

Bhei-Ie 10 

Ngini Lingpü Amit 

1Shembüpai Mosa kü,  
2“Ngin dhüngei amit nyi shüktuh, hatü nanglakthü nyükei thaihen hatü 
baümtap chaiyei daihen shingvaishi hathü noteituh.  
3Mechem amit nyiphen luangi vünghenshang, Israel am khong peü nüng 
touei ashakshem shadenei thaihen,  
4shejao mechem amit hük mon vünghen, Israel phangthü kü mübüthü mon 
nüng touei thaihen.  
5Mechem amit shohloh-i vünghen, heongphi kü baümtap veyei nyupü jatthü 
layaonghen.  
6Mechem amit nyipabü shohloh-i vünghen, heshü philei baümtap veyei 
nyupüthü layaonghen. Hapayü layaongei daihen shahvüng nyukahen.  
7Shejao khong nyükei thaihen shingvaishi luangi vüngtuh” shei eteke.  
8Hapa amit nyiyü Aaron ngongpalei chehathüi vünghen. Hapayü 
hüdenhalenshi noteihen shahkungnyü nyüke.  
9Mechem ammei kahdokei am khüei yaongpü vepa mü thepju kü 
yaonghenshang, hapa amit vüngtuh. Hahepak kü Shembüpa, ammei 
Kahvangi am deih-ei danghen, hatü vepathü lak kübü am yanglanghen,  
10hatü shao am mongongmonglepü hepak, ammei Lenja Mo hepak kü ammi 
shuohpü jakpü moila hatü mongjempü moila kü ammi hapa amit vünghen, 
hatü hayü am shingvaishi ammei Kahvang touei nebenelakbenüng hük 
nyukahen. Ngeiyü Shembüpa, ammei Kahvang.  

Israel am Layaongei Daipü 

11Vangbong nyi mü len nyi mü nyih kukhapabü kü ashakshem shak kübü 
phum anlang.  
12Hahepak kü Israel ami Sinai jahpan leipü layaongei shing hük kübü hük 
shei Paran yingnyülei phum yiüei mangjümpü thahshi daiteke.  

13Mosa homei Shembüpai eshuohpükei hapayü shongpü jom layaongei daipü 
shiüteke.  
14Khongmü khongmü shei shongei Judah am layaongei dai, hatü 
Amminadabei cheha Nahshon mübü nyuteke.  
15Zuarlei cheha Nethanelü Issakhar ammei mübü nyu,  
16hatü Helonei cheha Eliabü Zebulun amei mübü nyu,  
17hatü ashakshem benei Gershon hi Merari phang nyi-i ha paitü layaongei 
daiteke.  
18Hapheikü Reuben amei khüamlung phangkü hanpü khong Shedeurlei cheha 
Elizuri mütü layaong.  
19Zurishaddailei cheha Shelumiel-ü Simeon amei mübü nyu,  
20hatü Deuelei cheha Eliasaph-ü Gad amei mübü nyuteke.  
21Hapheikü daülangpü douhinangthü kotü Kohath am phang layaong. Jom 
ngoishekü ashakshem yaongtüktü nyuhen eteke.  
22Hapheikü Ephraim amei khüamlung phangkü hanpü khong Ammihudei 
cheha Elishama-i mütü layaong.  
23Pedahzurlei cheha Abidanü Benjamin amei mübü nyuteke,  
24hatü Gideonilei cheha Abidanü Benjamin amei mübü nyuteke.  
25Shompülei Dan amei khüamlung phangkü hanpü khong Ammishaddailei 
cheha Ahiezeri mütü khong peü kü pheiküp vaishi layaong.  
26Okranei cheha Pagielü Asher amei mübü nyu,  
27hatü Enanei cheha Ahirayü Naphtali amei mübü nyuteke.  
28Jom layaongei daishingkü Israel am khong khong hantü daipü hapakei 
nyuteke.  
29Mosai Midian am cheko Jethrolei cheha Hobab kü, “Shembüpai ham kü 
shuohhen shei lahpü shingei layaongei lüdainyüpeih. Shembüpai Israel am 



339 

 

 
   Daülangpü Laihing 

© 2005, Bible Society of India. 
 

 
 

 

dahüshehühen shei lahpeih; hanangkü ham mü daishah hatü hami nüng kü 
lemphüli hanphahen” shei e.  
30Hobabi, “Anyoh, ngei nedai-ü; ngei hamei kahdok hatü nanglakthü touei 
nyokei leidaihen hih” shei e.  
31Shejao Mosai, “Chingmeilemlingei nüngi ham tetuhphong. Jahpanei ham 
metouei baümtap vehen nüngi nyingei nyüke, hatü nüngü hamei lem mübü 
vaihen.  
32Nüng ham mü daiküjema, Shembüpai ham kü shuohpü moihimanthü peü 
hanphahen” shei e.  
33Hanangkü jomi Shembüpalei daülangpü Sinai Kahshang kübü layaongei 
nyih jem thahshi dai. Jom metouei yaongei baümtap vehen, shing yemhen 
shingvaishi Shembüpalei Vangpüshuwpü Pela jom shekü daiteke.  
34Jom mechem baümtap leipü layaongei daipa, Shembüpalei phum nyihnüng 
jom shak kü nyu.  
35Mechem Vangpüshuwpü Pela paiyei layaongpa, Mosai eteke: “Layaongtuh, 
Oh Shembüpa! nüngei vepathü yantüktuh; Nüngei vepathü nüng tou kübü 
nyaitükhütuh.”  
36Mechem hapa kampü dohpa, büpai eteke, “Oh Shembüpa, ienüng neaokpü 
Israel am haja longi touei nüng nyokei leikei”.  

Bhei-Ie 11 

Israel ami Eelahen Chongpangpü 

1Shaang nanglakthüi jom shangpongpü nangkü Shembüpai danshi eelateke. 
Mechem Shembüpai hapa danpa, büpa mongshih, hatü jomphong kü aw 
shom, hatü baümtap jung phihük awi hahtük.  
2Shejao nanglakthüi Mosa kü sheühshih shei leneiwong; Mosai Shembüpa kü 
phopshuohshingkü aw metdai.  
3Hanangkü hapa shingkü Taberah shei menteke; mehenangkü 
halei Shembüpalei aw jom kü bahteke.  

4Jom mü chemi daipü kung shennyakthüi mih-ei hetmei hahteipü vaüei deih, 
hatü Israel am dangkao eelahen chongpang, hatü “Phai dangkao hahhen 
danglangmeyü meihen khih.  
5Neshakpü kü Ijiplei nyah hahhampeih, hatü mükoh, kohmüng, asheh 
longbenüng, bias hatü asheh hahhampü deihnyüke.  
6Shejao shaangü hamphong nükju-ao lepdaiteke, hatü manna mü lenei lebü 
hahhen meheyao neshiü” shei eteke.  
7Hapa mannayü dhonia vang kei hatü veiheni püjiü kei nyuteke. 
8Nanglakthü longteiyei hapa hom, hatü hapa shemshak kü shiüteke nevaijü 
khih mü ngümtü dük kü cheüteke nevaijü aan kei lingteke. Hapayü hahjü 
olive mainga shihtü oukpü aan kei shiüteke.  
9Mechem yanüng baümtapei nyien vüpa, ha mü chemi mannayao vüteke.  
10Nanglakthü peüi laophü laophülei baümtap shadenei yaongtü eelapü Mosai 
dan. Hahepak kü Shembüpa longi mongshih, hatü Mosa mongshangteke.  
11Büpai Shembüpa kü, “Nüng chongphobü kü hapakei nemei-i mehekei 
lingnya? Nanglakthü peüi ngei kü mon hanggovih kohühen mü nüng 
mongmanghen mü ngei mehe lingphopa?  
12Ngei jom neling, nevaijü nebüh. Mehekei nüngi ngei kü kainaipü nyüi 
aküngnaüha lakei paümtü daipükei nüngi chebü chepa am kü lahpü kahdokei 
ngei jomphong poh-ei daihenang?  
13Nanglakthü kempü shing ngei meleipü phai danghenang? ‘Ham kü phai 
yahkei’ shei jomi ngei kü yiünyüke.  
14Ngei moni hathü nanglakthü kemei müei nedaiaok-ü; ngei kü hanggo ahshi 
vihteke.  
15Nüngi hapakei ngei kü linghen vaijema, shaang-üng ngei jütüktuh shejao 
nüngi ngei kü phahjiei deihjema, ngei hapakei teponghü” shei eteke.  

Mosai Mübüthü Pejempüan Jenyüke 

16Shembüpai Mosa kü, “Nanglakthü khongkü lakchongbü hatü mübü shei 
nüngi nyingpü Israel am behethü pejempüan nyükei thaihütuh. Jomphong 
nüng mü ashakshem touei yaonghütuh.  
17Hatouei ngei yiükahen hatü nüng mü eteihen, hatü ngei nüng kü shuohpü 
laangha hanei yah-ei jom kü shuohhen. Nüng monhai hathü kemei nekohen; 
shaangü jomi nanglakthülei hanggovih kohen nüng kü sheühphahen. 
18Shaang nanglakthü kü eyeishuoh: ‘Ngenyih shingvaishi am daüeilangei 
temtuh; ammi phai hahhen danghen’ ” shei eteke. “Hamphongi phai dangkao 
hahhen danglangmeyü meihen khih! Ijiplei nyupü-üng meipü khih” shei 
ammi langmaanshapshüpü Shembüpai danteke. Shaang Shembüpai am kü 
phai yahphahen, hatü ammi ha hahhen.  
19Ammi hapayü nyih hük nevaijü nyih nyi, nevaijü nyih nga, nevaijü nyih an, 
nevaijü nyih kukha shingvaishi mon ha hahhen nevai, 
20shejao lenyang hük kemei ammei shuonghiju kü yenshi, hatü mangteng 
thahshi hahhen. Mehenangkü ammi am mü nyupüShembüpa yakphong, hatü, 
“Ham Ijip leipü mehekei layaongei daihahpa?” shei büpa kü eelaei eteke.  
21Shejao Mosai Shembüpa kü, “Halei ngei nanglak 600,000 müshi nyüpeih, 
hatü nüngi jom kü lenyang hük kemei phai hahhen shuohhen shei eteke.  
22Jom kü changshi ühsham mohoh hatü mi nyüpü je? Yungching ilangmong 
leipü nyah kemei yepjoong jomi hahhen changhen je?” shei e.  
23Shembüpai Mosa kü, “Shembüpalei nganhiwong maani mon nyüpü hiang? 
Ngei epü jiüshi nevamkahen hi vamkahenshang nüngi shaang eehen” shei e.  
24Hanangkü Mosa daiyei Shembüpai mehe eshuohpa, ha nanglakthü kü e. 
Büpai mübüthü pejempüan peü thaihütü ashakshem shinei yaonghüteke.  
25Hahepak kü Shembüpa phum shangkü yiü, hatü büpa mü etei, 
hatü Shembüpai Mosa kü shuohpü laangha hanei yah-ei mübüthü pejempüan 
kü shuoh. Mechem jom kü laanghai bakpüshang, jomi teteivanei e, shejao 
jomi neyei hapakei netetnevan.  

26Shejao mübüthü pejempüan khong kübü nyi meni, Eldad hatü Medad nyi 
ashakshemei nedai-i baümtapei nyu. Baümtap mongei laangha peiyei jiji kü 
bak, hatü jijipheni teteivanteke.  
27Nethe hük mokei daiyei Mosa kü, “Eldad hi Medad nyi baümtap mongei 
teteivanei enyüke” shei eshuohteke.  
28Hahepak kü Nunei cheha Joshua, üpa hashih mebü Mosalei küphü 
nyuhampa, mokei heih-ei, “Mosa, longbüpa, jijinyi dohtükhütuh” shei e.  
29Shejao Mosai büpa kü, “Ngei leimao nüngi ha kü mükhühpü je? 
Shembüpalei nanglakthü kemei thibüthü kei hatü Shembüpai jom peü kü 
büpalei laangha nyemshuohkei shei ngei deihnyeih” shei e. 
30Hapheikü Mosa hatü Israel am mübüthü pejempüan baümtapei nyokei 
leidai.  

Shembüpai Adhit Shomnyüke 

31Ngangahük kü SHEMBÜPAleipü vanglük hük vamei yungching leipü adhit 
yah-ei peiyei vüshuohteke. Jomei baümtap shinei hük lemei nyih hük hatü 
hükpa lemei nyih hük lem shük taishi kahdok kübü feet jem aongshi 
vüshuohteke.  
32Hanangkü nanglakthüi nyakhingai thüngei nyihphei thahshi adhit yepei 
nyu; peüi maanpeih shei dok haja hük phangkü neyep, hatü jomi baümtap 
shinei hathü yaütü yeemteke. 
33Shejao jomi phai hah-ei mangkemi Shembüpai nanglakthü kü mongshih, 
hatü büpai jom kü cham peihüteke.  
34Hanangkü hapa shing kü Kibroth-Hattaavah shei nyüknyüke; mehenangkü 
hatouei jomi hahnempüthü dipü mahng vüteke.  
35Hatoueipü nanglakthüi baümtap chaiyei Hazeroth shei epü shingei baümtap 
veteke.  

Bhei-Ie 12 

Aaron hi Mariam Nyi Mosa kü Mükhühpü 

1Mosai Kush am nyüha hük mü shem yempü nangkü Aaron hi Mariam nyi-i 
Mosa kü khüei yaong.  
2Jijinyi-i, “Shembüpai Mosa homei mon enyu je? Büpai henji homei shah ne-
enyu je?” shei e, hatüShembüpai ha dan.  
3Shaang Mosayü longi nenteiaokpü shennyak, kahdoknyü kü nyupü shennyak 
peü mü nenteiaokpü shennyak nyuteke.  
4Ngangahük kü Shembüpai Mosa, Aaron hatü Mariam hathü kü, “Am 
jemphen ashakshem leipü vamkei” shei e. Hanangkü jom jemphen vam. 
5Hahepak kü Shembüpa phum shemnyü hük kü yiüei ashakshem shadenei 
yaongtü, “Aaron! Mariam!” shei nyük. Jijinyi shelemei aongjashingkü büpai 
e,  
6“Ngei epü bangtuh: Mechem am mü thibüthü nyuhen, ngei jom touei 
manghkhang homei shakei vamnyüpeih; Ngei jomphong mü mangh kü 
eteinyüpeih.  
7Shejao ngei chongphobü Mosa meyü hapakei nevai; Büpayü ngelei Israel 
nanglak peü kü veihen ngei shuohpeih.  
8Büpa meyü ngei dhe dhe gongei lekei eteinyüpeih, shejao dokei, 
nyieneinyangei nevaijü shahlapei ne-eteinyih, hatü büpai ngei mekei nyu ha 
eeteke. Ngei chongphobü Mosa khüei ehen anji mehekei nyemei nedeihpa?”  
9Shembüpai jiji kü mongshih, hatü büpa aongdai.  
10Mechem ashakshem shakeipü phum anlangpa, shüdao kei shoshi Mariam 
ngomei leiteke. Aaroni pinnyü kü veishingkü Mariamü ngomdaitü ee, 
11hatü Aaroni Mosa kü, “Chingmeilemlingei longpüpa, henji-i nelineha-i 
thahpü mang khüei hanghi teponghü.  
12Chingmeilemlingei pinnyü shaang angpü naüja kei, hatü pinnyülei 
hangphai hanei hahtüktü tetuhphong” shei khümei eteke.  
13Hanangkü Mosai Shembüpa kü lenei, “Oh Shembüpa, pinnyü 
meitükeishuoh” shei phop.  

14Shembüpai jangei Mosa kü, “Chepai paoh pinnyülei dhe kü yu-op 
shaolangmeyü pinnyü nyih nyet thahshi hapa veüpong kü nenyuhah shepeih. 
Nyih nyet thahshi pinnyü baümtap haolei deiyei küpei tuhtuh; hapheikü mon 
pinnyü müei leiaokhen” shei e.  
15Hanangkü nyih nyet thahshi Mariam baümtap haolei küpei tuh, hatü 
pinnyü müei manglei thahshi nanglakthü layaongei nedai.  
16Hapheikü jomi Hazeroth kübü layaongei daiyei Paran jahpanei baümtap 
veteke.  

Bhei-Ie 13 

Güh Shukpü 

1Shembüpai Mosa kü,  
2“Jat anpünyi kübü mübü hükbaong jetuh, hatü ngei Israel am kü shuohhen 
Kanan kahdokei güh shukhen hathü shennyak shomtuh” shei e.  
3Hanangkü Shembüpai eshuohpü keiha Mosai Paran jahpan leipü jom 
shomteke. Jom peü Israel amei mübüthü nyuteke.  
4Jomei jat hatü mübüthülei men hapakei:  

Jat Mübülei men 
Reuben kü Zakkurlei cheha Shammua; 
5Simeon kü Horilei cheha Shaphat; 
6Judah kü Jephunnehlei cheha Kaleb; 
7Issakhar kü Josephei cheha Igal; 
8Ephraim kü Nunei cheha Hoshea; 
9Benjamin kü Raphulei cheha Palti; 
10Zebulun kü Sodilei cheha Gaddiel; 
11Manasseh kü Susilei cheha Gaddi; 
12Dan kü Gemalilei cheha Ammiel; 
13Asher kü Mikhaelei cheha Sethur; 
14Naphtali kü Vophsilei cheha Nahbi; 
15Gad kü Makhilei cheha Geuel; 

16Hathüyü Mosai kahmük kü gühshuk shompü shennyakthülei men nyüke. 
Mosai Nunei cheha Hoshea kü Joshua shei men jeiteke.  
17Mosai jom Kananei gühshuk shomshingkü hapakei eteke, “Hatoueipü 
Negebei aongtuh, hatü phaüshang kahmük lemei shütuh. 
18Hapayü mekeipü kahmük, halei nyupü shennyakthüyü wong kohpü hi 
nekohpü, jom longshi hi maanshi nyüpa veituh.  
19Mekeipü kahdok, nemeipü hi meipü kü jom nyunya, mekeipü chingnyü kü 
jom nyunya, chingnyüthü kü penyü showei nyülashang veituh.  
20Kahdok kü kahcheü nyüla, pünyü vunglong nyüla veituh. Hapa kahdok 
leipü betjük vaümei leikei.” (Hapayü shongpü nyalingngupai shümpü hepak 
shiüteke.)  
21Hanangkü jom aongei Zin jahpan kübü Lebo-Hamath philep Rehob thahshi 
kahmük dokteke.  
22Jom Negeb homei aong, hatü Anakei hühihathü, Ahiman, Sheshai hatü 
Talmai am nyupü Hebron ngoishi peiteke. (Hebronü Ijip leipü Zoan mü 
vangbong nyeti yeihshi ching agteke.)  
23Mechem jom Eshkol Kahji ngoipa, jomi nyalingngupai choung hük mon 
nyupü kao dakteke. Shennyak nyi-i lüng kü hapa shatü pai, hatü ha mü 
pomegranat betjük hatü adhajükao leiteke. 
24Hapa kü Eshkol Kahji shei menteke; mehenangkü Israel ami haleipü 
nyalingngupai dakei leiteke.  
25Nyih pinyi thahshi kahmük dokei longteipheikü jom nyokei lei. 
26Mosa, Aaron hatü Paran jahpan Kadeshlei nyupü Israel am nanglakthü touei 
jom nyokei lei. Halei jomi thaipü khong touei shah-om shuoh, hatü jomi leipü 
betjük hujateke.  
27Jomi Mosa kü, “Nüngi shompü kahdok thahshi ham aongtepih; kahdok kü 
kahcheü kohshi; halei amma hatü nyahjiü yennyüke. Haleipü betjükü hapa 
khih. 

28Shejao halei nyupü shennyakthüyü wong kohshi hatü chingnyüthüyü 
longshi hatü pe meishi petüktü nyüke. Hami halei Anakei hühihathüao 
eetepih.  
29Amalek am Negebei nyunyu khih; Hit, Jebus hatü Amor am phaüshang 
kahdokei nyunyu khih; hatü Kanan am Mediterranean Yungching hatü 
Jordan yungyen yungkung kü nyunyu khih” shei ejateke.  
30Mosa homei langmaanpü shennyakthü nenhütü Kalebi, “Jen aongei hapa 
kahdok yahhen hih, heiyao heiyao aokshasha hih” shei e. 
31Shejao Kaleb mü aongpü shennyakthüi, “Nevai, jeni jom mü nehokaokhen 
khih, jen meyü jom-üng wong kohshi nyüke” shei e. 
32Hapa keiha jomi Israel nanglakthü touei kahmük doknüng daipü shahshem 
shah-om aokjateke. Jomi, “Halei nyupü shennyakthüi hahsham dangkao hapa 
kahdok kü hahying nevamnyu. Halei nyupü shennyakthüyü bümhipü longshi 
khan khih.  
33Hami halei Nephilim am eetepih (Anakei hühihathüyü Nephilim leipü peipü 
nyüke). Jom kü veihahtü hamphongü shoukha-ao nehie-i deihküpeih” shei 
ejateke.  

Bhei-Ie 14 

Nanglakthüi Eelapü 

1Ha ya vangnyak nanglakthü peü ngeüwong annei wongmü thep. 
2Israel am kemei Mosa hatü Aaron nyi kü eela, hatü khong kemei-i jiji kü, 
“Hamphongü Ijiplei nevaijü jahpanei didailangmeyü meihah shepü khih!  
3Mih-ei lak kü dihen mü Shembüpai mehekei ham hapa kahdokei müei 
daipa? Hamei nyühihathü kemei vepathüi shetei lüdaihen khih. Ijiplei nyokei 
leidaijüang meihen khih!” shei eteke.  
4Hanangkü jom hüki hük kü, “Jeni mübü hük jehahshah, hatü Ijiplei nyokei 
leidaishah” shei etei.  

5Hahepak kü Mosa hi Aaron nyi-i thaipü Israel am tou mü kahdokei dhe 
shüshi shateke.  
6Nunei cheha Joshua hatü Jephunnehlei cheha Kaleb üpa nyi-i kahmük 
doknüng daipü kü ompa, mongkü tüngei jijilei ashakviha shaaktük,  
7hatü Israel am thaipü khongkü eteke, “Hamphong daiyei veipü kahdokü 
longi meishi nyüke.  
8Shembüpai jen kü monghahjema, büpai jen hapa amma hatü nyahjiü yenpü 
kahdokei mülanghen, hatü jen kü hapa kahdok yahphahen.  
9Shembüpa khüei mon teyaongkei, hatü hapa kahdok leipü shennyakthü kü 
tenyemkei; mehenangkü jeni jom neüaokshasha hih. Shembüpa jen mü 
nyüpeih, hatü jom yangpü jomei kahvangthü neütükteke; hanangkü 
tenyemkei” shei eteke.  
10Shejao thaipü khongi jiji yaongi shükei jütükhen shei nyemshao. Hahepak 
kü Shembüpalei müknyinshekhang ashakshemei peipü Israel am peüi ee.  
11Shembüpai Mosa kü, “Meshükpa hapa nanglakthüi ngei yakphonghenang? 
Ngei jom kü yashanyalepü longi dükshuohjao meshükpa jomi ngei kü 
hingnelemhenang?  
12Ngei jom kü cham shomei dihühen, shejao ngei nüng kübü jom mü longpü 
hatü wong kohpü jat hük linghen” shei eteke.  
13Shejao Mosai Shembüpa kü e, “Shejema Ijip ami ha jung danlanghen khih! 
Nüngei wong hi ngani hathü nanglakthü jom toueipü nüngi müei daiteke,  
14hatü jomi ha jung hapa kahdokei nyupü shennyakthü kü etükkahen khih. 
Oh Shembüpa, nüng ham mü nyüke shei ha shennyakthüi danlangteke, hatü 
Oh Shembüpa, nüngei phum ham shak kü jümshi nyushingkü dhe dhe gongei 
eeteke, hatü nüngi ham shekü nyihnüng phum shemnyüi, hatü yanüng aw 
shemnyüi müteke.”  
15Shaang nüngi nüngei nanglakthü kemei dhaomü jütükjema, nüng jung 
danpü jatthüi,  

16Shembüpai jom kü shuohhen shei lahpü kahdokei müei nedaiaokpü nangkü 
büpai laophülei nanglakthü jahpanei jütükkempü khih shei eteihen.  
17Hanangkü shaang, Shembüpa, nüngei nganhilong hushih hatü nüngi 
lahshingkü mehe epa, hapakei dükshih:  
18“Shembüpayü mongshih anpü youngmü, hatü bampü kü bhashahshi. Mang 
hatü pungpüshaipü mang tüknyeih. Shejao büpai nemeipüthü kü hanghi 
neshuoh-i netuhphongnyih. Bühipai thahpü mang nangkü hühiha den jem 
den ali thahshi büpai hanghihünyeih.”  
19“Ijip leipü layaongpü hepak mebü shaang thahshi nüngi jomei mang 
tükpükei nüngei bampü longpü shangshi nanglakthülei mang tükeishuoh” 
shei e.  
20Shembüpai jangei, “Nüngi phoppükei ngei jomei mang tüktih” shei e.  
21Shejao hingmeipa, ngeiyü vanyangyem Kahvang, hatü kahdoknyü 
peü Shembüpalei müknyinshekhangi mahen. 
22Shejao ngelei müknyinshekhang eepüthü, hatü Ijiplei hatü jahpanei 
yashanyalepü dou dükpü eepüthüi ngelei shah nebang hatü jomi ngei kü 
anpa anpa dokpeih.  
23Hapa shennyakthü üpaiyao ngei chebü chepa kü lahpü kahdok ne-eehühen. 
Ngelei ven nedanpüthü üpayao hapa kahdok ne-eeaokhen.  
24Shejao ngei chongphobü Kaleb, lebü mü chudeih hayaoha nyupü nangkü, 
hatü mong kempai ngei epü kü müpü nangkü büpa thümnüng daipü 
kahdokei ngei büpa müei daihen, hatü büpalei hühihathüi hapa kahdok 
yahhen.  
25Shaang, Amalek hatü Kanan am kahjithülei nyupü nangkü, ngenyih nyokei 
leituh hatü Hakla Yungching phileipü lem kü jahpanei layaongei daituh.  
26Shembüpai Mosa hi Aaron nyi kü eteke,  
27“Meshükpa ha nemeipü nanglakthüi ngei khüei eelahen? Israel ami ngei 
khüei eelaei langmaanpü ngei dantepih.  

28Hanangkü jom kü hapakei eyeishuoh. Hingmei ngeiyü 
vanyangyem Shembüpa, ammi eyei danpü hapa douthü ngei am kü dükhen.  
29Amphong dihen hatü ammei mahng hapa jahpan maei haishi nyuhen. 
Vangbong kukha hatü ha dok kübü shangkuk iepü kü ompüthü hatü ngei 
khüei eelapüthü peü,  
30üpayao Jephunnehlei cheha Kaleb hatü Nunei cheha Joshua nyi mü lenei 
ngei am kü chingyah kahshenei bükhishem lingei anghen shei lahpü 
kahdokei neshüaokhen.  
31Ammei hühihathü nang keyü ammi vepathü peiyei shetei lüdaihen khih 
shei epeyü, ngei jom müei leiyei ammi yaktükpü kahdokei chingchingei 
nyuhühen.  
32Shejao amphong payü hapa jahpanei dikemhen.  
33Ammei hühihathü vangbong pinyi thahshi jahpanei longteihen, amphong 
khongkü shoumpü shennyak mangdi thahshi amphongü mang lat 
shangponghen.  
34Am nyih pinyi kahmük doknüng daipü nyih ieyei shingvaishi vangbong 
hükbaong heshap ammei mang lat vangbong pinyi am shangponghen.  
35Ngei khüei chemi thaipü nemeipü nanglakthü kü hingmei ngei hapa douthü 
dükhen. Hapa jahpanei jom denshohvanloh ponghen; halei jom dikemhen 
shei ngei, Shembüpai enyüpeih.”  
36Hanangkü Mosai kahmük doknüng shompü shennyakthü nyokei leiyei 
kahdok nang shahshem shah-om aokpü nangkü nanglakthü khong kemei 
büpa khüei eelateke.  
37Kahmük nangkü shahshem shah-om baongpüthü kü Shembüpai cham 
peihü, hatü jom didaikem. 
38Kahmük doknüng daipü shennyakthü khongkü Nunei cheha Joshua hatü 
Jephunnehlei cheha Kaleb nyi mon yemmü nedi-i aoteke.  
39Mechem Mosai Israel am peü kü hapa shahthü ejapa, jom shahyaki thep.  

40Nepphei dhom mü lomi jomi phaüshang kahmükei aongei, “Hami mang 
thahteke, Shembüpai lahpü shing ngoishi ham daihen hih” shei jomi eteke.  
41Shejao Mosai eteke, “Mehekei ammi Shembüpai epü nebangnya? Sheyü 
neaokpih!  
42Amphong te-aongtei; mehenangkü Shembüpa am mü nenyu. Ammi ammei 
vepathüi neühahshasha;  
43mehenangkü halei ammi Amalek hatü Kanan am ponghen. Mehenangkü 
am Shembüpatoueipü yandaipü nangkü büpa am mü nenyukahen hatü amü 
vepathülei lak kü mahkemhen.”  
44Mosa nevaijü Shembüpalei Vangpüshuwpü Pela baümtap leipü ne-
aongjoong shei jom phaüshang kahmükei aongteke.  
45Hahepak kü phaüshang kahmükei nyupü Amalek hatü Kanan am yiüei jom 
neütüktü Hormah thahshi jom kü changteke.  

Bhei-Ie 15 

Moila Shuohhen Shahkung 

1Shembüpai Mosa kü,  
2“Israel am kü hapakei eyeishuoh” shei eteke. “Am chingchingei nyuhen 
shingvaishi ngei am kü shuohpü kahdok ngoipheikü,  
3ammi mohoh nevaijü mi yah-ei Shembüpa kü vong meipü bühen shingvaishi 
jakpü moila nevaijü hayaoha vangpüshuwpü moila nevaijü mongong moila 
nevaijü mohitap moila aw kü jakei shuohtuh. 
4Üpai Shembüpa kü hathü moila shuohhenshang, büpai olive mainga dok hük 
yah-ei atta dok hük mü vuktü hahying moila shuohtuh. 
5Hamü chemi phupü moila nevaijü jakpü moila mi ieyei mü yiü dok hük 
omshi shuohtuh.  
6Mechem mi hük moilahenshang, atta dok nyi yah-ei olive mainga dok hük 
mü bhaoei yah-ei vuktü hahying moila shuohhen,  

7hatü ha mü chemi yiü dok hük mü bhaoei shei omshi shuohhen. 
Hayü Shembüpa kü vong meipü bühen shingvaishi moilatuh.”  
8“Mechem nüngi Shembüpa kü phupü moila nevaijü jakpü moila hayaoha 
vangpüshuwpü nevaijü mongjempü moila mohohbaong hük shuohhenshang,  
9hapa mohohbaong mü hahying moila dok jem olive mainga dok nyi vuktü 
shuohtuh,  
10hatü ha mü yiü shong nyi omshi shuohtuh. Hapayü Shembüpa kü vong 
meipü aw kü jakpü moila nyüke.”  
11Mohoh, mi chebaongha, mi nevaijü yum ieyei kü hapakei dükhen: 
12“Nüngi meshük moilanya, hapa aimü peü kü dükhen.  
13MechemShembüpa kü aw kü jakpü vong meipü moila shuohhenshang Israel 
bühü peüi hapa aimü dükhen.  
14Am mü lakeiloiyei kanja shing vaijao denshing vaijao nyupü benha 
hanei Shembüpa kü aw kü jakpü vong meipü moila shuohhüjema, büpayao 
ammi dükpü aimü dükhen. 
15Hüdenhalenshi hapa aihük shahkungi am kao hatü am mü lakeiloiyei 
nyupü am kao shashi nyüke. Am hatü lakeiloipü am peü Shembüpa tou kü 
hükkeipü nyüke.  
16Hapa aihük shahkungi am hatü am mü lakeiloiyei nyupü am kü shashi 
nyüke.”  
17Shembüpai Mosa kü,  
18“Israel am kü ha eyeishuoh” shei eteke: “Mechem ngei am müei daipü 
kahdok ngoihenshang,  
19hatü hapa kahdok kü vampü hahying hahhenshang, ha kübü 
hanei Shembüpa kü moila shuohtuh. Hah tenshing leipü moila shuohpükei 
ammi ha shuohhen.  

20Amphongi shongpü hahja vetei aan ngümei lingpü shongpü 
aan Shembüpa kü moila shuohtuh. Hah tenshing leipü moila shuohpükei 
ammi ha shuohhen.  
21Hüdenhalenshi amphongi shongei ngümpü aan kübü Shembüpa kü moila 
shuohtuh.”  
22Shejao shennyak hanei-i Shembüpai Mosa homei shuohpü shahkungnyüthü 
nenyingi shaitükjema,  
23hatü Shembüpai Mosa homei shuohpü shahkung lemphü ngoikahen nyih kü 
khongi nedükjema, 
24hatü hapayü khongi nenyingi shaitükpü vaijema, jomi Shembüpa kü vong 
meipü jakpü moila mohohbaong hük mü nyingnyoi kü kei hahying moila 
hatü yiü moila hatü mang moila shuohhen yum chebaong hük shuohhen 
vongbong.  
25Ngongpai Israel khong peü shingvaishi mang tükpü moila shuohhen, hatü 
jom kü mang tükhen, hatü jomi Shembüpa kü jom pungpü shingvaishi aw kü 
jakpü moila hatü mang moila koei peiteke.  
26Israel am khong kemei hatü jom mü lakeiloiyei nyupüthü peü kü mang 
tükhen; mehenangkü nenyingi pungpü kü jom peü omshi nyüke.  
27Shejao shennyak hüki nenyingi mang thahjema, büpai mang moila 
vangbong hük lompü yum chenyüha hük shuohhen.  
28Nenyingi mang thahpü shennyak shingvaishi ngongpai Shembüpa kü mang 
tükpü moila shuohhen, hatü mechem hapa moila shuohhenshang, büpa kü 
mang tükhen.  
29Israel am vaijao lakeiloipü am vaijao nenyingi thahpü mang shingvaishi 
shahkung hük hatü aihüki peü kü shashi nyüke.  
30Shejao Israel am vaituh, lakeiloipü am vaituh, üpai nyingshangi mang 
thahhenshang, büpai Shembüpa nyonghüteke; hapa keipü shennyakü 
jütükhen.  

31Mehenangkü büpai Shembüpalei shah yaktük, hatü büpalei shahkungnyü 
mangtük; hapa keipü shennyakü jütükhen, hatü büpa dipü mang büpa 
shangkü nyuhen.  

Sabbath Nyih Mangpü 

32Mechem Israel am jahpanei nyupa, hahepak kü shennyak hük Sabbath nyih 
pü yah-ei eeteke.  
33Hapa shennyak eepüthüi büpa müei Mosa hi Aaron nyi hatü khong thaipü 
shingei dei,  
34hatü jomi büpa küpei tuh; mehenangkü büpa kü mehe dükhen neleki nyu.  
35Hahepak kü Shembüpai Mosa kü, “Hapa shennyakü jütükhen. Baümtap 
haolei müei daiyei büpa yaongi shükei jütüktuh” shei e.  
36HanangküShembüpai Mosa homei epükei khongi büpa baümtap haolei 
müei daiyei yaongi shükei jütük.  

Ashak kü Vitem Sheühen Nang 

37Shembüpai Mosa kü,  
38“Israel am kü hapa eyeishuoh” shei eteke: “Hüdenhalenshi ammi laophülei 
ashakjung kü thüngla vü-i shentü vitem sheütuh.  
39Shembüpai am kü shuohpü shahkungthü deih-ei danghen shingvaishi hapa 
vitem kü veihen, hatü ammi hathü ven bangei dükhen, hatü ammi laophülei 
mükhimongi lümpülei daiyei ngei toueipü neyanhen.  
40Shejüang ammi ngelei shahkungnyüthü peü deih-ei dangei ven banghen, 
hatü ammei Kahvang kü am daülangi nyuhen. 
41Ngeiyü ammei Kahvang vaihen shingvaishi am Ijip leipü müei 
leipüShembüpa, ammei Kahvang. Ngeiyü Shembüpa, ammei Kahvang.”  

Bhei-Ie 16 

Korah, Dathan hatü Abiram Hathüi Mosa Khüpü 

1Shaang Izharlei cheha Korah, Levi am Kohath phang kübü hatü Reuben am 
Dathan hatü Abiram, Eliabei cheha nyi, hatü Pelethlei cheha On hathü mü,  

2lebü Israel am chingling uoshing kü nanglak meipü vaishi jepü men-e, khong 
müteipü shennyak 250 thahshi Mosa khüei yaongteke.  
3Jomi Mosa hi Aaron nyi khüei khong lingtü peiyei jiji kü, “Anjinyi ahshi 
beiteke! Khong hatü nyülompaja peü daülangi nyüke, hatü Shembüpa jom 
mü nyüke. Mehekei anjinyi-i Shembüpalei nanglakthü dok kü aongnya?” shei 
eteke.  
4Mechem Mosai hapa danpa, büpai kahdokei dhe shüshi do,  
5hatü büpai Korah hatü büpa phei müpüthü kü, “Ngenep Shembüpai üpa üpa 
büpalei, üpa üpa daülangpa ha huphahen, hatü üpa shennyak büpai jenya, 
büpa yopailei peihahkahen.  
6Korah, nüng hatü nüng phei müpüthü peüi hapa düktuh; ayingshü jakpü 
shung deituh,  
7hatü ngenyih Shembüpa touei haleipü ayingshü kü aw jaktuh, 
hatüShembüpai üpa jehenshang hapa shennyak daülangpü vaihen. Levi am 
amphongang ahshi beiteke” shei e.  
8Mosai nedoh-i Korah kü, “Bangtuh, am Levi am!  
9Israel Kahvangi am lebü Israel am khong kübü hayaoha anei Shembüpalei 
ashakshemei chongphohen shingvaishi büpa yopailei deiyei khong khong 
chongphohen dousho shuohpeyü douha hih shei deihnyu je?  
10Büpai am hatü Levi am kemei büpa yopailei peihüteke, shejao shaang ammi 
ngongpa heanao yahhen khenyu khih!  
11Am Aaron khüei yaongpeyüShembüpa khüei nüng hatü nüng phei 
müpüthüi yaongnyu khih” shei e.  
12Hahepak kü Mosai Eliabei cheha Dathan hi Abiram nyi kü nyükteke. Shejao 
jijinyi-i, “Henji nepeiküpih.  
13Amma hatü nyahjiü yenpü kahdok leipü jahpanei ham dihününg müei 
daipaiyao nüng kü mongnehamang je? hatü shaangao nüngü ham shak kü 
shembü vaihüpü je?  

14Nüngi ham amma hatü nyahjiü yenpü kahdokei müei nedaiangpih, nevaijü 
kah hatü nyalingngupai kah mükjüp vaishi neshuoh-angpih, hatü shaang 
nüngi hapa shennyakthülei mük luktüktü lueilemhen shei deihnyu je? Ham 
nepeiküpih” shei e.  
15Mosai mongshih-ei Shembüpa kü, “Hathü shennyakthülei moila teyah; ngei 
jomphong üpayao nenyonghüangpih, nevaijü jom leipü gadu hük dangkao 
neyah-angpih” shei eteke.  
16Mosai Korah kü, “Ngenyih nüng hatü nüng phei müpü shennyak 250 
kemei Shembüpalei ashakshemei peikei; Aaronao halei chongkahen.  
17Amphong shennyak 250 peüi ayingshü jakteipü shung nohen, ha kü 
ayingshü shihhen hatü Shembüpa kü shuohhen. Aaron anjiyao laophü 
laophülei ayingshü shung nohen.  
18Hanangkü shennyak peüi laophü laophülei ayingshü shung noteke; ha kü 
awtao hatü ayingshü shihtü Mosa hi Aaron nyi mü ashakshem shadenei 
yaongteke. 
19Mechem Korah-i büpa phei müpüthü peü thaihütü ashakshem shadenei 
Mosa hi Aaron nyi mü dhe khangteiyei yaongpa, Shembüpalei 
müknyinshekhangi jom peü kü khang,  
20hatü Shembüpai Mosa hi Aaron nyi kü,  
21‘Hathü toueipü khaatei lüdaituh; ngei shaang-üng hathü jütükhen’ ” shei e.  
22Shejao Mosa hatü Aaron nyi-i kahdok philei dhe thaungei shatü lenei, “Oh 
Kahvang, hangkuli peüei laangha shak kü Kahvang, shennyak hüki mon mang 
thahjü khong peü kü nüngi mongshihhen je?” shei e.  
23Shembüpai Mosa kü,  
24“Nanglakthü kü Korah, Dathan hatü Abiram, hathülei ashakshemthü leipü 
lüdaituh shei eyeishuoh” shei eteke.  
25Hapheikü Mosai Israel am mübüthü mütü Dathan hatü Abiram nyi touei 
pei.  

26Büpai nanglakthü kü, “Hapa nemeipü shennyakthülei ashakshem leipü 
lüdaikemtuh, hatü jomei doulem mepa kao laki tehong, hei nevaijema jomei 
mang tata kü amao jom mü maolanghen” shei e.  
27Hanangkü jom Korah, Dathan hatü Abiram hathülei ashakshemthü leipü 
lüdaikem. Dathan hatü Abiram nyi vamei ashakshem shadenei chenyüha nyi, 
hapeüthü mü yaongshi nyu. 
28Mosai nanglakthü kü, “Hapa keiha Shembüpai hathü dou 
dükhenShembüpai ngei shompü khih hatü hayü ngei mongpükei düknyu 
nevai shei amphongi nyingtuh.  
29Ha shennyakthü dimei mü dijema hatü hangku kü nyingnyoi kü heübenüng 
kei heüjema, Shembüpai ngei neshom shei nyinghen!  
30Shejao Shembüpai chemjalak kü lemhük douja vamhüjema hatü kahdok 
kaei jomphong lühtükjema, hatü jomei douthü lemphüli, hatü jomphongao 
yemmü Sheolei shüdaijema, hathü shennyakthüi Shembüpa nyonghüteke shei 
amphongi nyingtuh” shei e.  
31Büpai shah eyei dohhinüng jom yaongpü shing kahdok ka,  
32hatü jomei shem am, Korah phei müpüthü, hatü jomei mophimo kemei 
kahmongei dungdai.  
33Jom yemmü Sheolei jomei mophimo mü dungdai, hatü kahdoki jom küpei 
linlang, hatü jom khong kübü mahdai.  
34Jomphong vaüpü eepü danei Israel am kemei, “Kahdoki jenao linlanghen 
khih” shei lenyaki nyaidaikem.  
35Hatü Shembüpai aw shomei ayingshü jakei moilapü shennyak 250 kemei 
shamtük.  

Ayingshü Jakpü Shing 

36Hapheikü Shembüpai Mosa kü,  
37“Aaron ngongpalei cheha Eleazar kü ayingshü jakpü shungthü thailanghen 
eyeishuoh, hatü haleipü awtao melei shangkü deiyei haitüktuh.  

38Jomei yangnyu lomohpai hapa mang shennyakthülei ayingshü jakpü 
shungü daülangi leiteke. Hathü yah-ei baünyangi dhüngtuh, hatü moidü kü 
küpteihen lingtuh; mehenangkü hathüyü Shembüpa kü shuohteke, hatü 
daülangi leiteke. Hathüyü Israel am kü nyangeihepü hük vaikahen” shei e.  
39Hanangkü Eleazar ngongpai ha ayingshü jakteipü shungthü yahei 
baünyangi dhüngtü moidü kü küpteke.  
40Aaron kü phaakpü hühihathü nevaipheikü üpaiyao moidü 
touei Shembüpa kü ayingshü jakhen nepeihen Israel kü shahvüng shuohpü 
hük nyuteke. Hei nevaijema Korah hatü büpalei shennyakthü kei dihen. 
Hathü kemei Shembüpai Mosa homei Eleazar kü epükei dükteke.  

Aaroni Nanglakthü Yangnyüke 

41Nyihphei, Israel am khong kemei Mosa hi Aaron nyi khüei eela-ei, “Anjinyi-
i Shembüpalei nanglak hanei mahtükteke” shei e.  
42Mosa hi Aaron nyi khüei jom peü thaikempheikü, jomi ashakshem philei 
veishuoh shingkü ha kü phumi jümtü Shembüpalei müknyinshekhang eeteke.  
43Mosa hi Aaron nyi heih-ei ashakshem shemshelei yaong, 
44hatü Shembüpai Mosa kü,  
45“Khong toueipü shindaishih, ngei chemjalak kü hathü shennyakthü 
jütükhen hih” shei e, hatü jiji dhe thaungei sha,  
46hatü Mosai Aaron kü, “Ayingshü jakpü shung yah-ei ha kü ayingshü shihtuh 
hatü moidü leipü aw yah-ei ha kü bahtü khong touei mukei heih-ei jomphong 
daüeilangtüktuh. Shembüpamongshihdaiteke hatü cham bah-ei 
chongpangdaiteke” shei e.  
47Mosai epükei Aaroni dük, hatü khong touei mukei heihteke. Heihja shingkü 
nanglakthü kü cham chongpangdaitü nyujateke, shejao Aaroni ayingshü jakei 
nanglakthü shingvaishi moila shuoh.  
48Büpai yem hi mahng aa kü yaong, hatü cham dohdai.  

49Korah tata kü dipü mü lenei shao shennyak 14, 700 thahshi hapa chami 
diteke.  
50Cham dohdaipheikü Aaroni Mosa yaongpü ashakshem shaden touei nyokei 
leiteke.  

Bhei-Ie 17 

Aaronei Lenshuoh 

1Shembüpai Mosa kü,  
2“Israel am kü phangdep ieyei kübü mübüthü leipü lenshuoh hükbaong yah-
ei lenshuoh anpünyi nüng kü shuohhen eyeishuoh. Shennyak ieyei laophülei 
lenshuoh kü men nyanghütuh. 
3Levi amei lenshuoh kü Aaronei men nyangtuh; mehenangkü jat ieyeilei 
mübü shingvaishi lenshuoh hükbaong nyuhen.  
4Ashakshem mongei ngei am mü pongteipü Vangpüshuwpü Pela touei deiyei 
haütuh.  
5Ngei jepü shennyakei lenshuoh kü nien vamkahen, hatü Israel ami nüng 
khüei eelapü ngei dohtükhen” shei e.  
6Hanangkü Mosai Israel am kü ha e, hatü jat ieyeilei mübüthülei lenshuoh 
hükbaong yah-ei mübüthüi büpa kü lenshuoh anpünyi shuoh, hatü Aaronei 
lenshuoh-ao hathü mü tuhteke.  
7Mosai ha lenshuohthü yah-ei ashakshemei Vangpüshuwpü Pela touei 
haüteke.  
8Nyihphei Mosa ashakshem mongei shüjashingkü Levi jat men kübü Aaronei 
lenshuoh kü nien neenei ee. Hapa kü nien neenei, bong pungei almond 
betjükshüm jükei chongjateke.  
9Mosai lenshuoh kemei voukei vamei Israel am kü huteke. Mehe vampa jomi 
ha ee, hatü mübüthü peüi laophülei lenshuoh yahlang. 

10Shembüpai Mosa kü, “Aaronei lenshuoh Vangpüshuwpü Pela touei leiyei 
tuhphongtuh. Hapayü ngei khüei eelateipü Israel am, jom eelapü dohhühen 
shingvaishi lihen shahvüng hih, hei nevaijema jom dihen” shei e.  
11Shembüpai büpa kü epükei Mosai dükteke.  
12Israel ami Mosa kü, “Hamü hajük khih! Peü mahshasha khih! 
13Hanei-i ashakshem yopailei mon-üng heihpü kü dihen vaijema, ham peü 
dihen khih yo?” shei eteke.  

Bhei-Ie 18 

Ngongpathü hatü Levi amei Dousho 

1Shembüpai Aaron kü, “Daülangpü shing nangkü lemhük kü dangkao huluh 
shuohjema, nüng, anhathü hatü Levi ami hapa mang kohen; shejao ngongdou 
nangkü lemhük kü dangkao huluh shuohjema, nüng hatü anhapeüthü monhai 
ha mang kohen.  
2Ashakshemei chongpho shingkü nüng hatü anhapeüthü kü sheühphahen 
shingvaishi nüngei jeihinaü Levi am müei deituh.  
3Jomphongü nüng mü sheühteihen hatü ashakshemei lemphü dou dükhen 
shejao jomi daülangpü shing nevaijü moidü leipü daülangpü douthü yopailei 
neheihhen. Jom hapakei heihjema, jom hatü nüngao chem kü dihen.  
4Jomi nüng mü sheühteiyei ashakshem leipü dou peü jungeilangei dükhen, 
shejao lebü shennyak üpaiyao nüng yopailei neheihhen.  
5Ngelei mongshih Israel am kü shao nepeihen shingvaishi nüng hatü anhathü 
moni daülangpü shing hatü moidü leipü dou peü dükhen.  
6Ngei anjei anaü Levi am Israel khong kübü nüng kü thintho hük vaishi 
jepeih. Ashakshemei dou dükhen shingvaishi ngei jom daütükpeih.  
7Shejao nüng hatü anhapeüthüi mon ngongpa kei moidü hatü Longi 
Daülangpü Shingei chongphohen. Ngei nüng kü thintho hük vaishi hapa 
ngongdou shuohpeih. Üpai daülangpü douhinang yopailei heihhenshang 
dihen” shei eteke.  

Ngongpathülei Phaihan 

8Shembüpai Aaron kü, “Jakpü moila nevaijü lebü nyeinya moila Israel ami 
ngei kü shuohpü kemei nüng hatü anhapeüthü kü den shingvaishi ammei 
phaihan vaishi shuohnyüpeih.  
9Moidülei nejakpü longi daülangpü moilathü: hahying moila, mang moila, 
pungpü moila kemei nüng hatü anhapeüthülei phaihan nyüke.  
10Hapayü daülangpü shingei hahtuh; baha peüi hapa hahhen. Hapayü 
daülangpü shei noteituh” shei e.  
11Ha mü chemi, Israel ami hayaoha moila ngei kü shuohjema, hayao ammei 
vaihen. Den shingvaishi hayü ngei nüng kü, nüngei yeshangthü hatü 
yiükhathü üpa üpai hapa hah-aokhen mü daülangi nyu, hathüi hahhen 
shuohpeih.  
12Israel ami Shembüpa kü shuohpü peü mü meipü olive mainga, yiüja hatü 
hahying jomi shongei vaümpü betjük, ha ngei nüng kü shuohpeih. 
13Kahmük kü vampü shongpü betjük jomi Shembüpa kü moilapü kemei 
ammei nyüke. Amshem üpai hapa hah-aokhen mü daülangi nyu, hapai 
hahhen aok.  
14Israel kü nyupü lemphüli Shembüpa kü shuohpü kemei nüngei hean nyüke.  
15Shongei angpü hashongpathü, shongei shaanpü yemhimak Israel 
ami Shembüpa kü shuohpü kemei nüngei hean nyüke. Shejao hashongpa hatü 
shongei shaanpü yemhimakthü angei leihen shingvaishi shuohpü lop nüngi 
yahlangshuohhen vongbong.  
16Mechem naü lenyang hük lomhenshang, shuohteipü bhei vanglem keiha 
ngin nga shuohtü shakei leihen.  
17Shejao shongei shaanpü mohoh, mi hatü yumhayü angei leihen neaok; 
shejao hathüyü moidülei iy haiyei, aw kü hathülei cheü jakei Shembüpa kü 
vong meipü moila shuohtuh. 
18Hayaoha moila kübü khaapa hatü shüngdah nüngi yahteipükei hapalei phai 
nüngei vaihen.  

19Israel ami Shembüpa kü shuohpü peü kemei ngei nüng hatü nüngei 
yeshangthü hatü yiükhathü kü den shing phaihan vaishi shuohnyüpeih. 
Hapayü Shembüpa tou kü nüng hatü anhapeüthüi den shingvaishi 
vangteishuwteipü hüm nyüke.  
20Shembüpai Aaron kü, “Nüngi mepa douhinangao mükjüp nedanghen, hatü 
Israel amei kahdok phaihan nüng kü neyahphahen. Shembüpa, ngeiyü nüngei 
mükjüp” shei eteke.  

Levi amei Phaihan 

21Shembüpai eteke, “Israel ami ngei kü shuohpü ankhong lemphü ngei Levi 
am kü ashakshemei chongphopü nangkü shuohtüktih. 
22Shaang mebü Israel ami ashakshem yopailei neheihhen, hei nevaijema 
jomei mang lat jomi kohen hatü dihen.  
23Shaang mebü Levi ami mon ashakshem kü jungeilangei chongphohen hatü 
hapakei dousho kemei jomi kohen. Hapayü hüdenhalenshi dükhen 
shahkungnyü nyüke. Levi ami lebü Israel am kei mükjüp neyahhen. 
24Ha nangjeiyei Israel ami Shembüpa kü hayaoha ankhong moila shuohpü 
jomei mükjüp vaishi ngei Levi am kü shuohnyüpeih.” Hanangkü jom Israel 
am mü mükjüp neshiü shei ngei jom kü etepih.  

Levi amei Ankhong 

25Shembüpai Mosa kü,  
26Levi am kü hapakei etuh shei eteke: “Mechem ammi Israel am leipü 
ankhong Shembüpai amphong kü mükjüp kei shuohpü danghenshang, 
ammi Shembüpa kü ankhong kübü ankhong phaihan hük hayaoha moila 
kotuh.  
27Hapa moilayü kahling ami hahying hatü yiüja moilapü mü hükkeipü shei 
ithen.  
28Hapa keiha amphongiyao Israel am leipü dangpü ankhong peü 
kübü Shembüpa kü moila shuohhen. Ha ankhong kübü 
amphongi Shembüpalei hean Aaron ngongpa kü shuohhen.  

29Ammi dangpü lemphü kübü peü mü meipü hatü daülangpü phaihan yah-
ei Shembüpalei hean shuohtuh.”  
30“Levi am kü etuh: ‘Mechem ammi peü mü meipü phaihan shuohhenshang, 
kahling ami moila shuohtükphei kü aopü tuhhahpükei aopü kemei ammi 
tuhhahtuh.  
31Nüng hatü am shemi melei melei shangkü hahhen aokhen; mehenangkü 
hapayü nüng ashakshemei chongphopü nangkü nüngei lat nyüke.  
32Shembüpa kü peü mü meipü phaihan shuohtükphei keyü ammi hahhen 
aok, hatü hapa kü shaidaipü neshiü. Shejao Israel ammi shuohpü moila kübü 
peü mü meipü phaihan yah-ei moila neshuoh-i hahpai mang nethahhen 
kentuh. Ammi ven bangei dükjema, nedihen’ ” shei eteke.  

Bhei-Ie 19 

Mohoh Hakla Moila 

1Shembüpai Mosa hi Aaron nyi kü eteke:  
2“Hapayü Shembüpai epü shahkungnyü nyüke: Israel ami anji touei mohoh 
cheha hakla hük eela nevaijü kawhikang neshiüpü hatü pang chemao 
mangpaaipü yah-ei peihen eyeishuoh.  
3Hapayü Eleazar ngongpa kü shuohtuh; baümtap haolei müei daiyei büpa 
omshi jühahtuh.  
4Hatü Eleazar ngongpai lakjaangi hapalei iy hanei yah-ei ashakshem 
chingshephi kü nyetpa haihen.  
5Büpai veishi hapa mohoh chehayü jakhen; hapalei shuw, phai, iy hatü 
thenleimongphang kemei yah-ei jakhen.  
6Ngongpai cedar pü, hyssop hatü mo hakla hanei yah-ei ha aw kü shokhen.  
7Hapheikü ngongpai büpalei ashakviha dhotükhen hatü hangha laktüktü 
baümtap mongei shühen, shejao büpa om dhüshi nedaü-i nyuhen.  
8Üpa shennyaki hapa jaknya, büpaiyao ashakviha dhotükhen hatü hangha 
lakhen hatü büpa om dhüshi nedaü-i nyuhen.  

9Hatü shennyak üpa daülangi nyu, büpai hapa mohoh jakpü awmi thaiyei 
baümtap haolei daülangpü shingei tuhhen; hapayü Israel ami daühen yung 
kü shih-ei noteihen jaoei tuhhen; hapayü mang tükhen shingvaishi nyüke.  
10Üpa shennyaki awmi thainya, büpaiyao laophülei ashakviha dhotükhen, 
hatü büpayao om dhüshi nedaüi nyuhen. Hapa shahkungü hüdenhalenshi 
Israel am hatü am mü lakeiloiyei nyupü am shingvaishi nyuhen.”  

Mahng kü Hongpü 

11Üpai dipü mahng kü honghenshang nyih nyet nedaüi leihen. 
12Büpai daühüpü yung yah-ei nyih jempabü kü hatü nyih nyetpabü kü 
daütükhen vongbong; hapheikü büpa daülangi leihen. Shejao büpai nyih 
jempabü hatü nyih nyetpabü nedaütükjema büpa nedaühen. 
13Üpai mahng kü hongtü nedaütükhenshang büpa nedaüi nyuhen; 
mehenangkü daühüpü yungi büpa kü nehai. Büpai Shembüpalei ashakshem 
nyettüknyüke, hatü büpa mechemao Kahvangei nanglak nevaihen.  
14Mechem shennyak hanei-i ashakshem mongei dihenshang, hapa shahkung 
nohen: Halei shüpü nevaijü dipü hepak kü nyupü shennyakthü peü nyih nyet 
thahshi nedaüi leihen.  
15Ha mongei dükküplak neküpi apshi nyupü dük peü nedaüi leihen.  
16Haolei daiyei shennyak hanei-i mahmahng nevaijü leanmahng kü 
hongjema, nevaijü shennyak hanei-i shennyakei mahngvang nevaijü 
mahngchong kü hongjema, nyih nyet nedaüi leihen.  
17Hapa nedaüpü shennyak daühen shingvaishi dük kü mohoh hakla mepa 
mang tükhen shingvaishi jakpülei awmi tuhpa, ha shihtuh hatü ha kü 
yungthüng shihtuh.  
18Hapheikü daülangpü shennyak hüki hyssop hanei yah-ei yung kü hingtü 
ashakshem, haleipü douhinangthü hatü halei nyupü shennyakthü peü kü 
haihen. Nyipabü kü büpai mahngvang nevaijü mahngchong nevaijü 
mahmahng nevaijü leanmahng kü hongpü shennyak kü haihen.  

19Hapa daülangpü shennyaki nedaüpü shennyak kü nyih jempabü kü, hatü 
nyih nyetpabü kü daühüpü yungi haihen. Nyih nyetpabü kü büpai hapa 
shennyak daühühen. Hapa shennyaki ashakviha dhotükhen hatü hangha 
laktükhen, hatü hapa om kü büpa daüdaihen.  
20Shejao nedaüpü shennyak hanei-i nedaütükhahjema, büpa laophülei 
nanglak khong kübü katitükhen; mehenangkü büpai Shembüpalei ashakshem 
nyettükteke. Daühüpü yungi büpa kü nehaipü nangkü büpa nedaünelangpü 
nyüke.  
21Hüdenhalenshi ammi hapa shahkungnyü noteihen. Üpa shennyaki daühüpü 
yungi haishuohnya, büpaiyao laophülei ashakviha dhotükhen vongbong, hatü 
üpai daühüpü yung kü honghenshang om dhüshi nedaüi leihen.  
22Nedaüpü shennyaki hongtükpü dou lemphü nedaüi leinyüke, hatü üpai ha 
kü honghenshang om dhüshi nedaüi leihen.  

Bhei-Ie 20 

Mosalei Mang 

1Shongpü len kü Israel am khong peü Zin yingnyü ngoi, hatü Kadeshlei nyu. 
Halei Mariam diyei mahng vütük.  
2Shaang halei jom yinghen yung neshiüi nyuteke; hanangkü nanglakthüi 
Mosa hi Aaron nyi khüei thai.  
3Jomi Mosa mü deyei, “Jempü jeihinaü ashakshem shadenei Shembüpa touei 
dipü nyih didailangmeyü meihah shepeih!  
4Ham hatü hamei yemhimakthü hapa jahpanei dihen mü mehekei 
nüngi Shembüpalei nanglakthü müei daipa?  
5Mehekei nüngi ham Ijip leipü henüng keipü shingmang touei müei daipa? 
Hatouei hahying, nevaijü adhajük, nyalingngupai nevaijü pomegranat betjük 
neshiü. Hatouei yinghen yung dangkao neshiü” shei eteke.  
6Mosa hi Aaron nyi khong toueipü yanei daiyei ashakshem shadenei yaong, 
hatü kahdok lemei jiji dhe thaungei sha, hatü Shembüpalei müknyinshekhang 
vamteke.  

7Shembüpai Mosa kü,  
8“Lenshuoh yahtuh, hatü anjei Aaron anjinyi-i khong kemei thaihütuh. Jom 
shekü nyupü yaong kü eyeishuoh, hatü haleipü yung bhaoei vamkahen. Hapa 
keiha nüngi nanglakthü hatü jomei yemhimakthüi yinghen yung ngaikahen” 
shei e.  
9Hanangkü Shembüpai epükei Mosai lenshuoh yahteke. 
10Aaron jijinyi-i yaong touei nanglakthü nyükei thaihütü jomphong kü, 
“Bangtuh, amphong khüpüthü, henjinyi-i amphong shing hapa yaong leipü 
yung ngaiaokkahen je?” shei eteke.  
11Hahepak kü Mosai büpalei lak noei antü lenshuoh yah-ei hapa yaong kü 
nyipa bheiteke. Haleipü yung bhaoei vam, hatü nanglakthü hatü jomei 
yemhimakthüi ha yung yingteke.  
12Shejao Shembüpai Mosa hi Aaron nyi kü loh-ei eteke, “Israel nanglakthü 
touei ngaipü daülangpü nganhiwong nyüpeih shei nyinghen mü hinglempü 
anji kü changshi nenyupü nangkü ngei jom kü shuohpü kahdokei anjinyi-i 
jomphong müei neshüaokpih.”  
13Hapayü Meribahleig vamteke. Halei Israel nanglakthüi Shembüpamü de, 
hatü halei büpayü daülangpü shei jomphong kü huteke.  

Edom Homei Peihhen Nemongshuohpü 

14Mosai Kadesh leipü Edom ongpa touei phongmokbü shomei hapakei eteke: 
“Hapayü ammei jeihinaü Israel jat leipü shahjang khih: Hamphong tokvai 
hanghipü ammi nyingei nyüke.  
15Hamei bühipa am Ijiplei yiüei halei vangbong luangi nyuteke. Ijip ami 
hamei bühipa hatü ham kü longi nemei-i nopeih,  
16shejao mechem hami Shembüpa kü leneiwongei phoppa, büpai hami lenpü 
danei vangsho phongshan hük shomei ham Ijip leipü müei daipeih. Shaang 
hamphong ammei kahmük vaungjung kübü Kadesh chingnyülei nyüpeih.  
17Chingmeilemlingei ammei kahdok homei daihen mongshih. Ham hatü 
hamei yemhimaki lemnyü kübü yanei ammei kah, nevaijü nyalingngupai kah 

kü nekamhen, hatü ammei yungkuk leipü yungao neyinghen. Ammei kahmük 
mangpeihkem thahshi hamphongi lemnyüshong kü mon daihen.”  
18Shejao Edom ami jangei, “Ammi hamei kahmük peih-ei daihen neaokpih; 
hapakei peihküjema, ham heih-ei am hahtükhen” shei e.  
19Shao Israel ami, “Hamphongi lemnyüshong kü mon daihen; ham hatü 
hamei yemhimaki ammei yung yingjema hami ha shing lop shuohhen. Hami 
napeyü peih-ei daihen mon, lebü meheyao neshiü” shei e.  
20Shao Edom ami, “Am peih-ei nedeihahpih” shei e, hatü Edom ami Israel am 
khüei hokhen shingvaishi veshanthü longi deishih.  
21Edom ami jomei kahmük peih-ei daihen nemongshuohpü nangkü Israel am 
nyokei leitü lebü lemei dai.  

Aaron Dipü 

22Israel am khong peü Kadesh leipü layaongei daiyei Hor Kahshang ngoiteke.  
23Edom amei viong, Hor Kahshangei Shembüpai Mosa hi Aaron nyi kü,  
24“Ngei Israel am kü shuohhen shei lahpü kahdokei Aaron neshüaokhen; 
mehenangkü Meribahlei anjipheni ngei epü khüei yaongpeih.  
25Aaron hi cheha Eleazar nyi müei Hor Kahshangei aongtuh.  
26Aaronei ngong-ow nyiuktuh hatü cheha Eleazar kü oweishuoh. Büpa halei 
didaihen” shei eteke.  
27Shembüpai epükei Mosai dük. Khong kemei veishi jomphong Hor 
Kahshangei aong. 
28Mosai Aaron leipü ngong-ow kemei nyiuk, hatü cheha Eleazar kü owhüteke, 
hatü Aaron hapa Hor Kahshangei di, hatü Mosa hi Eleazar nyi mon nyokei 
lei.  
29Mechem Israel ami Aaron didaiteke shei danpa, khong kemei nyih hapüan 
thahshi mahng thepteke.  

Bhei-Ie 21 

Kanan am Neütükpü 

1Mechem Negebei nyupü Kanan amei Arad ongpai Israel am Atharim lemei 
peikünyüke shei danpa, büpai Israel am mü hokteke hatü hanei yepei 
yahteke.  
2Hahepak kü Israel ami Shembüpa touei vangpüshuwpü hük lingteke: “Nüngi 
ha shennyakthü hamei lak kü yahphüjema, hami chemjalak kü jomei 
chingnyüthü mangtükhen.”  
3Shembüpai jomi phepü danei Kanan neütükhen sheühteke. Israel ami 
chemjalak kü jom hatü jomei chingnyüthü mangtük; hanangkü hapa shing kü 
Hormah shei nyükteke.  

Melangnyiami Lingpü Biü 

4Jomi Hor Kahshang leipü Edom kü shonei daihen nangkü Hakla Yungchingei 
daipü lem kü daiteke. Shejao lemei nanglakthüi nenenteiaoki leiteke,  
5hatü Kahvang hatü Mosa nyi khüei, “Jahpanei dihününg mehekei Ijip leipü 
ham müei daipa? Hahying neshiü! yinghen yung neshiü! Henüng nemeipü 
hahyingi tengteke” shei eteke. 
6Hahepak kü Kahvangi leü nemeipü kohpü biü jom kü shomei hapai jom kü 
kaokhütü Israel am dihüteke.  
7Nanglakthüi Mosa touei peiyei, “Hami Shembüpa hatü nüng khüei eela 
shingkü mang thahteke. Shembüpai ham toueipü biü yahlanghen 
phopeishuoh” shei e. Hanangkü Mosai nanglakthü shingvaishi phop.  
8Hahepak kü Shembüpai Mosa kü, “Melangnyiam yah-ei biü hük lingtuh, 
hatü lüng kü japtü haongtuh; biüi kaokhahpüthüi hapa kü veijü meidaihen” 
shei e.  
9Hanangkü Mosai melangnyiam yah-ei biü hük ling, hatü lüng kü hapa japtü 
haongteke. Mechem shennyak hanei kü biüi kaokhenshang, hapa 
melangnyiami lingpü biü kü veiteke, hatü meidaihamteke.  

Hor Kahshang Leipü Moab Kahji Ngoipü 

10Israel ami daiyei Obothlei baümtap ve,  

11hatü Oboth leipü layaongei daiyei Moab kahdok heongphi Iye-Abarimlei 
baümtap ve. 
12Shao haleipü jom daiyei Zared Kahjilei baümtap ve.  
13Jom haleipü layaongei daiyei Arnon yungyen heongphi kü Amor kahdok 
thahshi heihpü jahpanei baümtap veteke. Arnon yungyenü Moab hi Amor nyi 
aa kü viong nyuteke.  
14Hanangkü Shembüpalei Vehok Laitap kü hapakei enyüke: “Suphah kübü 
Waheb hatü kahjithü; Arnon yungyen,  
15hatü Ar jila kübü kahji vienla heihdaipü Moab viong thahshi nyüpeih.”  
16Haleipü jomi Beer shei epü shing hükei dai; halei Shembüpai Mosa kü, 
“Nanglakthü chemi thaihütuh hatü ngei jom kü yung shuohhen”, shei e.  
17Hahepak kü Israel ami hapa kesho lokteke: “Yung ngaishih, Oh yunglok! 
Hapa jung hami kesho lokhen,  
18Ongthüi shuohpü yunglok nang, hatü nanglak mübüthüi, Ongthülei 
veikaoki shopü, hatü jomei lenshuohthüi.” Hapheikü jomi jahpan leipü 
Mattanahlei layaongei dai,  
19hatü Mattanah leipü Nahaliel, Nahaliel leipü Bamoth,  
20hatü Bamoth leipü Moab kahji thahshi dai, hatü Pisgah shangching leipü 
yingnyü kü shüngshi veiteke.  

Sihon hatü Og Ongpa Nyi Neütükpü 

21Hapheikü Israel ami Amor amei ongpa Sihon touei phongmokbü shomei 
hapakei eteke:  
22“Hami ammei kahdok peih-ei daishah. Ham hatü hamei yemhimaki lemnyü 
kübü yanei ammei kah, nevaijü nyalingngupai kah kü nekamhen, hatü ammei 
yungkuk leipü yungao neyinghen. Ammei kahmük mangpeihkem thahshi 
hami lemnyüshong kü mon daihen.”  
23Shejao Sihoni büpalei kahmük peih-ei Israel am mü hokhen jahpanei 
deishih. Mechem büpa Jahaz ngoipa, büpai Israel am mü hok. 

24Shejao Israel ami vepathü longi jü, hatü jomei kahdok Arnon yungyen kübü 
Jabbok thahshi heih-ei Ammon amei viong thahshi mon yah; mehenangkü 
Ammon amei viongü longi wong kohshi pe showlangtü nyuteke.  
25Hanangkü Israel ami Amor amei chingnyüthü kemei, ha mü chemi Heshbon 
hatü ngeihpü shonpü shingthü peü omei yahteke, hatü hathülei uoteke.  
26Heshbonü Amor am Sihon ongpalei chingnyü nyuteke; büpai shongpü Moab 
amei ongpa mü hok, hatü büpalei kahdok kemei Arnon yungyen thahshi omei 
yahlangteke.  
27Hanangkü kesho venbüthüi hapakei enyüke: “Heshbonei peikei hatü ha 
linghütuh; Sihon chingnyüchonglingtuh.  
28Chem hapa chingnyü leipü, Sihonei veshanthü aw kei vamei daiteke; Hapai 
Moab leipü Ar chingnyü, hatü Arnon leipü kahshangthü lühtükteke.  
29Oh Moab am, amphong onyükei! Am Kemosh kü khümpüthü, am bhihdai 
maandaiteke. Ammei kahvangi amü chingyan kahpaan am leihütükteke, hatü 
ammei yiükhathü Amor am Sihon ongpai yepei wüpküpei deishihtükteke.  
30Shejao shaang hami jom, Heshbon kübü Dibon thahshi, Nophah kübü 
Medeba thahshi mahtüktih.”  
31Hanangkü Israel nanglakthüi Amor kahdokei uoteke,  
32hatü Mosai Jazer chingnyü hahhen shingvaishi ve veihen shom, hatü Israel 
ami hapa shing hatü ngeihpü shonpü shingthü hahtük, hatü haleipü Amor am 
changtük.  
33Hapheikü Israel ami nyokei Bashan lemei aong, hatü Bashan ongpa Og hatü 
büpalei veshanthü kemei Edreilei jom mü hokhen dai. 
34Shembüpai Mosa kü, “Büpa kü tenyem; mehenangkü ngei nüngei lak kü 
büpa hatü büpalei veshanthü hatü jomei kahdok shuoh-ei nyüpeih. 
Heshbonei vanglem lempü Amor ongpa Sihon kü mekei dükshuohpa, hapakei 
jom kao dükeishuoh” shei e.  



370 

 

 
   Daülangpü Laihing 

© 2005, Bible Society of India. 
 

 
 

 

35Hanangkü Israel ami Og ongpa, chehathü hatü büpalei nanglakthü hükao 
aoei netuh-i jütük, hatü jomi kahdok yahlang.  

Bhei-Ie 22 

Balaki Balaam kü Nyükpü 

1Hapheikü Israel am Moab kahjilei layaongei dai, hatü Jeriko mü khangteishi 
Jordan heongphi kü baümtap veteke.  
2Shaang, Moab ongpa Zipporlei cheha Balaki Amor am kü Israel ami mehe 
dükshuohpa ha eeyei,  
3Moab ami Israel am kü longi nyem; mehenangkü jom shennyak longi 
shiüteke.  
4Moab ami Midian am mübüthü kü, “Mohohbaongi thüng meakei hahpükei 
hapa khongi jen shonei nyupü lemphüli laiyei hahtükhen khih” shei eteke. 
Hanangkü Zipporlei cheha, Moab amei ongpa Balaki, 
5Amaw kahdok Euphrates yungyen yopailei Peorlei cheha Balaam nyükhen 
shingvaishi phongmokbü shomei Balaki eteke: “Ijip leipü nanglak khong hük 
peiyei shing peülei yaüshi nyüke, hatü ham yopailei nyüke.  
6Hanangkü peikütuh hatü hathü nanglakthü kü thaüvaüeishuoh; mehenangkü 
ham meyü jom-üng nyeishi, wong kohshi nyüke, Shejao üpai nyingpa, hami-
ang neütü kahmük kübü changtükhen aokpeih. Mehenangkü nüngi 
moihimanpüthüi moihiman dangnyüke, hatü nüngi thaüvaütükpüthü kü 
thaüvaü hetnyüke.”  
7Hanangkü Moab hatü Midian am mübüthüi thaüvaüpü kü shuohhen lat kotü 
Balaam yemei daiyei Balaki shompü shahjang ejateke. 
8Balaami jomphong kü, “Sheya hammü paümtuh, hatü ngenyihShembüpai 
ngei kü mehe ephahen shah-om yahphahen” shei eteke. Hanangkü Moab am 
mübüthü ha ya büpa mü paümteke.  
9Kahvang Balaam touei peiyei, “Nüng mü paümpü shennyakthü üamang?” 
shei phe.  

10Balaami Kahvang kü, “Zipporlei cheha, Balak, Moab ongpai hathü ngei 
touei shompü khih:  
11Ijip leipü vamei daipü nanglakthüi kahmük madaiteke. Hanangkü peikütuh 
hatü hathü nanglakthü kü thaüvaütükkütuh. Shejüang üpai nyingpa, hami 
jom neütüktü kahmük kübü changtükhen aokpeih shei hapa shahjang 
shompü khih” shei eteke.  
12Shejao Kahvangi Balaam kü, “Nüng jomphong mü tedai, hatü hathü 
nanglakthü kü tethaüvaü; mehenangkü jomphongü moihimanpüthü nyüke” 
shei e.  
13Nepphei Balaami Balakei phongmokbüthü kü, “Ammei kahmükei leidaituh; 
mehenangkü Shembüpai ngei kü amphong mü tedai shei ephopeih” shei 
eteke.  
14Hanangkü Moab am phongmokbüthü Balak touei nyokei leiyei, “Balaami 
hamphong mü nedaiküpih shei ephopeih” shei eteke.  
15Shao Balaki mübüthü khong longpü hük, shongpüthü mü longi shongnyü 
shennyakthü shom.  
16Jomphong Balaam touei peiyei, “Zipporlei cheha Balaki hapakei enyüke: 
‘Nüng ngei touei nepeiaokhen mü meheyao teling!  
17Ngei nüng kü thintho changshi yahphahen, hatü nüngi mehe ephahenshang 
ngei dükphahen hih. Peikütuh, hatü hathü nanglakthü kü thaüvaütükkütuh’ ” 
shei e.  
18Shejao Balaami jomphong kü, “Balaki büpalei ongshemei nyupü hon hi ngin 
kemei yahphüjaoShembüpa, ngelei Kahvangi epü shahkung mü lenei douha 
vaijao dounyü vaijao meheyao nedükaokpih.  
19Lebüthü kei sheya hammü paümtuh, hatü Shembüpai ngei kü ephahen 
meheyao nyülashang ngei nyinghüshah” shei eteke.  



372 

 

 
   Daülangpü Laihing 

© 2005, Bible Society of India. 
 

 
 

 

20Ha ya Balaam touei Kahvang peiyei, “Hathü shennyakthüi nüng kü 
nyüknüng peipü vütei-i jomphong mü daijatuh, shejao ngei nüng kü mehe 
epa, ha mon düktuh” shei eteke.  
21Hanangkü nepphei Balaami büpalei gadu kü uotü Moab am mübüthü mü 
dai.  

Balaam hatü Büpalei Gadu 

22Shejao Balaam daipü nangkü Kahvang mongshih, hatü Balaami büpalei 
gadu kü uotü büpalei chongphobü nyi müei daishingküShembüpalei vangsho 
phongshan yiüei lem bangei yaong.  
23Mechem gadu-i lemba bangei vangsho phongshani yanlu notü yaongpü 
eepa, lem kübü yanei kah philei heihteke. Balaami lemei müei leinüng shei 
longi pinnyü kü bheiteke.  
24Hahepak kü nyalingngupai kah nyi aa kü dangpongei kahkung kohshi 
nyupü lem shoshippü shingkü Shembüpalei vangsho phongshan yaong.  
25Mechem gadui vangsho phongshan eepa, pinnyüi kahkung lemei yawei 
heih, hatü Balaamei la kahkung kü ngümshuoh. Hanangkü Balaami shao 
gadu kü bheiteke.  
26Hahepak kü Shembüpalei vangsho phongshan shelemei heih-ei laknyong 
lakdah melemeiyao yakhen nemeipü shoshihpü shingkü yaong.  
27Mechem gadui hapa vangsho phongshan eepa, pinnyü Balaam phangei 
lemteke, hatü büpa mongshih-ei lenshuoh yah-ei longi gadu kü üpteke.  
28Hahepak küShembüpai gadulei ju aphü, hatü pinnyüi Balaam kü, “Nüngi 
ngei kü jempa thahshi üphen mü ngei nüng kü mehe shaiphopa?” shei e.  
29Balaami, “Mehenangkü nüngi ngei lueilempeih! Ngelei lakei yan 
nyulangmeyü ngei shaang-üng nüng jütükhah shepeih” shei e.  
30Gadui Balaam kü, “Ngeiyü shinnyih thahshi nüngi uoteipü gadu nevaipü je? 
Ngei nüng kü mechemshangao hapakei dükpha-ei nyüpü je?” shei e. 
“Nedükpha,” shei büpai e.  

31Hahepak kü Shembüpai Balaamei mük aphü, hatü büpai lembalei vangsho 
phongshan yanlu notü yaongshi ee. Hanangkü Balaami kahdok lemei dhe 
thaungei sha.  
32Vangsho phongshani büpa kü, “Mehekei nüngi hapakei nüngei gadu kü 
jempa thahshi üppa? Ngei nüngei yendai lem banghen peipeih; mehenangkü 
ngei touei nüngei yendai nejiüang. 
33Shejao nüngei gadui ngei eeyei jempa thahshi nyokei leiteke. Pinnyü paoh 
nyokei neleilangmeyü shaang keiyü ngei-i nüng jütüktü nyuhah shepeih, 
shejao gadupa yanglanghah shepeih” shei eteke.  
34Balaami vangsho phongshan kü, “Ngei mang thahteke. Ngelei yendai lem 
banghen nüng lemei yaongshi nyüpeih shei ngei nenyingangpih. Nüngi ngelei 
yendai nejiüang shei deihjema, ngei nyokei leidaihen” shei e.  
35Shejao vangsho phongshani Balaam kü, “Ha shennyakthü mü daituh, shejao 
ngei mehe nüng kü epa, hapa mon etuh” shei e. Hanangkü Balaam jomphong 
mü dai.  

Balaki Balaam Ombompü 

36Mechem Balaam peikünyükeja shei Balaki danpa, Balaki Moab amei viong 
Arnon yungyen yopailei nyupü Ar chingnyü thahshi Balaam ombaong sha.  
37Balaki Balaam kü, “Shongei ngei nüng kü nyüknüng shomjü mehekei 
nepeiküpa? Ngei nüng kü thintho lak-ai changshi neyahpha-ü khih shei 
deihküpü je?” shei e.  
38Balaami, “Ngei shaang peikünyeih” shei jangteke. “Shejao ngei nüng kü 
mehe ephaaokhenang? Kahvangi mehe etuh shei e, hapa mon ephahen” shei 
e.  
39Hanangkü Balak mü Balaam Kiriath-Huzothlei heih. 
40Balaki mohoh hatü mi yah-ei jakpü moila shuoh, hatü ha hanei Balaam 
hatü büpa mü nyupü mübüthü kü shuoh.  
41Nepphei Balaki Balaam müei Bamoth-Baal shei epü shingei aong, hatü 
hatoueipü büpai Israel nanglakthü hanei eeteke.  

Bhei-Ie 23 

Balaami Shongei Tetpüvanpü 

1Balaami Balak kü, “Hatouei ngei shing moidü nyet lingshih, hatü mohoh 
nyet hatü mi nyet deikei” shei e.  
2Balaami epükei Balaki dük, hatü jijinyi-i moidü ieyei kü mohoh hatü mi 
hükbaong moilateke. 
3Hahepak kü Balaami Balak kü, “Ngei lüdaijü nüngei moila touei yaongshi 
chongkei, üpai nyingpa Shembüpa ngei mü pongteinüng yiüei nyunüng 
aokpeih. Büpai mehe ephahenshang, ngei nüng kü ekahen” shei e.  
4Kahvang büpa mü pongteiteke, hatü Balaami, “Ngei moidü nyet lingpeih 
hatü moidü ieyei kü mohoh hatü mi hükbaong moilatepih” shei e.  
5Shembüpai Balaam kü mehe ehen nyu, ha eshuoh, hatü “Balak touei nyokei 
leiyei hapa shah eyeishuoh” shei eteke.  
6Hanangkü büpa leijashingkü Balakü Moab am mübüthü mü büpa moila 
shuohpü shingei yaongshi nyu.  
7Hahepak kü Balaami hapa tetpüvanpü shah eteke: “Balaki Aram leipü ngei 
nyük, Moab ongi heong kahshangthü leipü ngei müei leiteke. Peikütuh, ngei 
leimao Israel am kü thaüvaütükkütuh shei ephüteke.  
8Kahvangi nethaüvaüpüthü kü ngei mekei thaüvaühen? Shembüpai ne-
eelapüthü kü ngei mekei eelahen?  
9Yaongvak shangching kübü ngei-i jom eenyüke, shangtaothü leipü ngei-i jom 
kü chinyüpeih. Jomphongü jat lom jat nyüke, mih jat mü jomü nyeinya 
moihimanpü shei jomi nyingnyüke.  
10Yungching bhihhiphang keipü Israel am üpai ieaokhen, nevaijü phaihan ali 
kü hük dangkao üpai itaokhen? Kahvangei nanglak kü ngei ngelei yangnyu 
hantet dohhüshah; Daülangpü shennyak kei ngei daülangi dishah.”  
11Hahepak kü Balaki Balaam kü, “Nüngi ngei kü mehe lingphopa? Ngelei 
vepathü kü thaüvaühühen shingvaishi ngei nüngü müei leipeih, shejao nüngi 
jom küang moihimanteke” shei e.  

12Büpai, “Shembüpai mehe etuh shei enya, hapa mon ephahen” shei jangei e.  
Balaami Nyipabü Tetpüvanpü 

13Hahepak kü Balaki Balaam kü, “Israel am hanei monha eepü lebü shing 
hükei ngei müei daishah. Haleipü nüngi ngei leimao jom kü thaüvaüeishuoh” 
shei e.  
14Hanangkü büpai büpa müei Zophim kah Pisgah shangchingei aong. 
Haleiyao büpai moidü nyet ling, hatü moidü ieyei kü mohoh hatü mi 
hükbaong moilateke.  
15Balaami Balak kü, “Nüng moila shuohpü shingei yaongshi chongkei; ngei 
antolei Kahvang mü ponghen khih” shei e.  
16Shembüpai Balaam kü mehe ehen ha eshuohteke hatü, “Balak touei nyokei 
leiyei hapa shah eyeishuoh” shei eteke.  
17Hanangkü büpa leijashingkü Balakü Moab am mübüthü mü büpai moila 
shuohpü shingei yaongshi nyu. Balaki, “Shembüpai mehe ephopa?” shei 
pheteke.  
18Hahepak kü Balaami hapa tetpüvanpü shah eteke: “Heihkei Balak, Zipporlei 
cheha; Ngei mehe ekahen bangtuh:  
19Büpai shahshem ehen mü, Kahvangü shennyak nevai, nevaijü büpa mong 
yeiyahen mü shennyak ha nevai. Büpai etüktü ha nedüknyu je? Büpai 
lahtüktü ha nejiühünyu je?  
20Ngei kü moihimaneishuoh shei ephopeih; Mechem büpai moihimanhen, 
ngei ha neyeiya-aokpih.  
21Jakob kü mehe shanghah nevaijü Israel kü mehe shangpong yakyingao ngei 
ne-eenyu. Shembüpa, jomei Kahvang jom mü nyüke; Büpayü jomei ongpa 
shei lennyüke.  
22Kahvangi jom Ijip leipü müei daipeih; Büpayü jom shingvaishi phaünya kei 
wong kohshi nyüke.  

23Jakob khüei mehe phongyomhen; Israel am khüei meheyao tetpüvanpü 
nenoaokpih.” Shaang Israel am nangkü, “Kahvangi mehe dükpa veituh!” shei 
eteihen.  
24Veituh, nanglakthüyü mailang chenyü kei vamnyüke, hatü jom nyingi 
mailang kei ngaikünyüke. Hapayü het manghah thahshi neshinyu, hatü iy 
mangying thahshi nenmü nenyunyu.  
25Hahepak kü Balaki Balaam kü, “Nüngi jom kü tethaüvaü nevaijü 
moihimanao teshuoh” shei e.  
26Balaami jangei, “Shembüpai mehe ehenshang ha mon ngei ephahen shei 
nüng kü ne-eangpü je?” shei e.  
27Hapheikü Balaki Balaam kü, “Ngei nüng lebü shing hükei müei daishah, 
huoi. Üpai nyingpa, antolei daijü ngei leimao nüngi jomphong kü thaüvaühen 
Kahvangi mongkahenao aokpeih” shei e.  
28Hatü Balaki veishuohjü yingnyü eepü Peor shangchingei Balaam müei 
aongteke. 
29Balaami Balak kü, “Ngei shingvaishi hammü moidü nyet lingshih hatü 
mohoh nyet hatü mi nyet müei deikei” shei e.  
30Balaami epükei Balaki dük, hatü moidü ieyei mohoh hatü mi hükbaong 
moilateke.  

Bhei-Ie 24 

Balaami Jempabü Tetpüvanpü 

1Shaang mechem Israel am kü moihimanhen Shembüpai nanyu khih shei 
Balaami nyingpa, büpai sheleipü keiha phongneyom, shejao büpai phaü 
philei büpalei dhe lepei vei,  
2hatü büpai Israel am jat jat baümtap vetü eeteke. Kahvang laangha büpa kü 
peiteke,  
3hatü büpai tetpüvanpü shah eteke: “Hapayü Beorlei cheha Balaami 
tetpüvanpü shah; hapayü lekei eeaokpü shennyakei tetpüvanpü shah;  

4Kahvangei shah danaokpü shennyakei tetpüvanpü shah; 
üpai Shembüpa Kahvang leipü manghkhang eenya, üpai mük vamshi shejao 
shomeiyingei shanya:  
5Nüngei ashakshem mekei nethe meipa, Oh Jakob; am nyushing mekei nethe 
meipa, Oh Israel!  
6Palm püthü lingei kohpü keiha, yungkung kübü pemong keiha, Shembüpai 
sheipü olive pü keiha, yungkung kübü cedar pü keiha shüke.  
7Jom kü vang changshi keihen, jomei sheilivungla-i yung changshi danghen. 
Jomei ongpayü Agag mao longpüba nyuhen; jomei ongching longei 
anshihhen.  
8Kahvangi jom Ijip leipü müei leipeih, büpa jom shingvaishi phaünya kei 
wong kohshi nyüke. Büpai vepa jatthü lühtüknyüke, hatü jomei vangthü 
nihtüknyüke; büpalei lahhani jom kü hümnyüke.  
9Mailang keiha jom lemeileyei nyunyüke; mailang chenyüi keiha üpai jom 
phukaokhen? Üpai am moihimannya, jom kao moihimanhen, hatü üami am 
kü thaüvaühen, jom kao thaüvaühen.”  
10Hahepak kü Balaam kü Balaki longi mongshih. Balaki Balaamei lak kü 
vukei düktü eteke, “Ngei nüng kü ngelei vepathü kü thaüvaühen shingvaishi 
nyükpeih, shejao nüngi jom kü jempa thahshi moihimanteke.  
11Nüng shemei nyokei leidaituh! Ngei nüng kü thintho longi shuohhen shei 
lahteke, shejao Shembüpai nüng kü hapa neshuohhühen banglangpü khih” 
shei e.  
12Balaami Balak kü, “Nüngi ngei touei shompü phongmokbüthü kü ngei 
hapakei ne-eangpü je?  
13Nüngi nüngei ongshemei nyupü hon hi ngin kemei yahphüjao Shembüpai 
epü mü lenei ngei mongpükei nemeipao meipao meheyao dükhen neaokpih. 
Shembüpai mehe etuh shei e, hapa mon ngei ehen shei etepih” shei e.  

14Shaang ngei ngelei nanglakthü touei nyokei leidainyeih, shejao Israel ami 
pheilei ammei nanglakthü kü mehe dükphahen ngei leidai shekü hapa 
shahvüng ephüshah:  

Balaami Alipabü Tetpüvanpü 

15Hahepak kü Balaami hapa tetpüvanpü shah eteke: “Hapayü Beorlei cheha 
Balaami tetpüvanpü shah, Hapayü lekei eeaokpü shennyakei tetpüvanpü 
shah,  
16Kahvangei shah danaokpü shennyaki tetpüvanpü shah; Üpa kü Jaipübalei 
kon nyüpa, üpai Shembüpa Kahvang leipü manghkhang eenya, Üpai mük 
vamshi, shejao shomeiyingei shanya:  
17Ngei büpa eenyüke, shejao shaang nevai; Ngei büpa kü veinyeih, shejao 
yopailei nevai. Jakob kübü litha hük vamkahen; Israel kübü lenshuoh hük 
vamkahen. Büpai Moab amei mübüthü, hatü Shethlei hapeüthü kemei 
ngümtükhen.  
18Büpai Edom am neütükhen, büpalei vepa Seir amao neütükhen, shejao 
Israel am wong kohpüba leihen.  
19Jakob kübü vanglem lembü hük vamkahen, hatü nemah-i aopüthüao li 
hümei mahtükhen.”  
20Hapheikü Balaami manghkhang kü Amalek am kü veiteke, hatü hapa 
tetpüvanpü shah eteke: “Jatthü khongkü peü mü shongpeyü Amalek am, 
shejao hapalei dohpeyü denden kü mahhen ha nyüke.”  
21Hapheikü büpai Ken am kü veiteke, hatü hapa tetpüvanpü shah eteke: “Am 
nyushingü vepa kübü yanghen, hatü yaongvak kü jep lingpükei nyüke;  
22Shejao Ken amü aw kü shamtükhen temtüktü nyüke. Assyria ami am 
wüpküpei meshük lushi tuh-aokhen?”  
23Balaami hapa tetpüvanpü shah eteke: “Oh mechem Kahvangi hapa 
dükhenshang, üpa yemmü nyuaokhen?  
24Kittim leipü vepathü jahas kü peikahen; Jomi Assyria hatü Eber am 
neütükhen, shejao jomao hapakei mahdaihen.”  

25Hapheikü Balaami layaongei shemei leidai, hatü Balakao büpalei lemei 
leidai.  

Bhei-Ie 25 

Israel ami Peor amei Baal kü Khümnyüke 

1Mechem Israel am Kittimei nyupa, bahathüi Moab am nyühathü mü 
mükbongjuyungei chongpangteke.  
2Ha nyühathüi jomei kahvangthü kü moila shuohpü mohitap kü shennyakthü 
nyük, hatü Israel ami hapa hahying hah, hatü jomei kahvangthü kü khüm.  
3Hanangkü Israel ami Peor amei Baal kahvang kü khüm, hatü Shembüpai 
Israel am kü longi mongshih.  
4Shembüpai Mosa kü, “Israel amei mübüthü kemei müei deiyei jütükkemtuh 
hatü Shembüpa tou kü vanghenyü kü yeemeishuoh; shejüang Shembüpai 
nanglakthü kü mongshihpü dohdaihen” shei e.  
5Hanangkü Mosai Israel am shahphenbüthü kü, “Am peüi Peor amei Baal 
kahvang kü khümpü laophülei nanglakthü jütuh” shei e.  
6Hahepak kü jom ashakshem shadenei thepeiyoungei yaongshi nyushingkü 
Israel am shennyak hüki Midian am nyüha hük Mosa hatü Israel ami eeshi 
baümtap mongei müei leiteke.  
7Mechem Eleazarlei cheha Phinehas, Aaron ngongpalei chehai hapa eepa, 
büpai khong tuhphongtü heih-ei phung hük yah-ei,  
8hapa Israel naüha phei müei ashakshem mongei shüei hapa Israel naüha 
hatü nyühanyü nyiphen kü vom kü peipeileiyei hümteke. Hanangkü Israel am 
mü nyupü cham dohdai,  
9shejao hapa cham kü shennyak 24,000 diteke.  
10Shembüpai Mosa kü,  
11“Eleazarlei cheha Phinehas, Aaron ngongpalei chehüi ngei Israel am kü 
mongshihpü meihütükteke; Ngei deihpü keiha jomphong touei ngelei men kü 

dhüm shuohhen shingvaishi büpai nyakpükenpü eeteke, hanangkü ngei 
mongshihpai shei jom nemahtükpeih.  
12Hanangkü ngei büpa mü denshing chingmeivangmei vangpüshuwpü 
lingnyüpeih shei büpa kü eyeishuoh. 
13Büpa hatü büpalei hühihathüi denden ngongdou dükhen vangeishuwpü 
lingnyüpeih; mehenangkü büpai büpalei Kahvang kü dhüm shouhhen 
nyakeikenpü nyuteke, hatü büpai Israel amei mang tükhen mü dou dükteke” 
shei eteke.  
14Midian am nyüha mü jütükpü Israel naühalei menü Salulei cheha, Zimri, 
Simeon jat kü shemdep hükei mübü nyuteke,  
15hatü jütükpü Midian am nyühanyülei menü, Kozbi, Midian am phang hük 
kü phangpa Zurlei yiükha nyuteke.  
16Shembüpai Mosa kü,  
17“Midian am mü hoktuh hatü mahtükkemtuh;  
18mehenangkü jomi am Peorlei lueilempü hepak kü, hatü Peorlei cham peipü 
hepak kü jütükpü Midian am mübü hükei yiükha Kozbi, jomei nyahinaülei 
medhiphu kü am kü nemei-i ten dükpeih” shei eteke.  

Bhei-Ie 26 

Denja Pheinaüei Shangkuk Iepü 

1Cham dohpheikü Shembüpai Mosa hi Aaron ngongpalei cheha, Eleazar nyi 
kü,  
2“Israel am baha bong kukha hatü ha dok kübü Israel kü veshan dousho kü 
shüaokshampü kemei jomei shemdep aimü shangkuk ietuh” shei e.  
3Mosa hi Eleazar ngongpa nyi-i Jeriko kübü Jordan yung homei heih-ei Moab 
kahjilei jomphong kü,  
4“Mosa küShembüpai eshuohpükei baha bong kukha hatü ha dok kübü kemei 
shangkuk ietuh” shei e. Hathüyü Israel am Ijip leipü vamei daipüthü nyuteke:  

5Jakobei hashongpa, Reubenei hühihathüyü hapakei nyuteke: Hanokh kübü 
Hanokh am phang; Pallu kübü Pallu am phang;  
6Hezron kübü Hezron am phang; Karmi kübü Karmi am phang shei nyuteke. 
7Reuben phangthü kü baha 43, 730 nyuteke.  
8Pallulei hühihathüyü Eliab,  
9hatü Eliabei hapeüthüyü Nemuel, Dathan hatü Abiram nyuteke. Hapa 
Dathan hi Abiram nyiyü khongi jepü mübü nyi, Mosa hi Aaron nyi khüei 
yaong, hatü Korah-i Shembüpa khüei yaongshingkü jijiyü büpa phei müpü 
nyi nyuteke.  
10Kahdok kaei Korah mü jomphong kahmongei shülang, hatü büpa phei 
müpüthü 250 thahshi awi hahtük; hatü hapa kenhinghen shahvüng longpü 
shiüteke.  
11Shejao Korahlei chehathü nedi.  
12Simeonei hühihathü hatü phangthü: Nemuel kübü Nemuel am phang; 
Jamin kübü Jamin am phang; Jakhin kübü Jakhin am phang; 
13Zerah kübü Zerah am phang; Shaul kübü Shaul am phang shei nyuteke.  
14Simeon phangthü kü baha 22,200 nyuteke.  
15Gadlei hühihathü hatü phangthü: Zephon kübü Zephon am phang; Haggi 
kübü Haggi am phang; Shuni kübü Shuni am phang;  
16Ozni kübü Ozni am phang; Eri kübü Eri am phang;  
17Arod kübü Arod am phang, hatü Areli kübü Areli am phang nyuteke.  
18Gad phangthü kü baha 40,500 nyuteke.  
19Er hi Onan nyiyü Judahlei cheha nyi nyuteke, shejao jiji Kananei nyushi 
didai.  
20Judahlei hühihathü hatü phangthü: Shelah kübü Shelah am phang; Perez 
kübü Perez am phang; Zerah kübü Zerah am phang shei nyuteke.  



382 

 

 
   Daülangpü Laihing 

© 2005, Bible Society of India. 
 

 
 

 

21Perezlei hühihathü: Hezron kübü Hezron am phang; Hamul kübü Hamul am 
phang shei nyuteke.  
22Judah phangthü kü baha 76,500 nyuteke.  
23Issakharlei hühihathü hatü phangthü: Tola kübü Tola am phang; Puah kübü 
Puah am phang;  
24Jashub kübü Jashub am phang; Shimron kübü Shimron am phang shei 
nyuteke.  
25Issakhar phangthü kü baha 64,300 nyuteke.  
26Zebulunei hühihathü hatü phangthü: Sered kübü Sered am phang; Elon 
kübü Elon am phang; Jahleel kübü Jahleel am phang;  
27Zebulun phangthü kü baha 60,500 nyuteke.  
28Josephei hühihathü hatü Manasseh hatü Ephraim nyi kü phaakpü 
phangthü:  
29Manassehlei hühihathü: Makir kübü Makir am phang; (Makiryü Gileadei 
chepa nyuteke); Gilead kübü Gilead am phang shei nyuteke.  
30Gileadei hühihathü: Iezer kübü Iezer am phang; Helek kübü Helek am 
phang;  
31Asriel kübü Asriel am phang; Shekhem kübü Shekhem am phang;  
32Shemida kübü Shemida am phang; Hepher kübü Hepher am phang;  
33Hepherlei cheha Zelophehadü yeshang nenyuang, shejao yiükhathü mon 
nyuteke. Jomphongei menü, Mahlah, Noah, Hoglah, Milkah hatü Tirzah.  
34Manasseh phangthü kü baha 52,700 nyuteke.  
35Ephraimei hühihathü hatü phangthü: Shuthelah kübü Shuthelah am phang; 
Bekher kübü Bekher am phang; Tahan kübü Tahan am phang shei nyuteke.  
36Shuthelahlei hühihathü: Eran kübü Eran am phang shei nyuteke.  
37Ephraim phangthü kü baha 32,500 nyuteke. Hathüyü Josephei hühihathü 
hatü phangthü nyuteke.  

38Benjaminei hühihathü hatü phangthü: Bela kübü Bela am phang; Ashbel 
kübü Ashbel am phang;  
39Shuphupham kübü Shupham am phang; Hupham kübü Hupham am phang 
shei nyuteke.  
40Belalei hühihathü Ard hi Naaman phang: Ard kübü Ard am phang; Naaman 
kübü Naaman am phang shei nyuteke.  
41Benjamin phang kü baha 45,600 nyuteke.  
42Danei hühihathü hatü phangthü: Shuham kübü Shuham am phang nyuteke. 
Hathüyü Danei phangthü nyuteke.  
43Jom peü kemei Shuham am phangthü mon nyuteke hatü baha peüshep 
64,400 nyuteke.  
44Asherlei hühihathü hatü phangthü: Imnah kübü Imnah am phang; Ishvi 
kübü Ishvi am phang; Beriah kübü Beriah am phang;  
45hatü Beriahlei hühihathü: Heber kübü Heber am phang; Malkiel kübü 
Malkiel am phang;  
46Asherlei yiükha hük nyu hatü pinnyü kü Serah shei men.  
47Asher phangthü kü baha 53,400 nyuteke.  
48Naphtalilei hühihathü hatü phangthü: Jahzeel kübü Jahzeel am phang; 
Guni kübü Guni am phang;  
49Jezer kübü Jezer am phang; Shillem kübü Shillem am phang shei nyuteke.  
50Naphtali phangthü kü baha 45,400 nyuteke.  
51Israel am baha peüshep 601,730 nyuteke.  
52Shembüpai Mosa kü,  
53“Men nyangpü longpü maanpü heshap hapa kahdokü mükjüp vaishi demei 
hanei shuohtuh.  
54Jatnyü kü mükjüp longshi, jatha kü mükjüp maanshi shei jom shennyak 
longpü maanpü itei shuohtuh.  

55Shejao kahdokü bühipa mü hanpü mükhiphang aimü phongyomei hantuh.  
56Jomphongei mükjüpü jatnyü jatha aimü phongyomei hantuh” shei eteke.  
57Hathüyü Levi am hatü jomei phangthü: Gershon kübü Gershon am phang: 
Kohath kübü Kohath am phang; Merari kübü Merari am phang shei nyuteke.  
58Hathüyü Levi am phangthü nyüke: Libni am phang; Hebron am phang; 
Mahli am phang; Mushi am phang; Korah am phang. Kohath-ü Amramei 
chepa nyuteke.  
59Amramei chenyühayü Levilei yiükha, Ijiplei nyushi bühpü Jokhebed 
nyuteke. Pinnyüi Amram kü Aaron, Mosa hatü chenaü Miriam bühjateke.  
60Aaronü Nadab, Abihu, Eleazar hatü Ithamar hathülei chepa nyuteke.  
61Shejao Nadab hi Abihu nyiyü Shembüpai nemongpü aw jakei moila 
shuohpü nangkü jütük. 
62Levi am lenyang hük hatü ha dok kübü baha kemei iepü 23,000 nyuteke. 
Jomphongü lebü Israel am mü chemi shangkuk ne-ie; mehenangkü jomi lebü 
Israel am kei mükjüp neyah nevaijü nedang.  
63Hapayü Jeriko kübü Jordan yungyen homei Moab Kahjilei Mosa hi ngongpa 
Eleazar nyi-i Israel am shangkuk iepü nyüke.  
64Sinai jahpanei Mosa hi Aaron nyi-i shongpü shangkuk iepü kü ompü Israel 
am hükao yemmü aoei nenyuang.  
65Mehenangkü Shembüpai Israel am kü hingmei mü jom peü jahpanei 
didaikemhen shei e, hatü Jephunnehlei cheha Kaleb, hatü Nunei cheha 
Joshua nyi mü lenei hükao yemmü aoei nenyuang.  

Bhei-Ie 27 

Zelophehadei Yiükhathü 

1Josephei cheha, Manasseh, Manassehlei cheha Makir, Makirlei cheha Gilead, 
Gileadei cheha Hepher, Hepherlei cheha Zelophehad, hatü Zelophehadei 
yiükhathü Mahlah, Noah, Hoglah, Milkah hatü Tirzah nyuteke.  

2Jom ashakshem shadenei heih-ei Mosa, Eleazar ngongpa, mübüthü hatü 
khong peü touei yaongtü,  
3“Hamei pa jahpanei nyushi didaipeih; büpayü Shembüpa khüei yaongpü 
Korah hatü büpalei khongmü ne-omangpih, shejao büpayü büpalei mang 
nangkü dipeih hatü hapeüthü neshiü.  
4Büpalei yeshang neshiü shei mehekei opalei men büpalei phang kübü 
katitükpa? Hamei opalei jeihinaüthü mü shepei mükjüp yahkei” shei eteke.  
5Mosai jomei shahhidou Shembüpa tou kü ko,  
6hatü Shembüpai büpa kü,  
7“Zelophehadei yiükhathüi epeyü jiüangpeih. Hingmei nüngi chepalei 
jeihinaüthü mü shepei mükjüp yah-eishuoh, hatü jom kü chepalei mükjüp 
yaheishuoh.  
8Israel am kü hei etuh, shennyak hanei-i yeshang hapeü netuh-i didaijema, 
büpalei yiükhathüi chepalei mükjüp yahhen.  
9Büpalei yiükhathü dangkao neshiüjema cheihinaüthüi ha mükjüp yahhen.  
10Büpalei cheihinaüthü dangkao neshiüjema, büpalei mükjüpü chepalei 
jeihinaüthü kü shuohhen.  
11Chepalei jeihinaü neshiüjema, büpalei mükjüp büpalei phangyang kü 
shuohhen. HapayüShembüpai Mosa kü epü keiha Israel am shingvaishi 
noteihen shahkungnyü” shei eteke.  

Mosa kü Jeiyei Joshua Mübü Jepü 

12Shembüpai Mosa kü, “Abarim Kahshang shoungei aongtuh hatü ngei Israel 
am kü shuohpü kahdok kü chiei veituh.  
13Nüngi hapa eepheikü nüngao anjei Aaron keiha dihen;  
14mehenangkü Zin jahpanei anjinyi-i ngelei shah khüei yaongpeih. Mechem 
nanglakthüi Meribahlei ngei khüei eelapa, anjinyi-i jom touei ngelei 
daülangpü nganhiwong nenyinghüangpih” shei eteke. (Meribah-ü Zin jahpan 
Kadesh shei epü shingeipü yung nyüke).  

15Mosai Shembüpa kü phopei,  
16“Shembüpa Kahvang, hangkulei yangnyu kü Shembüpa Kahvangi, hapa 
nanglakthü shak kü,  
17jom she kü daihen hatü leihen, hatü Shembüpalei nanglakthü mi yombü 
neshiüpü mikhong kei nenyuhen shingvaishi jom müei daihen hatü müei 
leihen shennyak hük jeshih” shei eteke.  
18Hanangkü Shembüpai Mosa kü, “Nunei cheha Joshua, üpa kü laangha nyu, 
büpa deiyei büpa kü nüngei laki shüngtuh.  
19Büpa Eleazar ngongpa hatü thaipü khong touei yaonghütü jom peü nyushi 
nüng kü jeihen büpa kü kangpü dousho shuohtuh.  
20Israel am khong peüi büpai epü ven banghen shingvaishi nüng kü nyupü 
nganhiwong hanei büpa kü shuohtuh.  
21Eleazar ngongpa touei büpa yaonghen hatü büpa 
shingvaishi Shembüpa toueipü Urim hatü Thummim kü Eleazari 
pheyei Shembüpai mongpü nyinghen. Hapa keiha Eleazari Joshua hatü Israel 
am khong kempü kü lem hupükei jom daihen hatü leihen” shei e. 
22Hanangkü Shembüpai epükei Mosai dük. Büpai Joshua deiyei Eleazar 
ngongpa hatü thaipü khong peü touei yaonghü,  
23hatü Shembüpai Mosa kü epükei büpai Joshua kü laki shüngei büpa kü 
jeiyei kangpü dousho shuohteke.  

Bhei-Ie 28 

Nyihjeih Moila 

1Shembüpai Mosa kü,  
2“Israel am kü hapakei eyeishuoh” shei eteke: “Tetpü hepak kü jiüshi ngei kü 
vong meipü hahying moila aw kü jakei shuohtuh.”  
3Hathüyü nyihjeih Shembüpa kü aw kü jakei shuohhen moilathü shei jom kü 
etuh: Kawhikang neshiüpü bong nyi lompü mi chebaongha nyi nyihjeih 
moilahen.  

4Mi hük nepnüng dhom mü moilahen, hatü hükpayü om kü moilahen,  
5hatü ha mü chemi hahying moila atta dok hük, olive mainga mü nyettü 
shuohtuh.  
6Hapayü Sinai Kahshangei chongpangei Shembüpa kü nyihjeih aw kü jakei 
shuohpü vong meipü jakpü moila nyüke.  
7Mi ieyei mü yiü moila dok hük shuohtuh. Shembüpa kü daülangpü shingei 
hapa yiü moila langeishuoh.  
8Dhom mü shuohpü keiha om kao hükpa mi yah-ei yiü hatü hahying moila 
mü shuohtuh. Hapayü Shembüpa kü aw kü jakei shuohpü vong meipü moila 
nyüke.  

Sabbath Moila 

9Sabbath nyih kü kawhikang neshiüpü bong hük lompü mi baongha nyi mü 
atta dok nyi olive mainga mü nyettü hahying moila hatü yiü moila shuohtuh.  
10Hapayü nyihjeih shuohpü jakpü moila hatü yiü moila mü üei Sabbath ieyei 
hapa jakpü moila shuohhen.  

Lenja Moila 

11Lenja chongpang shingkü ammi Shembüpa kü jakpü moila shuohhen: 
Mohoh chebaongha nyi, mi chebaongha hük, kawhikang neshiüpü bong hük 
lompü mi nyet,  
12hatü hahying moila atta mü olive mainga nyettü shuohtuh: Mohoh ieyei mü 
atta dok jem, mi chebaongha ieyei mü atta dok nyi;  
13hatü mi ieyei mü atta dok hük shuohtuh. Hapa jakpü moilayü Shembüpa kü 
aw kü jakei shuohpü vong meipü moila nyüke.  
14Mohoh ieyei mü yiü dok nyi, mi chebaongha ieyei mü yiü dok hük mü 
bhaoei, hatü mi ieyei mü yiü dok hük shuohhen. Bongyang kü lenja ieyei 
hapa jakpü moila shuohhen.  
15Nyihjeih shuohpü jakpü moila, yiü moila mü lenei yum chebaong 
hük Shembüpa kü mang moila shuohhen.  

16Shongpü len nyih anpüalipabü kü Shembüpa kü Hompü Mo motuh. 
17Hapa len nyih anpüngapabü kü mo hük mohen; hatü ha hepak kü nyih nyet 
thahshi daw neshih-i lingpü aan mon hahhen.  
18Hapa mo shongpü nyih kü ammi phopnüng thaituh hatü hapa nyih dou 
meheyao nedükhen.  
19Shembüpa kü ammi mohoh chebaong nyi, mi chebaong hük, hatü bong hük 
lompü kawhikang neshiüpü mi nyet jakpü moila shuohtuh.  
20Mohoh ieyei mü hahying moila atta dok jem mü olive mainga nyethen; mi 
chebaongha mü atta dok nyi,  
21hatü mi nyet ieyei mü atta dok hük shei shuohtuh.  
22Am shingvaishi mang tükhen mang moila shuohhen yum chebaong hük 
shuohtuh.  
23Hathü nepjeih jakei shuohpü moila kü üei temtuh.  
24Hapa keiha nyihjeih nyih nyet mongkü Shembüpa kü aw kü jakei vong 
meipü hahying moila shuohhen temtuh. Hapayü nyihjeih shuohpü jakpü 
moila hatü yiü moila mü üei moilatuh.  
25Nyih nyetpabü kü phopnüng thaituh hatü ha nyih dou tedük.  

Hahvet Mo Moila 

26Hatvet mo shongpü nyih kü, mechem ammi Shembüpa kü hahying ja moila 
shuohhen, amphong phopnüng thaituh hatü ha nyih dou tedük.  
27Shembüpa kü vong meipü jakpü moila mohohbaong nyi, kawhikang 
neshiüpü mi chebaongha hük hatü bong hük lompü mi chebaong nyet 
moilatuh.  
28Mohoh chebaong ieyei mü atta dok jem olive mainga mü nyethen, mi 
chebaongha mü atta dok nyi,  
29hatü mi ieyei mü atta dok hük shuohtuh.  
30Am shingvaishi mang tükhen mang moila shuohhen yum chebaong hük 
shuohtuh.  

31Nyihjeih shuohpü jakpü moila hatü hahying moila mü hathü moila hatü yiü 
moila shuohtuh.  

Bhei-Ie 29 

Vangbong Ja Mo kü Moilapü 

1Len nyetpabü shongpü nyih kü ammi phopnüng thaituh, hatü ha nyih dou 
nedükhen. Hapayü am shingvaishi amit vünghen nyih nyüke. 
2Mohoh chebaongha hük, mi chebaongha hük, hatü kawhikang neshiüpü 
bong hük lompü mi chebaong nyet yah-ei Shembüpa kü vong meipü jakpü 
moila shuohtuh.  
3Mohoh chebaong ieyei mü atta dok jem olive mainga mü nyethen, mi 
chebaongha mü atta dok nyi,  
4hatü mi nyet ieyei mü atta dok hük shuohtuh.  
5Am shingvaishi mang tükhen mang moila shuohhen yum chebaong hük 
shuohtuh.  
6Hathüyü len ieyei hatü nyihjeih shuohpü jakpü moila mü hahying hatü yiü 
moila kü üei shuohtuh. Hathüyü Shembüpa kü aw kü jakei shuohpü vong 
meipü moila nyüke.  

Mang Tükpü Moila Shuohpü Nyih Moilapü 

7Len nyetpabü nyih anpabü kü am phopnüng thaituh. Ammi meheyao 
nehahneyinghen hatü dou nedükhen.  
8Shembüpa kü vong meipü jakpü moila mohoh chebaongha hük, mi 
chebaongha hük, hatü kawhikang neshiüpü bong hük lompü mi nyet 
shuohtuh.  
9Mohohbaong mü olive mainga nyettü hahying moila atta dok jem, mi 
chebaongha mü atta dok nyi,  
10hatü mi nyet ieyei mü atta dok hük shuohtuh.  

11Am shingvaishi mang tükhen mang moila shuohhen yum chebaong hük, 
mang tükhen shingvaishi shuohpü mang moila, nyihjeih shuohpü jakpü moila 
mü hahying hatü yiü moila mü üei shuohtuh.  

Ashakshem Mo 

12Len nyetpabü nyih anpüngapabü kü phopnüng thaituh hatü hapa nyih dou 
tedük. Nyih nyet dou nedüki Shembüpa kü hapa mo motuh. 
13Shembüpa kü vong meipü jakpü moila mohoh chebaongha anpüjem, mi 
chebaongha nyi, hatü kawhikang neshiüpü bong hük lompü mi chebaong 
anpüali shuohtuh.  
14Mohoh chebaongha anpüjem ieyei mü hahying moila olive mainga mü 
nyettü atta dok jem, mi chebaongha nyi ieyei mü atta dok nyi,  
15hatü mi chebaongha anpüali mü atta dok hük shuohtuh.  
16Am shingvaishi mang tükhen mang moila shuohhen yum chebaong hük 
nyihjeih shuohpü jakpü moila, hahying moila, hatü yiü moila shuohtuh.  
17Nyih nyipabü kü mohoh chebaongha anpünyi, mi chebaongha nyi hatü 
kawhikang neshiüpü bong hük lompü mi chebaong anpüali shuohtuh.  
18Mohoh chebaonghathü, mi chebaonghathü hatü mi chehathü mü shongpü 
nyih kü shuohpükei hahying moila hatü yiü moila shuohtuh.  
19Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
20Nyih jempabü kü mohoh chebaongha anpühük, mi chebaongha nyi, hatü 
kawhikang neshiüpü bong hük lompü mi chebaong anpüali shuohtuh.  
21Mohoh chebaonghathü, mi chebaonghathü hatü mi chehathü mü shongpü 
nyih kü shuohpükei hahying moila hatü yiü moila shuohtuh.  
22Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
23Nyih alipabü kü mohoh chebaongha an, mi chebaongha nyi, hatü 
kawhikang neshiüpü bong hük lompü mi chebaong anpüali shuohtuh. 

24Mohoh chebaonghathü, mi chebaonghathü, hatü mi chehathü mü shongpü 
nyih kü shuohpükei hahying moila hatü yiü moila shuohtuh. 
25Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
26Nyih ngapabü kü mohoh chebaongha kukshü, mi chebaongha nyi, hatü 
kawhikang neshiüpü bong hük lompü mi chebaong anpüali shuohtuh.  
27Mohoh chebaonghathü, mi chebaonghathü hatü mi chebaongthü mü 
shongpü nyih kü shuohpükei hahying moila hatü yiü moila shuohtuh.  
28Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
29Nyih vokpabü kü mohoh chebaongha shet, mi chebaongha nyi, hatü 
kawhikang neshiüpü bong hük lompü mi chebaong anpüali shuohtuh.  
30Mohoh chebaonghathü, mi chebaonghathü hatü mi chehathü mü shongpü 
nyih kü shuohpükei hahying moila hatü yiü moila shuohtuh.  
31Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
32Nyih nyetpabü kü mohoh chebaongha nyet, mi chebaongha nyi, hatü 
kawhikang neshiüpü vangbong hük lompü mi chebaong anpüali shuohtuh.  
33Mohoh chebaonghathü, mi chebaonghathü, hatü mi chebaongthü mü 
shongpü nyih kü shuohpükei hahying moila hatü yiü moila shuohtuh.  
34Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
35Nyih shetpabü kü amphong peü phopnüng thaituh hatü ha nyih dou tedük.  
36Shembüpa kü aw kü jakei vong meipü jakpü moila mohoh chebaongha hük, 
mi chebaongha hük, hatü kawhikang neshiüpü bong hük lompü mi chebaong 
nyet shuohtuh.  
37Mohoh chebaongha, hatü mi chebaongha hatü mi chebaongthü mü shongpü 
nyih kü shuohpükei hahying moila hatü yiü moila shuohtuh.  

38Nyihjeih shuohpü jakpü moila, hahying moila hatü yiü moila mü üei mang 
moila shuohhen yum chebaong hük shuohtuh.  
39Nüngi lahpü nevaijü mongongpü moila mü üei jakpü moila, hahying moila, 
yiü moila hatü mongjempü moila tetpü nyih kü jiüshiShembüpa kü moilatuh.  
40Shembüpai Mosa kü eshuohpü lemphüli büpai Israel am kü eteke.  

Bhei-Ie 30 

Vangpüshuwpü Nangkü Shahkungnyü 

1Mosai Israel jat mübüthü kü, “Shembüpai hapakei enyüke” shei eteke:  
2Mechem shennyak hüki Shembüpa kü lemhük shuohhen shei 
vangeishuwhen, nevaijü lemhük nedükhen shei vangpüshuwpü yahhenshang, 
büpai hapa lahtükpü nemanghen vongbong; büpai dükhen shei etükpü 
lemphü dükhen vongbong.  
3Mechem nela hüki chepalei shemei nyuyaki Shembüpa kü lemhük shuohhen 
shei vangeishuwhen nevaijü lemhük kübü yanei nyuhen shei lahhen, hatü 
pinnyüi lahpü chepai dantü pinnyü kü meheyao ne-ejema, 
4pinnyüi lahpü lemphüli dükhen vongbong.  
5Shejao pinnyülei chepai hapa lahpü danei hapa dükhen chepai khüamjema, 
pinnyüi lahtükpü nedükhen. Chepai khüampü nangkü Shembüpai pinnyü kü 
hapa mang tükhen.  
6Shem neyempü nyüha hüki nyingshangi nevaijü ngangahük kü lemhük 
dükhen shei lahtükpheikü, shem yemjema,  
7hatü chepahai hapa nyingtü meheyao ne-ejema, pinnyüi lahtükpü jiühühen 
vongbong. 
8Shejao chepahai hapa danei lahtükpü dükhen nemongjema, pinnyüi hapa 
lahtükpü nedükhen. Shembüpai pinnyü kü hapa mang tükhen. 
9Vaümnyü hük nevaijü yanei leidaipü nyüha hüki lemhük dükhen nevaijü 
nedükhen shei lahjema, hapa lahpü pinnyüi dükhen vongbong.  
10Shem yemdaipü nyüha hüki lemhük kübü yanei nyuhen vangjema, 

11chepahai hapa dantü meheyao ne-ejema, pinnyüi lahpü peü dükhen 
vongbong.  
12Shejao pinnyülei chepahai pinnyüi lahpü danei hapa dükhen nemongjema, 
pinnyüi hapa dükhen napü neshiü. Chepahai hapa lahpü dükhen nemongpü 
nangkü Shembüpai ha shingvaishi pinnyü kü mang tükhen.  
13Pinnyülei chepahai pinnyüi lahtükpü dükhühen nevaijü katitükhen aok.  
14Shejao pinnyüi lahpü nyih mebü-üng chepahai hapa danei meheyao ne-
ejema, pinnyüi lahpü lemphüli dükhen vongbong. Büpai hapa lahpü danei 
meheyao ne-epü nangkü büpai hapa lahpü kü mongteke.  
15Shejao pheilei büpai hapa lahpü katitükjema, büpai hapa mang kohen.  
16Hapayü Shembüpai Mosa homei nela hük chepalei shemei nyupü hatü shem 
yemdaipü nyüha hük vangpüshuwpü nangkü shuohpü shahkung nyüke.  

Bhei-Ie 31 

Midian am Khüei Hokpü 

1Shembüpai Mosa kü,  
2“Israel am kü nemeipü dükpü nangkü Midian am kü bhüh yemtuh, hatü 
hapheikü nüng didaihen” shei e.  
3Hanangkü Mosai nanglakthü kü, “Amphong hanei-i Midian am khüei hokhen 
hatü Shembüpalei men kü bhüh yemhen temtuh.  
4Israel am jat ieyei kübü shennyak haja hükbaong shomtuh” shei e.  
5Hanangkü jat ieyei kübü shennyak haja hükbaong jeyei shennyak haja 
anpünyi vehok hokhen temei shom.  
6Mosai Eleazar ngongpalei chepa Phinehas, üpai daülangpü shing leipü amit 
vüngei shah baonghen dousho yahpa, büpa mütü jom vehokei shom.  
7Shembüpai Mosa kü epükei jomi Midian am khüei hok, hatü jomi bahathü 
kemei jütük.  

8Nanglakthü mü Midian am ongthü, Evi, Rekem, Zur, Hur hatü Reba hathüao 
jüteke. Jomphongi Beorlei cheha Balaamao omshi jütük.  
9Israel ami Midian am nyühathü hatü hashih naühathü, jomei yemhimakthü 
hatü dounyünangba kemei shetei lüdai.  
10Jomi Midian amei chingnyüthü hatü baümtapthü kemei awi haptük.  
11Jomi yahpü douhinangthü, shennyak hatü yemhimakthü kemei yah,  
12hatü Mosa hi Eleazar nyi hatü Israel nanglakthü Jeriko kübü Jordan 
yungyen homei Moab kahji leipü baümtap touei lei.  

Veshanthü Nyokei Leidaipü 

13Mosa, Eleazar ngongpa, hatü Israel am khong mübüthü kemei baümtap 
leipü vamei veshanthü mü pongteinüng dai.  
14Mosai vehok leipü leijapü veshan mübüthü haja kü mübüthü, kho hük shak 
kü mübüthü kü mongshihteke.  
15Büpai, “Nyühathü nejütüki mehekei yemmü tuhpa shei jomphong kü phe.  
16Ha nyühathüyü Balaami epü phei müpüthü khih hatü 
Peorlei Shembüpa toueipü Israel am lemnyong kü müei lüdaipeih. 
Hanangkü Shembüpalei nanglakthü kü cham peihüpeih.  
17Shaang bahanaüthü kemei jütüktuh, hatü baha mü shiphei nyühathü kemei 
jütüktuh,  
18Pai mü ngühpü nela hatü nyühathü kemei am shingvaishi yangei 
tuhhahtuh.  
19Shaang amphong üpa üpai shennyak jüpa, nevaijü mahmahng kü hongtepa, 
baümtap leipü daiyei nyih nyet haolei nyuhen. Nyih jempabü hatü nyetpabü 
kü amphong hatü amphongi yepei leipü nyühathü daütükhen. 
20Ashakviha hatü phaishuwi lingpü douthü, yumha mum nevaijü pü-i lingpü 
douthü kemei daütükhen” shei eteke.  
21Eleazar ngongpai vehok kübü leipü veshanthü kü, “Hapayü Shembüpai 
Mosa homei shuohpü shahkungnyü nyüke:  

22Aw kü jakjü nehahbenüng hon, ngin, melangnyiam, nyiam, dam hatü 
laktetnyiam kemei aw kü jakhen, 
23hatü ha daüdaihen. Shejao aw kü jakjü hahtükbenüng dou lemphü daühüpü 
yungi daütükhen.  
24Nyih nyetpabü kü amphongi laophülei ashakviha dhotükhen; hapheikü mon 
am baümtap mongei leiaokhen” shei e.  

Vehok kü Yeppü Shennyak hatü Yahpü Douthü Hanteipü 

25Shembüpai Mosa kü eteke,  
26“Eleazar anji mü Israel am khong mübüthüi vehok kü yepei leipü 
shennyakthü hatü yemhimakthü kemei meishi ietuh.  
27Hathü lemphüli shing nyi antuh, hatü shing hükü veshanthü kü, hatü shing 
hükkei aopü nanglakthü kü shuohtuh. 
28Veshanthü kü shuohpü hean kübü shennyak vaijao, mohoh, gadu, mi 
nevaijü yum vaijao kho nga kübü hük yah-ei Shembüpa kü bom shuohhen 
khaatei tuhtuh.  
29Shembüpalei hean yah-ei Shembüpa kü Eleazar ngongpa homei yah-
eishuoh.  
30Israel am kü shuohpü hean kübü shennyak vaijao, yemhimakthü: mohoh, 
gadu, mi, yum hatü lebü yemhimakthü vaijao pinyipüan kübü hük hük yah-
ei Shembüpalei ashakshemei chongphopü Levi am kü shuohtuh.  
31Hanangkü Mosa hi Eleazar ngongpa nyi-i Shembüpai Mosa kü epükei 
dükteke.”  
32Veshanthüi jomphong shing tuhhahpü hatü aopü shennyakthü hatü 
yemhimak peüshep mi hi yum 675,000,  
33mohoh 72,000,  
34gadu 61,000,  
35hatü pai mü ngühpü nela 32,000 nyuteke.  
36Vehok kü daipü veshanthülei phaihan hükkei hanpeyü: mi hi yum 337,500,  

37ha khong kübü Shembüpa kü bom 675 shuohteke; 
38mohoh 36,000, ha khong kübü Shembüpa kü bom 72 shuohteke; 
39gadu 30,500, ha khong kübü Shembüpa kü 61;  
40hatü pai mü ngühpü nela 16,000, ha khong kübü Shembüpa kü bom 32 
shuohteke. 
41Hanangkü Shembüpai Mosa kü epükei Mosai Eleazar ngongpa 
küShembüpalei hean kemei shuohteke.  
42Veshanthüi yahpü keiha Israel nanglakthülei hean Mosai hapakei hanei 
tuhteke:  
43Mi hi yum 337,500;  
44mohoh 36,000,  
45gadu 30,500;  
46hatü pai mü ngühpü nela 16,000 nyuteke.  
47Shembüpai epükei Mosai Israel amei hean kübü shennyak vaijao yemhimak 
vaijao pinyipüan khong kübü hük hük yah-ei Shembüpalei ashakshem kü 
jungpülangpü Levi am kü shuohteke.  
48Hahepak kü veshan haja shak kü, hatü kho shak kü mübüthü Mosa touei 
peiyei,  
49büpa kü, “Hamphong phangkü nyupü veshanthü kemei ietuh, hatü jom 
hükao nemahdaiang.  
50Hanangkü Shembüpa kü hami dangpü, hon douthü lak-aong kü sheppü hon, 
laktet, anguti, dhaongchü, hatü chühiyükthü yah-ei ham shingvaishi moila 
shuohtuh” shei e.  
51Hanangkü Mosa hi Eleazar ngongpa nyi-i jomphong leipü hon kemei 
chühiyük mü lingtükpü yah.  
52Veshan mübüthüi shuohpü hon kemei shepjü dok kho nyi hükshing 
nyuteke.  

53Veshan mübü nevaipüthüi jomi dangpü douthü jom shing tuhlang.  
54Hanangkü Mosa hi Eleazar ngongpa nyi-i veshan mübüthü leipü hon owhiai 
kemei yah-ei Shembüpa tou kü Israel ami deih-ei danghen shingvaishi 
ashakshemei leiteke.  

Bhei-Ie 32 

Jordan Yungdangei Uopü Jatthü 

1Reuben hatü Gad phang nyilei yemhimak longi nyuteke. Mechem jomi Jazer 
hatü Gilead amei kahdok kü yemhimak haümhen longi meihen khih shei 
veiaokpa,  
2jomi Mosa, Eleazar ngongpa hatü Israel am mübüthü touei peiyei,  
3“Ataroth, Dibon, Jazer, Nimrah, Heshbon, Elealeh, Sebam, Nebo, hatü Beon 
hathü kahdokü,  
4Shembüpai Israel nanglakthü kü sheüh-ei yahhüpü kahdok, yemhimak 
haümhen shingvaishi meipü kahdok khih, hatü hamphongei yemhimak longi 
nyüpeih.  
5Ammi mongei deihjema, ham kü hapa kahdok hamei mükjüp vaishi yahshih. 
Ham Jordan yungdang homei tedeishih” shei jomi eteke.  
6Mosai jomphong kü, “Ammei jeihinaü Israel am vehok kü daijü amphongpa 
hatouei nyuhüangke je?  
7Jordan yungyen homeiShembüpai jom kü shuohpü kahdokei peihen mehekei 
ammi Israel am mong vakhünya?  
8Ngei Kadesh-Barnea leipü kahdok dhümnüng shomshingkü ambü ampai 
hapa keiha dükpeih.  
9Jomi Eshkol kahji kahdokei shühen mong vakhüpeih.  
10Ha nyih Shembüpa mongshih, hatü vangpüshuwpü hük lingpeih.  
11Mehenangkü jomi mong kempai ngei kü hingshangi nenyupü nangkü Ijip 
leipü vamei daipü baha bong kukha, hatü ha dok kübü üpayao ngei Abraham, 
Isak hatü Jakob kü lahpü kahdokei neshüaokhen.  

12Shembüpa kü mong kempai hinglempü nangkü Ken am Jephunnehlei cheha 
Kaleb hatü Nunei cheha Joshua nyi mü lenei üpayao neshüaok.  
13Shembüpai Israel am kü mongshih, hatü büpa touei douten dükpü 
shennyakthü mangdikem thahshi büpai jom jahpanei bong pinyi thahshi 
longteihüpeih,  
14hatü shaang, hamü, amphong mangei hühihathü, Israel am 
shangkü Shembüpalei mongshih nyeinya koei peihen mü ambü ampa amei 
shing kü yaongshi nyüke. 
15Ammi büpa phei nemüjema, büpai shao nanglakthü kemei jahpanei 
tuhphonghen, hatü jom mahpü ammi kohen” shei eteke.  
16Hapheikü jom Mosa touei peiyei, “Hami hatouei hamei yemhimakthü 
shingvaishi yaongdung hatü nyühathü shing nyushing lingei penyü showei 
tuhshah.  
17Shejao jom shingnüng chongkhenei mangtuh thahshi hami hamei jeihinaü 
Israel am mü thepju kü shehongei daiyei hokhen. Hahepak mong-aa kü hamei 
nyühihathü hapa kahdok kübü shennyakthü lak kübü yanghen shangmü 
penyü showtükpü shinghiphei kü tuhphongshah.  
18Israel am peüi laophülei kahmük phaihan mangdang thahshi ham shemei 
nyokei neleipih. 
19Hami Jordan yungdangei jom mü mehe mükjüpao neyahhen; mehenangkü 
hamei mükjüpü Jordan yungyen heongphi vaihen” shei eteke.  
20Hahepak kü Mosai jom kü, “Ammi epükei dükhen vaijema, Shembüpa tou 
kü vehokei daihen temtuh,  
21Shembüpai vepathü mangneütük thahshi amphong hokhen shennyakthü 
peü temei Jordan yungdangei daihen Shembüpa tou kü temtuh,  
22hatü Shembüpai kahdok neütükphei kü mon amphong shemei leiaokhen; 
mehenangkü ammi Shembüpa hatü Israel am kü etükpü keiha jiühühen 

vongbong. Hapheikü mon Jordan yung heongphiyü ammei kahdok 
shei Shembüpatou kü nyinghen.  
23Shejao ammi etükpü nedükjema, ammi Shembüpatou kü mang thahhen; 
hatü ammei mangi am hanghihen.  
24Ammei nyühihathü shingvaishi ching agei ammei mithü tuhshing lingtuh, 
shejao ami mehe lahpa, ha jiüshi düktuh” shei eteke.  
25Gad hatü Reuben shennyakthüi Mosa kü, “Hamei mübü, nüngi epükei hami 
dükhen hih.  
26Hamei nyühihathü, hatü mohoh hi mithü kemei Gileadei nyemnyu.  
27Shejao nüngi epü keiha, Shembüpai müpü phangkü hokhen shennyakthü 
peü hokhen temei Jordan yungdang homei daihen” shei eteke.  
28Hanangkü Mosai jomphong nangkü hapa ngeükhüam Eleazar ngongpa, 
Nunei cheha Joshua hatü Israel am mübüthü kü shuohteke: 
29Büpai jomphong kü, “Gad hatü Reuben phang nyi kübü shennyakthüi 
hokhen temei Jordan yungdang homei Shembüpai müpü phangkü daiyei jomi 
sheüh-ei kahdok kaamaokjema, Gilead kahdokpa jomei vaihen yah-eishuoh.  
30Shejao jom am mü chemi Jordan yung homei hokhen neheihküjema jomao 
am kei-üng Kanan kahdokei jomei kahdok phaihan danghen” shei eteke.  
31Gad hatü Reuben shennyakthüi jangei, “Mübü, Shembüpai mehe epa, 
hapakei hami dükhen.  
32Hami Shembüpai müpü phangkü hokhen temei Kanan ngoiyei heihhen, 
shejao hamei kahdok phaihanü Jordan yungyen heongphi vaihen” shei eteke.  
33Hanangkü Mosai Gad, Reuben hatü Josephei cheha bhaosheipü Manasseh 
phang kü Amor am Sihonei ongching, Bashan am Ogei ongching, hatü ha mü 
chingnyüthü hatü ngeihpü shonpü kahmükthü peü omei shuohteke.  
34Gad phangi Dibon, Ataroth, Aroer,  
35Ataroth-Shophan, Jazer, Jogbehah,  

36Beth-Nimrat hatü Beth-Haran kü penyü showei hatü mi khok veyei ha 
chingnyüthü lingei leiteke.  
37Reuben phangi Heshbon, Elealeh, Kariathaim,  
38hatü Nebo, Baal-Meon (hapa men yeiyatükteke) hatü Sibmah shei lingei 
leiteke. Jomi lingei leihahpü chingnyüthü kü men ja menteke.  
39Manassehlei cheha Makir am phangi Gilead kahdokei heih-ei vehok neüei 
kahdok kaamei halei nyupü Amor am changtük.  
40Hanangkü Mosai Makir phang kü Gilead kahdok shuoh hatü halei jom 
nyuteke. 
41Manassehlei hühiha Jair ami chingthü hanei hah, hatü jomi hapa kü 
Havvoth-Jair shei men.  
42Nobah-i Kenath hatü ngeihpü shonpü chingthü hah, hatü hapa kü büpalei 
men aimü Nobah shei menteke.  

Bhei-Ie 33 

Ijip Kübü Moab Thahshi Yen Daipü 

1Hapayü Mosa hi Aaron nyi-i mütü Israel am khong khong Ijip kahdok leipü 
vamei daishingkü baümtap veyei nyupü shinghipheithü nyüke.  
2Shembüpai eshuohpü nangkü jom yendaipü yangkü nyupü shingthü Mosai 
nyangei tuh:  
3Israel nanglakthü Ijip tuhtü shongpü len, nyih anpüngapabü kü Hompü Mo 
nyihphei layaongei dai. Shembüpai jütükpü hashongpathü mahng vününg 
thaipü Ijip am eeshi Rameses leipü monglongshi layaongei daiteke.  
4Hapakei dükpai Shembüpa, büpayü Ijip amei kahvangthü mü nyeinya wong 
kohpeih shei huteke.  
5Israel ami Rameses kübü daiyei Sukkothlei nyu.  
6Sukkoth kübü daiyei jahpan lemei Ethamei nyu.  

7Etham kübü daiyei Baal-Zephon kü heongphi Pi-Hahiroth philei nyokei 
leiyei Migdolei nyu.  
8Pi-Hahiroth kübü daiyei Hakla Yungching homei Shur jahpanei shü, hatü 
Etham jahpanei nyih jem daipheikü Marahlei nyu.  
9Marah kübü daiyei yunglok anpünyi hatü palm pü pejempüan nyupü Elimei 
nyu.  
10Elim kübü daiyei Hakla Yungching yopailei nyu.  
11Hakla Yungching kübü daiyei Sin jahpanei nyu.  
12Sin jahpan kübü daiyei Dophkahlei nyu.  
13Dophkah kübü daiyei Alushlei nyu.  
14Alush kübü daiyei nanglakthüi yinghen yung neshiüpü shing Rephidimei 
nyu. 
15Rephidim kübü daiyei Sinai jahpanei nyu.  
16Sinai jahpan kübü daiyei Kibroth-Hattaavahlei nyu.  
17Kibroth-Hattaavah kübü daiyei Hezerothlei nyu.  
18Hazeroth kübü daiyei Rithmahlei nyu.  
19Rithmah kübü daiyei Rimmon-Perezlei nyu.  
20Rimmon-Perez kübü daiyei Libnahlei nyu.  
21Libnah kübü daiyei Rissahlei nyu.  
22Rissah kübü daiyei Kehelathahlei nyu.  
23Kehelathah kübü daiyei Shepher Kahshangei nyu.  
24Shepher Kahshang kübü daiyei Haradahlei nyu. 
25Haradah kübü daiyei Makhelothlei nyu.  
26Makheloth kübü daiyei Tahathlei nyu.  
27Tahath kübü daiyei Terahlei nyu.  
28Terah kübü daiyei Mithkahlei nyu.  

29Mithkah kübü daiyei Hashmonahlei nyu. 
30Hashmonah kübü daiyei Moserothlei nyu.  
31Moseroth kübü daiyei Bene-Jaakanei nyu.  
32Bene-Jaakan kübü daiyei Hor-Haggidgadlei nyu. 
33Hor-Haggidgad kübü daiyei Jotbathahlei nyu.  
34Jotbathah kübü daiyei Abronahlei nyu.  
35Abronah kübü daiyei Ezion Geberlei nyu. 
36Ezion-Geber kübü daiyei Zin yingnyü Kadeshlei nyu.  
37Kadesh kübü daiyei Edom amei viong Hor Kahshangei nyu.  
38Israel am Ijip leipü vamei daipü vangbong pinyipabü len ngapabü shongpü 
nyih kü Shembüpai epü keiha Aaron Hor Kahshangei aong, hatü halei büpa 
didai.  
39Aaron kahshangei dipü hepak kü büpa nyübüh vangbong kho hük mü 
hapüjem nyuteke.  
40Kanan kahdok Negebei nyupü Arad amei ongpai Israel am peikünyüke shei 
dan.  
41Jomphong Hor Kahshang kübü daiyei Zalmonahlei nyu. 
42Zalmonah kübü daiyei Punonlei nyu.  
43Punon kübü daiyei Obothlei nyu.  
44Oboth kübü daiyei Moab viong Iye-Abarimlei nyu.  
45Iye-Abarim kübü daiyei Dibon Gadlei nyu.  
46Dibon Gad kübü daiyei Almon-Diblathaimei nyu.  
47Almon-Diblathaim kübü daiyei Nebo yopailei Abarim kahshangthülei nyu.  
48Abarim kahshangthü kübü daiyei Jeriko kübü Jordan yung homei daiyei 
Moab kahjilei nyu.  

49Halei Moab kahjilei jomi Jordan kahji kü Beth-Jeshimoth kübü Abel-Shittim 
thahshi ouei nyu.  

Kahdok Yahhen Nang Epü 

50Jeriko kübü Jordan yungyen homei daiyei Moab kahjilei nyushiShembüpai 
Mosa kü,  
51“Israel am kü hapakei etuh shei eteke: ‘Mechem am Jordan homei Kanan 
kahdokei shühenshang,  
52hapa kahdokei nyupü shennyakthü peü changtükkemtuh. Jomei lajeithü 
hatü yaongnaüyathü hatü jomei khümshing kemei bentüktuh.  
53Kahdok kaamei yahtuh hatü halei nyutuh; mehenangkü hapa kahdokü ngei 
am kü shuohpeih.  
54Phang phang heshap phongyomei hapa kahdok hanteituh. Longpü khongkü 
longshi, maanpü khong kü maanshi shuohtuh. Jom kü mepa phong 
hethenshang ha jomei vaihen. Laophü laophülei bülem aimü hapa kahdok 
hanteituh.  
55Shejao ammi hapa kahdok kü nyupü am nechangtükjema halei aoei 
nyupüthüi ammei mük kü aethitai hatü ammei büm kü hühhihang vaikahen. 
Am nyupü kahdokei jomi am kü hanghi yahphahen.  
56Ammi ngei epükei nedükjema, ngei mehe jom kü dükhen shei temei nyu, ha 
am kü dükhen’ ” shei eteke.  

Bhei-Ie 34 

Kahdok Viong 

1Shembüpai Mosa kü,  
2“Israel am kü hapakei eyeishuoh” shei eteke: “Mechem am Kanan kahdokei 
shühenshang, ngei am kü mükjüp vaishi shuohpü kahdok kü viong hapakei 
nyuhen:  



404 

 

 
   Daülangpü Laihing 

© 2005, Bible Society of India. 
 

 
 

 

3Ammei pehephi viongü Zin yingnyü kübü heihdaipü Edom viong thahshi 
nyuhen. Heongphi viongü Dipü Yungching dohpü lemeipü shadaipü pehephi 
thahshi nyuhen,  
4hatü ha Akrabbim kü pehephi kü shonei leipü nedoh-i Zin yingnyü homei 
hatü ha kübü Kadesh Barnea kü apshaphi thahshi nyuhen, hatü apshaphi 
kübü heihdaipü Hazar-Addar kübü Azmon thahshi;  
5haleipü nyokei leidaipü Ijip kahdok Wadi hatü Mediterranean Yungching kü 
doh-ei nyuhen.  
6Heshüphi kü viongü Mediterranean yungching nyuhen.  
7Apshaphi kü viongü Mediterranean Yungching kübü vionglem heihdaipü 
Hor Kahshang ngoishi,  
8hatü Hor Kahshang kübü Lebo Hamath thahshi nyuhen.  
9Shao Zadad kübü heihdaipü Ziphron thahshi hatü Hazar-Enan mü doh-ei 
nyuhen. Hapayü apshaphi kü ammei viong nyukahen.”  
10Heongphi kü Hazar-Enan kübü vionglem hük heihdaipü Shepham thahshi 
nyuhen.  
11Shepham kübü viong shadaipü Ain kü pehephilep Riblah hatü nedoh-i Galil 
yungching heongphi kahshong ngoishi, 
12hatü pehephi kü Jordan yungyen aimü shadaipü Dipü Yungching kü leanshi 
nyuhen. Hapayü kahdok vaung jung ali kü ammei viong hapakei nyukahen.  
13Hanangkü Mosai Israel am kü, “Hapayü Shembüpai jat shü mü bhaoei 
nyupü jat kü shuohpü kahdok, hatü hapayü ammi phong kü hetpü aimü 
yahhen.  
14Reuben, Gad hatü bhaosheipü Manasseh am jati jomei kahdok phaihan,  
15Jordan heongphi Jeriko mü dangteishi yahlangteke” shei eteke.  

Jat Mübüthü 

16Shembüpai Mosa kü,  

17“Nüng mü sheühteiyei kahdok hanhen shennyakthülei men hathü nyuhen: 
Eleazar ngongpa hatü Nunei cheha Joshua.  
18Hathü mü sheühteiyei kahdok hanhen shingvaishi jat ieyei kübü mübü 
hükbaong jetuh” shei e.  
19Jat ieyeilei mübüthülei men:  

Jat Men Mübülei Men 
Judah Jephunnehlei cheha Kaleb nyu, 
20Simeon Ammihudei cheha Shelumiel nyu, 
21Benjamin Kislonei cheha Elidad nyu, 
22Dan Joglilei cheha Bukki nyu, 
23Manasseh Ephodlei cheha Hanniel nyu, 
24Ephraim Shiphtanei cheha Kemuel nyu, 
25Zebulun Parnakh-ei cheha Eli-zaphan nyu, 
26Issakhar Azzanei cheha Paltiel nyu, 
27Asher am Shelomilei cheha Ahihud nyu, 
28Naphtali Ammihudei cheha Pedahel nyu. 

29Hathü shennyak Shembüpai Israel am kü Kananei kahdok hanhen 
shingvaishi jepüthü nyüke.  

Bhei-Ie 35 

Levi am kü Hanpü Chingthü 

1Jeriko kübü Jordan homei daiyei Moab kahjilei Shembüpai Mosa kü, 
2“Israel ami jomi dangpü mükjüp kahdok kübü Levi am nyuhen hatü 
yemhimakthü het hahhen shingvaishi kahmük hanei ching kü shonei 
shuohhen etuh” shei e.  
3“Ha chingthü Levi amei vaihen, hatü jom halei nyuhen, hathü phaümükü 
jomei mohoh, mi hatü lebü yemhimakthüi het hahshing vaihen.  
4Yemhimak het hahshing phaümükü penyü kü shinei feet haja hük mü kho 
nga baong taishi shuohhen.  

5Ching haolei heongphi kü feet haja jem, pehephi kü feet haja jem, apshaphi 
kü feet haja jem hatü pehephi kü feet haja jem ching jiamei tuhtü shettuh. 
Hapa phaümükü jomi yemhimak kü het ühshing vaihen” shei eteke.  
6Ammi Levi am kü ching vok shuohtuh hatü shennyak hanei-i nenyingi lebü 
shennyak jütükjema, büpa halei daiyei shojoei nyuhen. Ha kü üei lebü 
chingthü pinyipünyi shuohtuh.  
7Peüshep ammi Levi am kü yemhimak het hahhen phaümük omei ching 
pinyipüshet shuohtuh. 
8Ammi Levi am kü shuohpü chingthüyü jat ieyei laophü laophüi dangpü 
kahdok longpü maanpü heshap shuohtuh.  

Shojo Ching 

9Shembüpai Mosa kü,  
10“Israel am kü hapakei etuh shei eteke: ‘Mechem ammi Jordan yung homei 
Kanan kahdokei shühenshang, 
11shennyak hanei-i nenyingi mih jütükjü laongei daiyei shojohen shingvaishi 
shojo ching jetuh.  
12Hathüyü jüshuohpü shennyak shahphen shingei yaongshekü bhüh yempü 
ami büpa jütükmangkü hapa shennyak laongei daiyei shojohen chingthü 
vaihen.  
13Ammi shuohpü ching vokü shojo ching vaihen.  
14Jordan yungdangei ching jem, hatü Kananei ching jem shuohtuh.  
15Hathü ching vokü Israel am lakeiloiyei nyupü am hatü lebü shennyakthü 
peü shingvaishi shojohen ching vaihen. Hanei-i nenyingi shennyak hanei 
jütükjema hathü ching hükei daiyei shojohen’ ” shei eteke.  
16Shejao shennyak hüki hanei kü nyiami bheitü jütükjema, büpayü shennyak 
jüpü am nyüke; hapakei büpayao jütükhen.  

17Nevaijü shennyak hüki büpalei lakei yaong noshi nyupai shennyak hanei kü 
shüktü jütükjema, büpayü shennyak jüpü am nyüke, hapakei büpayao 
jütükhen.  
18Nevaijü shennyak hüki büpalei lakei pü noshi nyupai shennyak hanei kü 
bheitü jütükjema, büpayü shennyak jüpü am nyüke, hapakei büpayao 
jütükhen.  
19Jütükpü shennyakei shem ami jüpü shennyakao jütükhen. Mechem jomi 
büpa heühenshang büpa jütükhen.  
20Shennyak hüki hanei am kü jiühitei hungtü vüshih-ei nevaijü nyingshangi 
lemhüki shüktü jütükjema,  
21nevaijü mükhakei büpai hapa shennyak kü laktaümi shüh-ei jütükjema, 
büpayü shennyak jüpü am nyüke, hapakei büpayao jütükhen. Hapa bhüh 
yempü shennyaki mechem büpa ponghenshang büpa jütükhen.  
22Shejao meheyao ten deihpü neshiü, shejao shennyak hüki hanei am kü 
hungtü vüshih-ei nevaijü lemhüki shüktü jütükjema,  
23nevaijü büpai ne-ee-i hanei kü yaongi shüktü jütükjema, didaipü shennyakü 
büpalei vepa nevai, hatü jütükhen shei deihshi dükpü nevaipai, 
24khongi hathü shahkungthü aimü bhüh yempü shennyak hi jüpü shennyak 
nyi aa kü shahphenhen.  
25Khongi bhüh yempü shennyak khüambakei nevai, shejao mih jüpü 
shennyak yanghen khüambakei shahphenhen vongbong, hatü büpa shojo 
chingei shomtükhen. Hahepak kü nyupü ngongchong mangdi thahshi büpa 
halei nyuhen. 
26Shejao shennyak jüpü shennyaki büpa daiyei shojo chingei nenyui lebülei 
daiyei nyushi,  
27bhüh yempü ami büpa heüei jütükjema, bhüh yempü ami pungpü nevaihen.  
28Hapa shennyak jüpü shennyakü shojo chingei ngongchong mangdi thahshi 
nyuhen; ngongchong dipheikü mon büpa laophülei shemei nyokei leihen aok.  

29Am hatü ammei hühihathü melei nyuhenshang hapa shahkungthü am kü 
shashi nyüke.  
30Üpai shennyak hanei jühenshang, denpü nyi mü nyeishi nyujü mon 
büpayao jütükhen aok. Shejao denpü hük mon nyupü kü shennyak jühen mü 
nyonghühen neaok.  
31Shennyak jüpü shennyakü jütükhen vongbong; shennyak jüpü shennyak kü 
hang hahtü tuhhen neaok. 
32Shennyak jüpü shennyak hük shojo chingei laongei daiyei nyutü 
ngongchong nedi-i tuhtü shemei leihen shingvaishi lop yahtü teleishih. 
33Am nyupü kahdok tenyettük. Jüteishangteipai kahdok nyettüknyeih; lebü 
shennyak jüpü mang paütükhen lem neshiüpih.  
34Am nyupü kahdok tenyettük; mehenangkü ngeiyü Shembüpa, hatü ngei 
Israel nanglakthü mü nyunyüpeih.  

Bhei-Ie 36 

Shem Yempü Nyüha Hükei Mükjüp 

1Josephei cheha Manasseh, Manassehlei cheha Makir, Makirlei cheha Gilead 
am phang kübü shemdep kü mübüthüi Mosa hatü lebü mübüthü, Israel 
shemdepthü kü mübüthü touei peiyei eteke, 
2“Shembüpai nüng kü kahdokü phongyomtü Israel nanglakthü kü haneishuoh 
shei eteke, hatü büpai hamei jeihinaü Zelophehadei mükjüp kemei büpalei 
yiükhathü kü shuohtuh shei nüng kü eteke. 
3Shejao deihhümao, shahnying jomi lebü Israel jat shennyak mü shem yemei 
lüdaijema, ham kü shuohpü hamei bü mükjüp jomphongi doi daijapü jat 
amei kahdok vaidaihen khih, hatü hamei mükjüp ham kü shuohpü 
komdaihen khih.  
4Mechem jubilee bong kü yutükpü douthü shongpü shembü kü leiteihen 
shangkü Zelophehadei yiükhathülei mükjüpü denshing jom doi daijapü jat 
amei mükjüp leidaihen, hatü hamei bü mükjüp mahdaihen khih” shei eteke.  

5Hahepak kü Shembüpai shuohpü ngeükhüam Mosai Israel am kü shuohteke: 
“Mehe Josephei hühihathüi enya, hayü jiüangpeih. 
6Zelophehadei yiükhathüi jomi lümpü baha mü shem yemhen aok, shejao 
jomei jat shennyak mü mon shem yemhen shei Shembüpai epeih.  
7Israel amei mükjüp jat hük leipü jat hük kü chaiteihen neaok; Israel jat peüi 
laophülei bü mükjüp laophülei jat mongkü mon tuhhen. 
8Israel am peüi laophülei bü mükjüp noteihen shingvaishi Israel jat kü üpa 
nyühai mükjüp yahnya, pinnyüi laophülei jat shennyak mü mon shem 
yemhen.  
9Jat hük leipü jat hük kü mükjüp nechaiteihen; mehenangkü Israel jat peüi 
laophülei mükjüp noteihen.”  
10Hanangkü Zelophehadei yiükhathüi Shembüpai Mosa homei eshuohpükei 
dükteke.  
11Zelophehadei yiükhathüyü Mahlah, Tirzah, Hoglah, Milkah hatü Noah 
nyuteke, hatü jomi chepalei jeihinaü am mü shem yem.  
12Jom Josephei cheha Manasseh jat kübü phang am mü shem yem, hatü 
jomei mükjüp chepalei jat hatü mükhiphangei lakmongei tuhteke.  
13Hathüyü Shembüpai Mosa homei Israel am kü Jeriko kübü Jordan homei 
daiyei Moab kahjilei nyushi shuohpü shahkungnyüthü nyuteke.  

  



410 

 

 
   Daülangpü Laihing 

© 2005, Bible Society of India. 
 

 
 

 

Shahküp 

Shahküp 1 

Shahsha Appü 

1Hapayü Mosai Israel am kü Jordan yungyen heongphi kübü jahpanei nyushi 
epü shahthü nyüke. Jomphongü Jordan kahji Suph yopailei Paran hatü 
Tophel, Laban, Hazeroth hatü Di-zahab aa kü nyuteke. 
2(Seir Kahshang lem kü daijü Sinai Kahshang lem kübü Kadesh-Barnea 
ngoihen nyih anpühük yahteke.)  
3Jom Ijip tuhtü daipü vangbong pinyi mü len anpühükpabü shongpü nyih 
kü Shembüpai Israel am nang mehe Mosa kü eshuohpa, ha büpai jomphong 
kü eshuohteke.  
4Hapayü büpai Heshbonei ong vaipü Amor amei Sihon ongpa hatü Ashtaroth 
hatü Edreilei ong vaipü Bashan amei Og ongpa nyi neüpheikü nyuteke. 
5Jordan yungyen heongphi Moab kahdokei Mosai Kahvangei shahkungnyü 
nih-ei venhen chongpangei nyuhteke.  
6“Jen Sinai Kahshangei nyushi Shembüpa, jenei Kahvangi jen kü hei epeih, 
‘Amphongi hapa kahshangei nyuhüpüshük nyuteke.  
7Ammei baümtapthü bentüktuh hatü phaüshang kahmük Amorlei aongtuh 
hatü Arabah kü nyupü shennyakthü kahshangthülei heshüphi kahshangla kü, 
Negeb kü hatü Mediterranean yungkung kü Kanan am, hatü Lebanon hatü 
longpü Euphrates yungyen thahshi daituh.  
8Veituh, hapa kahdokü ngei am kü shuohtepih. Ammei bühipa Abraham, Isak 
hatü Jakob hatü jomei hühihathü kü Shembüpai shuohhen shei lahpü 
kahdokei shüei hapa yahtuh’ ” shei eteke.  

Jat Mübüthü Jepü 

9Mosai nanglakthü kü, “Jen Sinai Kahshangei nyushi mebüüng ngei monhai 
am müei daihen neaokükhih shei etepih.  
10Shembüpa, ammei bühipa amei Kahvangi amphongü vangsho lithathü kei 
dahüpü khih. 

11Shembüpa, ambü ampalei Kahvangi shao haja haja nyemdahü hatü büpai 
lahpükei am kü moihiman nyemshuoh!  
12Shejao mekei etü ngei moni ammei mongshang, ammei hanggovih hatü am 
nedanteipü kemei koaokhen?  
13Hanangkü kon kohpü, nyingpü hatü shongnyü shennyak hanei jetuh, hatü 
jomphongi amphong kü veihen” shei eteke.  
14“Nüngi mehe dükhen shei deih, hayü meiangke” shei amphongiyao eteke.  
15Hanangkü ngei ammei jat kübü kon kohpü, nyingpü shennyak yah-ei am 
shak kü vanglem lemhen jepeih. Hanei-i haja shak kü, hanei-i kho shak kü, 
hanei-i pinyipüan shak kü, hatü hanei-i an shak kü mübü vaihen jepeih.  
16Hatü hapa kü ngei ammei shahphenbüthü kü hapakei eshuohpeih: “Ammei 
nanglak khongkü depülaopü vamküjü meishi bangtuh, hatü ammei nanglaki 
nanglak aa kü vaijao lakeiloipü am vaijao jiüshi shahphentuh.  
17Baong hanei shah tephen; üpa vaihenshang vaijao longpü maanpü aihük 
mü notuh. Üpa kao tenyem; mehenangkü amphongi shahhingi shahphen 
shuohpeyü Kahvang leipü nyüke. Amphongi nephenaokhen mü wongpü 
shahhidou nyujema ngei touei deikei hatü hapayü ngei phenhen.  
18Ammi dükhen lemphüli ngei hahepak kü-üng ekemphei” shei eteke.  

Israel am Kadesh Barnealei Nyupü 

19Hapheikü Shembüpa, jenei Kahvangi jen kü epü keiha jen Sinai Kahshang 
kübü layaongei ammi eepü longpü hatü nyembenüng jahpan peü homei 
Kadesh Barnea mangngoi thahshi Amor amei phaüshang kahmük peü homei 
daiteke.  
20Hapheikü ngei amphong kü, “Shembüpa, jenei Kahvangi jen kü shuohpü 
Amor amei phaüshang kahmük ngoiteke.  
21Veituh, Shembüpa, ammei Kahvangi hapa kahdok am kü shuohteke. 
Aongtuh hatü Shembüpai ambü ampa amei Kahvangi am kü epü keiha hapa 
kahdok yahtuh. Am nyemei hanei tenyu” shei eteke.  

22Hahepak kü am peü ngei touei peiyei, “Kahmük thümhen shingvaishi jeni 
yeih-ei shennyakthü shomshah hatü jen daihen lem hatü jen ngoihen jilathü 
nang shah-om nyemleikei” shei eküteke.  
23Hapa chudeih-ü meiangke shei deihpü nangkü jat ieyei kübü shennyak 
hükbaong heshap jom anpünyi jeteke.  
24Jomi phaüshang kahmük ngoishi daiyei Eshkol kahjiao ngoiyei kahmük 
dokteke. 
25Hapa kahdok leipü betjükao jomi vaümei jen kü leiyei, “Shembüpa, jenei 
Kahvangi jen kü shuohpü kahdokü meiangke” shei shah-om aokküteke.  
26Shejao ammi hapa kahdokei ne-aonghüi Shembüpa, ammei Kahvangi epü 
kü khüei yaong.  
27“Ammi hüki hük mü, Shembüpai jen kü jiühitnyu khih; büpai jen Amor 
amei lak kü nyemmah shei Ijip leipü müei daipü khih” shei langmaan.  
28“Jen halei mehekei aonghenang? Nyempai mong mahdaiteke. Jeni shompü 
shennyakthüi jen kü, ‘Halei nyupü shennyakthüyü jen mü wong kohpüba 
hatü shaopüba, jom nyupü chingthüyü penyü vangsho mao shaoshi 
showtüktü nyüke. Hamphongi halei Anakim am dangkao eetepih’ ” shei 
eküteke.  
29Shejao ngei amphong kü, “Jom kü tenyem” shei etepih. 
30Shembüpa, ammei Kahvangi am mühen, büpai ammei müki eeshi Ijiplei 
hatü jahpanei lingpükei am shingvaishi büpai hokkahen.  
31Büpai laophülei hapeü müpü keiha Shembüpa, ammei Kahvangi lemyang 
kemei kü hapa shing thahshi müteke.  
32Shejoongpa ammi Shembüpa, ammei Kahvang kü hingnelem.  
33Büpai düngei am kü yanüng aw shemnyüi hatü nyihnüng phum shemnyüi 
am metouei baümtap veyei nyuhen, hatü am dailem huei shehong lemei 
mülangmao ammi büpa kü hingnelem.  

Shembüpai Israel am Hanghihünyüke 

34Mechem Shembüpai ammi eelapü danpa, büpa mongshih hatü vangteke,  
35Jephunnehlei cheha Kaleb mü lenei hapa mang hangkuthü üpayao ngei 
ambü ampa kü shuohhen shei lahpü kahdokei neshüaokhen.  
36Büpai ngei kü mong kemei hinglemei nyuteke, hanangkü ngei büpa hatü 
büpalei hühihathü kü büpai daiyei thümpü kahdok shuohhen hatü büpai 
hapa kahdok eehen:  
37Amphong tata küShembüpai ngei kao mongshih-ei, “Nüngi dangkao hapa 
kahdokei neshüaokpih” shei ephopeih.  
38Shejao ammei sheühbü Nunei cheha Joshua-i mütü hapa lahpü kahdokei 
shüaokhen, hanangkü büpa kü mongnang thongeishuoh.  
39Maanpü hashihthü vepathüi wüpei küplanghen khih shei amphongi epüthü, 
üam mang hi mei shao mangnying, hathüi hapa kahdokei shüaokhen. Ngei 
jom kü hapa kahdok shouhhen, hatü jomi hapa kaamlanghen.  
40Shejao amphongü shinei leiyei Hakla Yungching kübü lem kü daiyei 
yingnyü philei daituh.  
41“Hami Shembüpa khüei mang thahteke. Shembüpa, hamei Kahvangi epükei 
ham daiyei hokhen hih” shei ammi eteke. Hanangkü phaüshang kahdokei 
daiyei yopai-i hokaokhen shei am peüi ve-ow temei daiteke.  
42“Shejao Shembüpai ngei kü, hathü kü vehokei nedaihen eyeishuoh; 
mehenangkü ngei jom mü nenyupih, hatü jomei vepathüi jom neühühen” 
shei ephüteke.  
43Hanangkü ngei am kü ha eteke, shejao ammi ha nebang. 
Ammi Shembüpa khüei yaong, hatü am changmeiyei phaüshang kahdokei 
hokhen layaongteke.  
44Phaüshangei nyupü Amor am vamei Seir kübü Hormah thahshi nyahlangi 
changpükei am changei deiteke.  
45Am nyokei leiyei Shembüpa tou kü thepeiyoungpü kü dhaong neshangang.  

46Hanangkü amphong Kadeshlei nyih longi nyuei hepak kemei halei 
yaktükpeih.  

Shahküp 2 

Jahpanei Vangbongthü Yaktükpü 

1Hapheikü Shembüpai ngei kü epükei jen Hakla Yungching lem kü jahpanei 
layaongei daiteke. Hepak luangi Seir phaüshang kahdok shinei longteiyei 
nyu.  
2Hahepak kü Shembüpai ngei kü,  
3“Phaüshang kahdok shinei hepak luangi longteiteke; shaangü apsha philei 
leptuh.  
4Ha nanglakthü kü hapa ngeükhüam shuohtuh shei ephüteke: ‘Seirlei nyupü 
ammei jeihinaü Esaulei hühihathü nyupü kahmük homei daihen yodaiteke. 
Jomi am kü nyemei shiühen shejao am lituh.  
5Ammi jom mü hokhen teyaong; mehenangkü ammei la hük shuopshamao 
jomei kahdok am kü neshuohpih. Seir phaüshang kahdok kemei ngei Esau kü 
shuohtüktih. 
6Ammi nük hahpü hatü yung yingpü shingvaishi jom kü lat shuohtuh’ ” shei 
eteke.  
7Shembüpa, ammei Kahvangi ammi dükpü lemphüli kü moihimanteke. 
Mangpü jahpan homei daipü lemyang kemei kü büpai am kü jungteke. 
Vangbong pinyi thahshi Shembüpa, ammei Kahvang am mü nyu, hatü ammi 
napü lemphü dangteke.  
8Hanangkü Elath hatü Ezion Geber kübü Dipü Yungching lemei daipü lem kü 
nedai-i apshaphi Moab lemei nyokei jenei jeihinaü Esaulei hühihathü nyupü 
peih-ei daiteke.  
9Hahepak kü Shembüpai ngei kü, “Moab am kü teshüvei nevaijü jom mü 
tehok; mehenangkü ngei jomei kahdok am kü neshuohpih. Ngei Ar chingnyü 
Lotei hühihathü kü shuohtüktih” shei ephüteke.  

10(Anakim am kei wong kohpü, shennyak banghpü hatü bümhishao longpü 
Emim am halei nyuhampeih;  
11Anakim am kü kei-üng jom kao Rephaim am shei nyükhampeih: Shejao 
Moab ami Emim shei nyükhampeih.  
12Shembüpai shuohpü kahdokei Israel ami vepathü changtükpü keiha Esaulei 
hühihathüi Hor am jüei changtüktü jom uodaipeih:)  
13Hapheikü Shembüpai jen kü epü keiha Zered Kahji homei daipeih. 
14Kadesh Barnea tuhtü daipü Zered Kahji hompü thahshi vangbong 
hapüanpüshet nyuteke. Hahepak kü vehokpü shennyakthü kemeiShembüpai 
epükei didaikemtü nyu.  
15Mehenangkü jom kemei mangdikem thahshi Shembüpai jom khüei lak 
noteke.  
16Jom didaikem pheikü,  
17Shembüpai ngei kü eteke,  
18Shinnyih amphongi Ar lemei daiyei Moab kahdok homei daituh.  
19Mechem amphongi Ammon am yopailei ngoihenshang, jom kü teshüvei 
nevaijü jom mü tehok; Ammon amei kahdok ngei am kü neyahphapih. 
Mehenangkü Lotei hühihathü kü ngei hapa kahdok shouhtüktih. 
20Hapa kahmük kü Rephaim amei kahdok shei nyüknyeih; jom halei 
nyuhampeih, shejao Ammon ami jom kü Zamzummim shei nyüknyeih. 
21Jomao Anakim am kei wong kohshi, shennyak banghshi hatü shaohiang 
lushi nyuhampeih. Shejao Shembüpai jom mahtüktü Ammon am kü hapa 
kahdok shuohtü uohüpeih.  
22Seirlei nyupü Esaulei hühihathü shingvaishi Shembüpai aihük mü dükpeih. 
Büpai Hor am mahtüktü jomei kahdok kü Seir am shaang thahshi 
nyuhünyeih.  
23Gaza thahshi Avvim am nyupü chingthü kü Kaphtor am vamei jütüktü hapa 
shing kü jom nyupeih.  

24Shaang layaongtuh hatü Arnon yungyen homei daituh. Ngei Amor am 
Sihon, Heshbon leipü ongpa hatü büpalei kahdok ammei lak kü shuohtepih. 
Büpa mü hoktuh hatü hapa kahdok kaamlangtuh. 
25Shinnyih mü leitü vangsho phangkü nyupü jat peüi am kü nyemhühen. 
Jomi ammei jung danei nyemei kheühen hatü sholi kü tünghen.  

Israel ami Sihon Ongpa Neünyüke 

26Hahepak kü ngei Kedemoth leipü Sihon ongpa touei chingmei linghen 
shingvaishi lembü shomei eteke,  
27“Hami ammei kahdok peih-ei daihen. Hami lemnyüshong kü mon paümei 
thaümei daishah; hami laknyong lakdah melemeiyao lemhaoei neshüpih.  
28Hami hahying hatü yung lop shuohtü shakei hahhen;  
29Seirlei Esaulei hühihathü hatü Arlei Moab ami mongpükei ham kü ammei 
kahdok homei daiyei Jordan yungyen homei Shembüpa, hamei Kahvangi 
ham kü shuohpü kahdok ngoihen mongshih.  
30Shejao Heshbon ongpa Sihoni jen peih-ei daihen nemong. 
Mehenangkü Shembüpa, ammei Kahvangi büpa neütüktü büpalei kahdok 
shaang thahshi jeni noteipü shuohhühen shingvaishi büpalei mong 
vaanhüpeih, hatü khüei yaonghüpeih.”  
31Hahepak kü Shembüpai ngei kü, “Veituh, ngei Sihon hatü büpalei kahdok 
ammei lak kü shuohhen temtepih. Shaang hoktuh hatü hapa kahdok 
kaamlangtuh” shei eteke.  
32Sihoni büpalei veshanthü peü müei Jahaz yopailei jen mü hokhen yaong,  
33shejao Shembüpa, jenei Kahvangi jenei lak kü büpa shuohteke hatü jeni 
büpa, chehathü hatü veshanthü kemei jütük.  
34Hahepak kü jeni büpalei jilathü chemjalak kü mangtük hatü baha, nyüha 
hatü hashihthü kemei hükao aoei netuh-i jütükkemteke.  
35Shejao jeni yemhimak hatü jilathü leipü dounyünangba kemei shetei 
leiteke.  

36Aroer kübü Arnon kahji jung dohpü thahshi hatü kahji kü nyupü jilathü 
kübü Gilead thahshiShembüpa, jenei Kahvangi jen aokhüpeih. Jeni 
neneüaokhen mü mepa jilayao nechongkei.  
37Shejao Shembüpa, jenei Kahvangi epü keiha, Ammon amei kahdok, nevaijü 
Jabbok yungkung, nevaijü phaüshang kahdok kübü jilathü hükao omei 
neyah.  

Shahküp 3 

Israel ami Og Ongpa Neüpü 

1Hapheikü jen Bashan kahdok lemei aong, hatü Bashan amei Og ongpai 
büpalei veshanthü kemei müei Edreilei jen mü hokhen peiteke. 
2Shejao Shembüpai ngei kü, “Büpa kü tenyem; mehenangkü ngei büpa hatü 
büpalei veshanthü kemei hatü büpalei kahdok nüngei lak kü shuohtepih. 
Heshbonei vanglem lempü Amor am Sihon ongpa kü lingpükei büpa kao 
lingeishuoh” shei eteke.  
3Hanangkü Shembüpa, jenei Kahvangi Bashan amei Og ongpa hatü büpalei 
veshanthü kemei jenei lak kü shuohteke. Hükao aoei netuh-i jeni jom 
jütükkem.  
4Hahepak kü hükao ne-aophongi jomei jilathü kemei hahtükteke. Bashan kü 
Og ongpalei ongching Argob kahdok jilathü pejem thahshi hahtük.  
5Ha jilathü kemei pe longi shaoshi showtük hatü penyüsha lingei nyiam yah-
ei shalat lingtüktü nyuteke; ha mü chemi penyü neshowpü jilathüao longi 
nyuteke.  
6Heshbon ongpa Sihon kü dükshuohpükei jeni jomei jilathü mangtük, hatü 
baha, nyüha hatü hashih naüha kemei jütük.  
7Shejao yemhimak kemei hatü jila kübü dounyünangba kemei shetei leiteke.  
8Hanangkü ha shan mü jeni Amor am ongpa nyi leipü Jordan heongphi, 
Arnon yungyen kübü Hermon Kahshang thahshi yahteke. 

9(Hermon Kahshang kü Sidon ami Sirion shei nyükteke, Amor ami Sinir shei 
nyükteke.)  
10Bashan am Og ongpalei kahdok kemei Gilead hatü Bashan kübü 
kahmükthü, Selekah hatü Edrei thahshi kahjishong kübü chingthü peü jeni 
yahteke.  
11Rephaim am khongkü Og ongpayü peü mü shoumpü shiüteke. Büpalei 
mahngshungü yangkü meter ali, ba kü meter nyi shei nyiami lingpü nyuteke. 
Hapayü shaang thahshi Ammon amei ching Rabbahlei nyüpeih.  

Heongphi Jordan kü Uopü Jatthü 

12Jeni hahepak kü yahpü kahdokü Reuben hatü Gad jat nyi kü Arnon 
yungyen yopai kübü Aroer hatü phaüshang kahdok Gilead hatü haleipü 
jilathü omei hükkei bhaoei shuohpeih.  
13Aopü Gilead kahdok hatü Og ongpalei ongching Bashan kahdok ngei 
bhaosheipü Manasseh phang kü shuohpeih. (Bashan kü Argob kahmükü 
Rephaim amei kahdok shei ehampeih.)  
14Manassehlei hapeü Jair-i Argob kahmük kemei Geshur hatü Maakah viong 
thahshi yahteke. Hathü chingthü kü büpalei men menteke hatü shaang 
thahshi hathüyü Jair chingthü shei nyüknyeih.  
15Ngei Manasseh jat Makir phang kü Gilead shuoh.  
16Shejao Reuben hatü Gad phang nyi kü ngei Gilead kübü Arnon yungyen 
thahshi shuohpeih. Yungyen jiam thahshi jom pehephi viong, hatü apshaphi 
kü Jabbok yungyenü Ammon am mü viong nyuteke.  
17Jomei viong heshüphi kü Jordan yungyen thahshi pehephi kü Galil 
yungching kübü shadaipü apshaphi kü Dipü Yungching ngoishi hatü 
heongphi kü Pisgah Kahshangla thahshi nyuhen.  
18Hahepak kü ngei amphong kü hapakei epeih, “Shembüpa, ammei Kahvangi 
amphong kü hapa kahdok shuohteke. Shejao hokaokhen shennyakthü kemei 
hokhen shingvaishi Jordan yung homei ammei jeihinaüthü Israel am shekü 
daituh.  

19Ammei nyühihathü hatü yemhimakthü kemei (ammei yemhimakthü longi 
nyüke shei ngei nyingnyüke) ngei am kü shuohpü jilathülei nyuhenaok.  
20Shembüpai amphong kü hamü dükpü keiha Shembüpai jom kü Jordan 
heshüphi kü shuohpü kahdok mangyah thahshi hatü jom halei chingmei kü 
manguo thahshi amphongi ammei jeihinaüthü Israel am kü sheühtuh. 
Hapheikü mon ngei am kü shuohpü kahdokei nyokei leihen.”  
21Hahepak kü ngei Joshua kü, “Sihon hi Og ongpa nyi kü Shembüpa, ammei 
Kahvangi dükshuohpü lemphüli nüngei müki lekei eeteke. Ammi homei 
daihen ongchingthü peü kü Shembüpai aihük mü dükhen. 
22Ammi jom kü tenyem; mehenangkü Shembüpa, ammei Kahvangi am 
khüambakei hokkahen” shei eteke.  

Mosai Pisgah Leipü Kanan kü Veinyüke 

23Hahepak kü ngei Shembüpa kü,  
24“Oh Jeiyong Shembüpa, nüngi nüngei chongphobü kü laklu wong longpü 
huhen chongpangteke. Nüngi dükpükei yashanyale dou dükaokhen mü 
kahdok hatü vangsho kü lebü kahvang neshiü!  
25Shembüpa, ngei Jordan yungyen homei heih-ei kahcheü kohpü kahdok, 
nethe meipü phaüshang kahmük hatü Lebanon kü veishah” shei eteke.  
26Shejao amphong nangkü Shembüpai ngei kü mongshihpeih, hatü ngei epü 
kü nebangpha. Shembüpai ngei kü, “Hajük-üng, sheyü hapa jung shei ngei kü 
te-epha” shei ephüteke.  
27Pisgah shangchingei aongei heong, heshü, apsha, pehe peü philei veituh. 
Nüng Jordan yung homei nedaiaokhen vaipü nangkü hapa kahdok kü nüngi 
müklai luei veituh. 
28Shejao Joshua kü kangpü dousho koeishuoh; büpa kü mongnang 
thongeishuoh, hatü wong kohhütuh; mehenangkü büpai hapa nanglakthü 
yung homei müei daihen, hatü nüngi eepü kahdok mükjüp yahhühen.  
29Hanangkü hamphongi Beth-Peor yopailei kahjilei nyuteke.  

Shahküp 4 

Mosai Israel am kü Ven Danhen Enyüke 

1Mosai nanglakthü kü eteke, “Oh Israel am, ngei am kü nyuhpü 
shahkungnyüthü bangtuh. Am yemmü nyuhen hatü daiyei Shembüpa, ammei 
ambü ampa Kahvangi am kü shuohpü kahdok yah-aokhen shingvaishi hathü 
bangtuh.  
2Ngei epü kü amphongi meheyao te-ü nevaijü haleipü meheyao teyaktük, 
shejao ngei am kü shuohpüShembüpa, ammei Kahvangei shah bangtuh.  
3Baal Peor kü Shembüpai mehe dükpa amphongei müki lekei eeteke. Büpai 
Peor amei Baal kahvang kü khümpüthü peü jütük,  
4shejao am üami Shembüpa, ammei Kahvang kü hingshangi nyutepa, 
shinnyih thahshi yemmü nyüke.”  
5Ammi yahhen nyupü kahdokei dükhen shingvaishi Shembüpa, ngelei 
Kahvangi ephopükei ngei am kü shahkungnyüthü peü nyuhtepih. 
6Hathü kenhingei düktuh hatü lebü jatthüi amphongü longi nahpülangpü, 
nyingpühingpü jatli shei nyinghen hatü jomi, ha danei, “Hingmei, hapa 
longpü jatliyü nahpülangpü, nyingpühingpü jatli khih” shei ehen.  
7Jeni büpa kü nyükshingkü, Shembüpa, jenei Kahvang jen yopailei nyupükei 
lebü longpü jatthü yopailei mehe kahvang nyüpa? 
8Ngei shinnyih amphong kü shuohpü shahhing shahkung kei lebü longpü 
üam jatthülei hapa keipü shahkung hatü vanglemthü nyüpa?  
9Am kenhingtuh, hatü ammei müki lekei mehe eetepa, ha nebetükhen, 
nevaijü am yemmü nyupü thahshi ammei mongdang kübü hapa 
nemahtükhen kentuh. Ammei hühihathü kü ha nyuhtuh.  
10Büpai ngei kü Sinai Kahshangei, “Jom hapa kahdokei nyupü thahshi ngei 
kü dhüm shuohhen nyinghen hatü jomei hapeüthü kü hapa nyuhhen 
shingvaishi nanglakthüi ngei epü banghen thaihütuh” shei eshingkü 
amphong Shembüpa touei yaongpü deih-ei dangtuh.  

11Vangsho thahshi aw bah-ei awshit vamei phumnyak kei jümpü hepak kü 
amphong kahshanglalei peiyei yaongteke.  
12Hahepak kü Shembüpai am kü aw kübü vamei eteke. Amphongi shah epü 
ngeü mon danteke shejao büpa mekei nyu, büm ne-ee.  
13Ammi dükhen shingvaishi büpai vangpüshuwpü shahkungnyüthü an 
yaongshung nyi kü nyangtü am kü shuohteke.  
14Jordan yungdang homei ammi yahhen nyupü kahdokei dükhen 
shahkungnyüthü peü nyuhhen Shembüpai ngei kü ephopeih.  

Mükbongjuyungpü Khüei Shahvüng 

15Aw kübü vamei Shembüpai am kü Sinai Kahshangei shah epü nyih 
amphongi büpalei büm ne-ee.  
16Hanangkü am shingvaishi baha nevaijü nyüha kei,  
17nevaijü kahdoknyü kübü yemhimak nevaijü ouhiyüh, 
18nevaijü yungmongei nyupü nyah aimü mehe lajei keiyao lingei khümpai 
ammi mang nethahhen shingvaishi lituh.  
19Hatü mechem ami phumshangei ngangei veihen, vanghe, lennyü hatü 
lithathü kü aümei khümhen mü amphong lemnyong kü temühü. Shembüpa, 
ammei Kahvangi lebü jatlithüi hathü kü khümhen shingvaishi shuohteke. 
20Shejao amphongü shinnyih nyupükei büpalei mükjüp yahpü am vaihen 
shingvaishi bahpü awbhaong Ijip leipü Shembüpai müei leipeih.  
21Am nangkü Shembüpai ngei kü mongshih, hatü kahcheü kohpü kahdok, 
Shembüpa, ammei Kahvangi am kü shuohpü kahdokei ngei Jordan yung 
homei nedeishihpih shei eteke.  
22Ngeiyü hapa kahdokei didaihen; shejao amphongi yungdang homei hapa 
kahdok yahhen yopailei nyüke.  
23Shembüpa, ammei Kahvangi am mü vangeishuwpü nebetükhen kentuh; 
Shembüpa, ammei Kahvangi nemongpü kü am nyingi lajei mepa keiyao 
teling.  

24Mehenangkü Shembüpa, ammei Kahvangü laiyeilungei hahpü aw, hatü 
mükhühpü Kahvang.  
25Ammi hapeü hüpeüthü büh-ei paüm-ei hapa kahdok kü luangi nyupheikü 
amphongi mang thahjema hatü lajei lemhük kei dangkao 
lingei Shembüpa tou kü nemeipü dükjema,  
26ammi Jordan yungyen homei yahpü kahdok leipü amphong lomi 
mahdaihen shei shinnyih ngei kahdok vangsho kü am khüei denpü vaihen 
nyüknyüpeih. Amphong halei luangi nenyuhen shejao hingmei mü 
mahdaihen.  
27Am maani mon tuhphongtü kemei lebü jatthü touei haitükhen.  
28Halei amphong daiyei shennyaki lingpü yaong hi pü kahvang, neeeaokpü, 
nedanaokpü, nehah-aokpü kahvangthü kü khümhen.  
29Shejao ammi halei Shembüpa, ammei Kahvang kü veijema, hatü ammei 
mong kempai büpa yemjema, ammi büpa danghen.  
30Mechem am shangpong yakying kü nyuhen, hatü hathüi am kü 
dhaümhenshang, hahepak kü ammi Shembüpa, ammei Kahvang touei mong 
lepei leiyei büpalei shah banghen.  
31Mehenangkü Shembüpa, ammei Kahvangü phahjipü Kahvang nyüke; büpai 
am netuhphonghen nevaijü nemahtükhen, hatü büpai ammei bühipa mü 
vangtükpü nebetükhen.  
32Amphong mangbüh shekü peihdaipü nyihthü kü yemhümao, Kahvangi 
kahdoknyü kü hangkuli lingpü nyih kübü hapakei longpü lemhükao vamla 
nevaijü hapa keipü lemhük dangkao danla? Vangsho jung hük kübü jung hük 
dohpü thahshi yemei veihümao.  
33Amphong kü kei, lebü üam nanglak kao kahvangi aw kü vamei shah 
eshuohpü danla?  
34Shembüpa, ammei Kahvangi ammei müki eeshi Ijiplei am kü dükpü douthü 
kei dokei, yashanyalepü hatü thamapü douthü huei, cham peihüei, hokei, 

büpalei laklu wong longpai longpü hatü nyempühanpü dou dükphongtü 
laophü shingvaishi jat hük leipü jat hük yangei mülangpükei lebü üpa 
kahvangiyao hapakei dükla? 
35Shembüpayü Kahvang; büpa kei lebü üpayao neshiü shei am kü nyinghühen 
shingvaishi Shembüpai am kü hapa hupeih.  
36Büpai am kü nyuh-aokhen shingvaishi büpai vangsho leipü büpalei ngeü am 
kü danhü; hatü kahdoknyülei büpai aw kübü vamei epü büpalei shah 
danteke.  
37Mehenangkü büpai ammei bühipa kü bampü nangkü, büpai amphong 
jeteke, hatü büpalei wong longpai büpai amphong Ijip leipü müei leiteke.  
38Am daishingkü am mü longpü hatü wong kohpü jatthü changtük, hatü 
shinnyih am nyupü jomei kahdok am kü mükjüp vaishi shuohhen shingvaishi 
amphong müei leiteke.  
39Kahdok hatü vangsho kü Shembüpayü Kahvang; büpa kei lebü neshiü shei 
shinnyih ammei mongkü nebetüki tuhtuh, hatü nyingtuh.  
40Am hatü ammei hühihathü meishi nyuhen shingvaishi hatü Shembüpa, 
ammei Kahvangi den shing am kü shuohpü kahdok kü den luangi nyuhen 
shingvaishi shinnyih ngei am kü shuohpü shahkungthü bangei düktuh.  

Shojo Ching 

41Hahepak kü Mosai Jordan yungyen heongphi kü shojo ching jem jeteke,  
42halei shennyak hanei-i büpa mü meheyao nedanteipü neshiüpü shennyak 
hük nenyingi jütükjema, büpa halei laongei daiyei nyuhen. Büpai hathü shojo 
ching hükei daiyei yanglem yemhen. 
43Hathüyü shojo chingthü nyüke: Reuben jat shingvaishi jahpan kahjishong 
kübü Bezer, Gad jat shingvaishi Gilead kahmük kübü Ramoth hatü Manasseh 
jat shingvaishi Bashan kahmük kübü Kolan nyuteke.  

Kahvangei Shahkungnyü Shahsha Appü 

44Hapayü Mosai Israel am kü shuohpü Kahvangei shahkungnyü nyüke.  

45Hapayü jomphong Ijip leipü vamei daipheikü Mosai jom kü shuohpü 
shahkungnyü nyüke,  
46hatü Jordan heongphi Beth Peor yopai kübü kahji, Ijip leipü vamei 
daishingkü Mosa hatü Israel ami neütükpü Heshbonei vanglem lempü Amor 
am Sihon ongpalei kahdokei nyushi shuohpü shahkungnyü nyüke.  
47Jomi büpalei kahdok hatü Bashan ongei kahdok, Jordan heongphi kü nyupü 
Amor am ongpa nyilei kahdok yahteke.  
48Hapa kahdok kü Arnon yungnah leipü Aroer kübü Sirion Kahshang (hapayü 
Hermon),  
49hatü Jordan yungyen heongphi kübü heshüphi Dipü Yungching thahshi 
hatü Pisgah Kahshangla thahshi nyuteke.  

Shahküp 5 

Shahkungnyü An 

1Mosai Israel am peü chemi nyükei thaihütü jomphong kü eteke: “Oh Israel 
am, shinnyih ngei ammi danshi epü shahkungnyüthü bangtuh. Hathü nyingei 
yahtuh hatü dou leiyei düktuh.  
2Shembüpa, jenei Kahvangi Sinai Kahshangei jen mü vangpüshuwpü lingteke.  
3Hapayü jenei bühipa am shing mon hapa vangpüshuwpü lingpü nevai shejao 
shinnyih thahshi yemmü nyupü jenphong peü shing lingpü khih. 
4Kahshangei Shembüpai aw kübü vamei amphong mü dhe dhe gongei eteke.  
5Hahepak kü amphong aw kü nyemei kahshangei ne-aongpü nangkü ngei, 
Shembüpa hi am aa kü yaongtü büpai mehe epa, ha ngei am kü eteke.” 
Shembüpai eteke:  
6“Ngeiyü amphong aa vaishi nyupü Ijip kahdok leipü müei leipüShembüpa, 
ammei Kahvang.”  
7Ngei mü lenei ammi lebü kahvang te-ang.  
8Ammi am shingvaishi lajei vangsholei nyupükei, nevaijü kahdokei nyupükei, 
nevaijü yungmongei nyupükei mepayao teling.  

9Ammi hapa kü aümei tekhüm; mehenangkü ngeiyü Shembüpa, ammei 
Kahvang; ngeiyü mükhakpü Kahvang, ngei kü jiühitei bühipai mang thahpü 
nangkü jomei hühihathü kü denshem jem ali thahshi ngei hanghi shuohpeih,  
10shejao üami ngei kü bam, hatü ngei epü bangnya, jom kü denshem haja 
haja ngei bampü hunyüpeih.  
11Ammi Shembüpa, ammei Kahvangei men angkü tenotei; 
mehenangkü Shembüpai büpalei men angkü noteipü kü hanghi shuohhen.  
12Shembüpa, ammei Kahvangi am kü epükei Sabbath nyih daülangi tuhtuh.  
13Ammi nyih vok mongkü ammei dou peü düktuh,  
14shejao nyih nyetpabü-ü Shembüpa, ammei Kahvangei Sabbath nyih nyüke. 
Hapa nyih kü amphong nevaijü ammei hapeüthü, ammei aathü, nevaijü 
ammei yemhimakthü nevaijü am mü lakeiloiyei nyupüthüi dou nedükhen. 
Am keiha ammei aathüiyao hapa nyih nyiumeihen. 
15Amphongü Ijiplei aa vaihampeih, hatü Shembüpa, ammei Kahvangi büpalei 
laklu wong longpai am müei leipeih. Hanangkü Shembüpa, ammei Kahvangi 
hapa Sabbath nyih themhen enyüke.  
16Shembüpa, ammei Kahvangi am kü shuohpü kahdok kü yüluei nyuhen hatü 
am meishi nyuhen shingvaishi Shembüpa, ammei Kahvangi epükei anyü hatü 
ampa kü dhüm shuohtuh.  
17Amphongi tejü.  
18Amphongi mükbongjuyung tedük.  
19Amphongi tegüh.  
20Shahshem denpü shuoh-ei laophülei chingyowpa tevüshih.  
21Ammi chingyowpalei nyüha kü mük tehüh. Amphongi chingyowpalei 
bükhishem, kahdok, büpalei aathü, büpalei mohoh, büpalei gaduthü nevaijü 
büpalei dou mehe kao mük tehüh.  
22Amphong kahshangei daishingkü aw, phum hatü shangmang kübü 
vamei Shembüpai amphong peü kü ngeüwong anei shuohpü shahkungnyüthü 

nyüke. Büpai lebü nevai-i ha shahkungthü shuohpeih, hatü büpai hathü 
yaongshung nyi kü nyangtü ngei kü yahphopeih.  

Nanglakthü Nyempü 

23Mechem amphongi shangmang kübü ngeü danpa, mechem kahshang kü aw 
bahpa, amphong mübüthü hatü jat kü shangjingthü ngei touei heih,  
24hatü eteke, “Shembüpa, jenei Kahvangi jen kü büpalei müknyinshekhang 
hatü nganhilong huphüteke hatü jeni aw kübü büpalei ngeü danteke. 
Kahvangi shennyak kü shah elangmao hapa shennyak yemmü nyuaokhen 
khih shei shinnyih jeni nyingteke.” 
25Shejao mehekei shaang jen dihenang? Hapa aw longpai jen hahtükhen khih, 
jeni shao Shembüpa, jenei Kahvangei ngeü danjema jen didaihen khih.  
26Vanyangyem Kahvangi aw kübü vamei shah epü danpheikü yemmü 
amphong kei nyuphei je?  
27Yopailei heihtuh hatüShembüpa, jenei Kahvangi epü lemphü bangkütuh, 
hatü Shembüpa, jenei Kahvangi nüng kü mehe ephahenshang hamphong kü 
eshih. Hamphongi ha bangei dükhen hih.  
28Mechem amphongi ngei mü eteipa, Shembüpai ha danei ngei kü büpai 
ephüteke, “Nanglakthüi mehe nüng kü epa, ha ngei dantepih. Jomphongi epü 
lemphü meiangke.  
29Jomphong kü henüng thentoimongdang jükei ngei kü nyemei ngei epü 
bangphei küangü jom hatü jomei hapeüthü peü den kü meishi nyuhen.  
30Leituh, jomphong kü ashakshemei leidaihen eyeishuoh.  
31Shejao ngei jomphong kü shuohhen kahdokei jomi dükhen shahkungnyüthü 
nüngi jom kü nyuhhen shingvaishi ngei nüng kü yahphahen danei chongkei.  
32Hanangkü Shembüpa, ammei Kahvangi am kü epü dükhen kenhingtuh. 
Büpalei shah nebangi melemeiyao teleplük.  

33Amphong nyuhen shingvaishi shuohpü kahdokei yangnyu shoshoei 
daeisheyei yüluei nyuhen shingvaishiShembüpa, ammei Kahvangi epü lem kü 
kamtuh.”  

Shahküp 6 

Longpü Shahkungnyü 

1Hathüyü am Jordan yung homei daiyei ammi mükjüp yahhen kahdokei 
dükhen shingvaishi Shembüpa, ammei Kahvangi ngei kü nyuhtuh shei 
ephopü shahkungnyüthü nyüke.  
2Ammi hapa kahdokei luangi nyuaokhen shingvaishi am hatü ammei 
hapeüthü halei nyupü thahshi Shembüpa, ammei Kahvang kü dhüm shuohtuh 
hatü ngei am kü shuohpü büpalei shahkungnyüthü bangtuh.  
3Bangtuh, Oh Israel am, Shembüpa, ammei bühipa Kahvangi am kü lahpükei 
am meishi nyuhen hatü amma hatü nyahjiü mon yenpü kahdok kü am 
daeisheyei nyuhen shingvaishi büpai epü kenhingei bangtuh.  
4Bangtuh, Oh Israel, Shembüpa, hatü Shembüpa monha jenei Kahvang shei 
deihtuh.  
5Shembüpa, ammei Kahvang kü ammei mongdang kempai, ammei laangha 
kempai hatü ammei wong kempai bamtuh.  
6Shinnyih ngei am kü shuohpü shahkungnyü ammei mong kü jaotuh.  
7Ammei hapeüthü kü hapa nyuhtuh. Am shemei uoshingkü, lem kü 
kamshingkü, shishingkü, hatü paoshingkü hapa jung etuh. 
8Ammei lak kü hathü shatuh hatü nyangeihepü hük leshi ammei shangba kü 
hathü khüamtuh.  
9Ammei shem shaden kü hatü ammei peshaden kü hathü nyangtuh.  

Ven Nedanpü Khüei Shahvüng 

10Mechem Shembüpa, ammei Kahvangi ammei bühipa Abraham, Isak hatü 
Jakob kü lahpü kahdokei am müei shühenshang, hapa kahdok kü ammi 
nelingpü longpü hatü moihiman chingnyü büpai am kü shuohhen.  

11Ammi neshihpü kü shemthü kemei doumei mon maei, ammi neshopü 
yungkuk, hatü ammi nesheipü nyalingngupai hatü olive betjük vaümei hah-ei 
hüshemshingkü,  
12aa vaishi nyupü Ijip kahdok leipü am müei leipü Shembüpa nebetükhen 
kenhingtuh.  
13Shembüpa, ammei Kahvang kü dhüm shuohtuh hatü büpa kü mon 
khümtuh, hatü büpalei men kü mon vangeishuwtuh.  
14Lebü kahvang kü tekhüm, am ngeih-ei shonei nyupü nanglakthülei kahvang 
kü tekhüm. 
15Mehenangkü Shembüpa, am mü nyupü ammei Kahvangü mükhühpü 
Kahvang, hatü am khüei büpa mongshih vamkahen, hatü büpai hapa kahdok 
kübü am mahtükhen.  
16Ammi Massahlei dükpükei Shembüpa, ammei Kahvang kü tedük.  
17Shembüpa, ammei Kahvangi am kü shuohpü shahkungnyüthü banghen 
nyingtuh.  
18Shembüpa touei mepa jiüpü hatü meipü nyüpa, ha düktuh, shejüang am 
meishi nyuhen, hatüShembüpai ammei bühipa kü lahpü kahcheü kohpü 
kahdokei shüei hapa yah-aokhen,  
19hatü Shembüpai epükei ammi vepathü changtükhen.  
20Pheilei ammei hapeüthüi am kü, “Shembüpa, jenei Kahvangi jen kü hathü 
shahkung peü dükhen mehekei epa yo?” shei phephüshingkü, 
21ammi jomphong kü, “Jenü Ijip am Pharaoh ongpalei aa vaihampeih, 
shejao Shembüpa laklu wong longpai Ijip leipü jen müei leipeih” shei etuh.  
22Ammei müki eeshi Shembüpai Ijip am hatü Pharaoh ongpa hatü jom shem 
khüei yashanyale, thamapü hatü nyempühanbenüng dükshuohpü eeteke.  
23Shejao büpai hatouei jen tuhhen shingvaishi Ijip leipü jen müei leipeih, 
hatü büpai jenei bühipa kü lahpü kahdok jen kü shuohpeih.  

24Hanangkü Shembüpa i jen kü hathü shahkung banghen hatü shaangpükei 
moihimanei jen yemmü nyuhen shingvaishiShembüpa, jenei Kahvang kü 
dhüm shuohhen epeih.  
25Shembüpa, jenei Kahvang touei büpai epü shahkungthü peü hingshangi 
dükjema, büpai jen kü mong hahhen.  

Shahküp 7 

Jelangpü Nanglakthü 

1Mechem Shembüpa, ammei Kahvangi am kü hapa kahdok shuohhen 
shingvaishi müei leihenshang, büpai am mü longpü hatü wong kohpü jat 
nyet– Hit am, Girgash am, Amor am, Kanan am, Perizz am, Hiv am, hatü 
Jebus am amphong toueipü changtükhen.  
2Mechem Shembüpa, ammei Kahvangi ammei lak kü hathü lanei shuohhen, 
hatü neühenshang, amphongi hathü chemjalak kü mahtükhen. Jom mü 
chingmei teling nevaijü phahji tehu.  
3Jom mü yiük tepong. Ammei yiükhathü jomei yeshangthü kü doi tedeishih 
nevaijü ammei yeshangthü shing jomei yiükhathü teyah.  
4Mehenangkü jomi ammei hapeüthü ngei toueipü lepei jomei kahvang 
khümhen mülanghen, hatüShembüpai am khüei mongshihhen hatü 
ngangahük kü mahtükhen. 
5Ammi jom kü hapakei dükeishuoh: Jomei moidüthü bentüktuh; jomei 
daülangpü yaong shemnyüthü nihtüktuh; jomei Asherah kahvang lajei 
mangtüktuh, hatü jomei lajeithü aw kü jaktüktuh.  
6Mehenangkü amphongü Shembüpa, ammei Kahvang touei daülangpü 
nanglakthü nyüke. Shembüpa, ammei Kahvangi kahdok shak kü nyupü 
hangkuli peü mü amphongü büpalei lompü hayaoha nanglak vaihen 
jelangpeih.  
7Amphongü mih mü hayaoha nyeinya nanglak banghpü nangküShembüpai 
am kü bampü nevaijü jepü nevai; mehenangkü amü kahdoknyü kü peü mü 
maanpü jat nyuhampeih.  

8Shejao Shembüpai am kü bampü nangkü hatü büpai ammei bühipa kü lahpü 
nangkü büpalei laklu wong longpai aa vaihampü kahdok Ijip ongpa 
Pharaohlei lakmong leipü amphong angei leiteke.  
9Shembüpa, ammei Kahvangü Kahvang nyüke; büpayü hingshangpü 
Kahvang; büpa kü bampüthü hatü büpalei shah bangpüthü kü denshem haja 
haja kü büpai lahpü bampü hunyüpeih.  
10Shejao büpa kü jiühitpüthü kü pheiyei nenyui hanghi shuohhen.  
11Hanangkü am kü nyuhpü peü bangtuh hatü shinnyih ngei am kü shuohpü 
shahkungnyüthü peü bangtuh.  

Ven Danpü kü Moihiman 

12Amphongi hapa shahkungnyüthü bangjema, hatü kenhingei dükjema, 
Shembüpa, ammei Kahvangi ammei bühipa kü lahpükei büpai am mü lahpü 
bampü huphahen.  
13Büpai am kü bamhen, moihimanhen hatü am nanglak dahühen. Büpai 
ammei naü uoshing, kahdok kü sheilivungla, betjükvungjük, mohoh khok kü 
mohoh, mi khok kü mi shei am kü shuohhen shei ammei bühipa kü lahpü 
kahdokei moihimanphahen.  
14Nanglak üamiyao am kei moihiman nedanghen; ammi baha nevaijü nyüha 
hapeü neshiüi nevaijü ammei yemhimak mepaiyao cheha neshiüi nenyuhen.  
15Shembüpai amphong dinlem nemeipü peü kübü yanghen. Amphong Ijiplei 
ponghahpükei chamhilem nemeipai nehanghihüpih, shejao büpai ammei 
vepathü kü hathüi hanghihühen.  
16Shembüpa Kahvangi ammei lak kü shuohpü jatthü kemei mahtükkemtuh, 
hatü ammi jom kü yahyang shinshang tehu. Ammi jomei kahvang kü tekhüm; 
mehenangkü hapai am kü aethitai vaikahen.  
17Hathü jat ham mü wong kohpüba nyüke hatü hami jom mekei etü 
changtükaokhen shei ammi ehen aok.  
18Shejao jom kü tenyem; Shembüpa, ammei Kahvangi Ijip ongpa Pharaoh 
hatü nanglakthü kü mehe dükshuohpa ha meishi deihhahtuh.  

19Ammei müki eeshi nyembenüng chamhilem, yashanyale, thamapü dou 
dükpü hatüShembüpalei wong longpai am müei leipü deihtuh. Ammi shaang 
nyempü shennyakthü peü kü Shembüpa, ammei Kahvangi aihük mü 
dükkahen.  
20Shembüpa, ammei Kahvangi am kü joei nyaiyei daipüthü mangdikem 
thahshi jom kü cham shomhen.  
21Ammi jom kü tenyem; mehenangkü am mü nyupü Shembüpa, ammei 
Kahvangü longpü hatü nyembenüng Kahvang nyüke.  
22Shembüpa, ammei Kahvangi ha jatthü maani maani shei changtükkemhen. 
Ammi chemjalak kü jom nemahtükaokhen, hei nevaijema phaüyem laungei 
am kü hanghiphahen.  
23Shejao Shembüpa, ammei Kahvangi jom mangmahkem thahshi ammei lak 
kü lanei yahphahen.  
24Büpai jomei ongthü ammei lak kü yahphahen, hatü ammi vangsho phang 
kübü jomei men thittükhen. Üamiyao am khüei neyaongaokhen; ammi jom 
mahtükhen.  
25Ammi jomei kahvangei lajeithü aw kü jaktükhen. Hathü shihpü hon hi 
nginthü kü amphongi mük tehüh, hatü amphongi laophü shing ha teyah; hei 
nevaijema hapai aethitai vaikahen, hatü Shembüpa, ammei Kahvang touei 
hapayü jiühitbenüng nyüke.  
26Ammi laophülei shemei henüng jiühitbenüng yah-ei telei; hei nevaijema 
hathü keiha amphongao mahtükhen. Hathü kü chemjalak kü jiühittuh hatü 
yaktüktuh; mehenangkü hathüyü mahtükhen shingvaishi khaatei tuhtükpü 
nyüke.  

Shahküp 8 

Peihdaipü Moihimanthü Deih-ei Danghen Epü 

1Am nyuaokhen, daeisheyei nyuhen hatü ammei bühipa küShembüpai lahpü 
kahdok thahei yah-aokhen shingvaishi shinnyih ngei am kü shuohpü 
shahkungnyüthü peü düktuh.  

2Shembüpa, ammei Kahvangi bong pinyi thahshi jahpanei am müei daiyei 
ammei mong kü deihpü nyinghen hatü ammi büpalei shahkung ven bangüla 
shei shanghah shomei am kü dokpü deih-ei dangtuh.  
3Büpai amphong aeiyeileyei ang, hatü am hatü ammei bühipai mechemao 
manghahpü manna hahhen shuohteke. Shennyaki aani mon yangnyu 
nenyunyih shejao Shembüpalei ju kübü vampü shah ieyei mon yangnyu 
nyunyüpeih shei am kü nyuhhen shingvaishi hapa dükteke.  
4Bong pinyi thahshi ammei ashakviha chang neleidai, nevaijü ammei lakhila 
nepouk.  
5Pa hüki laophülei hapeü kü nyuhpü venpükei Shembüpa, ammei Kahvangi 
am kü nyuh-ei venpeih.  
6Hanangkü Shembüpa, ammei Kahvangei shahkungnyüthü bangtuh, büpalei 
shahkung kü kamtuh hatü dhüm shuohtuh.  
7Mehenangkü Shembüpa, ammei Kahvangi amphong kahcheü kohpü kahdok, 
yungnyü, shoha hatü yunglok vamei kahji hatü kahshangthü kü yenei shapü 
kahdok;  
8atta hatü barley, nyalingngupai, adhajük, pomegranat betjük, olive mainga 
hatü nyahjiü vampü kahdok;  
9taoeinangei nevaijü aeiyeileyei nenyupü; yaongü nyiam kei hatü 
kahshangthü leipü langdüknyiam yah-aokpü kahdokei müei leinyüke.  
10Mechem amphong moh-ei hüshemei hahhenshang, am kü kahcheü kohpü 
kahdok Shembüpa, ammei Kahvangi yahphopü nangkü menvih shuohtuh.  

Shembüpa Nebetükhen Shahvüng 

11Shembüpa, ammei Kahvang nebetükhen lituh, hatü büpalei shahkungthü 
hükao neshaihen kenhingtuh.  
12Mechem amphongi moh-ei hahtü hüshemhen, hatü bükhishem meipü vetü 
nyuhen,  

13mohoh hatü mithü, ammei hon hi ngin, hatü ammei mophimo nyeinya 
dahenshang,  
14aa vaiyei nyupü Ijip kahdok leipü müei leipüShembüpa, ammei Kahvang 
betüktü nechangmeihen kenhingtuh. 
15Büpai am leü kohpü biünyü biütam, yiüjikaungkang nyupü jahpan homei 
müpeih. Yung neshiüpü kahdokvan kü büpai am shing yaong kübü yung 
vamhüpeih.  
16Jahpanei büpai am kü ambü ampai mechemao nehahpü manna hahhen 
shuohpeih. Pheilei am kü moihimanphahen shingvaishi büpai am kü 
shanghah shomei dokpeih. 
17Am nyingi, “Hamei wongi ham shemmei leipeih” shei ehen aok. 
18Shejao hayü Shembüpa, ammei Kahvangi shemmei leihüpeih shei deihtuh, 
hatü büpai shinnyih thahshi ammei bühipa kü lahtükpü lakshing düknyüpeih.  
19Amphongi Shembüpa, ammei Kahvang betüktü lebü kahvang phei müei 
daiyei khümjema hatü chongphojema, amphong hingmei mahkemhen shei 
shinnyih ngei am kü shahvüng shuohnyüpeih.  
20Shembüpa, ammei Kahvangei shah nebangjema, ammi eeshi Shembüpai 
lebü jatthü mahtükpükei amphongao mahtükhen.  

Shahküp 9 

Kahvang Khüei Yaongpü Mang Lat 

1Oh Israel am, bangtuh! Shinnyih ammi Jordan yungdang homei am mü 
longpü, hatü wong kohpü jatthü vangsho kü shongshi penyü showtükpü 
chingnyüthü yahhen hepak ngoinyüke.  
2Haleipü Anakim amü bümlong wong kohshi nyüke. Ammi jom jung nyingei 
nyüke hatü “Jom mü üpa yaongaokhen”? shei eteipü danteke.  
3Shejao shinnyihShembüpa, ammei Kahvangi am shekü awyei-i laiyei 
hahpükei daihen. Büpai am touei jomphong neütükhen, hatü Shembüpai am 
kü lahpükei ammi jom changtükhen hatü lomi mahtükhen.  

4Shembüpa, ammei Kahvangi am shekü jom changtükpheikü am nyingi, 
“Ham changpüshapü nangkü hapa kahdok yahhen Shembüpai ham müei 
leipeih” shei te-e. Hapakei nevai. Am shekü Shembüpai jom changtükpeyü 
jomei mang nangkü nyüke.  
5Hapayü am changpüshapü hatü daülangpü kü hapa kahdok am kü shuohnyu 
nevai, shejao ha jatthüi mang thahpü nangkü, hatü ammei bühipa Abraham, 
Isak hatü Jakob hathü kü lahpü jiühühen nangkü Shembüpa, ammei 
Kahvangi jom changtükpeih.  
6Shembüpa, ammei Kahvangi hapa kahcheü kohpü kahdokü am 
changpüshapü nangkü shuohpü nevai shei nyingtuh; mehenangkü amphongü 
mong vaanpü nanglakthü khih.  
7Jahpanei nyushi ammi Shembüpa, ammei Kahvang mongshihhüpü ha 
deihtuh hatü tebetük. Am Ijip tuhtü layaongpü nyih kübü shinnyih hatou 
shing ngoipü thahshi ammi Shembüpa khüei yaonghampeih. 
8Sinai Kahshang leiyao am mahtükhen mü ammi Shembüpamongshihhüpeih.  
9Shembüpai am mü lingpü vangpüshuwpü shahkungnyü yaongshung yahhen 
shingvaishi ngei kahshangei aongei meheyao nehahneyingi nyih pinyi ya 
pinyi halei nyuteke.  
10Shembüpai ngei kü büpalei laki kaokei nyangpü yaongshung nyi 
yahphüteke. Hapa kü Shembüpai amphong kahshangei thaiyei nyushi aw 
kübü vamei epü shahkungnyüthü peü nyangei nyuteke.  
11Nyih pinyi ya pinyi dohpü lemei Shembüpai ngei kü vangpüshuwpü 
nyangpü yaongshung nyi yahphüteke.  
12Hahepak kü Shembüpai ngei kü, “Nüng leituh; mehenangkü Ijip leipü nüngi 
müei leipü nanglakthüi mang thahteke. Ngei jom kü dükhen eshuohpü 
yakphongtü jom shingvaishi lajei lingei nyüke” shei ephüteke.  
13Shao Shembüpai ngei kü, “Ha nanglakthüyü ahshi-üng mong vaanpüthü 
khih shei ngei nyingteke.  

14Ngei lak neyingi jom mahtükhen hatü vangsho phang kübü jomei men 
thittükhen, hatü ngei nüngü jom mü wong kohpü hatü longpü jat hük 
leihühen” shei ephüteke.  
15Hanangkü kahshangei aw bahshi tuhtü haleipü ngei vangpüshuwpü 
yaongshung nyi notü nyokei lei.  
16Mechem ngei leiyei veipa, amphongü Shembüpa, ammei Kahvang khüei 
mang thahtü nyu; am nyingi am shing mohoh cheha lajei lingtü nyuteke. 
Shembüpai am kü epü lem kü nevai-i lemnyong kü lüdaitü nyuteke.  
17Hanangkü ngei yaongshung nyiphen yah-ei amphongi eeshi shüktü khih mü 
nihtük. 
18Shao amphongi Shembüpa tou mü mehe ten ha dükei mang thah-ei büpa 
mongshihhüpü nangkü ngei meheyao nehahneyingi nyih pinyi ya 
pinyi Shembüpa tou kü aümei khüm.  
19Shembüpa mongshih anpü nangkü ngei longi nyemteke; mehenangkü büpai 
am mahtükhen mü mongshihteke, shejao shao Shembüpai ngei epü kü bang.  
20HatüShembüpai Aaronao jütükhen mü mongshih, shejao hahepak kü ngei 
Aaron nang kao phop.  
21Ngei ammei mang dou mohoh chehayao yah-ei aw kü jaktük. Hapheikü 
ngei ha khih mü mangei bhihla kei ngümtük hatü ha yah-ei daiyei kahshang 
leipü yenei shapü yungyenei yaktük.  
22Amphongi Taberah, Massah hatü Kibroth-Hattaavahlei 
nyushiyaoShembüpa, ammei Kahvang mongshihhüpeih,  
23hatü mechemShembüpai am Kadesh-Barnea leipü shompa, büpai amphong 
kü, “Aongtuh hatü ngei amphong kü shuohpü kahdok yahtuh” shei eteke. 
24Shejao ammi Shembüpa, ammei Kahvang khüei yaong. Ammi büpa kü 
hingnelem nevaijü ven nebang. Ngei amphong nyinghinüng 
ammiShembüpa khüei yaongpeih.  

25Shembüpai am mahtükhen shei epü nangkü nyih pinyi ya pinyi thahshi 
ngei Shembüpa tou kü aümei khümpeih,  
26hatü ngei Shembüpakü phopteke, “Oh Jeiyong Shembüpa, nüngei laklu 
wong longpü nganhilongi nüngi Ijip leipü yangei leipü nüngei nanglakthü 
temahtük. 
27Nüng chongphobü Abraham, Isak hatü Jakob hathü deih-ei dangtuh. 
Nanglakthü mong vaanpü, jomei douten hatü jomei mang kü khah-ei kawei 
teveikei.  
28Hei nevaijema Shembüpai jom kü shuohhen shei lahpü kahdokei müei 
nepeiaokükhih, hatü büpai jom kü jiühitpü nangkü jom jahpanei jütüknüng 
müei daipü khih shei Ijip ami deihhen khih.  
29Shejao hathüyü nüngi nüng lompü vaihen shingvaishi jelangpü nanglakthü 
hatü nüngei laklu wong longpai Ijip leipü nüngi mülangpü nanglakthü khih.”  

Shahküp 10 

Mosai Shao Shahkungnyü Ja Yahpü 

1Hahepak kü Shembüpai ngei kü, “Sheleipü kei yaongshung nyi hatü ha 
shihhen pü pela hük lingtuh, hatü hapa yah-ei kahshangei aongkei, 
2hatü nüngi shelei bhaotükpü yaongshung kü nyangpü shahthü nyangphahen 
hatü ha pelalei hütuh” shei ephüteke.  
3Hanangkü ngei akacia pü yah-ei pela ling, hatü sheleipü keiha yaongshung 
nyi lingei notü kahshangei aong.  
4Shembüpai hapa yaongshung nyi kü büpai amphong kahshangei thaipü nyih 
aw kübü vamei epü shelei nyangpü shahkungnyü an nyang, hatü Shembüpai 
ngei kü ha yahphüteke,  
5hatü ngei kahshang leipü nyokei leiyeiShembüpai ngei kü epü keiha ngei 
lingpü pela kü ha hüpeih, hatü hathü shaangao halei nyüpeih.  



437 

 

 
   Daülangpü Laihing 

© 2005, Bible Society of India. 
 

 
 

 

6(Israel am Jaakan amei yungkuk kübü Moserah thahshi daipeih hatü halei 
Aaron diyei mangh vütükpeih hatü büpalei cheha Eleazari büpa nangjei 
ngongpa vaipeih.  
7Hatoueipü jomphong Gudgodah hatü yunglok nyupü Jotbathah thahshi 
daipeih.  
8Hahepak kü Shembüpai Levi am phangi Shembüpalei Vangpüshuwpü Pela 
kohen, hatüShembüpa kü ngongpathü kei chongphohen, hatü büpalei men kü 
moihiman yühen shingvaishi hayaoha jeyei tuhteke. Hathüyü shaang thahshi 
jomei dousho nyüke.  
9Hanangkü Levi ami lebü jatthüi kei kahdok nedang; Shembüpa, ammei 
Kahvangi lahpükei jomi dangpeyü jomi Shembüpalei ngongpathü vaihen 
mükjüp dangpeih.)  
10Sheleipükei ngei nyih pinyi ya pinyi nyuteke, hatü Shembüpai hahepak kao 
ngei epü kü bangei am nemahtükpih shei ephüteke. 
11Hahepak kü Shembüpai ngei kü, “Leituh hatü ngei jom kü shuohhen shei 
epü chebü chepa kü lahpü kahdokei jom peiyei yahhen shingvaishi 
nanglakthü mütuh” shei ephüteke.  

Kahvangi Lanei Shuohhen Nyükpü 

12Shaang, Oh Israel nanglakthü, Shembüpa, ammei Kahvangi am kü mehe 
yünya shei shejema, Shembüpa, ammei Kahvang kü nyemhen, büpalei lemthü 
kü kamhen; ammei mongdang hatü laangha kempai büpa kü bamhen hatü 
büpa chongphohen,  
13hatü am meihen shingvaishi ngei shinnyih am kü shuohpü Shembüpalei 
shahkungnyüthü banghen nyüke.  
14Vangshothü hatü peü mü shaopü vangshothü, kahdoknyü hatü haleipü 
lemphüli Shembüpa, ammei Kahvangei nyüke.  
15Shejao Shembüpai ammei bühipa kü ahshi-üng bampü nangkü büpai lebü 
jatthü shak kü am jepü khih hatü shaang thahshi amphongü büpai jelangpü 
nanglak nyüke.  

16Hanangkü ammei mongdang shuw japtüktuh hatü hajük kü mong vaanei 
tenyu. 
17Mehenangkü Shembüpa, ammei Kahvangü kahvangthü khong kü Kahvang, 
hatü shembüthü khong kü Shembüpa. Büpayü longpü, wong kohpü hatü 
nyempühanbenüng Kahvang khih. Büpai baong hanei nenonyih hatü 
yawhdou neyahnyih.  
18Büpai hashihha hatü vaümnyü khüambaknyeih hatü lakeiloipü shennyakthü 
kü bamnyeih hatü jom kü hahying hatü ashakviha shuohnyüpeih.  
19Amphongi lakeiloiyei nyupüthü kü bamtuh; mehenangkü amphong Ijip 
kahdokei benha vaiyei nyuhampeih.  
20Shembüpa, ammei Kahvang kü nyemtuh hatü büpa chongphotuh. Büpa kü 
wongshongi shongtuh hatü büpalei men vihtuh.  
21Büpayü ammei Kahvang, hatü büpai am shingvaishi longpü hatü 
nyembenüng yashanyale dükpü ammei müki eeteke.  
22Ammei bühipa Ijip kahdokei pejempüan mon yiüteke, shejao Shembüpa, 
ammei Kahvangi amphong vangsho lithilen kei dahüteke.  

Shahküp 11 

Kahvangei Yashanyale Douthü 

1Shembüpa, ammei Kahvang kü bamtuh hatü düngei büpalei shahkungthü 
bangtuh.  
2Hapayü ammei hapeüthüi nevai shejao ammiShembüpa, ammei Kahvangi 
mehe dükpa, ha mongkü pongnyüke; büpa longpü, büpalei ngan, büpalei 
wong,  
3büpai yashanyalepü dou mehe Ijip ongpa Pharaoh hatü büpalei kahmük 
kempü kü dükshuohpa; 
4büpai Ijip am veshanthü, jomei koyeithü hatü koyei kharithü kü mehe 
dükshuohpa, am kü changei daishingkü mekei Hakla Yungchingi jom 

jümlangpa, hatü mekei Shembüpai jom mahtükkempa, ha kemei ammei müki 
eeyei nyüke.  
5Am hatou shing mangngoi thahshi büpai am shing jahpanei mehe dükpa,  
6hatü büpai Dathan hatü Reuben am Eliabei cheha Abiram hatü jomei 
baümtapthü, jomei yemhimakthü kemei Israel am peüi eeshi kahdok kaei jom 
kahmongei shülangpü ha ammei hapeüthüi nevai shejao amphongei müki 
eeteke.  
7Shembüpai hathü dou longpü dükpü kemei amphongei müki eekemteke.  
8Amphongi Jordan yungyen homei hapa kahdok yah-aokhen shingvaishi,  
9hatü Shembüpai ammei bühipa hatü jomei hühihathü kü shuohhen shei epü 
amma hatü nyahjiü yenpü kahdok kü am yüluei nyuhen shingvaishi shinnyih 
ngei am kü shuohpü shahkungnyüthü peü bangtuh.  
10Ammi yahhen nyupü kahdokü am shelei nyuhampü Ijip kahdok kei nevai. 
Ijip leiyü sheili haitü yunglem lingei douwong dükhampeih.  
11Shejao Jordan homei ammi yahhen kahdokü phaüshang hatü kahji nyüke 
hatü ha kü vang keipai yung shuohnyüke. 
12Hapa kahdokü Shembüpa, ammei Kahvangi jungnyüke; bong chongpangpü 
kübü dohpü thahshi nedoh-i Shembüpai veinyüke.  
13Hanangkü shinnyih ngei am kü shuohpü shahkungnyü ven bangjema; 
Shembüpa, ammei Kahvang kü bamjema, hatü ammei mongdang kempai, 
ammei laangha kempai büpa chongphojema, 
14ammi hahying, yiü hatü mainga bhashahshi danghen shingvaishi ammei 
Kahvangi hepak vangpan jiüshi banghilem kü vang keiphahen. 
15Ngei ammei kahdok kü ammei yemhimakthü shingvaishi phenha 
neenhühen, hatü amphongi hüshemei hahhen.  
16Lebü kahvangthü kü khümhen hatü chongphohen 
shingvaishi Shembüpa toueipü lemnyong kü tedai.  

17Hapakei daijema, Shembüpai am khüei mongshih anhen, hatü büpai 
vangsho küplanghen hatü vang nekeiphahen; kahdok vandaipü nangkü 
betjük nejükhen hatü Shembüpai am kü shuohpü kahdok kübü lomi am 
mahdaihen.  
18Hathü shah ammei mongkü jaotuh; hathü ammei lak kü shatuh hatü ammei 
shangba kü khüamtuh. 
19Ammei hapeüthü kü ha nyuhtuh; am shemei nyushingkü, lem kü 
kamshingkü, am shishingkü hatü paoshingkü hathü jung etuh.  
20Hathü ammei shaden hatü peshaden kü nyangtuh.  
21Shejüang am hatü ammei hapeüthüi Shembüpa, ammei Kahvangi ammei 
bühipa kü lahpü kahdokei yüluei nyuaokhen.  
22Ngei am kü shuohpü shahkungthü hingshangi bangjema, Shembüpa, ammei 
Kahvang kü bamei büpalei lemthü kü kamei büpa kü hinglemjema,  
23Shembüpai am toueipü jatthü peü changtükphahen, hatü am mü longpü 
hatü wong kohpü jatthülei kahdok ammi yah-aokhen.  
24Ammei la-i shouppü shing peü ammei vaihen; ammei kahdokü yingnyü 
kübü Lebanon thahshi, hatü Euphrates yungyen kübü Mediterranean 
Yungching thahshi nyuhen. 
25Hapa kahdokei am melei melei shangkü daijao Shembüpa, ammei Kahvangi 
am kü lahpükei mih jatthüi am kü nyemhen hatü am khüei üamiyao 
neyaongaokhen.  
26Veituh, shinnyih ngei am touei moihiman hük hatü thaüvaü hük 
tuhnyüpeih.  
27Ngei shinnyih am kü shuohpü Shembüpa, ammei Kahvangei shahkung 
bangjema moihiman nyüke;  
28shejao ngei shinnyih am kü epü Shembüpa, ammei Kahvangei shah nebangi 
ammi shelei nekhümpü kahvangthü kü khümei lemnyong kü daijema 
thaüvaü nyüke.  

29Mechem Shembüpa, ammei Kahvangi ammi yahhen kahdokei müei 
leihenshang, amphongi Gerizim Kahshang leipü moihiman jung baongtuh, 
hatü Ebal Kahshang leipü jung baongtuh.  
30Hapa kahshang nyiyü Jordan heshüphi kü Jordan kahjilei nyupü Kanan 
amei kahdokei nyüke. Ha kahshang nyiyü heshüphi kü daülangpü Moreh pü 
kübü taishi nedai-i Gilgal jila yopailei nyüke.  
31Shembüpa, ammei Kahvangi am kü shuohpü kahdokei shühen hatü yahhen 
shingvaishi Jordan yungyen homhen yopailei nyüke. Mechem ammi hapa 
kahdok yah-ei nyueichongei daihenshang,  
32ngei shinnyih am touei tuhphopü shahkungthü ven banghen kenhingtuh.  

Shahküp 12 

Phopshem Hük Mon 

1Hapayü Shembüpa, ammei bühipa amei Kahvangi am kü shuohpü kahdokei 
nyupü thahshi ammi kenhingei dükhen shahkungnyüthü nyüke.  
2Kahshang shaopüthü hatü shangtaothü hatü püdhüm vungdhüm peü kü 
ammi changtükhen jatthüi jomei kahvangthü kü khümhen linghahpü 
shingthü peü mangtükkemtuh.  
3Jomei moidüthü, daülangpü yaong shemnyüthü khih mü nihtüktuh hatü 
jomei Asherah kahvangthü aw kü jaktüktuh; jomei kahvang lajeithü 
dehtükkemtuh hatü hathü shing kübü jomei menthü thittüktuh.  
4Hathü nanglakthüi jomei kahvang kü khümpükei ammi Shembüpa, ammei 
Kahvang kü tekhüm.  
5Am jatthülei kahmük peü khongküShembüpai büpalei men tuhhen 
shingvaishi shing hük jehen; halei nanglakthü peü peiyei büpa kü khümhen.  
6Hatouei ammei jakpü moila hatü lebü moilathü, ammei ankhong moila hatü 
mongmei moila, ammi shuohhen shei lahpü moilathü, ammei mongong moila 
hatü shongei shaanpü mohoh hatü mi chehathü hatou shingei koei peihen.  

7Halei, Shembüpa, ammei Kahvangi ammi dükpü lemphü kü moihimanpü 
nangkü am hatü ammei shem am kemei chemi hahyinghen hatü 
mongonghen.  
8Mechem hapa hepak ngoihenshang, ammi dükhampükei nedükhen 
vongbong. Shaang thahshi ammi mongpükei am peüi khümei nyuteke; 
9mehenangkü am nyiumeishing hatü Shembüpa, ammei Kahvangi am kü 
mükjüp shuohpü kahdok mangngoi.  
10Shejao mechem ammi Jordan yung homei Shembüpa, ammei Kahvangi am 
kü mükjüp shuohpü kahdokei nyuhenshang, büpai am shinei nyupü vepathü 
peü kübü nyiumei yahphahen, hatü am halei chingmei nyiushemmei kü 
nyuhen. 
11Hahepak kü Shembüpai büpa khümhen shingvaishi shing hük jephahen, 
hatü amphongi ngei epü lemphüli: jakpü moila, lebü lanei shuohpü moila, 
ammei ankhong moila, hatü ammi Shembüpa kü shuohhen shei lahpü lebü 
moilathü kemei koei peihen.  
12Halei amphongi Shembüpa, ammei Kahvang touei ammei hapeüthü, ammei 
aathü hatü ammei jilalei nyupü Levi am mü mongongtuh; Levi amü jomei 
kahdok hayaoha neshiü shei deihtuh.  
13Ammei jakpü moila ammi mongpü shing kü neshuohhen kenhingtuh.  
14Am jatthülei kahmük hükei Shembüpai jephopü shingei mon ngei am kü 
epü lemphüli moilatuh.  
15Shejao Shembüpa, ammei Kahvangi moihimanphopü keiha am nyushingei 
yemhimak jüei hahhen aok. Shaokphai hatü meishiyphai hahpü keiha 
nedaüpü hatü daülangpü yemhimak phai hahhen aok. 
16Shejao amphongi hathülei iy nehahhen; yung keiha kahdokei yentüktuh.  
17Amphongi moilapü hahying, ankhong moila, yiü, olive mainga, nevaijü 
shongei shaanpü mohoh hatü mi, nevaijü Shembüpakü shuohhen shei lahpü 

moilathü, nevaijü ammei mongongpü moila hatü lebü moilathü peü am 
nyushingei nehahhen.  
18Shembüpa, ammei Kahvang touei am hatü ammei hapeüthü, ammei aathü 
hatü ammei jilalei nyupü Levi am kemei Shembüpa, ammei Kahvangi jepü 
shingei hathü moilathü hahhen, hatü halei ammi dükpü lemphüli shingvaishi 
mongongteihen.  
19Ammei kahdokei nyupü thahshi Levi am nebetükhen kentuh.  
20Mechem Shembüpa, ammei Kahvangi lahpükei ammei kahmük viong 
dahühenshang, ammi hahhüpüshük phai hahhen aok. 
21Shembüpa, ammei Kahvangi büpa kü khümhen jepü shing am nyushing 
kübü taishi nyujema, Shembüpai am kü shuohpü mohoh hatü mithü jüei am 
nyushingei ammi hahhüpüshük hahhen aok. 
22Amphongi shaokphai hatü meishiyphai hahpükei hahtuh. Nedaüpü hatü 
daülangpü yem nyiphen hahhen aok.  
23Shejao hapalei iy tehah; mehenangkü yangnyu-ü iy kü nyüke, hatü 
amphongi phai mü yangnyuyem tehah.  
24Amphongi iy tehah, shejao yung keiha kahdokei yentüktuh.  
25Am hatü ammei hapeüthü meishi nyuhen shingvaishi iy tehah; mehenangkü 
amphongi Shembüpa touei mehe jiüpa, ha dükhen. 
26Shembüpa kü ammi shuohhen shei lahpü moilathü Shembüpai jepü 
khümshingei koei peituh.  
27Shembüpa, ammei Kahvangei moidü touei ammi shuohpü jakpü moila kübü 
phai hatü iy nyiphen shuohtuh. Jakpü moila kübü iy moidü chongei 
langeishuoh shejao phaiyü amphongi hahtuh.  
28Am hatü ammei hapeüthü meishi nyuhen shingvaishi ngei am kü shuohpü 
shahkungthü dükhen kentuh; mehenangkü Shembüpa, ammei Kahvang touei 
mehe mei hatü jiüpa, ha amphongi dükhen.  

Lajei Khümpü Khüei Shahvüng 

29Ammi jatthülei kahdok neüei yahshingkü Shembüpa, ammei Kahvangi jom 
mahtükhen, hatü ammi hapa kahdok yah-ei halei uohen. 
30Shembüpai jatthü mahtükpheikü jomei kahvang nang yemei, “Ha jatthüi 
jomei kahvang kü mekei khümhampa yo? Hamiyao hapakei khümhen hih” 
shei baong yemei vongshüh kü nevühen kentuh. 
31Ammi Shembüpa, ammei Kahvang kü jomei vanglem aimü tekhüm; 
mehenangkü jomi jomei kahvang kü khümshingkü Shembüpai jiühitbenüng 
doulem kemei düknyüke. Jomi laophülei hapeüthü jüei jomei kahvang kü 
moila shuohnyüke.  
32Ngei am kü epü lemphüli düktuh; ha kü meheyao te-ü, nevaijü haleipü 
meheyao teyaktük.  

Shahküp 13 

Shahshem Thibüthü Nangkü Epü 

1Thibü nevaijü mangh tetpü am hanei am touei peiyei amphong kü 
yashanyalepü nevaijü thamabenüng shah eyei,  
2büpai epükei yashanyale nevaijü thamapü dou jiüei vamjema, hatü büpai, 
“Jeni lebü kahvangthü phei müshah, (ammi mangnyingpü kahvang) hatü jeni 
hathü kü khümshah” shei eküjema,  
3ammi hapa keipü thibü nevaijü mangh tetpüthülei shah kü hingtelem. 
Shembüpa, ammei Kahvang kü ammei mongdang kempai hatü ammei 
laangha kempai büpa kü bamnyüla shei nyinghen shingvaishi dokpü mon 
nyüke.  
4AmmiShembüpa, ammei Kahvang phei mon mütuh, hatü büpa kü dhüm 
shuohtuh; büpalei shahkungthü düktuh hatü ven bangtuh; büpa chongphotuh 
hatü hinglemtuh.  
5Hapa keipü thibü nevaijü mangh tetpeyü jütüktuh; mehenangkü 
jomi Shembüpa, ammei Kahvang, üpai am aa vaihampü Ijip kahdok leipü 
müei leipa, büpa khüei yaongnyüke. Büpai Shembüpa, ammei Kahvangi epü 

lem kübü am mülanghen khenyüke. Am toueipü henüng keipü mang 
daütüktuh.  
6Ammei jeihinaü meimei-i, nevaijü ammei yeshang nevaijü yiükha, nevaijü 
ammi bampü shembünyü, nevaijü ammei mongkhen küphüi, “Jeni lebü 
kahvangthü kü khümshah” (am nevaijü ammei bühipathüi nenyingpü 
kahvangthü,  
7yopailei nevaijü tailuei nyupü nanglakthülei kahvangthü),  
8shei eküjema ammi hathülei shah tebang. Büpa kü phahji nevaijü yahyang 
shinshang tehu, hatü büpa yangei tetuh.  
9Büpa hingmei jütüktuh. Ammi shong hathü kü lak shihtuh; hapheikü 
nanglakthüi lak shihhütuh.  
10Hathüyü yaongi shükei jütüktuh; mehenangkü amphong aa vaihampü Ijip 
kahdok leipü müei leipüShembüpa, ammei Kahvang toueipü am mülanghen 
büpai khenyüke. 
11Shejüang Israel am peü hapa danei nyemhen, hatü am khongkü üpaiyao 
henüng keipü mang dou ne-yei nedükkahen.  
12Shembüpa, ammei Kahvangi am nyuhen shuohpü kahdokei, 
13nemeipü shennyak hanei vamei, “Jen daiyei lebü kahvangthü kü 
khümshah” (ammi nenyingpü kahvangthü), shei eyei ammei nyushing leipü 
nanglak hanei lemnyong kü mülangpü khih shei danjema, 
14ammi hapa meishi baong yemei dokei veituh, hatü hapa hingmei vaiyei am 
touei henüng keipü jiühitpü dou vampü khih shei yepaokjema,  
15hapa shingei nyupü nanglakthü hatü jomei yemhimakthü kemei jütüktuh.  
16Halei nyupü nanglakthülei douhinang kemei shennyakthü thaiteipü shingei 
thaituh, hatü Shembüpa, ammei Kahvang kü dhaomü jakpü moila keiha hapa 
jila hatü haleipü douthü kemei jaktüktuh. Hapa shingü den kü lavüngtoiyei 
tuhhen hatü ne-yei nelinghen.  

17Hapakei eelatükpü douthü ammei shemei tetuh; shejüangShembüpai 
mongshihpü meidaihen; büpai ammei bühipathü kü lahpü keiha am kü 
phahji, yahyang shinshang huphahen hatü am nanglak longi dahühen;  
18mehenangkü hayü Shembüpa, ammei Kahvangei ven danei ngei shinnyih 
am kü shuohpü shahkungnyüthü ven bangei büpa touei jiüpü dükjü mon 
danghen.  

Shahküp 14 

Mahng Theppü Nangkü Shahkung 

1Amphongü Shembüpa, ammei Kahvangei hapeüthü nyüke. Didaipü am kü 
mahng thepshingkü amphongi shangbasho tejap nevaijü sho tekup;  
2mehenangkü amphongü Shembüpa tou kü daülangpü nanglakthü nyüke. 
Kahdok shak kübü hangkuli peü khongküShembüpai amphongü büpa lompü 
vaihen jepeih.  

Daüpü hatü Nedaüpü Yemhimakthü 

3Amphongi nedaüpü hahying meheyao tehah.  
4Ammi hathü yemhimakthü hahhen aok: mohoh, mi, yum,  
5shaok, meishiy, meiyah, 
6dhaok phaakpü hatü het leiyei shaaipü yemhimakthü hahhen aok. 
7Shejao het leiyei shaaipü nevaijü dhaok meishi phaakjao hathü yem ammi 
nehahhen: Ut, yüphüh shola nehahhen. Hathüi het leiyei shaailangmao dhaok 
nephaaki nyüke; hanangkü hathüyü nedaüpü yemthü khih.  
8Ook kü dhaok phaakshi nyulangmao het leiyei neshaainyu, hanangkü 
nedaüpü vaihen; hapalei phai tehah hatü hapa mahng kao tehong.  
9Ammi yungmong leipü ka hatü yangkaok kohpü nyahlem peü hahhen aok,  
10shejao mepa kü ka hatü yangkaok nenyu, ha nehahhen hatü hathüyü 
nedaüpü yemthü nyüke.  
11Ammi daülangpü oulem peü hahhen aok.  

12Shejao hathü ammi nehahhen: Alanglangha, ashühlaongkaong, 
alanglangnyü,  
13langda, mahnghah alang,  
14asha, ostrikh ou,  
15yangmei ou, yungou,  
16yungou lalu, angüp,  
17ouvang, shüptelü,  
18baongtuw ou, hatü abak.  
19Yang kohtü piteipü yemhamakha kemei nedaüpü nyüke; ammi hathü tehah.  
20Shejao yang kohpü daülangpü yem ammi hahhen aok. 
21Ammi hathüyü am mü lakeiloiyei nyupü am kü shuohhen aok, hatü jomi ha 
hahhen aok. Shejao amphongü Shembüpa, ammei Kahvang touei daülangpü 
nanglakthü nyüke. Ammi mi nevaijü yum cheha yahei chenyülei amma mü 
techeü.  

Ankhong Moila Nangkü Shahkung 

22Bong ieyei ammei kah kü vampü hahying lemphü kübü ankhong moila 
hayaoha khaatei tuhtuh,  
23hatü Shembüpa, ammei Kahvangi büpa khümhen shingvaishi jepü shingei 
daiyei büpa touei ammei hahying, yiü hatü olive mainga, ammei shongei 
shaanpü mohoh hatü mi hathü hahtuh. Shembüpa, ammei Kahvang kü 
düngei dhüm shuohhen shingvaishi hapa düktuh.  
24Shembüpai am kü moihimanpü doulem kübü ankhong moila Shembüpa, 
ammei Kahvangi jepü khümshingei koei daihen ahshi taijema,  
25ammei ankhong moila yutüktü Shembüpa, ammei Kahvangi jepü 
khümshingei lop yah-ei daituh.  
26Hapa lop yah-ei ammi napü mohoh, mi, yiü, shet nevaijü ammi napü 
lemphü shaktuh, hatü Shembüpa, ammei Kahvang touei am hatü ammei 
shem am peüi hapa hahhen hatü mongongteihen. 

27Ammei jilalei nyupü Levi am tebetük; mehenangkü jom lompü mophimo 
meheyao neshiü.  
28Vangbong jempabü dohpü philei hapa vangbong kü vampü lemphülei 
ankhong moila kotuh, hatü hapayü ammei jilalei thaiyei tuhtuh.  
29Hapa hahyingü ammei jilalei nyupü Levi am shingvaishi nyüke; 
mehenangkü jomei mükjüp meheyao neshiü, hatü benhathü, hashihhathü 
hatü vaümnyüthü shingvaishi nyüke. Jom peiyei hüshemshi hahhen, 
hatü Shembüpa, ammei Kahvangi ammi dükpü lemphüli kü 
moihimanphahen.  

Shahküp 15 

Sabbath Vangbong 

1Bong nyetpabü dohpü ieyei am kü shemhen nyupü bheishe hang katitükhen 
vongbong.  
2Hayü hapakei dükhen: Jempü Israel am kü hang lushuoh-ei nyupüthü peüi 
hapa bheishe hang neshemhahhen vongbong. Büpai jempü Israel am nevaijü 
jeihinaü kü hapa hang neyühen vongbong; mehenangkü bheishe hang 
neshemtei-i katitükhenShembüpalei hepak baongteke.  
3Ammi yenpa-oupa leipü bheishe hang yühen aok, shejao ammei jeihinaüi 
shemhen nyupü bheishe hang neyühen.  
4Hapakei vaijao am hükao taoeinangei nenyupih; mehenangkü Shembüpa, 
ammei Kahvangi am kü mükjüp shuohpü kahdokei büpai changshi 
moihimanphahen.  
5Ammi Shembüpa, ammei Kahvang kü mon ven bangtuh hatü shinnyih ngei 
am kü epü shahkungthü kü kenhingei mütuh.  
6Mehenangkü Shembüpa, ammei Kahvangi lahpü keiha amphong kü 
moihimanphahen, hatü mih jatthü kü lushuohhen shejao ammi jom leipü 
neluhen. Ammi lebü jatthü shak kü vanglem lemhen shejao am shak kü 
üpaiyao vanglem nelemhen.  

7Shembüpa, ammei Kahvangi am kü shuohpü kahdok kü jila haneilei 
dangkao taopü jeihinaü nyujema, büpa kü sheühhen kaungei nevaijü 
nemongi tenyu.  
8Shejao ammei lak laiyei büpai napüshük lueishuoh. 
9Hang lupü neshemi katitükhen nyetpabü vangbong ngoikünyüke shei mong 
kü ten deihtü mekei neyahpü taopü jeihinaü kü nelunelakshuoh-i tetuhphong. 
Ammi büpa kü nelushuohjema, büpai Shembüpa kü am khüei lenhen hatü am 
mang thahhen.  
10Büpa kü nekaungi shuohtuh, hatü Shembüpai ammi dükpü lemphü kü 
moihimanphahen.  
11Düngei vaishi Israel am hanei payü taoei nyukahen. Hanangkü ammi 
ammei jeihinaü taopathü kü lak laiyei shuohtuh.  

Aa kü Nohen Vanglem 

12Jempü Israel am nyüha nevaijü baha hüki laophü nyingi am kü aa kei 
yuphüjema hatü vangbong vok thahshi chongphojema, vangbong nyetpabü 
kü hapa shennyakü aa laphen kübü bümei leiyei deishihtuh. 
13Mechem ammi büpa bümei leiyei deishihhenshang lakkong tedeishih. 
14Büpa kü ammei mi, hahying hatü yiü shei Shembüpai am kü 
moihimanpükei yah-eishuoh.  
15Amü Ijiplei aa kei nyuhampeih, shejaoShembüpa, ammei Kahvangi angei 
leipeih shei deihtuh. Hanangkü shinnyih ngei ha shahkungnyü am kü 
shuohnyüpeih.  
16Shejao ammei aa shennyaki am kü, “Ngei am mü yanei nedaihüang” shei 
eküjema, büpai am hatü ammei shem am kü bamnyüpeih hatü chemi nyuhen 
lümjema,  
17büpa ammei shem shaden touei deiyei nyiammüh yah-ei büpalei dhaong 
shionghen, hatü büpayü yangnyu den kemei ammei aa vaihen. Hapa keiha 
nyüha aa kao düktuh.  

18Mechemao ammi aa hük bümei leiyei deitükhenü longi lomoh hatü 
douwong shei tedeih; mehenangkü büpai vangbong vok thahshi am 
chongphopeyü nang shanpü mü shing nyi nyeishi nanglei vaitepih. Hapakei 
düktuh hatü Shembüpa, ammei Kahvangi ammi dükpü lemphü kü 
moihimanphahen.  

Shongei Shaanpü Mohoh hatü Mi 

19Shembüpa, ammei Kahvang shingvaishi shongei shaanpü mohoh hatü mi 
chebaonghathü peü hayaoha khaatei tuhtuh; shongei shaanpü mohoh 
chebaonghai dou tedükhü nevaijü shongei shaanpü mi chebaongha kübü 
mum tejap.  
20Vangbong ieyei am hatü ammei shemongi Shembüpa ammei Kahvang touei 
büpai jepü khümshingei hathü hahhen.  
21Shejao hapa yem kü lemhük eela koshi, la khodaitü nevaijü nemei-i 
kawhikang kohdaitü nyujema, hapayü Shembüpa, ammei Kahvang kü moila 
teshuoh.  
22Hapayü ammei shemmei hahhen. Shaokphai hatü meishiyphai hahpükei 
nedaüpü hatü daüpü yem hahhen aok.  
23Shejao ammi hapalei iy tehah; yung keiha kahdokei heentüktuh.  

Shahküp 16 

Hompü Mo 

1Abib len kü amphongi Shembüpa, ammei Kahvang kü dhüm shuoh-ei 
Hompü Mo motuh; mehenangkü Abib len kü Shembüpai am Ijip leipü yanüng 
müei leipeih.  
2Shembüpai büpa kü khümhen shingvaishi jepü shing hük touei ammei 
mohoh nevaijü mi jüei Shembüpa, ammei Kahvang kü dhüm shuoh-ei Hompü 
Mo motuh.  
3Daw shihtü lingpü aan tehah shejao nyih nyet thahshi amphongi daw 
neshihpü aan mon hahhen; mehenangkü ammi Ijip leipü dainüng kü hapakei 
hahtü shüshülangi Ijip tuhtü daipeih, hatü hapa kü shangpongpü aan shei 

enyüke. Am yemmü nyupü thahshi Ijip leipü vamei daipü shangpongpü nyih 
deih-ei danghen.  
4Ammei kahdok kü nyih nyet thahshi meleiyao daw netuhhen vongbong; 
hatü shongpü nyih om kü jüpü yem kübü phai ha ya-üng hahtükkemhen 
vongbong.  
5Shembüpa, ammei Kahvangi am kü shuohpü jila jiüjiü kü hapa Hompü Mo 
yem jühen neaok,  
6shejao Shembüpa, ammei Kahvangi büpa kü khümhen jepü shingei Hompü 
Mo shingvaishi yem jühen. Ammi Ijip leipü layaongei daipü nyih hepak jiüshi 
om kü ha jütuh.  
7Shembüpa, ammei Kahvangi jepü khümshingei hapa cheütuh hatü hahtuh, 
hatü nepphei shemei leituh.  
8Hepak nyih vok thahshi daw neshih-i lingpü aan hahhen hatü nyih nyetpabü 
kü Shembüpa, ammei Kahvang kü khümhen thaituh hatü ha nyih dou 
nedükhen.  

Hahvet Mo 

9Ammi hah vetei chongpangpü nyih kübü pangei hatyang nyet ittuh, 
10hatü Shembüpa, ammei Kahvangi am kü shuohpü moihiman 
aimüShembüpa, ammei Kahvang kü mongongpü moila shuoh-ei Hahvet Mo 
motuh.  
11Shembüpa, ammei Kahvang touei ammei hapeüthü, ammei aathü, hatü am 
mü chemi nyupü Levi am, yenpa-oupathü, hashihhathü hatü vaümnyüthü mü 
mongongteituh. Hayü büpai jepü khümshingei motuh.  
12Hathü shahkungthü bangtuh, hatü am Ijip kahdokei aa vaihampü nebetüki 
deihtuh.  

Ashakshem Mo 

13Hah vetei hatü nyalingngupai yiü bhitei tempheikü Ashakshem Mo nyih 
nyet thahshi motuh.  

14Ammei hapeüthü, ammei aathü hatü am mü chemi nyupü Levi am, yenpa-
oupa, hashihhathü hatü vaümnyüthü mü mongongteituh.  
15Shembüpai jepü khümshingei Shembüpa, ammei Kahvang kü dhüm shuoh-
ei hapa Hahvet Mo nyih nyet motuh. Mehenangkü Shembüpa, ammei 
Kahvangi ammei maanvaivang kü hatü ammei lakdou lemphü kü 
moihimanphahen, hatü hapai am mongongpü changhühen.  
16Shembüpa, ammei Kahvangi jepü khümshingei nanglakthü vangbong kü 
jempa thahshi Hompü Mo, Hahvet Mo hatü Ashakshem Mo hepak kü 
thaikahen. Üpaiyao Shembüpa touei lakkong nepeihen vongbong.  
17Shembüpa, ammei Kahvangi am kü moihimanpü shangshi thintho koei 
peihen.  

Shahphenbüthü hatü Shahhing Dükteipü 

18Shembüpa, ammei Kahvangi am kü shuohpü jila ieyei kü shahphenbüthü 
hatü lebü lakchongbüthü jetuh, hatü jomi shahhing kü nanglakthü kü 
shahphenhen.  
19Amphongi shahhingi shahshem teleitük nevaijü baong hanei teno. Ammi 
yawhdou teyah; mehenangkü yawhdoui nyingpühingpüthü 
mükphüngtüknyeih hatü shahhing epüthülei shah keüdainyeih.  
20Shembüpa, ammei Kahvangi am kü shuohpü kahdok yah-aokhen hatü halei 
yüluei nyuaokhen shingvaishi shahhing mon etuh.  
21Ammi Shembüpa, ammei Kahvangei moidü lingshingkü Asherah kahvangei 
pü lajei teling,  
22hatü daülangpü yaong shemnyü tehaong; mehenangkü Shembüpa, ammei 
Kahvangi hathü kü jiühitnyeih.  

Shahküp 17 

1Ammi Shembüpa, ammei Kahvang kü eela kohdaipü nevaijü kaw kohdaipü 
mohoh nevaijü mi yah-ei moila teshuoh; mehenangküShembüpai hapa kü 
jiühitnyeih.  

2Shembüpai am kü shuohpü jila kü chemi nyupü nyüha nevaijü baha 
hüki Shembüpa, ammei Kahvangi vangeishuwpü mangtüktü mang thahjema,  
3hatü ngei epü nebangi lebü kahvangthü kü khümei, chongphoei nevaijü 
vanghe kü, lennyü kü nevaijü lithathü kü khümpü jung,  
4ammi danjema, ha meishi baong yemei veituh. Hapayü hingmei khih, hatü 
Israel kü hapa keipü mang dou dükpü khih shei yao-aokjema,  
5ünyü üpai hapa mang dou dükpa, ammei ching penyüsha haolei deiyei 
yaongi shükei jütüktuh.  
6Denpü nyi nevaijü jem nyujü mon shennyak hük jühen aok, shejao denpü 
hük mon nyupü kü üpayao jütükhen neaok.  
7Denpü shuohpü shennyakthüi shongei lak shih-ei panghen, hatü hapheikü 
mon nanglakthü peüi lakhüngei yaongi shükei jühen. Hapakei dükpai am 
touei nyupü mang daütükhen.  
8Ammi shahphenpü uoshingei nedanteipü hanei koei peipüiy-aongmashateipü 
nevaijü mophimo heanlem nangkü aetteipü, nevaijü üpteilenteipü nang ammi 
shahphen neshuoh-aokhen mü vamjema, Shembüpa, ammei Kahvangi jepü 
khümshingei yah-ei deituh,  
9hatü Levi am ngongpathü hatü hahepak kü nyuhampü shahphenbüthü touei 
deituh hatü jomphongi shahphen shuohhen.  
10Shembüpai jepü khümshingei jomi shuohpü shahphen aimü ammi dükhen.  
11Jomi shuohpü shahphen aimü düktuh hatü ha kübü nyonghidah kü 
teleplük. 
12Shembüpa, ammei Kahvang chongphopü shahphenbü nevaijü ngongpa kü 
üpai ven nebanghen jütükhen; hapakei dükpai Israel kübü mang daütükhen.  
13Peüi ha jung danhen hatü nyemhen, hatü üpaiyao hapakei nedükkahen.  

Ongpa Nang Shahkung 

14Shembüpa, ammei Kahvangi am kü shuohpü kahdokei shüei hapa yah-ei 
uopheikü amphongi, “Jen kü ngeihpü shonpü jatthü kei jeniyao ong tuhshah” 
shei ehen.  
15Amphong shak kü ong vaihen jepü shennyakü Shembüpa, ammei Kahvangi 
jephopü shennyak vaihühen kentuh. Büpayü ammei jeihinaü khong kübü 
vaihen vongbong, shejao Israel am nevaipü kung shennyak hüki am shak kü 
ong tevaihü. 
16Ongpai büpa shingvaishi koyei longi ne-anghen nevaijü koyei shakhen 
shingvaishi nanglakthü shao Ijiplei neleishihhen; mehenangküShembüpai am 
kü, “Am ne-yei hapa lem kü nyokei neleihen” shei eteke.  
17Ongpai nyüha longi neyahhen; mehenangkü hapai Shembüpatoueipü 
büpalei mong lepdaihen. Büpai hon hi ngin longi thaiyei netuhhen vongbong.  
18Mechem büpa ong uoshing kü uohenshang, büpai Levi am ngongpathü 
leipü shahkung laitap leipü büpa shingvaishi hük nyangei noteihen 
vongbong.  
19Hayü büpa mü tuhhen, hatü büpai Shembüpa, büpalei Kahvang kü dhüm 
shuohhen nyinghen hatü shahkungnyü kü epü shahthü peü hinglemei ven 
banghen shingvaishi büpalei yangnyu yangkemei ha iehen,  
20hatü büpalei jeihinaüthü mü büpa-üng meipüba shei nedeihhen, hatü 
shahkungnyü kübü nyonghidah kü neleplükhen. Hajü mon Israel kü büpa 
hatü büpalei hühihathüi hapa ongching kü yülushi vanglem lemaokhen.  

Shahküp 18 

Levi amei Hean 

1Ngongpa phang Levi ami lebü Israel am mü kahdok mükjüp nedanghen. 
Jomphongü Shembüpa kü shuohpü moila hahshi nyuhen hatü hapayü jomei 
mükjüp vaihen.  
2Jomü lebü jatthü kei kahdok mükjüp nedanghen; Shembüpai jom kü 
lahpükei Shembüpachongphopeyü jomei hean hatü mükjüp vaihen.  

3Nanglak üami mohoh nevaijü mi moila shuohhenshang, haleipü bhagchong, 
shaapdok shaapmai hatü thenleimongphang kemei ngongpalei hean vaihen.  
4Ammei hahying khongkü shongpü betjük, yiü, hatü olive mainga hatü 
ammei mi kübü shongei jappü mimum kemei jom kü shuohhen;  
5mehenangkü Shembüpa, ammei Kahvangi ammei jatthü peü khong kübü 
jom hatü jomei hühihathüi düngeiShembüpalei men kü chongphohen 
jelangpü nyüke.  
6Levi am hüki Israel kü büpa nyupü jila kübü Shembüpai jepü khümshing 
hükei daihüjema,  
7halei chongphoei nyupü Levi am kei-üng büpai Shembüpa, büpalei Kahvang 
chongphoei halei nyuaokhen. 
8Büpai lebü ngongpathü kei hükkeipü phaihan danghen, hatü shem ami 
shompü lemphü noteihen aok.  

Shahshem Thibü Nang 

9Mechem Shembüpa, ammei Kahvangi am kü shuohpü kahdokei 
shühenshang, haleipü jatthüi dükteipü jiühitnalaipü douthü tenyuhtei. 
10Am üpaiyao laophülei hapeüthü moidülei aw kü jakei moila teshuoh, hatü 
nanglak üpaiyao phongyomei, teteivanei, nyeüeinyaei, thihivam dou dükei,  
11ngandou dükei, mang laangha mü shah eteiyei nevaijü yimpi mü shah 
eteiyei tenyu.  
12Üpai hathü dou düknya, hapayüShembüpa tou mü jiühitbenüng nyüke, 
hatü hathü jiühitbenüng dou dükpü nangkü Shembüpa, ammei Kahvangi 
hathü jatthü am toueipü changtükhen.  
13Shembüpa, ammei Kahvang touei am eela nekoh-i nyutuh.  
14Ammi yahhen nyupü kahdokei nyupü shennyakthüyü phongyompüthüi, 
tetpüvanpüthüi eshuohpü kü bangnyüke. Shejao am shingvaishiyü Shembüpa, 
ammei Kahvangi henüng dükhen nemongkahen.  

Thibü Hük Shomhen Lahpü 

15Shembüpa, ammei Kahvangi am shingvaishi ammei nanglak khong kübü 
ngei keipü thibü hük shomphahen. Amphongi büpa kü bangtuh. 
16Mehenangkü am Sinai Kahshangei thaipü nyih Shembüpa, ammei Kahvang 
kü, “Hajük kü hami Shembüpa, hamei Kahvangei ngeü nebangshah nevaijü 
hapa aw longpü kü neveishah, hei nevaijema dihen khih” shei eteke.  
17Hanangkü Shembüpai ngei kü, “Jomphongi epeyü meiangke” shei 
ephüteke.  
18Ngei am shingvaishi jom nanglakthü khong kübü nüng keipü thibü hük 
shomhen; ngei büpalei ju kü ngelei shah shihshuohhen, hatü ngei epü kemei 
büpai jom kü eshuohhen. 
19Ngelei men kü hapa thibüi epü üpai nebanghenshang, ngei büpa kü hanghi 
shuohhen.  
20Shejao ngei etuh shei nekangpü kü üpa thibüi ngelei men kü ehenshang, 
nevaijü üpa thibüi lebü kahvangthülei men kü ehenshang, büpayü jütükhen.  
21“Shembüpai ne-epü shahjangü hami mekei etü nyingaokhen?” shei ehen 
aok.  
22Thibü hüki Shembüpalei men kü ejü ha jiüshi nedhaümjema, hapa 
shahjangü SHEMBÜPAleipü nevai. Hapa thibüi büpai deihpü epü mon hatü 
ammi büpa kü tenyem.  

Shahküp 19 

Shojo Ching 

1Mechem Shembüpa, ammei Kahvangi jatthü mahtüktü jomei kahdok am kü 
shuohhen, hatü ammi jomei chingnyüthü hatü shemthü yah-ei halei 
uopheikü,  
2Shembüpa, ammei Kahvangi am kü shuohpü kahdok kü am shingvaishi jiam 
kübü chingnyü jem hayaoha hanei tuhtuh. 

3Shennyak hüki hanei am jütükjü halei laongei daiyei sho johen 
shingvaishi Shembüpa, ammei Kahvangi am kü mükjüp shuohpü kahdok 
shing jem vaishi hantük hatü lomi thah-aokhen mü lemshong lingtük.  
4Shennyak hüki shelei meheyao nedanteipü neshiüpü kü shennyak hük 
nenyingi jütükjema, büpa sho yanghen shingvaishi laongei daiyei nyuhen 
nangkü hapayü shahkungnyü nyüke. 
5Nyingshah-i shennyak nyi phaüei püyah shaei pü agshingkü ay laoei hükpa 
küphü kü shüktü jütükjema, büpa yanghen shingvaishi hathü chingnyü jem 
kü hükei daiyei sho johen.  
6Chingnyü hük mon vaijema, lem taidaipü nangkü bhüh yempü ami büpa 
yephen hatü meheyao shelei nedanteipü ten neshiüjao hatü büpa dihen 
shangpü nevaijao büpai nenyingi mih jütükpü nangkü jomphongi büpa 
jütükhen. 
7Hanangkü ngei am kü chingnyü jem hayaoha tuhhen epeih.  
8Mechem Shembüpa, ammei Kahvangi ambü ampa kü lahpükei ammei 
kahmük viong dahühenshang, hatü jom kü lahpü kahdok am kü 
shouhhenshang,  
9ammi shao nyeinya chingnyü jem jetuh. (Shinnyih ngei am kü epü 
shahkungthü kemei dükjema, hatü Shembüpa, ammei Kahvang kü bamjema, 
hatü büpalei lemthü kü kamjema, büpai am kü hapa kahdokthü shuohhen).  
10Shembüpa, ammei Kahvangi am kü mükjüp shuohpü kahdok kü mang 
neshiüpü kü iy neyenhühen hatü shennyak jüpü mangi am nenyonghen 
shingvaishi ammi hapa düktuh.  
11Shejao shennyak hüki lebü hük mü vepa vaipü nangkü daüpei jütükjema, 
hatü ha chingnyüthü hükei daiyei jojema,  
12jomei jila leipü mübüthüi büpa yemnüng shomhen, hatü müei leiyei bhüh 
yempü am kü jühen shuohtüktuh.  

13Büpa kü phahji tehu. Israel kü hapakei jüteipü dohtüktuh; shejüang am 
meishi nyuhen.  

Viong Yaong 

14Shembüpa, ammei Kahvangi am kü shuohpü kahdokei am she kübü ami 
sheitükpü chingyowpalei viong shungshep yaong bhiyei techaitük.  

Denpü Shuohteipü Vanglem 

15Shennyak hüki pungteke shei denpü hük moni nyonghühen neaok; 
maanpeih shei denpü nyi nevaijü jem homei mon pungteke shei ehen aok.  
16Shennyak hüki shahshemi lebü shennyak hük kü pungteke shei 
nyonghüjema,  
17nedanteipü shennyak nyiphen khümshing hükei ngongpathü hatü 
shahphenbüthü hahepak kü dou dükei nyupüthü touei shahphenhen peihen.  
18Shahphenbüthüi hapa shahhidou meishi yemei veihen, hatü hapa shennyaki 
shahshemi küphü nyonghüpü vaijema,  
19büpai mih kü dükhen shei deihpü hanghi büpa kü dükeishuoh. Ammi 
hapakei am toueipü mang daütükhen.  
20Aopü nanglakthü peüi hapa jung danei jom nyemhen, hatü am khongkü 
üpaiyao hajük kü henüng keipü mang dou nedükkahen.  
21Henüng keipü kü büm kü büm jei, mük kü mük jei, bha kü bha jei, lak kü 
lak jei, hatü la kü la jei shei phahji neshiüi nyukahen.  

Shahküp 20 

Vehok Nangkü Shahkung 

1Mechem amphongi ammei vepathü mü hoknüng daihen hatü koyei, koyei 
kharithü hatü veshanthü am mü nyeishi eehenshang, ammi jom kü tenyem; 
mehenangkü Ijip leipü am müei leipü Shembüpa, ammei Kahvang am mü 
nyukahen.  
2Amphong vehok kü layaong shekü ngongpa hük am shekü peiyei veshanthü 
kü hapakei ehen,  

3“Oh Israel am, bangtuh, shinnyih amphongi ammei vepathü mü hokhen 
layaongnyüke. Amphong mong temaan nevaijü tenyem, tehan nevaijü mong 
tesho.  
4Mehenangkü am aokpü danghühen shingvaishiShembüpa, ammei Kahvang 
amphong mü daikahen hatü ammei vepathü khüei hokhen.”  
5Hahepak kü veshan lakchongbüthüi veshanthü kü, “Amphong hamei shemja 
vetü mangdaüi nyüpü je? Hakei vaijema büpa nyokei leidaituh. Hei 
nevaijema büpa vehok kü mahdaihen hatü hapa shem mih hanei ami 
daülanghen.  
6Amphong hanei-i nyalingngupai sheitü haleipü betjük mangvaümhahpü 
nyüpü je? Hapakei vaijema büpa shemei nyokei leidaituh. Hei nevaijema 
büpa vehokei mahdaihen hatü lebü hanei ami hapa betjük vaümlanghen.  
7Amphong hanei-i doi phetü shem mangyemi nyüpü je? Büpa shemei nyokei 
leidaituh, hei nevaijema büpa vehokei mahdaihen hatü lebü baha hanei ami 
pinnyü mü shem yemdaihen.  
8Hatü veshan lakchongbüthüi hayao ehen, ‘Amphong hanei-i nyemei nevaijü 
mong hanei nyüpü je? Büpalei jeihinaüthü mong netükhen shingvaishi büpa 
mü shemei nyokei leidaituh’ ” shei ehen.  
9Mechem veshan lakchongbüthüi shah eyei kemhen, jomphongi khong ieyei 
shing mübüthü jehen.  
10Mechem amphongi chingnyü hük hahnüng daihenshang, haleipü 
nanglakthü kü chingmei kü shakei vamhen hepak shuohtuh.  
11Jomi jomei penyüsha apei am touei shakei vamdaijema, jom ammei aa 
leihen, hatü am shingvaishi lemphü douwong dükhen.  
12Jomi am touei chingmei kü shakei nevami hokhen yaongküjema, hapa 
chingnyü shümei yahtuh.  
13Mechem Shembüpa, ammei Kahvangi ammei lak kü jom lanei 
yahphahenshang, haleipü bahathü peü jütüktuh.  

14Shejao hapa chingnyü leipü nyühathü, hashihthü, yemhimakthü hatü 
lemphü douhinang am shingvaishi shetei leituh, hatü Shembüpa, ammei 
Kahvangi vepathülei lak kübü am kü yahphopü lemphü ami noteihen. 
15(Yopailei nyupü jatthülei chingnyü nevai) shejao tailuei nyupü chingnyüthü 
peü kü ammi hapakei dükshuohhen.  
16Shejao Shembüpa, ammei Kahvangi am kü mükjüp vaishi shuohpü jatthülei 
chingnyüthü kü ngü heepü meheyao yemmü aoei tetuh.  
17Hit, Amor, Kanan, Perizz, Hiv, hatü Jebus am peü Shembüpa, ammei 
Kahvangi epükei kemei jütüktuh.  
18Hei nevaijema, jomi jomei kahvangthü kü khümshing kü dükteipü 
jiühitbenüng douthü kemei am kü nyuhphahen, hatü ammi Shembüpa, 
ammei Kahvang khüei mang thahhen.  
19Mechem ammi hepak luangi chingnyü hük shümhenshang, ammi haleipü 
betjükpüthü teagtük. Betjükthü hahtuh shejao pü te-ag. Püthüyü ammei vepa 
nevai.  
20Shejao betjük nejükpü püthü agei hapa chingnyü manglaamdai thahshi 
shümhen dousho nadang kü noteihen aok.  

Shahküp 21 

Lakbü Mahngbü Nenyingpü Shennyak Mahng 

1Shembüpa, ammei Kahvangi am kü mükjüp vaishi shuohpü kahdok kü 
shennyak hük jüpü mahng dangjema hatü üpai jüpa nenyingjema, 
2ammei mübüthü hatü shahphenbüthü peiyei hapa mahng kü shonpü jilathü 
aa kü meshük taiteipa shetei veihen,  
3hatü hapa shennyak mahng kü peü mü yopü jila kübü mübüthüi chemao dou 
mangdükpü mohoh cheha hük,  
4yungyen nyupü hatü chemao kah manglingpü hatü chemao sheili 
mangsheipü kahji hükei müei daiyei hapa mohoh chehalei üng kü vethen.  

5Shembüpa, ammei Kahvangi büpa chongphohen Levi am ngongpathü jepü 
nangkü jom sheshalei heih-eiShembüpalei men kü moihiman yühen, hatü 
nedanteipü lemphüli jomphongi shahphenhen.  
6Hapheikü shennyak mahng kü yopaipü jila kübü mübüthü peüi hapa mohoh 
shangkü lak hühhen,  
7hatü “Hamei laki hapa iy neyenhüangpih, nevaijü üpai hapa shennyak jüpa, 
hami nenyingangpih.  
8Oh Shembüpa, nüngi yangpü nüngei nanglak Israel amei mang tükshih, hatü 
hapa shennyak sho mahpülei iy ham kü tehetpha” shei ehen.  
9Amphongi Shembüpai mehe epa, ha dükpü nangkü hapa iy yenpü mang am 
shak kü nenyuhen.  

Vehok kü Yeppü Nyüha Hük Nang 

10Mechem am vehok kü daiyei Shembüpa, ammei Kahvangi am kü aokpü 
danghühen hatü shennyakthü yepei leihen,  
11ammi yepei leipü khongkü nela meipü ammi lümpü eejema, ammi yahhen 
aok.  
12Ammi pinnyü shemei leituh hatü sho chaei kuptüktuh hatü lakdhen ladhen 
japtüktuh,  
13hatü pinnyülei ashakviha jeitüktuh. Pinnyü ammei shemei nyuhen hatü len 
hük nyühipalei mahng thephen; hapheikü ammi pinnyü mü shem yemhen.  
14Pheilei ammi pinnyü kü mong nehahjema, pinnyüi mongpülei deishihtuh. 
Ammi pinnyü mü jemteitükphei vütei-i ammi pinnyü aa kü kei nenohen hatü 
yutükhen neaok.  

Hashongpalei Mükjüp 

15Shennyak hükei nyüha nyi nyujü büpai hük kü bam, hük kü nebam hatü 
nyüha nyipheni bahanaü mon ang, shejao hashongpayü büpai nebampü 
nyühai angpü,  

16mechem büpai laophülei mophimo hapeüthü kü hanhenshang, büpai 
bampü nyühalei ha kü jeilongpa hean neshuohhen.  
17Büpai nebampü nyühalei ha vaijao büpai angpü mophimo kübü phaihan 
shingnyi shuohhen vongbong. Shennyak hüki laophülei hashongpa nyinghen 
vongbong hatü vanglem kü nyupükei büpa kü jeilongpa hean shuohhen 
vongbong.  

Ven Nedanpü Hapeü Nang 

18Shennyak hükei mong vaanpü hatü nyühipai nyuhjao jomphongei shah 
nebangpü, nyühipa mü khüei yaongpü hapeü nyujema,  
19chenyü chepai büpa yepei jomei jila kübü penyüsha touei mübüthü touei 
müei deihen, hatü dokhühen.  
20Jijinyi-i mübüthü kü, “Hamei hapeü-ü mong vaanshi, hatü khüei 
yaongnyüke. Büpai hami epü kü nebangkünyu. Büpayü mop damteipü hatü 
yiüi chokteipü shennyak khih” shei ehen. 
21Hahepak kü jomei jila kübü shennyakthüi büpa yaongi shükei jütükhen, 
hatü hapakei am khong kübü mang daütükhen. Israel am peüi hapa danei 
nyemhen.  

Shahkung Lem Loulou 

22Shennyak hüki longi pungpü nangkü jütükjema hatü büpalei büm shejema,  
23amphongi hapa mahng vangnyak kemei pülei sheüshi tetuhphong. Büpa ha 
nyih-üng vütüktuh; mehenangkü üpa pü kü sheünya, büpa Kahvangei 
thaüvaü phangkü nyüke. Shembüpa, ammei Kahvangi am kü mükjüp 
shuohpü kahdok nyeteinyangei tetuh.  

Shahküp 22 

1Am mü jempü Israel am jeihinaülei mohoh nevaijü mi lembien lemei daiyei 
eejema, ha hei-üng tetuhphong; shejao büpa kü müei leiyei shuohtuh.  
2Hapa jeihinaü am yopailei nenyu, nevaijü büpa üpashang ammi 
nenyingjema, büpai ha yemei mangpeikei thahshi shemei müei leiyei tuhtuh, 
hatü büpa yemei peiküjü yah-eishuoh.  

3Ammei jeihinaülei gadu nevaijü büpalei ashak nevaijü lebü mehe 
danghenshang hapakei aihük mü düktuh.  
4Ammei jeihinaü Israel amei gadu nevaijü mohoh vakhi-oung kü vüei 
chongküjema, hei-üng tetuhphong; hapa meishi jungei yaongbhaongtuh.  
5Nyüha hüki bahalei owhiai te-ow, nevaijü baha hüki nyühalei owhiai te-ow; 
mehenangkü Shembüpa, ammei Kahvangi henüngkei dükpü kü jiühitnyeih.  
6Am lem kü daishingkü pülei nevaijü kahdokei oujep eejema hatü ou chenyüi 
cheha nevaijü ati kü uoshi eejema, chenyü cheha chem kü teyah.  
7Am meishi nyuhen hatü yangnyu shoshoshi nyuhen shingvaishi ami ouha 
yahhen aok, shejao ounyüpa deishihtuh.  
8Mechem ammi shem ja vehenshang, shem adok kü baila shinei yaongpe 
showtüktuh; hajü mon shennyak hanei shem adok leipü vüei dijü am kü 
mang nekohen.  
9Ammei nyalingngupai kah kü sheili lem nyi chem kü teshei; hapakei 
sheijema, nyalingngupai nevaijü lebü sheili kübü betjük nevaümhen.  
10Mohoh hatü gadu nyi chem kü han tehokhü.  
11Mimum hatü nyemin vi nyi nyettü dakpü ashak amphongi te-üm.  
12Ammei ashakjung aliphen kü motem sheütuh.  

Laden Ngoipü hatü Nengoipü Nang 

13Baha hüki nyüha hük mü shem yemei nyuphei kü pheilei büpai pinnyü 
nelümjema,  
14hatü büpai pinnyü khüei shahshemi ngei pinnyü mü shem yemshingkü 
pinnyü-ü pai mü ngühpü nela nevai-i chongküpeih shei nyonghüjema,  
15hapa nelanyülei nyühipai jila kü mübüthülei shahphenpü uoshing touei 
pinnyü-ü pai mü ngühpü nela hih shei denpü shuohhen.  
16Hapa nelanyülei chepai mübüthü mü, “Ngei, ngelei yiükha hapa shennyak 
kü doi deishihpeih, shejao shaang büpai pinnyü nelümnyu khih.  

17Shaang büpai shahshemi pinnyü vüshih-ei, ‘Pinnyü-ü pai mü ngühpü nela 
nevaiang’ shei ejema, pinnyü-ü pai mü ngühpü nela hih shei huhen 
shingvaishi pinnyülei nyühipai shemyem ja hepak kü nyempü iy hoipü 
shinshing ashak yah-ei jila kü nyupü behethü kü huhen,  
18hatü chingnyü kübü mübüthüi chepaha müei daiyei üphen.  
19Jomi büpa kü ngin kho hük hang hahhen, hatü hapa ngin chenyühalei 
chepa kü shuohhen; mehenangkü hapa shennyaki pai mü ngühpü Israel nela 
kü menten shuohteke. Pinnyü nedoh-i büpalei shembünyü vaihen, hatü büpa 
yemmü nyupü thahshi pinnyü mü neyanhen.”  
20Shejao khüei epü jiüshi hatü pai mü ngühpü nela nevai shei yepaokjema,  
21pinnyü chepalei shem shadenei müei deihen hatü jom ching ami pinnyü 
yaongi shükei jühen. Mehenangkü pinnyüi chepa amei shemei nyushi mih mü 
mükbongjuyungei Israel kü veüpong dou dükteke. Hapakei am toueipü mang 
daütükhen.  
22Baha hüki mih-ei nyüha mü mükbongjuyung dükjema, jiji nyiphen 
jütüktuh. Hapa keiha amphongi Israel kübü mang daütüktuh.  
23Baha hüki chingnyü hükei mih-i doi khüamlangphei nela mü 
mükbongjuyungei yepjema,  
24ammi jiji nyiphen penyüshalei deiyei yaongi shükei jütüktuh. Mehenangkü 
hapa nela-i chingnyülei pinnyüi vaüpü eepü mih-i danhen mü tuhtü nevaüpü 
nangkü, hatü hapa bahapai mih-i doi khüamlangphei nela mü 
mükbongjuyungpü nangkü dihen. Hapa keiha am toueipü mang daütükhen.  
25Shejao baha hüki phaühihaolei daiyei nyushi mih-i doi khüamlangphei nela 
heüei mükbongjuyung dükjema, hapa bahapa mon jühen.  
26Hapa nelanyü kü meheyao nedükhen; pinnyüi dihen mü shangpü mang 
thah-ei neshiü. Hapayü shennyak hüki lebü shennyak hük jüpü shahhidou kei 
nyüke.  

27Hapa bahai mih-i doi khüamlangpü nela mü mükbongjuyung dükpü nangkü 
pinnyüi vaülangmao üpaiyao phaühihaolei sheühhen nenyuang.  
28Baha hüki mih-i doi nephepü nela heüei pinnyü mü mükbongjuyung dükei 
yepjema,  
29büpai nelanyülei chepa kü lop pinyipüan hang shuohhen, hatü pinnyü-ü 
büpalei shembünyü vaihen; mehenangkü büpai pinnyü mangtükteke. Büpa 
yemmü nyupü thahshi pinnyü mü yanhen neaok.  
30Üpaiyao laophülei palei nyüha mü mükbongjuyungei laophülei pa 
neveühühen vongbong.  

Shahküp 23 

Nanglak Khong Kübü Katitükpü 

1Ban tüktükpü nevaijü laophülei dou vettükpü baha üpaiyaoShembüpalei 
nanglak khong kü omhen neaok.  
2Mangei shem yemei angpü hapeü üpayao Shembüpalei nanglak khong kü 
omhen neaok. Büpalei hühiha denshem an thahshiShembüpalei nanglak 
khong kü omhen neaok.  
3Ammon am nevaijü Moab am nevaijü jomei hühihathü üpaiyao denshem an 
thahshi Shembüpalei nanglakthü khong kü omhen neaok. 
4Mehenangkü am Ijip leipü leilemei jomi am kü hahying hatü yung shuohhen 
nemongpeih, hatü am kü thaüvaühen shingvaishi Mesopotamia kahdok 
Pethor ching leipü Beorlei cheha Balaam lat shuohtü müei leipeih.  
5Shejao Shembüpa, ammei Kahvangi Balaami epü kü nebang; am shingvaishi 
thaüvaü-ü moihiman leipeih; mehenangkü Shembüpa, ammei Kahvangi am 
kü bamteke.  
6Am jat hük shei nyupü thahshi jom mü chingmei lempongei küphü tevai.  
7Ammi Edom am tetuhphong; mehenangkü jomü ammei jeihinaüthü khih. 
Ammi Ijip am teyakphong; mehenangkü am jomei kahdokei lakeiloiyei 
nyuhampeih.  

8Denshem jempabü kü jomei hühihathüiShembüpalei nanglak khongkü 
omhen aok.  

Nyeüeinyaei Daülangi Nyuhen Nang 

9Mechem ami vepa mü hokhen baümtap vehen, nedaünelangpü lemphü kübü 
yanei daülangi nyutuh.  
10Baha hanei-i yanüng mangh mü douten dükei hangyung vampai nedaüi 
leijema, büpa baümtap haolei daiyei nyuhen.  
11Om dhüjü büpa hangha daütükhen hatü vanghe shüjü mon baümtapei 
nyokei leihen.  
12Baümtap haolei am hangha daühen shing hük jeyei tuhtuh. 
13Mechem am vom daihühen kahsha shohen hatü lintükhen shingvaishi 
püshow vungshow hanei notuh.  
14Ammei baümtap daülangi tuhtuh; mehenangkü Shembüpa, ammei 
Kahvangi am yomhen hatü yanghen hatü vepathü ammei lak kü shuohhen 
shingvaishi am mü nyüke. Shembüpai am toueipü dok lepdaihen mü 
nebahnevaipü dou meheyao ammi tedük.  

Wong Nekohpüthü Khüambakhen Nang 

15Aa hük büpalei shembü toueipü paüei daiyei am mü loiküjema, ammi büpa 
yepei shembü kü teshuoh.  
16Büpai napü shing nevaijü büpai jepü jila hük kü am mü nyuhütuh, hatü 
büpa kü nemei-i tedük.  
17Israel am nyüha vaijao, baha vaijao phopshemei büm yupü am neleihen 
vongbong,  
18hatü hapakei büm yuei latpü lop Shembüpa, ammei Kahvangei shemei 
lahpü jiühühen shingvaishi koei nepeihen; mehenangkü Shembüpai henüng 
kü jiühitnyeih.  
19Mechem am mü jempü jeihinaü Israel am kü lop nevaijü hahying nevaijü 
lemhük lushuohhenshang, hapa kü bhüei teyü.  

20Shembüpa, ammei Kahvangi ammi yahhen nyupü kahdokei ammi dükpü 
lemphüli kü moihimanphahen shingvaishi jempü jeihinaü Israel am kü hang 
bhüei teyü. Ammi kung shennyak kü bhüei yühen aok.  
21Ammi Shembüpa, ammei Kahvang kü vangjema, hapa jiühühen tephei; 
mehenangkü Shembüpa, ammei Kahvangi hingmei ha am leipü yühen hatü 
ha nedükjema mang nyüke.  
22Shejao ammi hapakei nelahjema, am mang neshiü.  
23Ammei jubenyeijaangi mehe enya, ha hingmei dükhen vongbong; 
mehenangkü ammi mongi aokei jui lahteke.  
24Ammi hanei amei nyalingngupai kah homei kamjü ammi hahhüpüshük 
hapa vaümei hahhen aok, shejao ajükao vaümei koei nedaihen.  
25Mechem ammi hanei amei kah kü hetei kamhenshang, haleipü 
hahlemyinglem ammei laki yah-ei hahhen aok, shejao hahvet longkhoih-i 
vetei neyahhen.  

Shahküp 24 

Yanpü hatü Leiyei Thaipü 

1Baha hüki nyüha hük mü shem yemei nyutü büpai nelümhen mü pinnyü kü 
nemeipü deiaei nyupü nangkü yanhen lai nyangei pinnyü kü shuohtü shem 
leipü deitükjema,  
2hatü pinnyü yanei leipheikü lebü baha hük mü shem yemei nyujü,  
3shao nyipabü chepahai pinnyü nelümpü nangkü yanhen lai nyangei shuohtü 
pinnyü shem leipü deitük nevaijü pinnyülei nyipabü baha didaijema,  
4shongpü bahai shao pinnyü yahhen neaok; mehenangkü pinnyü-ü nedaüpü 
leidaiteke. Hapayü Shembüpa touei jiühitbenüng. Shembüpa, ammei 
Kahvangi am kü mükjüp shuohpü kahdokei henüng keipü mang tevamhü.  

Ashüanyong Shahkungthü 

5Shemshü pa hüki veshan dousho kü shüei vehok kü nedaihen, nevaijü lebü 
doulem nedükhen. Mehenangkü büpai vangbong hük shemei nyuei büpalei 
shembünyü mongonghühen vongbong.  
6Ammi bheishe hang nangkü yaong shemshak, hakei-üng ngümteipü dokpa 
yaong dangkao teyah; mehenangkü hapayü hangkulei shünyüshong 
vetlangpü kei nyüke.  
7Shennyak hüki jempü Israel shennyak hük yepei daiyei aa kü kei noteijema 
hatü yutükjema, shennyak yeppü shennyakü jütükhen vongbong. Am toueipü 
henüng mang daütükhen vongbong.  
8Mechem am kü nemeipü ngomdin vamkahenshang, Levi am ngongpathüi 
epü jiüshi dükhen kentuh. Ngei jom kü eshuohpükei jiüshi düktuh.  
9Am Ijip leipü vamei daiyangkü Shembüpa, ammei Kahvangi Mariam kü 
mehe dükshuohpa, ha deih-ei dangtuh.  
10Mechem ammi küphü hanei kü lemhük lushuohhenshang, hapa bheishe 
hang shingvaishi chüngpü dou yahhen jomei shemei teshü. 
11Chingshelei yaongshi dantuh, hatü büpai ngaiyei nyemyahpha. 
12Büpayü taopü shennyak vaijema, hapa dou ya baümei tetuh.  
13Büpai yanüng ha kü shihen shingvaishi om dhüküjü yah-ei leiyeishuoh. 
Büpai am kü mongonghen, hatü hapa kü Shembüpa, ammei Kahvangi am kü 
mongonghen.  
14Am mü jempü Israel am nevaijü am mü lakeiloiyei nyupü taopa nang 
shaküpü kü lueilemei teling.  
15Nyihjeih vanghe mangshü shekü nanglat shuohtüktuh; mehenangkü büpai 
hapa bhei itnyüke. Hei nevaijema büpai am khüei Shembüpa kü lenhen hatü 
am mang thahhen.  
16Hapeüthüi ten dükpü nangkü nyühipa nejühen, nevaijü nyühipalei mang 
nangkü hapeüthü nemahtükhen; shennyak hük laophülei mang nangkü mon 
mahhen.  

17Yenpa-oupa nevaijü hashihhathü kü jiüpü hean ammi aetei teyah, nevaijü 
bheishe hang nangkü vaümnyülei ashak chüngei teyah.  
18Amü Ijiplei aa vaihampeih hatü Shembüpa, ammei Kahvangi am bümei 
leihüpeih shei deih-ei dangtuh; hanangkü ngei hapa shahkung ammi dükhen 
shuohnyüpeih.  
19Mechem ammi hah vetei daihenshang, hahbhaong hanei nesheti 
tuhphongjema, hapa yahhen nyokei telei. Shembüpa, ammei Kahvangi ammi 
dükpü lemphüli kü moihimanphahen shingvaishi benhayaha, hashihhathü 
hatü vaümnyüthüi nyemyahhahnüng tuhphongtuh. 
20Mechem ammi olive betjük vaümhenshang, pükaolei aodaipü shao nyipabü 
shingeimüngei tevaüm; hathüyü benhayaha, hashihhathü hatü vaümnyüthü 
shing nyüke.  
21Mechem ammi nyalingngupai vaümhenshang, aoei nyupü shao nyipabü 
shingeimüngei tevaüm; hathüyü benhayaha, hashihhathü hatü vaümnyüthü 
shing nyüke. 
22Ijiplei aa vaihampeih shei nebetüki deihtuh. Hanangkü ngei hapa shahkung 
ammi dükhen shuohnyüpeih.  

Shahküp 25 

1Mechem shennyak nyi dehenshang, hapayü shahphen shingei deihen, hatü 
shahphenbüthüi jiüpü shennyak dah shakei hatü nejiüpü shennyak nyonghüei 
shahphenhen.  
2Pungpü shennyak kü üphen shangjema, shahphenbüthüi büpa lemhühen 
hatü bheihen. Meshükpa bheihen hayü büpai pungpü heshap nyuhen.  
3Büpa kü ahpeih shei pinyi bheihen, shejao ha kü nenyeihen. Ha kü nyeishi 
bheijema laophülei jeihinaü veüponghüpü vaihen.  
4Hah tenshing kü mohohlei ju kü daw tethuh.  

Didaipü Cheihinaülei Nyüha Nang 

5Cheihinaü nyi chemi nyupü jiji khongkü hük hapeü netuh-i didaijema, büpai 
tuhphongpü chenyühai lebü phang mü shem neyemhen. Pinnyülei chepahalei 
cheihinaüi pinnyü mü shem yemhen. 
6Jijinyi-i angpü hashongpayü didaipü cheihinaülei hapeü vaihen heshap 
nohen, hakei shejüang Israel kübü büpalei men nemahdai-i düngei nyuhen.  
7Shejao didaipü shennyakei cheihinaüi pinnyü mü shem neyemhüjema, 
pinnyüi ching kü mübüthü touei peiyei, “Ngelei bahalei cheihinaüi Israel kü 
jomei cheihinaülei men nedoh-i tuhhen nemongnyu, hatü jomei dousho 
nedüknyu” shei ehen.  
8Hahepak kü jomei ching kübü mübüthüi büpa nyükei büpa mü eteihen. 
Büpai nedoh-i pinnyü mü shem neyempih shei ejema,  
9büpalei cheihinaülei vaümnyüi ching kü mübüthü nyushi büpa touei aongei 
pinnyülei lathuh hük hukhen, büpalei dhe kü yu-op shaotü, “Laophülei 
cheihinaülei li netuhhüpü shennyak kü hapakei dükhen” shei ehen. 
10Israel kü hapa shennyakei lihila kü, “Lathuh huktükpü lihila” shei 
nyinghen.  

Lebü Shahkungthü 

11Shennyak nyi deshingkü shennyak hükei nyühai chepaha kü bangei lebü 
shennyakei dou kü pinnyülei laki shonglangjema,  
12pinnyü kü phahji tehu; pinnyülei lak dehtüktuh.  
13Ammei khongha mongei dokyaong vihpü hük hatü shangkhahpü hük shei 
laolao tetuh.  
14Ammei shemei shethen lüng longpü hük hatü maanpü hük tetuh.  
15Shembüpa, ammei Kahvangi am kü shuohpü kahdokei yüluei nyuaokhen 
shingvaishi jiüshangpü dokyaong, lüng hatü vü tuhtuh.  
16Mehenangkü Shembüpa, ammei Kahvangi shahshem lawlüppü kü 
jiühitnyeih.  

17Am Ijip leipü vamei daishingkü Amalek ami mehe am kü dükphopa ha 
deih-ei dangtuh.  
18Mechem am nyiueinangei wong nekoh-i nyupa, jomi am hahteke, hatü 
ngaümpheilei nyupüthü jüteke; jom kü Kahvang nyempü neshiü.  
19Mechem Shembüpa, ammei Kahvangi am kü mükjüp shuohpü kahdok kü 
shonei nyupü vepathü kübü yangei nyuhen, vangsho phangkü üpaiyao deih-
ei nedanghen shingvaishi ammi Amalek am jütüktuh. Ammi hapa tebetük.  

Shahküp 26 

Shongpü Betjük Moila 

1Mechem Shembüpa, ammei Kahvangi am kü mükjüp shuohpü kahdok 
ngoiyei halei chingchingei nyuei daihen,  
2Shembüpa, ammei Kahvangi am kü shuohpü kahdok kü vampü lemphüli 
kübü shongpü betjük hanei mühdow kü shihtü Shembüpa ammei Kahvang 
khümshingei deituh.  
3Hahepak kü chongphoei nyupü ngongpa kü peiyei, “Jen kü shuohhen 
shei Shembüpai jenei bühipa kü lahpü kahdokei ngei shinnyih nyunyüpeih 
shei baongnyüpeih” shei ehen. 
4Ngongpai ammei lak leipü mühdow yah-ei Shembüpa, ammei Kahvangei 
moidü touei ha haühen.  
5Hapheikü Shembüpa, ammei Kahvang tou kü hapakei baonghen, “Hamei 
bühipayü Aramea am kei longteihampeih, hatü Ijiplei nanglak maani mon 
yiüei nyuteke, shejao halei nyuei longpü wong kohpü hatü nanglak ahpü jat 
hük leiteke. 
6Shejao Ijip ami ham kü nemei-i dükpeih hatü aa kei shangpongei douwong 
dükhüpeih.  
7Hahepak kü hami Shembüpa, hamei bühipa Kahvang kü leneiwong, 
hatü Shembüpai hami nyükpü ngeü dan, hatü ham shangpong yakying kü 
nyiupünangpü hatü lomohpü eeteke. 

8Hanangkü Shembüpalei laklu wong longpai, hatü nyemshi hanshi 
yashanyalepü ngani ham Ijip leipü müei leipeih.  
9Büpai ham hatou shingei leiyei amma hatü nyahjiü yenpü hapa kahdok ham 
kü shuohpeih;  
10hatü shaang, ‘Oh Shembüpa, nüngi ngei kü yahphopü shongpü betjük nüng 
touei koei peikünyeih’ shei ehen. HapheiküShembüpa, ammei Kahvang touei 
hapa mühdow haühen hatü aümei khümhen.”  
11Am hatü ammei shemongsha kü Shembüpa, ammei Kahvangi lemphü 
doumei shuohpü shingvaishi am hatü Levi am hatü am mü lakeiloiyei 
nyupüthü peü mongongtuh.  
12Vangbong jempabü ieyei kü ammei lak kü vampü lemphü kübü ankhong 
moila Levi am, benha, hashihha, hatü vaümnyüthüi moh-ei hahhen 
shingvaishi moilatuh.  
13Hahepak kü Shembüpa, ammei Kahvang kü, “Ngei ngelei shemei leipü 
daülangpü ankhong moila aoei netuh-i Levi am, benhathü, hashihhathü hatü 
vaümnyüthü kü nüngi ephopükei shuohtüktih. Ankhong moila nangkü ngei 
nüngei shahkung nebangi nevaijü betüktü nenyuangpih.  
14Ngei mahng theppü hepak kü haleipü meheyao nehah-angpih nevaijü ngei 
nedaüi nyushingkü shemong leipü hükao yah-ei nedai, nevaijü haleipü 
meheyao dipü mahng kü moila neshuoh-angpih. Ngei Shembüpa, ngelei 
Kahvangi epü bangtepih hatü ngei kü epü lemphüli düktepih.  
15Daülangpü nüngei vangsho nyushing leipü veishih hatü nüngei Israel 
nanglak kü hatü nüngi hamei bühipa kü shuohhen lahpü amma hatü nyahjiü 
yenpü kahdok kü moihimanshih” shei ehen.  

Shembüpalei Nanglakthü 

16Shinnyih Shembüpa, ammei Kahvangi am kü epü büpalei shahkungthü peü 
ven bangei düktuh; ammei mong kempai, hatü ammei laangha kempai, 
kenhingshi hathü ven bangtuh.  

17Shinnyih amphongi Shembüpayü ammei Kahvang, hatü amphongi büpalei 
lem kü kamhen, büpalei shahkungthü noteihen hatü büpalei ven banghen 
shei lahteke.  
18Hatü shinnyih Shembüpai am kü büpalei nanglak, hatü büpai lahpükei 
büpalei mophimo shei baongteke, hatü amphongi büpalei shahkungthü peü 
banghen eteke.  
19Büpai lingpü lebü jatthü peü shak kü büpai amphong vihpülüpü, menmei 
hatü dhüm kü tuhhen hatü Shembüpa, ammei Kahvangi lahpükei amphongü 
büpa lompü daülangpü nanglak vaihen.  

Shahküp 27 

Yaongshung kü Kahvangei Shahkung Nyangpü 

1Hahepak kü Mosa hatü Israel am mübüthüi nanglakthü kü eteke: “Shinnyih 
ngei am kü shuohpü shahkungnyüthü peü bangtuh. 
2Mechem am Jordan yungdang homei Shembüpa, ammei Kahvangi am kü 
shuohpü kahdokei shühenshang, yaong longpü hük haongtuh hatü ha meishi 
jintuh.  
3Shembüpa, ammei bühipa Kahvangi am kü lahpükei mechem Jordan 
homei Shembüpa, ammei Kahvangi am kü shuohpü amma hatü nyahjiü 
yenpü kahdokei shühenshang, shahkungthü peü hapa kü nyangtuh,  
4hatü mechem amphong Jordan homhenshang ngei shinnyih am kü epükei 
hathü yaongthü Ebal Kahshangei haongtuh hatü meishi jintüktuh.  
5Hatouei yaong yah-ei Shembüpa, ammei Kahvang kü moidü hük lingtuh; 
hathü kü amphongi nyiam meheyao teshih. 
6Shembüpa, ammei Kahvang kü kahmong yaong nebhaoktüki shoei moidü 
lingtuh hatü halei Shembüpa, ammei Kahvang kü jakpü moila shuohtuh.  
7Halei mongjempü moila shuohtuh hatü Shembüpa, ammei Kahvang touei am 
hahyingei mongongtuh,  

8hatü amphongi haongpü yaongthü kü hapa Kahvangei shahkungthü peü 
meishi lekei nyangtuh.”  
9Hahepak kü Mosa hi Levi am ngongpathüi Israel nanglakthü peü kü, 
“Nentuh, Oh Israel am hatü bangtuh! Shaang amphongü Shembüpaammei 
Kahvangei nanglak leiteke.  
10Shembüpa, ammei Kahvangei ven bangtuh hatü shinnyih ngei am kü 
shuohpü büpalei shahkungthü noteituh” shei eteke.  

Ven Nedanpü kü Thaüvaü 

11Ha nyih-üng Mosai nanglakthü kü eteke:  
12Mechem amphong Jordan yung homhenshang, hathü jatthüi Gerizim 
Kahshangei yaongtü nanglakthü kü moi nyükhen; Simeon, Levi, Judah, 
Issakhar, Joseph hatü Benjamin,  
13hatü hathü jatthüi Ebal Kahshangei yaongtü thaüvaü lenhen: Reuben, Gad, 
Asher, Zebulun, Dan hatü Naphtali,  
14Levi ami nanglakthü peü kü ngeüwong anei hapa ehen:  
15Üpai shennyakei laki yaong hi pü yah-ei Shembüpai jiühitpü yaongnaüya 
lingei joei ha kü khümnya, hapa shennyak kü thaüvaü hettuh. Hahepak kü 
nanglak peüi, “Amen” shei ehen.  
16“Nyühipa kü dhüm neshuohpü shennyak kü thaüvaü hettuh”. Hahepak kü 
nanglak peüi, “Amen!” shei ehen.  
17“Chingyowpalei viong yaong chaiteipü shennyak kü thaüvaü hettuh” 
Hahepak kü nanglak peüi, “Amen!” shei ehen.  
18“Mükphüngpa lemnyong kü müpü shennyak kü thaüvaü hettuh”. Hahepak 
kü nanglak peüi, “Amen!” shei ehen.  
19“Üami benha kü, hashihha kü, hatü vaümnyü kü shahhing nenonya, hapa 
shennyak kü thaüvaü hettuh.” Hahepak kü nanglak peüi, “Amen!” shei ehen.  



475 

 

 
   Daülangpü Laihing 

© 2005, Bible Society of India. 
 

 
 

 

20“Laophülei palei nyüha mü mükbongjuyung dükei üpai laophülei pa 
veühühenshang, hapa shennyak kü thaüvaü hettuh”. Hahepak kü nanglak 
peüi, “Amen!” shei ehen.  
21“Yemhimak mü jemteiyei mükbongjuyungpü shennyak kü thaüvaü hettuh” 
Hahepak kü nanglak peüi, “Amen!” shei ehen.  
22“Laophülei nyahinaü mü, pa hük nevaijü nyü hük ha nyahinaü mü 
mükbongjuyungpü shennyak kü thaüvaü hettuh.” Hahepak kü nanglak peüi, 
“Amen!” shei ehen.  
23“Laophülei nyühalei nyü mü mükbongjuyungpü shennyak kü thaüvaü 
hettuh.” Hahepak kü nanglak peüi, “Amen!” shei ehen.  
24“Laophülei chingyowpa joei jütükpü shennyak kü thaüvaü hettuh.” 
Hahepak kü nanglak peüi, “Amen!” shei ehen.  
25“Mang neshiüpü shennyak jühen shingvaishi yawhdou yahpü shennyak kü 
thaüvaü hettuh.” Hahepak kü nanglak peüi, “Amen!” shei ehen.  
26“Kahvangei shahkungthü nebangpü shennyak kü thaüvaü hettuh.” Hahepak 
kü nanglak peüi, “Amen!” shei ehen.  

Shahküp 28 

Ven Danpü kü Moihiman 

1Ammi Shembüpa, ammei Kahvangei ven bangjema hatü shinnyih ngei am kü 
shuohpü büpalei shahkungthü kenhingei noteijema, kahdok shak kübü jatthü 
peü shak kü amphong shangei longei anshihhen. 
2Amphongi Shembüpa, ammei Kahvangei ven bangjema ha moihimanthü peü 
ammei vaihen.  
3Shembüpai ammei ching hatü kahthü kü moihimanphahen.  
4Shembüpai am kü hühiha, hahying hatü yemhimak, mohoh, mi 
moihimanphahen.  
5Shembüpai ammei mühdow hatü aan ngümpü shung kü moihimanphahen.  
6Nüng daipü leipü peü kü Shembüpai moihimanphahen.  

7Am khüei yaongpü vepathü Shembüpai neütükhen. Jomphongi am touei lem 
hük kübü peikahen shejao lem nyet kü nyaidaiphahen. 
8Shembüpai ammei lakdou peü kü moihimanphahen hatü ammei puongmong 
kü hah-i mahühen. Shembüpa, ammei Kahvangi am kü büpai shuohpü 
kahdokei moihimanphahen.  
9Amphongi Shembüpa, ammei Kahvangei shahkungthü noteijema hatü 
büpalei lem kü kamjema, büpai lahpü keiha amphong büpalei nanglak 
leihühen. 
10Shejüang kahdoknyü kübü hangkuli peüi Shembüpai amphong büpalei 
nanglak vaihen jepü khih shei veihen hatü jomi amphong kü nyemhen.  
11Shembüpai am kü shuohhen shei ammei bühipa kü lahpü kahdokei büpai 
am kü hühiha, yemhimak hatü hahying moihimanphahen.  
12Shembüpai vangsho aptü tuhshingei tuhpü vang hepak vangpan jiüshi 
keiphahen hatü ammei lakdou peü kü moihimanphahen. Ammi mih jatthü kü 
lushuohhen, shejao ammi mih jat leipü nelunelakhen.  
13Shembüpai amphong meijaang nevai, shangjing leihühen; shinnyih ngei am 
kü shuohpü Shembüpa, ammei Kahvangei shahkungthü kü mong shuohjema, 
hatü kenhingei hathü noteijema amphong mih phei müpü am nevai, mübü 
leihühen. 
14Shinnyih ngei am kü shuohpü shahkungthü kübü nyonghidah kü teleplük 
nevaijü lebü kahvangthü kü khümei chongtepho.  

Ven Nedanpülei Lat 

15Shejao ammi Shembüpa, ammei Kahvangi epü nebangjema hatü ngei 
shinnyih am kü shuohpü büpalei shahkungthü kenhingei nedükjema hathü 
thaüvaü kemei am kü hetkahen.  
16Shembüpai ammei chingthü hatü kahthü kü thaüvaüphahen.  
17Shembüpai ammei mühdow hatü aan ngümpü shung kü thaüvaüphahen.  

18Shembüpai am kü hühiha neshuoh-i, kahdok kü hahying nevamhüi, hatü 
yemhimak mohoh hatü mi neshuoh-i thaüvaüphahen.  
19Amphong daipü leipü peü kü thaüvaüphahen.  
20Ten dükpü nangkü amphong lomi hatü chemjalak kü mangmahdai 
thahshi Shembüpai ammei lakdou peü kü thaüvaü, podongpolong hatü 
shanghah shomphahen.  
21Am peiyei nyuhen kahdokei amphong peü dinlemi mangdikem 
thahshi Shembüpai cham peihühen.  
22Shembüpai am kü thahteibenüng dinten, daopü poukpü hatü pheüi 
shanghahhühen; büpai am kü nyahpüshampü, üpüvanpü shomei ammei 
sheilivungla mangtükhen.  
23Vang nekeikahen hatü ammei kahdok nyiam kei haüdaihen.  
24Shembüpai vang nangjei bhihla shomhen hatü hayü mangdikem thahshi 
nyuhen.  
25Shembüpai am vepathüi aokhühen. Amphongi jom touei lem hük kü mon 
peihen shejao jom toueipü amphong lem nyet kü nyaihen, hatü kahdoknyü 
nanglaki am mehe ponghahnya ha eeyei nyemhen.  
26Am dijü ammei mahngü asha alang phai hatü phaüyemei het leihen hatü 
hathü wowtükhen üpayao nenyuhen.  
27Shembüpai amphong Ijip am kü kei hihüma vamhühen. Büpai ammei büm 
thuh-ei ma, jüklük hatü ngühma vamhühen hatü ha nemeidaiphahen.  
28Shembüpai amphong ngapüyoipai, mükphüngpai hatü sholi nethahnengoi-i 
leitükhen. 
29Mükphüngpa kei amphong heshotapa kao bomei longteihen. Amphongi 
dükpü lemphü kü aokpü nedanghen. Üpayao neshiüi nyihjeih amphong 
hanghihühen hatü gühlanghen.  

30Ammi doi khamei tuhhen shejao lebü shennyaki aetei lüdaihen. Ammi shem 
vehen shejao halei nenyuaokhen. Ammi nyalingngupai sheihen shejao 
haleipü betjük nehahhen.  
31Ammi veishi ammei mohoh jühen shejao hapa phai ammi nehah-aokhen. 
Ammi veishi ammei gadu shüei lüdaiphahen, hatü hathü am kü nyokei 
neyahphahen. Ammei mithü ammei vepathü kü shuohtükhen shejao üpaiyao 
hathü neyangphahen.  
32Ammi veishi ammei hapeüthü mih kung shennyak kü aa vaishi 
shuohtükhen, hatü mükyang yungshi nyihjeih jom leikahen shei om veihen.  
33Ammi nenyingpü shennyaki ammei kahdok kü ammei laki ngaihahpü peü 
hahtükhen; ammi meheyao nedanghen shejao den kemei hanghi danghen.  
34Am shangpong yakyingpai am ngadaihen.  
35Shembüpai nemeihen mü ammei la kü maten vamhühen, hatü hihüma 
lajaang kübü shangnyüshang thahshi mahühen. 
36Shembüpai am nevaijü ammei bühipai nenyingpü lebü kung kahdokei am 
hatü ammei ong deishihhen. Halei amphongi yaong hatü pü-i lingpü 
kahvangthü chongphohen.  
37Shembüpai am haitükhen kahmükthü kübü nanglakthüi am ponghahpü 
eetü haneitophen hatü am kü nyennyangei naamnyi nyiphahen.  
38Ammi kah kü sheili longi sheihen shejao maani mon vethen; mehenangkü 
shouki hahtükhen.  
39Ammi nyalingngupai kah linghen shejao ammi ha kübü yiü nenyinghen 
nevaijü betjük nevaümhen; mehenangkü hathü peü laonghiyaki 
hahtükkemhen.  
40Ammei kahmük kü olive pü mon maei nyuhen shejao amphongi haleipü 
olive mainga nenoteiaokhen; mehenangkü hathü vüdaikemhen.  
41Ammi hapeüthü longi anghen shejao am mü nenyuaokhen; mehenangkü 
jom peü wüpei küplanghen.  

42Ammei pü hatü sheilivungla kemei laonghiyaki hahtükhen,  
43am mü chem kü nyupü benhayahai nyeinya shaopüpa aonghen shejao am 
phangei dungei shühen.  
44Jomi am kü lueilakphahen shejao ammi nelushuoh-aokhen. Jom shangjing 
vaihen, am meijaang vaihen.  
45Ha thaüvaüthü kemei am kü peikahen. Am mangmahkem thahshi jomi am 
kü changhen hatü she yeihen; mehenangkü amphongiShembüpa, ammei 
Kahvangei shah nebang hatü büpai am kü shuohpü shahkungthü nedük.  
46Den kemei am hatü ammei hühihathü shingvaishi hathüyü nyangeihepü 
hatü thamabenüng nyuhen. 
47Mehenangkü am angei deiyei nyushingkü mongongshi Shembüpa, ammei 
Kahvang chongnepho.  
48Hanangkü am aeiyeileyei, bümkong hatü taoeinangei Shembüpai am khüei 
shompü ammei vepathü amphongi chongphohen. Am mangmahkem thahshi 
büpai am shangponghühen.  
49Shembüpai am khüei tailu leipü shah nenyingteipü jat hük alang 
laongpükei shomphahen.  
50Jomi longi mangshi, behe kü dhüm neshuoh, hashih kü nephahji-i 
nyukahen.  
51Amphong aeipai mangdikem thahshi jomi ammei yemhimakthü, hatü 
kahdok kü vampü hahying kemei hahtükkemhen. Jomi am kü hahying, yiü, 
olive mainga, yemhimak mohoh nevaijü mi aoei netuhphahen.  
52Shembüpa, ammei Kahvangi am kü shuohpü kahdok kübü chingnyüthü peü 
mahhen, hatü ammi mongnyangpü shaopü chingnyü pethü laamdaihen.  
53Mechem ammei vepathüi am shümlanghenshang, amphong ahshi 
aeipülepai Shembüpa, ammei Kahvangi am kü shuohpü laophülei hapeüthüao 
hahhen.  

54Longi kenhing monghapü longhiong shennyakiyao laophülei jeihinaü 
nevaijü bampü shembünyü nevaijü aopü hapeüthü kao phahji nehuhen,  
55hatü büpai hahpü laophülei hapeüthülei phai jomphong kü üpa kao 
neshuohhen; mehenangkü vepathüi chingnyüthü shümlangtü hanghihüpü 
nangkü büpai hahhen meheyao aoei neshiü.  
56Longi kenhing monghapü, longshem ongshem kü bühpü, shemmei 
mechemao kahdok kü neshuoppü nyühaiyao longi aeipülepü nangkü 
laophülei hapeü jüei hahhen hatü pinnyüi laophüi bampü baha nevaijü 
hapeüthü üpa kao ha hanei ne-ühhen. 
57Mehenangkü pinnyüi joei ammei chingnyüthü shümpü hatü ammei 
vepathüi am kü hanghihüpü hepak kü hahhen shei deihshi nyüke.  
58Amphongi hapa laitap kü nyangei nyupü shahkungthü kenhingei 
nemüjema, hatü müknyinshekhangpü hatü nyempühanpü Shembüpa, ammei 
Kahvangei men kü dhüm neshuohjema,  
59Shembüpai am hatü ammei hühihathü kü nedohbenüng cham hatü dinten 
shomphahen. 
60Büpai am kü Ijiplei ammi nyempü dinlemthü shomphahen, hatü ha kübü 
am nemeiaokhen.  
61Amphong mangdikem thahshi Shembüpai hapa laitap kü nyangei nenyupü 
din hatü shanghah lemphüli shomphahen.  
62Amphong vangsho lithilen kei daeisheyei nyulangmao maani mon yemmü 
aohen; mehenangkü amphongi Shembüpa, ammei Kahvangei shah nebang.  
63Shembüpai am dahüshehühen mongongpü keiha büpai am mahtükhenao 
mongonghen. Amphongi yahhen kahdok kübü am bhitükhen.  
64Shembüpai am jatthü peü touei junghük kübü junghük dohpü ngoishi 
haitükhen, hatü ammi nevaijü ambü ampai nenyingpü yaong, hatü pü 
kahvangthü kü khümhen.  

65Ha jatthü touei amphong chingmei nyiushemmei hatü hamei shinghiphei 
shei ehen shing nedanghen; haleiShembüpai amphong kü mongshang, 
mükyangyungpü hatü mong dihen yahphahen.  
66Amphongei yangnyu monglem shing neshiü, nyakhingai thüngei nyempai 
maei, düngei dihen mahhen vongshüh kü nyemei nyuhen.  
67Amphongi eepü lemphü nyempai mongdang tuktuk shei nyuhen. Nepnüng 
dhom mü, “Shaang om vaipü eema” shei, hatü om mü, “Shaang dhom vaipü 
eema” shei amphongi ehen.  
68Amphong halei ne-yei nyokei neshompih shei elangmao Shembüpai 
amphong shao Ijiplei jahas kü uoei shomtükhen. Halei amphongi ammei 
vepathü kü laophü nyingi aa vaihen shingvaishi yuhen, shejao üpaiyao 
amphong neshakhen.  

Shahküp 29 

Moab Kahdokei Shembüpai Vangpüshuwpü Lingei Leipü 

1Hathüyü Shembüpai Israel am mü Sinai Kahshangei lingpü vangpüshuwpü 
mü üei Moab kahdokei Shembüpai Israel am mü vangpüshuwpü linghen 
Mosa kü eshuohpü laphen nyüke.  
2Mosai Israel am peü nyükei jom kü eteke: “Shembüpai Ijiplei Pharaoh 
ongpa, büpalei lakchongbüthü hatü büpalei kahdok kü mehe dükshuohpa ha 
peü ammei müki eeteke.  
3Shembüpai nyembenüng cham, yashanyale hatü thamapü dou longi 
dükshuohpü ammei müki eeteke.  
4Shejao shinnyih thahshi Shembüpai am kü danaokhen mongdang, eehen 
mük hatü danhen dhaong mangshuoh.  
5Bong pinyi thahshi Shembüpai am jahpanei müteke, shejao ammei 
ashakviha, hatü lathuh chang neleidai.  
6Ammi hahhen hahying, yinghen yiü, nevaijü nükyiü nenyu, shejao 
ngeiyü Shembüpa, ammei Kahvang shei am kü nyinghühen shingvaishi ammi 
napü lemphü shuohpeih.  



482 

 

 
   Daülangpü Laihing 

© 2005, Bible Society of India. 
 

 
 

 

7Mechem am hapa shing ngoipa, Heshbon amei ongpa Sihon hatü Bashan 
amei ongpa Og nyi-i jen khüei hokhen vam, shejao jeni neüteke.  
8Jeni jomei kahdok yah-ei Reuben, Gad hatü bhaosheipü Manasseh phang nyi 
kü mükjüp vaishi shuohteke.  
9Ammi dükpü lemphü kü aokpü danghen shingvaishi hapa vangpüshuwpü 
mong shuoh-ei düktuh.”  
10Shinnyih Shembüpa, ammei Kahvang touei am mübüthü, lakchongbüthü, 
behethü, bahathü,  
11nyühathü, hashihthü, hatü am mü püyahyungshoei lakeiloiyei nyupüthü am 
peü hammü nyüke. 
12Shinnyih am hatouei Shembüpa, ammei Kahvangi am mü lingpü 
vangpüshuwpü kü shühen hatü vangeishuwhen shingvaishi,  
13ammei ambü ampa Abraham, Isak, hatü Jakob hathü kü lahpükei amphong 
büpalei nanglak hatü büpa ammei Kahvang vaihen shinnyih shahchong 
sheihen shingvaishi am yaongshi nyüke.  
14Shembüpai hapa vangpüshuwpü lingpeyü shinnyih hamü yaongpü 
amphong mü mon nevai,  
15shejao hamü yaongshi nyupü hatü kahmong nyemhayao omshi nyüke.  
16Ijiplei jen mekei nyuhampa, hatü lebü jatthülei kahmük homei daipü mekei 
chongküpa ha am nyingi nyingei nyüke.  
17Ammi jomei jiühitbenüng lajeithü pü hatü yaong, hon hatü ngin yah-ei 
lingpü eeteke.  
18Shinnyih hamü yaongshi nyupü baha, nyüha, shemongsha nevaijü jathili 
üpaiyao Shembüpa, jenei Kahvang toueipü nelepdaihen hatü ha jatthülei 
kahvangthü kü nekhümhen kentuh. Hapayü shahyakpü pü tünglang hatü leü 
nemeipü pü kei nyukahen.  

19Shinnyih hamü omei nyupü üpaiyao hapa lappü dantüktü laophülei mong 
vaanei, ngei mongpü lem kü longteijao meihen shei tedeih. Hapai am 
nemeipü hatü meipü peü aihük mü lomohhen.  
20Hapa keipü shennyak khüei nyukahen. Hapa laitap kü nyangei nyupü 
thaüvaü kemei büpa kü hethen, hatü vangsho phang kübü büpalei men 
thittükhen. 
21Shembüpai hapa vangpüshuwpü shahkung laitap kü nyangei nyupü 
thaüvaüthüi ha shennyak shangponghühen shingvaishi Israel am jatthü khong 
kübü loukei ngaihen.  
22Ngoikahen ammei pheiha deni hatü tailu leipü kung shennyakthüi hapa 
kahdok kü Shembüpai hapa keipü shangpong yakying hatü lomoh-aühaü 
shuohpü je shei veihen.  
23Kahdok bahiyang kemei kü hüm hatü awkaong meli kü kei aw bah-ei kong 
leidaihen; meheyao nesheiaokhen; meheyao nekohkahen. Hapayü Shembüpai 
mongshih-ei Sodom hatü Gomorrah, Admah hatü Zeboiim mahtükpükei 
nyukahen. 
24Mih jatthü peüi, “Mehekei Shembüpai hapa kahdok kü hapakei 
dükshuohpa? Mehe tata kü hapakei mongshihpa yo?” shei pheteihen, 
25hatü hapa kü jangpeyü, “Hapayü Shembüpa, jomei chebü chepalei 
Kahvangi jom Ijip leipü müei daipü hepak kü jom mü vangpüshuwpü 
mangtükpü nangkü,  
26hatü jomi shelei nekhümpü lebü kahvangthü; Shembüpai jom kü tekhüm 
shei eshuohpü kahvangthü kü khümpü nangkü ponghahnyu khih.  
27Hanangkü hapa laitap kü nyangei nyupü thaüvaüthü koei peihühen 
shingvaishi Shembüpa mongshih vampü khih.  
28Shembüpa longi mongshihteke, hatü büpa mongshihpai jom jomei kahdok 
leipü bhiyei lebü kung kahdokei haitükteke hatü halei jom shinnyih thahshi 
nyüke” shei eteihen.  

29Doujo kemei Shembüpa, jenei Kahvangei, shejao shakei vampü douthü 
kemei jen hatü jenei hühihathü den kü dükhen shahkungnyü nyüke.  

Shahküp 30 

Moihiman Nevaijü Thaüvaü Jehen Epü 

1Shaang ngei am kü moihiman hük nevaijü thaüvaü hük jehen shuohnyüpeih. 
Mechem hathü douthü kemei am kü vamkahen hatüShembüpa, ammei 
Kahvangi mih jatthü touei am haitüktü am jom mü nyuhenshangkü, ngei am 
kü jehen shuohpü deih-ei dangtuh.  
2Hatü ngei shinnyih am kü epükei mechem am hatü ammei 
hühihathüiShembüpa, ammei Kahvang touei nyokei leihen hatü ammei 
mongdang kempai, laangha kempai büpalei shah banghenshang,  
3Shembüpa, ammei Kahvangi am kü phahjiei deihhen hatü jatthü touei 
haitükpü amphong thaiyei leihen hatü am dahüshehühen.  
4Amphong vangsho phangkü tailu kahdokei changtüklangmao, 
haleipao Shembüpa, ammei Kahvangi thailanghen hatü müei leilanghen.  
5Büpai amphong ambü ampa amei kahdokei müei leihen hatü ammi hapa 
kahdok yahhen. Büpai amphong ambü ampa mao nyeinya dahüshehühen 
hatü nanglak longi dahühen.  
6Ammei mongdang kempai hatü ammei laangha kempai, amphongi büpa kü 
bamhen hatü kahdok kü yüluei nyuhen shingvaishi Shembüpa, ammei 
Kahvangi am hatü ammei hühihathü kü ven danpü dhentoimongdang 
yahphahen.  
7Shembüpa, ammei Kahvangi am kü jiühitpü hatü shüveipü vepathü kü 
thaüvaü kemei shuohhen.  
8Amphongi shao Shembüpalei ven danhen hatü shinnyih ngei am kü shuohpü 
büpalei shahkungthü noteihen.  
9Shembüpa, ammei Kahvangi ammei lakdou lemphü kü dahüshehühen, ammi 
hapeü longi bühhen, yemhimak longi anghen hatü ammei kah kü hahying 

longi vamhen. Shembüpai ammei bühipa kü dahüshehühen mongpü kei 
büpai amphong dahüshehühen mongonghen.  
10Shejao ammi shahkung lai kü nyangei nyupükei Shembüpalei shah 
banghen, hatü ammei mongdang kempai hatü laangha kempai Shembüpa, 
ammei Kahvang touei nyokei leihen vongbong.  
11Shinnyih ngei am kü shuohpü shahkungthüyü longi wongpü nevaijü ammi 
nedükaokshampü nevai.  
12“Hami hapa danei ven banghen shingvaishi hapa yahkününg üpa 
vangsholei aonghenang?” shei ammi phehen mü hapayü vangsholei nenyu.  
13Nevaijü, “Hami hapa danei ven banghen shingvaishi hapa leikününg üpa 
yungching homei daihenang?” shei ammi phehen mü hapayü yungching 
dangei neshiü.  
14Hapakei nevai, hapayü ammi banghen shingvaishi am mü hakei-üng ammei 
ju, hatü ammei mongdangei nyüke.  
15Veituh, shinnyih ngei ammi jehen shingvaishi ten nevaijü mei, hatü 
yangnyuyem nevaijü dipü tuhphünyeih.  
16Mehenangkü ngei shinnyih am kü Shembüpa, ammei Kahvang kü bamhen, 
büpalei lemthü kü kamhen, hatü büpalei shahkungthü hatü vanglemthü 
noteihen shuohnyüpeih; shejüang am yangnyu nyuhen hatü dahenshehen, 
hatüShembüpa, ammei Kahvangi ammi yahhen nyupü kahdokei am kü 
moihimanphahen.  
17Shejao ammei mong lepei lüdaitü ven nedanjema, hatü lebü kahvangthü kü 
khümhen nyokei lüdaijema,  
18am hingmei mü mahhen shei shinnyih ngei am kü baongnyüpeih. Ammi 
Jordan yung homei yahhen nyupü kahdokei den luei nenyuhen.  
19Shinnyih ngei vangsho hatü kahdok kü am nangkü denpü vaihen 
nyüknyeih; ngei am touei yangnyuyem hatü dipü, moihiman hatü thaüvaü 

tuhphünyeih. Am hatü ammei hapeüthü yemmü nyuhen shingvaishi 
yangnyuyem jetuh,  
20hatü ammi Shembüpa, ammei Kahvang kü bamtuh, büpalei shah bangtuh 
hatü büpa kü wongshongi shoungtuh. Mehenangkü Shembüpayü ammei 
yangnyu nyüke, hatü büpai ammei bühipa Abraham, Isak hatü Jakob kü 
shuohhen shei lahpü kahdokei vangbong longi nyuhen.  

Shahküp 31 

Joshuai Mosa kü Jeipü 

1Hahepak kü Mosa daiyei nanglakthü peü kü hathü shah eteke: 
2“Ngei shaangü nyübüh vangbong kho hük mü kukha lomdaipü nangkü sheyü 
am müei nedaiaokhen khih. Shembüpai ngei kü, ‘Nüng Jordan yungyen 
homei neheih-aokpih’ shei ephopeih.  
3Shembüpa, ammei Kahvang am shekü daihen hatü am she kübü jatthü 
mahtükhen hatü ammi jomei kahdok yahhen. Shembüpai epü keiha Joshua 
am shekü daihen.  
4Amor am ongthü Sihon hatü Og nyi kü mehe dükshuohpa, hatü mekei jomei 
kahdokao omshi mahtükpa, hapa keihaShembüpai jom kao dükhen.  
5Shembüpai am jom shak kü aokpü danghühen hatü ngei am kü epü peü jom 
kü dükshuohhen.  
6Am wongkoh monglongtuh. Ammi jom kü tenyem nevaijü tehan; 
mehenangkü Shembüpa, ammei Kahvang am mü daikahen; büpai am 
netuhphongpih.”  
7Hahepak kü Mosai Joshua kü nyükei Israel am peü nyushi eteke, “Nüng 
wongkoh monglongtuh; mehenangkü Shembüpai jom kü shuohhen shei jomei 
chebü chepa kü lahpü kahdokei nüngi nanglakthü müei daihen, hatü nüngi 
jom kü mükjüp vaishi haneishuoh. 
8Shembüpa, büpa nyingi am shekü daihen hatü am mü nyuhen; büpai 
mechemao am netuhphonghen. Hanangkü am tenyem, tehan.”  

Vangbong Nyetpabü Ieyei kü Shahkungnyü Iehen 

9Hanangkü Mosai hapa shahkungnyü nyangteke hatü Shembüpalei 
Vangpüshuwpü Pela kopü Levi am ngongpathü kü hatü Israel am mübüthü 
peü kü shuohteke.  
10Hahepak kü Mosai jomphong kü, “Vangbong nyetpabü dohpü ieyei, bheishe 
hang katitükpü bong, Ashakshem Mo hepak kü hapa shahkungnyü ietuh.  
11Mechem Israel am peü Shembüpa, ammei Kahvangi jepü khümshingei 
peihenshang, jomi danshi nüngi hapa shahkung ietuh.  
12Baha, nyüha hatü hashih naüha hatü am mü lakeiloiyei nyupü peü chemi 
nyükei thaihütuh hatüShembüpa, ammei Kahvang kü nyemhen hatü 
kenhingei hapa shahkungthü noteihen jomi bangei nyinghütuh.  
13Ammei hühihathü üami hapa shahkungthü nedan, ha danhütuh, hatü jomi 
Jordan homei heih-ei yahhen kahdokei nyupü thahshi Shembüpa, ammei 
Kahvang kü nyemhen nyinghühen vongbong” shei jomphong kü eteke.  

Joshua-i Mosa Leipü Dousho Jeinyüke 

14Shembüpai Mosa kü, “Sheyü nüng didaihen nyih ngoikünyüke. Joshua kü 
nyüktuh hatü ngei büpa kü kangpü dousho shuohhen Ashakshemei müei 
deikei” shei e. Hanangkü Mosa hi Joshua nyi Ashakshemei peiteke.  
15Hahepak kü Shembüpai Ashakshemei phum shemnyü hük kü peiyei hapa 
phum shemnyü Ashakshem shadenei yaongteke,  
16hatü Shembüpai Mosa kü eteke, “Sheyü nüng lomi didaihen, hatü hapa 
nanglakthüi meshük neangi jom peiyei nyuhen kahdok leipü kahvangthü kü 
khümhen. Jomi ngei yakphonghen hatü ngei jom mü lingpü vangpüshuwpü 
mangtükhen.  
17Ha nyih ngei jom kü mongshihhen hatü jom yaktükhen; ngelei dhe jom 
toueipü jodaihen hatü jom mahtükhen. Shanghah longi jom kü peihen hatü 
hapa nyih ngei, jomei Kahvang, jom mü nenyupü nangkü hapa shanghah 
peipü khih shei nyinghen.  
18Hatü hingmei hapa nyih jomi lebü kahvangthü touei lepei mang thahpü 
nangkü ngei ngelei dhe jodaihen.”  

19Shaang, hapa kesho nyangtuh hatü Israel am kü nyuh-eishuoh hatü hapayü 
jom khüei ngelei denpü vaihen shingvaishi jomi hapa lokhütuh. 
20Mechem ngei jomei chebü chepa kü lahpü amma hatü nyahjiü yenpü 
kahdokei müei daihen hatü mechem jomi mohmeiyei hahtü nyiushem kü 
nyuhenshang, jomi ngei tuhphongtü ngei mü vangpüshuwpü mangei lebü 
kahvangthü touei lepei hathü kü khümhen,  
21hatü mechem shanghah longi jom kü peihen hapa kesho-i jom khüei denpü 
vaihen, jomei hühihathüi hapa nebetükhen. Shaang mebü ngei jom kü lahpü 
kahdokei müei mangpei shekü-üng jomi mehe dükhen shei deihnya, ha ngei 
nyingnyüke.  
22Hanangkü ha nyih Mosai hapa kesho nyangei Israel am kü nyuhshuohteke.  
23Hahepak kü Shembüpai Nunei cheha Joshua kü, “Nüng wongkoh 
monglongtuh; mehenangkü ngei jom kü lahpü kahdokei nüngi Israel am müei 
daihen hatü ngei nüng mü nyukahen” shei e.  
24Mosai hapa shahkung chongpangpü kübü dohpü thahshi laitap hük kü 
nyangei kempheikü,  
25Shembüpalei Vangpüshuwpü Pela kopü Levi am ngongpathü kü eteke:  
26Hapa shahkungnyü laitap yahtuh hatüShembüpa, ammei Kahvangei 
Vangpüshuwpü Pela touei haütuh. Hatouei hapayü am khüei denpü hük 
nyuhen.  
27Am meshükpa mong vaan, hatü khüei yaongnya, ha ngei nyingnyüpeih. 
Ngei yemmü nyushi dangkao hajükjük Shembüpa khüei yaongjema, ngei 
didaipheikü am meshük khüei yaonghen?  
28Ngei touei ammei jatthü kü mübüthü hatü lakchongbüthü thaihütuh hatü 
ngei jomi danshi hathü shah eshuohhen, hatü jom khüei denpü vaihen 
kahdok vangsho kü nyükhen.  
29Ngei didaipheikü amphongü yahlak neshiüi tendaihen hatü ngei epü 
shahkung kübü lepdaihen khih shei ngei nyingnyüke. Ngoikahen nyih kü am 

kü shanghah peikahen; mehenangkü ammi Shembüpa touei mang dou 
dükhen hatü ammei laki lingei büpa mongshihhühen.  

Mosalei Kesho 

30Hahepak kü Israel am peüi danshi Mosai kesho kübü shahthü chongpangpü 
kübü dohpü ngoishi ieteke.  

Shahküp 32 

1Bangtuh, Oh vangshothü hatü ngei ephüshah; Bangtuh, Oh kahdok, ngelei ju 
kübü shahthü kü.  
2Ngelei nyuhpü venpü vang keiha keikahen, hatü ngelei shahthü nyien keiha 
vükahen. Ngelei shah-ü phenni kü vanglah haipükei, hatü sheili bhao kü vang 
keipü keiha nyukahen.  
3Ngei Shembüpalei men baonghen, Oh jenei Kahvang longpü nang men 
longtuh.  
4Büpayü Yaongnyü, büpalei douthü den ngoishi nyüke, hatü büpalei lemthü 
peü shahhing nyüke. Büpayü monglemaokpü, nelunelempü Kahvang; büpayü 
daülangpü, hatü shahhing nyüke.  
5Shejao büpalei nemeipü hapeüthüi büpa kü nemei-i dükteke, Veüshi hajük 
kü jomphongü büpalei hapeüthü nevai, shejao jomphongü kaokpünyompü 
hühihathü nyüke.  
6Ammi Shembüpa kü hapa keiha düknyu je? Oh ngapa, hatü sholi neshiüpü 
nanglakthü. Büpayü ammei pa hatü am lingbü nevaipü je?  
7Peihdaipü nyihthü deihhahhümao, tendaipü denhivan leyei peihahhümao. 
Ammei pathü kü phehümao hatü jomi ephahen, behethü kü phehümao, hatü 
jomi nihphahen.  
8Jaipüba Kahvangi jatthü kü jom shing kahdok hanteke; Büpai hangkuli melei 
nyuhen ha hanteke. Büpai hangkuli kü jomei kahvangthü bhei-ie aimü viong 
mangyaong itteke.  

9Mehenangkü Shembüpalei heanü büpalei nanglakthü nyüke; Jakobü büpalei 
mükjüp nyüke.  
10Büpai jom jahpanei, lavüngtoipü phaüi nganei longteiyei nyushi dangteke, 
Büpai jom yangteke, hatü jom kü jungteke, hatü yomteke.  
11Alangi laophülei jep bentüktü cheha kü pihen nyüknyüke; cheha haühen 
laophülei yang paannyüke, hatü laophülei yang kü haütü pidainyüke.  
12Lebü kahvang leipü sheühpü neyah-i Shembüpa moni büpalei nanglakthü 
mülangteke.  
13Büpai jom phaüshang kahdok shaopülei nyükteke, hatü kahdok kü vampü 
betjüki jom haümteke. Büpai jom yaong kübü nyahjiüi, hatü yaonglang kübü 
olive mainga-i haümteke.  
14Mohoh kübü ammathi, hatü mi kübü amma, Bashan leipü mi hi yum hatü 
mohoh cheü-i, hatü wheat hah meipai haümteke. Nyalingngupai kübü yiüji 
meipü ammi yingteke.  
15Jakobi moh-eileyei hahteke, Jeshurun nitteke hatü khüei yaongteke. Jom 
hahyingi moh-ei nitteke, jomi jom lingpü Kahvang tuhphong, hatü jom 
yemleipü Yaong yaktük.  
16Jomi lebü kahvangthü homei Shembüpa mükhakhüteke, hatü jomei douteni 
büpa mongshih vamhüteke.  
17Jomi Kahvang nevai, kahshih; jomi nenyingpü kahvang, yopai-i ja vampü 
kahvang, ammei bühipai nekhümpü kahvang kü moila shuoh.  
18Am bühpü paümpü Yaong ammi yakphong, am kü yangnyu shuohpü 
Kahvang betük.  
19Mechem Shembüpai hapa eepa, büpa mongshih, hatü laophülei hapeüthü 
yaktük.  
20Jom toueipü ngelei dhe lepdaihen shei büpai e, jom mekei dohkahen ngei 
veihen; Mehenangkü jomphongü nyongdaipü denhivan, hatü hingnelempü 
hühihathü nyüke.  

21Jomi kahvang nevaipü dou hüki ngei mükhühhüteke, jomei yahlak 
neshiüpü lajei-i ngei mongshihhüteke. Nanglak nevaipü jatthü ngei noteihen, 
hatü jomi ha kü mong yunghühen. Ngapa jatthü ngei noteihen, hatü ha kü 
jom mongshihhühen.  
22Ngelei mongshih awlom keiha bahhen, hatü chüpü Sheol-ao shamtükhen; 
Hapai kahdok kü vampü hahying kemei lühtükhen, hatü kahshangthü 
chongnyiam shingao aw kü jaktükhen.  
23Shanghah vongshüh-i jom kü chethühen, hatü ngelei lahhan kemei jom kü 
kaphen.  
24Ngei jom kü shaühile, dinten, hatü chamhilem shomhen. Ngei jom khüei 
yemtenmakshai, leü nemeipü biüi kaokhen shomhen.  
25Chingyangshong kü yannah-i jom hahimoi neshiüi leihühen, awdep 
shemong kü nyempü hanpai mahühen, nethe nela hatü amma naü, hatü 
shosho pungdaipü peü mahkemhen.  
26Ngei jom chemjalak kü mahtükhah shepeih, hatü hangkunyüi 
nedeihnelehen mü thittükhah shepeih;  
27Shejao jomei vepathüi pungei, “Hamei laki jom neütükpeih, Shembüpai 
hathü nedükangpih” shei changmeihen khih shei ngei yingei deihküpeih.  
28Israel amü sholi neshiüpü jatli, jom kü danaokpü kon neshiü.  
29Jom paoh kon kohlangmeyü jom dohpütenpü mekei nyuhen hapa yao-
aokhen vaipeih.  
30Mekei bahüki haja hük kü neüaokpa, nevaijü pa nyi moni haja an mü 
hokaokpa? Hapayü jomei Yaongi jom tuhphongpü nangkü, hatü Shembüpai 
jom yaktükpü nangkü khihma.  
31Jomei yaongü jenei Yaong kei nevai; jenei vepathü-ü ngapathü khih.  
32Jomei nyalingngupaiyü Sodom leipü, hatü Gomorrah amei nyalingngupai 
kah leipü kei nyüke; Jomei nyalingngupaiyü nemeipü leü kohshi nyüke, hatü 
hathüyü shahyaki nyüke.  

33Jomei yiü-ü biünyüi bhaipü, hatü biütamei leü nyüke.  
34Shembüpai hathü peü jaoei hepak vangpan ngoijü hanghihühen mon 
dannyüke.  
35Bhüh yempeyü ngelei, ngei hapa bhüh yemhen, Jom dodaihen hepak 
ngoikahen; Mehenangkü jom shangponghen nyih ngoikünyüke, jom dihen 
lomi peikünyüke.  
36Shembüpai laophülei nanglak dah shakhühen, Mechem jom wong kemhen, 
aa nevaijü bümei hükao ne-aoi wong kemdaipü büpai eehenshang, 
Shembüpai laophülei nanglak kü phahjihen.  
37Hahepak kü büpai nanglakthü kü, “Jomei kahvangthü melei nyüpa, jom 
loishing yaong melei nyüpa?” shei phehen.  
38Ammi hathü kü ammei moila kübü cheü ühhamteke, hatü yinghen yiü 
shuohteke. Hathü peiyei nyemsheühpha, hathüi am loishing nyemyahpha.  
39Ngei monha Kahvang, ngei mü lenei lebü kahvangthü neshiü. Ngei 
jütüknyüpeih, hatü ngei yangei leinyeih. Ngei ma shahünyeih, hatü ngei ha 
meitüknyeih, hatü ngelei lakmong leipü üpaiyao neyangaokpih.  
40Hingmei, ngeiyü yangnyuyem Kahvang, ngei vangsho lemei ngelei lak 
haongei lahhen.  
41Mechem ngei ngelei nyangnyangpü yanlu yüühen, hatü ngelei laki shahhing 
kü shonghen, Ngelei vepathü kü bhüh yemhen, hatü ngei kü jiühitpüthü 
hanghihühen.  
42Ngelei lahhani jomei iy yinghen, hatü ngelei yanlui phai hahhen. Ngei 
khüei hokpüthü hükao neyanghen, ma yahpü hatü wüpküpei nyupü peü 
dihen.  
43Büpalei nanglakthü mü mongongtuh, Oh jatthü; Mehenangkü büpai 
laophülei nanglak mahpü bhüh yemhen; Büpai vepathü kü bhüh yemhen, 
hatü büpai laophülei nanglakei mang tükhen.  

44Mosa hatü Nunei cheha Joshua nyi peiyei nanglakthüi danshi hapa kesho 
shahjükthü ieteke.  

Mosalei Shahshom 

45Mechem Mosai Israel am peü kü hathü shahjükthü ieyei tempa, 
46büpai jomphong kü, “Hapa shahkung kübü shahthü kenhingei banghen 
ammei hapeüthü kü eaokhen shingvaishi ngei shinnyih am kü epü shahthü 
peü mong kü jaotuh.  
47Hathüyü nyienpü shah nevai, shejao ammei yangnyu nyüke. Hathü shah 
homei am Jordan yung homei heih-ei yahhen kahdokei am yüluei 
nyuaokhen” shei eteke.  
48Ha nyih-üng Shembüpai Mosa kü,  
49“Moab kahdok Jeriko homei Abarim kahshangthü kübü Nebo kahshang 
thahshi aongtuh, hatü ngei Israel am kü mükjüp shuohpü Kanan kahdok kü 
chiyei veituh.  
50Anjei Aaron Hor Kahshangei dipükei nüngao nüng aongpü kahshangei 
dihen. 
51Mehenangkü anjipheni Israel nanglakthü toumü ngei kü hingnelem. 
Mechem am Meribah yungyenei Zin yingnyü Kadeshlei nyupa, anjinyi-i 
nanglakthü toumü ngei kü dhüm neshuohpeih.  
52Hanangkü nüngi kahdokü tailuei mon eehen; ngei Israel nanglakthü kü 
shuohpü kahdokei neshüaokhen” shei eshuohteke.  

Shahküp 33 

Mosai Doh-ei Israel am kü Moihiman Shuohpü 

1Hapayü Kahvang shennyak Mosai büpa didaishekü Israel am kü moihiman 
shuohpü nyüke:  
2Shembüpa Sinai Kahshang leipü peiteke, hatü jom shak kü vanghe keiha 
Edom leipü aongteke; Büpai Paran kahshang leipü khangteke. Büpai vangsho 

phongshan longi mü peiteke. Büpalei lakdah philei büpalei phongshan khong 
nyüke.  
3Hingmei nüngi nanglakthü kü bamnyüke; daülangpüthü kemei nüngei 
lakmongei nyüke. Nüngei la touei jom peü aümei shanyüke, hatü nüng leipü 
shahkung yahnyüke.  
4Mosai ham kü shuohpü shahkung bangnyüpeih; hayü ham jatei mophimo 
nyüke.  
5Mechem mübüthü hatü Israel jatthü thaipa, büpayü Jeshurun shak kü ong 
vaihamteke.  
6Nanglak maani mon vaijao Reuben phang nedi-i yemmü nyute.  
7Judah am nang büpai hapakei eteke: “Judah ami theppü bangtuh, 
Oh Shembüpa; Laophülei nanglakthü mü jom mongjemhütuh. Laophü shing 
hokhen jomei lak wong kohhütuh, Jomei vepa mü hokhen nüng jomei 
sheühbü vaijatuh.”  
8Levi am nang büpai hapakei eteke: “Shembüpa, nüng chongphopü Levi am 
homei nüngi mongpü Thummim hatü Urim homei shakei vamhütuh. Nüngi 
jom Massahlei dokteke, hatü Meribah yungei jom kü monghahteke.  
9Jomi laophülei nyühipa, jeihinaü, hatü hapeüthü mao nüng kü hinglemteke; 
Nüngei shah bangteke, hatü nüngei vangpüshuwpü jiüshi dükteke.  
10Jomi nüngei vanglemthü Jakob kü vennyüke, hatü nüngei shahkungthü 
Israel am kü nyuhnyüke. Jomi nüng kü ayingshü jakei moila shuohnyüke, 
hatü nüngei moidü kü jakpü moila peü shuohnyüke.  
11Oh Shembüpa, jomei lahhinpü dousho kü, hatü jomei lakdou kü moihiman 
yah-eishuoh. Jom khüei yaongpü vepathü ne-yei neyaongaokhen mü 
ngümtüktuh.”  
12Benjamin am nang büpai hapakei eteke: “Shembüpai bampü jat 
nyiushemmei kü hüshemei nyutuh, Büpai helu shoei jom yomnyüpeih, 
hatü Shembüpai bampüba büpalei lakmongei yangei tuhtuh.”  

13Joseph am nang büpai hapakei eteke: “Shembüpai jomei kahdok vangsho 
nyieni, hatü kahdok mongeipü yungi moihimantuh.  
14Hekhang kübü betjük meipai, hatü hepak vangpan kübü betjük vungjüki 
moihimantuh.  
15Aivang den mebü kahshangthü kü, hatü meyangmeyangpü shangtaothü kü 
meipü betjüki mahütuh.  
16Sinai Kahshangei pünien homei shah epü Shembüpai jomei kahdok thintho 
meipai mahütuh. Ha moihimanthü peü Joseph kü nyuhütuh; Mehenangkü 
büpayü jeihinaüthü khongkü mübü nyuteke.  
17Büpa kü mohohbaong kü kei vaung kohshi nyüke, büpalei vaungü nyayalei 
vaung kei nyüke. Büpalei vaungü Manasseh am haja haja, hatü Ephraim am 
haja an kei nyüke. Büpai hapa vaungi jatlithü kahdok dohpü jung thahshi 
hokhen.”  
18Zebulun am hatü Issakhar am nang büpai hapakei eteke: “Mongongtuh, 
Zebulun am, amphong bheileih daishingkü, hatü Issakhar, ammei shemei 
mop vampü nangkü.  
19Jomi jomei kahshangei nanglakthü nyükhen, hatü halei jiüpü moila 
shuohhen. Jomi mophimo yungching leipü, hatü dounyü mop yungkung leipü 
bhih kübü dangnyüke.”  
20Gad am nang büpai hapakei eteke: “Gad amei kahmük longhüpü nangkü 
Kahvang men longtuh. Mailangi keiha Gad ami lak nevaijü shangjing kübü 
shaaktükhen dannyüke.  
21Jomi peü mü meipü kahdok jom shing jeteke, mübülei hean jom shing 
tuhhahteke. Mechem Israel kü mübüthü thaihen, jomi Shembüpalei shahkung 
bangnyüke.”  
22Dan am nang büpai hapakei eteke: “Dan amü Bashan leipü vampü mailang 
cheha khih.”  

23Naphtali am nang büpai hapakei eteke: “Naphtali amü Shembüpalei bampai 
maei nyüke; Jomei kahdok heshüphi kübü Galil shemyung thahshi nyüke.”  
24Asher am nang büpai hapakei eteke: “Jatthü peü mü moihimanpeyü Asher 
am nyüke. Büpalei jeihinaüthü peüi bamhen, hatü jomei kahdok olive 
mainga-i maei nyuhen.  
25Jomei penyüsha-ü nyiami lingtü nyuhen, hatü jom nyih meshük nyu, 
hapakei wong kohshi nyuhen.  
26Ammei Kahvang kei üpayao neshiü, Oh Jeshurun. Am kü sheühhen büpai 
vangshothü kü hatü büpalei wongi phumthü shingkü longteinyüke.  
27Nedohnetenpü Kahvangü am loishing, hatü kahdok mongeiyao büpalei lak 
nyüke. Büpai ammei vepathü changtük, hatü jom mahtükkemhen am kü 
eteke.  
28Hanangkü Jakobei hühihathü chingmei vangmei kü hahying, hatü yiü 
vampü kahdok kü vangsho nyieni yung shuoh-ei hüshemei nyuhen.  
29Amphongü moihimanpü, Oh Israel! Am keiha üam nyüpa? Shembüpai 
yangpü nanglakthü, Büpayü ammei Ii hatü sheühbü, hatü ammei yanlu. 
Ammei vepathüi am kü yüei peikahen, hatü ammi jomei dok kü shouphen.”  

Shahküp 34 

Mosa Dipü 

1Hapheikü Mosai Moab kahji leipü Jeriko homei Nebo Kahshang Pisgah 
shangtao thahshi aongteke. Halei Shembüpai büpa kü kahdok kemei Gilead 
kübü Dan thahshi,  
2Naphtali amei kahmük kemei; Ephraim hatü Manasseh amei kahmükthü 
kemei; Judah amei kahmük heshüphi Mediterranean Yungching thahshi;  
3Negeb hatü Jeriko kahji, palm pü nyupü chingnyü kübü Zoar thahshi 
hushuohteke.  

4Hahepak kü Shembüpai büpa kü, “Hapayü ngei Abraham, Isak hatü Jakob 
hathü kü ngei ammei hühihathü kü shuohhen shei lahpü kahdok nyüke. Ngei 
nüng kü ha huphünyeih, shejao nüng halei nepeiaokhen” shei eshuohteke.  
5Hanangkü Shembüpai epükei Shembüpa chongphobü Mosa Moab kahdokei 
didai.  
6Shembüpai büpa Moab kahdok Beth-Peor mü khangpü kahjilei vüteke, 
shejao shinnyih thahshi üpaiyao büpalei mahngchong metouei nyu, 
nenyingnyu.  
7Mosa dishingkü büpalei nyübüh vangbong kho hük mü kukha shiüteke, 
shejao büpalei mük hatü büm meishi nyuteke.  
8Moab kahjilei Israel ami theppüyoungpü nyih mangpeih thahshi Mosa kü 
nyih hapüan thahshi mahng thepteke.  
9Shaang, Nunei cheha Joshuayü kihikon, laanghai maei nyu; mehenangkü 
Mosai büpa kü jeihen laki shüngei je. HanangküShembüpai Mosa kü mehe 
etepa, ha Israel ami bangei dükteke.  
10Israel kü Mosa kei thibü üpayao nevamangpih; Shembüpai büpa mü dhe 
dhe gongei eteihampeih.  
11Shembüpai Mosa shomei Ijip ongpa, büpalei lakchongbüthü, hatü kahmük 
kempü kü yashanyalepü hatü thamapü dou dükpükei lebü thibü üpayao 
nedükangpih. 
12Mehenangkü Israel am touei Mosai dükpü keiha üpaiyao nganhilong hatü 
nyempühanpü dou nedükangpih.  

Joshua 

Joshua 1 

Kahvangi Joshua kü Kangpü 

1Shembüpa chongphobü Mosa dipheikü Shembüpai Nunei cheha Joshua, 
Mosalei sheühbü kü eteke:  
2“Ngelei chongphobü Mosa didaiteke. Israel am kü ngei shuohhen shei epü 
kahdokei Jordan yung homei daihen nüng hatü nanglakthü peü layaonghen 
temtuh.  
3Ngei Mosa kü lahpükei ammei la-i shouppü shing peü am kü yahphahen. 
4Ammei kahdok jahpan kübü Lebanon thahshi, hatü longpü yingnyü 
Euphrates kübü Hit amei kahdok peü homei heshüphi kü Mediterranean 
Yungching thahshi nyuhen.  
5Nüngei yangnyu den kemei üamiyao am khüei neyaongaokpih. Ngei Mosa 
mü nyupükei ngei nüng mü nyuhen; ngei nüng kü neshaiphapih nevaijü nüng 
netuhphongpih.  
6Nüng wong kohtuh, monglongtuh; mehenangkü ngei jom kü shuohhen shei 
jomei chebü chepa kü lahpü kahdokei nüngi jom müei daihen.  
7Nüng wong kohtuh hatü longi monglongtuh. Ngelei chongphobü Mosai nüng 
kü shuohpü shahkungthü banghen kentuh; nüng dailem peü kü aokpü 
danghen shingvaishi ha kübü laknyong lakdah shei teleplük.  
8Hapa shahkungnyü laitap nüngei ju kübü teyanhü; halei nyangei nyupü 
lemphü dükhen shingvaishi nyihjeih yajeih hapa yemtuh. Shejüang nüngi 
moihiman hatü aokpü danghen. 
9Nüng wongkoh monglonghen shingvaishi ngei nüng kü etepih. Nüng tenyem 
nevaijü mong temaan; mehenangkü Shembüpa, nüngei Kahvang nüng dailem 
peü kü nyukahen.”  

Joshua-i Nanglakthü kü Kangpü 

10Hanangkü Joshua-i nanglak mübüthü kü ngeükhüam shuoh. 

11Ammei baümtap shinei daituh hatü nanglakthü kü, “Hahying temtuh; 
mehenangkü nyih jem mongkü Shembüpa, ammei Kahvangi am kü shuohpü 
kahdok yahhen shingvaishi Jordan homei daihen” shei eteke.  
12Shejao Reuben, Gad hatü bhaosheipü Manasseh phang kü Joshua-i eteke,  
13“Shembüpa chongphobü Mosai am kü shuohpü shahkung deih-ei dangtuh: 
‘Shembüpa, ammei Kahvangi am kü nyiushemmei shuohteke, hatü hapa 
kahdok am kü shuohhen.’  
14Ammei nyühihathü, yemhimak kemei Mosai epükei Jordan yungdangei 
tuhtuh, shejao ammei veshanthü vehok phunglang ow temtü ammei 
jeihinaüthü shekü yungdang homei sheühhen heihtuh.  
15Shembüpa, ammei Kahvangi am kü shuohpü kahdok kü am nyiushem 
meipükei Shembüpai jom kao nyiushemmei mangshuoh thahshi amphongi 
ammei jeihinaüthü kü sheühtuh. Hapheikü am nyokei 
leiyei Shembüpa chongphobü Mosai Jordan apshaphi kü am kü shuohpü 
kahdokei chongkhenei nyutuh.”  
16Jomi Joshua kü, “Nüngi mehe ehenshang hami ha dükhen hatü nüngi melei 
shomhen ham halei daihen.  
17Hami Mosalei shah bangpükei, hami nüngi epü kao banghen. Shembüpa, 
nüngei Kahvang Mosa mü nyupükei nüng mao nyemnyukeima.  
18Üami nüngi epü shahthü khüei yaonghen hatü ha nebanghen, hathüyü 
jütükhen. Nüng mon wongkoh monglongtuh” shei eshuohteke.  

Joshua 2 

Joshua-i Jerikolei Gühshuk Shompü 

1Hahepak kü Nunei cheha Joshua-i Shittim leipü shennyak nyi joei gühshuk 
shomteke. “Daituh, hatü kahmük doktuh, nyeinya vaishi Jeriko kü veituh” 
shei eteke. Hanangkü jiji daiyei büm yupü nyüha hük Rahab am shemei ngoi, 
hatü halei paümteke.  
2“Veituh, sheya Israel am hanei gühshuknüng peiyei nyüke” shei Jeriko 
ongpai dan.  

3Hanangkü Jeriko ongpai Rahab touei shah shomei, “Nüngei shemei ngoipü 
shennyak nyiyü kahmük kemei gühshukhen peipü khih; hanangkü ha nyi 
chingshelei müei ngaikei” shei e.  
4Shejao hapa nyühai hapa shennyak nyi jotük. Pinnyüi, “Hih hapa shennyak 
nyi shemei peikütih shejao jiji meleipü peiküpüshang ngei nenyingangpih.  
5Vanghe shüdaiyaki penyüsha küphen hepak kü lüdaitih. Jiji melei daipa ngei 
nenyingang. Jiji phei changei daituh; amphongi phei thahhen aokpeih” shei 
eteke.  
6Shejao pinnyüi jiji shem adokei anei pinnyüi shüngei tuhpü hahtang phangei 
jotük.  
7Hanangkü ongpalei shennyak gühshuk peipü shennyak nyi phei changei 
Jordan lembaong thahshi sha, hatü hathü shadaihinüng penyüsha küplang.  
8Jijinyi shidai shekü pinnyüi shem adokei aongei,  
9henyi kü eteke: “Shembüpai hapa kahdokü am kü shuohtükteke shei ngei 
nyingteke, hatü hapa kahdok kü nyupüthüi am kü nyempai mong 
maandaiteke. 
10Am Ijip kübü vamei daishingkü mekei Shembüpai am shekü Hakla 
Yungching kübü yung ütükpa, hatü Jordan apshaphi kübü Amor am Sihon 
hatü Og ongpa nyi kü ammi mehe dükshuohpa, hatü mekei chemjalak kü 
mahtükpa, ha hami dantepih.  
11Hami ha jung danhinüng am kü nyempai hamei mong mahdai; 
mehenangkü Shembüpa, ammei Kahvangü vangsho shangpa kü hatü 
kahdoknyü kü Kahvang khih. 
12Hanangkü shaang, ngei anji kü bampü hupü keiha, hamei shemongsha kü 
phahji huphahen shei Shembüpalei men kü lahshih. 
13Anji-i ngelei opa hatü onyü, jeihinaü hatü nyahinaüthü hatü jomei 
shemongthü mahhen kübü ham yangphahen hih shei ngei kü nyangeihepü 
hük yahshih” shei eteke.  

14Hapa shennyak nyi-i pinnyü kü, “Henjilei yangnyu-ü am shingvaishi 
nyukahen; nüngi-üng jeni eteipü mih kü neluphei keyü mechem Shembüpai 
ham kü hapa kahdok yahphahenshang hami nüng kü phahjiei hatü shahhingi 
dükhen” shei eteke.  
15Hanangkü Rahabi jiji vü kü shitei ümha shadenei shanshih; mehenangkü 
pinnyülei shemü penyü kü aüshi veyei nyuteke.  
16“Anji yempü ami anji dangmangkü phaüshang lemei aongdaituh, hatü 
jomphong nyokei mangleidai thahshi halei nyih jem joshi nyutuh; hapheikü 
mon anji leituh” shei pinnyüi jiji kü eteke.  
17Hapa shennyak nyi-i pinnyü kü, “Henjinyi-i nüng touei lahhüpü keiha hapa 
lahtükpü jiüshi nohen,  
18Mechem hami hapa kahdok yahhenshang, nüngei nyühipa, nüngei jeihinaü 
hatü nyahinaüthü nüngei shemei nyükei thailangtuh, hatü henji shitei 
shanshihpü hapa vü hakla ümha shaden kü shentuh.  
19Am hük dangkao shemong leipü chingshelei vamjema, büpa mahpeyü büpa-
üng pungpü vaihen, hatü hayü ham pungpü nevaikahen; shejao shemongei 
nüng mü nyupü hük kü dangkao lak shihjema, hapa mang hami kohen.  
20Shejao jen mehe eteitepa ha nüngi mih kü lutükjema nüngi henji kü 
lahhüpeyü nedükphahen” shei eteke.  
21“Anji-i epükei-üng dükhen shei etü pinnyüi jiji leitük, hatü hapheikü 
pinnyüi ümha shaden kü hapa vü hakla-i shenteke.”  
22Jomphong hapakei eteitü yanei jijinyi kü changpüthü nyokei mangleidai 
thahshi phaüshang lemei aongei nyih jem joshi nyuteke. Jomphongi lem peü 
kü jiji yemteke shejao nedang.  
23Hapheikü hapa shennyak nyi phaüshang lemeipü yungdang homei leiyei 
Nunei cheha Joshua ngoi, hatü jiji-i mehe mehe ponghahpa, lemphüli 
ejateke. 

24Jijinyi-i Joshua kü, “Hingmei Shembüpai jenei lak kü hapa kahdok shuoh-ei 
nyüke hatü halei nyupü shennyakthü-ü jen kü nyempai mong mahdaitü 
nyüke” shei ejateke.  

Joshua 3 

Israel ami Jordan Yung Hompü 

1Nepphei Joshua hatü Israel am kemei lomi Shittim kübü layaongei daiyei 
Jordan ngoi hatü halei yungdang homhen shekü baümtap veteke.  
2Nyih jem pheikü lakchongbüthüi baümtap peü kü,  
3daiyei nanglakthü kü ngeükhüam shuoh-ei e: “Mechem ammi Shembüpalei 
Vangpüshuwpü Pela Levi am ngongpathüi paitü daiyei eehenshang, ammi 
laophü nyushing kübü layaongei hapa phei mütuh.  
4Shejüang am chemao hapa lem kü mangdaipü nangkü mepa lem kü daihen 
nyinghen. Shejao hapa Vangpüshuwpü Pela hi am aa kü kilometer hükshing 
taiteishi tuhtuh, hatü hapa yopailei teheih.”  
5Hapheikü Joshua-i nanglakthü kü, “Amphong laophü laophüi daüeilangei 
dantuh; mehenangkü ngenyih am touei Shembüpai yashanpü dou dükkahen” 
shei eteke.  
6Hatü Joshua-i ngongpathü kü, “Vangpüshuwpü Pela paituh hatü nanglakthü 
shekü kamtuh” shei eteke. Hanangkü jomi Vangpüshuwpü Pela paitü 
nanglakthü shekü dai.  
7Shembüpai Joshua kü, “Ngei Mosa mü nyupükei nüng mao nyunyu khih shei 
nyinghen shingvaishi shinnyih ngei nanglakthüi eeshi nüng shangei longei 
anshihhen.  
8Nüngi Vangpüshuwpü Pela paipü ngongpathü kü, ‘Mechem am Jordan 
yungkung ngoihenshang, halei yaongshi dantuh’ shei ngeükhüam shuohhen 
eteke”.  
9Hahepak kü Joshua-i Israel am kü, “Hatouei heihkei, hatü Shembüpa, ammei 
Kahvangei shah bangtuh.  

10Hapa keiha vanyangyem Kahvang am mü nyüke, hatü büpai hingmei am 
toueipü Kanan am, Hit am, Hiv am, Perizz am, Girgash am, Amor am hatü 
Jebus am changtükphahen shei ammi nyinghen.  
11Veituh, kahdok peü shak kübü Shembüpalei Vangpüshuwpü Pela am shekü 
Jordan yung homei daihen.  
12Hanangkü shaang, jat ieyei kübü hükbaong shei Israel am jat kübü 
shennyak anpünyi jetuh.  
13Mechem kahdok peü shak kü Shembüpalei Vangpüshuwpü Pela paipü 
ngongpathüi Jordan yung kü la shuophenshang, Jordan yungsho phileipü 
shapü yung nesha-i yaongdaihen hatü düei leiyei shing hük mü shüngdaihen” 
shei eteke.  
14Mechem nanglakthüi Jordan yung homhen shingvaishi layaongei daipa, 
ngongpathüi Vangpüshuwpü Pela paitü jom shekü daiteke. 
15Shaang hatvet yangkemei Jordan yung longpü phaang küpei nyuteke. 
Shejao mechem Vangpüshuwpü Pela paipü ngongpathüi Jordan yung kü 
jomei la shuohpa,  
16yungsho phileipü yung nesha-i longi taishi Zarethan toueipü Adam 
chingnyü thahshi düei leiyei shüngdai, hatü Dipü Yungching philei yenpü 
yungü phenei shadai hatü nanglakthü Jeriko yopailei yungdang homteke.  
17Mechem nanglakthüi kahvan kü yungdang homei daipa, 
ngongpathüi Shembüpalei Vangpüshuwpü Pela paitü Jordan yung jiamei 
kahvan kü yaongshi nyuteke.  

Joshua 4 

Nebehen Yaong Anpünyi Haongpü 

1Mechem jat kemei Jordan yungdang homei kempa, Shembüpai Joshua kü,  
2“Jat ieyei kübü bahük baong shei shennyak anpünyi jetuh, 

3hatü ngongpathü yaongpü shing Jordan yung jiam kübü yaong anpünyi 
homtuh, hatü ha yah-ei sheya am paümpü shingei shüngei tuhhen eyeishuoh” 
shei eteke.  
4Hanangkü Joshua-i Israel am jat ieyei kübü jepü shennyak anpünyi nyükei 
thaitü,  
5jomphong kü, “Jordan yung jiamei Shembüpalei Vangpüshuwpü Pela touei 
heih-ei am peüi yaong hükbaong paiyei leituh,  
6hatü hapai am shingvaishi nyangeihepü hük nyukahen. Ammei hühihathüi, 
‘Hapa yaongthü lappü meheang?’ shei pheilei phephüshingkü,  
7ammi jom kü, ‘Shembüpalei Vangpüshuwpü Pela yungdang homshingkü 
Jordan yung nesha-i yaongdaipeih’ shei eyeishuoh. Ha yaongthüyü Israel am 
kü denden deih-ei danghen shingvaishi nyukahen” shei eteke.  
8Hanangkü Joshua-i epükei Israel ami dük. Shembüpai Joshua homei epükei 
Jordan yung jiamei heih-ei Israel jat ieyei shing yaong hükbaong homei jomei 
paümtap touei leiyei shüngei tuhteke.  
9Shao Joshua-i Vangpüshuwpü Pela paitü yaongpü ngongpathülei la toueipü 
yaong anpünyi thaiyei Jordan yung jiamei shüngei tuhteke. Hathü yaong 
shinnyih thahshi nyüke.  
10Mosai Joshua homei nanglakthü kü dükhen epü dükei mangkem thahshi 
ngongpathüi Vangpüshuwpü Pela paitü Jordan yung jiamei yaongshi 
nyuteke. Nanglakthüi shüshülangi yungdang homei heih. 
11Nanglakthü peü yungdang homei kemhinüng ngongpathüi Vangpüshuwpü 
Pela paitü nanglakthü yeiyei dai.  
12Mosai hupükei Reuben, Gad hatü bhaosheipü Manasseh jat ve-ow temtü 
Israel am shekü homei daiteke.  
13Hokhen shingvaishi ve-ow temtü veshan haja pinyi hükshing Shembüpa mü 
Jeriko kahji ngoiteke.  

14Ha nyih Shembüpai Israel am peüi eeshi Joshua shangei longei anshih, hatü 
jomi Mosa kü dhüm shuohpükei büpalei yangnyu den kemei kü dhüm 
shuohteke.  
15Hahepak kü Shembüpai Joshua kü, 
16“Vangpüshuwpü Pela paipü ngongpathü kü Jordan yungyen leipü 
vamdaikei” shei ehen eshuohteke.  
17Hanangkü Joshua-i, “Jordan yung leipü vamdaikei” shei e,  
18hatü mechem Shembüpalei Vangpüshuwpü Pela paipü ngongpathü yung 
leipü vamei yungphang kü la shuoppa, sheleipü keiha yung bhümei leiyei 
phaang küpei shateke.  
19Shongpü len nyih anpabü kü nanglakthüi Jordan yung homei Jeriko kü 
heongphi viong Gilgalei baümtap veteke.  
20Hatü Jordan leipü houmpü yaong anpünyi Joshua-i Gilgalei shüngei tuh,  
21hatü büpai Israel am kü, “Pheilei ammei hühihathüi am kü, ‘Hathü yaong 
lappü meheang?’ shei pheshingkü,  
22‘Israel am kahvan kü Jordan yung homei daipeih’ shei etuh.  
23Jen yung homei mangkem thahshi Shembüpai Hakla Yungching 
ütükpükei Shembüpa, jenei Kahvangi jen manghomkem thahshi Jordan 
yungao ütükpeih.  
24Büpai hapayü kahdoknyü kübü hangkuli peüi Shembüpayü wong longpü 
shei nyinghen, hatü ammi Shembüpa, ammei Kahvang kü düngei dhüm 
shuohhen shingvaishi dükpü khih” shei ehen eshuohteke.  

Joshua 5 

1Mechem Jordan heshüphi kü nyupü Amor ongthüi hatü Mediterranean 
Yungching yungkung kü nyupü Kanan ongthüi Israel am manghomkem 
thahshi Shembüpai Jordan yung ütükpü ha jung danei jom nyempai mong 
mahdai hatü jom hokhen mongnelong.  

2Hahepak kü Shembüpai Joshua kü, “Yaonglang yah-ei longkhoih lingtuh 
hatü shao Israel am shuw japtuh” shei eteke.  
3Hanangkü Joshua-i yaonglang yah-ei longkhoih ling hatü büpai Gibeah-
Haaraloth shei epü shingei Israel am shuw japteke.  
4Ijip kübü vamei daipü bahathü hatü veshanthü peü jahpanei longteishingkü 
lemei peü didaikem; hanangkü Joshua-i jom kü shuw japteke.  
5Ijip kübü vamei daipü bahathü peü shuw japtüklangmao Ijip leipü vamei 
daipheikü jahpanei longteishingkü lemei bühpü bahathü kü shuw nejapi 
nyuteke. 
6Shembüpai epü nebangpü nangkü Ijip leipü vamei daishingkü veshan vaihen 
yienmeishem peü mangdidaikem thahshi Israel am jahpanei vangbong pinyi 
hükshing longtei; mehenangkü Shembüpai jomei bühipa kü amma hatü 
nyahjiü mon yenpü kahdok shuohhen shei lahpü ha ne-eehüpih shei lahteke.  
7Hanangkü büpai jomei hühihathü jom nangjei longhü hatü Joshua-i hathü 
kü shuw japteke. Jom yendai lem kü shuw nejappü nangkü jom shaang 
thahshi nejapi nyuteke.  
8Mechem hapa denja pheihathü kü Joshua-i shuw jappa, hapa ma mangmei 
thahshi jom baümtapei nyu.  
9Shembüpai Joshua kü, “Shinnyih ngei am Ijiplei aa vaihampü mongmang 
yaktüknyeih. Hanangkü shinnyih mü leitü hapa shingkü Gilgal shei nyükhen” 
shei e.  
10Mechem Israel am Gilgalei Jeriko kahji kü baümtap vetü nyupa, hapa len 
nyih anpüalipabü om kü Hompü Mo moteke.  
11Hapa Hompü Mo nyihphei jomi hapa Kanan kahdok kü vampü hahying 
ngouei hatü daw neshihpü aan shongpü shan vaishi hahteke.  
12Jomi kahdok kü vampü hahying hahpü nyihphei manna vüpü dohdai; hajük 
kü Israel ami manna nedang, shejao hapa bong jomi Kanan kahdok kü vampü 
hahying hahteke.  

Shembüpalei Veshan Mübü 

13Mechem Joshua Jeriko yopailei nyupa, ngangahük kü büpai 
veishuohshingkü shennyak hük yanlu notü yaongshi ee. Joshua-i büpa touei 
heih-ei, “Nüngü hamphong khong kübü veshan hük hi vepa hük ang?” shei 
phe.  
14Hapa shennyaki, “Mepayao nevai, shejao ngeiyüShembüpalei veshan mübü 
hük leshi peipeih” shei e. Hahepak kü Joshua-i dhüm huei büpalei dhe 
thaungei shatü, “Büpa chongphobü küShembüpai mehe shahjang ehüpa?” 
shei khümei phe.  
15Shembüpalei veshan mübüi jangei, “Nüngei la leipü lathuth huktüktuh; 
mehenangkü nüng yaongpü shingü daülangpü shing khih” shei e, hatü epükei 
Joshua-i lathuth huktük.  

Joshua 6 

Jeriko Chingnyü Dopü 

1Shaang Jeriko chingnyü penyüsha shakhimong kemei Israel am 
neshühahhen shingvaishi küplang. Üpaiyao vamei nedaiaok nevaijü 
neshüaok.  
2Shembüpai Joshua kü, “Veituh, ngei nüngei lak kü Jeriko, haleipü ong hatü 
veshanthü shuohtepih.  
3Veshanthü kemei hapa chingnyü shinei nyih kü chem shinhen. Hapakei nyih 
vok shinhen. 
4Ngongpa nyet ieyei mi vaung amit notü Vangpüshuwpü Pela shekü kamhen. 
Nyih nyetpabü kü chingnyü shinei ngongpathüi amit vüngyaki nyetpa 
shinhen.  
5Mechem ngongpathüi yüluei amit vüngpü danhenshang, nanglakthü peüi 
wongmü lenhen, hatü Jeriko chingnyü bham laamkahen, hatü veshanthü peü 
jiüshangi chingnyü mongei shühen” shei eteke.  
6Hanangkü Nunei cheha Joshua-i ngongpathü nyükei jomphong kü, 
“Amphongi Shembüpalei Vangpüshuwpü Pela paituh, hatü ngongpa nyeti 
amit nyet notü hapa shekü kamhütuh” shei eteke,  

7hatü büpai nanglakthü kü, “Sheshalei daituh hatü Shembüpalei 
Vangpüshuwpü Pela shekü veshanthü sheshonghütü chingnyü shinei kamtuh” 
shei ngeükhüam shuoh.  
8Mechem Joshua-i nanglakthü kü shah eyei kempa, ngongpa nyeti amit nyet 
notü vüngyaki Shembüpa shekü dai, hatü Shembüpalei Vangpüshuwpü Pela 
jomphong pheikü paitü müteke.  
9Lahhilaong nopü veshanthü amit vüngpü ngongpathü shekü kam, hatü 
Vangpüshuwpü Pela pheikao veshanthü mü. Hapa hepak yangkemei amit 
vüngteke. 
10Shejao Joshua-i nanglakthü kü, “Ngei lentuh shei epü nyih mangngoi 
thahshi ammi men tedhüng nevaijü ngeü te-ankei, hatü shah te-e; hapheikü 
mon ammi lentuh” shei e.  
11Hanangkü Shembüpalei Vangpüshuwpü Pela paitü chem chingnyü shinei 
dai, hatü jomi yanüng baümtapei leiyei paümteke.  
12Joshua-i nepphei lomi pao hatü ngongpathüi Shembüpalei Vangpüshuwpü 
Pela paiteke.  
13Ngongpa nyeti amit nyet notüShembüpalei Vangpüshuwpü Pela shekü 
vüngyaki dai. Lahhilaong nopü shennyakthü Shembüpalei Vangpüshuwpü 
Pela shekü hatü ngaümpheilei mü.  
14Hanangkü nyih nyipabü kao jomi chingnyü kü chem shin, hatü baümtapei 
leiyei paüm. Jomi nyih vok hapakei dük.  
15Nyih nyetpabü jom vangaihinüng layaongei daiyei aihük mü chingnyü kü 
nyetpa shin; hapa nyih mon jomi chingnyü kü nyetpa shinteke.  
16Nyetpabü shinshingkü mechem ngongpathüi amit vüngpa, Joshua-i 
nanglakthü kü, “Lentuh; mehenangkü Shembüpai hapa chingnyü am kü 
shuoh-ei nyüke” shei e.  

17“Hapa chingnyü hatü halei nyupü lemphüli Shembüpa kü moila keiha 
tentükhen. Büm yupü Rahab hatü pinnyü mü shemei nyupüthü mon yanghen; 
mehenangkü pinnyüi jeni shompü gühshukpüthü joei yangpeih.  
18Shejao ammi mangtükhen nyupü douthü meheyao teyah; ammi hapakei 
dükjema, ammi Israel amei baümtapei shanghah hatü ten koei leihen.  
19Hon, melangnyiam hatü nyiam peü Shembüpalei vaihen; hatü 
kemei Shembüpalei mop tuhshingei leiyei tuhtuh” shei eteke.  
20Mechem ngongpathüi amit vüngpa, shennyakthüi amit ngeü mü wongmü 
len, hatü bham laamdai; hanangkü shennyak peüi jiüshangi mongei shü, hatü 
jomi chingnyü kaamei yah.  
21Jomei yani chingnyülei nyupü nyüha, baha, hashih hatü behe peü jütük; 
jomi mohoh, mi, hatü gaduthüao jütük.  
22Joshua-i hahepak kü gühshuk deishihpü shennyak nyi kü, “Büm yubü 
Rahabei shemei shütuh hatü anji-i pinnyü kü lahpükei pinnyü hatü pinnyülei 
shem am peü müei ngailangkei” shei e.  
23Hanangkü jiji mongei shüei Rahab, chepa, chenyü, jeihinaüthü hatü aopü 
pinnyülei shem am peü ngailang. Jom müei deiyei Israel amei baümtap hao 
shing hükei tuh.  
24Jomi chingnyü hatü halei nyupü lemphüli awi haptük; hon hi ngin, 
melangnyiam hatü nyiam yungshongthü mon yah-ei leiyeiShembüpalei dou 
tuhshingei tuh.  
25Shejao Joshua-i Rahab büm yubü, pinnyülei shem am peü yang; 
mehenangkü Jeriko chingnyü gühshukhen Joshua-i shompü shennyak nyi 
pinnyüi joei yangteke. Ha nyih mü leitü jomei shemong Israel kahdokei nyuei 
dai.  
26Hahepak kü Joshua-i hapakei vangeishuwei eteke: “Hapa Jeriko chingnyü 
üpai leiyei linghen yaongnya, büpa kü Shembüpalei thaüvaü hettuh. Büpai 
laophülei hashong lomohhütü mon hapa chingnyü chongnyiam linghen; 
Laophülei hashong lomohhütü mon büpai hapa chingnyü penyüsha linghen.”  

27Hanangkü Shembüpa Joshua mü nyu, hatü büpalei men kahdoknyü peü 
lemei yaüei daiteke.  

Joshua 7 

Akhanei Mang 

1Shejao Israel ami mangtükhen epü dou meheyao teyah sheiShembüpai epü 
nebang. Judah am jat kübü Zerahlei cheha Zimri, Zimrilei cheha Karmi, 
Karmilei cheha Akhani dou hanei joei yahteke. 
Hanangkü Shembüpa mongshihpü Israel am khüei vam.  
2Shaang Joshua-i Jeriko leipü shennyak hanei Bethel heongphi Beth-Aven 
yopailei nyupü Ai chingnyülei shom, hatü jomphong kü, “Aongtuh hatü hapa 
kahmük gühshuktü leikei” shei eteke. Hanangkü shennyakthü aongei Ai 
chingnyü gühshukteke.  
3Jomi Joshua touei leiyei büpa kü, “Nanglak peü aonghen napü neshiü; haja 
nyi nevaijü jem hükshing aongjoong hapa Ai chingü hah-aokhen khih. Jom 
nanglak maani mon nyüke; hanangkü nanglak peü nyiueinangei te-anshih” 
shei eteke.  
4Hanangkü shennyak haja jem hükshing mon anshih; shejao Ai am kü nyemei 
nyaiteke.  
5Ai ami jom hapüanpüvok hükshing jütük. Ai ami Israel am chingnyü 
penyüsha kübü Shebarim thahshi changei shanei kahjidhongei jüteke. Israel 
am nyempai mong mahdai.  
6Hahepak kü Joshua-i laophülei ashak shaaktük, hatü om dhüshiShembüpalei 
Vangpüshuwpü Pela touei kahdok kü dhe shüshi nyuteke. Israel am 
behethüiyao hapakei dük hatü shangjing kü bhihla nyioteke. 
7Hatü Joshua-i, “Oh Shembüpa Kahvang, mehekei nüngi ha nanglakthü 
Jordan yung homei Amor ami jütükhen shingvaishi jomei lak kü shuohhen 
müei deipa? Jordan yungdangei nyudailangmeyü meihah shepeih!  
8Oh Shembüpa, Israel amü vepathü kü nyemei nyaiyei leiyei nyüke; ngei 
mehe ehenang?  

9Kanan am hatü lebü kahmükthü kübü shennyakthüi hapa jung danlanghen, 
hatü jomi ham shonlanghen hatü hamei men kahdoknyü kübü thittükhen 
khih. Nüngei men longpü nyuhen shingvaishi nüngi mehe dükhenang?” shei 
e.  
10Shembüpai Joshua kü, “Yaongtuh! Nüng mehekei kahdokei dhe shüshi 
lemshi nyunya?  
11Israel am mang thahteke; jom kü ngei dükhen eshuohpü ngelei 
vangpüshuwpü mangtükteke. Jom kü ngei teyah, mangtüktuh shei epü dou 
hanei yah-ei nyüke; jomi gühteke; shahshem eteke; jomi hapa dou laophülei 
douthü mü tuh-ei nyüke.  
12Hanangkü Israel ami vepathü khüei neyangaoki nyemei nyaipü khih; 
hanangkü jomphongao mahhen shangteke. Ngei teyah shei epü dou 
amphongi nemangtükpü thahshi ngei am mü nenyuküpih!  
13Daituh, nanglakthü daütüktuh, hatü jom kü laophü nyingi ngenyih 
shingvaishi daütüktuh; mehenangkü Shembüpa, Israel Kahvangi, ‘Oh Israel, 
amphong khongkü ngei mangtüktuh shei epü dou haneilei nyüke; am kübü 
hapa mangyaktük thahshi am vepa khüei neyaongaokpih’ shei hapakei 
enyüke.  
14Nepnüng dhom mü jat jat peihen etuh. Shembüpai mongnelemi deihpü jat 
kübü phang phang peihen; Shembüpai mongnelemi deihpü phang kübü mük 
mük peihen; hatü Shembüpai mongnelemi deihpü mük kübü palom palom 
peihen.  
15Üpa shennyakei hapa gühdou danghenshang, büpa hatü shem am, hatü 
büpai angpü lemphüli aw kü jaktükhen; mehenangkü büpai Shembüpalei 
vangpüshuwpü mangtükteke hatü Israel kü veü koei leiteke” shei eteke.  
16Nepnüng dhom mü Joshua-i Israel am jat jat peihü, hatü büpai Judah jat 
loukei ngai.  

17Büpai Judah jat kübü phang phang deiteke, hatü Zerah am phang loukei 
ngai. Hapheikü büpai Zerah am phang kübü mük mük deiteke, hatü Zimri am 
mük loukei ngai.  
18Büpai shao Zimri am mük kübü palom palom deiteke, hatü Judah jat kübü 
Zerahlei cheha Zimri, Zimrilei cheha Karmi, Karmilei cheha Akhan loukei 
ngai. 
19Hahepak kü Joshua-i Akhan kü, “Ngelei hapeü, Israel amei Kahvang kü 
müknyinshekhang shuohtuh hatü ngaiyei lahtuh. Nüngi mehe dükpa ha ngei 
kü eshih; ha ngei kü tejo” shei e.  
20“Hayü hingmei-üng! Ngei Shembüpa, Israel amei Kahvang khüei mang 
thahteke. Ngei hapa dükpeih:  
21Jeni yahpü douthü khongkü ngei Babylon amei bhagthuh meipü hük, ngin 
dok nyi hükshing, hatü hon dokbhao shei ahshi-üng mükhühshi eepü nangkü 
ngei hathü yahpeih. Hathüyü hamei ashakshemei kahdok shotü ngin peü mü 
phangei shihtü dungshi shepeih” shei Akhani e.  
22Hanangkü Joshua-i shennyak hanei shom, hatü jomphongi ashakshemei 
mokei heih, hatü douthü kemei ashakshem mongei kahdok shotü ngin peü 
mü phangei shihtü dungshi chongjateke.  
23Jomi ha shem leipü douthü yah-ei Joshua hatü Israel am peü touei dei, 
hatüShembüpa touei ha laiteke.  
24Hahepak kü Joshua hatü Israel am peüi Zerahlei cheha Akhan, ngin, 
bhagthuh, hon, büpalei hapeüthü, büpalei mohoh, gadu hatü mi, büpalei 
ashakshem hatü büpalei nyupü lemphü yah-ei Akhor Kahjilei deiteke.  
25Joshua-i, “Mehekei nüngi ham kü henüng shanghah koei peihüpa?” shei 
eteke. Shembüpai shinnyih nüng kü shanghah koei peikünyüke. Hahepak kü 
Israel am kempai Akhan hatü shem am kemei yaongi shükei jü, hatü aopü 
lemphüli aw kü jaktük.  

26Jomi Akhanei mahng kü yaong longi thaiyei chetphong hatü hathü shinnyih 
thahshi nyüke. Hanangkü ha nyih mü leitü hapa shing kü, “Shanghah Kahji” 
shei nyüknyüke.  

Joshua 8 

Ai Chingnyü Neütükpü 

1Hahepak kü Shembüpai Joshua kü, “Nüng tenyem, nevaijü mong temaan. 
Nüngi veshanthü peü mütuh hatü aongei Ai ching hahtuh. Mehenangkü ngei 
nüngei lak kü Ai ongpa, büpalei nanglakthü, ching hatü kahdok shuohtepih.  
2Nüngi Jeriko hatü jomei ongpa kü dükshuohpükei Ai hatü haleipü ong kao 
dükeishuoh; shejao haleipü douhinang hatü yemhimakthü laophü laophü 
shing leihahtuh. Hapa ching ngaümphei phikü show lingtuh” shei eteke.  
3Hanangkü Joshua hatü veshanthü kemei Ai ching hahhen layaongei dai. 
Büpai hampathü haja hapüan je, hatü jomphong nyak kü,  
4hapa ngeükhüam shuoh-ei shomteke: “Amphongi hapa ching ngaümphei 
philei showtuh. Tailei tedai. Am peü thashimashi nyutuh.  
5Ngei hatü ngei mü daipüthü ching mongei shühen, hatü mechem sheleipükei 
jomi hamphong mü hoknüng heihkahenshang, hamphong nyaidaishuohhen. 
6Jomi ham kü changei ching kübü laoei vamkahen; mehenangkü jomi, 
‘Hathüyü sheleipükei-üng jen kü nyemei nyainyu khih’ shei eteihen. 
Hanangkü mechem ham jom toueipü nyaiyei leikahenshang,  
7amphong show kübü paohen hatü ching hahhen. Mehenangkü Shembüpa, 
ammei Kahvangi ammei lak kü hapa ching yahphahen.  
8Mechem ammi hapa ching hahhenshang, Shembüpai epükei aw hapeishuoh. 
Ngei shuohpü ngeükhüam ha kü veituh” shei eteke.  
9Hanangkü Joshua-i jomphong deishih, hatü jomphongi Bethel hatü Ai nyi aa 
kü Ai heshüphi kü show uo, shejao Joshua payü ha ya nanglakthü mü 
baümtapei paümteke.  

10Nepphei lomi Joshua-i veshanthü nyükei thaihü, hatü Israel am mübüthü 
mü Ai chingei aong.  
11Büpa mü nyupü veshanthü peü aongei chingnyü penyüsha yopailei ngoiyei 
Ai ching apshaphi kü jomphong hatü Ai aa kü kahji-i mon aatü baümtap 
veteke.  
12Joshua-i veshan haja nga hükshing mon Bethel hatü Ai ching heshüphi aa 
kü show uohüteke. 
13Jomi veshanthü shingnüngei show kü uohüei baümtapei nyupüthüi Ai 
ching apshaphi tap, hatü show kü uopüthüi heshüphi tapteke. Shejao ha ya 
Joshuayü kahjilei paümteke.  
14Mechem Ai ongpai ha eepa, büpa hatü ching kü nyupü shennyakthü peü 
nepnüng lomi Israel am mü thep ponghen Arabah shei epü shingei heih, 
shejao ngaümphei lemeipü ve vamei jüshuohhen shei büpai nenying.  
15Joshua hatü Israel am kemei nyempükei hu, hatü jomphong yingnyü philei 
mokdaishuoh. 
16Hanangkü ching kü nyupü shennyakthü peü nyükteitü thaiyei jom kü 
chang, hatü jomphongi Joshua kü changshing kü ching kübü khaatdaitü nyu.  
17Israel am kü changei nedai-i shennyak üpayao Ai nevaijü Bethelei nenyu. 
Jomi Israel am kü changei lüdaitü chingü apshi tuhphong.  
18Hahepak kü Shembüpai Joshua kü, “Nüngi noshi nyupü phung Ai philei 
haongtuh; mehenangkü ngei hapa ching nüngei lak kü shuohhen” shei e. 
Hanangkü Joshua-i Ai philei phung haongteke. 
19Büpai phung notü lak haonghinüng show uopü veshanthü vamei shehongei 
heih hatü ching mongei shüei ching hah hatü aw hapteke. 
20Mechem Ai ami ngaümphei lemei yaakei veipa, vangmü dhaüshi ching kü 
aw aongdaitü eeteke. Sheyü jom yanglem neshiü; mehenangkü jahpan philei 
nyaidaipü Israel amao nyokei hoknüng leiteke.  

21Mechem Joshua hatü Israel ami show kü uopüthüi ching kü aw haongpü 
eepa, jom nyokei leiyei Ai am jütük.  
22Show uopü veshanthü-ao ching leipü jom mü hoknüng vamei heih; 
ngaümphei shelang kü Israel ami shümlangtü jom vepalei show kü shüteke. 
Israel ami hathü hükao aoei netuh, nevaijü yangdaipü hükao neshiü-i kemei 
jütükkem.  
23Shejao Ai ongpayü yemmü yepei Joshua touei leijateke.  
24Mechem Israel ami Ai am kemei kahjishongei changiteiyei jüpa, Israel am 
kemei Ai chingei aongei aopüthü peü jütük.  
25Ai am ha nyih mahpü nyüha baha peü shepei haja anpünyi nyuteke.  
26Mehenangkü Ai nanglakthü mangjükem thahshi Joshua-i phung notü Ai 
philei meeshi yaongpü lak nelei.  
27Israel ami yemhimakthü hatü haleipü douhinangthü peü Joshua 
homei Shembüpai eshuohpükei laophü shing leihahteke.  
28Joshua-i Ai ching haptüktü lavüngtoiyei yakphong, hatü shinnyih thahshi 
hapakei nyüke.  
29Joshua-i Ai amei ongpa pü hük kü shentü om dhüshi sheüphong, hatü 
vanghe shüshingkü büpai ngeükhüam shuoh-ei hapa mahng yah-ei chingei 
shüpü penyüsha touei yakphong, hatü ha shangkü yaong longi thaiyei 
shüngphong hatü ha shinnyih thahshi nyüke.  

Ebal Kahshangei Khümpü 

30Hapheikü Joshua-i Ebal Kahshangei Shembüpa, Israel amei Kahvang kü 
moidü hük ling,  
31hatü hapayü Shembüpa chongphobü Mosa homei Israel am kü epükei 
nyiam hadir noshi chemao manglokpü yaong kübü lokei moidü ling, hatü 
jomi halei jakpü moila hatü mongjempü moila shuohteke.  
32Hammü Israel ami veishi Joshua-i Mosai nyangpü Mosa shahkung kübü 
yaong kü nyangteke.  

33Israel ami benha hatü bühü, jomei mübüthü, lakchongbüthü, hatü 
shahphenbüthü kemei Shembüpalei Vangpüshuwpü Pela paipü Levi am 
ngongpathü philei meeshi dangpong kü yaongteke. Shembüpa chongphobü 
Mosai shelei Israel nanglakthü kü moihiman shuohhen hepak kü epükei, 
nanglakthü hükeishing Gerizim Kahshang kü dok meeshi hatü hükei shing 
Ebal Kahshang kü dok meeshi yaongteke.  
34Hapheikü Shahkungnyü Laitap kü nyangei nyupü keiha moihiman hatü 
thaüvaüthü kemei Shahkung kübü Joshua-i ieteke.  
35Israel am khong nyüha, hashih hatü jom mü lakeiloiyei nyupüthü thaipü 
touei Mosai epü shahjük hükao Joshua-i ne-ie-i netuhphong.  

Joshua 9 

Gibeon ami Joshua Lueilempü 

1Mechem Jordan yungdang heshüphi kahshang hatü kahshangla hatü 
Mediterranean yungkung kahjishong kübü Lebanon apshaphi thahshi nyupü 
Hit, Amor, Kanan, Perizz, Hiv hatü Jebus ongthüi Israel ami vehok neüpü 
jung danpa,  
2jomi Joshua hatü Israel am khüei hokhen shingvaishi thaiyei mongjemteke.  
3Shejao mechem Joshua-i Jeriko hatü Ai am kü dükshuohpü jung Gibeon ami 
danpa,  
4jomi büpa kü lawlüphen kon ling. Jomi hahying hanei tem, hatü jomei gadu 
kü dhoila ten jüm, hatü yiü shihpü phaishuwi thapei thüngtü ha shih,  
5shaakdaiphei lathuh thaptü thuh, hatü ashakten üm; jomi vandaipü hatü 
shaodaipü hahying mon kotü, 
6jomi Gilgal baümtap mongei shüei Joshua hatü Israel shennyakthü kü, 
“Hamphongü tailu kahmük leipü peiküpeih, hanangkü ham mü chingmei 
lingshah” shei eteke.  
7Shejao Israel shennyakthüi, “Mehekei hami am mü chingmei linghen? Üpai 
nyingpa, amü yopailei nyupü am vaihen aokpeih” shei e. 

8Jomi Joshua kü, “Hamphongü nüng chongphobüthü hih” shei e. Shejao 
Joshua-i, “Amphongü üamang? Meleipü peiküpa?” shei phe. 
9Hahepak kü jomi, “Hamphongü tailu kahmük leipü peiküpeih; mehenangkü 
hami Shembüpa, ammei Kahvangei men danpeih. Mehenangkü büpai mehe 
Ijip kahdokei,  
10hatü Jordan heongphi kü nyupü Amor am Heshbon ong Sihon, hatü 
Ashtaroth kü vanglem lempü Bashan ongpa Og, nyi kü mehe dükshuohpa 
hami ha danpeih.” 
11Hamei mübüthü hatü hamei kahmük kü nyupü nanglakthüi hamphong kü, 
“Am yenlem kü hahhen yinghen temtü daiyei jom mü pongteituh hatü jom 
kü, ‘Hamü am chongphobüthü hih; hanangkü ham mü uwmeilem lingshah’ 
shei etuh” shei ephopeih.  
12“Mechem am mü pongteihen shingvaishi shem kübü hahying temei 
layaongpa, hamei hapa hahying shaamluki nyuhampeih. Shejao veihümao, 
shaangü vandai hatü shaodaiteke.  
13Hatü hami yiü-ü phaishuw ja kü shih-ei daipeih, shejao sheyü shaakdaiteke; 
hamei lathuh hatü ashakviha kemei tailu yenlem kü kampü nangkü chang 
leidaiteke” shei eteke.  
14Israel shennyakthüi jomphong leipü hahying hanei yah, shejaoShembüpa kü 
hapa nang nephe.  
15Hatü Joshua-i Gibeon am mü uwmei lem ling, hatü jom yemmü tuh, hatü 
Israel am mübüthüi uwmei lem nyuhen shei vangeishuwteke.  
16Gibeon am mü uwmei lem lingtü nyih jem daipheikü Israel ami jomü 
yopailei nyupü am ja shei dan.  
17Hanangkü Israel am layaongei aongei nyih jempabü kü jom nyupü 
chingnyüthü: Gibeon, Kephirah, Beeroth, hatü Kiriath-Jearim ngoi.  



518 

 

 
   Daülangpü Laihing 

© 2005, Bible Society of India. 
 

 
 

 

18Shejao Israel ami jom ching nehah-aok; mehenangkü Shembüpa, Israel amei 
Kahvang men kü khong mübüthüi vangeishuwtük. Nanglakthü peüi hapa 
nang kü eela-ei langmaan.  
19Shejao jomi, “Shembüpa, Israel amei Kahvang men kü hami jom mü 
vangtüktih; hanangkü jeni jom kü lak nehingaokpih. 
20Jeni lahtükpü nangkü jom yemmü tuhhen; jeni lahtükpü mangtükjema 
Kahvangi jen hanghihühen.  
21Jom yemmü nyemnyu, shejao jomü jenei pü kakei, yung shohü-ei anghen” 
shei e. Hanangkü mübüthüi epükei tuhteke.  
22Hahepak kü Joshua-i Gibeon am kü nyükei, “Ammi ham yopailei nyuyaki 
ham tailu kahmükei nyunyüpeih shei eshi mehekei ammi ham kü lawlüppa?  
23Ammi hapakei dükpü nangkü Kahvangi am thaüvaüteke. Am ngelei 
Kahvangei shemei aa kei den kü pü kakpü hatü yung shopü nedohpih” shei e.  
24Jomi Joshua kü, “Hapa kahdok kü am shekü nyupü nanglakthü kemei thitei 
mahtüktü hapa kahdok am kü shuohhen shei Shembüpa, ammei Kahvangi 
büpa chongphobü Mosa homei epü hami ha danpeih. Hamao mahdaihen khih 
shei am kü nyempü nangkü hami ha dükpeih. 
25Hamü ammei lakmongei nyüpeih. Am kü mepa meiangke hatü jiüangke 
shei deih, ha ham kü dükshihma” shei eteke.  
26Hanangkü Israel amei lak kübü Joshua-i jom nejütüki yangei tuh.  
27Hapa nyih mü leitü Gibeon amü Israel am shing hatü Shembüpalei moidü 
shingei pü kakpüthü hatü yung shopüthü lei, hatü shinnyih thahshi jom 
hapakei nyüke.  

Joshua 10 

Amor am Neütükpü 

1Shaang Jerusalem ongpa Adoni-zedeki Joshua-i Jeriko ching hatü haleipü 
ong kü dükpükei Ai ching hahtü chemjalak kü mangtük hatü haleipü ongpa-
ao jütük, hatü Gibeon ami Israel am mü chingmei lingei nyunyuja shei dan.  

2Büpa hatü nanglakthüi ha kü longi nyem; mehenangkü ong nyupü lebü 
chingthü keiha Gibeon amü longpü chingnyü; hapayü Ai mü longshi hatü 
haleipü shennyakthü-ü hampathü mon nyuteke.  
3Hanangkü Jerusalem ongpa Adoni-zedeki Hebron am Hoham ongpa, 
Jarmuth am Piram ongpa, Lakhish ong Japhia, hatü Eglon ong Debir kü shah 
shomei,  
4“Gibeon ching hahnüng aongkütuh hatü ngei kü sheühshih; mehenangkü 
jomi Joshua hatü Israel am mü uwmei lem lingteke” shei eteke.  
5Hahepak kü Amor am ongpathü jom nga– Jerusalem, Hebron, Jarmuth, 
Lakhish hatü Eglon shei thaitü veshanthü kemei aongei shing lingtü hahteke.  
6Gibeon ami Gilgal baümtapei Joshua kü shah shomei, “Ammei 
chongphobüthü teyakphong. Lomi aongei ham yangshih; mehenangkü 
phaüshang kahdok leipü Amor ongthü thaitü ham khüei hokhen temnyüke” 
shei e.  
7Hanangkü Joshua-i büpalei veshanthü, hampathü-ao omshi mütü Gilgal 
baümtap kübü layaongei aong.  
8Shembüpai Joshua kü, “Nüngi jom kü tenyem; ngei nüngei lak kü jom 
shuohtepih. Jom üpayao am khüei neyaongaokpih” shei e.  
9Vangnyak Gilgal kübü aongei Joshua hatü veshanthüi vangphashi 
ngangahük kü hahtükteke.  
10Shembüpai hathü Israel am touei longi nyemhü. Israel ami Gibeonei jom 
longi jü, hatü Israel ami Beth-Horonei daipü lemyangkü jom changei shanei 
Azekah hatü Makkedah thahshi jüteke.  
11Jomphong Israel am kü nyemei Beth-Horon kübü Azekah thahshi nyaihepak 
kü Shembüpai jom kü shüyaong longi vüshih, hatü Israel ami jüpü meyü 
shüyaongi nyeishi shükei jüteke.  

12Ha nyih Shembüpai Israel amei lak kü Amor am shuohteke; Israel am peü 
nyushi Joshua-i Shembüpa kü e: “Oh vanghenyü, Gibeon touei, Oh lennyü, 
Aijalon kahji touei yaongdaituh.”  
13Hanangkü Israel ami vepathü mangneü thahshi vanghenyü yaongdai hatü 
lennyü shinei nedai. Hapayü Jashar Laitap kü nyangei nyüke. Vanghenyü 
vangshang jiam kü yaongdai, hatü nyih hükshing vanghe neshüi nyuteke.  
14Shembüpai hangkulei shah bangpü hapa nyih kei mechemao shelei nenyu, 
hatü ha nyih mü leitü nenyu. Hingmei Shembüpai Israel am khüambakei 
hokteke.  
15Hapheikü Joshua-i Israel am peü müei Gilgal baümtapei lei.  

Ongpathü Nga Neütükpü 

16Hahepak kü Amor am ongpathü nga nyaiyei daiyei Makkedahlei yaongsha 
hükei joshi dangteke.  
17Mechem Amor am ongthü Makkedah yaongshalei joshi dangteke shei 
Joshua kü eshuohpa,  
18Joshua-i e, “Yaong longpü hük ngowei deiyei yaongsha kü hathü 
nedidaihen mü dhüh-eishuoh; hatü halei shennyak hanei yomphongtuh,  
19shejao amphong payü hatouei tenyu; ammei vepathü kü changei daituh, 
hatü ngaümpheilei müshi changei jütuh; jom laophülei chingei te-anshih; 
mehenangkü Shembüpa, ammei Kahvangi hathü ammei lak kü shuoh-ei 
nyüke.  
20Mechem Joshua hatü Israel ami kempü vaishi jüpa, shejao haneipa nyaiyei 
daiyei chingnyü penyüsha mongei shüdai. 
21Veshanthü kemei Makkedahlei Joshua touei meishi leiyei ngoikemteke hatü 
üpaiyao Israel am khüei shah phahükao ne-e.”  
22Hahepak kü Joshua-i, “Yaongsha aptuh hatü ongpathü jom ngaphen ngei 
touei deikei” shei e.  

23Hanangkü yaongsha aptü haleipü Jerusalem, Hebron, Jarmuth, Lakhish 
hatü Eglon amei ongthü müei deijateke.  
24Mechem jomi ongpathü Joshua touei müei deijapa, Joshua-i Israel am 
kemei nyük, hatü büpa mü daipü veshanthü kü, “Yopailei heihkei, hatü ha 
ongthülei üng kü ammei la-i shouptuh” shei e. Hanangkü jom heih-ei üng kü 
la-i shoupteke.  
25Hahepak kü Joshua-i jomphong kü, “Am tenyem nevaijü tehan. Am 
wongkoh monglongtuh. Ammi hokpü vepathü peü kü Shembüpai hapakei 
mon dükhen” shei e. 
26Hapheikü Joshua-i ongpathü jü, hatü pü nga kü jomphongei mahng om 
dhüshi sheüphong.  
27Vanghe shüshingkü Joshua-i ngeükhüam shuoh, hatü hathülei mahng yah-
ei shelei jom jopü yaongshalei yakphong; jomi yaong longpü yah-ei deiyei 
yaongsha kü dhühphong hatü ha shinnyih thahshi nyüke.  

Joshua-i Amor Kahdok Nyeinya Yahpü 

28Ha nyih Joshua-i Makkedah ching hahteke. Büpai hapa chingnyü hatü 
haleipü ong hatü shennyakthü hükao aoei netuh-i jütükkem. Büpai Jeriko 
ongpa kü dükshuohpükei Makkedah ongpa kao dükshuohteke.  
29Hapheikü Joshua hatü veshanthü kemei Makkedah kübü Libnahlei heih, 
hatü Libnah ching hahteke.  
30Shembüpai hapa ching hatü haleipü ongpa Israel amei lak kü shuoh; jomi 
hükao aoei netuh-i shennyak peü jütükkem. Büpai Jeriko ongpa kü 
dükshuohpükei hapa ongpa kao dükshuohteke.  
31Shao Joshua hatü veshanthü kemei Libnah kübü heih-ei Lakhish ngoi, hatü 
hapa ching shümtü hahteke.  
32Shembüpai Lakhish am Israel amei lak kü shuoh; büpai Libnah am kü 
dükshuohpükei hükao aoei netuh-i nyih nyipabü kü jütükkem.  

33Hahepak kü Gezer am Horam ongpai Lakhish am kü sheühhen aong, shejao 
Joshua-i büpa hatü büpalei veshanthü neü, hatü hükao aoei netuh-i 
jütükkem.  
34Lakhish kübü Joshua hatü veshanthü Eglonlei heih, hatü jomi hapa ching 
shümei shennyakthü jü.  
35Jomi ha nyih-üng hapa ching hah, hatü büpai Lakhish am kü dükshuohpü 
keiha shennyakthü peü jütükkem.  
36Hapheikü Joshua hatü veshanthü Eglon kübü Hebronei aong hatü jomi 
hapa ching hah.  
37Jomi hapa ching hahshingkü haleipü ongpa, ching am peü jütük; büpai 
Eglon am kü dükshuohpükei shennyak hükao aoei netuh-i jütük.  
38Hapheikü Joshua hatü veshanthü peü Debir lemei nyokei leiyei hapa ching 
hah.  
39Büpai hapa ching, haleipü ongpa hatü hapa yopai leipü chingthü kemei 
hahtük; büpai Hebron am hatü Libnah hatü haleipü ongpa kü dükshuohpükei 
Debir hatü haleipü ongpa kao dük.  
40Hanangkü Joshua-i phaüshang kahmük hatü Negeb, heshüphi kahshangla 
hatü kahji kahshang kemei hah. Büpai hükao yemmü aoei netuh-i jütükkem. 
Shembüpa, Israel amei Kahvangi epükei ngü heepü hükao aoei netuh-i peü 
jütük.  
41Joshua-i Kadesh-Barnea kübü Gaza thahshi hatü Goshen kübü Gibeon 
moidoithü kemei hahtük.  
42Joshua-i hathü ong kemei hatü jomei kahmükthü ve shanhük kü 
hahtükkem; mehenangkü Shembüpa, Israel amei Kahvangi Israel am 
khüambakei hokteke.  
43Hapheikü Joshua hatü veshanthü kemei Gilgal baümtapei leidai.  

Joshua 11 

Apshaphi Kanan Neütükpü 

1Mechem Hazor ongpa Jabini Israel am aokpü dangpü jung danpa, büpai 
Madon ongpa Jobab, Shimron ong hatü Akhshaph ong,  
2hatü apshaphi phaüshang kahmük kübü ongthü hatü pehephi Khinneroth kü 
Arabah Kahshangla kü, hatü heshüphi Naphoth-Dor kü,  
3heshü hatü heongphi kü nyupü Kanan am, Amor am, Hit am, Perizz am, 
hatü phaüshang kahmük kü nyupü Jebus am, hatü Mizpah kahdok Hermon 
Kahshangla kü nyupü Hiv am touei shah shom.  
4Jomi jomei veshanthü kemei hatü vehok koyei hatü koyei kharithü 
yungching bhihhiphang kei ienüng neaoki vam.  
5Hapa ongpathü kemei jomei veshanthü khong hük vaihütü jomi chem kü 
Israel am mü hokhen shingvaishi Merom yungyenei baümtap veteke.  
6Shembüpai Joshua kü, “Ammi jom kü tenyem, ngenyih shaang kei jom 
kemei jüei Israel am kü shuohhen; ammi jomei vehok koyeithülei laphei chah 
langtüktuh hatü koyei kharithü aw kü jaktüktuh” shei e. 
7Hanangkü Joshua-i büpalei veshanthü peü mütü Merom yungyenei heih-ei 
ngangahük kü vepathü jüteke.  
8Shembüpai jom Israel amei lak kü shuoh; Israel ami jom jü, hatü Longpü 
Sidon kübü Misrephothmaim thahshi hatü heongphi Mispeh kahji thahshi 
changei shan. Jomi hükao yemmü netuh-i mangjükem thahshi nedoh-i 
hokteke.  
9Shembüpai epükei Joshua-i jom kü dük; büpai vehok koyeithülei laphei chah 
langtük hatü koyei kharithü aw kü jaktük.  
10Hapheikü Joshua-i nyokei leiyei Hazor hah hatü haleipü ongpa jü. Hazor-ü 
lebü ongchingthü peü mü wong kohpü ongching nyuteke. 
11Jomi haleipü shennyakthü hükao yemmü netuh-i jütük hatü hapa chingnyü 
awi haptük.  
12Shembüpa chongphobü Mosai epükei Joshua-i chingnyüthü neütük, haleipü 
ongthü kemei jütük.  

13Shejao Joshua-i Hazor awi shamtükpü mü lenei Israel ami shangtao kü 
nyupü chingnyüthü neshamtük. 
14Israel ami laophü shingvaishi haleipü douhinang hatü yemhimak kemei 
shetei leidai, shejao shennyakthü kemei hükao yemmü aoei netuh-i jütükkem.  
15Shembüpai büpa chongphopü Mosa kü epükei, Mosai Joshua kü e, 
hatü Shembüpai Mosa kü epü peü lemhükao nedüki netuh-i Joshua-i dükteke.  

Joshua-i Neütükpü Ongchingthü 

16Hanangkü Joshua-i ha kahdokthü kemei yah: Phaüshang kahmük, Negeb 
kemei, Goshen kahmük kemei, heshüphi kahjishong, Arabah hatü Israel amei 
kahshangthü mü kahjishongao omshi,  
17Halak Kahshang kübü Seir philei heihdaipü Hermon Kahshang phangkü 
Lebanon kahji Baal-gad thahshi yahteke. Büpai jomei ongthü kemei yepei lei, 
hatü deh-ei jütükkem.  
18Joshua-i jomei ongthü mü hepak luangi hokteke.  
19Gibeonei nyupü Hiv am mü lenei üamiyao Israel am mü chingmeivangmei 
nenyu; kemei mü hokteke.  
20Shembüpai Mosa kü epükei phahji neshiüi bhanghili mahtükhen, chemjalak 
kü jütükhen shingvaishi Israel am mü khüei hokhen Shembüpai jom 
mahmong longhüteke.  
21Hahepak kü Joshua daiyei phaüshang kahmük: Hebron, Debir, Anab, Judah 
hatü Israel phaüshang kahmükthü kü nyupü Anakim am kemei jütükkem.  
22Israel kahdok kü Anakim am hükao aoei netuh; maani mon Gaza, Gath hatü 
Ashdod kü aoei nyuteke.  
23Shembüpai Mosa kü epükei Joshua-i kahdok kemei yah; hatü Joshua-i Israel 
jat ieyei kü hapa kahdok mükjüp hanei shuoh. Hapheikü mon kahdok kü 
hokpüheipü dohteke.  

Joshua 12 

Mosai Neütükpü Ongthü 

1Hathüyü Israel ami neütükpü hapa kahdok kü nyupü ongthü khih, hatü 
jomei kahdok Jordan heongphi, Arnon kahji kübü Hermon Kahshang thahshi 
heongphi Arabah peü omei yahteke.  
2Amor am Sihon ongpa, büpai Heshbonei chong vaitü Aroer kübü Arnon 
kahji jung hük kübü hapa kahji jiam thahshi, hatü Ammon amei viong 
Jabbok yungyen ngoishi; hapayü Gilead kahdok jiam thahshi vanglem 
lemteke.  
3Büpai Khinneroth yungching heongphi Arabah kübü Dipü Yungching 
heongphi Beth-Jeshimoth hatü pehephi kü Pisgah Kahshangla thahshi 
vanglem lemteke.  
4Bashan am Og ongpa, Rephaim am khongkü shoumpü ong, büpai Ashtaroth 
hatü Edrei kü chong vaitü vanglem lemteke.  
5Büpai Hermon Kahshang, Salekah, hatü Bashan kemei Geshur viong thahshi, 
hatü Maakah hatü Gilead kahdok jiam kübü Heshbon ongpa Sihonei viong 
thahshi vanglem lemteke.  
6Shembüpa chongphobü Mosa hatü Israel ami jom neütük, hatü hapa kahdok 
Reuben, Gad hatü bhaosheipü Manasseh phang kü jomei kahdok vaihen 
shuoh.  

Joshua-i Neütükpü Ongthü 

7Joshua hatü Israel ami Jordan heshüphi Lebanon kahji Baal-gad kübü 
pehephi Seir kü Halak Kahshang thahshi kü nyupü ongthü neütük, hatü jomei 
kahdok Joshua-i Israel am kü jat jat aimü hantü jomei lompü vaihen 
shuohtük.  
8Hapa kahdokthü kü phaüshang kahmük, heshüphi kahshangla, Arabah 
kahjishong, jahpan hatü Negeb, Hit, Amor, Kanan, Perizz, Hiv hatü Jebus 
amei kahdokthü omshi nyuteke.  
9Israel ami hathü chingnyüthü kübü ongthü neütükteke: Jeriko ong hük, Ai 
ong (Bethel yopai kübü) hük,  
10Jerusalem ong hük, Hebron ong hük,  

11Jarmuth ong hük, Lakhish ong hük,  
12Eglon ong hük, Gezer ong hük,  
13Debir ong hük, Geder ong hük,  
14Hormah ong hük, Arad ong hük,  
15Libnah ong hük, Adullam ong hük,  
16Makkedah ong hük, Bethel ong hük,  
17Tappuah ong hük, Hepher ong hük, 
18Aphek ong hük, Lasharon ong hük,  
19Madon ong hük, Hazor ong hük,  
20Shimron-Meron ong hük, Akhshaph ong hük,  
21Taanakh ong hük, Megiddo ong hük,  
22Kadesh ong hük, Karmel leipü Jokneam ong hük,  
23Naphath-Dor leipü Dor ong hük, Gilgal leipü Goiim ong hük, 
24Tirzah ong hük– peüshep ongpathü hapüanpühük nyuteke.  

Joshua 13 

Kanan Kahdok Shao-üng Mangyahkempü 

1Mechem Joshua viüei vangbong longi daipa, Shembüpai büpa kü, “Sheyü 
nüng longi viüdaiteke shejao shao-üng mangyahpü kahdok moidoi longi 
nyüke.  
2Shaang mangyahpü kahdok hathü nyüke: Philistia hatü Geshur amei 
kahdokthü kemei,  
3‘Ijip kü heongphi Shihor kübü apshaphi Ekron viong thahshi, hathü kü 
Kanan am shei enyüke; halei Philistia am ongthü, Gaza, Ashdod, Ashkelon, 
Gath hatü Ekron kü nyüke’, hatü Avvim amei kahdokthü,  
4apshaphi kü Kanan kahdok kemei, Sidon kü Mearah kübü Amor kahdok 
Aphek thahshi,  

5hatü Gebal amei kahdok, hatü heongphi kü Lebanon kemei, Hermon 
Kahshang pehephi Baal-gad kübü Lebo-Hamath thahshi nyüke” shei e.  
6“Phaüshang kahmük kü nyupüthü Lebanon kübü Misrephothmaim, ha lappai 
Sidon am kemei, ngei Israel am toueipü changtükhen; ngei nüng kü epükei 
kahdok mon Israel am kü jomei lompü vaihen haneishuoh.  
7Hanangkü hapa kahdok jat shü kü hatü bhaosheipü Manasseh jat kü 
haneishuoh” shei eteke.  

Jordan Heongphi Kahdok Hanteipü 

8Bhaosheipü Manasseh phang, Reuben hatü Gad phangthüi Jordan heongphi 
kü Shembüpa chongphobü Mosai jom kü shuohpü aimü mükjüp dangteke.  
9Hapayü Aroer kübü Arnon kahji jung, hatü hapa kahji jiam kübü chingnyü, 
hatü Medeba kahji kübü Dibon ngoishi, 
10hatü Heshbonei vanglem lempü Amor am Sihon ongpalei chingnyüthü 
kemei Amor amei viong thahshi;  
11hatü Gilead omei, Geshur hi Maakah amei kahdok omei, Hermon Kahshang 
peü hatü Bashan kemei Salekah thahshi;  
12hatü Rephaim ongching kü shomei Ashtaroth hatü Edrei kü vanglem lempü 
Og ongpalei ongching kemei omei yahteke. Mosai jom neütü changtük, hatü 
jomei kahdokthü yahteke.  
13Shejao Israel ami Geshur hatü Maakah nanglakthü nechangtük; hanangkü 
jom shinnyih thahshi Israel am mü chem kü nyuei dainyüpeih.  
14Shejao büpai Levi am phang kü mükjüp nehan; mehenangküShembüpa, 
Israel amei Kahvang kü jakei shuohpü moilayü jomei phaihan vaihen shei 
büpai jom kü eteke.  

Reuben kü Shuohpü Kahdok 

15Mosai Reuben jat kü phang phang aimü mükjüp hapakei hanteke: 



528 

 

 
   Daülangpü Laihing 

© 2005, Bible Society of India. 
 

 
 

 

16Aroer kahdok kübü Arnon kahji jung, hatü hapa kahji hanteke: Aroer 
kahdok kübü Arnon kahji jung, hatü hapa kahji jiam kübü chingnyüthü, hatü 
Medeba kahji kemei heih-ei,  
17Heshbon hatü hapa kahji kübü chingnyüthü kemei, Dibon, Bamoth-Ball, 
Beth Baal-meon, 
18Jahaz, Kedemoth, Mephaath,  
19Kiriathaim, Sibmah, hatü kahjishong Zereth-shahar,  
20Pisgah kahshong Beth-Peor, hatü Beth-Jeshimoth, 
21hatü kahji kübü chingnyüthü peü hatü Heshbonei vanglem lempü Amor am 
Sihon ongpalei ongchingthü kemei shuoh. Mosai Sihon hatü büpa mü 
sheühteiyei vanglem lempü Midian am Evi, Rekem, Zur, Hur, hatü Reba 
hathü neütük.  
22Vehok kü jüpüthü mü omei Israel ami phongyomteipü Beorlei cheha 
Balaamao jütük.  
23Reuben amei viongü Jordan yungkung nyuteke. Hathü chingnyü 
chinghathüyü Reuben amei mükjüp phang phang kü hanpü nyuteke.  

Gad amei Kahdok 

24Mosai Gad jat kao phang phang aimü mükjüp hanteke.  
25Jomei kahdokü Jazer, Gilead amei chingnyüthü kemei, Rabbah kü apshaphi 
Aroer thahshi Amon amei kahdok hükkeishing;  
26hatü Heshbon kübü Ramath-Mizpeh hatü Betonim, hatü Mahanaim kübü 
Debir kahdok ngoishi;  
27hatü kahjilei Beth-Haram, Beth-Nimrah, Sukkoth hatü Zaphon mü Heshbon 
am Sihon ongpalei ongching aopü kemei, Jordan apshaphi Khinnereth 
yungching dohpü ngoishi omei shuoh.  
28Hathü chingnyü chinghathüyü Gad amei mükjüp phang phang kü hanpü 
nyuteke.  

Bhaosheipü Manasseh Jat kü Shuohpü Kahdok 

29Hapayü Mosai bhaosheipü Manasseh jat kü, Manassehlei hühihathü kü 
phang phang aimü mükjüp shuohteke:  
30Jomei kahdok Mahanaim kübü Bashan thahshi, Bashan am Og ongpalei 
ongching kemei Bashan leipü Jair am nyushing kemei, ching pejem,  
31Gilead kahdok hükkeishing hatü Ashtaroth hatü Edrei, Bashan kü Og 
ongpalei ongchingthü kemei omei shuoh. Hathüyü Manassehlei cheha 
Makirlei hühihathü, Makir kü phaakpü hühihathü phang kü hanpü mükjüp 
nyuteke.  
32Hapayü Jordan homei Jeriko heongphi kü Moab kahjilei nyushi Mosai 
hanshuohpü mükjüp nyuteke.  
33Shejao Levi am phang kü Mosai mükjüp nehan; büpai jom kü 
epükei Shembüpa, Israel Kahvang jomei mükjüp nyuteke.  

Joshua 14 

Jordan Heshüphi kü 

1Shaang hathüyü Israel ami Kanan kahdokei dangpü mükjüpthü nyuteke, 
hatü hathüyü Eleazar ngongpa, hatü Nunei cheha Joshua, hatü Israel jatthü 
kü mübüthüi jom kü hanteke.  
2Jat shü mü bhaoei küShembüpai Mosa homei epükei phongyomei mükjüp 
hanteke.  
3Mosai jat nyi mü bhaoei kü Jordan apshaphi kü jomei mükjüp hanshuoh, 
shejao lebüthü kü kei Levi am phang kü mükjüp nehan;  
4Mehenangkü Josephei hapeüthü Manasseh hatü Ephraim shei jat nyi 
vamteke. Levi ami nyuhen chingthü hatü yemhimakthü kü het ühhen phaü 
mü lenei kahdok mükjüp nedang.  
5Hanangkü Shembüpai Mosa kü epükei Israel ami kahdok hanteiteke.  

Kaleb kü Hebron Kahdok Hanpü 

6Shaang Gilgalei nyushi Judah am shennyakthü Joshua touei pei, hatü Kenizz 
am Jephunnehlei cheha Kalebi büpa kü, “Kahvang shennyak Mosa kü Kadesh-

Barnealei nyushi ji nang Shembüpai mehe eshuoh, ha jung nüngi nyingei 
nyüke.  
7Shembüpa chongphopü Mosai ngei Kadesh-Barnea leipü kahdok thümnüng 
shompü hepak kü ngei nyübüh vangbong pinyi nyuhampeih, hatü ngei 
hingshangpü shah-om koei leipeih.  
8Shejao ngei mü daipü küphüthüi nanglakthülei mong maanhüpeih; shejao 
ngei payü mong kempai Shembüpa ngelei Kahvang phei müpeih.  
9Hanangkü ha nyih Mosai ngei kü lah-ei, ‘Nüngei la-i shouppü kahdok kü den 
kü nüng hatü nüngei hapeüthülei mükjüp vaihen; mehenangkü 
nüngi Shembüpa, ngelei Kahvang phei mong kempai müteke’ shei ephopeih.  
10Israel am jahpanei longteipü hepak kü büpai Mosa kü hapa epü nyih kübü 
shinnyihpai ngei vangbong pinyipünga ngoishi Shembüpai ngei yemmü 
tuhpü shaang nüngiyao eenyüke, hatü ngei shaang bong büalipünga 
lomdaiteke.  
11Mosai ngei shompü nyih kei-üng ngei shinnyih thahshi wong kohshi 
nyüpeih; ngei ha hepak kü kei-üng shaangao hoknüng daiaokhen mü wong 
kohshi nyüpeih.  
12Hanangkü ha nyih Shembüpai ngei kü lahpü hapa phaüshang kahmük ngei 
kü yahshih. Anakim am halei nyuhampeih hatü jomei chingnyüthüyü longshi 
hatü penyü showtüktü nyuhampeih shei hahepak kü nüngiyao danphei; 
Shembüpai epü keiha ngei mü büpa nyukahen hatü ngei jom changtükhen” 
shei e.  
13Hahepak kü Joshua-i büpa kü moihimanshuoh hatü Jephunnehlei cheha 
Kaleb kü Hebron kahdok mükjüp vaishi shuoh.  
14Hanangkü shinnyih thahshi Hebronü Kenizz am Jephunnehlei cheha 
Kalebei mükjüp lei; mehenangkü büpai Shembüpa, Israel Kahvang phei mong 
kempai mü.  
15Shelei Hebron kü Anakim am longpü shennyak Arbalei men aimü Kiriath-
Arba shei nyükhamteke. Hapheikü hapa kahdok vehok kübü nyiumei dang.  

Joshua 15 

Judah am kü Hanpü Kahdok 

1Judah jat kü phang phang aimü hanpü kahdokü Edom viong kübü pehephi 
Zin yingnyü dohpü ngoishi nyuteke,  
2hatü jomei pehephilep viongü Dipü Yungching pehephi dohpü kübü pangei,  
3Akrabbimei aongpü lem pehephi homei Zin thahshi hatü Kadesh-Barnea 
pehephi thahshi aongei nyuteke. Hapheikü hapayü Hebron peih-ei Addar 
thahshi hatü Karka philei nyokei leiyei nyuteke.  
4Hapheikü shao Azmon homei heih-ei Ijip mü viong kübü yungyen phungei 
aongei Mediterranean yungching kü leanshi nyuteke. Hapayü pehephi kü 
Judah amei viong nyuteke.  
5Heongphi kü viongü Dipü Yungching kübü Jordan yungsho thahshi nyu, 
hatü apshaphi kü viongü yungching kübü Jordan yungsho;  
6hatü Beth-Hoglah thahshi hatü Beth-Arabah apshaphi kübü Reubenei cheha 
Bohan Yaongnyü kü leanshi nyuteke. 
7Hapheikü shao viong Debir thahshi Akhor kahji kübü Gilgal apshaphi lemei 
nyokei leiyei Adummimei aongpü lem pehephi kahji kü dangteishi nyuteke. 
Ha kübü nedoh-i En-Shemesh yungyen kü phungei aongpü En-Rogel kü 
leanshi nyu.  
8Hapheikü viongü Ben-Hinnom kahji kübü Jebus chingnyü (hapayü 
Jerusalem) pehephi kahshang thahshi nyu. Hatoueipü shao viong aongdaipü 
Rephaim kahji heongphi dohpü Hinnom kahji heshüphi kübü shangtao 
thahshi nyu.  
9Shangtao kübü Neptoah yungyen thahshi heih-ei Ephron Kahshang kübü 
chingthü kü peiyei Baalah (hapayü Kiriath-Jearim) thahshi yiüei nyuteke. 
10Hapheikü hapayü Baalah kübü Seir Kahshang thahshi heshü philei kaokei 
Jearim kahshang (hapayü Kesalon) heongphi kahshong mü hetei nedoh-i 
yiüei Beth-Shemesh hatü Timnah peih-ei;  

11Ekron heongphi kahshong thahshi yiüei Shikkeron philei nyokei leiyei, 
Baalah Kahshang peih-ei Jabne-el thahshi yiüei yungching mü viong dohteke.  
12Heshüphi viongü yungching yungkung aimü nyuteke. Hathüyü Judah 
nanglakthü mükhiphangthü kü shinpü viong.  

Kalebi Büpalei Kahdok Phaihan Yahnyüke 

13Shembüpai Joshua kü epükei, büpai Judah am khong mü Jephunnehlei 
cheha Kaleb kü Kiriath-Arba, hapayü, Hebron (Arbayü Anakei chepa nyuteke) 
kahdok shuohteke.  
14Kalebi hatoueipü Anakei hapeüthü jom jem, Sheshai, Ahiman hatü Talmai 
hathü changtük. 
15Haleipü büpai Debirlei nyupüthü mü hoknüng aong (Debirlei men sheleiyü 
Kiriath-Sepher shei nyuteke),  
16hatü Kalebi, “Üpai Kiriath-Sepher ching hah-aokhenshang ngei büpa kü 
ngelei yiükha Akhsah mü shem yemhühen hih” shei e.  
17Kenazlei cheha Othniel, Kalebei chenaüi hapa ching hah; hanangkü Kalebi 
büpalei yiükha Akhsah büpa mü shem yemhü.  
18Nyih hük mechem pinnyü Othniel touei peipa, pinnyüi chepa kü kah hük 
yahshih shei yütuh shei büpa kü eteke. Pinnyü gadu dokshang leipü 
shühjashingkü chepa Kalebi pinnyü kü, “Mehe napa?” shei phe.  
19Pinnyüi büpa kü, “Ngei kü thintho hük yahshih; nüngi ngei Negeb kahdokei 
nyuhen mü hanphopai ngei kü yungkuk hük yahshih” shei phe. Hanangkü 
Kalebi pinnyü kü yungkuk dokhimai shei shuohteke.  

Judah Chingthü 

20Hapayü Judah jat phangthü kü shuohpü mükjüp khih:  
21Pehe dohpü Edom amei viong philemei Judah jat amei chingnyüthü hathü 
nyuteke: Kabzeel, Eder, Jagur,  
22Kinah, Dimonah, Adadah,  
23Kedesh, Hazor, Ithnan,  

24Ziph, Telem, Bealoth,  
25Hazor-Hadattah, Kerioth-Hezron (hapayü Hazor),  
26Amam, Shema, Moladah,  
27Hazar-Gaddah, Heshmon, Beth-Pelet,  
28Hazar-Shual, Beer-Sheba, Biziothiah,  
29Baalah, Iim, Ezem,  
30Eltolad, Khesil, Hormah,  
31Ziklag, Madmannah, San-Sannah,  
32Lebaoth, Shilhim, Ain, hatü Rimmon: peüshep jila hapüshü mü chingthü 
omei nyuteke.  
33Heshüphi kahshangla kübü chingthüyü, Eshtaol, Zorah, Ashnah, 
34Zanoah, En-Gannim, Tappuah, Enam,  
35Jarmuth, Adullam, Sokoh, Azekah,  
36Shaaraim, Adithaim hatü Gederah (nevaijü Gederothaim) jila anpüali mü 
chingthü omei nyuteke.  
37Zenan, Hadashah, Migdalgad,  
38Dilan, Mizpeh, Jokthe-el, 
39Lakhish, Bozkath, Eglon,  
40Kabbon, Lahmam, Kitlish,  
41Gederoth, Beth-Dagon, Naamah hatü Makkedah: jila anpüvok mü chingthü 
omei nyuteke.  
42Libnah, Ether, Ashan,  
43Iphtah, Ashnah, Nezib,  
44Keilah, Akhzib hatü Mareshah: jila kukshü mü chingthü omei nyuteke.  
45Ekron hatü hapalei jila hatü chingthü;  

46Ekron heshüphi hatü Ashdod yopai leipü jilathü mü chingthü omei;  
47Ashdod hatü hapa kü shinpü jila hatü chingthü; hatü Gaza hatü hapa kü 
shinpü jila hatü chingthü Ijip viong hatü Mediterranean yungching yungkung 
ngoishi nyuteke.  
48Phaüshang kahmük kü, Shamir, Jattir, Sokoh,  
49Dannah, Kiriath-Sannah (hapayü Debir),  
50Anab, Eshtemoh, Anim,  
51Goshen, Holon, hatü Giloh jila anpühük mü chingthü omei nyuteke.  
52Arab, Dumah, Eshan,  
53Janim, Beth-Tappuah, Aphekah,  
54Humtah, Kiriath-Arba (hapayü Hebron), hatü Zior: jila kukshü mü chingthü 
omei nyuteke.  
55Maon, Karmel, Ziph, Juttah,  
56Jezreel, Jokdeam, Zanoah,  
57Kain, Gibeah, hatü Timnah: jila an mü chingthü omei nyuteke.  
58Halhul, Beth-Zur, Gedor,  
59Maarath, Beth-Anoth, hatü Eltekon: jila vok mü chingthü omei nyuteke.  
60Kiriath-Baal (hapayü Kiriath-Jearim), hatü Rabbah: jila nyi mü chingthü 
omei nyuteke.  
61Jahpanei Beth-Arabah, Middin, Sekakah,  
62Nibshan, Hüm Chingnyü, hatü En-Gedi: jila vok mü chingthü omei nyuteke.  
63Shejao Judah nanglakthüi Jerusalemei nyupü Jebus am nechangtükaok; 
hanangkü shinnyih thahshi Jubus am Judah am mü Jerusalemei nyunyüpeih.  

Joshua 16 

Ephraim Jat kü Hanpü Kahdok 

1Josephei hapeüthü kü hanpü kahdokü Jeriko yopai leipü Jordan kübü 
pangei Jeriko kü heongphi yungthü thahshi, hatü hatoueipü aongdaipü 
jahpan kü shüei Jeriko kübü aongdaipü phaüshang kahmük Bethel ngoishi;  
2hatü Bethel kübü Luz thahshi, hapayü Ark am nyupü Ataroth kahdok ngoishi 
nyuteke.  
3Hapheikü shao Japhlet amei kahdok heshüphi lemei shadaipü maipa Beth-
Horon hatü Gezer thahshi shaei Mediterranean yungching kü leanshi nyuteke.  
4Hapakei Josephei hapeüthü Manasseh hatü Ephraim jat nyi-i mükjüp 
dangteke.  

Ephraim 

5Hapayü Ephraim jati phang phang aimü dangpü mükjüp: Jomei kahmük 
viong heongphi lemei Ataroth-Addar kübü Dokpa Beth-Horon, 
6hatü ha kübü Mediterranean yungching kü leanshi apshaphi kü 
Mikhmethath thahshi nyuteke; hatü hatouei heongphi kü viongü Taanath-
Shiloh lemei peih-ei Janoah heongphi ngoishi nyüke. 
7Hapheikü viongü shao Janoah kübü Ataroth hatü Naarah lemei yiüdaipü 
Jeriko kü hetei Jordan thahshi nyüke.  
8Tappuah kübü viongü Kanah yungyen heshüphi lemei heih-ei Mediterranean 
yungching kü leanshi nyüke. Hapayü Ephraim jat phang phang kü hanpü 
mükjüp nyuteke.  
9Hapa kü Manasseh phang kü shuohpü mükjüp kü Ephraim am phang kü 
hayaoha shuohpü jilathü hatü chingthüao omei nyuteke. 
10Shejao jomi Gezerlei nyupü Kanan am nechangtük; shinnyih thahshi 
Ephraim nanglakthü mü Kanan am nyunyüpeih shejao aanyak kei dou 
dükhüei angnyüpeih.  

Joshua 17 

Manasseh Jat kü Hanpü Kahdok 

1Hapheikü Manasseh jat kü kahdok hanteke; mehenangkü büpayü Josephei 
hashongpa nyuteke. Manassehlei hashongpa Makir, Gileadei chepa kü Jordan 
kü heongphi Gilead hatü Bashan hanteke; mehenangkü büpayü hampa meipü 
nyuteke,  
2hatü aopü Manasseh jat kü Abiezer, Helek, Asriel, Shekhem, Hepher hatü 
Shemida phangthü kü kahdok hanteke. Hathüyü Josephei cheha Manasseh kü 
phaakpü baha hapeüthü hanpü khih.  
3Shaang Manassehlei cheha Makir, Makirlei cheha Gilead, Gileadei cheha 
Hepher, Hepherlei cheha Zelophehadei baha hapeüthü nenyu, shejao 
yiükhathü mon nyu, hatü hathüyü büpalei yiükhathülei men khih: Mahlah, 
Noah, Hoglah, Milkah hatü Tirzah.  
4Jomi ngongpa Eleazar hatü Nunei cheha Joshua hatü mübüthü touei peiyei, 
“Hamei jeihinaüthü mü chemi ham kao mükjüp shuohhen Shembüpai Mosa 
kü epeih” shei eteke. Hanangkü Joshua-i jomphong kü Shembüpai epükei 
chepa mü jempü jeihinaüthü mü mükjüp hanshuohteke.  
5Jordan apshaphi Gilead hatü Bashan nyi mü Manasseh jati kahdok phaihan 
an dangteke;  
6Mehenangkü Manassehlei yiükhathüi bahathü kei mükjüp dangteke. Gilead 
kahdokü aodaipü Manasseh phangthü kü shuohteke.  
7Manassehlei kahdokü Asher kübü Shekhem heongphi Mikhmethath ngoishi 
nyu; hapheikü hatoueipü viong pehephi kübü shadaipü En-Tappuah 
shennyakthü nyushing omei nyuteke.  
8Tappuah kahdokü Manassehlei omei nyu, shejao Manasseh viong kü nyupü 
Tappuah jilayü Ephraim amei nyuteke.  
9Hapheikü viongü Kanah yungyen thahshi yiüei nyu. Yungyen pehephi kü 
nyupü jilathüyü Manassehlei kahdokei nyulangmao Ephraim amei jilathü 
nyuteke. Hapheikü Manasseh ammei viongü yungyen apshaphi aimü phungei 
heih-ei Mediterranean yungching kü leanshi nyuteke.  

10Pehephi kahdokü Ephraim amei hatü apshaphiyü Manasseh amei; 
heshüphilep kü yungchingü jomei viong; apshaphi kü Asher am thahshi, hatü 
heongphi kü Issakhar am ngoishi nyuteke.  
11Issakhar hi Asher amei kahdok kon mongei Manasseh amei Beth-Shean, 
Ibleam hatü Dor nanglakthü, Endor, Taanakh hatü Megiddo hatü jom kü 
ngeihpü shonpü jilathü nyuteke (jempabüyü Naphath nyüke).  
12Shejao Manasseh ami hathü jilathü kü nyupü nanglakthü nechangtükaok, 
hanangkü Kanan ami nedoh-i hapa kahdok kü nyuei dai.  
13Shejao mechem Israel am wong koh-ei leipa, jomi Kanan am kemei 
nechangtüki jom shingvaishi ngaüngei dou dükhü.  
14Josephei hühihathüi Joshua kü, “Mehekei nüngi ham kü kahdok mükjüp 
phaihan hük mon yahphopa? Hamü shennyak longi ahshi nyüke; 
mehenangkü Shembüpai ham kü hapakei moihimanteke” shei e.  
15Joshua-i jangei, “Am shennyak longi ahdaijema hatü Ephraim phaüshang 
kahmük am kü longi maandaijema, Perizz hatü Rephaim phaü ami aongei 
daühahtuh” shei e.  
16Josephei hühihathüi jangei e, “Phaüshang kahmükü ham shingvaishi 
nechangang; mehenangkü Kanan am üamphong Beth-Shean hatü hapalei 
chingthü, hatü Jezreel kahji kü nyunya, jom peülei nyiam koyei khari 
nyüke”.  
17Shejao Joshua-i Joseph phang Ephraim hatü Manasseh kü, “Amü shennyak 
longi ahshi hatü wong kohshi nyüke. Amü kahdok phaihan hük mon danghen 
nevai,  
18shejao phaüshang kahdokao ammei vaihen, hapayü phaü mon vailangmao 
ammi phaü daüeitüktü viong dohpü thahshi yahtuh; mehenangkü nyiami 
lingpü koyei khari nyulangmao hatü jom wong kohlangmao ami Kanan am 
changtükaokhen” shei eteke.  

Joshua 18 

Aopü Kahdok Hanteipü 

1Hapheikü Israel am khong kemei Shilohlei thai, hatü halei ashakshem 
veteke. Jomi vehok neü, hatü kahdok jom phangkü tuh. 
2Israel am khongkü shao kahdok mükjüp mangdangpü jat nyet nyuteke.  
3Hanangkü Joshua-i Israel am kü, “Shembüpa, ammei bühipa Kahvangi am 
kü shuohpü kahdok yahhen am meshük lushi danei nyuhenang?  
4Jat ieyei kübü shennyak jem baong jetuh. Ngei jomphong phaümük doknüng 
shomhen, hatü jom peüi mükjüp meshük yahhüpa ha nih-ei nyanghen hatü 
jom peü ngei touei nyokei leikahen.  
5Jomi kahdokü shing nyet vaishi hanhen, Judah amü jomei kahmük pehephi 
kü-üng nyuhen, hatü Joseph amü jomei kahdok apshaphi kü-üng nyuhen.  
6Kahdok shing nyet vaishi hanpü nang meishi nih-ei nyangtü ngei touei hathü 
deiyei haütü Shembüpa, jenei Kahvang touei ngei amphong shingvaishi 
phongyomhen.  
7Shejao Levi amü am kei kahdok nedanghen; mehenangkü jomei 
mükjüpü Shembüpalei dousho kü ngongpa kei chongphohen, hatü Gad, 
Reuben hatü bhaosheipü Manasseh jat Jordan yungdang heong philei jomei 
mükjüp dangteke. Shembüpa chongphopü Mosai jom kü shuohpü khih” shei 
eteke.  
8Shennyakthüi phaümük doknüng layaongei daishingkü Joshua-i jom kü, 
“Daituh hatü phaümük dokei leikei hatü hapa nih-ei nyangtuh. Hapheikü 
ngei touei nyokei leikei hatü ngei am shing Shembüpa touei hammü Shilohlei 
phongyomhen” shei e.  
9Hanangkü shennyakthü layaongei kahmük doknüng dai. Jomi phaishuw kü 
hapa nang nih-ei shing nyet kübü jilathü nyangtü Joshua yemei Shiloh 
paümtapei lei. 
10Hahepak kü Joshua-i Shilohlei Shembüpa touei phongyom, hatü büpai jat 
hanpü aimü Israel am kü kahdok hanei shuohteke.  

Benjamin Jat kü Hanpü Kahdok 

11Benjamin phang phang aimü phong hetteke. Jom kü hanpü kahdokü Judah 
hatü Joseph jat nyi aa kü nyu:  
12Apshaphi kü jomei viongü Jordan mü pangei heihpü apshaphi Jeriko 
kahshong peih-ei phaüshang kahmük heshüphi kü heih-ei Beth-Aven yingnyü 
kü leanshi nyu.  
13Hatoueipü Luz (hapayü Bethel) kahshong pehephi homei maipa Beth-Horon 
pehephi kahshang kü Ataroth-Addar thahshi shaei nyu. 
14Hapheikü shao viong lebü lemei daipeyü Beth-Horon mü khangteishi nyupü 
pehe philei nyupü kahshang kübü pehephi kü heshü lemei nyokei lei, hatü 
hapayü Judah amei jila Kiriath Baal (hapayü Kiriath-Jearim) kü peiyei nyu. 
Hapayü heshüphi viong lem nyu.  
15Pehephi kü viongü Kiriath-Jearim haolei pangei Neptoah yung bhaoshing 
kü peiteke.  
16Viongü Rephaim kahji apshaphi Ben-Hinnom kahji kü dangteishi 
kahshangla sheetei sha, hatü shao viongü Jebus amei kahshong pehephi kü 
Hinnom kahji thahshi shadaipü En-Rogel ngoishi nyu.  
17Hapayü shao apshaphi kü nyokei En-Shemesh hatü Adummimei aongpü lem 
kü khangpü Geliloth thahshi, hatü Reubenei cheha Bohan Yaong thahshi nyu.  
18Hapayü Beth-Arabah kahshong apshaphi kübü nedoh-i heihpü Arabah 
thahshi yiüei nyu.  
19Hapayü shao Beth-Hoglah kahshong apshaphi kübü heihdaipü Jordan 
yungsho kü Dipü Yungching apshaphi yungnuk kü peiyei nyu. Hapayü 
pehephi viong nyuteke.  
20Heongphi kü Jordan yungyen mü jomei viong nyu. Hapayü Benjamin jat kü 
phang phang aimü hanteipü viong lemthü nyu. 
21Benjamin jat kü phang phang aimü dangpü chingnyüthüyü hathü nyuteke: 
Jeriko, Beth-Hoglah, Emek-Keziz,  
22Beth-Arabah, Zemaraim, Bethel,  

23Avvim, Parah, Ophrah,  
24Kephar-Ammoni, Ophni hatü Geba jila anpünyi mü jomei chingthü nyuteke.  
25Gibeon, Ramah, Beeroth, 
26Mizpeh, Kephirah, Mozah,  
27Rekem, Irpeel, Taralah,  
28Zela, Haeleph, Jebus amei chingnyü (hapayü Jerusalem), Gibeah hatü 
Kiriath jila anpüali mü jomei chingthü nyu. Hathüyü Benjamin jat phang 
phangei mükjüp nyuteke.  

Joshua 19 

Simeon Jat kü Hanpü Kahdok 

1Nyipabü phongü Simeon am jat phang phang aimü hetteke; jomei mükjüpü 
Judah amei kahdok mong kü nyuteke.  
2Hapa kü Beer-sheba, Sheba, Moladah,  
3Hazar-Shual, Balah, Ezem,  
4Eltolad, Bethul, Hormah, 
5Ziklag, Beth-Markaboth, Hazar-Susah,  
6Beth-Lebaoth, hatü Sharuhen: jilathü anpüjem mü jomei chingthü omei 
nyuteke;  
7Ain, Rimmon, Ether hatü Ashan: jilathü ali mü jomei chingthü omei nyuteke,  
8hatü Baalath-Beer, Negeb leipü Ramah thahshi shonei nyupü jila hatü 
chingthü peü omei nyu. Hapayü phang phang aimü Simeon am jatei mükjüp 
nyu.  
9Simeon jatei mükjüpü Judah amei kahdok kübü hanei shuoh; mehenangkü 
Judah amei kahdokü longi longshi nyu. Hanangkü Simeon amü Judah amei 
kahdok mong kü mükjüp dangteke.  

Zebulun Jat kü Hanpü Kahdok 

10Jempabü phongü Zebulun am jat kü phang phang aimü hetteke. Jomei 
mükjüp viongü Sarid ngoishi;  
11hatü hapa viongü heshüphi lemei ongei Maralah ngoishi, hatü Dabbesheth 
kü leanei, hatü Jokneam heongphi kahji ngoishi nyu.  
12Sarid kübü viongü heongphi lemei heih-ei Khisloth-Tabor ngoishi, hatü 
haleipü Daberath hatü Japhia thahshi nyu.  
13Heongphi kü haleipü nedoh-i shadaipü Gath-Hepher hatü Eth-Kazin, hatü 
Rimmonei yiüpü lem kü Neah philei lepei leishi nyu. 
14Apsha philei viongü Hannathon lemei nyokei leiyei Iphtah-el kahji mü doh-
ei nyu.  
15Ha mü chemi Kattath, Nahalal, Shimron, Idalah, hatü Bethlehem omei 
jilathü anpünyi mü jomei chingthü omei nyuteke. 
16Hapayü Zebulun jat amei mükjüp phang phang aimü dangpü jila hatü 
chingthü khih.  

Issakhar Jat kü Hanpü Kahdok 

17Alipabü phongü Issakhar jat kü phang phang aimü hetteke.  
18Jomei kahdokü Jezreel, Kesulloth, Shunem,  
19Hapharaim, Shion, Anaharath, 
20Rabbith, Kishion, Ebez,  
21Remeth, En-Gannim, En-Haddah, hatü Beth Pazzez nyuteke.  
22Jomei viongü Tabor, Shahazumah hatü Beth-Shemesh kü leanshi, hatü 
Jordan mü doh-ei jilathü anpüvok mü jomei chingthü omei nyu.  
23Hapayü Issakhar jati phang phang aimü mükjüp dangpü jila hatü chingthü 
khih.  

Asher Jat kü Hanpü Kahdok 

24Ngapabü phongü Asher jat kü phang phang aimü hetteke.  
25Jomei viongü Helkath, Hali, Beten, Akhshaph,  

26Allammelekh, Amad, hatü Mishal omei nyu. Heshüphi kü viongü Karmel 
hatü Shihor-Libnath kü leanshi nyu.  
27Hapayü shao heongphi kü Beth-Dagon lemei nyokei leiyei Zebulun hatü 
Iphtah-el kahji kü leanshi, hatü apshaphi kü Beth-Emek hatü Neiel kü leanshi 
hatü Kabul kü laknyong lemei peih-ei yiüshi nyu.  
28Hapayü shao Ebron, Rehob, Hammon, Kanah hatü Longpü Sidon thahshi 
nyu.  
29Hapheikü viongü Ramah lemei nyokei leiyei penyü showtükpü Tyre 
chingnyü ngoishi; hapheikü viongü Hosah lemei nyokei leiyei Mediterranean 
yungching kü leanshi nyu.  
30Hapa kü Mahalab, Akhzib, Ummah, Aphek, hatü Rehob: jilathü hapünyi mü 
jomei chingthü omei nyuteke.  
31Hapayü Asher jati phang phang aimü mükjüp dangpü jila hatü chingthü 
khih.  

Naphtali Jat kü Hanpü Kahdok 

32Vokpabü phongü Naphtali jat kü phang phang aimü hetteke. 
33Jomei viongü Heleph hatü Zaanannim longkham pünyü kübü Adami-Nekeb 
hatü Jabne-el homei heihdaipü Lakkum thahshi heih-ei Jordan kü leanshi 
nyu.  
34Hapa viongü Aznoth-Tabor homei heshü lemei heih-ei Hukkok ngoishi nyu. 
Pehephi kü Zebulun, heshüphi kü Asher hatü heongphi kü Jordan kü leanshi 
nyu.  
35Penyü showtükpü chingnyüthüyü Ziddim, Zer, Hammath, Rakkath, 
Khinnereth, 
36Adamah, Ramah, Hazor,  
37Kedesh, Edrei, En-Hazor,  
38Iron, Migdal-el, Horem, Beth-Anath hatü Beth-Shemmesh nyuteke. Jilathü 
anpüshü mü jomei chingthü omei nyuteke.  

39Hapayü Naphtali jati phang phang aimü mükjüp dangpü jila hatü chingthü 
khih.  

Dan Jat kü Hanpü Kahdok 

40Nyetpabü phongü Dan jat kü phang phang aimü hetteke.  
41Jomei kahdokü Zorah, Eshtaol, Ir-Shemesh,  
42Shaalabbin, Aijalon, Ithlah, 
43Elon, Timnah, Ekron,  
44Eltekeh, Gibbethon, Baalath,  
45Jehud, Bene-Berak, Gath-Rimmon,  
46Me-Jarkon hatü Joppa lemei meepü Rakkon omei nyu.  
47Shejao Dan ami jom kü hanshuohpü kahdok neyah-aokpü nangkü jomi 
Leshemei aongei jom mü hokei shennyakthü jütüktü kahdok yah. Halei jom 
chingchingei nyu, hatü hapa shing kü jomei bü men Dan shei men.  
48Hapayü Dan jati phang phang aimü mükjüp dangpü jila hatü chingthü khih.  

Joshua kü Hanpü Kahdok 

49Mechem jomi mükjüp vaishi kahdok hanteiyei tempa, Israel ami jom mü 
chemi Nunei cheha Joshua kao mükjüp hük han.  
50Shembüpai epü keiha, jomi büpa kü büpai yiüpükei, phaüshang kahmük 
Ephraimei Timnath-Serah shei epü jila shuoh, hatü büpai ching agei halei 
nyu.  
51Hapayü ngongpa Eleazar hatü Nunei cheha Joshua hatü Israel jat 
mükhiphang ieyei kübü mübüthüi phongyomei Shembüpa tou kü Shilohlei 
ashakshem shadenei hanteipü mükjüpthü khih. Hapa keiha jomi kahdok 
hanteiyei temteke.  

Joshua 20 

Shojo Chingthü 

1Hapheikü Shembüpai Joshua kü,  

2“Ngei Mosa homei epü keiha, 
3shennyak hanei-i nenyingi ngangahük kü shennyak hük jütükjü büpa halei 
daiyei bhüh yempü am kübü yanghen shingvaishi shojo ching jeyei tuhhen 
etuh” shei e.  
4Shennyak jütükpü shennyaki hathü shojo ching pe shadenei yaonghen, hatü 
halei nyupü behethü kü mehe vampa, ha nang nih-ei ehen; hapheikü ching 
mongei müei shühen, hatü büpa kü shing hük shuoh-ei jom mü nyuhen.  
5Bhüh yempü ami büpa jühen changei peilangmao jomi hapa shennyak yepei 
neshuohhen; mehenangkü büpai laophülei chingyowpa nenyingi jütükteke 
hatü shelei nedanteipü meheyao neshiü.  
6Hapa shennyakü khong touei shah mangphen thahshi hatü ha hepak kü 
chongphopü ngongpa mangdi thahshi büpa hapa chingei nyuhen. Hapheikü 
büpa laophülei shem yemei mepa shing leipü daipa, halei nyokei leihen aok.  
7Hanangkü jomi phaüshang kahdok Naphtali kü Galilei Kadesh, hatü 
phaüshang kahdok Ephraimei Shekhem, hatü phaüshang kahdok Judahlei 
Kiriath-Arba (hapayü Hebron) jeyei tuh.  
8Jordan yungdangei Jeriko heongphi lemei Reuben jat amei kahji yingnyülei 
Bezer, Gad amei kahdok kü Gileadei Ramoth, hatü Manasseh amei kahdok kü 
Bashanei Golan shei jeyei tuh.  
9Israel am nevaijü lakei loipü am üpai nenyingi hanei am jütükhenshang 
hathü shojo ching hükei daiyei nyuhen, hatü khong touei yaongei shah 
mangphen thahshi bhüh yempü ami büpa jühen neaok.  

Joshua 21 

Levi am kü Shuohpü Chingthü 

1Hahepak kü Levi phangthü kü mübüthü ngongpa Eleazar hatü Nunei cheha 
Joshua hatü Israel jat kü phang phang kü mübüthü touei peiyei, 
2jomi Kanan kahdok Shilohlei hathü kü, “Shembüpai Mosa homei ham 
nyuhen jila mü hamei yemhimaki het hahhen kahdok omshi shuohtuh shei 
epeih” shei eteke.  

3Hanangkü Shembüpai epü keiha Israel ami Levi am kü jomei mükjüp kübü 
hathü jila hatü yemhimaki het hahhen kahdok omei shuoh.  
4Shongpü phongü Kohath am phang kü hetteke. Aaron ngongpalei hühihathü 
Levi am kü Judah jat Simeon hatü Benjamin amei kahdok kübü jila anpüjem 
shuoh.  
5Aopü Kohathlei hühihathü kü Ephraim, Dan hatü bhaosheipü jat Manasseh 
jatthü phang kübü jila an shuoh.  
6Gershonei hühihathü kü phang phang aimü Issakhar, Asher, Naphtali hatü 
Bashanei nyupü bhaosheipü Manasseh jatthü phang kübü jila anpüjem shuoh.  
7Merarilei hühihathü kü phang phang aimü Reuben, Gad hatü Zebulun jatthü 
leipü jila anpünyi shuoh.  
8Hanangkü Mosa homei Shembüpai epükei Israel ami Levi am kü jila hatü 
yemhimak het hahshing phaümük hanei shuohteke.  
9Judah hatü Simeon jat nyi kübü shuohpü kahdok hathü khih,  
10hatü hathü jilathüyü Aaronei hühihathü Levi am phang Kohath kübü 
phaakpüthü kü shuoh; mehenangkü shongpü phongü jom kü hetteke. 
11Jomphongi jom kü Judah amei phaüshang kahmükei Kiriath-Arba (hapayü 
Hebron) hatü ha kü shinpü phaümük yemhah shing omshi shuohteke. 
(Arbayü Anakim amei chebü nyuteke).  
12Shejao chingnyü kü shinpü kah hatü chingthüyü jomi Jephunnehlei cheha 
Kaleb kü shuoh.  
13Jomi Hebron (Shojo ching khongkü hük) mü lenei ngongpa Aaronei 
hühihathü kü yemhimak het hahhen phaümük omshi Libnah,  
14Jattir, Eshtemoa,  
15Holon, Debir,  
16Ain, Juttah hatü Beth-Shemesh shei hapa jat nyi kübü jila kukshü 
shuohteke.  

17Benjamin amei kahdok kübü jom kü Gibeon, Geba,  
18Anathoth hatü Almon mü yemhimak kü het ühhen phaümük hatü jila ali 
omshi shuoh.  
19Aaronei hühihathü kü jilathü mü yemhimak het hahshing phaümük omshi 
anpüjem nyu.  
20Levi am phang aopü Kohathlei hühihathü kü Ephraim jat amei kahdok kübü 
jilathü hanshuohteke.  
21Ephraim phaüshang kahdokei jomi Shekhem, (Shojo ching khongkü hük) 
hatü Gezer,  
22Kibzaim hatü Beth-Horon shei yemhimak yemhah shing phaümük mü jila 
ali omshi shuohteke.  
23Jomi Dan jat amei kahdok leipü Elteke, Gibbethon, 
24Aijalon, hatü Gath-Rimmon shei yemhimak yemhah shing phaümük mü jila 
ali omshi dangteke.  
25Bhaosheipü Manasseh jat leipü jomi Taanakh hatü Gath-Rimmon shei 
yemhimak yemhah shing phaümük mü jila nyi omshi shuoh.  
26Hathü jila an hatü yemhimak yemhah shing phaümük peü aopü Kohathlei 
hühihathü kü shuoh.  
27Levi am phang Gershonei hühihathü kü bhaosheipü Manasseh jat ami 
Bashan leipü Golan (Shojo ching khongkü hük) hatü Be-Eshterah shei 
yemhimak yemhah shing phaümük mü jila nyi omshi shuoh. 
28Issakhar amei kahdok kübü Kishion, Daberath,  
29Jarmuth hatü En-Gannim shei yemhimak yemhah shing phaümük mü jila 
ali omshi shuoh.  
30Asher amei kahdok kübü Mishal, Abdon,  
31Helkath hatü Rehob shei yemhimak yemhah shing phaümük mü jila ali 
omshi shuoh. 

32Naphtali amei kahdok kübü Galil leipü Kedesh, (Shojo ching khongkü hük), 
Hammoth-Dor hatü Kartan shei yemhimak yemhah shing phaümük mü jila 
jem omshi shuoh.  
33Gershonei hühihathüi jila peüshep anpüjem mü yemhimak yemhah shing 
phaümük omshi dangteke.  
34Levi am phang aopü Merarilei hühihathüi Zebulun amei kahdok kübü 
Jokneam, Kartah,  
35Dimnah hatü Nahalal shei yemhimak yemhah shing phaümük mü jila ali 
omshi shuoh.  
36Reuben amei kahdok kübü Bezer, Jahzah,  
37Kedemoth hatü Mephaath shei yemhimak yemhah shing phaümük mü jila 
ali omshi shuoh.  
38Gad amei kahdok kübü Gilead leipü Ramoth (Shojo ching khongkü hük), 
Mahanaim, 
39Heshbon hatü Jazer shei yemhimak yemhah shing phaümük mü jila ali 
omshi shuoh.  
40Aopü Levi am phang Merarilei hühihathüi jila anpünyi dangteke.  
41Israel amei lak kübü Levi ami yemhimak yemhah shing phaümük omshi 
dangpü jilathü peüshep pinyipüshet nyuteke.  
42Jila ieyei kü yemhimak yemhah shing phaümük shonei nyu; hapa keiha jila 
peü kü nyu.  
43Hanangkü Shembüpai chebü chepa kü shuohhen shei lahpü kahdok kemei 
Israel am kü shuoh, hatü jomi hapa kahdok yah-ei ching agei nyu.  
44Chebü chepa kü lahpükei Shembüpai jom kü lemphü phikü nyiushemmei 
shuoh. Jomei vepa hükao jom khüei neyaongaok; Shembüpai jomei vepathü 
kemei jomei lak kü shuoh.  
45Shembüpai Israel am phang kü lahpü meipüthü hükao neshai-i peü jiüei 
dhaümteke.  

Joshua 22 

Heong Leipü Jatthü Nyokei Leipü 

1Hapheikü Joshua-i Reuben, Gad hatü bhaosheipü Manasseh jat nyükei 
jomphong kü,  
2“Shembüpa chongphobü Mosai epükei ammi lemphü dükteke, hatü ngei epü 
peü ammi ven danei dükteke. 
3Nyuyang kübü shaang thahshi kü ammi ammei jeihinaüthü mechemao 
netuhphong, shejao Shembüpa, ammei Kahvangi am kü yahphopü dousho 
kenhingei dükei heihteke.  
4Shaang, Shembüpa, ammei Kahvangi ammei jeihinaüthü kü büpai lahpükei 
nyiushemmei shuohteke, sheyü Shembüpalei chongphobü Mosai Jordan 
yungdangei am kü yahphopü kahdokei nyokei leituh.  
5Shejao Shembüpa, ammei Kahvang kü bamhen, büpalei lemthü kü kamhen, 
büpalei shahkungthü banghen, büpa kü wongshongi shuonghen hatü ammei 
mongdang hatü laangha kempai büpa chongphohen shingvaishi Shembüpalei 
chongphobü Mosai am kü shuohpü shahkungthü kenhingei noteituh” shei e.  
6Hapheikü Joshua-i jom kü moihimantü leishih, hatü jom jomei shemei 
leidai.  
7Bhaosheipü Manasseh jat kü Mosai Bashanei kahdok shuoh, hatü bhaosheipü 
jat kü Joshua-i Jordan yung heshüphi lemei jeihinaüthü mü kahdokü 
shuohteke. Mechem Joshua-i jom leishihpa, büpai jom kü, 
8“Mop longi koei yemhimak longi müei, hon, ngin, melangnyiam, nyiam hatü 
ashakviha longi koei shemei leituh, hatü vepa leipü aetpü mopthü ammei 
jeihinaü mü hanteituh” shei moihimanei etü leishihteke.  
9Hanangkü Reuben, Gad hatü bhaosheipü Manasseh am Israel am mü yanei 
Kanan kahdok Shiloh kübü Shembüpai jom kü Mosa homei shuohpü Gilead 
kahdokei nyokei lei.  



549 

 

 
   Daülangpü Laihing 

© 2005, Bible Society of India. 
 

 
 

 

10Mechem jom leiyei Kanan kahdok Jordan yopailei Geliloth ngoipa, hatü 
bhaosheipü Manasseh jat, Reuben hatü Gad jatthüi Jordan heshüphi kü 
moidü longpü hük ling.  
11Mechem jomi Israel kahdok lemei Jordan yopailei Kanan viong Gelilothlei 
moidü hük lingteke shei Israel ami danpa,  
12Israel am khong kemei Shilohlei jom mü khüei hokhen thaiteke.  
13Hahepak kü Israel ami Gilead kahdokei bhaosheipü Manasseh, Reuben, Gad 
jatthü touei ngongpa Eleazarlei cheha Phinehas shom. 
14Büpa mü jomi Israel jatthü mükhiphang hanpü ieyei kübü mübü hükbaong 
jeyei jom an shomteke.  
15Mechem jomi Gilead kahdokei heih-ei bhaosheipü Manasseh jat, Reuben 
hatü Gad jatthü mü pongteipa, jomi hathü kü,  
16“Shembüpalei nanglakthü kempai hapakei enyüke, ‘SHEMBÜPABÜPA khüei 
shinnyih am nyingi moidü lingeiShembüpa phei müpü kübü lepdaihen mü 
Israel Kahvang khüei ammi mehekei mang dou dükpa?  
17Peorlei nyushi thahpü mangi mong nehamang je? Shembüpalei nanglakthü 
cham peilangmao, shinnyih thahshi jen kübü hapa mang mangchapih.  
18Hatü shaang amü SHEMBÜPAleipü lepdainyu je? Shinnyih 
ammi Shembüpa khüei yaongjema, ngenyih Shembüpai Israel am kemei kü 
mongshihkahen. 
19Ammei kahdok nedaüang shei deihjema, Shembüpalei ashakshem 
nyupü Shembüpalei kahdokei heihkei, hatü hamei kahdok hanei yahhahtuh. 
Shejao ammi Shembüpa, jenei Kahvangei ashakshem mü lenei am nyingi am 
shing moidü lingei Shembüpa nevaijü ham khüei teyaong.  
20Mechem Zerahlei cheha Akhani douthü kemei mangtüktuh shei epü 
nebangi dükpai mang thahpa, hapa mangi Israel am khong kemei neponghah-
angpü je? Büpalei mang nangkü büpa mon nemahangpih’ ” shei e.  

21Hahepak kü bhaosheipü Manasseh jat, Reuben hatü Gad jatthüi Israel am 
phang kü shangjingthü kü,  
22“Jeiyongpayü Kahvang! BüpayüShembüpa! Jeiyongpayü Kahvang hih! 
Büpayü Shembüpa! Hami mekei dükpa, ha büpai nyingnyeih, hatü ammiyao 
ha nyingtuh. Hapayü khüei nevaijü Shembüpa kü hingnelemi dükpü vaijema, 
shinnyih ammi ham yemmü tetuhphong.  
23SHEMBÜPAleipü lepdaihen shingvaishi ham nyingi moidü lingei, halei 
jakpü moila, hahying moila, nevaijü mongjempü moila shuohhen lingpü 
vaijema, Shembüpai shinnyih-üng ham kü hanghi nyemshuoh.  
24Hami hapa dükpeyü ammei hühihathüi hammei hühihathü kü, Shembüpa, 
Israel amei Kahvang mü am mehe linghen.  
25Shembüpai Jordanü jen aa kü viong lingtüktekeam Reuben hatü Gad am; 
Shembüpa mü am meheyao hean neshiüpih” shei ephahen kü nyemei 
dükpeih. Hapa keiha ammei hühihathüi hammei hühihathü Shembüpa kü 
nekhümhühen.  
26Hanangkü ammi, “Jakpü moila, nevaijü lebü moilathü shuohhen nevai,  
27shejao am hatü ham aa kü, hatü pheinaü den shingvaishi hamao jakpü 
moila, lebü moilathü hatü mongjempü moila koshi Shembüpalei moidülei 
chongphonyeih shei nyinghühen, hatü ammei hühihathüi hammei hühihathü 
kü ngoikahen nyih kü, ‘Ammi Shembüpa mü hean nenyupih’ shei ne-ehen 
shangmü denpü vaihen shingvaishi moidü lingshah shei eteipeih.” 
28“Hatü hami, ‘Jomi jen kü, nevaijü jenei hühihathü kü hapakei ephüjema, 
jakpü moila shuohhen nevai, nevaijü lebü moila shuohhen nevai, shejao am 
hatü ham aa kü denpü vaihen shingvaishi hammei bühipai 
lingpü Shembüpalei moidü lajei kü veituh’ shei ehen shangmü jen aa kü 
denpü vaishi moidü lingshah shei eteipeih” shei e. 
29“Shembüpa khüei yaonghen, shinnyih büpa phei müpü kübü lepdaihen, 
Shembüpalei ashakshem mü lenei moidü lingei halei jakpü moila, hahying 
moila nevaijü lebü shuoh-ei lepdaihenü deih-eiyao neshiüpih” shei e.  

30Mechem ngongpa Phinehas hatü Israel phangthü kü shangjingthü, khong 
mübüthüi Reuben, Gad hatü Manasseh jatthüi ha epü danpa, jomi 
monghamei deihteke.  
31Eleazar ngongpalei cheha Phinehas-i Reuben, Gad hatü Manasseh jatthü kü, 
“Shinnyih jen mü Shembüpaomshi nyüke shei nyingnyüke; mehenangkü hapa 
nangkü sheiShembüpa kü hingnelemi dükei mang nethahang. Shaang 
amiShembüpalei lak kübü Israel am yangteke” shei e.  
32Hapheikü Eleazar ngongpalei cheha Phinehas hatü mübüthü Reuben, Gad 
hatü Manasseh jatthü mü Gileadei heüteitü Kananei leiyei Israel am kü shah-
om aokjateke.  
33Jomi hapa shah-om danei Shembüpa kü menvih shuoh, hatü jomi Reuben 
hatü Gad am nyupü kahmükei peiyei hokhen jung hajük kü ne-etei.  
34Reuben hatü Gad ami hapa moidü kü, “Shembüpayü Kahvang, büpayü jen 
aa kü denpü” shei nyükteke.  

Joshua 23 

Joshua-i Shahshom Epü 

1Hepak longi daipheikü Shembüpai Israel am kü jom shinei nyupü vepathü 
peü kübü nyiumei shuoh, hatü hahepak kü Joshuayü longi viüdaitü nyu,  
2hatü büpai Israel am behethü, mübüthü, shahphenbüthü, hatü 
lakchongbüthü nyükei jom kü eteke, “Ngeiyü sheyü viüdai, hatü bong longi 
daiteke.  
3Shembüpa, ammei Kahvangi ammei med kü hathü jatthü kü mehe 
dükshuohpa, ha am nyingi eeteke; hapayü Shembüpa, amei Kahvangi ammei 
med kü hokpü khih.  
4Aoei nyupü jatthülei kahdok hatü Jordan hayü heshüphi Mediterranean 
yungching aa kü nyupü ngei neütükpü jatthü kemei ngei mükjüp vaishi 
ammei jatthü kü hanei shuohtepih.  

5Shembüpa, ammei Kahvangi jom am toueipü hungei leitükhen, hatü am 
toueipü changtükhen, hatüShembüpa, ammei Kahvangi lahpükei ammi jomei 
kahdok yahhen. 
6Hanangkü ammi kenhingei Mosa shahkung kü mehe nyangei nyu, ha 
banghen hatü dükhen kentuh, hatü haleipü laknyong nevaijü lakdah 
melemeiyao teleptei;  
7am mü nyupü jatthü mü tejemtei; jomei kahvangei men tenotei nevaijü 
vangeishuwei te-e. Ammi hapa kü chongtepho nevaijü tekhüm.  
8Shejao am shaang nyupükei-üngShembüpa, ammei Kahvang kü wongshongi 
shuongtuh.  
9MehenangküShembüpai am toueipü longpü hatü wong kohpü jatthü 
changtükteke, hatü shinnyih thahshi üamiyao am khüei neyaongaok.  
10Büpai lahpükei Shembüpai amei med kü hokteke hatü am shennyak hüki-
üng haja hükao changtükaok.  
11Shembüpa, ammei Kahvang kü bamhen ammi longi kentuh.  
12Shejao ammi büpa toueipü yanei daiyei am mü yangei aoei nyupü jatthü 
mü küeijemei, yiükeilaei nyeteinyangjema, 
13Shembüpa, ammei Kahvangi am touei nyupü jatthü nechangtükphahen shei 
nyingtuh. Haleimü, Shembüpa, ammei Kahvangi am kü shuohpü kahdok 
kübü mangmahkem thahshi jomü ammei hühhihang, tailok; ammei dok kü 
bheipü nevaijü mük kü shoungpü hühhihang vaikahen.”  
14“Sheyü ngei shaangü didaihen mon aoteke. Shembüpa, ammei Kahvangi am 
kü lahpü meipü hükao neshai-i dhaümteke shei ammei müki mongi eeteke; 
lahpü kemei dhaümteke, hükao neshaidaiang. 
15Shejao Shembüpa, ammei Kahvangi lahpü meipü kemei mekei neshai-i 
dhaümei peipa, hapa keiha büpai am kü shuohpü kahdok kübü am 
mangmahkem thahshi Shembüpai nemeipü douthü kemei koei peikahen.  

16Ammi Shembüpa, ammei Kahvangi shuohpü vangteishuwteipü mangtüktü 
daiyei lebü kahvangthü chongphoei hathü kü khümjema, Shembüpai am 
khüei mongshih vamhen, hatü büpai am kü shuohpü kahdok kübü lomi 
mahtükkemhen” shei e.  

Joshua 24 

Joshua-i Nanglakthü kü Epü 

1Hapheikü Joshua-i Israel am kemei Shekhemei thaihü; büpai Israel am 
behethü, mübüthü, shahphenbüthü hatü lakchongbüthü kemei nyük, hatü 
jom peü Kahvang touei pei.  
2Joshua-i nanglakthü peü kü e, “Shembüpa, Israel amei Kahvangi enyüke: 
Hepak longi daiteke, ammei ambü ampa, Abraham hatü Nahor nyilei chepa 
Terah omshi Euphrates yungdangei lebü kahvangthü chongphoei 
nyuhampeih.  
3Shejao ngei ammei pa Abraham hapa kahdok yungdang leipü yahei Kanan 
kahdokei müei leiyei büpa kü hühihathü longi shuohpeih. Ngei büpa kü Isak;  
4hatü Isak kü Jakob hatü Esau shuohpeih. Ngei Esau kü phaüshang kahdok 
Seir shuohpeih, shejao Jakob hatü chehathü kemei Ijiplei yiüdaipeih.  
5Hapheikü ngei Mosa hatü Aaron nyi shompeih, hatü Ijip am kü ngei mehe 
dükshuohpa, ha chami jom hanghihüpeih; hapheikü ngei am müei daipeih.  
6Mechem ngei ammei bühipa Ijip leipü müei daipa, Ijip ami koyei khari hatü 
veshanthü Hakla Yungching thahshi ambü ampa kü changei shapeih.  
7Mechem jomi Shembüpa kü lenshuohpa, büpai am hatü Ijip am aa kü 
vangnyak longpü vamhüpeih, hatü yungi leamei leiyei jom lümlangpeih. Ngei 
Ijip am kü mehe dük, ha ammei müki eeteke. Hapheikü jahpanei am hepak 
luangi nyupeih. 
8Jordan heong philei nyupü Amon amei kahdokei ngei am müei leipeih. Jomi 
am mü hokteke shejao ammei lak kü ngei jom shuohpeih. Ngei am toueipü 
jom mahtükpeih, hatü ami jomei kahdok yahpeih. 

9Mechem Moab ongpa, Zipporlei cheha Balaki Israel am khüei hokhen tempa, 
büpai am kü thaüvaühen shingvaishi Beorlei cheha Balaam nyükhen 
shompeih.  
10Shejao ngei Balaami epü kü nebang; hatü büpai leiyei am kü 
moihimanpeih; hapakei ngei büpalei lak leipü am yangei tuhpeih.”  
11Hapheikü am Jordan yung homei Jerikolei peipeih. Amor am, Perizz am, 
Kanan am, Hit am, Girgash am, Hiv am, hatü Jebus ami keiha Jeriko amiyao 
am mü hokpeih, shejao ngei ammei lak kü jom shuohpeih.  
12Ngei am toueipü jom hatü Amor am ongpa nyi changtükhen shingvaishi 
ngei am she kü nyahngi shompeih; hapayü ammei yani nevaijü lahhilaongi 
nevaipih.  
13Ammi mechemao lem-ow netükpü kahdok hatü nyüei nelingpü 
chingnyüthü ngei am kü shuohpeih, hatü shaang amphong halei nyunyüke; 
ammi nesheipü kü haleipü nyalingngupai hatü olive betjük ammi hahnyüke.  
14“Hanangkü shaang Shembüpa kü dhüm shuohhen, hatü shüeinyiükei, 
hinglemei büpa chongphotuh; ambü ampai Euphrates yungdangei hatü Ijiplei 
chongphopü kahvangthü yaktüktuh hatüShembüpa chongphotuh.  
15Shaang ammi Shembüpachongnephohüjema, ambü ampai Euphrates 
yungdangei chongphopü kahvangthü hi nevaijü am shaang nyupü kahdok 
Amor amei kahvangthü chongphohenmepapa chongphohen shinnyih-üng 
amphongi jehahtuh, shejao ngei hatü hamei shemongi payüShembüpaüng 
chongphohen” shei eteke.  
16Hahepak kü nanglakthüi jangei, “Shembüpa tuhphongtü hami lebü 
kahvangthü chongnephopih;  
17mehenangkü hamei bühipa Ijip kahdokei aa laphen kübü hamei müki eeshi 
yashanyale longi düktü müei leipeyü Shembüpa, hamei Kahvang hih. Ham 
daipü lemyang kemei kü, hatü hami peih-ei daipü nanglakthü kübü büpai 
ham yangpeih;  

18hatü Shembüpai ham toueipü jatthü kemei hatü hapa kahdok kü nyupü 
Amor amao omshi changtükpeih. Hanangkü hamiShembüpaüng 
chongphohen; büpayü hamei Kahvang hih” shei e. 
19Shejao Joshua-i nanglakthü kü, “Ammi Shembüpa chongphoei neaokpih. 
Büpayü daülangpü Kahvang; büpayü mükhühpü Kahvang. Büpai ammei 
mang netükphapih.  
20Ammi Shembüpa yakphongtü lebü kung amei kahvangthü chongphojema, 
büpai shelei am kü meipü düklangmao am kü shanghah yahphahen hatü li 
mahtükhen” shei e. 
21Shejao nanglakthüi Joshua kü, “Nevaipih, hami Shembüpaüng 
chongphohen!” shei e.  
22Hahepak kü Joshua-i nanglakthü kü, “Amphongi SHEMBÜPAüng 
chongphohen shei jehahpeyü am nyingi am kü denpü shuohteke” shei e. 
Jomi, “Hih, hami denpü shuohnyeih” shei jangei e.  
23Joshua-i, “Shejema shaangüng am toueipü kung amei kahvangthü 
yaktüktuh, hatü Shembüpa, Israel amei Kahvang kü ammei mongdang 
shuohtuh” shei e.  
24Nanglakthüi Joshua kü, “Hami Shembüpa, hamei Kahvang-üng 
chongphohen, hatü büpalei ven banghen” shei e.  
25Hanangkü ha nyih Joshua-i nanglakthü mü vangteishuwteipü ling, hatü 
Shekhemei büpai shahkungnyüthü lingei shuoh.  
26Joshua-i hathü shah Kahvangei shahkungnyü laitap kü nyangteke, hatü 
büpai yaong longpü hük yah-ei Shembüpalei daülangpü shingei longkhampü 
phangei haong.  
27Joshua-i nanglakthü peü kü, “Veituh, hapa yaongü jen kü denpü hük. 
Shembüpai jen kü epü shahthü kemei hapai danteke. Ammi Kahvang kü 
hingnelemjema hapayü jen kü denpü hük vaikahen” shei e.  

28Hathü ekempheikü Joshua-i nanglakthü laophü laophülei kahdok yemei 
leishihtük.  

Joshua hi Eleazar Nyi Didaipü 

29Hapheikü Shembüpa chongphopü, Nunei cheha Joshua nyübüh vangbong 
kho hük mü an nyushi didai,  
30hatü jomi büpa Gaash Kahshang apshaphi phaüshang kahdok Ephraimei 
laophülei mükjüp kahdok Timnah-Serahlei mahng vüphong.  
31Israel ami Joshua yemmü nyupü thahshi, hatü Joshua phei kü nyupü 
behethü üami Israel am shingvaishi Shembüpai dükpü douthü nyingei nyu, 
hathü nyupü thahshi Israel ami Shembüpa chongphoteke.  
32Israel ami Ijip leipü koei anpü Josephei vang Shekhemei cheha Hamorlei 
hapeüthü leipü Jakobi lop kho hük shuohtü shakpü kahdok Shekhemei 
dungphongteke. Hapayü Josephei hühihathülei mükjüp kahdok vaiteke.  
33Aaronei cheha Eleazar-ao didai, hatü büpalei cheha Phinehas kü shuohpü 
phaüshang kahdok Ephraimei Gibeah jilalei jomphongi büpalei mang 
vüphong.  

Shahphenbüthü 

Shahphenbüthü 1 

Israel am Nyuhichong Laphen 

1Joshua didaipheikü Israel ami Shembüpa kü, “Kanan am khüei hokhen 
shingvaishi üam jat shong daihenang?” shei phe.  
2“Judah am shong daituh; ngei jomei lak kü hapa kahdok shuohtüktih” 
sheiShembüpai eteke.  
3Judah ami jomei jeihinaü Simeon am kü, “Ham kü shuohpü kahdokei chemi 
aongshah, hatü Kanan am khüei hokshah, shao hamao am mü aongkahen” 
shei e. Hanangkü Simon am jom mü dai.  
4Hapheikü Judah am aongei hok, hatü Shembüpai jomei lak kü Kanan hatü 
Perizz am shuoh, hatü Bezeklei jomi shennyak haja an jüteke.  
5Halei jomi Adoni-bezek heüei büpa khüei hok, hatü Kanan hatü Perizz am 
neütük.  
6Adonibezek laongei lüdai, shejao jomphongi büpa kü changei daiyei yep, 
hatü lakphiennyü hatü laphiennyü dehtükteke.  
7Hahepak kü Adoni-bezeki, “Ngelei nükdü phangei ongthü pejempüan jomei 
lakphiennyü hatü laphiennyü dehtüktü nükkuk homei hahshi nyuhampeih. 
Ngei mehe hathü kü dükshuohpa, shaang Kahvangi ha ngei kü nyokei 
yahphopü khih” shei e. Jomphongi büpa Jerusalemei yah-ei lei, hatü büpa 
halei didai.  

Judah ami Jerusalem hatü Hebron Neüpü 

8Judah ami Jerusalem ching hah, hatü omei yahteke. Jomi haleipü 
shennyakthü jütüktü ching kü aw haptük.  
9Hapheikü Judah ami phaüshang kahmük Negeb hatü pehephi kahshangla kü 
nyupü Kanan am mü hokhen dai.  
10Judah ami Hebronei nyupü Kanan am mü (shelei jom kü Kiriath-Arba shei 
nyükhamteke) hokhen dai, hatü Sheshai, Ahiman hatü Talmai am 
neütükteke.  

Othnieli Debir Chingnyü Hahpü 

11Haleipü shao Judah ami Debir (shelei jom kü Kiriath-Sepher shei 
nyükhamteke) ching hahhen aong.  
12Hahepak kü Kalebi, “Üpai Kiriath-Sepher ching hah-ei neüaokhenshang 
ngelei yiükha Akhsah mü büpa shem yemhühen” shei e.  
13Kalebei chenaü Kenazlei cheha Othnieli hapa ching hah-ei neüteke. 
Hanangkü Kalebi büpalei yiükha Akhsah büpa kü doi deishihteke.  
14Mechem nyih hük pinnyü Othniel am shemei yiük dhiüpa, Othnieli pinnyü 
kü ampa kü kahdok yükütuh shei nyeanteke. Mechem pinnyü gadu dokshang 
leipü shühjapa, Kalebi pinnyü kü, “Nüng mehe napa?” shei phe.  
15“Ngei kü thintho hük yahshih; nüngi ngei kü yahphopü Negebü yung 
neshiüpü kahdok khih; hanangkü ngei kü yungkukthü yahshih” shei eteke. 
Hanangkü Kalebi yungkuk dokpa hatü maaipa nyiphen shuoh.  

Judah hatü Benjamin Jat Nyi-i Aokpü Dangpü 

16Mosalei shembünyülei chepalei hühihathü Ken am Jeriko leipü Arad yopai 
leipü Negebei nyupü Judah amei koshoya kahdokei nyuhen shingvaishi 
Judah am mü chemi aong. Halei jom Amalek am mü nyuteke.  
17Judah am chenaü Simeon am mü aongei Zephahlei nyupü Kanan am 
neütük, hatü hapa chingnyü chemjalak kü mangtük. Hanangkü hapa ching kü 
Hormah shei nyük.  
18Judah ami Gaza, Ashkelon hatü Ekron chingnyüthü mü kahmükao omei 
yah.  
19Shembüpa, Judah am mü nyu, hatü phaüshang kahmükthü yahteke, shejao 
kahjilei nyupü shennyakthü nechangtükaok; mehenangkü jomei lakei nyiam 
shihtükpü vehok koyeithü nyuteke.  
20Mosai lahpükei Hebronü Kaleb kü shuoh, hatü büpai haleipü Anakei 
chehathü phang jem changtük.  



559 

 

 
   Daülangpü Laihing 

© 2005, Bible Society of India. 
 

 
 

 

21Shejao Benjamin ami Jerusalemei nyupü Jebus shennyakthü nechangtük; 
hanangkü ha nyih mebü Benjamin amü Jebus shennyakthü mü shinnyih 
ngoishi chemi nyunyüke.  

Ephraim hatü Manasseh Jat Nyi-i Bethel Neüpü 

22Ephraim hatü Manasseh jat nyi-i Bethel (shelei hapa kü Luz shei 
nyükhamteke) chingnyü hah, hatü Shembüpa jom mü nyu.  
23Mechem jomi Bethel kahdok kü gühshuk shompa,  
24gühshuk peipüthüi chingnyü mongeipü shennyak hük vamja-i ee, hatü jomi 
büpa kü, “Ham kü hapa chingnyü mongei shühen lem hushih hatü hami nüng 
kü meheyao ten nedükpih” shei e.  
25Hanangkü büpai jom kü chingei aonghen lem hushuoh, hatü jomi hapa 
chingnyü hah, shejao jomi hapa shennyak hatü jom shem am peü yangei tuh.  
26Hanangkü hapa shennyak Hit kahdokei daiyei chingnyü hük ling, hatü hapa 
kü Luz shei men, hatü shinnyih thahshi hapa men nyüknyüke.  

Israel ami Nechangtükpü Nanglakthü 

27Manasseh jati Beth-Shean, Taanakh, Dor, Ibleam hatü Megiddo chingnyüthü 
kü nyupü nanglakthü nechangtük; Kanan am nedoh-i halei nyu.  
28Mechem Israel am wong koh-ei leipa, jomi Kanan am kü ngaüngei douwong 
dükhü shejao kahdok kübü payü nechangtük.  
29Ephraim jati Gezer chingnyü kü nyupü Kanan am nechangtük shejao Kanan 
amao jom mü chemi Gezerlei angteke.  
30Zebulun jati Kitron hatü Nahalol chingnyü nyi kü nyupü nanglakthü 
nechangtük, shejao jom mü chemi Kanan amao angteke, hatü ngaüngei jomi 
dou dükhü.  
31Asher jati Akko, Sidon, Ahlab, Akhzib, Helbah, Aphek hatü Rehob 
chingnyüthü kü nyupü nanglakthü nechangtük.  
32Asher ami halei nyupü Kanan am nechangtükpü nangkü jom mü chemi 
angteke.  

33Naphtali jati Beth-Shemesh hatü Beth-Anath chingnyü nyi kü nyupü 
nanglakthü nechangtük, shejao halei nyupü Kanan am mü chemi nyu, shejao 
ngaüngei jomei dou dükhü.  
34Amor ami Dan jat kahjilei neyühah-i phaüshang kahmükei tuh. 
35Amor ami nedoh-i Aijalon, Shaalbim hatü Heres Kahshangei nyu, shejao 
mechem Ephraim hatü Manasseh jat nyi wong koh-ei leipa, Amor amü 
ngaüngei jomei dou dükhü.  
36Amor amei viongü Akrabbim lembaong kübü aongpü Sela peih-ei nyuteke.  

Shahphenbüthü 2 

Israel am Ven Nedanpü 

1Shaang Shembüpalei phongshan Gilgal kübü Bokhimei aong, hatü Israel am 
kü, “Ngei am Ijip leipü müei daiyei ngei ammei bühipathü kü lahpü kahdokei 
peipeih. ‘Ngei am mü vangpüshuwpü nemangpih’ shei etepih.  
2Ammi hapa kahdok kü nyupü nanglakthü mü vangpüshuwpü teling. Ammi 
jomei moidüthü bentüktuh shei etepih, shejao ammi ngei epü nebang. 
Mehekei ammi hapakei dükpa?  
3Hanangkü shaang ngei am kü eshah, ngei hathü am toueipü nechangtükhen, 
shejao jom ammei vemang leihen, hatü jomei kahvangthü ammei aethitai 
vaihen” shei eteke.  
4Mechem Shembüpalei phongshani ha eyei kempa, Israel am kemei vaüei 
thepteke.  
5Hanangkü hapa shing kü Bokhim shei men, hatü hatouei jomi Shembüpa kü 
jakpü moila shuoh.  

Joshua Dipü 

6Mechem Joshua-i Israel am yanshihpa, jom laophü laophülei mükjüp kahdok 
yahhen leikemteke.  

7Joshua yemmü nyupü thahshi hatü Israel am shingvaishi Shembüpai 
yashanpü dou dükpü Joshua diphei kao nyupü mübüthü nyupü thahshi 
nanglakthüi Shembüpa chongphoteke. 
8Nunei cheha Joshua, Shembüpa chongphopü nyübüh vangbong kho hük mü 
an nyushi di.  
9Hanangkü jomi büpa Gaash Kahshang apshaphi phaüshang kahmük Ephraim 
kü büpalei mükjüp kahdok Timnah-Heres shei epü shingei mahng vüteke.  
10Hapa denshat kübü shennyakthü peü didai, hatü denja pheihathüi Israel am 
shingvaishi Shembüpai mehe dük, ha betük.  

Israel am Hingnelempü 

11Hahepak kü Israel ami Shembüpa touei mang thah, hatü Baal kahvang 
chongphoteke.  
12Jomi Shembüpa, üpai jom Ijip leipü müei leipa, hapa Kahvang betük; jom 
ngeih-ei shonei nyupü shennyakthülei kahvangthü phei mü hatü khüm, hatü 
jomi Shembüpa mongshih vamhü.  
13Jomi Shembüpa yakphong, hatü Baal kahvang hatü Astartes kahvang 
khümei chongphoteke.  
14Hanangkü Israel am khüeiShembüpa mongshih vam, hatü büpai jom 
aetpüshepü hatü gühpathülei lak kü shuohtük. Büpai jom ngeih-ei shonei 
nyupü vepathülei lak kü shuohtük, hatü jomi vepathü khüei nehokaok. 
15Israel am vehok kü daishan ieyei Shembüpai jom kü epü keiha büpa jom 
khüei yaongdai. Jom longi lomoh aühaü kü nyuteke.  
16Hahepak kü Shembüpai jom aetpüshepüthülei lak kübü yanghen 
shingvaishi shahphenbüthü jeteke.  
17Shejao jomi shahphenbüthülei shah-ao nebang, shejao jom nying kü lebü 
kahvangthü mü mükbongjuyungei hathü kü khümteke. Shembüpalei ven 
bangei kampü chebü chepalei lem kü nekami lomi lemnyong kü lüdaikem.  

18MechemShembüpai jom shing shahphenbüthü jeyei ngaipa, 
Shembüpashahphenbüthü mü nyu, hatü shahphenbüthü yemmü nyupü 
thahshi büpai jom vepathülei lak kübü yang; mehenangkü Shembüpai jom 
mih phangkü shüveidoidei hatü hanghi ponghahpü kü shinshangei deih. 
19Shejao mechem shahphenbüthü didaikempa, jomi lebü kahvangthü phei 
müei hathü kü khümei jomei bühipa mao nemeipüba lemnyong kü kam, hatü 
nemeipü lem, douten yakphonghen jomi nemong. 
20Hanangkü Shembüpai Israel am khüei mongshih vam hatü büpai e, 
“Mehenangkü hapa nanglakthüi ngei chebü chepa kü shuohpü 
vangpüshuwpü mangtük, hatü ngei epü nebangpü nangkü,  
21Joshua didaishingkü tuhphongpü jatthü hükao ngei jom toueipü 
nechangtükpih.  
22Chebü chepa kei ngelei lem kü nemühen hi mühenshang dokhen 
shingvaishi ngei hathü noteihen” shei eteke. 
23Hanangkü Shembüpai ha jatthü kahdok kübü nechangtük; büpai Joshua kao 
aokpü nedanghü.  

Shahphenbüthü 3 

Lebü Jatthü Kahdokei Nyupü 

1Hathüyü Kanan kü vehok hokpü chemao mangnyingpü Israel am kü dokhen 
shingvaishi Shembüpai tuhphongpü jatthü nyüke.  
2Büpai hathüyü Israel am denja pheihathü shelei vehok hokpü nenyingpüthü 
kü nyuhhen shingvaishi dükteke.  
3Hathüyü Philistia am vanglem lempüthü nga: Kanan am, Sidon am, Hiv am 
peü Lebanon Kahshang kü Baal-hermon kahshang kübü Lebo Hamath thahshi 
nyupüthü shiüteke. 
4Jomü Mosa homei chebü chepa kü Shembüpai shuohpü shahkungthü 
nebanghen hi banghen shei nyinghen shingvaishi doknüng tuh. 

5Hanangkü Israel ami Kanan am, Hit am, Amor am, Perizz am, Hiv am hatü 
Jebus am mü nyu,  
6hatü jomi jomei yiük yah, hatü jomei yiükhathü doi deishih hatü jomei 
kahvangthü kü khümteke.  

Othniel 

7Israel ami Shembüpa, jomei Kahvang betüktü mepa Shembüpa touei mang 
nyu, ha dükei mang thah, hatü Baal hatü Asherah kahvangthü kü khüm.  
8Hanangkü Shembüpai Israel am kü mongshih, hatü büpai jom Aram-
Naharaim amei ongpa Kushan Rishathaimei lak kü shuoh, hatü Israel am 
büpalei lakmongei vangbong shet nyuteke.  
9Shejao mechem Israel ami Shembüpa kü lenei phoppa, Shembüpai jom 
yanghen shingvaishi Kenazlei cheha, Kalebei chenaü Othniel shahphenbü 
shomei jom yangteke.  
10Shembüpalei laangha yiüei büpa kü bak, hatü büpa vehokei dai, 
hatü Shembüpai Aram amei Kushan-Rishathaim ongpa Othnielei lak kü 
shuoh-ei büpa neütük.  
11Hanangkü Kenazlei cheha Othniel mangdi thahshi vangbong pinyi kahmük 
kü chingmeivangmei nyuteke.  

Ehud 

12Israel ami shao Shembüpa touei mang thah, hatü Shembüpa touei mehe 
mang nyu ha dükpü nangkü Israel am khüei Shembüpai Moab amei Eglon 
ongpa wong kohhü.  
13Amon hatü Amalek am mü khaaitü büpai Israel am neütüktü jomi Jeriko 
ching omei yahlang.  
14Hanangkü Israel ami Moab am Eglon ongpa chongphoei vangbong anpüshet 
nyuteke.  
15Shejao mechem Israel ami Shembüpa kü lenei phoppa, Shembüpai jom 
yanghen shingvaishi laknyongi dükpü Benjamin am Geralei cheha Ehud 
shom. Israel ami Moab am Eglon ongpa touei bom kotü Ehud shom.  

16Shaang Ehudi nyonghidah kü nah kohpü yanlu hük feet hük mü bhaoei 
ling, hatü büpai hapa lakdah philei ashak mongei phümteke. 
17Büpai Eglon ongpa kü bom shuoh; Eglonü longi nitshi nyuteke. 
18Ehudi hapa bom shuohpheikü büpai hapa kopüthü kü shemei leidaihen 
eteke.  
19Shejao Ehudi Gilgal yopai leipü yaongnaüya touei lei, hatü Eglon touei 
nyokei leiyei, “Oh Ongpa, ngei nüng kü ehen shahjo shahhing hük nyüpeih” 
shei e. Hanangkü ongpai chongphobüthü kü chem biendaishih shei eshuohpü 
nangkü jom peü vamdaikem.  
20Ongpa monha vüngmakpü jaandokpa ongshemei uoshi nyushingkü Ehudi 
büpa yopailei heihei, “Nüng kü Kahvang leipü shahjang hük nyüpeih” shei 
eshuohshingkü ongpai büpalei uoshing leipü yaongjashingkü,  
21Ehudi büpalei lakdahphi bhagphangei phümpü yanlu tukei ngaiyei ongpalei 
vom kü hümteke.  
22Yan hak mü metao omshi shüteke, hatü ngaümpheilei peiteke; Ehudi yan 
netuklang hatü ha cheüi jümlangteke.  
23hatü Ehud chingshelei vamtü shak lemei sha latphongtü lüdai.  
24Büpa lüdaipheikü chongphobüthü peiyei veishuohshingkü jaandokpa 
shemshathü küpei lattüktü eeteke. “Maaipa dungnukei shüei nyiumei 
nyaaishang” shei jomi etei.  
25Hanangkü jomi baong yemshing ngoishi danei nyuteke, shejao mechem 
büpai dungnuk sha ne-api nyudaishuohpa, jomi sabi yah-ei shem apei shüei 
veishuohshingkü jomei ongpa aangshungei diyei shükshi chongjateke.  
26Jom danei nyupü hepak kü Ehudü lüdaitü nyu. Büpa yaong lajei lemei heih-
ei Seirah lemei lüdai.  
27Mechem büpa om leipa, büpai phaüshang kahmük Ephraimei amit vüng, 
hatü büpai mütü Israel am kahshang leipü leiteke.  

28“Ngei phei mükei! Mehenangkü Shembüpai ammei vepa Moab am ammei 
lak kü shuohteke” shei büpai e. Hanangkü jomi Ehud phei müei daiyei Moab 
amei Jordan yung taenshing yomlang, hatü jom yungdang homei nedeishih.  
29Hahepak kü jomphongi wong kohpü Moab veshanthü haja an hükshing 
jütük; shennyak hükao neyang.  
30Hapa nyih Israel ami Moab am neütük, hatü kahmük kü vangbong büali 
thahshi chingmeivangmei nyuteke.  

Shamgar 

31Haphei kübü shahphenbüyü Anathlei cheha Shamgar nyuteke. Büpai Israel 
am yang, hatü büpai mohoh atpü lüngi Philistia am kho vok jüteke.  

Shahphenbüthü 4 

Deborah hatü Barak Nyi 

1Ehud didaipheikü Israel ami shao Shembüpa touei mehe mang nyu, ha 
dükteke.  
2Hanangkü Shembüpai jom Hazorlei vanglem lempü Kanan amei Jabin 
ongpalei lak kü shuoh. Büpalei veshan mübüyü Harosheth Haggoyimei nyupü 
Sisera nyuteke.  
3Mehenangkü Jabinü nyiam khari kho shü angteke, hatü büpai Israel 
nanglakthü shangkü longi mangshi hatü nemei-i vangbong kukha thahshi 
vanglem lem. Hahepak kü Israel ami Shembüpa kü sheühshih shei len.  
4Hahepak kü Lappidothlei chenyüha Deborahyü thibü nyuteke, hatü pinnyüi 
Israel amei shahphenteke.  
5Pinnyüi Ephraim amei phaüshang kahmük Ramah hatü Bethel nyi aa kübü 
Deborah amei palm pü phangei uoteihamteke, hatü Israel ami 
shahphenhahhen shingvaishi pinnyü touei peihamteke.  
6Nyih hük pinnyüi Naphtali kü nyupü Kadesh chingnyü leipü Abinoamei 
cheha Barak kü nyükei büpa kü, “Shembüpa, Israel amei Kahvangi nüng kü, 
‘Daituh, hatü Naphtali hatü Zebulun jat nyi kübü shennyak haja an mütuh, 

hatü Tabor Kahshang lemei aongei show lingtuh’ shei Shembüpai enyüke shei 
eteke.” 
7Jabinei veshan mübü Sisera, am khüei hokhen shingvaishi Kishon yungyenei 
büpalei koyei khari hatü veshanthü müei deiphahen, hatü ngei ammei lak kü 
büpa shuohhen.  
8Hahepak kü Baraki pinnyü kü, “Nüng ngei mü daiküjü mon ngei daihen hih, 
nüng ngei mü nedaiküjema, ngei nedaipih” shei e.  
9Deborah-i, “Meiteke” shei e. “Ngei nüng mü daishahma, shejao vehok aokpü 
menmeiyü nüngei nevaikahen; mehenangkü Shembüpai Siserayü nyüha hükei 
lak kü shuohhen.” Hanangkü Barak mü Deborah layaongei Kedeshlei dai.  
10Baraki Naphtali hatü Zebulun jat nyi kübü shennyak haja an nyük, hatü jom 
büpa phei müei dai, hatü Deborah-ao büpa mü dai.  
11Shaang, Ken am Heber, lebü Ken am, Mosalei cheshongpa Hobabei 
hühihathü mü yanei Kedesh yopailei Zaanannim püyingei ashakshem veteke.  
12Mechem Abinoamei cheha Barak Tabor Kahshangei aongteke shei Sisera-i 
danpa,  
13Sisera-i nyiam khari kho shü hatü büpa mü nyupü veshanthü peü nyükei 
Harosheth-Haggoyim kübü Kishon yungyen thahshi shom.  
14Hahepak kü Deborah-i Barak kü, “Daituh, Shembüpai nüng kü lem 
münyüke. Shinnyih büpai nüngei lak kü Sisera shuohteke” shei e. Hanangkü 
Baraki shennyak haja an mütü Tabor Kahshang leipü dai. 
15Mechem Baraki büpalei veshanthü mütü thepju kü heihpa, Shembüpai 
Sisera hatü büpalei nyiam khari hatü büpalei veshanthü peü Barak kü 
nyemhü, hatü Sisera-i khari leipü shüh-ei la mü mok. 
16Baraki kharithü hatü veshanthü Harosheth Haggoyim thahshi changtük. 
Siseralei veshanthü hükao ne-ao-i jütükkem.  

17Sisera nyemei daiyei Ken am Heberlei chenyüha Jaelei shemei peijateke; 
mehenangkü Hazor amei ong Jabin hatü Ken am Heber phang nyi aa kü 
chingmei nyu.  
18Jaeli Sisera mü pongteinüng heih, hatü büpa kü, “Longpüba, shem mongei 
shüdaikei, tenyem” shei e. Hanangkü büpa shem mongei shü hatü pinnyüi 
büpa kü ashaki jümtü jophong.  
19Hahepak kü büpai pinnyü kü, “Ngei yung leangke, yinghen yung yahshih” 
shei e. Pinnyüi amma shihpü phaishuw khong apei yinghen yung shuoh, hatü 
shao jotük.  
20Hahepak kü büpai pinnyü kü, “Shadenei yaongtuh, hatü shennyak hanei 
peiyei üpayao nyüla shei phephüjü neshiü shei etuh” shei eteke.  
21Sisera longi nyiupü nangkü shidai. Hahepak kü Jaeli kaoklak hatü pü noei 
nenmü shüei büpalei shangba kü hattü kahmongei dungtük hatü büpa didai.  
22Mechem Baraki Sisera yemei peijapa, Jael vamei büpa mü pongei, 
“Shükühümao, nüngi yempü shennyak huphüshah” shei e. Hanangkü büpa 
pinnyülei shemei shüei veishingkü shangba kü püi hattü Sisera jüei 
chongjateke.  
23Hanangkü ha nyih Shembüpai Kanan ong Jabin kü Israel ami neühüteke.  
24Kanan ong Jabin mangjü thahshi Israel am wong kohpüba leiteke.  

Shahphenbüthü 5 

Deborah hatü Barak Nyilei Kesho 

1Hapa nyih Deborah hatü Abinoamei cheha Barak nyi-i hapa kesho lokteke:  
2“Mechem Israel am hokhen tempa, nanglakthüi lanei shuohpeih; 
Shembüpa men longtuh.  
3Bangtuh, Oh ongpathü, kenhingei bangtuh, Oh vanglem lempüthü! 
Shembüpa, Israel amei Kahvang kü ngei ünghinyah, hatü ngeü meipai kesho 
lokhen.  



568 

 

 
   Daülangpü Laihing 

© 2005, Bible Society of India. 
 

 
 

 

4Shembüpa, mechem Seir kahshangthü hatü Edom kahdok kübü vamei nüng 
daipa, kahdoknyü jenteke, hatü kahdoknyü nyaüdai, hatü phumi vang 
keihüteke.  
5Sinailei vamei hupü Shembüpa touei, Shembüpa, Israel Kahvang touei 
kahshangthüao jennyüke.  
6Anathlei cheha Shamgar hatü Jaelei nyihthü kü, koyeithü kahdok homei 
nepeih, yendaiouhampüthüi keülem kü daihampeih.  
7Israel amei jilathü vüngmaki leidaipeih, Oh Deborah, nüng mangvam shekü; 
Nüng Israel amei hümlungnyü vaishi vampeih.  
8Mechem Israel ami kahvang jathü jehahpa, kahmük kü vehoki maei nyuteke, 
Israel am shennyak haja pinyi khongkü vehok phunglang nohen neshiüi 
leidai.  
9Ngelei mongdangü Israel am haüpü wongpüthü mü, hatü lanei shuohpü 
nanglakthü mü nyuhampeih, Shembüpa men longtuh!  
10Hapa jung etuh, amphong gadu shola kü, hatü ashak chetlüpü kü uopüthü, 
hatü lem kü kampüthü.  
11Bangtuh! nyahhinyiu ngeü mü yungkuk shinei Shembüpai aokpü dangpü, 
hatü Israel hampathüi vehok neüpü jung enyüke. Shembüpalei nanglakthü 
chingnyü penyüsha thahshi peiteke.  
12Paotuh, paotuh, Deborah, paotuh, kesho loktuh! Paotuh, Oh Barak, 
Abinoamei cheha, shennyakthü wüpküpei mülangtuh.  
13Hahepak kü haüpü wongpüthü jomei mübüthü touei, Shembüpalei 
nanglakthü büpa touei hokhen temei peiteke.  
14Jom Ephraim leipü kahjilei heih, nüng pheikü Benjamin jat hatü hapa 
nanglakthü müteke. Makir kübü mübüthü yiüteke, hatü Zebulun leipü 
lakchongbüthü vamteke.  

15Issakhar kübü mübüthü Deborah mü dai, Hih, Issakhar am Barak mü 
kahjilei mokteke. Reuben ami shahphen neyah-aoki mong üathamaei 
nyuteke.  
16Mehekei jom mithü ngaümpheilei nyupa? Hih, Reuben jat hanteitü nyu; 
jomi shahphen neyah-aoki mong üathamaei nyuteke.  
17Gad am jat Jordan heong philei nyu, Dan am jahas touei nyu. Asher jatü 
yungching yungkung kü nyuteke.  
18Shejao Zebulun hatü Naphtali am nanglakthüi thepju kü yangnyu lanei 
shuohteke.  
19Taanakhlei, Megiddo yungyen touei ongpathü peiyei hokteke, Kanan 
ongthü hokteke, shejao jomi hon hi ngin yah-ei neleiaok.  
20Vangsho lithilenthüi jom kamshingkü Sisera khüei hokteke.  
21Kishon yung bhümei jom maoei shanlang, Mokpü Kishon yungnyü büngi 
jom wong mü maoeishanlang.  
22Hahepak kü koyeithü phaukteiyaki, kahdok kü la shoupei peiteke.  
23Meroz am thaüvaütüktuh, halei nyupüthü shahyaki thaüvaütüktuh 
shei Shembüpalei phongshani eteke; Mehenangkü jomphongi Shembüpa kü 
sheühhen, büpa khüambakei hokhen nepei.  
24Peü mü moihimanpeyü ashak shemei nyupü Ken am Heberlei chenyüha 
Jael khih.  
25Sisera-i pinnyü kü yung yüteke, shejao pinnyüi amma shuoh; Pinnyüi 
nükshung kü amma cheü shihtü shuoh.  
26Pinnyüi lak phihükei phaaknyong, lak hük lemei kaoklak noteke. Pinnyüi 
Sisera kü hattü büpalei shangjing ngümtük, pinnyüi büpalei shangba nihtük.  
27Büpa doei shateke; büpa pinnyülei la tüngei shükteke; Büpa doei shükpü 
shingei büpa di.  

28Siseralei hümlungnyüi ümha shaden homei vei; Mükyang yungdaitü 
shadenei chiyei, mehekei koyei leiküpü ladhaok ngeü nedannya; mehekei om 
pheinya yo shei eteke.  
29Nyühathü khongkü peü mü nahpü shennyaki pinnyü kü eteke,  
30Jomi vehok kü yahpü douhinang, hatü veshan pabüm ieyei nela hük 
nevaijü nyi; Sisera shing shemmei ashak, hatü onglanyü shing üng kü 
ngeihhen hiupü ashak hanteiyei shiühen.  
31Hanangkü nüngei vepathü hapakei mahkemhen, Oh Ongpa! Shejao nüng kü 
bampüthü vanghenyü keiha nyahen! Hatü kahdok kü bong pinyi thahshi 
chingmeivangmei nyu.”  

Shahphenbüthü 6 

Gideon 

1Shao Israel nanglakthüi Shembüpa touei mang thah, hatüShembüpai 
jomphong Midian amei lak kü vangbong nyet shuoh. 
2Midian amü Israel am mü wong kohpüba nyuteke; hanangkü Israel amü 
Midian am kü nyemei kahshangthü kü hatü yaongsha kü joshing yemei 
joteke.  
3Mechem Israel ami sheili sheijahen, Midian am hatü Amalek am hatü 
heongphi kübü lebü jatthüi jom khüei hokhen peiteke. 
4Jomphongi jomei kahdokei peiyei baümtap vetü Gaza shinpü thahshi sheili 
kemei mangtük, hatü Israel am shingvaishi yemlem mi, mohoh, hatü gadu 
meheyao netuhphongi shemtük.  
5Jomphongü shaüshouk peipükei yemhimak hatü ashakshem koei pei; jom 
hatü ut ieyei neaoki pei, hatü kahmük kemei mangtük.  
6Midian am homei Israel am longi tao, hatü Israel ami Shembüpa kü 
sheühshih shei lenteke.  
7Hahepak kü Israel ami Midian am khüei Shembüpa kü len; 

8Shembüpai Israel am kü thibü hük shomei jomphong kü, “Shembüpa, Israel 
amei Kahvangi hapakei enyüke: ‘Ngei amphong Ijip kahdokei aa laphen kü 
nyupü kübü müei leipeih;  
9ngei amphong Ijip amei lak kübü, hatü am kü shüveipüthülei lak kübü 
yangpeih hatü ngei jom changtüktü am kü hapa kahdok shuohpeih.  
10Ngeiyü Shembüpa, ammei Kahvang; shaang am nyupü kahdok kü nyupü 
Amor amei kahvangthü kü tekhüm shei ngei amphong kü etepih, shejao 
amphongi ngei epü nebangpeih’ ” shei eteke.  
11Hahepak kü Shembüpalei phongshan yiüei Ophrah chingei Abiezer am 
Joashlei longkhampü phangei peiyei uoteke. Büpalei cheha Gideonü yiü 
bhitshingei Midian am kü joei wheat hah tenei nyu.  
12Shembüpalei phongshan büpa touei peiyei, “Wongkoh monglongpü hampa, 
Shembüpa nüng mü nyüke” shei e.  
13Gideoni jangei, “Shejao longpüba, Shembüpa ham mü nyujema, mehekei 
hami henüng ponghahpa? Hamei bühipai ham kü thamabenüng hajük 
eküpeyü melei daipa? Shembüpai ham Ijip leipü müei neleiangpü je? Shejao 
shaangShembüpai ham yakphong, hatü Midian amei lak kü ham 
shuohtükteke” shei eteke.  
14Hahepak kü Shembüpai büpa kü, “Nüngei wong kempai daiyei Midian amei 
lak kübü Israel am yangtuh; ngei nüng kü hapa kangpü shuohnyüpeih” shei e.  
15Gideoni jangei, “Shejao Shembüpa, ngei mekei etü Israel am yangaokhen? 
Ngelei phangü Manasseh kü peü mü wong nekohpü hatü ngeiyü ham shem 
kü peü mü maanpü shennyak khih” shei e. 
16Shembüpai büpa kü, “Nüngi aokhen hih; mehenangkü ngei nüng mü 
nyukahen, hatü nüngi Midian am peü ngümtükhen” shei e.  
17Gideoni jangei, “Nüngi ngei kü bamei deihjema, ngei mü shah eteipeyü 
nüng khih shei nyinghen shingvaishi nyangeihepü hük hushih. 

18Ngei moila koei peiyei nüng touei mangshuoh thahshi nüng hatoueipü 
telüdai” shei e. Hatü Shembüpai, “Nüng nyokei mangleikei thahshi ngei danei 
nyukahen” shei e.  
19Hanangkü Gideoni shemei leiyei yum cheha hük jü, hatü atta dok an yah-ei 
daw neshihpü aan lingteke. Büpai hapa phai mühdow kü shih, hatü haoyung 
dük hük kü shihtü koei daiyei hathü Shembüpa kü longkhampü phangei 
shuoh.  
20Shembüpalei phongshani büpa kü, “Phai hatü aan hapa yaong shangkü 
haütuh hatü ha shangkü haoyung langeishuoh” shei e. Gideoni hapakei 
dükteke.  
21Hahepak küShembüpalei phongshani büpalei lak leipü lenshuohjaangi phai 
hatü aan kü hong, hatü yaong leipü aw vamei phai hatü aan hahtük, 
hatüShembüpalei phongshan büpa toueipü mahdai.  
22Hapheikü mechem Gideoni hapayü Shembüpalei phongshani epü khih shei 
deih-ei dangpa, büpa nyemei, “Oh Shembüpa Kahvang! NgeiShembüpalei 
phongshan dhe dhe gongei eetepih!” shei e.  
23Shejao Shembüpai büpa kü, “Mong aümtuh; Nüng tenyem, nüng nedipih” 
shei e.  
24Hatouei Gideoni Shembüpa kü moidü hük ling hatü hapa kü, “Shembüpayü 
Chingmei” shei men. Abiezer phang amei Ophrah shei epü shingei hapa 
shinnyih thahshi haongshi nyüke.  
25Ha ya Shembüpai Gideon kü, “Ampalei mohoh chebaong hükpapa 
vangbong nyet lomdaipü yahtuh, hatü ampalei Baal kahvangei moidü, hatü 
hatoueipü Asherah kahvangei lajeithü bentüktuh;  
26hatü hapa shangtao kü Shembüpa, ammei Kahvang kü moidü hük lingtuh, 
hatü nüngi bentükpü Asherah kübü pü kü nyipabü mohoh chebaong yah-ei 
lanei jakpü moila shuohtuh” shei eteke.  

27Hanangkü Gideoni büpalei chongphobüthü jom an mütü Shembüpai büpa 
kü epükei dük, shejao büpai hapa nyihnüng dükhen jomei ching am hatü jom 
shem am kü nyempü nangkü büpai ha yanüng dükteke.  

Gideoni Baal Kahvangei Moidü Bentükpü 

28Mechem jom ching am dhomi lomi paoei veipa, Baal kahvangei moidü, 
hatü Asherah kahvangei lajei bentüktü halei vepü moidü shangkü nyipabü 
mohoh chebaong jakshi eeteke.  
29“Ha üpai dükpa?” shei jom jom phetei. Jomi yemshingkü Joashlei cheha 
Gideoni dükpü khih shei dangteke.  
30Hahepak kü ching ami Joash kü, “Anha hatouei müei deikei, jütükhen hih; 
mehenangkü büpai Baal kahvangei moidü hatü hatoueipü Asherah kahvangei 
lajei bentükteke” shei e.  
31Shejao Joash-i büpa mü shah dakteipüthü kü, “Amphongü Baal kahvang 
khüambakei yaonghen je? Amphongi büpa yanghen je? Üami büpa 
khüambakei yaongnya, vangngai shekü dikemhen. Baal-ao kahvang vaijema, 
büpa laophü nyingi nyemyang; mehenangkü bentükpü moidüyü büpalei 
khih” shei e.  
32Hanangkü ha nyih mü leitü Gideon kü, “Jerubbaal” shei nyük; mehenangkü 
Joash-i, “Baal kahvang büpa nyingi nyemyang, mehenangkü bentükpü 
moidüyü büpalei khih” shei eteke.  
33Hahepak kü Midian am, Amalek am hatü heongphi kübü jatthü kemei 
thaitü Jordan yungdang homei heih-ei Jezreel kahjilei baümtap veteke.  
34Shembüpalei laangha Gideon kü pei, hatü büpai amit vüngei Abiezer am 
phang büpa phei mühen nyük.  
35Büpai Manasseh amei kahmük kemeilei phongmokbüthü shomei hokhen 
daikei shei nyük, hatü büpai Asher, Zebulun hatü Naphtali am peü touei 
phongmokbü shom hatü jomphongao büpa mü daiyei om.  
36Hahepak kü Gideoni Kahvang kü, “Israel am yanghen shingvaishi nüngi 
ngei noteihen hih shei epeih.  

37Meiteke, ngei nüng kü hahshü shingei inyaipü mimum haüshi tuhphahen; 
nepnüng dhom mü veishingkü mimum kü mon nyien hetei, lebü kahdok 
üvah-i chongküjema, nüngi epükei Israel amü ngei homei yanghen khih shei 
ngei nyinghen” shei eteke.  
38Hingmei-üng ha vam. Mechem Gideoni nepnüng dhom mü paoei hapa 
mimum yüpshuohpa, chilimji hük maei nyienyung vamteke.  
39Hahepak kü Gideoni Kahvang kü, “Chingmeilemlingei ngei kü mang 
tükshih; ngei shao shah hük eshah. Hapa mimumi-üng shao chem dokei 
veishah. Shaangü mimum mon üvah-i tuhphongtü kahdok mon shieyei 
tuhshih” shei e.  
40Ha ya Kahvangi hapakei dük: Mimum mon üvah-i tuhtü kahdok peü nyieni 
shiedaitü chongjateke.  

Shahphenbüthü 7 

Gideoni Midian am Neütükpü 

1Hapheikü Jerubbaal (hapayü Gideon) hatü büpalei veshanthü dhom mü lomi 
paoei Harod yungkukei baümtap ve, hatü Midian amei baümtapü Moreh 
Kahshang phangei kahji kü jom kü apshaphi lemei shiüteke.  
2Shembüpai Gideon kü, “Midian am neühen shingvaishi nüng mü nyupü 
veshanthüyü ngei keyü ahshi ahteke; jomphongi jomei wongi neüpeih shei 
deihhen hatü ngei kü dhüm neshuohhen.  
3Üami nyemei deihnya, nyokei shemei leidaituh; aopüthü Gilead Kahshangei 
nyuhen eyeishuoh” shei e. Hanangkü haja kukha nyokei shemei leidaitü haja 
an mon aoteke.  
4Hahepak kü Shembüpai Gideon kü, “Shao-üng veshanthü ahteke. Jomphong 
yungyenei müei yiütuh hatü halei ngei nüng kü daihenthü jephahen. Ngei 
hapa shennyak nüng mü daihen shei ephüjü büpa nüng mü daihen; shejao 
ngei nüng mü hapa shennyak nedaihen shei ephüjema, büpa nüng mü 
nedeihen” shei e.  

5Hanangkü Gideoni shennyakthü yungyenei müei yiü. Halei Shembüpai 
Gideon kü, “Shi-i kei yei-i laiyei yung yingpüthü hayaoha, aümei shatü yung 
yingpüthü kemei hayaoha khengei tuhtuh” shei eteke.  
6Yei-i laiyei yingpüthü jom kho jem nyuteke, shejao aopüthü peü aümei shatü 
yingteke.  
7Hahepak kü Shembüpai Gideon kü, “Laiyei yung yingpü shennyak kho jem 
mü ngei Midian am nüng kü shuohhen. Aopü kemei shemei nyokei 
leishihtuh” shei e.  
8Hanangkü Gideoni jom kho jem mon büpa mü tuhtü lebüthü kemei jomi 
yahpü hahying hatü amitthü yahlangtü shemei nyokei leishihtük. Midian 
amei baümtapü jom phangkü kahjilei nyu.  
9Ha ya-üng Shembüpai Gideon kü, “Paotuh hatü yiüei hapa baümtap 
shümtuh; mehenangkü nüngei lak kü ngei hapa shuohhen.  
10Nüngi hapa hahhen nyemjema, nüngei chongphobü Purah müei baümtapei 
yiütuh,  
11hatü jomphongi mehe eteikahen ha bangtuh, hatü hapheikü mon nüngi jom 
hahhen monglongkahen” shei e. Hanangkü Purah jiji vepathülei baümtap 
junghükphi thahshi yiü.  
12Midian am, Amalek am hatü heongphi kübü jat shennyakthü shoukthü kei 
kahjilei yaüshi hatü jomei utthüyü yungching bhihhiphang kei eeteke.  
13Mechem Gideoni hapa shing ngoipa, küphü hüki küphü hük kü mangh 
eteijapü büpai dan, hatü büpai mangh hük, “Barley aungi lingpü toilangpü 
aan hük ngowei shaei Midian amei baümtapei shüteke, hatü hapai baümtap 
kü sheü, hatü baümtap shakhimong leiyei bendai-i manghküpeih” shei ejapü 
danteke.  
14Hatü büpalei küphü hüki, “Hapayü lebü nevai, shejao Israel am Joashlei 
cheha Gideoni jen hahhen nang manghpü khih! Büpalei lak kü Kahvangi 
Midian am hatü veshanthü kemei shuohtükteke” shei ejateke.  

15Mechem Gideoni hapa mangh eteipü hatü hapa tetpü danpa, 
büpaiShembüpa kü aümei khüm, hatü Israel amei baümtapei leiyei, 
“Bangtuh, mehenangkü Shembüpai Midian am ammei lak kü shuoh-ei nyüke” 
shei e.  
16Büpai shennyak kho jem khong jem vaishi han, hatü jom peü kü amit hatü 
dük kong kü mongei nyak-aw hükbaong shihtü shuoh.  
17Büpai jomphong kü, “Mechem ngei baümtap jung hük ngoikahenshang, 
ngei kü veituh, hatü ngei mehe dük, hapakei düktuh. 
18Mechem ngei hatü ngei mü nyupüthüi amit vüngkahenshang amphongiyao 
baümtap shinei amit vüngtuh, hatü ‘Shembüpa hatü Gideon shingvaishi!’ shei 
lentuh” shei eteke.  
19Hanangkü Gideon hatü büpa mü nyupü shennyak kho hük kemei baümtap 
jung phihükei nyak jiam shekü veyompüthü jeitei pheikü peiyei jomi amit 
vüng, hatü jomei lakei nopü dükthü bhaoteke,  
20hatü lebü khong kemei aihük mü dükteke. Jom peüi nyak-aw laknyong 
lemei no, hatü amit lakdah lemei notü, “Shembüpa hatü Gideon nyi 
shingvaishi hoknyüpeih!” shei lenteke.  
21Mechem jomi laophü yaongpü shingei baümtap shinei yaongshi nyupa, 
baümtap mongeipü shennyakthü kemei nyemei vaüyaki nyaidaikem.  
22Mechem jomi amit kho jem vüngpa, Shembüpai veshanthü jom jom 
bapteihüteke, hatü veshanthü Zererah phikü Beth-Shittah thahshi hatü 
Tabbath yopai leipü Abel-Meholah thahshi nyaidaikem.  
23Hapheikü Naphtali, Asher hatü Manasseh shennyakthü kemei nyük, hatü 
jomphongi Midian am kü changei sha,  
24hatü Gideoni Ephraim phaüshang jatthü kemei kü phongmokbüthü shomei, 
“Peikei, hatü Midian am khüei hokshah, hatü Jordan yungyen kübü Beth-
Barah yungyen thahshi tapshah” shei e. Hanangkü Ephraim am shennyakthü 
kemei nyükei Jordan yungyen kübü Beth-Barah yungyen thahshi tapteke.  

25Jomi Midian am mübü Oreb hatü Zeeb nyi yemmü yep. Jomi Orebü Oreb 
yaongei jü, hatü Zeebü Zeeb amei yiü bhitshingei jü. Jomi Midian am changei 
dai hatü Oreb hi Zeeb nyilei shangjing Jordan homei Gideon kü koei 
leijateke.  

Shahphenbüthü 8 

Gideoni Midian am Neüpü 

1Hapheikü Ephraim ami Gideon kü, “Midian am mü hoknüng daishingkü 
mehekei nüngi ham kü nethongpa? Nüngi mehekei ham kü hapakei nonya?” 
shei jomi longi büpa kü langmaanteke.  
2Shejao büpai jomphong kü, “Ngei mehe dükaokpa hayü mekei etü amphongi 
dükpü mü shetteiaokhenang? Ephraim amei betjükdhei thaipeyü Abiezer 
amei betjükngong vaümpü mü meipü nevaipü je? 
3Kahvangi Midian am mübü Oreb hatü Zeeb nyi ammei lak kü shuohteke. 
Ammi dükpü mü shetteijü ngei mehe hayaoha dükaokpa?” shei eteke. Büpai 
mechem hapakei eshuohpa, jomphong mongshihpü meidai.  
4Hahepak kü Gideon hatü büpalei veshanthü kho jem Jordan yung homei dai. 
Jomi longi nyiudaijao nedoh-i vepathü changei dai. 
5Mechem jomphong Sukkoth ngoipa, büpai jom kü, “Chingmeilemlingei ngei 
mü daipüthü kü hahying shuohtükütuh; mehenangkü jom aeipai hemdaiteke, 
shejoong nedoh-i Midian am Zebah hatü Zalmunna ongpa nyi phei changei 
dainyüpeih” shei e.  
6Shejao Sukkoth am mübüthüi, “Mehekei hami nüngei veshanthü kü hahying 
shuohhenang? Shaangkei Zebah hi Zalmunna nyi mangyeppü je?” shei e.  
7Hanangkü Gideoni, “Meiteke, mechem Shembüpai ngelei lak kü Zebah hi 
Zalmunna nyi yahphahen, ngei ammei hanghaphai hüh-i bheiyei 
shaaktükhen” shei e.  
8Hatoueipü büpa Penuel lemei aongei aihük mü jom kao phe, shejao Penuel 
ami Sukkoth ami epükei-üng eshuohteke.  

9Hanangkü büpai Penuel am kü, “Ngei mechem aokpü dangei leihen, ngei 
hapa shangdü bentükhen” shei e.  
10Shaang Zebah hatü Zalmunna nyiyü jomei veshanthü mü Karkorlei nyu. 
Heongphi kübü peipü veshanthü khong kübü haja anpünga mon aoei 
nyuteke. Veshanthü lakh hük mü haja kukhayü jütük.  
11Gideoni Nobah hatü Jogbehah heongphi lem kü heih-ei show uopü 
veshanthü jü.  
12Midian am Zebah hatü Zalmunna nyi nyaidai, shejao changei daiyei yep, 
hatü veshanthü kemei lomohhü.  
13Mechem Gideon vehok leipü Heres lemei leipa,  
14büpai Sukkoth leipü nethe hük yepei jomphong kü pheyei Sukkoth kübü 
mübüthü jom 77 thahshi men nyangteke.  
15Hapheikü Gideoni Sukkoth am touei peiyei, “Ngelei veshanthü kü hahying 
shuohtükütuh shei ejü amphongi neshuohpih shei ngei kü naamei, ‘Shaangkei 
Zebah hi Zalmunna nyi mangyep-aokpü je?’ shei epeyü hapa khih” shei e.  
16Büpai yingnyü leipü daümnyak hüh yah-ei leiyei jomphong kü hapai 
bheiyei hanghihüteke.  
17Büpai Penuel leipü shangdü bentük hatü hapa ching leipü shennyakthü 
jütük.  
18Hapheikü büpai Zebah hatü Zalmunna nyi kü, “Anjinyi-i Taborlei jütükpü 
shennyakthü nang mekeiang?” shei phe. “Jomü amphong leshi jom kemei 
longha ongha kei khih” shei e.  
19Gideoni, “Jomphongü ngelei jeihinaüthü; nyü hük hathü hih. Anjinyi-i jom 
nejülangmeyü ngeiyao anji nejühen vaipeih” shei e. 
20Hanangkü büpai hashongpa Jether kü, “Heih-ei jiji jütuh” shei e. Shejao 
chehai yan noei nebapaoki jü-ü; mehenangkü büpa ahshi hashih vaishi 
shiüteke.  

21Hahepak kü Zebah hi Zalmunna nyi-i Gideon kü, “Nüngi-üng heihei henji 
jütuh; baha-üng bahalei dou düktuh” shei e. Hanangkü Gideoni jiji jütüktü 
utei üng leipü chühiyük bhühlang.  

Gideonei Yaongnaüya 

22Hahepak kü Israel am kemei Gideon kü, “Nüng hatü anhü anha-i ham 
shangkü vanglem lemkütuh; mehenangkü nüngi ham Midian amei lak kübü 
yangpeih” shei e.  
23Gideoni jangei, “Ngei nevaijü hapeüi am shak kü vanglem nelemkahen, 
shejao Shembüpai am shak kü vanglem lemkahen” shei e, 
24hatü büpai jomphong kü, “Ngei amphong kü lemhük pheshah; amphongi 
yah-ei leipü dhaongchü yahshih” shei e. (Midian amao hon dhaongchü 
chüteipü vanglem nyuteke.)  
25“Hami mongongshi shuohhen” shei nanglakthüi jangei e. Hanangkü jomi 
kahdok kü ashak nyemtü jom peüi laophüi yah-ei leipü hon dhaongchü 
chingteke.  
26Gideoni dangpü hon dhaongchü peü shepei dokshuohjü dok kukha 
hükshing nyu, hatü hayü owhiai, chühiyük, hatü Midian ongthüi owpü 
manghshempü ashakviha, nevaijü utthülei üng kü ngeihpü nyiamvüthü 
neomi nyuteke.  
27Gideoni hapa hon yah-ei yaongnaüya hük lingei jom ching Ophrahlei tuh. 
Israel am kemei Kahvang yakphongtü hapa kü khüm, hatü hapayü Gideon 
hatü jom shem shingvaishi hühhihang leiteke.  
28Hapa keiha Israel ami Midian am neütük, hatü mechemao hajük kü jom 
longshangei nenyu. Gideon yemmü nyupü thahshi vangbong pinyi thahshi 
kahmük kü chingmeivangmei nyu.  

Gideon Dipü 

29Joashlei cheha Jerubbaal shemei leiyei nyu.  
30Büpalei hapeü yeshangthü pejempüan nyu; mehenangkü büpai nyüha longi 
yahteke. 

31Shekhemei nyupü büpalei yiükphüiyao bahanaü hük bühjateke, hatü büpai 
ha naü kü Abimelekh shei men.  
32Joashlei cheha Gideonü behe leiyei di, hatü Abiezer am phangei ching 
Ophrahlei chepa Joashlei mahngchongei vüteke.  
33Gideon didaihinüng Israel ami shao Baal kahvang kü khüm. Jomphongi 
Baal-Berith jomei kahvang vaishi ling.  
34Israel ami jomei Kahvang, üpai nyonghidah peü kübü vepathülei lak kübü 
yangshuohpa, ha deih-ei nedang.  
35Israel am shingvaishi hajük doumei dükpü Jerubbaal (Gideon) am shem kü 
bampü nehu.  

Shahphenbüthü 9 

Abimelekh 

1Jerubbaalei cheha Abimeleki Shekhemei cheko am touei heih-ei cheko am 
phang kemei kü,  
2“Jerubbaalei hapeüthü pejempüan kemei am shak kü vanglem lempü 
meihen hi shennyak hüki vanglem lempü meihenshang Shekhem am bühüthü 
kü phetuh. Ngeiyü ammei iy hatü phai hih” shei eteke.  
3Mechem cheko ami hapa jung meishi Shekhem am kü eshuohpa, “Büpayü 
jenei jeihinaü” shei etü jomphongi Abimelekh phei mühen mongteke.  
4Jomphongi büpa kü Baal-Berith phopshem leipü ngin pejempüan yah-ei 
shuoh, hatü büpai hapa ngini büpa phei mühen shennyaktenthü shakteke.  
5Büpai Ophrah leipü chepalei shemei leiyei yaong hük shangkü Jerubbaalei 
chehathü, büpalei jeihinaüthü jom pejempüan jüteke. Shejao Gideonei cheha 
naüshompa Jotham jodaipü nangkü nejüaok.  
6Hapheikü Shekhem hatü Beth-Millo shennyakthü kemei Shekhem leipü 
longkhampü shemnyü touei thaiyei Abimelekh ong vaihüteke.  

Püthüi Lappü 

7Mechem Jothami hapa jung danpa, büpai Gerizim Kahshangei heih-ei wong 
mü lenei jomphong kü, “Ngei epü kü bangtuh, am Shekhem shennyakthü, 
shejüang Kahvangiyao ammi epü bangkahen.  
8Nyih hük püthü kemei jom shing ong jehen thaiteke. Jomphongi olive pü kü, 
‘Nüng hamei ong vaikütuh’ shei eteke.  
9Olive pü-i jangei, ‘Ngei ammei ong vaihen tata kü kahvangthü hatü 
shennyakthü kü dhüm shuoh-ei noteipü mainga yenpü dohdaihen je?’ shei e.  
10Hapheikü püthüi adhapü kü, ‘Nüng hamei ong vaikütuh’ shei e.  
11Shejao adhapü-i jangei, ‘Ngei ammei ong vaihen tata kü vüngnyangpü 
betjük jükpü dohdaihen je?’ shei e.  
12Hanangkü püthüi nyalingngupai kü, ‘Nüng hamei ong vaikütuh’ shei e.  
13Shejao nyalingngupai-i jangei, ‘Ngei ammei ong vaihen tata kü kahvangthü 
kü hatü shennyakthü mongmeihüpü yiü nevami dohdaihen je?’ shei e.  
14Hahepak kü püthü kemei thaiyei daümnyak hüh kü, ‘Nüng hamei ong 
vaikütuh’ shei e. 
15Hahepak kü daümnyak hüh-i, ‘Hingmei amphongi ngei ong nyemvaikei shei 
deihjema peiyei ngelei dhüm kü loituh; hapakei nevaijema daümnyak hüh 
kübü aw vamei Lebanon kübü cedar püthü hahtükkemtuh!’ ” shei eteke.  
16“Hanangkü shaang, amphongi longi dhüm kohshi Abimelekh ong vaihüpü 
vaijema, Gideoni am kü dükpü shangshi büpa hatü büpalei shem am kü ammi 
nola?  
17Ngelei opai am nangkü hokpeih. Büpai am Midian amei lak kübü yanghen 
büpalei yangnyu lanei shuohpeih shei deih-ei dangtuh.  
18Shejao shinnyih ammi opalei shem am khüei yaongteke. Amphongi büpalei 
hapeüthü kemei aa hüki bühpü Abimelekh shem am vaipü nangkü ong 
vaihühen tata kü yaong shangkü jükemteke.  
19Hanangkü shaang, mepa amphongi Gideon hatü büpalei shem am kü 
dükpa, hayü shahhingi hatü dhüm shuoh-ei dükpeih shei hinglemei deihjema, 

amphongi Abimelekh mü mongongshi nyutuh, hatü büpaiyao amphong mü 
mongongshi nyemnyukei.  
20Hei nevaijema Abimelekhei büm kübü aw vamei Shekhem hatü Beth-Millo 
shennyakthü kemei hahtüktuh nevaijü Shekhem hatü Beth-Millo kübü aw 
vamei Abimelekh hahtüktuh” shei eteke.  
21Jothami chejei Abimelekh kü nyempü nangkü Beerlei leiyei nyuteke.  
22Abimelekh-i Israel kü vangbong jem mon vanglem lem.  
23Hahepak kü Kahvangi Abimelekh hi Shekhem am aa kü mang laang shom, 
hatü jomi Abimelekh kü longi nemei-i noteke.  
24Kahvangi hapayü Gideonei cheha jom pejempüan jütükpü jomei iy yenhüpü 
nangkü jomei jeihinaü Abimelekh kü hatü büpalei jeihinaüthü jühen 
shingvaishi sheühpü Shekhem am kü bhüh yemhen shingvaishi dükteke.  
25Hanangkü Shekhem ami kahshangthülei Abimelekh jühen tapteke, hatü 
jomi hapa lem kü peihjapü kemeilei douhinang aetteke, hatü hapa jung 
Abimelekh kü lujateke.  
26Mechem Ebedlei cheha Gaali büpalei jeihinaüthü mütü Shekhemei heihpa, 
Shekhem leipü shennyakthüi büpa kü monghah-ei deih.  
27Jomi kahlei shaei jomei kah leipü nyalingngupai vaümei yiü lingtü mo 
moteke. Hapheikü jomi jomei kahvangthü khümshemei daiyei hahtü yingtü 
Abimelekh kü yaüeilungei eteke.  
28Ebedlei cheha Gaali, “Abimelekh üpaang, hatü jen Shekhem ami büpa 
chongphohen jen üamang? Jerub-baalei cheha hatü büpalei lakchongbü 
Zebul nyi-i jenei bü Hamor chongnephoangpü je? Mehekei jeni büpa 
chongphohen? 
29Hapa nanglakthü paoh ngei phangkü nyupü vailangmeyü ngei Abimelekh 
am changtükhah shepeih, hatü ngei büpa kü veshanthü temhahtuh hatü 
hokhen vamkei shei ehen vaipeih!” shei eteke.  

30Mechem hapa chingnyü kü vanglem lempü Zebuli Ebedlei cheha Gaali epü 
shah danpa, büpa mongshih.  
31Büpai Arumahlei Abimelekh touei phongmokbüthü shomei eteke, “Veituh, 
Ebedlei cheha Gaal hatü büpalei jeihinaüthü Shekhemei peiyei jomi nüng 
khüei chingnyülei shah ngainyüke.  
32Hanangkü shaang nyak kü nüng hatü nüng mü nyupü veshanthü mütü heih-
ei kahlei danei nyutuh,  
33hatü nepnüng dhom mü vanghe aonghinüng layaongei chingnyülei 
aongtuh, hatü mechem büpa hatü büpa mü nyupü veshanthü nüng khüei 
hoknüng vamkahenshang, nüngei wong kempai jom mü hoktuh” shei eteke.  
34Hanangkü Abimelekh hatü büpa mü nyupü veshanthü khong ali hantü nyak 
kü layaongei Shekhemei heih-ei showteke.  
35Mechem Ebedlei cheha Gaal vamei chingnyü penyüsha touei yaongjapa, 
Abimelekh hatü büpa mü nyupü veshanthü show kübü vam.  
36Mechem Gaali jomphong eepa, büpai Zebul kü, “Veituh, kahshang 
shangching phi leipü shennyak shakünyüke!” shei e. Zebuli büpa kü, 
“Kahshang leipü vangdhüm laang kü nüngiyü shennyakthü kei eehahnyu 
khih” shei e.  
37Gaali shao nedoh-i, “Veituh, Tabbur-Erez phi leipü shennyakthü 
shakünyüke, hatü shao khong hük Elon-Meonenim phi leipü shakünyüke” 
shei e.  
38Hahepak kü Zebuli büpa kü, “Jeni mehekei Abimelekh chongphohen shei 
shahlong etükpü ju shaang melei daipa? Nüngi naamshi deihpü veshanthü 
nevaiang je? Vamei daiyei jom mü hoktuh” shei eteke.  
39Hanangkü Gaali Shekhem shennyakthü mütü vamei daiyei Abimelekh mü 
hok.  
40Abimelekh-i büpa kü chang, hatü büpa mokdai. Shennyakthü longi 
penyüsha touei ma yahteke. 

41Hanangkü Abimelekh Arumahlei nyu, hatü Zebuli Gaal hatü jeihinaüthü 
changtük hatü jom Shekhemei nenyuaok.  
42Nyihphei Abimelekh-i Shekhem nanglakthü kahlei shahen vampü eeyei,  
43büpai veshanthü khong jem vaishi hantü kahlei show lingei uohü. Mechem 
büpai chingnyü kübü shennyakthü laoei vamjapü eepa, büpai jom khüei 
yaong, hatü hathü jüteke.  
44Abimelekh mü nyupü veshan khong chingnyü penyüsha philei mokei heih-
ei yaong, hatü lebü khong nyi vamei kahlei nyupüthü kü changitei-i jüteke.  
45Abimelekh-i helu hapa chingnyü hah, hatü halei nyupü shennyakthü jü; 
büpai hapa chingnyü hahtü hüm haiphong.  
46Mechem Shekhem Shangdülei nyupü shennyakthüi ha jung danpa, jomi El-
berith phopshem mongei shüei joteke.  
47Shekhem Shangdü leipü shennyakthü kemei chemi thaiyei nyüke shei 
Abimelekh kü eshuohteke.  
48Hanangkü Abimelekh hatü büpa mü nyupü veshanthü peü Zalmon 
Kahshangei aong. Abimelekh-i ay yah-ei aongei pükao langei bhagchongei 
pai, hatü büpai veshanthü kü, “Shaang ammi ngei mehe dükei eepa, hapakei 
amphongi lomi düktuh” shei e.  
49Hanangkü veshanthü peüi pükao langei paitü Abimelekh phei müei lei, 
hatü shennyakthü jopü shingei shüngteke, hatü ha kü awi haptü hapa 
Shekhem Shangdü mongei nyupü shennyak nyüha baha haja hükshing jü.  
50Hapheikü Abimelekh Thebezlei heih-ei Thebez am khüei baümtap vetü ha 
hahteke.  
51Shejao chingnyü mongei shangdü longi wong kohpü hük nyu, hatü halei 
chingnyü kübü nyüha baha peü mübüthü omshi ha mongei shüei küptü jom 
shangei aongteke.  
52Abimelekh-i shangdü touei heih-ei hok, hatü shangdü mongei shüpü shaden 
touei aw haphen shingvaishi heih.  

53Shejao nyühathü hanei-i Abimelekhei shangjing kü hahngüm yaong vüshih-
ei shüktü shangjing vang bhaotük.  
54Shülangi büpai büpalei phunglang kopü nethepa kü nyüktü büpa kü, 
“Nanglakthü ngei nang ‘Nyüha hüki büpa jüpüja’ shei ne-eteihen shingvaishi 
nüngei yan tukei ngei kü baptü jütüktuh” shei e. Hanangkü hapa nethepai 
büpa kü baptü jütük.  
55Mechem Israel ami Abimelekh diteke shei nyingpa, jom peü shemei 
leidaikem.  
56Hapa keiha Abimelekh-i chepa khüei büpalei jeihinaüthü jom pejempüan 
jüpü nangkü Kahvangi büpa kao ha nyokei shuoh,  
57hatü Kahvangi Shekhem nanglakthülei mang jomei shangjing kü kohü, hatü 
jom kü Jerubbaalei cheha Jothamei thaüvaü jom kü peihüteke.  

Shahphenbüthü 10 

Tola 

1Abimelekh didaipheikü phaüshang kahmük Ephraim kü Shamirlei nyupü 
Issakhar am phang Dodolei cheha Puah, Puahlei cheha Tola-i Israel am 
yanghen vam.  
2Büpai Israel am vangbong hapüjem thahshi müteke; hapheikü büpa di, hatü 
Shamirlei mangh vüteke.  

Jair 

3Büpa pheikü Gilead am Jair vam, hatü büpai Israel am vangbong hapünyi 
thahshi müteke.  
4Büpalei yeshangthü hapüan nyu, hatü jom peüi gadu hapüan müteke. Gilead 
kahdokei nyupü ching hapüan thahshi jomphongei lakmongei nyu, hatü hapa 
chingthü kü Havvoth-Jair shei shinnyih thahshi nyüknyüke.  
5Jair di, hatü büpa Kamonlei mangh vüteke.  

Jephthah 

6Shao Israel ami Shembüpa touei mepa mang, ha dük, hatü Israel ami Baal 
hatü Astartes kahvangthü, Aram amei kahvangthü, Sidon amei kahvangthü, 

Moab amei kahvangthü, Ammon amei kahvangthü hatü Philistia amei 
kahvangthü kü khüm. Israel ami Shembüpa betüktü büpa chongnephopü 
nangkü,  
7büpai jom kü mongshih, hatü Philistia hatü Ammon ami jom neütük,  
8hatü jomi hapa vangbong Israel am ngümei hanghi shuoh. Amor kahdok 
Jordan heongphi Gileadei nyupü Israel am kemei kü vangbong anpüshet 
thahshi hanghi shuoh.  
9Ammon ami Judah, Benjamin hatü Ephraim phangthü mü hokhen Jordan 
yung homei heih, hatü Israel am longi hanghi kü nyu. 
10Hahepak kü Israel ami Shembüpa kü, “Hamphongi nüng khüei mang 
thahteke; mehenangkü hamphongi hamei Kahvang tuhphongtü Baal kahvang 
khümteke” shei e.  
11Shembüpai Israel am kü jangei, “Mechem Ijip am, Amor am, Ammon am, 
Philistia am,  
12Sidon am, Amalek am, hatü Maon ami amphong kü shüveipa, hatü ammi 
ngei kü nyükshingkü ngei jomei lakmong leipü am neyangangpü je?  
13Shejao ammi ngei yakphongtü lebü kahvangthü chongphopü nangkü ngei 
hajük kü amphong neyangpih.  
14Daiyei ammi jehahpü kahvangthü kü nyükeishuoh; am ponghahpü nyih 
jomi am nyemyangpha” shei e.  
15Shejao Israel ami Shembüpa kü, “Ham mang thahteke; nüng kü mepa mei, 
ha dükshih, shejao shinnyih ham yangshih” shei e.  
16Hanangkü jomphong jom toueipü kung amei kahvangthü 
yaktüktüShembüpa kü khüm, hatü büpai Israel am ponghahpü kü veishi 
nenyuaok.  
17Hahepak kü Ammon ami vehok phunglang temtü Gileadei baümtap ve; 
Israel amao chemi peiyei Mizpahlei baümtap ve.  

18Gilead am veshan mübüthü hüki hük mü, “Ammon am mü hokhen üpai 
shong panghenang? Hapa shennyakü Gilead am peü shak kü shangjing 
vaihühen” shei etei.  

Shahphenbüthü 11 

1Gilead am Jephthahyü monglongpü veshan hük nyuteke. Chepayü Gilead 
nyu, hatü chenyüyü büm yupü nyüha hük nyuteke.  
2Gileadei chenyühai shao lebü yeshanghathü büh, hatü mechem jom longpa, 
jomi Jephthah changtük. Jomi büpa kü, “Nüngi opalei mükjüp meheyao 
yahnüng neaok; mehenangkü nüngü lebü nyühalei hapeü khih” shei eteke.  
3Hanangkü Jephthah büpalei jeihinaüthü toueipü paüei daiyei Tob kahdokei 
nyu. Halei büpai shennyaktenthü mü khaaitü büpa mü müshi longtei.  
4Kanja hük angpheikü Ammon ami Israel am khüei hok.  
5Mechem Ammon ami Israel am khüei hokpa, Gilead am mübüthüi Tob 
kahdok leipü Jephthah müei leihen dai.  
6Jomi büpa kü, “Leishah, hatü Ammon am khüei hokhen nüng hamei mübü 
vaikütuh” shei e.  
7Shejao Jephthah-i Gilead am mübüthü kü, “Ammi ngei kü longi jiühit, hatü 
opalei shem kübü ngei changtükpeih; shaang am shanghah vongshüh pongpü 
nyih kü ngei yemei mehekei peikünya?” shei e.  
8Gilead am mübüthüi büpa kü, “Nüngi epeyü vaiteke, shejao shaang ham 
nüng touei nyokei leikünyeih; Ammon am khüei hokhen ham mü nyokei 
leishah, hatü nüngü Gileadei nyupüthü peü shak kü shangjing vaihen” shei e.  
9Jephthah-i Gilead am mübüthü kü, “Ammi ngei Ammon am khüei hokhen 
müei leiyei Shembüpai ngei kü aokpü danghüjema, hingmei ngei ammei 
mübü vaihen je?” shei phe.  
10Gilead am mübüthüi jangei, “Shembüpayü jen aa kü denbü nyukahen, hatü 
nüngi epükei hamphongi dükhen” shei e.  

11Hanangkü Gilead am mübüthü mü Jephthah nyokei lei, hatü nanglakthüi 
büpa jom shak kü mübü hatü shangjing vaihü, hatü Jephthah-i 
MizpahleiShembüpa touei hathü shah kemei e.  
12Hapheikü Jephthah-i Ammon ongpa touei phongmokbü shomei, “Ammi 
hamei kahdok khüei hokhen mü jen aa kü mehe nyüpa?” shei phe.  
13Ammon ongpai Jephthahlei phongmokbüthü kü jangei, “Mehenangkü Israel 
am Ijip kahdok leipü leishingkü hamei kahdok Arnon kübü Jabbok, hatü 
Jordan thahshi yahlangpeih. Shaang hapa chingmei kü nyokei leishih” shei e.  
14Shao chem Jephthah-i Ammon ongpa touei phongmokbüthü shomei,  
15büpa kü, “Jephthah-i hapakei enyüke: Israel ami Moab kahdok nevaijü 
Ammon amei kahdok neyah-angpih.  
16Shejao mechem jom Ijip kahdok leipü vamei leipa, Israel ami jahpan homei 
Hakla Yungching hatü Kadesh homei leipeih.  
17Hahepak kü Israel ami Edom ongpa kü phongmokbüthü shomei, ‘Ammei 
kahdok homei daihen uwshih’ shei epeih, shejao Edom ongpai ha 
nemongpeih. Jomi Moab ongpa kao hapakei phepeih, shejao büpaiyao 
nemongpeih. Hanangkü Israel am Kadeshlei nyupeih.  
18Hanangkü jomi jahpan homei bakei Edom hatü Moab kahdok kü kaüei 
daiyei Moab kahdok heongphilep ngoiyei Arnon yungdang phihük lemei 
baümtap vepeih. Jomi Moab kahdok kü nehet; mehenangkü Arnonü Moab 
amei viong nyuteke. 
19Hapheikü Israel ami Heshbonei vanglem lempü Amor am Sihon ongpa touei 
phongmokbüthü shomei, ‘Ammei kahmük homei hami hamei kahdokei 
leishah’ shei phe.  
20Shejao Sihoni Israel am kü jomei kahmük homei leihen nemong. Büpai 
büpalei veshanthüang peü thaiyei Jahazlei baümtap vetü Israel am mü 
hokpeih.  

21Hahepak küShembüpa, Israel amei Kahvangi Sihon hatü büpalei veshanthü 
kemei Israel amei lak kü shuoh, hatü jom neüpeih; hanangkü Israel ami hapa 
kahmük kaamei yahlangpeih.  
22Jomi Amor amei kahmük Arnon kübü Jabbok hatü bhih kahdok kübü 
Jordan thahshi yahlangpeih.” shei e.  
23“Hanangkü shaang Shembüpa, Israel amei Kahvangi laophülei nanglak 
Israel am shingvaishi Amor am changtükpeih. Amphongi jomei shing aethen 
mehe jiüpü nyüpa?  
24Ammi ammei Kemosh kahvangi yahphopü neyahhen je? Hapa 
keiha Shembüpa, hamei Kahvangi mehe shuoh, ha hami yahhen.  
25Amphongü Zipporlei cheha Moab ongpa Balak mü meipeih shei deihnyu je? 
Büpai chemao Israel am khüei dela nevaijü hokla?  
26Vangbong kho jem thahshi Israel ami Heshbon, hatü Aroer kü, hatü hathü 
kü shinpü chingthü hatü Arnon yungkung kü nyupü chingnyüthü peü Israel 
ami yah-ei nyuhampeih. Hajükpü hepak yangkü neyahlangi mehekei nyupa?  
27Ngei am mü pungei meheyao nedük, shejao ammi ngei mü hokpü nangkü 
pungei nyüke. Shembüpa, Shahphenbüi Israel hatü Ammon am nyi aa kü 
nedanteipü nyemphenkei” shei e.  
28Shejao Ammon ongpai Jephthah-i shompü shah kü mong neshuoh.  

Jephthah-i Lahpü 

29Hahepak kü Shembüpalei laangha Jephthah kü pei. Büpai Gilead hatü 
Manasseh homei dai, hatü Gilead kü nyupü Mizpah homei büpai Ammon am 
khüei hokhen dai.  
30Jephthah-i Shembüpa kü, “Nüngi ngelei lak kü Ammon am yahphüjema,  
31ngei Ammon am vehok neütü leishingkü mepa shongei ngelei shem kübü 
ngei mü pongteinüng vamkahenshang, ngei nüng kü hapa yah-ei jakpü moila 
shuohhen” shei vangei e.  

32Hapheikü Jephthah-i Ammon am khüei hokhen dai, hatüShembüpai büpalei 
lak kü Ammon am shuoh.  
33Büpai Aroer kübü Minnith kü shinpü moidoi kü nyupü chingnyüthü kukha 
Abel-Karamim thahshi hahteke. Hanangkü Israel ami shennyak longi jüei 
Ammon am neüteke.  

Jephthahlei Yiükha 

34Mechem Jephthah-i shem yemei Mizpahlei leijapa, büpalei yiükha phaam 
kaongei phaukteiyaki chepa ombomei vamjateke. Pinnyü-ü büpalei 
halomnyü; pinnyü mü lenei yeshang nevaijü yiükha üpa-ao nenyu.  
35Mechem büpai pinnyü eepa, büpai mongshangei laophülei ashak shaaktük 
hatü lenei, “Oh ngelei yiükha! Nüngi ngelei mongdang mangtükteke! 
Mehenangkü ngei Shembüpa kü vangpüshuwpü hük lingpeih, hatü ngei ha 
mangtüknüng neaok” shei e.  
36Pinnyüi büpa kü, “Nüngi Shembüpa kü vangtükpü vaijema, nüngi 
vangtükpükei ngei kü ha düktuh; mehenangkü Shembüpai nüngei vepa 
Ammon am kü bhüh yemhüteke.  
37Shejao pinnyüi chepa kü, ‘Ngei kü hapa dou hük mon dükshih. Ngei 
küphüthü mü kahshangei aongei jomphong mü longteihen, hatü jomphong 
mü young hanteihen shingvaishi lenyang nyi hanshih; mehenangkü ngeiyü 
shem neyemi nela den mü didainyu khih’ ” shei e.  
38Büpai, “Daituh” shei e, hatü lenyang nyi shingvaishi büpai pinnyü deishih. 
Hanangkü pinnyüi küphüanaüthü mü kahshangthülei aongei nela den 
didaihen khih shei youngeinangei theptei.  
39Lenyang nyi angpheikü pinnyüi chepa yemei lei, hatü chepai lahtükpükei 
pinnyü jüei moila shuoh. Pinnyü pai mü ngühpü nela yangnyu nyuteke. 
40Hanangkü Gilead am Jephthahlei yiükha nebenelakhen shingvaishi Israel 
nela vangbong ieyei nyih ali daiyei youngeinangpü vanglem chongpangteke.  

Shahphenbüthü 12 

Jephthah hatü Ephraim am 

1Ephraim am Zaphonei heih-ei Jephthah kü, “Ammon am khüei hokhen 
shingvaishi chemi daihen ham kü nenyüki nüng mehekei daipa? Hanangkü 
hami nüng mongei uohütü nüngei shem awi haptükhen hih” shei e.  
2Shejao Jephthah-i jomphong kü, “Ham kü nemei-i dükpü nangkü ngei hatü 
ngelei nanglakthüi Ammon am mü longi nemeitei-i nyuhampeih. Ngei am kü 
nyükteke, shejao ammi ngei jomei lak kübü neyangpeih.  
3Ammi ngei neyangphahen khih shei mechem ngei veiaokpa, ngei ngelei 
yangnyu lanei shuohtü viong peih-ei Ammon am khüei hoknüng daipeih, 
hatü Shembüpai ngelei lak kü jom yahphopeih. Shinnyih ngei mü hoknüng 
mehekei amphongü aongküpa?” shei e.  
4Hahepak kü Jephthah-i Gilead am kemei nyükei thaitü Ephraim am mü 
hokteke. Gilead amü Ephraim hatü Manasseh am mü neshepnekhai-i 
yandaipü am hih shei eteke.  
5Ephraim am nyaiyei Jordan yung homei daihen lem yomlang. Mechem 
Ephraim am yanglem yemei, “Ngei Jordan yung homei leishah” shei 
eshuohhenshang, Gilead ami büpa kü, “Nüngü Ephraim am je?” shei phe. 
Üpai “Nevaipih” shei ejahenshang, 
6jomi büpa kü, “Shibboleth” shei etuh shei ehamteke; mehenangkü jomei ju 
kü hapa shah ngeü jiüshi nevamaokpü nangkü, “Sibboleth” shei epüthü peü 
yepei jütükkem. Hahepak kü Ephraim am haja pinyi thahshi mahteke.  
7Jephthah-i Israel am vangbong vok thahshi shahphen. Hapheikü büpa di, 
hatü jom ching Gileadei mahng vü.  

Ibzan, Elon hatü Abdon 

8Büpa pheikü Bethlehem am Ibzani Israel am müteke.  
9Büpalei yeshangthü hapüan hatü yiükhathü hapüan nyu. Büpai yiükhathü 
peü lebü phang kü doi deishih, hatü büpalei yeshangthü shingvaishi lebü 
phang kübü yiükha hapüan leiteke. Ibzani Israel am vangbong nyet thahshi 
müteke.  

10Hapheikü Ibzan di, hatü Beth-lehemei büpalei mahngchongei mahng 
vüteke.  
11Büpa pheikü Zebulun am Eloni Israel am vangbong an thahshi müteke.  
12Hapheikü Zebulun am Elon di, hatü Zebulun amei kahdok Aijalonei mahng 
vüteke.  
13Büpa pheikü Pirathon leipü Hillelei cheha Abdoni Israel am müteke.  
14Büpa yeshang pinyi hatü hüpeüthü baha hapüan gadu pejempüan 
müteipüthü nyuteke. Abdoni Israel am vangbong shet thahshi müteke.  
15Hapheikü Pirathon am Hillelei cheha Abdon di, hatü büpa Amalek amei 
phaüshang kahmük Ephraim amei kahdok Pirathonei mahng vü.  

Shahphenbüthü 13 

Samson Bühpü 

1Shao Israel ami Shembüpa touei mang thah; hanangkü Shembüpai jom 
Philistia amei lak kü vangbong pinyi shingvaishi shuohtük.  
2Hahepak kü Zorah am shennyak hük Dan phang am meni Manoah shei nyu. 
Büpalei chenyühayü hapeü nebüh-i nyülan vaishi nyu. 
3Shembüpalei vangsho phongshan pinnyü touei peiyei, “Nüngü nyülan khih, 
shejao nüng büm nekongi leihen hatü yeshang hük bühhen. 
4Hanangkü nüngi yiü teying, nevaijü nedaünelangpü hahying meheyao tehah;  
5mehenangkü nüng büm nekongi leihen hatü yeshang hük bühhen. Büpalei 
sho lanshei nekuphen; mehenangkü hapa naü-ü bühhinüng Kahvang kü lanei 
shuohtükpü Nazirit shennyak hük vaihen, hatü büpai Philistia amei lak kübü 
Israel am yanghen chongpangkahen” shei e.  
6Hahepak kü hapa nyühai chepaha touei heih-ei büpa kü, “Kahvang shennyak 
hük ngei touei peiküpeih, hatü büpayü veiheni Kahvangei phongshan kei 
nyemshi shüke; büpa kü meleipü peiküpa shei ngei nepheshuoh-angpih, hatü 
büpai büpalei men ne-ephaangpih;  

7shejao büpai ngei kü, ‘Nüng büm nekongi leihen hatü yeshang hük bühhen 
hih. Shaang mü leitü yiü teying, nevaijü nedaünelangpü hahying meheyao 
tehah; mehenangkü naü-ü bühpü nyih kübü dipü thahshi Kahvang kü lanei 
shuohtükpü Nazirit shennyak hük vaihen’ shei ephopeih” shei ejateke.  
8Hahepak kü Manoah-i Shembüpa kü, “Shembüpa, nüngi shompü Kahvang 
shennyak shao ham touei shomshih, hatü anghen nyupü naü mekei 
jungeilangei laonghen ha ham kü nyuhshih” shei phopei e.  
9Kahvangi Manoah-i epü dan, hatü pinnyü kahlei nyushingkü Kahvang 
phongshan shao pinnyü touei pei, shejao chepaha Manoah pinnyü mü nenyu.  
10Hanangkü nyühanyüi mokei chepaha kü, “Nyih hük ngei touei peiküpü 
shennyak hammü nyüke” shei eshuohteke. 
11Manoah-i layaongei chenyüha pheikü mü, hatü hapa shennyak touei peiyei 
büpa kü, “Ngelei shembünyü mü shah eteipeyü nüng hiang?” shei phe. Büpai, 
“Ngei hih” shei jangei e.  
12Hanangkü Manoah-i büpa kü, “Nüngi epü shahthü mechem dhaümkahen, 
hapa naü-ü mekeipü yangnyu nyuhen hatü mehe dou dükkahen?” shei phe.  
13Shembüpalei phongshani Manoah kü jangei, “Ngei epü lemphüli anyühai 
kenhingei dükhütuh.  
14Nyalingngupai kübü vampü meheyao pinnyüi nehahhen, nevaijü 
nedaünelangpü hahying meheyao nehahneyinghen. Ngei epü lemphüli 
pinnyüi dükhen vongbong” shei eteke.  
15Manoah-i Shembüpalei phongshan kü, “Henji-i yum cheha hük jüei 
nemnokününg nüng danei chongkütuh” shei e.  
16Shejao Shembüpalei phongshani Manoah kü, “Nüngi ngei danei tuhhahjao 
ngei ammei hahying meheyao nehahpih, shejao nüngi jakpü moila 
shuohhüjema, Shembüpa kü yah-eishuoh” shei e. (Mehenangkü 
hapayü Shembüpalei phongshan khih shei Manoah-i nenying.)  

17Hahepak kü Manoah-i Shembüpalei phongshan kü, “Nüngi epü shahthü 
jiüei dhaümküjü nüng kü dhüm huhen shingvaishi nüngei men mekeiang?” 
shei phe.  
18Shejao Shembüpalei phongshani büpa kü, “Nüng ngelei men mehekei 
phenya? Hapa nyinghenü longi thamabenüng nyüpeih” shei e.  
19Hanangkü Manoah-i yum cheha hük yah-ei hahying moila mü yaongnyü 
hük shangkü Shembüpa kü moila shuoh, hatü Manoah hi chenyüha nyi veishi 
nyushingkü Shembüpai yashanyale dou dük. 
20Mechem moidü leipü awlom vangsho lemei aongpa, Shembüpalei 
phongshanao awlom mü lepei aongdai. Ha eeyei Manoah hi chenyüha nyi 
kahdokei aümei sha.  
21Shembüpalei phongshan sheyü Manoah hi chenyüha nyi touei nepeija. 
Hapheikü mon hapayü Shembüpalei phongshan khih shei Manoah-i nying.  
22Manoah-i chenyüha kü, “Jiyü dihen shepü khih; mehenangkü ji-i Kahvang 
eepü khih” shei ejateke.  
23Shejao chenyühai jangei, “Shembüpai ji jütükhen vailangmeyü jenei lak 
kübü jakpü moila hatü hahying moila neyahlangphahen vaipeih, nevaijü 
büpai ji kü ha douthü nehuphahen nevaijü hapa keipü shah ne-ephahen” shei 
eteke.  
24Hapa nyühai yeshang hük büh, hatü büpa kü Samson shei men. Hapa naü 
longteke, hatü Shembüpai moihiman,  
25hatü mechem büpa Mahaneh-Danlei Zorah hi Eshtaol nyi aa kü nyupa, 
Shembüpalei laanghai büpa kü dou dükhen chongpang.  

Shahphenbüthü 14 

Samson Shem Yempü 

1Nyih hük Samson Timnahlei yiü, hatü halei büpai Philistia am nela hük ee.  

2Mechem büpa shemei leipa, büpai chenyü hi chepa nyi kü, “Ngei Timnahlei 
Philistia am nela hük eepeih; pinnyü ngelei nyüha vaihen yahshih; ngei 
pinnyü mü shem yemhen hih” shei e.  
3Chenyü hi chepa nyi-i jangei, “Shem am khongkü nevaijü jenei nanglak 
khongkü nüngi lümpü yiükhila hükao neshiüang je? Nejaptükpü Philistia am 
kungyiükang yahhen je?” shei e. Shejao Samsoni chepa kü, “Ngei pinnyü-üng 
yahhen hih; ngei mü jiüteihenü pinnyü mon khih” shei e.  
4Chenyü chepai hapayü SHEMBÜPAleipü khih shei nenying; mehenangkü 
büpai Philistia am khüei dou dükhen lem yempü shiüteke. Hapa nyihhihe kü 
Philistia ami Israel am shak kü vanglem lemei nyuteke.  
5Hanangkü Samsoni chenyü hi chepa nyi mü Timnahlei yiü. Jom yiüei 
Timnahlei nyalingngupai kah ngoishingkü mailang hük büpa touei ngüngei 
heih.  
6Shembüpalei laangha büpa kü peiyei büpai hapa mailang lakhingi yum 
cheha hük shaakpükei shaaktük. Shejao büpai mehe dük, ha chenyü hi chepa 
nyi kü ne-eja.  
7Hapheikü büpa yiüei pinnyü mü shah etei, hatü büpai pinnyü lüm.  
8Kanja pheikü mechem büpai pinnyü mü shem yemhen nyokei yiüpa, büpai 
hapa mailang mahng kü lemhaoei heih-ei veishuoh shingkü nyahshai hatü 
nyahjiü chongjateke.  
9Büpai hapa nyahjiü yah-ei lakei notü hahyaki daiteke. Büpai chenyü hi 
chepa nyi kao maanbaongi shuoh, hatü jijinyi kao hapa nyahjiü mailangei 
mahng leipü yahpeih shei ne-eshuoh.  
10Chepai hapa nyüha am shemei yiü, hatü bahalei vanglem aimü yiükyah mo 
ühteke.  
11Mechem Philistia ami büpa eepa, jomi büpa mü jemhen küphü hapüan 
shuoh.  

12Ngei shahlap hük eküshah shei Samsoni jomphong kü e, “Amphong hanei-i 
mo hahpü nyih nyet kam kü ha ephüjema, ngei büpa kü nyemin ashak 
hapüan hatü banghpung kü owhen ow hapüan shuohhen.  
13Amphongi ngei kü ha ne-ephaaokjema amphongi ngei kü nyemin ashak 
hapüan hatü banghpung ow hapüan shuohtuh” shei e. Jomi büpa kü, “Nüngei 
shahlap eshih; hami hapa bangshah” shei e.  
14Büpai jangei e, “Hahpü am kübü lemhük hahhen dangpeih; Wong kohpü 
am kübü vüngnyangpü lemhük vampeih.” Shejao nyih jem thahshi 
jomphongi hapa shahlap ne-eaok.  
15Nyih alipabü kü jomi Samsonei chenyüha kü, “Ham kü hapa shahlap 
ephahen ambaha yawhkütuh, hei nevaijema hami nüng hatü ampa am shem 
awi haptükhen. Anjinyi-i ham lomohhününg nyükpü je?” shei e.  
16Hanangkü Samsonei chenyühai büpa kü thepei, “Nüngi ngei kü nebam; 
jiühitnyu khih; nüngi hamei nanglakthü kü shahlap hük eteke, shejao hapa 
lappü nüngi ngei kü ne-epha” shei e. “Ngei onyü hi opa nyi kü dangkao 
mangejapih; mehekei ngei nüng kü hapa ephahenang?” shei büpai 
eshuohteke.  
17Pinnyüi nyih nyet mo yangkemei thepteke. Hanangkü nyih nyetpabü 
shompülei pinnyüi ahshi nyeanshuohpü nangkü büpai pinnyü kü ha eteke.  
18Hanangkü nyih nyetpabü vanghe shüshekü hapa chingnyü kübü 
shennyakthüi büpa kü e, “Nyahjiü mü vüngnyangpü mehe nyüpa? Mailang 
mü wong kohpü mehe nyüpa?” Samsoni jomphong kü, “Amphongi ngelei 
mohoh mü han nehoklangmeyü ammi ngelei shahlap nenyingaokhah 
shepeih” shei e.  
19Hahepak kü Shembüpalei laangha büpa kü pei, hatü büpa Ashkelonei yiüei 
shennyak hapüan jütü jomei büm-ow nyiukei büpa kü shahlap eshuohpüthü 
kü shuoh. Mongshih-ei büpai chepalei shemei leidai,  
20hatü Samsonei chenyüha shemyem hepak kü büpa mü sheühteipüthü kü 
shuohphong.  



597 

 

 
   Daülangpü Laihing 

© 2005, Bible Society of India. 
 

 
 

 

Shahphenbüthü 15 

Samsoni Philistia am Neütükpü 

1Kanja angpheikü wheat hah vetpü hepak kü Samsoni yumha hük yah-ei 
chenyüha thümnüng yiü. “Ngei shembünyülei dungei shüshah” shei phe. 
Shejao chenyühalei chepai hapakei shühen nemongshuoh. 
2Pinnyülei chepai Samson kü, “Hingmei nüngi pinnyü kü jiühitnyu khih shei 
ngei nyingpü nangkü pinnyü-ü nüngei küphüthü kü shuohtüktih. Pinnyülei 
chenaüang nyeishi meipü nevaiang je? Pinnyü jeiyei yahhahtuh” shei 
eshuohteke.  
3Samsoni jomphong kü, “Shinnyihpü shan keyü ngei mehe Philistia am kü 
dükhenshang ngei ajükao pungpü nevaikahen” shei e. 
4Hanangkü büpa daiyei mahu kho jem yepei nyi nyi yah-ei mei kü 
khaaiteihütü ha kü awnya shateke,  
5hatü ha kü aw bahhütü Philistia amei kah menei nyupü kü veyei deishih, 
hatü vetei shüngpü hah mon nevai, yaongshi nyupü hah, nyalingngupai hatü 
olive kah kemei shamtük.  
6Hahepak kü Philistia ami, “Üpai hapa dükpa?” shei pheteishingkü 
jomphongi Timnah am shennyakei cheshongpa, Samsoni chenyüha büpalei 
küphüthü kü shuohtükpü nangkü dükpüja shei ejateke. Hanangkü Philistia 
ami aongei chenyüha hatü chepa nyiphen aw kü jakei jütük.  
7Samsoni jomphong kü, “Amphongi hapakei dükpü nangkü ngei am kü bhüh 
yempü nedohpih” shei e.  
8Büpai longi nemei-i jom mü hok, hatü jom longi jütük, hatü büpa daiyei 
Etamei yaongvak hükei yaongshalei joshi nyu.  
9Hapheikü Philistia am aongei Judahlei baümtap vetü Lehi ching hahtük.  
10Judah ami, “Mehekei ham mü hokhen amphong aongküpa?” shei 
pheshuohjü jomphongi, “Ham kü Samsoni dükphopükei hamiyao büpa yepei 
dükhen shingvaishi aongküpeih” shei e.  

11Hahepak kü Judah am shennyak haja jem Etam yaongvakei yiüei 
yaongshalei shüei Samson kü, “Philistia ami jen shangkü vanglem lemnyeih 
shei nenyingpü je? Nüngi ham kü mehe lingphopa?” shei phe. “Jomi ngei kü 
dükphopükei ngeiyao jom kü dükshuohpeih” shei e.  
12Jomphongi büpa kü, “Hamphongi nüng yepei shatü Philistia am kü 
shuohtükhen shingvaishi peiküpeih” shei eteke. Samsoni jomphong kü, 
“Amphongei laki ngei nejüpih shei lahtuh” shei e.  
13Jomphongi büpa kü, “Hamphongi nüng nejütükpih, shejao yepei shatü mon 
jomei lak kü shuohhen hih” shei eshuoh. Hanangkü jomphongi vü nyi yah-ei 
shatü yaongvak leipü yah-ei aong.  
14Mechem büpa müei aongei Lehi ngoijapa, Philistia ami lenyaki mokei büpa 
touei heih, hatüShembüpalei laangha büpa kü pei, hatü büpalei lak kü shapü 
vü hahtang kü aw bahpükei leidai, hatü büpalei lak kü shapü vü kemei 
phendaikem.  
15Hahepak kü büpai gadulei shapmai vang ja hük dangei ha yah-ei büpai 
shennyak haja hük jü.  
16Hanangkü Samsoni hapakei kesho lokteke: “Gadulei shahvangi mahng kü 
mahng chetei shüngteke, Gadulei shahvangi ngei shennyak haja jüteke.”  
17Mechem büpai ha eyei kempa, büpai hapa gadulei shahvang yaktük, hatü 
büpai hapa shing kü Ramath-Lehi shei menteke.  
18Hapheikü Samson longi yung leteke, hatü büpai Shembüpa kü nyükei, 
“Nüngi hapa aokpü longpü danghüteke, hatü ngei yung lepai dihen khih, 
hatü nejaptükpü Philistia amei lak kü ngei mahhen je?” shei eteke.  
19Hanangkü Kahvangi Lehilei kahsha hük aphütü haleipü yung vamhü. 
Samsoni hapa yung yingtü wong koh. Hanangkü hapa yungkuk kü En-
Hakkore shei menteke, hatü hapa shinnyih thahshi Lehilei nyüke.  
20Philistia ami vanglem lempü hepak kü Samsoni vangbong kukha thahshi 
Israel am müteke.  

Shahphenbüthü 16 

Samson hatü Delilah 

1Nyih hük Samson Gazalei heihshingkü halei büm yupü nyüha hük heüei 
pinnyü mü paümteke.  
2Gaza ami, “Samson halei nyüke” shei baongteitü thaiyei hapa shing shinei 
yaongtü vangnyak büpa vamjahen shei peshadenei yomshi paümteke. Jom 
vangnyak ngeü nemoh-i, “Vangngaijü jeni büpa jühen” shei eteitü paümteke.  
3Shejao Samsoni halei nyak jiam thahshi mon paümtü büpai paoei chingnyü 
penyüsha kü düktü ha mü chemi shaden, shemnyü halei yüppü tala peü 
omshi leühteke. Büpai hathü büpalei bhagchongei paitü Hebron philei meepü 
shangtaolei aong.  
4Hapheikü Samsoni Sorek Kahjilei nyupü nyüha hük meni, Delilah mü 
bamteiteke.  
5Philistia am ongthü jom nga peiyei pinnyü kü, “Samson mekei etü meleipü 
wong dangnya, hapa shahjo nüngi büpa kü yawh-ei nyingkütuh; shejüang 
jeni büpa yepei shahen, hatü jeni büpa wong nekoh-i leitükhen. Nüngi 
hapakei dükjema ham peüi nüng kü ngin haja hük mü kho hükbaong 
yahphahen hih” shei eshuohteke.  
6Hanangkü Delilah-i Samson kü, “Nüngi hajük wong meleipü dangnya, hapa 
shahjo ngei kü eshih. Hanei ami nüng yepei shatü wong nekoh-i leitükhüjü 
mekei mekei dükhen eshih” shei eteke.  
7Samsoni pinnyü kü, “Hanei ami ngei kü nevanpü pülahvü nyet yah-ei 
shaphüjema, ngeiyü lebü shennyak kei-üng wong nekoh-i leikahen hih” shei 
e.  
8Hanangkü Philistia am ongthüi nevanpü pülahvü nyet yah-ei peiyei Delilah 
kü shuoh, hatü pinnyüi Samson kü meishi shateke.  
9Pinnyüi dungnukei shennyak hanei joei tuhtü pinnyüi, “Samson! Philistia am 
peikünyüke!” shei büpa kü nyük. Shejao aw kü jakjü vilah phenpükei hapa 

pülahvü phendai. Hanangkü jomphongi büpa kü wong meleipü vamnya, 
neyepaok.  
10Shao Delilah-i Samson kü, “Nüngi ngei kü lueilemnyu khih; nüngi ngei kü 
shahshem epü khih; nüng kü mekei shahen eshih” shei e.  
11Büpai pinnyü kü, “Hanei ami ngei kü chemao mangshapü vü yah-ei 
shaphüjema, ngeiyao lebü shennyak kei-üng wong nekoh-i leikahen hih” shei 
e.  
12Hanangkü Delilah-i vü ja hanei yah-ei büpa kü meishi shateke. Pinnyüi 
dungnukei shennyak hanei joei tuhtü pinnyüi, “Samson! Philistia am 
peikünyüke!” shei büpa kü nyük. Shejao büpai hapa vü vilah phenpükei 
phentük.  
13Delilah-i Samson kü, “Nüngi shaang thahshi ngei kü shahshem peilei 
ephünyu khih, hatü shahhing ne-ephünyu” shei e. Büpai pinnyü kü, “Nüngi 
ngelei sho lem nyet vü mü lepei bhawtü deiyei kojal kü nyeanei shatükjema, 
ngeiyao lebü shennyak kei-üng wong nekoh-i leikahen hih” shei eteke.  
14Hanangkü mechem büpa shidaipa, Delilah-i büpalei sho lemnyet vü mü 
lepei bhawtü, kojal kü nyeanei shateke. Pinnyüi büpa kü, “Samson! Philistia 
am peikünyüke!” shei büpa kü nyük. Shejao büpa paoshingkü vü mü kojalao 
leüh-ei paoteke.  
15Hahepak kü pinnyüi büpa kü, “Nüngi ngei kü bamnyeih shei mekei enya? 
Hapai jempabü nüngi ngei kü shahshemi lueilempeih hatü nüngi wong mekei 
dangnya, ha ngei kü ne-epeih” shei eteke.  
16Hapa keiha nyihaongale pinnyüi büpa kü dihen mü tengao tengshi 
yawhteke. 
17Hanangkü büpai pinnyü kü lemphü shahjo eteke. “Ngelei sho chemao 
mangkup; mehenangkü ngeiyü bühhinüng hayaoha Nazirit shei Kahvang 
shingvaishi lanei shuohtükpü yangnyu hih. Ngelei shuo kuptükjema ngelei 
wong mahdaihen hatü ngei lebü shennyak kei-üng wong nekoh-i leikahen 
hih” shei eteke.  

18Mechem büpai shahjo ngaiyei hingshangi eteke shei Delilah-i nyingpa, 
pinnyüi Philistia ongthü touei phongmokbüthü shomei, “Chem shao 
peikütuh; büpai ngei kü lemphü ekütepih” shei nyük. Hanangkü Philistia am 
ongthüi ngin hütü nyokei peiteke.  
19Delilah-i yawh-eiyangei pinnyülei shüngdok shangei Samson shinshihtü 
shennyak hük nyükei büpalei shodü nyetphen kuptük, hatü büpa wong 
nekoh-i lei; mehenangkü büpalei wong mahdai.  
20Hahepak kü pinnyüi, “Samson! Philistia am peikünyüke!” shei büpa kü 
nyük. Büpa shipü pao, hatü sheleipü kei-üng daiaokhen shei deihshejao 
Kahvang büpa toueipü yandaiteke shei büpai nenying.  
21Hahepak kü Philistia ami büpa yepei sha, hatü mük luktüktü Gazalei müei 
yiü. Büpa kü melangnyiam vü shatü khoklatei kon kü hah ngümhüei angteke.  
22Shejao büpalei sho kuptükpheikü shao shangjing kü sho neenteke.  

Samson Dipü 

23Shaang Philistia am ongthüi jomei Dagon kahvang kü moila longpü 
shuohhen hatü mongongteihen shingvaishi thai. Jomphongi, “Jenei kahvangi 
jenei vepa Samson jenei lak kü yahphüteke” shei kesho lok. 
24Mechem nanglakthüi büpa eepa, jomi jomei kahvang kü menvih-ei eteke: 
“Jenei kahmük lomohhüpü hatü nanglak longi jütükpü jenei vepa, jenei 
kahvangi jen kü shuohteke.”  
25Mechem jom mongongmongleyei nyupa, jomi, “Samsoni jen kü 
nyemnyienkününg müei ankei” shei e. Hanangkü jom khoklat leipü Samson 
nyükei anei Samsoni jomphong kü nyienjateke. Jomi büpa shemnyü hi 
shemnyü nyi aa kü yaonghü.  
26Samsoni büpa kü laki düktü müteipü naüha kü, “Ngei nyaanghen 
shingvaishi hapa shem kü shoungpü shemnyüthü touei deishih” shei e.  
27Hapa shem kü nyüha baha maei thaiyei nyu; Philistia amei ongthü peü 
halei nyu, hatü shem adokei Samsoni nyienjapü kü veiyei shennyak nyüha 
baha haja jem hükshing nyuteke.  

28Hahepak kü Samsoni Shembüpa kü, “Oh Jeiyong Shembüpa, ngei deih-ei 
dangtuh. Oh Kahvang, chingmeilemlingei ngei kü shao chem wong yahshih; 
ngelei mük nyiphen luktükpü nangkü ngei shao chem Philistia am kü bhüh 
yemshah” shei phop.  
29Hahepak kü Samsoni shem kü shoungpü jiam shemnyü nyi aa kü lak hük 
hüki shemnyü hükbaong kü dük,  
30hatü ngeüwong anei, “Ngeiyao Philistia am mü nyemdidai!” shei etü 
büpalei wong kempai hungshuohteke, hatü hapa shem shemmei shaei halei 
nyupü ongthü hatü nanglakthü peü kü chetteke. Samsoni büpa yemmü 
nyushi jüpü mü büpa dishingkü nyeishi shennyakthü jüteke.  
31Hahepak kü büpalei jeihinaüthü hatü chepa amei shem am kemei büpalei 
mahng yahnüng yiü. Jomi büpalei mahng yah-ei leiyei chepa Manoahlei 
mahngchongei Zorah hi Eshtaol nyi aa kü vü. Büpai vangbong kukha thahshi 
Israel am shahphenteke.  

Shahphenbüthü 17 

Mikahlei Lajeithü 

1Ephraim phaüshang kahmükei shennyak hükei meni Mikah shei nyu. 
2Büpai chenyü kü, “Nüngei ngin kho anpühük yahlangpü nangkü nüngi ngei 
danshi thaüvaüei danpeihhapa nginü ngei yahpeih; ngelei lakei nyupeih 
shejao ngei ha nüng kü leiphünyeih” shei e. Hahepak kü chenyüi, “Ngelei 
hapeü! Shembüpai moihimantuh” shei e.  
3Hapheikü mechem büpai chenyü kü ngin kho anpühük leishuohpa, chenyüi, 
“Ngelei hapa nginü ngelei hapeü shingvaishi pü lajei hük ngini jümei linghen 
shingvaishi Shembüpa kü danhünyeih. Hanangkü hapa ngin ngei nüng kü 
nyokei shuohnyüpeih” shei e.  
4Hanangkü mechem büpai hapa ngin chenyü kü nyokei yahshuohpa, pinnyüi 
ngin kho nyi yah-ei ngin shükbü kü shuoh, hatü büpai lajei hük shükteke, 
hatü hapa Mikahlei shemei tuh.  

5Shaang hapa shennyak Mikah amei lompü khümshing hük nyu. Büpai lajei 
hatü ngongpalei bhagthuh hanei ling, hatü chehathü khongkü hük büpalei 
ngongpa vaihüteke.  
6Hathü nyih kü Israel kü ong neshiü; peüi laophüi lümpükei dükteke.  
7Hahepak kü Judah kahdok Bethlehem kü Judah am phang nethe hük nyu. 
Büpayü halei nyupü Levi am nyuteke.  
8Hapa shennyaki Judah kahdok Bethlehem tuhtü nyushing meipü dangpü 
touei nyuhen yemei dai. Büpai hapakei yemei daishingkü phaüshang kahmük 
Ephraimei Mikah am shemei peiteke.  
9Mikah-i, “Nüng meleipü peiküpa?” shei büpa kü phe. “Ngeiyü Judah kahdok 
Bethlehem kübü Levi am hih; ngei nyushing meipü hük yemei daiküpeih” 
shei e.  
10Mikah-i büpa kü, “Ngei mü nyushah. Nüngü ngelei pa hatü ngongpa 
vaikütuh, hatü ngei nüng kü vangbong kü ngin an, ashakviha hatü hahying 
yahphahen hih” shei e.  
11Hapa Levi am nethepai Mikah mü nyuhen mongteke, hatü büpayü Mikahlei 
hapeü kei nyu.  
12Hanangkü Mikah-i Levi am nethepa büpalei ngongpa vaihü, hatü büpa 
Mikahlei shemei nyu.  
13Mikah-i, “Sheyü Shembüpai ngei kü lemphü kü moihimanphahen shei 
nying; mehenangkü ngelei ngongpayü Levi am nyüpeih” shei eteke.  

Shahphenbüthü 18 

Dan am Shing Chaipü 

1Hathü nyih kü Israel kü ong nenyuham, hatü hathü nyih kü Dan am phangi 
jom nyuhen shinghiphei yemei longtei; mehenangkü hapa nyih thahshi Israel 
jatthü nyuhen shinghiphei hanei nenyu.  
2Hanangkü Dan am jati monglongpü shennyak nga jom shemthü kübü jeyei 
kahdok veihen Zorah hatü Eshtaol kübü shom, hatü jomi hathü kü, “Daituh, 

hatü kahdok veiyei leikei” shei eteke. Hathü shennyakthüi phaüshang 
kahmük Ephraim thah-ei Mikah am shemei ngoiteke hatü ha ya halei paüm.  
3Mechem jomphong Mikah am shemei paümpa, jomphongi Levi am 
nethepalei ngeü danei jomphongi heih-ei büpa kü, “Nüng hatouei üpai müei 
peipa? Nüng hatouei mehe düknya? Nüng hatouei mehe heshap nyunya?” 
shei pheteke.  
4Büpai jomphong kü, “Mikah-i mehe dük ha eshuohteke, hatü büpai ngei kü 
lop shuohnyeih hatü ngei büpalei ngongpa vainyüpeih” shei eteke.  
5Hahepak kü jomphongi büpa kü, “Hamphongi deihshi daipü yendai lem kü 
aokpü dangülashang Shembüpa kü phekütuh” shei e.  
6Ngongpai jomphong kü, “Amphong mong teshang; amphongi deihshi daipü 
lem kü Shembüpai mongpü nyüke” shei e.  
7Hanangkü jom shennyak nga daiyei Laish ngoiyei veishuohshingkü halei 
nyupü shennyakthüyü Sidon am keiha chingmeivangmei kü nyempühanpü 
neshiü, kahmük kü taopü neshiü, mophimo-i maei nyuteke. Nyeinya vaishi 
jomü Sidon am mü longi taishi hatü lebü shennyakthü mü meheyao 
shenteipü neshiüi nyuteke.  
8Mechem jom Zorah hatü Eshtaolei nyokei leijapa, jeihinaüthüi, “Am yen 
daipü shah-om mekeiang?” shei phe.  
9Jomphongi jangei, “Kei, jen daiyei jom hahtükshah! Hapa kahdokü longi 
meishi eepeih. Meheyao nedüki hamü nyuhen je? Tejü-ükei, lomi daishah 
hatü hapa ching hahshah. 
10Mechem ammi hapa ching ngoihenshang, lanshei lapja, mih kü mong 
nelempü neshiüpü nanglakthü eehen hih. Hapa kahmükü longi longshi hatü 
mepaiyao netaonenang; Kahvangi hapa kahdok ammei lak kü shuoh-ei 
nyüpeih” shei e.  
11Hanangkü Dan am shennyak kho vok vehok phunglang temei Zorah hatü 
Eshtaol kübü layaong,  

12hatü aongei Judah kahdok Kiriath-Jearim heshü philei baümtap veteke. 
Hanangkü hapa shing kü Mahaneh-Dan shei shinnyih thahshi nyüknyüke.  
13Hatoueipü jomi phaüshang kahmük Ephraimei aongei Mikah am shemei 
pei.  
14Hahepak kü Laish kahdok veinüng daipü shennyak nga-i jomei jeihinaüthü 
kü, “Hapa shemei ngongpalei ow, shemongei khümteipü kahvang hatü ngini 
jümei lingpü lebü lajei nyupü nyingla? Ammi hapa kü mehe dükhen 
deihhümao” shei e.  
15Hanangkü jomi Mikahlei shem Levi am nethepa nyushingei shüei büpa kü 
selam vaiteke.  
16Dan am shennyak kho vok vehok phunglang temtüktü shadenei yaong. 
17Kahdok veinüng daipü shennyak nga ngongpa hatü vehok phunglang 
temtükpü shennyak kho vok shadenei yaongphongtü shem mongei shüei 
lajei, ngongpalei ow hatü shem mongei khümteipü kahvang yah-ei vam.  
18Mechem shennyakthüi Mikahlei shem mongei shüei lajei, ngongpalei ow, 
hatü shemongei khümteipü kahvang yah-ei vamjapa, ngongpai jomphong kü, 
“Am mehe düknya?” shei phe.  
19Jomi büpa kü, “Nenmü chongkei; shah phahükao te-ekei. Hamphong mü 
huoi hatü nüng hamei pa hatü ngongpa vaikei. Nüng keyü shennyak hükei 
ngongpa vaipü hi Israel jat hükei ngongpa vaipü meipüang?” shei e. 
20Büpai hapa shah kü mongmei, hatü büpai büpalei ngong-ow, shemongei 
khümteipü kahvang hatü lajei yah-ei jom mü müei lüdai.  
21Hanangkü jomei hahimoithü, yemhimakthü hatü jomei douhinangthü shelei 
shaongtü jom layaongei dai.  
22Jomphong Mikahlei shem kübü kansho hük lüdaipheikü Mikah-i 
chingyowthü nyükei thaitü changei shaei jom phei thah.  
23Jomi Dan am kü lenyaki shajashingkü Dan am yaakei leiyei Mikah kü, 
“Hapakei khong mütü shakahen mü nüng meheang?” shei phe.  

24Mikah-i jangei, “Amphongi ngei linghahpü ngelei kahvang, ngelei ngongpa 
yah-ei lüdaiyaki ngei kü, ‘Nüng meheang?’ shei mehekei enya? Ngei kü mehe 
aoei tuhphongpa?” shei e.  
25Dan ami büpa kü, “Nüng ahshi ngeü nemohjü meihen, hei nevaijema 
mongdang nemeipü shennyak hanei vamei nüng hatü am shem kemei 
jütükhennenmü nyutuh” shei eteke.  
26Hapheikü Dan am lüdai. Mikah-i jomü longi wong kohshi khih shei nyingei 
büpa nyokei shemei leidai.  

Dan ami Laishlei Uopü 

27Dan ami ngongpa hatü Mikah-i linghahpü douthü yah-ei daiyei nenmü 
chingmeivangmei kü, mongnelemteipü neshiüpü Laish ching ngoiyei hapa 
ching hahteke. Jomi shennyakthü jü, hatü ching kü awi haptük.  
28Jomphong yangshuohhen üamao neshiü; mehenangkü jomü Sidon am mü 
longi taiteishi hatü lebü shennyakthü mü meheyao shenteipü neshiüi 
nyuteke. Hapa chingü Beth-Rehob yopailei kahji hükei nyuteke. Dan ami 
hapa jila ja leiyei lingtü halei chingchingei nyu.  
29Jomphongi hapa Laish ching kü Jakobei cheha jomei chebülei men Dan 
shei men.  
30Dan ami halei jomi khümhen lajei tuh, hatü Jonathan, Gershomei cheha, 
Mosalei chehüi Dan jat kü ngongpa vaiteke, hatü wüpküpei yah-ei mangdai 
thahshi büpalei chehathüi ngongpathü vaiteke.  
31Jomi Kahvang khümhen Shilohlei nyupü thahshi Mikahlei lajei düngei halei 
tuhteke.  

Shahphenbüthü 19 

Levi amei Yiükphü 

1Hathü nyih kü Israel kü ong nenyu. Shaang Levi am phaüshang kahmük 
Ephraim kü chingshoukei nyupü shennyak hüki Judah kahdok Bethlehem 
leipü yiükphü hük yah.  

2Shejao büpalei yiükphüi büpa kü loh-ei Judah kahdok Bethlehemei chepa 
am shemei büpa mü yanei leiyei lenyang ali hükshing nyuteke.  
3Hahepak kü chepahai pinnyü yawh-ei müei leihen dai. Büpai laophülei 
chongphobü hatü gadu nyi müei dai. Mechem büpa chepa amei shem 
ngoijapa, pinnyüi büpa chepa amei shemei müei shüjashingkü chepai büpa 
eeyei mongongshi ombomei yah.  
4Nelanyülei chepai büpa kü themei nyuhen eteke; hanangkü büpai jom 
shemei hah-ei yingei shiyei chongei nyih jem thahshi themteke.  
5Nyih alipabü lomi paoei leidaihen tem, shejao nelanyülei chepai büpa kü, 
“Lemhük hahying hahtuh; hapheikü mon leituh” shei e.  
6Hanangkü jijinyiphen hahyinghen uoteke. Hapheikü nelanyülei chepai, 
“Sheyayü paümdaituh, hatü hüshemei hahyingtuh” shei e.  
7Mechem hapa shennyak leidaihen yaongjapa, nelanyülei chepai telei shei 
yawh-ei tuh; hanangkü büpa ha ya paümteke.  
8Nyih ngapabü kü mechem büpa leidaihen tempa, nelanyülei chepai, 
“Lemhük hahying hah-ei hüshemei nyutuh, hatü hamhahphei thahshi 
nyutuh” shei e. Hanangkü jijinyiphen hahyingei themteke.  
9Hapheikü mechem hapa shennyaki büpalei yiükphü hatü büpalei 
chongphobü layaonghen temjapa, chepai, “Veituh, sheyü om dhüdaiteke; 
sheyayü hei-üng paümdaituh hatü hüshemei nyutuh. Ngenep lomi paoei 
leituh” shei e.  
10Shejao yahük nyeinya paümhen nelümi hapa shennyak büpalei yiükphü 
hatü büpalei chongphobü shei gadu nyi kü uotü layaongei daiyei Jebus 
(Jerusalem) ngoiteke.  
11Mechem jomphongi Jebus yoei peipa, chongphobüi büpalei shembüpa kü, 
“Jenphong sheyayü hapa Jebus chingei paümdaishah” shei e.  
12Shejao büpalei shembüpai büpa kü, “Israel am nevaipü kung amei chingei 
nepaümpih. Jeni hapa ching peih-ei maani daiyei Gibeah ngoishah” shei e,  

13hatü büpai shao chongphobü kü, “Jenphong daiyei Gibeahlei nevaijü 
Ramahlei paümshah” shei e.  
14Hanangkü Jebus peih-ei daishingkü Benjamin amei kahmük Gibeah yopailei 
vanghe shüdai.  
15Jomphong halei paümhen hakteke. Jomphong chingmongei shüei 
chingshongei uoshi nyu, shejao ha ya paümhen üpaiyao jomphong müei 
nelei.  
16Mechem jomphong chingshongei nyupa, bajei hük kahlei shapü aong. Büpa 
shongeiyü phaüshang kahmük Ephraimei nyuhamteke, shejao hahepak kü 
Gibeahlei nyu. (Lebü nanglak kempeyü Benjamin jat nyuteke.)  
17Büpai veishuohshingkü chingshongei yenthüng kamteipü eeyei hapa 
bajeipai, “Amphong melei dainya? Meleipü peiküpa?” shei phe.  
18Hatü büpai büpa kü, “Hamphongü Judah kahdok Bethlehem leipü ngei 
nyushing phaüshang kahmük Ephraim kü chingshouk hükei leilem kü 
hakküpeih. Ngei Judah kahdok Bethlehemei nyunyeih, hatü ngei shem yemei 
leinyüpeih, shejao üpaiyao ham shemei paümhen shüshah shei ne-ephai 
yaongnyüpeih.  
19Hamei gadu kü ühhen het, hatü ngei, ngelei yiükphü hatü ngelei 
chongphobüi hahhen hahying hatü yiü koshi nyüpeih. Nadang lemphü koshi 
nyüpeih” shei e.  
20Hapa bajeipai, “Ham shemei shükei; ammi napü lemphü ngei shuohhen hih. 
Chingyangshongei tepaüm” shei e.  
21Hanangkü büpai jomphong müei shüei gaduthü kü het üh, hapheikü 
yenthüi lakhüh shephutü bhaong hahteke.  
22Mechem jom hapakei hahyingtü jaüteiyei nyupa, ngangahük kü ching leipü 
shennyakten hanei peiyei shem shümei yahtü sha kü daüpei khungteke. Jomi 
hapa bajeipa kü, “Nüngei shemei ngoiyei nyupü shennyak chingshelei 
ngaishih; hami büpa mü mükbongjuyung dükhen hih” shei e.  

23Shejao hapa bajeipai chingshelei vamei jomphong kü, “Ngelei küphüthü, 
chingmeilemlingei henüng keipü douten tedükkei jomphongü ngelei yen hih” 
shei e.  
24“Veituh, pai mü ngühpü ngelei yiükhathü hatü büpalei yiükphü hamü 
nyüpeih. Ngei jomphong müei anphapeih hatü amphongi mehe 
dükhüpüshang jomphong noteituh hatü dükeishuoh. Shejao hapa shennyak 
kü henüng nebahnevai douten tedükkei” shei e.  
25Shejao shennyakthüi büpai epü neyah. Hanangkü hapa Levi shennyaki 
büpalei yiükphü müei anei jomphong kü shuoh, hatü jomphongi pinnyü müei 
daiyei vangnyak mükbongjuyung dükei vangngaiteke. Sheyü vangngai 
meijapü nangkü jomphongi pinnyü leishih.  
26Nepnüng dhom mü hapa nyüha leiyei pinnyülei shembü ngoipü bajeipalei 
shem shakung tüngei vangngaipü thahshi shükshi nyu.  
27Mechem pinnyülei shembü sheyü layaongei leihen sha apei vamjapa, 
büpalei yiükphü hapa shem sha tüngei shakung kü laki düktü doei shükshi 
chongjateke.  
28Büpai pinnyü kü, “Leidaishah, yaongtuh” shei phuk, shejao shah 
nejangshuoh. Hanangkü büpai pinnyülei mahng yah-ei gadu kü haütü ching 
yemei lei.  
29Mechem büpa shem ngoipa, büpai longkhoih hük yah-ei yiükphülei büm 
phaihan anpünyi anei vettü Israel phang anpünyi ieyei kü phaihan hükbaong 
shomteke. 
30Hapa eetü shennyak peüi, “Ijip kübü Israel am vamei daipü nyih kübü 
shinnyih thahshi hapa keipü dou mangvam nevaijü hami henüng mang-eepih. 
Hayü meishi deihtü eteihen khih. Jeni ha kü lemhük payü dükhen khih. 
Shejao mehe dükhenang?” shei etei.  

Shahphenbüthü 20 

Israel ami Benjamin Phang mü Hokpü 

1Hahepak kü Israel am peü Dan kübü Beer-sheba hatü Gilead kahdok kübüao 
omshi büm hük kei shepei shatü Mizpahlei Shembüpa touei thaiteke.  
2Halei Israel jatthü kübü mübüthü peü Kahvangei nanglakthü thaipülei om, 
hatü lahhilaong changshi temtükpü veshan 400,000 nyuteke.  
3Hahepak kü lebü Israel am kemei Mizpahlei thaiyei nyükeja shei Benjamin 
ami dan. Israel ami, “Hapa vongshüh mekei vampa ham kü eshih” shei phe.  
4Levi am üpalei yiükphü jütükpa, büpai jangei, “Ngelei yiükphü henji 
Benjamin amei kahdok Gibeah chingei paümhen peipeih.  
5Yanüng Gibeah ami ngei jününg shei yemei peiyei shem shümpeih. 
Jomphongi ngelei yiükphü shüei ngaiyei douten dükei jütükpeih.  
6Hanangkü ngei pinnyülei mahng yah-ei leiyei phuo mü phuo mü dehtü Israel 
jatthü peü touei shompeih; mehenangkü jomi Israel am kü hapa keipü 
nebahnevaipü dou dükpeih.  
7Hanangkü hatouei nyupü jen Israel am, jeni hapa kü mehe dükhen chudeih 
nyüpa, ekütuh” shei eteke.  
8Nanglakthü peü chemi yaongei, “Jenphong üpayao baümtapei nevaijü 
shemei neleihen.  
9Shejao shaang jenphongi Gibeah am kü hapa dükhen hih: Jenphongi shaang 
phongyomhen hatü phong kü hetpü aimü Gibeah am chinghah aonghen.  
10Jenphongi Israel jatthü peü kübü shennyak kho hük kübü shennyak an, haja 
khong kübü shennyak kho hük, hatü haja an khong kübü haja hük jehen; 
jomphongi veshanthü kü hahying shomhen, hatü aopüthü kemei Israel kü 
hapa keipü nebahnevaipü douten dükpü nangkü Gibeah ching hahnüng 
aonghen” shei eteiteke.  
11Hanangkü Israel am shennyakthü kemei mongjemtü hapa ching hahnüng 
thaiteke.  
12Israel jatthüi Benjamin jat kemeilei shennyak shomei, “Amphongi mehekei 
hapakei hangkuli sho mahhüei douten dükpa?  

13Israel kübü nemeipü mang shaptükhen shingvaishi Gibeah kü nemeipü 
shennyakthü shakei ngaishih hatü hamphongi jomphong jütükhen” shei e. 
Shejao Benjamin ami jempü jeihinaü Israel jatthüi epü kü dhaong neno.  
14Benjamin ami Israel am mü hokhen shingvaishi ching leipü layaongei 
Gibeahlei chemi thai.  
15Benjamin ami ha nyih jomei veshanthü haja hapü vok nyükei thai; ha mü 
lenei Gibeahlei nyupü shennyak kho nyet jeteke.  
16Jom shennyak kho nyet jepü kemei laknyongi dükpüthü, hatü jomphong 
sholah hükao neshai-i phuo jiüpü shennyakthü nyuteke.  
17Israel ami Benjamin am neomi veshan 400,000 nyükei thaiteke.  
18Israel ami layaongei Bethelei aongei, “Benjamin am khüei hokhen üam 
shong daihenang?” shei Shembüpa kü phe. Shembüpai, “Judah am shong 
aongtuh” shei e.  
19Nepphei Israel am aongei Gibeah yopailei baümtap veteke.  
20Israel ami Benjamin am khüei hokhen Gibeahlei show lingei tapteke. 
21Gibeah leipü Benjamin am vamei Israel am haja hapü nyi hapa nyihcha kü 
jü.  
22Shejao Israel am hüki hük mü monglong shah eteitü shongpü nyih showpü 
shing kü shao show ling,  
23hatü Israel am aongei om dhüshi Shembüpa kü thep, hatü Shembüpa kü, 
“Hamei jeihinaü Benjamin am mü khüei hokhen ham aongüla?” shei pheyei 
e. Shembüpai, “Aongei hoktuh” shei e.  
24Hanangkü Israel ami neppheiyao Benjamin am khüei hokhen aong, 
25hatü Benjamin amao nyih nyipabü kü hokhen Gibeah leipü vam, hatü ha 
nyih jomi Israel am veshanthü haja anpüshet thahshi jü. 
26Hahepak kü Israel shennyakthü hatü veshanthü kemei Bethelei 
aongei Shembüpa touei thepei uo, hatü om dhüshi jomphongi 

shüaeiyungleyei Shembüpa kü lanei jakpü moila hatü mongjempü moila 
shuoh,  
27hatü Israel ami Shembüpa kü pheteke. (Hathü nyih kü Vangpüshuwpü 
Pelayü Bethelei nyu,  
28hatü Eleazarlei cheha Phinehas, Aaronei chehüi hapa chongphoei nyuteke.) 
Jomphongi, “Hamphongi hamei jeihinaü Benjamin am mü hoknüng aonghen 
hi hajük kü dohdaihenang?” shei phe. Shembüpai, “Aongtuh, hatü ngenyih 
ammei lak kü jomphong shuohhen” shei e.  
29Hanangkü Israel ami Gibeah shinei tapteke.  
30Jomi nyih jempabü kao Benjamin am khüei hokhen sheleipü kei Gibeahlei 
aongei show ling.  
31Benjamin ami hokhen shingvaishi vamei jomei ching kübü laoei dai. 
Sheleipü kei-üng jomi Israel am Bethelei hatü Gibeahlei heihpü lem hatü 
koshoya kü shennyak hapüan hükshing jü.  
32Benjamin ami, “Sheleipü kei-üng jeni jom neünyu khih” shei etei, shejao 
Israel ami, “Jen dok lepdaishuohshah, shejüang jom ching kübü laoei 
lemnyülei vamkahen hih” shei etei.  
33Hanangkü Israel am khongnyü shinei leitü Baal Tamarlei show lingteke, 
hatü Gibeahlei show kü uopüthü show kübü vamei heshüphi Gibeahlei heih-
ei ching shonlang.  
34Hahepak kü Israel am veshan haja an thepju kü yaongshi Gibeah am khüei 
hok, hatü vehokü mangshi shiüteke. Shejao Benjamin ami jom mahhen 
nenyingi nyu.  
35Shembüpai ha nyih Benjamin am kü Israel ami neühü. Israel ami ha nyih 
Benjamin am veshan 25,100 jü.  
36Hahepak küang Benjamin ami jom mahnyu khih shei nying. Israel am 
khongnyü Benjamin am kü dok leppeyü jomphongi Gibeahlei show kü 
uopüthü kü monglemteke. 

37Show kü uopü shennyakthü shülangi Gibeah ching mongei shüei ching 
yanei halei nyupüthü peü jüteke.  
38Israel am khongnyü hatü show kü uopüthüi eteipeyü, mechem jomi aw 
hapei ching kü awshit anshihhen,  
39Israel khongnyüi jüyaki heihhen shei eteiteke. Shejao mechem Benjamin 
ami Israel am hapüan hükshing jüpa, jomphongi, “Sheleipü kei-üng jeni jom 
neünyu khih” shei etei.  
40Shejao mechem ching kübü awshit vampa, Benjamin ami yaakei 
veishuohshingkü ching kü aw aongpü vang mü dhaüshi eeteke.  
41Hahepak kü Israel am khongnyü yaakei lei, hatü Benjamin amü nyemdai.  
42Hanangkü jomi Israel am kü nyemei yingnyü lemei nyai, shejao jomi show 
kübü neyangaok, hatü Israel am chingei tappüthü vamei khongnyü hi jom aa 
kübü jükemteke.  
43Jomi Benjamin am shümei yahtü heongphi Gibeah thahshi changei shanei 
jüteke.  
44Ha nyih Benjamin am veshan haja anpüshet thahshi jü.  
45Jom nyokei leitü yingnyü philei Rimmon yaongvak lemei nyaiyei 
daishingkü Israel ami lemyang kü shennyak haja nga jü. Jomi nedoh-i Gidom 
thahshi changei shanei shao haja nyi thahshi jüteke.  
46Ha nyih Benjamin am veshanthü, jom peü monglongpü hampathü haja 
hapü nga thahshi jü.  
47Shejao shennyak kho vok nyokei leitü yingnyülei nyaiyei daiyei Rimmon 
yaongvakei lenyang ali thahshi nyu. 
48Israel ami aopü Benjamin am mü hokhen yaakei lei, hatü baha, nyüha 
hashihthü hatü yemhimakthü kemei jü. Hapa moidoi kü nyupü chingthü 
kemei jomi awi haptük.  

Shahphenbüthü 21 

Benjamin am Shingvaishi Nyühathü 

1Mechem Israel am Mizpahlei thaipa, jomi vangpüshuwpü hük ling: “Jen 
üamiyao laophülei yiükha Benjamin am kü doi nedeishihpih” shei 
showteiteke.  
2Israel nanglakthü Bethelei heih-ei om dhüshi Kahvang touei ngeüwong anei 
shahyaki thepei,  
3“Oh Shembüpa, Israel amei Kahvang, shinnyih Israel am khong kübü jat hük 
bhanghili mahdaihen mü henüng mehekei vamhünya?” shei eteke.  
4Nepphei dhom mü nanglakthüi moidü hük lingtü halei lanei jakpü moila 
hatü mongjempü moila shuoh.  
5Hahepak kü Israel ami, “Shembüpa touei jen Israel jatthü thaipülei mepa jat 
neompa?” shei etei. Mehenangkü jomi Shembüpa touei Mizpahlei thaishingkü 
neompü jat jütükkemhen shei vangeishuwteke.  
6Shejao Israel ami jomei jeihinaü Benjamin am kü shinshangei deih hatü 
jomphongi, “Shinnyih Israel kübü jat hük mahdaiteke.  
7Benjamin am yemmü aoei nyupüthü kü nyüha shuohhen nangkü mekei 
eteihenang; mehenangkü jeni jom kü jenei yiükha doi nedeishihpih 
shei Shembüpa touei vangteitükteke” shei etei.  
8Hahepak kü jomphongi, “Mizpahlei Shembüpa touei thaishingkü neompü 
Israel jat khongkü nyüla?” shei phe. Hahepak kü jomphongi Jabesh-Gilead 
kübü üpayao shahthai shingei neomangpih shei nying. 
9Mechem men nyükpa, Jebesh Gilead kübü veshan hükao neom.  
10Hanangkü khongi veshan haja anpünyi Jabesh Gilead leipü nyühathü hatü 
hashihthü omshi jütuh shei etü shom.  
11Amphongi hapa düktuh: “Pai mü ngühpü nela nevaipü thahshi nyüha hatü 
baha kemei jütuh” shei e.  
12Jomphongi Jebesh Gileadei nyupü nanglakthü khongkü pai mü ngühpü 
nela jom kho ali heü, hatü jomi hathü Kanan kahdok Shiloh baümtapei müei 
lei.  

13Hahepak kü khongi Rimmon yaongvakei nyupü Benjamin am touei 
chingmei appü baongei deishih.  
14Hanangkü Benjamin am hahepak kü nyokei lei, hatü jomphong kü, Jebesh 
Gilead leipü nejütüki yangei leipü nelathü shuohteke, shejao hapai jomphong 
peü kü neben.  
15Nanglakthüi Benjamin am kü mong kü nemei-i deih; 
mehenangküShembüpai Israel jatthü mongjempü mangtük.  
16Hanangkü khong kü mübüthüi, “Benjamin am nyühathü kemei jütükpheikü 
shaang aoei nyupü bahathü kü mekei etü nyüha shuohhenang?  
17Yemmü nyupü Benjamin ami jomei mükjüp tuhhen vongbong; shejüang 
Israel kü jat hükei li nemahdaihen” shei etei.  
18Shejao jeni jom kü jenei yiükha doi nedeishihaokhen; mehenangkü jeni, 
“Benjamin am kü doi deishihpü shennyak kü thaüvaü hettuh” shei 
vangeishuwei etükteke.  
19Shejao veituh, Shembüpalei vangbong dohpü mo Shilohlei Bethel kü 
pehephi lemei Bethel kübü Shekhemei daipü lem kü heongphi, hatü Lebonah 
kü apshaphi kü nyuhen shei jomphongi e.  
20Hanangkü jomphongi Benjamin am kü, “Daituh hatü nyalingngupai kahlei 
danei nyutuh,  
21hatü veishi nyutü mechem Shiloh nelathü oei longteihen vamkahenshang 
hahepak kü nyalingngupai kah leipü vamei laophülei nyüha vaihen Shiloh 
nelathü hükbaong yepei ammei Benjamin kahdokei leihahtuh” shei 
eshuohteke.  
22Hahepak kü jomei chepa chejei ami ham touei shah yemei peiküjema, hami 
jom kü, “Chingmeilemlingei hami hathü tuhhahshah; mehenangkü hami 
hathü vehok hepak kü hamei nyüha vaihen yepei leipao nevai, hatü jomü 
ammi ham kü yahphopü nevaipai ammi lahteitükpü mangpü nevaikahen shei 
etuh” shei eshuohteke.  

23Benjamin ami hapakei dük; jomi laophü shing nyüha vaihen oei nyupü nela 
hük baong yepei jomei kahdokei leiyei ching ja lingei chingchingei nyu.  
24Hahepak kü Israel ami hapa tuhtü laophülei shem, jat hatü mükhiphang 
hatü mükjüp yemei leidaikem.  
25Hathü nyih kü Israel kü ong nenyu; peüi laophü kü mehe mei, hapa mon 
dükhamteke.  

Ruth 

Ruth 1 

Elimelekh am Shem Moablei Daipü 

1Shahphenbüthüi vanglem lempü nyih kü kahmük kü münghishaü hük pei, 
hatü Judah kahdok Bethlehem leipü shennyak hük chenyüha hatü cheha 
yeshang nyi mütü kansho hük shing Moab kahdokei nyunüng dai.  
2Hapa shennyakei menü Elimelekh, hatü chenyühalei menü Naomi hatü 
yeshang nyilei menü Mahlon hatü Kilion nyuteke. Jomphongü Judah kahdok 
Bethlehem leipü Ephrath am nyuteke. Jom Moab kahdokei daiyei halei nyu.  
3Shaang Naomilei chepaha Elimelekh didaitü cheha nyi mütü pinnyü 
tuhphong.  
4Jijinyi-i Moab lapeü yiük yah; hükei men Orpah hatü hükpalei men Ruth 
nyuteke. Jom halei vangbong an hükshing nyupheikü,  
5Mahlon hatü Kilion nyiphen didai, hatü Naomi monha baha hatü hapeü nyi 
neshiüi tuhphong.  

Naomi hi Ruth Nyi Jerusalemei Leipü 

6Mechem pinnyü Moab kahdokei nyupa, Shembüpai laophülei nanglak kü 
hahying moihiman longi shuohnyuja shei danei Naomi hatü cheha nyilei 
nyüha nyi müei Moab leipü layaongei leihen tem.  
7Pinnyü mü hapa nyüha nyi shei jom nyushing kübü layaongei Judah 
kahdokei leipü lemei dai.  
8Shejao Naomi-i cheha nyilei nyüha nyi kü, “Anyü hi ampa am mü nyunüng 
leituh. Anjinyi-i anjilei baha hatü ngei kü bampü hupükei Shembüpai anji kao 
bampü nyemhupha.  
9Anjinyiphen kü lebü baha shemei nyiushemmei kü nyuhen Shembüpai 
nyemyahpha” shei e. Hapheikü pinnyüi jiji kü om kü jüp, hatü jom peü 
wongmü thep,  
10hatü pinnyü kü, “Henjiyao nüng mü nüngei nanglakthü touei leikahen hih” 
shei e.  

11Shejao Naomi-i, “Lamei nyi shemei leidaituh. Anji mehenüng ngei mü 
leikahen? Anjilei baha vaihen mü ngei shao yeshang hapeü bühaokhen je?  
12Lamei nyi shemei leidaituh; baha ja danghenao ngei longi viüdaiteke. 
Shaang thahshi ngei shing monglemhen nyüpeih shei paoh deihjao hatü 
sheya dangkao baha dangei yeshang hapeüthü bühjao,  
13jom nethe leipü thahshi anji danaokhen je? Jom danei shem neyemi 
nyuaokhen je? Hapakei nevaipih, ngelei lamei nyi. Anji meyü ngei kü-üng 
nyeinya shahyaki deihnyüke; mehenangkü Shembüpalei lak ngei khüei 
noteke” shei e. 
14Ha eshuohpü nangkü shao jiji nyeinya thep. Hapheikü Orpah-i chenyei kü 
om kü jüptü nyu-e shei etü shemei leidai, shejao Ruth-i pinnyü kü khaaiteke.  
15Hanangkü Naomi-i pinnyü kü, “Veituh, anüngnyü jomei nanglak hatü jomei 
kahvang yemei leidaiteke. Nüngao pinnyü mü leituh” shei e. 
16Shejao Ruth-i jangei, “Nüng tuhphongtü nüng mü yanei leihen ngei kü 
tenyeanpha. Nüng melei daihen ngeiyao halei daihen, nüng melei nyuhen 
ngeiyao halei nyuhen. Nüngei nanglakü ngelei nanglak, nüngei Kahvangü 
ngelei Kahvang.  
17Nüng melei di, ngeiyao halei dihen. Dipai ji neyanhü pheikü lemhük kei 
vaijema Shembüpai nemei-i nyemdükpha!” shei e.  
18Mechem Naomi-i Ruth-ü heiyao heiyao pinnyü mü daihen mongshan 
temdaiteke shei nyingpa, pinnyüi pinnyü kü meheyao ne-eshuoh.  
19Hanangkü jijiphen Bethlehem mangngoi thahshi dai. Mechem jiji 
Bethlehem ngoijapa, hapa jila kü nyupüthü peüi baongeiyaüei etei, hatü 
nyühathüi, “Hapayü hingmei Naomi je?” shei etei.  
20Pinnyüi jomphong kü, “Ngei kü hajük kü Naomi shei tenyükpha, shejao 
Mara shei nyükshih; mehenangkü Jeiyong Kahvangi ngelei yangnyu shahyaki 
leitükpeih.  

21Ngei hatoueipü maei kotü daipeih, shejao Shembüpai ngei kong mü nyokei 
leishihpeih; Shembüpai ngei kü hajük nemei-i dükjü, hatü Jeiyong Kahvangi 
ngei hajük lomohhüjü mehekei ngei kü Naomi shei nyükphünya?” shei eteke.  
22Hanangkü Naomi-i Moab am yiükha Ruth müei Moab kahdok leipü nyokei 
lei. Jiji barley hah vetei pangpü hepak kü Bethlehem ngoiteke.  

Ruth 2 

Ruth-i Boaz mü Pongteipü 

1Shaang Naomilei chepaha Elimelekhei jeihinaü hük longi men-e shemmei 
hük meni Boaz shei nyuteke.  
2Nyih hük Moab am Ruth-i Naomi kü, “Üami ngei kü shinshangei 
deihphahenshang ngei jomei kahlei shaei hahdhei yemei aongküpeih” shei e. 
Naomi-i pinnyü kü, “Lamei, shatuh” shei e.  
3Hanangkü pinnyü shaei hah vetpü am pheilei hahdhei yemei dai. Hapakei 
daishingkü Elimelekh am shem Boazlei kahlei peiteke.  
4Hahepak kü Boaz-i Bethlehem leipü shaei hah vetpüthü kü, “Shembüpa am 
mü nyutuh!” shei e. Jomphongiyao büpa kü, “Shembüpai nüng kü 
moihimantuh” shei jangei e.  
5Hahepak kü Boaz-i hah vetpüthü kü mübü vaipüba kü, “Antepa nyühayü 
üamang?” shei phe.  
6Hapa shennyaki, “Pinnyü-ü Naomi mü leipü Moab am khih. 
7Pinnyüi ngei kü, ‘Chingmeilemlingei hah vetpüthü phei kü hahdhei 
yemhahshah’ shei ephopeih. Pinnyü kahlei shaei dhom mebü shaang thahshi 
ajükao nyiunemei-i dou düknyu khih” shei e.  
8Hanangkü Boaz-i Ruth kü, “Lamei, ngei epü bangtuh. Nüng mih-ei kahlei 
hahdhei yemnüng tedai; haleipü nedai-i ngelei dou dükpü nelathü mü 
nyutuh.  
9Jom metou shing vetkahen veishi nyutuh, hatü hathü pheikü mütuh. Nüng 
kü meheyao hanghi teshuoh shei ngei nethethü kü etüktih. Nüng mechem 

yung lekahen, leiyei nethethüi shoei tuhpü yungdük leipü yung yingtuh” shei 
e.  
10Hapakei eshuohpü nangkü pinnyüi aümei shatü, “Ngei keipü kung am 
nüngi nyinghen mü nüngei mük kü mehe bamhübenüng ngei kü eeaokpa?” 
shei e.  
11Boaz-i jangei, “Nüngei baha didaihinüng nüngi ampahalei chenyü kü mehe 
dükpa; mekei nüngi anyü hi ampa hatü ammei kahmük tuhphongtü nüngi 
shelei nyingei nenyupü nanglakthü mü nyunüng peipa ha jung peü ngei kü 
ekütepih.  
12Nüngi mehe dükpa, ha küShembüpai nüng kü nyemshempha. Shembüpa, 
Israel Kahvang, üpalei kaokhiyang phangkü loihen nüng peitepa, büpai nüng 
kü thintho changshi nyemyahphama” shei e.  
13“Nüngi ngei kü longi bampü huteke, ngelei shembü” shei pinnyüi e. “Nüngi 
ngei nyiushem meihü hatü ngei nüng chongphopü nelathü mü hükkeipü 
nevaijao nüngi ngei mü inyainyiami bampai eteke.”  
14Hahyingpü hepak kü Boaz-i pinnyü kü, “Halei heihkei hatü aan yah-ei 
yiüthi kü hüngtü hahtuh” shei e. Mechem pinnyüi hah vetpüthü mü uopa, 
büpai pinnyü kü ngoutükpü hahying hanei shuoh. Pinnyüi hapa moh-ei hahtü 
shao maani aoteke.  
15Mechem pinnyüi shao hahdhei yemhen daipa, Boaz-i hah vetpüthü kü, 
“Pinnyüi hahbhaong kübüao nyemyahhah; ha kü amphongi meheyao te-
eshuoh. 
16Amphongi hahbhaong kübüao lakshüm maei pinnyüi nyemthaihahnüng 
shüei tuh-eishuoh, hatü pinnyü kü telohshuoh” shei e.  
17Hanangkü Ruth-i om dhüshi hahdhei thaiyei nyu. Hapheikü pinnyüi hapa 
barley hah tenshingkü dok an hükshing nyuteke.  
18Pinnyüi ha kotü jila yemei lei, hatü pinnyüi meshük thaiaokpa chenyüi ha 
eeteke. Hapheikü pinnyüi changei hahtü ju-ao kopü om-aok pinnyü kü shuoh. 

19Chenyei-i pinnyü kü, “Nüng shinnyih hahdhei melei thaipa? Nüng üamei 
kahlei thempa? Nüng kü hajük mong shuoh-ei jungpü shennyak kü Kahvangi 
moihimantuh” shei e. Hahepak kü Ruth-i Naomi kü pinnyü üamei kahlei 
thempa ha jung ejateke. “Shinnyih ngei dou dükei thempü kah shembülei 
menü Boaz khih” shei e.  
20“Shembüpai büpa kü moihimantuh” shei Naomi-i Ruth touei e. Büpai 
shinnyih thahshi yemmü nyupü hatü didaipü am kü phahji yahyang hupü 
nedoh-i nyüke. Pinnyüi shao, “Hapa shennyakü jenei showsheipü shennyak 
hih” shei e.  
21Hahepak kü Moab lapeü Ruth-i “Hah vetei mangkem thahshi nüngi ngelei 
hah vetpüthü mü nyutuh shei büpai ngei kü ephopeih” shei e.  
22Naomi-i Ruth kü, “Lamei, nüng shingvaishiyao hathü nelathü mü daipü 
meipeih; mehenangkü mih-ei kahlei shajema nüng kü nemei-i dükphahen 
aokpeih” shei e.  
23Hanangkü barley hatü wheat hah vetei mangkem thahshi Ruth-i Boazlei 
hah vetpü nelathü mü khaaishi nyu, hatü pinnyüi nedoh-i chenyei mü nyuei 
dai.  

Ruth 3 

Boaz-i Ruth mü Shem Yempü 

1Nyih hük Naomi-i Ruth kü, “Nüngao nüngei shem hih shei nyuhen 
shingvaishi ngei nüng kü baha hük yemhen vaipü khih.  
2Boaz, üpalei dou dükpü nelathü mü nüng nyutepa, hapayü jenei showsheipü 
shennyak hih. Veituh, sheya büpa barley hah tenshingei hah yüpei 
paümkahen.  
3Hanangkü nüngi hangha lakei meli nyioei, ow meipü owei temtuh, hatü 
büpa hah tenpü shingei yiütuh, shejao büpa hahyingei mangtem thahshi nüng 
halei nyupü büpa kü tenyinghü. 

4Mechem büpa shinüng lemdaiphahenshang, büpa lempü shing nyingei 
tuhtuh. Hapheikü büpalei ashak phuktü shüei büpalei lashaongei lemjatuh. 
Mehe dükhen ha büpai ephahen” shei e.  
5“Nüngi mehe epüshang hathü peü ngei dükhen” shei Ruth-i e.  
6Hanangkü pinnyü hah tenshingei yiü, hatü chenyei-i düktuh shei eshuohpü 
lemphü dükteke.  
7Mechem Boaz hahyingei tempa, büpa kü mongdhüng vam; büpa hahbhaong 
shüngpü dohpü lemei shihen lemteke. Pinnyü nenmü shüei ashak phuktü la 
tüngei lemteke.  
8Nyak jiam kü hantü paoei yaakei veishuohjü nyüha hük büpalei la tüngei 
lemshi nyujateke.  
9“Nüng üpaang?” shei büpai phe. “Ngeiyü nüng chongphobü Ruth hih; nüngü 
showsheipü shennyak vaipü nangkü nüngei ashak ngei kü ümshih” shei e.  
10“Shembüpai nüng kü moihimantuh, lamei; nüngi hamei shahishem kü 
shaang thahshi nyakpükenpü hupeyü sheleipü mao nyeipüba khih. 
Mehenangkü taopa vaijao shemmei vaijao nüngi lebü nethe yemei nedai.  
11Hanangkü, lamei, nüng mongteshang; nüngi mehe nanya, ngei peü 
dükphahen; mehenangkü hapa jila kü nyupü küphüanaü peüi nüngü 
nyümeihama shei nyingei nyüke.  
12Shejao ngei mü showsheipü shennyak shei epeyü jiülangmao ngei mao 
nyeinya showsheipü shennyak hük nyüpeih.  
13Sheya payü hamü paümtuh, hatü büpai nüng tongkoliyei yah-aokjema 
meitei; büpai hapakei nyemdükkei. Büpai nüng kü hapakei dükhen 
nemongjema vanyangyem Shembüpalei men kü ngei vangei enyeih, ngei 
tongkoliyei yahhen hih. Vangngaipü thahshi hamü paümtuh” shei e.  
14Hanangkü pinnyüi büpalei la tüngei paüm, shejao shennyak dhehimen 
mangnyingi vangngai pibom kü pinnyü paodai; mehenangkü hah tenshingei 
nyüha peiyei paümpü khih shei üpaiyao tenyinghü” shei Boaz-i eteke.  

15Boaz-i pinnyü kü, “Nüngei ashak yah-ei antolei nyemtuh” shei e. Pinnyüi 
hapakei nyemjashingkü büpai barley hah dok kukha hükshing shihteke, hatü 
yah-ei pinnyülei bhagchongei paishuohteke, hatü pinnyüi ha paitü jila yemei 
lei.  
16Mechem pinnyü shem ngoijapa, Naomi-i, “Shahhidou mekeiang, lamei?” 
shei phe. Hahepak kü Boaz-i pinnyü kü mehe dükshuoh, ha kemei pinnyü kü 
ejateke,  
17hatü pinnyüi, “Anyei touei nüng lakkong telei shei eshi büpai ngei kü hapa 
barley hah yahphopeih” shei e.  
18Hahepak kü Naomi-i, “Lamei, meheshang lemhük kei mangvam thahshi 
nenmü danei nyutuh; shinnyih hapa shahhidou mangheng thahshi Boaz 
nenmü nenyuküpih” shei eteke.  

Ruth 4 

Boaz-i Ruth mü Shem Yempü 

1Hapheikü jila peshaden shahthai shingei aongei halei uoshi nyu. Mechem 
büpai epü showsheipü shennyak peijapa, Boaz-i, “Küphüpa, hatouei heihkei 
hatü uotuh” shei e. Hanangkü büpa heih-ei uoteke. 
2Hahepak kü Boaz-i jila leipü mübüthü jom an müei deiyei büpai hathü kü, 
“Hamü uotuh” shei e, hatü jomphong uoteke.  
3Hapheikü büpai showsheipü shennyak kü, “Moab leipü Naomi nyokei 
leiteke, hatü pinnyü jenei jeihinaü Elimelekhei kahdok yuhüei enyüke. 
4Hanangkü ngei nüng kü ha nang ephahen shei deihpeih. Nüngi hamü uoshi 
nyupüthü nyushi hatü jenei nanglak mübüthü nyushi nüngi ha shaktuh. 
Nüngi mongjema ha shaktuh; nüngi nemongjema ngei kü eshih, ngei 
nyinghahhen hih; mehenangkü ha shakhenü nüng-üng shongpüba vaihen, 
ngeiyü nüng phei kübü mon” shei e. Hanangkü büpai, “Ngei shakhen hih” 
shei e.  
5Hahepak kü Boaz-i, “Nüngi Naomilei lak leipü kahdok yahhinüng nüngi 
didaipü shennyakei men nedoh-i nyuhen hatü büpalei mükjüp nyuhen 

shingvaishi yimpi ami tuhpü vaümnyü Moab lapeü Ruth-ao yahhen 
vongbong” shei e.  
6Ha eshuohpü nangkü ha showsheipü shennyaki, “Shejema ngei neshakaok-ü; 
mehenangkü ngelei hapeüthüi hapa mükjüp neyah-aok-ü; hayü vongshüh 
vaihen khih. Ngei neaok-ü, nüngi shakhahtuh” shei e.  
7Shaang hathü nyih kü Israel kü mükjüp shakteipü hatü jeiteipü vanglem 
hükü yupü ami shakhahpü am kü lathuh hukei shuohhamteke. Hapa keiha 
Israel kü shahphen shuohteipü vanglem nyuteke. 
8Hanangkü hapa showsheipü shennyaki Boaz kü, “Nüngi shakhahtuh” shei 
etü büpalei lathuh hukei Boaz kü shuoh.  
9Hahepak kü Boaz-i mübüthü hatü nanglakthü peü kü, “Shinnyih amphongi 
denpü vaiyei ngei Naomilei lak leipü Elimelekh hatü cheha Kilion hi Mahlon 
nyilei mükjüp kemei ngei yahlangnyeih.  
10Shao ngei Mahlonei chenyüha Moab lapeü Ruth-ao ngelei nyüha vaihen, 
hatü didaipü shennyakei men kü büpalei mükjüp nyuhen; büpalei jeihinaü 
khong kübü hatü büpa nyupü jila kübü büpalei men nemahdaihen 
shingvaishi hathü yahnyüpeih; shinnyih amphongü hapa kü denbüthü nyüke” 
shei eteke. 
11Hahepak kü mübüthü hatü peshadenei uopüthüi, “Hami hapa kü denpü 
shuohnyeih. Nüngei shemei peiküpü nyühayü Israel kü nanglak longi dahüpü 
Rachel hatü Leah nyi kei Shembüpai nyemleihü. Nüngü Ephrathah kü 
moihiman kohpü hatü Bethlehem kü men-e nyemleima. 
12Shembüpai hapa nyüha homei nüng kü shuohpü hapeüthü homei nüngei 
shemongü Judah hi Tamar nyilei cheha Perez kei nyemnyuma” shei eteke.  

Boaz hatü Hühihathü 

13Hanangkü Ruth-ü Boazlei shembünyü lei. Mechem jiji chemi nyupa, 
Shembüpai pinnyü büm nekongi leihü, hatü yeshang hük büh. 
14Hapheikü hapa nyühai Naomi kü, “Nüng mü showsheipü neshiüi 
netuhphongpü Shembüpa men longtuh. Israel kü büpalei men men-e nyemlei!  

15Büpai nüngei yangnyu ja leiyei linghen, hatü nüng viüei nyupü hepak kao 
büpai nüng junghen. Nüngei lipeü üpai nüng kü bamnya, hatü üpa kü nüngi 
nethe nyet angpü mao nyeinya bamnya pinnyüi nüng kü hüpeü hük 
angphüteke” shei e.  
16Hahepak kü Naomi-i naü yah-ei pinnyülei shüngdok shangkü haütü naü kü 
jung. 
17Chingyow yüpi kübü nyühathüi naü kü men hük, “Naomi kü naü hük 
angjateke” shei menteke. Jomphongi büpa kü Obed shei men. Büpayü 
Davidei chepa Jesselei pa nyuteke.  

Bülem 

18Hapayü Perezlei bülem: Perez-ü Hezronei chepa nyu,  
19Hezronü Ramei chepa nyu, Ramü Amminadabei cheha nyu,  
20Amminadabü Nahshonei chepa nyu, Nahshonü Salmonei chepa nyu,  
21Salmonü Boazlei chepa nyu, Boaz-ü Obedei chepa nyu,  
22Obedü Jesselei chepa nyu, Jesseyü Davidei chepa nyuteke.  

1 Samuel 

1 Samuel 1 

Samuel Bühpü 

1Shaang phaüshang kahmük Ephraim leipü Ramathaim-zuphim am shennyak 
hükei meni Elkanah shei nyu. Büpayü Ephraim am Zuph-ei cheha Tohu, 
Tohulei cheha Elihu, Elihulei cheha, Jehoramei cheha nyuteke.  
2Büpai nyüha nyi yah; hükei menü Hannah hatü hükpalei menü Peninnah 
nyuteke. Peninnah leiyü hapeüthü nyu shejao Hannahlei hapeü nenyu.  
3Bong ieyei hapa shennyaki büpalei jila leipü Shilohlei JeiyongShembüpa kü 
moila shuohhen aonghamteke, hatü Eli ngongpalei cheha Hophni hatü 
Phinehas nyi halei Shembüpalei ngongpa vaiteke. 
4Mechem Elkanah-i moila shuohhenshang büpai chenyüha Peninnah hatü 
hapeüthü peü kü phaihan shuohhamteke.  
5Shejao büpai Hannah kü phaihan shing nyi shuohhamteke; mehenangkü 
büpai pinnyü kü longi bam, shejao Shembüpai pinnyü-ü nyülan leitük.  
6MehenangküShembüpai pinnyü nyülan leitükpü nangkü pinnyü mü chemi 
nyupü nyüha-i pinnyü kü longi ne-ienelemi shüvei.  
7Hapa keiha vangbong dok kü vangbong dai, hatü Shembüpalei shemei 
aongshan ieyei pinnyüi Hannah kü ne-ienelemi notei. Hanangkü Hannah-i 
nükao nehah-i thepei nyuhamteke.  
8Elkanah-i pinnyü kü, “Hannah, nüng mehekei thepnya? Nüng mehekei nük 
nehahnya? Mehekei mongmangei mon nyunya? Hapeüthü nethe an mao ngei 
nyeipü nevaipü je?” shei e.  
9Nyih hük jomphong Shilohlei hahyingei tempheikü Hannah yaongteke. 
Hahepak kü Eli ngongpayü phopshem shaden toueipü uoshing kü uoshi nyu.  
10Pinnyü longi mongshangei Shembüpa kü shahyaki thepei phop.  
11Pinnyüi, “Oh Jeiyong Shembüpa, nüngi nüngei chongphobü mongshang kü 
mon-üng veiphülangmeyü hatü nüng chongphobü nebetüki deih-ei dangtü 

bahanaü hük dangkao yahphülangmeyü ngei büpalei yangnyu den 
kemei Shembüpachongphohen lanei shuohhen, hatü büpalei shangjing kü 
meet-i chemao neshemhen” shei hapakei lah-ei eteke.  
12Pinnyü hapakei nedoh-i phopei nyushingkü Eli-i pinnyülei ju nyülüppü kü 
veishi nyu.  
13Hannah-ü ngeü nevami ju nyülüpei phopei nyu, hanangkü Eli-i pinnyü-ü 
yiüi chokpü vaaishang shei deih. 
14Hanangkü Eli-i pinnyü kü, “Nüng hapakei yiüi chokei meshükpa nyuhen? 
Yiü yaktüktuh” shei e.  
15Shejao Hannah-i jangei, “Hapakei nevai, ngelei shembü, ngeiyü longi 
mongshang kü nyupü nyüha hih, ngei yiü neyingangpih. Shembüpa kü ngelei 
mongshang eshouhnyeih. 
16Nüngi ngei keyü yahlak neshiüpü nyüha ten kei tedeih; mehenangkü ngei 
longi mongshangpü nangkü ngei hatouei phopei nyunyeih” shei e.  
17Hahepak kü Eli-i, “Nyiushemmei kü shemei leituh, hatü Israel Kahvangi 
mehe shingvaishi nüngi büpa kü phe, ha nüng kü yahphahen” shei e.  
18Pinnyüi, “Nüng chongphobüi nüng touei phahji nyemdangma” shei e. 
Hapheikü pinnyü shemei leiyei hahying, hatü hajük kü pinnyü mongshang 
dhe nekoh-i nyu.  
19Nepphei dhom mü lomi jijinyi paoeiShembüpa kü khüm, hatü hapheikü 
Ramahlei jomei shem yemei lei. Elkanah-i chenyüha Hannah mü shi, 
hatü Shembüpai pinnyü deih-ei dangteke.  

Hannah-i Samuel Daühünyüke 

20Hahepak kü Hannah büm nekongi lei, hatü yeshang hük büh. Pinnyüi naü 
kü, Samuel, lappai, “Ngei büpayü SHEMBÜPAleipü yühahpeih” shei men.  
21Mechem Elkanah hatü büpalei shem am kemei Shembüpa kü vangbong 
dohpü moila shuohhen hatü büpai lahpü dükhen aongpa, 

22Hannah jomphong mü ne-aong. Pinnyüi chepaha kü, “Naü dhong lipheikü 
mon ngei büpa müei aongei Shembüpa kü lanei shuohhen, hatü büpalei 
yangnyu den kemei halei nyuhen” shei eteke.  
23Elkanah-i chenyüha kü, “Nüng kü meipükei düktuh. Naü dhong mangli 
thahshi shemei nyutuh; Shembüpai nüngi lahpü nyemjiühüma” shei e. 
Hanangkü Hannah shemei nyu, hatü naü manglong thahshi jungteke.  
24Pinnyüi naü jungei longpheikü naü yah-ei bong jem lompü mohoh 
chebaong hük, atta dok an, hatü yiü aüm hük yah-ei ShilohleiShembüpalei 
shemei aong, hatü naü-ü longi hashih mü nyuteke. 
25Jomphongi mohoh jüpheikü Eli touei naü müei dei.  
26Pinnyüi büpa kü, “Oh ngelei shembü, nüng touei yaongtü phopei nyupü 
nyühayü ngei hih, nüngi deihnyüla? shei phe.  
27Hapa naü nyemyahpha shei ngei phoppeih, hatü ngei Shembüpa kü yüpü 
kü jangei yahphüteke. 
28Hanangkü ngei büpayü Shembüpa kü shuohnyeih. Büpalei yangnyu den 
kemei Shembüpa kü shuohnyeih” shei e. Büpa halei Shembüpachongphoei 
nyu.  

1 Samuel 2 

1Hapheikü Hannah-i phopei eteke: “Ngelei Shembüpa kü mongongnyeih; 
ngelei mong Shembüpa kü shangei anshihnyeih. Ngelei jui vepathü kü 
naamnyi nyinyüpeih; mehenangkü nüngi yangpü nangkü ngei mongongnyeih.  
2Shembüpa keiha daülangpü üpayao neshiü; nüng mü lenpü üpayao neshiü; 
Jenei Kahvang kei Yaong üpayao neshiü.  
3Hajük ahshi changmei shah te-e; nüngei ju kübü changmei shah tevamhü; 
Mehenangkü Shembüpayü kihikon Kahvang, hatü büpai dükpü douthü peü 
doknyüpeih.  
4Hamhimanei lahhilaong bhagdainyüke, shejao wong nekohpüang wong 
kohnyüke.  

5Chem moh-eileyei hahhampüthü shaang nük ju omhük kü nang shanyüke, 
shejao aeiyei nyupüthü hajük kü ne-aeinyu. Nyülani hapeü nyet angteke, 
shejao hapeü longi angpü nyüang hükao neshiü.  
6Shembüpai jünyeih hatü yangei leishihnyeih; büpai mahngchongei müei 
yünyeih, hatü yangei leishihnyeih.  
7Shembüpai taohünyeih, hatü anghünyeih; Büpai maanpü leihünyeih hatü 
longei anshihnyeih.  
8Büpai taopathü kübhih kübü, hatü nehahneyingpüthü depla kübü 
phuklangnyeih, hatü büpai jom ongthü mü uohünyeih, hatü dhüm kohpü ong 
uoshing mükjüp danghünyeih. Mehenangkü kahdoknyülei chongnyiam 
yaongthüyüShembüpalei; hathü shangkü büpai kahdoknyü lingei tuhpeih.  
9Büpai hingshangpüthülei la yomhen, shejao nemeipüthüyü shangmang kü 
jütükhen; shennyak hüki laophülei wongi aokpü nedangnyih.”  
10Üami Shembüpa khüei yaongnya lomohhen. Büpai jom khüei vangsho leipü 
vangmuk khunghen; Shembüpai kahdok junghijang ngoishi shahphenhen. 
Büpai laophülei ong kü wong shuohhen, hatü laophüi thiteiphuei jepü kü 
ngan shuohhen.  

Elilei Nemeipü Hapeü Nyi 

11Hapheikü Elkanah Ramah leipü shemei leidai, shejao hapa naü Eli ngongpa 
mü Shembüpa chongphoei nyu.  
12Elilei cheha nyiyü nemeipü shennyak nyu; jijinyi-i Shembüpa kü ie kü 
neshih,  
13nevaijü ngongpathüi nanglakthü kü dükhen dousho kü mong neshuoh. 
Mechem shennyak hanei-i jakpü moila shuohhenshang ngongpalei 
chongphobüi lakjaang jem phaakpü haoklak notü peiyei phai cheüei 
nyushingkü,  
14phaidük kü hapa haoklak hingtü meshük omei aongjahenshang laophü 
shing yahhamteke. Hapa keiha Israel am Shilohlei peijapü peü kü 
dükhamteke.  

15Nyeinya vaishi cheü aw kü jakshekü ngongpalei chongphobü peiyei jakpü 
moila shuohpüthü kü, “Ngongpai shoukei hahhen phaithüng yahshih; büpai 
am leipü phailang neyahkahen; phaithüng mon yahkahen” shei ehamteke.  
16Moila shuohpü shennyaki büpa kü, “Shongei cheü shong nyemjakkei hatü 
hapheikü nüngi napükei yahhahtuh” shei eshuohjü büpai, “Nevai, nüngi 
shaang-üng yahshih; hei nevaijema aettei yahlanghen” shei ehamteke.  
17Hanangkü nethenyilei mangü Shembüpa touei ahshi longshi nyu; 
mehenangkü jijinyi-i Shembüpalei moila ne-ienelemi noteiteke.  

Shilohlei Hashih Samuel Nyupü 

18Hashih Samuel-ü nyemin bhagthuh thuhtü Shembüpa chongphoei nyu.  
19Bong ieyei chenyüi büpa shing bhagthuh maanpü hük thüngei bong dohpü 
moila shuohhen chepaha mü aongei shuohhamteke.  
20Eli-i Elkanah hatü chenyüha nyi kü moihimanei, “Pinnyüi Shembüpa kü 
hapa naü shuohtükpü nangjei hapa nyüha homei shao lebü 
hapeüthüShembüpai nyemyahphama” shei ehamteke. Hapheikü jomphong 
jomei shemei lei.  
21Hatü Shembüpai Hannah kü phahjiei deih; pinnyü büm nekongi lei hatü 
yeshang jem hatü yiükha nyi büh hatü hashih Samuel-
ü Shembüpa chongphoei longteke.  

Eli hatü Jom Shem Nang Tetpü 

22Shaang Eliyü longi viüei behe leidai. Büpalei cheha nyi-i Israel am peü kü 
nopü hatü ashakshem shadenei chongphopü nyühathü mü mükbongjuyung 
dükpü jung danteke.  
23Büpai jiji kü, “Mehekei anji-i henüng dou düknya? Mehenangkü anji-i 
nemei-i dükpü kemei hathü nanglakthü leipü ngei danpeih.  
24Tahma, ngelei hapeü nyi, Shembüpalei nanglakthü khongkü eteiyei ngei 
danpü shah-ü mei nevaipih.  
25Shennyak hüki shennyak hük homei mang thahjema, hapa kü Kahvangi 
baong kü ithen, shejao shennyak hüki Shembüpa khüei mang thahjema büpa 

kü üpai baong kü ithen?” shei e. Shejao cheha nyi-i chepai epü nebang; 
mehenangkü jiji jütükhenü Shembüpai mongpü nyuteke.  
26Hashih Samuel-ü bümhishao kü hatü Kahvang hatü shennyak tou kü 
monghahshi longteke.  

Eli am Shemong Khüei Tetpüvanpü 

27Shaang Kahvang shennyak hük Eli touei peiyei büpa kü e, “Shembüpai 
hapakei enyüke: Ijiplei Pharaoh ong phangkü aa vaishi nyushi ngei nüngei 
bühipa Aaron kü shakei vamei hutepih.  
28Ngelei ngongpa vaihen, ngelei moidülei aonghen, ayingshü jakhen, ngei 
touei ngong-ow owhen shingvaishi Israel am jat longi khong kübü ngei büpa 
jepeih. Ngei büpa kü Israel ami aw kü jakei shuohpü moila-ao shuohpeih.  
29Nanglakthü kü yüpü jakpü moila hatü lebü moilathü kü mehekei hahnemei, 
hatü ngei kü dhüm shuohhen nangjeiyei Israel ami shuohpü moila kübü hean 
meipü üh-ei anhanyi kü-ang dhüm shuohnya?  
30Hanangkü Shembüpa, Israel Kahvangi hapakei enyüke: Ammei shemong 
hatü mükhiphangi düngei ngei touei chongphohen shei lahteke, shejao 
shaang Shembüpai enyüke: ‘Ngei toueipü taishi lüdaituh; üami ngei kü dhüm 
shuohnya, ngei jom kü dhüm shuohhen, üami ngei yaktüknya, ngeiyao jom 
nyonghühen.  
31Veituh, ngei ammei thehila hatü ammei mükhiphang jütükhen, hatü ammei 
shahishem üpayao yangnyu shoshoei nenyuhen hepak hük ngoikünyüke. 
32Hapakei nüng lomoh kü nyushingkü lebü Israel am moihimani mapü 
eeshingkü nüngi vaüei deihkahen, hatü am shem üpayao den lushi nenyuhen.  
33Shejao ngelei moidü leipü am shem khongkü hük mon mük poukshi thepei 
mong kü tüngei nyuhen shingvaishi yemmü tuhhen; aopü am shem am 
nanglak kemei mih-ei yani mahkemhen. 
34Mechem nüngei anha Hophni hatü Phinehas nyi nyihcha hük kü 
dihenshang, ngei epü peü nüng kü dhaümhen nyangeihepü hük nyukahen.  

35Ngelei mongkü deihpü aimü chongphohen ngongpa hük ngei jehen. Ngei 
büpalei shemong chongkhenei linghen, hatü büpai ngei thiteiphuei jepü 
shingei düngei chongphohen.’  
36Hahepak kü aopü am shem am kemei peiyei büpa kü aümei shaei ngin pha 
hük nevaijü aan bhaok hük nangkü khümei, ‘Hahhen lemhük dangkao 
danghen shangmü ngongpalei dousho lemhük kü dangkao jeshih’ shei ehen.”  

1 Samuel 3 

Shembüpai Samuel Nyükpü 

1Shaang hashih Samuel-ü Eli phangkü Shembüpa chongphoei nyu. Hathü 
nyih kü SHEMBÜPAleipü shahjangü longi komshi, hatü manghkhangao 
banghshi nenyuham.  
2Ya hük, sheyü Eli mük pumdaitü meishi ne-eeaoki shinshingei lemshi nyu;  
3Samuel payü Shembüpalei phopshemei Kahvangei Vangpüshuwpü Pela 
tuhpü touei awdük meishi nemettüki shishi nyu.  
4Hahepak kü Shembüpai, “Samuel! Samuel!” shei nyük, hatü büpai, “Ngei 
hammü nyüpeih” shei etü,  
5Eli touei mokei heih-ei, “Nüngi nyükpü nangkü ngei heihküpeih” shei e. 
Shejao Eli-i, “Ngei nenyükangpih, leiyei lemdaituh” shei e. Hanangkü büpa 
leiyei lemdai.  
6Shembüpai shao “Samuel!” “Samuel!” shei nyük. Samueli paoei Eli touei 
heih-ei, “Nüngi nyükpü nangkü ngei heihküpeih” shei e. Shejao büpai, 
“Hapeü, ngei nenyükangpih; leiyei lemdaituh” shei e.  
7Shaang Samueli shaoüng Shembüpa meishi mangnying, hatü Shembüpalei 
shah chemao shakei vamei mangeshuoh-i nyuteke.  
8Shembüpai Samuel kü shao jempabü nyük, hatü büpai paoei Eli touei heih-
ei, “Nüngi nyükpü nangkü ngei heihküpeih” shei e. Hahepak kü Eli-i naü 
keyü Shembüpai nyükshuohnyu khih shei nying. 

9Hanangkü Eli-i Samuel kü, “Leiyei lemdaituh; büpai shao nyükphüjema, 
‘Eshih, Shembüpa, nüng chongphobüi bangnyüpeih’ shei eyeishuoh” shei 
eteke. Hanangkü Samuel leiyei büpalei shinshingei lemshi nyu.  
10Shaang Shembüpa peiyei yaongtü sheleipü keiha, “Samuel! Samuel!” shei 
nyük. Hatü Samueli, “Eshih, nüngei chongphobüi bangnyüpeih” shei e.  
11Hahepak kü Shembüpai Samuel kü, “Veituh, ngei Israel kü lemhük dükhen 
hih, hatü üami hapa danhenshang peüi jomei dhaong nohen.  
12Hapa nyih chongpangpü kübü dohpü thahshi ngei Eli hatü jom shem khüei 
dükhen shei epü peü dükhen. 
13Mehenangkü den shingvaishi ngei jomei shemong kü hanghi shuohhen shei 
ngei büpa kü etüktih, hatü hapa mangü büpai nyingei nyüpeih; mehenangkü 
büpalei cheha nyi-i Kahvang ne-ienelemi dükpeih hatü büpai ha kü tah shei 
ne-epeih.  
14Hanangkü Eli am shemi thahpü mangü denden kü jakpü moila nevaijü lebü 
moilathüiyao netükaokpih shei ngei lahtüktih” shei e.  
15Samueli vang mangngai thahshi halei lemshi nyu; hapheikü 
büpaiShembüpalei shemshathü ap. Samueli hapa manghkhang Eli kü ehen 
nyemei nyu.  
16Shejao Eli-i Samuel kü nyükei, “Ngelei hapeü Samuel!” shei nyük. Büpai, 
“Ngei hammü nyüpeih” shei e.  
17Eli-i büpa kü, “Büpai nüng kü mehe ephopa? Nüngi ha ngei kü tejo. Büpai 
nüng kü epü lemhük dangkao ngei kü ne-e-i jojema Kahvangi nüng kao ha 
mü nyeishi dükphahen” shei eteke.  
18Hanangkü Samueli meheyao nejo-i büpa kü lemphüli eshuohteke. Hahepak 
kü büpai, “Hapayü Shembüpamong khih; büpa kü mehe mei, ha 
nyemdükpha” shei e.  
19Samuel long hatü Shembüpa büpa mü nyu hatü büpalei shah hükao 
kahdokei nevüshih.  

20Dan kübü Beer-sheba thahshi Israel am peüi Samuel-ü Shembüpalei 
hingshangpü thibü khih shei nying. 
21Shembüpai nedoh-i Shilohlei vamei hu, hatü shah etei.  

1 Samuel 4 

Vangpüshuwpü Pela 

1Samueli epü shah Israel am peü kü peiteke. Hathü nyih kü Philistia ami 
Israel am khüei hokhen thai. Hanangkü Israel amao jom mü hokhen 
layaongei dai, hatü jomi Ebenezerlei baümtap ve, hatü Philistia ami Apheklei 
baümtap ve.  
2Philistia ami Israel am khüei thepju kü yaonghen veshanthü show kü uoteke, 
hatü hokei heihshingkü Philistia ami Israel am kü neü, hatü thep pongshingei 
shennyak haja ali thahshi mah.  
3Mechem veshanthü baümtapei leijapa, Israel am behethüi, “Mehekei 
shinnyih Shembüpai jen kü Philistia ami-ang aokhüpa yo? Hanangkü jeni 
Shiloh leipüShembüpalei Vangpüshuwpü Pela yah-ei leishah, shejüang büpa 
jen mü omshi daikahen hatü vepathülei lak kübü jen yangphahen” shei e. 
4Hanangkü nanglakthüi Shilohlei shennyakthü shomei deishih-ei cherubim 
shangkü haüshi nyupü Jeiyong Shembüpalei Vangpüshuwpü Pela koei lei, 
hatü Elilei cheha Hophni hatü Phinehas nyiaoShembüpalei Vangpüshuwpü 
Pela mü müei lei.  
5Mechem Shembüpalei Vangpüshuwpü Pela leiyei baümtapei shüpa, Israel 
am peü yaongei kahdokao jenshi lenteke.  
6Hapa vaakpü danei, “Hebrew amei baümtap leiyü mehe ngeüang yo?” shei 
Philistia ami phetei. Mechem jomi Shembüpalei Vangpüshuwpü Pela 
baümtapei leiyei nyüpüja shei danpa,  
7jom longi nyem. “Kahvang hük jomei baümtapei leiyei nyüpüja” shei etei. 
“Jen lomohshasha khih! Hapakei chemao shelei nevamangpih;  



635 

 

 
   Daülangpü Laihing 

© 2005, Bible Society of India. 
 

 
 

 

8jen lomohhen khih! Hapakei wong kohpü kahvangthülei ngan kübü üpai jen 
yangphahenang? Jahpanei nyushi Ijip am kü chamhilem lemmü lemmü 
vamei ponghüpeyü ha kahvangthü hih.  
9Monglongtuh, Oh Philistia am, bapeühapeü khihma, hei nevaijema, jom 
jenei aa vaipükei, jenao jomei aa vaidaihen khih. Hanangkü bapeühapeü leshi 
hoktuh” shei e.  
10Philistia ami monglongshi hok, hatü Israel amü neneüi laophü laophülei 
baümtapei nyaiyei lei. Shennyak longi mah. Israel am la mü hokpü veshan 
haja hapüan mah.  
11Kahvangei Vangpüshuwpü Pela omei yahlang; hatü Elilei cheha Hophni 
hatü Phinehas nyiyao jütük.  

Eli Dipü 

12Ha nyih Benjamin am shennyak hük thepju kübü büpalei ashak shaktüktü, 
hatü shangjing kü kahdok nyiotü Shilohlei leiteke. 
13Mechem büpa ngoijapa, Eli-ü lem philei veishi uoshi nyu; mehenangkü 
büpai Kahvangei Vangpüshuwpü Pela nang deih-ei nyuteke. Mechem hapa 
shennyak ching ngoiyei mehe vampa ha jung ejashingkü ching kemei 
leneiwong.  
14Mechem Eli-i hapa lenpüwongpü danpa, büpai, “Hapayü mehe kü 
lenteikünya?” shei phe. Hahepak kü hapa shennyaki mokei heih-ei Eli kü ha 
shahjang eshuoh.  
15Shaang Eliyü nyübüh bong büalipüanpüshet nyu, hatü sheyü müki lanshei 
ne-ee-i nyuteke.  
16Büpai Eli kü, “Ngeiyü shaangüng thepju kübü leiküpeih, shinnyih-üng ngei 
haleipü laongei leiküpeih” shei e. Eli-i, “Hapeü, mekei mekei vampa?” shei 
phe.  
17Shahjang koei leipü shennyaki jangei, “Israel am peü Philistia am kü 
nyemei nyaipeih, hatü veshanthü longi mahdaitih, hatü nüngei anha Hophni 

hatü Phinehas nyiyao mahdai, hatü Shembüpalei Vangpüshuwpü Pela-ao 
yahlangtih” shei e. 
18Mechem büpai Vangpüshuwpü Pela jung omei ejapa, Eli-i büpa uopü 
uoshing ngaümphei phi lemei doei shatüngei shük hatü büpa ngaümchong 
mangtük, hatü büpa hammü di; mehenangkü büpayü vüdaipü nangkü 
laknolathan neaoki nyu. Büpai Israel am bong pinyi thahshi müteke.  
19Shaang chehalei shembünyü, Phinehaslei chenyüha büm nekongi hapeü 
anghen hepak ngoidaitü nyu. Mechem pinnyüi Kahvangei Vangpüshuwpü 
Pela yahlangpü, hatü chepahalei chepa hatü chepahayao didaipüja shei 
danpa, pinnyü kü shaang tou aa kü tüngpü peiyei naü büh.  
20Sheyü pinnyü didaihen mü nyushi, pinnyü kü jungpü nyühathüi pinnyü kü, 
“Nüng mong temaan, yeshang hük nüngi bühteke” shei e. Shejao pinnyüi ha 
kü ngangei thaungei nevei. 
21Pinnyüi hapa naü kü Ikabod, lappai, “Israel kübü müknyinshekhang 
yandaiteke” shei men; mehenangkü Kahvangei Vangpüshuwpü Pela yahlang; 
chepahalei chepa hatü chepahayao didai.  
22Pinnyüi, “Israel kübü müknyinshekhang yandaiteke; mehenangkü 
Kahvangei Vangpüshuwpü Pela yahlangteke” shei e.  

1 Samuel 5 

Philistia am hatü Vangpüshuwpü Pela 

1Mechem Philistia ami Kahvangei Vangpüshuwpü Pela yahpa, jomi Ebenezar 
leipü Ashdodlei koei lei.  
2Jomi hapa Kahvangei Vangpüshuwpü Pela koei leiyei Dagon kahvang 
khümshemei Dagon lajei touei haüshi tuh.  
3Mechem Ashdodlei nyupü shennyakthüi nepphei paoei veishuohpa, Dagon 
kahvang lajeiyü Shembüpalei Vangpüshuwpü Pela tüngei dhe kahdok kü 
shüshi doei chongjateke. Hanangkü jomi hapa Dagon phukei hapalei shingei 
haüphong.  

4Shejao mechem jomi nepphei paoei veipa, hapa Dagonü kahdokei dhe 
shüshiShembüpalei Vangpüshuwpü Pela touei doei chongjateke, hatü 
Dagonei shangjing hatü lak nyiphen bhagei shaden tüngei shükshi 
chongjateke; Dagonei büm mon haüshi nyu.  
5Hanangkü shinnyih thahshi Dagonei ngongpathü nevaijü ha kü khümpüthü 
üami Ashdodlei Dagon khümshemei shünya, peüi nekami khamei 
shünyüpeih.  
6Shembüpalei lak Ashdodlei nyupü shennyakthü kü vihyaki no, hatü büpai 
Ashdod hatü hapa kü ngeihpü shonpü shennyakthü longi nyempü, hanghi 
shuoh, hatü büm daoeipoukei tünghü.  
7Mechem Ashdod ami hapa vampü eepa, jomi, “Israel Kahvangei 
Vangpüshuwpü Pela hapakei jen mü netuhshah; mehenangkü büpai jen hatü 
jenei Dagon kahvang kü lak vihyaki nonyüke” shei etei.  
8Hanangkü jomi Philistia am vanglem lembüthü peü nyükei thaihütü 
jomphong kü, “Israel Kahvangei Vangpüshuwpü Pela nang mekei 
eteihenang?” shei phe. Jomi jangei, “Israel Kahvangei Vangpüshuwpü Pelayü 
Gathlei deitüktuh” shei e. Hanangkü jomi Israel Kahvangei Vangpüshupü Pela 
Gathlei deitük.  
9Shejao jomi hapa Gathlei deitükphei kao Shembüpalei lak hapa chingnyü kü 
vihyaki no; longi shanghah ponghüteke. Büpai hapa chingnyü kübü behe 
hashih peü büm poukei hanghihü. 
10Hanangkü jomi Kahvangei Vangpüshuwpü Pela Ekronei deishihtük. Shejao 
mechem Kahvangei Vangpüshuwpü Pela Ekron ngoijapa, Ekron ami 
leneiwongei, “Hathüi jen hatü jenei nanglakthü nyemjütük shei Israel 
Kahvangei Vangpüshupü Pela koei deikünyüke” shei e. 
11Hanangkü jomi Philistia am vanglem lembüthü peü nyükei thaihütü, “Israel 
Kahvangei Vangpüshuwpü Pela leitüktuh; hapalei shingei leitüktuh, hei 
nevaijema jen hatü jenei nanglakthü mahkemhen khih” shei e. Mehenangkü 

hapa chingnyü kü dihen mü shangpong yakying longi nyu, hatü Kahvangei 
lak vihyaki nyuteke.  
12Nedipüthüao büm daoeipoukei tüng, hatü chingnyü kü theppüyoungpü 
vang mü vüngshi aong.  

1 Samuel 6 

Vangpüshuwpü Pela Israel Kahdokei Leishihpü 

1Shembüpalei Vangpüshuwpü Pela Philistia kahdokei lenyang nyet thahshi 
angteke.  
2Hahepak kü Philistia ami ngongpathü hatü phongyombüthü nyükei, 
“Shembüpalei Vangpüshuwpü Pelayü mekei vaihenang? Mekei hami hapa 
shingei mehe mü nyokei leishihhen eshih” shei e.  
3Jomi, “Ammi Israel Kahvangei Vangpüshuwpü Pela shomei leishihjema, 
hapa mon kongmü teleishih, shejao mehe vaihenshang vaijao büpa kü 
pungpü moila-ao shomtuh. Shejüang am meihen, hatü mehekei büpalei lak 
am toueipü neyahlangpa, ha ammi nyinghen” shei e.  
4Nanglakthüi, “Mepa keipü pungpü moila büpa kü shomhenang?” shei phe. 
Jomi, “Honi lingpü hihüma lajei nga, honi lingpü yüphüh nga shei Philistia 
am ongpathü kü hükbaong heshap shuohtuh; mehenangkü hapa aihük chami 
am hatü ongpathü peü kü shompeih.  
5Hihüma lajei lingtuh, hatü ammei kahdok mangtükpü yüphüh lajei lingtuh, 
hatü hapa yah-ei Israel Kahvang kü dhüm hutuh; üpai nyingpa büpai büpalei 
lak am hatü ammei kahvangthü hatü kahmük kübü yahlangphahen. 
6Mehekei ammi Ijip am hatü Pharaoh-i kei mong vaannya? Büpai jom ngapa 
kei leihütükpheikü jomi Israel am yanei neleishih-angpü je? 
7Hanangkü shaang mohoh khari ja hük, hatü cheha shaantükphei mohoh nyi 
shejao chemao pang mangpaaipü temtuh. Hapa mohoh nyi kü khari 
chanhütuh shejao mohoh cheha nyi payü müei leiyei shentüktuh.  
8Shembüpalei Vangpüshuwpü Pela hapa khari shangkü haütuh, hatü ammi 
büpa kü pungpü moila shuohhen lingpü hon lajeithü pela hük kü shihtü ha 

mü dhienei haütuh. Hapheikü ammi jom nyingnyingi laophülei lem kü leihen 
shomeishuoh,  
9shejao ammi ha kü veishi nyutuh. Hapa laophü nyingi laophülei kahdok 
yemei Beth-Shemesh lemei leidaiphüjema, jen kü shanghah shuohpeyü Israel 
Kahvang khih shei nyinghen; shejao hapakei nevaijema, jen kü shanghah 
shuohpeyü büpa nevai, shejao hapayü jen kü hei-üng ngangahük kü peipü 
shanghah shei nyinghen” shei e.  
10Hanangkü jomi hapakei dük. Jomi hapa keipü mohoh nyi yah-ei khari 
chanhü hatü cheha nyi shentük.  
11Jomi mohoh khari küShembüpalei Vangpüshuwpü Pela mü honi lingpü 
yüphüh hatü hihüma lajei nyi pela hük kü haüteke.  
12Hahepak kü mohoh nyiyü kangshangi Beth-Shemesh lemei lemnyüshong 
phungei vaüyaki lei; jiji laknyong nevaijü lakdah lemei neleplük, hatü 
Philistia am vanglem lembüthü Beth-Shemesh viongbaong thahshi müei 
heihteke.  
13Shaang Beth-Shemesh amü kahjilei hah vetei nyu, hatü mechem jomi 
ngangei veishuohpa, Vangpüshuwpü Pela leijapü eeyei mongongei hapa mü 
pongteihen heih.  
14Hapa mohoh khari Beth-Shemesh am Joshualei kahlei yaongnyü longpü 
touei yaongteke. Hatouei nanglakthü mohoh khari pü vaiyei deanei shüngtü 
hapa mohoh nyi Shembüpa kü jakpü moila shuoh.  
15Levi ami Shembüpalei Vangpüshuwpü Pela mü hon lajeithü hüpü pela koei 
yiüei yaongnyü longpü hük shangkü haü. Hapheikü Beth-Shemesh ami ha 
nyih Shembüpa kü jakpü moila hatü lebü moilathü shuoh.  
16Philistia am ongthü jom nga-i hapa dükpü peü eetü ha nyihüng Ekronei 
nyokei leidai.  
17Hathüyü Ashdod, Gaza, Ashkelon, Gath hatü Ekron chingnyüthü shing 
hükbaong heshapShembüpa kü jakpü moila shuohhen honi lingpü hihüma 
lajeithü Philistia ami shomteke.  

18Honi lingpü yüphüh lajei ngayü ongpa ngalei chingnyüthü hatü penyü 
showtükpü hatü penyü neshowpü chingnyüthü heshap shomteke. Beth-
Shemesh am Joshualei kahlei yaongnyü longpü shangkü Shembüpalei 
Vangpüshuwpü Pela haüpeyü shinnyih thahshi denpü hük nyüke.  
19Shejao Kahvangi Beth-Shemesh am shennyak pejempüan hükshing jütük; 
mehenangkü jomi Shembüpalei Vangpüshuwpü Pela mongkü veiteke. 
Shembüpai jom kü lak vihyaki nopü nangkü nanglakthü thepeiyoung,  
20hatü Beth-Shemesh ami, “Shembüpa, daülangpü Kahvang touei üpa 
yaonghenang? Ham toueipü deitükhen shingvaishi üam touei büpa 
shomtükhenang” shei e.  
21Hahepak kü jomi Kiriath-Jearim am touei phongmokbü shomei, “Philistia 
ami Shembüpalei Vangpüshuwpü Pela leiphüteke yiüei hapa koei 
aongdaishih” shei e.  

1 Samuel 7 

1Hanangkü Kiriath-Jearim am shennyakthü yiüei Shembüpalei 
Vangpüshuwpü Pela koei anei shangtaolei nyupü Abinadabei shemei tuh, 
hatü büpalei cheha, Eleazari hapa Shembüpalei Vangpüshuwpü Pela kü 
veihen daühüteke.  

Samueli Israel kü Vanglem lempü 

2Kiriath-Jearimei Shembüpalei Vangpüshuwpü Pela tuhpheikü hepak luangi 
bong kukha hükshing daipheikü Israel nanglakthü kemei 
thepeiyoungei Shembüpa yemteke.  
3Hahepak kü Samueli Israel phang kempü kü, “Ammi ammei mongdang 
kempai Shembüpa touei lepei leipü vaijema, am toueipü kung amei 
kahvangthü hatü Astartes kahvangthü yaktüktuh, hatü Shembüpa kü lanei 
shuohtuh hatü büpa mon chongphotuh; shejema büpai am Philistia amei lak 
kübü yangphahen” shei e.  
4Hanangkü Israel ami Baal, hatü Astartes kahvangthü yaktük, 
hatü Shembüpa mon chongpho.  

5Hapheikü Samueli, “Israel am kemei Mizpahlei thaikei, hatü 
ngeiShembüpa kü am shingvaishi phophen hih” shei e.  
6Hanangkü jom Mizpahlei thaiyei yung shoei anei Shembüpa touei langteke. 
Ha nyih jomi shüaeiyungleyei, “Hami Shembüpa khüei mang thahteke” shei 
mang lah, hatü Samueli Mizpahlei nyuei Israel am kü vanglem lemteke.  
7Mechem Philistia ami Israel am Mizpahlei thainyuja shei danpa, Philistia am 
ongthü Israel am mü hokhen aong, hatü mechem Israel ami ha danpa, jomi 
Philistia am kü nyemei nyu.  
8Israel ami Samuel kü, “Ham nangkü leneiwongpü tedohdai; hatü büpai ham 
Philistia amei lak kübü yanghen phopshih” shei e.  
9Hahepak kü Samueli amma aokshem mebü miha hük yah-ei Shembüpa kü 
dhaomü jakpü moila shuoh. Samueli Israel am shing lenei phop, 
hatü Shembüpai büpai phoppü kü jang.  
10Samueli Shembüpa kü jakpü moila shuoh-ei nyushingkü Israel am mü 
hokhen Philistia am yopailei heih, shejao Shembüpai ha nyih Philistia am kü 
vangmuk vangteng kei ngeü longpü hük vamhüei jom ai mah-ei Israel am 
toueipü nyaidai.  
11Israel am Mizpah leipü daiyei Philistia am kü Beth-Kar thahshi changei 
shanei jüteke.  
12Hapheikü Samueli yaong hük yah-ei Mizpah hatü Shen nyi aa kü haong, 
hatü büpai hapa kü Ebenezer lappai, “Hajük thahshi Shembüpai ham kü 
sheühpeih” shei nyükteke.  
13Hanangkü Philistia am neütük, hatü hajük kü jom Israel amei viong peih-ei 
neshü. Samuelei den kemeiShembüpai Philistia am kü lak vihyaki noteke.  
14Philistia ami Israel amei jilathü Ekron kübü Gath thahshi yahei nyupao 
nyokei yah, hatü Israel ami ngeih-ei shonei nyupü kahdokao Philistia amei 
lak kübü yang. Israel hi Amor am aa kü chingmeivangmei nyu.  
15Samueli büpalei den kemei Israel kü vanglem lem.  

16Bong ieyei büpai Bethel, Gilgal hatü Mizpah kü shinei shinei kam, hatü 
hathü shing peü kü vanglem lem.  
17Hapheikü büpai Ramahlei lei; mehenangkü büpalei shem halei nyu; büpai 
halei Israel amei shahphenbü vai, hatü büpai hammü Shembüpa kü moidü 
hük lingteke.  

1 Samuel 8 

Israel ami Ong Yünyüke 

1Mechem Samuel viüdaipa, büpai büpalei chehathü shahphenbüthü vaihen je.  
2Büpalei hashongpalei menü Joel, nyipabü hapeülei menü Abijah nyu, hatü 
jiji-i Beer-shebalei chongphoei nyu.  
3Shejao cheha nyi-i büpalei lem kü nekam. Jiji-i laophü shümoh meihen lem 
yemei dai, hatü yawhdou yah-ei shahhing ne-e-i shahphenteke.  
4Hanangkü Israel am Ramahlei Samuel touei peiyei,  
5jomi büpa kü, “Nüng sheyü viüdaiteke, hatü anhanyi-i nüngei lem kü 
nekamnyu; hanangkü lebü jatthüi angpükei ham mühen shingvaishi ong hük 
jeshih” shei e.  
6Shejao mechem jomi, “Ham kü müphahen shingvaishi ong hük jeshih” shei 
eshuohpa, hapai Samuel longi mongmang; hanangkü büpai Shembüpa kü 
phop,  
7hatü Shembüpai büpa kü, “Nanglakthüi nüng kü epü peü bangtuh; jomi 
nüng yaktüknyu nevai, shejao jomei ong vaipü ngei yaktüknyu khihma.  
8Ngei jom Ijip leipü müei leipü nyih kübü shinnyih thahshi ngei yakphongtü 
lebü kahvangthü khümei ngei kü dükphopü keiha nüng kao jomi dükphahen 
khihma.  
9Hanangkü shaang jomi epü kü bangtuh, shejao jom shak kü vanglem lemhen 
ongi jom kü mehe dükhen ha jom kü mongkü ponghen mü shahvüng yah-
eishuoh” shei e.  



643 

 

 
   Daülangpü Laihing 

© 2005, Bible Society of India. 
 

 
 

 

10Hanangkü Samueli ong yüpü nanglakthü kü Shembüpalei shahthü peü 
eshuohteke.  
11Büpai, “Am shak kü vanglem lemhen ongpai hapakei dükphahen: ‘Büpai 
ammei yeshangthü yah-ei büpalei koyei khari hatü koyeithü müteihühen, 
hatü jomphongü büpalei koyei khari shekü thepju kü deishihhen.  
12Büpai jom hanei haja shak kü mübü, pinyipüan shak kü mübü, hatü 
lebüthüyü büpalei kah lingei, hatü hah vethen, hatü nedoh-i haneiyü büpalei 
vehok phunglang vaihühen hatü büpalei koyei khari kü hadir vaihen.  
13Büpai ammei yiükhathüyü vong meipü meli lingpü am leihühen, haneiyü 
büpalei bhaong howbü hatü an oukpü am leihühen,  
14büpai ammei meipü kahthü, nyalingngupai kahthü, olive kahthü yah-ei 
büpalei lakchongbüthü, hatü büpalei ong uoshingei sheühteipüthü kü 
shuohtükhen.  
15Büpai ammei hahying hatü nyalingngupai kübü ankhong yah-ei büpalei 
lakchongbüthü hatü büpa mü nyupüthü kü shuohtükhen,  
16büpai ammei aathü, meipü mohohthü, gaduthü yah-ei büpa nadang kü 
noteihen.  
17Büpai ammei mithü kübü ankhong yahlangphahen hatü amü büpalei aa 
leihen. 
18Mechem hathü nyih ngoikahenshang, ammi laophüi jehahpü ong nangkü 
leneiwonghen, shejao Shembüpai ha nyih am kü nejangphahen’ ” shei e.  
19Shejao nanglakthüi Samueli epü kü nebangi, “Nevaipih! Hami ong hük 
nanyüpeih.  
20Shejüang hamao lebü jatthü keiha, ham müphahen hatü ham shekü daiyei 
vehok hokkahen” shei e.  
21Mechem Samueli nanglakthüi epü peü danpa, büpai hapa Shembüpa kü e.  

22Shembüpai jangei, “Jomi epü kü bangtuh, hatü ong hük yah-eishuoh” shei 
e. Hapheikü Samueli Israel nanglakthü kü laophü laophü nyushingei leidaituh 
shei e.  

1 Samuel 9 

Samueli Saul Ong Vaihen Jepü 

1Benjamin am shemmeipa, shongnyü shennyak hükei meni, Kish shei nyu. 
Büpayü Benjamin am Aphiahlei cheha Bekorath, Bekorathlei cheha Zeror, 
Zerorlei cheha Abielei cheha nyuteke.  
2Büpalei hapeü meni, Saul shei mentü longi nethe meishi nyu. Israel am 
khong kü büpa mü nyeishi nethe meipü shennyak hükao nenyu; büpayü lebü 
peü mü shao lushi nyu.  
3Shaang Saulei chepa, Kishlei gaduthü baüei lüdai. Hanangkü Kish-i cheha 
Saul kü, “Nüng mü naü hük mütü daiyei hapa gadu yemtuh” shei e.  
4Büpai phaüshang kahdok Ephraim homei hatü Shalishah homei dai, shejao 
jiji-i hathü nedang. Shao jiji-i Shaalim kahdokao homei dai, shejao jiji-i 
haleiyao nedang. Shao jiji-i Ephraim kahdok homei dai, shejao haleiyao 
nedang.  
5Mechem jiji Zuph amei kahdok ngoipa, Sauli büpa mü deihahpü naü kü, “Ji 
leidaishah, hei nevaijema opai gaduthü nangkü nevai, ji nangkü mongdok 
vaihen khih” shei e.  
6Shejao naüi büpa kü, “Hapa jilalei Kahvang shennyak hük nyüpeih; büpayü 
mih peüi longi dhüm kohshi noteinyeih. Büpai epü peü jiüshi khan vamnyuja. 
Jiyao halei heihshah; üpai nyingpa, ji melemei yemhen ephanüng aokpeih” 
shei e.  
7Shejao Sauli naü kü, “Ji büpalei heihjema mehe noei heihjahen? Jiei 
khongha leipü aan kemdaiteke. Kahvang shennyak kü shuohhen thintho 
meheyao neshiü. Jiei lakei mehe nyüpa?” shei e.  

8Hapa naüi Saul kü shao, “Veituh, ngelei lakei ngin maanpü hük hüshi 
nyüpeih. Ji melemei hathü yemei daihen ha nyemephanüng ngei hapa 
Kahvang shennyak kü shuohhen hih” shei e.  
9(Shelei Israel leiyü, shennyak hük Kahvang kü lemhük phehahnüng daijema, 
büpai, “Kei, veibülei heihshah” shei ehamteke; mehenangkü shaang thibü 
shei nyükpü kü veibü shei ehamteke.)  
10Sauli naü kü, “Meiteke, kei, heihshah” shei e. Hanangkü jiji-i Kahvang 
shennyak nyupü shingei heih.  
11Jiji-i hapa jila lemei vien kü bakei aongjashingkü jiji-i nelathü hanei yung 
shonüng yiüpü heüei, “Veibü halei nyüla?” shei phe. 
12Nelathüi, “Büpayü anji sheküang aongdaitih. Moktuh; mehenangkü 
nanglakthü moidülei moila shuohpü nangkü büpa shinnyih-ang hamei jilalei 
yiüküpeih.  
13Anji jila ngoihinüng, büpa moidülei hahyinghen mangshüdai-i chongkahen 
hih. Büpa mangngoi thahshi nanglakthüi meheyao hahyingei 
chongnepanghen; mehenangkü büpai moila kü moihimanhen, hapheikü mon 
nyükpüthüi hahhen. Aongjatuh, büpa lomi ponghen hih” shei eteke.  
14Hanangkü jiji jilalei aongei ngoijashingkü moidülei aongnüng shei Samuel 
jiji lemei heihjaei ee.  
15Shaang Saul peijahen nyihshong Shembüpai Samuel kü shakei vamei hapa 
hutüktü nyuteke.  
16“Ngenyih hapa hepak kü ngei Benjamin kahdok leipü shennyak hük 
shomphahen. Ngelei Israel nanglakthü shak kü vanglem lemhen thiteiphuei 
jetuh; büpai ngelei nanglakthü Philistia amei lak kübü yanghen. Ngei ngelei 
nanglakthü ponghahpü eetepih; mehenangkü jom theppü ngei ngoiteke” shei 
e.  
17Mechem Samueli Saul kü veipa, Shembüpai büpa kü, “Ngei nüng kü epü 
shennyakü hapa hih; büpai ngelei nanglakthü kü vanglem lemhen” shei e.  

18Hahepak kü Sauli shadenei heih-ei Samuel kü, “Veibülei shem melei 
nyüpüshang nüngi ephahen hiang?” shei phe.  
19Samueli, “Veibü-ü ngei hih” shei e. “Ngei shekü nüng moidülei aongei 
chongkei. Shinnyih nüngü ngei mü hahyinghen, hatü ngenep dhom mü-ang 
ngei nüng leishihhen, hatü nüngei mongei mehe deihshi nyüpa, hayao nüng 
kü ephahen.  
20Gaduthü nangü mahpheikü shinnyihpai nyih jem lomteke, hathü nangkü 
mongteshang; hathüyü dangteke. Shejao Israel nanglak kemei-i longi napeyü 
nüng hatü am shem am nevaipü je?” shei e.  
21Shejao Sauli, “Ngeiyü Benjamin phang kübü; Israel jatthü khongkü peü mü 
maanpü jat, hatü ham shemü Benjamin phang khong kao peü mü maanpü 
shem hih. Mehekei ngei kü henüng shah ekünya?” shei e.  
22Hahepak kü Samueli Saul hatü büpa mü nyupü naü nyi shemei müei shüei 
peipü yen hapüan hükshing uoshi nyupü shelei uohüteke. 
23Samueli bhaong howbü kü, “Ngei nüng kü hayaoha jaoei tuhtuh shei tuhpü 
phai ankei” shei e.  
24Hanangkü bhaong howbüi hayaoha tuhpü shüng yah-ei anei Saul touei haü. 
Samueli, “Hapayü nüng shing tuhpeih, hahtuh; mehenangkü hapayü ngei 
nyükpü yenthü mü shaang hahhen shingvaishi nüng shing jaoei tuhpeih” shei 
e. Hanangkü ha nyih Saul-i Samuel mü hahying.  
25Mechem jomphong moidü leipü jilalei yiüpa, shem jaandokei shinshing hük 
tem, hatü Saul halei paümteke. 
26Mechem vangngaipa, Samueli Saul kü shem adokeipü nyükei, “Temtuh, 
ngei nüng leishihhen” shei e. Mechem Saul temjapa, büpa hatü Samuel nyi 
chemi laoei dai.  
27Jomphong chingjung ngoiyaki Samueli Saul kü, “Naü kü nüng shekü kamei 
nyemnyukününg eyeishuoh” shei e, hatü naü leidai, hatü Samueli, “Kahvang 
leipü shahjang ngei nüng kü ephanüng nüng kansho hük dankütuh” shei e.  

1 Samuel 10 

1Hahepak kü Samueli mainga shong yah-ei Saulei shangjing kü nyioei om kü 
jüptü, “Shembüpai nüng Israel nanglak shak kü vanglem lemhen jeteke” shei 
e. Nüngi Shembüpalei nanglak shak kü vanglem lemhen hatü nüngi peü lem 
kübü vepathülei lak kübü jomphong yanghen. Shembüpai nüng büpalei 
nanglak shak kü vanglem lemhen jepü nyangeihepü ha nyukahen.  
2Mechem shinnyih nüng ngei mü yanei leijahenshang, Benjamin amei kahdok 
Zelzahlei Rachelei mahngchong touei shennyak nyi nüngi ponghen. Jiji-i 
nüng kü, “Nüngi yemei daipü gaduthü hayü dangteke, hatü ampai hathü 
nangkü mongneshangnyu, shejao ‘Ngelei hapeü nangkü mehe dükhenang’ 
shei mongshangei enyüke” shei ephahen.  
3“Nüng hatoueipü leiyei Tabor leipü longkham pünyü ngoijü nüngi shennyak 
jem Bethelei Kahvang mü heününg aongpü halei nüngi ponghen. Shennyak 
hüki yum cheha jem, shennyak hüki aan bhaok jem hatü hükpai yiü-üm hük 
kotü ponghen. 
4Jomphongi nüng kü selam shihphahen hatü aan bhaok nyi yahphahen hatü 
hapa nüngi yahhen.  
5Hapheikü nüng Philistia amei shangdü nyupü Gibeath-Elohimei aonghen 
hatü halei nüng jila lemei yiüjajü moidü leipü thibüthü khong hük harp, 
tambourin, liping, hatü kongkoih vüngei hatü teteivanei yiüküpü nüngi 
ponghen.  
6Ngangahük kü Shembüpalei laangha ngani nüng kü yephen, hatü nüngao 
jom mü teteivanei ehen hatü nüngü hayaoha shennyak kei yeiyadaihen,  
7hathü nyangeihepü vamphei kü mehe dükjü meihen khih shei nüngi veiaok, 
ha düktuh; mehenangkü Shembüpa nüng mü nyüke,  
8hatü nüngü ngei she kü Gilgalei yiüei chongkei; hapheikü ngei nüng mü 
ponghen halei yiükahen hatü jakpü moila hatü mongjempü moila shuohhen; 
ngei yiüei nüngi mehe dükhen mange thahshi nüng halei nyih nyet danei 
chongkei” shei e.  

9Mechem Sauli Samuel toueipü leihen yaakjapa, Kahvangi Saulei mongdang 
jeileihü hatü Samueli epü kemei jiüei pei.  
10Mechem jomphong Gibeah ngoipa, thibüthü khong hük daijapü büpai heü, 
hatü ngangahük kü Kahvang laanghai büpa kü bak hatü büpa-ao jomphong 
mü phaukteitungteiyei teteivanteke.  
11Mechem shelei büpa nyingei nyupüthüi büpa thibüthü mü tetshahvanshah 
eyei eepa, jom hüki hük kü, “Kishlei chehayü mehe heühahpa yo? Saul ao 
thibü leidaipü hiang?” shei etei.  
12Hammü nyupü shennyak hüki, “Hatü jomei chepa üpaang?” shei jangei e. 
Hanangkü “Saul-ao thibü khong kü ompü je” shei kandok shah hük lei.  
13Mechem büpa phaukteitungteiyei teteivanei tempa, büpa shemei leidai.  
14Shaang Saul-ei chepa naüeepai büpa hatü naü nyi kü, “Anji melei daipa?” 
shei phe. Büpai, “Gadu yemei daipeih, shejao hathü nedangaokükhih shei 
deihpü nangkü Samuel yemei lüdaipeih” shei e. 
15Saul-ei chepa naü-eepai, “Samueli nüng kü mehe ephopa ekütuh” shei e.  
16Sauli büpa kü, “Gaduthüyü dangteke shei büpai henji kü ephopeih” shei e, 
shejao ong vaihen nang mehe Samueli eshuoh, ha jung meheyao büpai büpa 
kü ne-eshuoh.  
17Samueli Israel nanglakthü nyükei Mizpahlei thaihütü,  
18büpai jomphong kü, “Shembüpa, Israel Kahvangi hapakei enyüke: Ngei 
Israel am Ijip leipü müei leipeih, hatü ngei Ijip amei wong hatü am kü 
shüveipü ongchingthü peü leipü ngei am yangpeih.  
19Shejao shinnyih ammi am vongshühthü hatü shanghahthü peü kübü yangpü 
Kahvang yakphongtü, ‘Ham kü ong hük yahshih’ shei yiüteke. Hanangkü 
shaang amphong laophü laophü jat hatü mükhiphang aimü Shembüpa touei 
thaituh” shei e.  
20Hahepak kü Samueli jat peü yopailei nyükei dei, hatü Benjamin 
jatShembüpai jeyei ngai.  

21Hahepak kü Samueli Benjamin am phang shelei deitü, Matri am shem 
jeteke. Shompülei Kishlei cheha Saul jeteke. Shejao jomphongi büpa yem, 
shejao büpa nedang.  
22Hanangkü jomphongi Shembüpa kü, “Hatouei peikahen shennyak shao 
hanei nyüpü je?” shei phe, hatü Shembüpai jangei, “Veituh, büpayü 
hanggothü phangei joshi nyüke” shei e.  
23Hanangkü jomphong mokei heih-ei Saul müei deiyei nanglakthü touei 
yaonghüjü büpayü mih peü mü shao lushi nyuteke.  
24Samueli nanglakthü peü kü, “Shembüpai jepü shennyakü büpa hih. 
Nanglakthü peü khong kü büpa keipü üpayao neshiüpih” shei e. Hahepak kü 
nanglakthüi lenei, “Ongpa yangnyu shoshoshi nyutuh!” shei e.  
25Samueli nanglakthü kü ongpai mehe dükhen büpalei dousho kemei e, hatü 
laitap hük kü ha nyang hatü Shembüpa touei tuhphong. Hapheikü Samueli 
nanglakthü laophü laophülei shemei leitük.  
26Saul-ao jomei shem Gibeahlei, hatü büpa mü Kahvangi mong kü thonghüpü 
vehokbüthü mü chemi lei.  
27Shejao hanei büpa kü yaüei, “Hapa shennyaki mekei etü jen 
yangaokhenang?” shei e. Jomphongi büpa kü yaüei e, hatü meheyao thintho 
neshuoh. Shejao Saul nenmü nyu.  

1 Samuel 11 

Sauli Ammon am Neütükpü 

1Lenyang hük shing daiphei kü Ammon ongpa Nahash aongei Jabesh Gilead 
shüm, hatü Jabesh am nanglakthüi Nahash kü, “Chingmei lingshah, hatü 
hami am chongphoshah” shei e.  
2Shejao Ammon am Nahash-i jom kü, “Ngei am peüei lakdahphi mük 
luktüktü Israel kempü kü eela shatü nyuhen mongküjü mon chingmei linghen 
hih” shei e. 

3Jabesh am behethüi büpa kü, “Ham yanghen üpayao peikü-üla shangkü 
Israel kempülei phongmokbüthü shomhen ham kü nyih nyet mon yahshih; 
üamao hapakei nepeiküjema hami am kü lanei shuohhen” shei e.  
4Mechem phongmokbüthüi Saul nyupü Gibeah ngoipa, jomi nanglakthü kü 
hapa jung shah-om aokjashingkü peüi wongmü thepteke.  
5Shaang-üng Saul kah lingei nyupü mohoh müei leiyaki büpai, “Nanglakthü 
hapakei thephen meyü mehe pongpa?” shei phe. Hahepak kü jomi büpa kü 
Jabesh ami mehe epa, ha jung ejateke.  
6Mechem Sauli jomphongei shah dan, büpa kü Kahvang laangha ngan pei, 
hatü büpa longi mongshih.  
7Büpai mohoh jora nyi yah-ei khih mü deh, hatü Israel am peü touei 
phongmokbü homei hapa shomei, “Saul hatü Samuel nyi pheikü 
nemüpüthülei mohohthü kü hapakei dükhen” shei baongteke. Hahepak kü 
SHEMBÜPAleipü nyempü nanglakthü kü pei, hatü jom mong hük vaitü chemi 
vamteke.  
8Sauli jom Bezeklei thaihüjü Israel am 3,00,000 hatü Judah am 30,000 
nyuteke.  
9Jomi Jabesh leipü peipü phongmokbü kü, “Jabesh-Gilead kü nyupü 
nanglakthü kü ammi hapakei eyeishuoh: Ngenyih, shaang kei vanghe nyahpü 
hepak kü am yanglanghen” shei e. Mechem phongmokbüthüi leiyei Jabesh 
am kü ha ejapa, jom longi mongong.  
10Hanangkü Jabesh ami Nahash kü, “Ngenyih hami am kü lanei shuohhen, 
hatü am kü mehe mei, ha dükshih” shei e. 
11Nyihphei Sauli büpalei nanglakthü khong jem vaishi hanteke. Nepnüng 
dhom mü jomi baümtap mongei shüei vanghe nyahpü thahshi Ammon am jü, 
hatü nejüi aopüthüao kemei yantük, hatü ba nyi chemi üamao netuh.  
12Nanglakthüi Samuel kü, “Ham shak kü Sauli vanglem lemhen je? Hathülei 
men ham kü yahshih, hami hathü jütükhen hih” shei e. 

13Shejao Sauli, “Shinnyih üpayao nejühen; mehenangkü shinnyihShembüpai 
Israel am yanghen” shei e.  
14Hahepak kü Samueli nanglakthü kü, “Kei, jeni Gilgalei aongei shao büpa 
ong vaihen shahbhawlaongvetshah” shei e.  
15Hanangkü nanglakthü kemei Gilgalei aongei Shembüpa touei Saul-ü ongpa 
shei jeteke. Halei jomi Shembüpakü mongjempü moila shuoh, hatü halei Saul 
hatü nanglakthü longi mongongtei.  

1 Samuel 12 

Samueli Shahshom Epü 

1Samueli Israel nanglak peü kü, “Ammi epü lemphü kü ngei bangtepih, hatü 
am kü ongao hük jeyei shuohtepih.  
2Sheyü am mühen ammei ong hük nyüke. Sheyü ngeiyü viüei shosho 
pungdaiteke, hatü ngelei hapeüthü hammü am mü nyüke. Ngei hashih mebü 
shaang thahshi ammei mübü vaiyei heihteke.  
3Ngei hammü nyüpeih. Ngei lemhük dangkao pungei dükei 
nyujema Shembüpa, hatü büpai jepü ongpa touei ngei khüei denpü shuohtuh. 
Ngei üamei mohoh nevaijü gadu dangkao yahlangphüla? Nevaijü ngei üam 
kü lueilemei nevaijü ühingei nyüpa? Üpalei lak kübü ngei yawhdou yahpai 
ngelei mük phüngei nyüpa? Ngei hathü hük dangkao dükei nyujema 
shemhen” shei e.  
4Jomi büpa kü, “Nüngi mechemao ham kü lueilemei nevaijü ühingei 
nenyupih, hatü nüngi üpalei lak kübüao meheyao yah-ei neshiü” shei e.  
5Samueli jomphong kü, “Ngei kü meheyao ten neshiü shei ammi eeteke; 
Shembüpa, hatü büpai jepü ongpa nyiyü am touei denpü nyüke. Jomi, ‘Hih,’ 
büpayü denpü” shei e.  
6Samueli nedoh-i nanglakthü kü, “Mosa hatü Aaron jepü, hatü ammei bühipa 
Ijip leipü müei leipeyü Shembüpa büpa hih” shei e.  

7Hanangkü shaang, hammü yaongtuh; mehenangkü Shembüpa am hatü 
ammei bühipa yanghen shingvaishi dükpü douthü am mü Shembüpa touei 
ngei shahphen shingei yah-ei shühen.  
8Mechem Jakob Ijiplei yiüpa, hatü shüveipa, ha hepak kü ammei 
bühipai Shembüpa kü nyükshingküShembüpai Mosa hatü Aaron nyi shomei 
ammei bühipa Ijip leipü müei leiyei jom hapa shingei chingchingei tuhpeih.  
9Shejao jomi Shembüpa, jomei Kahvang betükpü nangkü büpai jom Hazor am 
Jabin ongpalei veshan mübü Sisera, hatü Philistia, hatü Moab ongpalei 
lakmong kü lanei shuohtükpeih, hatü jomi ammei bühipa am khüei hokpeih.  
10Hahepak kü jomi Shembüpa kü, “Hami mang thahteke; mehenangkü 
hamiShembüpa yakphongtü Baal, hatü Astartes kahvangthü chongphoteke. 
Shejao shaang nüngi ham vepathülei lak kübü yangshih, hatü hami nüng 
chongphohen.  
11Hahepak kü Shembüpai Jerubbaal, Barak, Jephthah, hatü Samson shom, 
hatü lem peü phi kübü vepathülei lak kübü am yangei shaang am hatouei 
hüshemei nyunyüpeih.  
12Shejao mechem Ammon am Nahash ongpa am mü hokhen layaongpü eepa, 
ammi ngei kü, ‘Shembüpa, ammei Kahvangü ammei ongpa vailangmao ha 
tuhphongtü, ham kü ong hük yahshihnyuhen’ shei eteke.  
13Veituh, ammi naei phepü, ammi jehahpü ongpayü ha khih. Veituh, 
Shembüpai am kü ong hük shuohteke.  
14Ammi Shembüpa kü nyemjema hatü büpa chongphoei büpalei shah bangei, 
shejao Shembüpalei shahkungnyüthü kü khüei neyaongjema, hatü am hatü 
am shak kü vanglem lempü ongpaiShembüpa, ammei Kahvang phei müjema, 
hapayü meikahen;  
15Shejao ammi Shembüpalei shah nebangi büpalei shahkungnyü khüei 
yaongjema, am hatü ammei ong khüei büpalei lak nohen.  
16Hanangkü, shaang, wong kohshi yaongtuh hatü ammei müki 
eeshi Shembüpai mehe dou longpü dükkahen veituh.  

17Shaangü wheat hahvet hepak nevaipü je? NgeiShembüpa kü nyükhen, hatü 
büpai vangmuk hatü vang shomphahen; hatü ammi am shing ong hük yüpü 
hepak kü Shembüpa touei ammi thahpü mangü ahshi-üng longshi khih shei 
nyinghen hatü eehen. 
18Hanangkü Samueli Shembüpa kü nyük, hatü ha nyih Shembüpai vangmuk 
hatü vang shom, hatü nanglak peüi Shembüpa hatü Samuel nyi kü longi 
nyem.  
19Nanglakthü peüi Samuel kü, “Shembüpa, nüngei Kahvang kü nüng 
chongphobüthü nedihen shangmü phopeishuoh, ham shing ong hük yüpai 
hamei mangthü kü shao ühahpü khih” shei e.  
20Samueli nanglakthü kü, “Am tenyem; ammi ha mangthü peü dükteke, 
shejao ammi Shembüpa toueipü telepdai shejao ammei mong kempai 
chongphotuh;  
21hatü am nanglei nedanghen nevaijü am neyangaokhen yahlak neshiüpü 
douthü lemei teleptei.  
22Mehenangkü Shembüpai laophülei nanglak büpalei men longpü men kü 
neyakphongpih; mehenangkü amphongü büpalei nanglak 
leihühenü Shembüpai monghahpü dou hih.  
23Nyeinya vaishi, ngei nangkeyü am shingvaishi nephoppü nangkü 
shei Shembüpa touei ngei mang nethahpih, hatü ngei am kü meipü, hatü 
jiüpü lem huphahen.  
24Shembüpa kü mon nyemtuh, hatü mong kempai hinglemei büpa 
chongphotuh, hatü büpai am shing mehe dou longpü dükpa ha deih-ei 
dangtuh.  
25Shejao ammi nedoh-i mang dükjema, am hatü ammei ong shei chemi büpai 
maoei yaktükhen” shei e.  

1 Samuel 13 

Samueli Saul kü Lohpü 

1Mechem Saul ong vaipa, hahepak kü büpayü vangbong hapüan behe nyu, 
hatü Israel kü büpai vangbong pinyipünyi vanglem lemteke.  
2Sauli Israel am khong kübü shennyak haja jem mon je; haja nyiyü Saul mü 
phaüshang kahmük Bethel kü Mikhmashlei, hatü haja hükü Benjamin jat 
amei kahdok Gibeahlei Jonathan mü tuh; aopüthü kemei büpai shemei 
leitükkem.  
3Jonathani Philistia kahdok Geba leipü jila hah, hatü Philistia am peüi ha 
jung dan. Hahepak kü Sauli kahdok peü kü amit vüngei, “Hebrew am peüi 
bangtuh!” shei e.  
4Mechem Israel am peüi Sauli Philistia amei jila hahteke shei danpa, hatü 
Philistia ami jom kü jiühitnyüke shei danpa, nanglakthüi Saul mü Gilgalei 
daiyei omhen nyük.  
5Philistia ami Israel am mü hokhen shingvaishi koyei khari haja hapüan, 
koyei kü uotü hokhen shennyak haja vok, hatü veshanthü yungching 
bhihhiphang kei thaitü aongei Beth-Aven heongphi Mikhmashlei baümtap 
veteke.  
6Mechem Israel ami jomei laphenü wongteke shei veiaokpa, nanglakthü jom 
nyingi yaongdung, yaongsha, kahsha, shüying hatü damsha mongei shüei 
joteke.  
7Hebrew am haneiyü Jordan yungdang homei Gad hatü Gilead amei 
kahdokei nyaidai. Saul payü Gilgal lei-üng nyu, hatü büpa mü nyupü 
veshanthü peü nyempai kheüteke.  
8Samueli tetpü keiha büpai nyih nyet danei nyu, shejao Samueli Gilgalei ne-
aongja, hatü Saulei shennyakthü nyaidaihen pangteke. 
9Hanangkü büpai, “Ngei touei jakpü moila hatü mongjempü moila deikei” 
shei e, hatü Sauli jakpü moila shuoh.  
10Büpai moila shuoh-ei temhinüng Samuel ngoi, hatü Sauli büpa mü 
pongteihen heih.  

11Samueli jangei, “Nüngi mehe dükpa?” shei phe. Sauli, “Nanglakthü 
yandaipü eeyei hatü nüngao tetpü hepak kü jiüshi nepei, Philistia am 
Mikhmashlei thaipü eeyei,  
12shaang-üng Gilgalei Philistia am hoknüng yiüküjü ngeiyü SHEMBÜPAleipü 
phahji meheyao neyemi nyuhen khih shei deihpü nangkü ngei jakpü moila 
shuohhen mü vampeih” shei e.  
13Samueli büpa kü, “Nüngü ngadou dükteke. Nüngi Shembüpa, nüngei 
Kahvangi nüng kü shuohpü shahkung jiüshi nedükang; nüngi hapakei 
düklangmeyüShembüpai Israel kü nüngei ongching den kü chongkhenei 
lingei tuhhen, 
14shejao shaang nüngei ongching shenei nenyuhen; Shembüpai laophüi 
monghahpü shennyak hük yemteke, hatü Shembüpai laophülei nanglak shak 
kü vanglem lemhen büpa je; mehenangkü Shembüpai nüng kü epü shahkung 
nedükang” shei e.  
15Samuel Gilgal leipü layaongei leidai. Aopü nanglakthü kemei veshanthü mü 
omhen Saul phei mü, hatü jom Gilgal leipü Benjamin kahdok Gibeah lemei 
aong. Sauli büpa mü nyupü shennyakthü ieshingkü kho vok hükshing mon 
nyu.  

Hokhen Tempülempü 

16Philistia am Mikhmashlei baümtap vetü nyushingkü Saul, cheha Jonathan 
hatü jiji mü nyupü shennyakthü kemei Benjamin amei kahdok Gebalei nyu.  
17Philistia am veshanthü jomei baümtap leipü hokhen shingvaishi khong jem 
vaishi hantü dai. Khong hükü Shual kahdok Ophrah lemei,  
18hatü khong hükü Beth-Horon lemei, hatü khong hükü Zeboiim kahji hatü 
jahpandok kü shüngshi veipü kahshang lemei heih.  
19Israel kahdok kempülei koma nenyuham; mehenangkü Philistia ami, 
“Hapakei koma tuhjema, Hebrew ami jom shing yan hatü phung shükkahen” 
shei eteiteke.  

20Hanangkü Israel am kemei jomei hanshong nyiam, kaiti, ay, hatü 
hatvetlongkhoih yühen shingvaishi Philistialei mon shahamteke.  
21Hanshong nyiam hatü nyahvang yüpü kü lat lop nyi, yüei bha bappü kü lop 
hük shuohhamteke.  
22Hanangkü vehok hepak kü Saul hatü cheha Jonathan nyilei nyupü mü lenei 
veshanthü üpa leiyao yan hatü phung nenyuham.  
23Shaang Philistia am veshan khong hükü Mikhmash beilem kü yomhen 
shom.  

1 Samuel 14 

Jonathani Philistia am mü Hokpü 

1Nyih hük Saulei cheha Jonathani büpalei vehok phunglang kopü nethepa kü, 
“Kei, ji Philistia amei baümtap hükei heihshah” shei e. Shejao büpai chepa kü 
ha jung ne-eshuoh.  
2Saul-ü veshan kho vok hükshing mütü Gibeah yopailei Migronei Pomegranat 
betjük pü phangei nyu. Büpa mü veshanthü kho vok hükshing nyu.  
3Hathü khongkü ngong-ow owpü Ahijah omshi nyu. Büpayü Shilohlei 
ngongpa vaipü Elilei cheha Phinehas, Phinehaslei cheha Ahitub, Ahitubei 
chenaü Ikabodei cheha nyuteke. Jonathan lüdaiteke shei üpaiyao nenying.  
4Jonathani Philistia amei baümtapei aongpü lemei yaongvak nyi dangpongei 
nyu; hükei menü, Bozez hatü hükpalei menü Seneh nyuteke.  
5Yaongvak hükü apshaphi Mikhmash lemei meeshi, hatü hükpayü pehephi 
Geba lemei meeshi shiüteke.  
6Jonathani büpalei vehok phunglang kopü nethepa kü, “Kei, ji-i hapa 
nejaptükpüthülei baümtapei shüshah; Shembüpai ji kü sheühphahen aokpeih; 
büpai sheühjema meshük shangkü khongha vaijao jeni aokpü danghen 
meheyao wongshi nechongküpih” shei e.  
7Büpalei vehok phunglang kobüi büpa kü, “Nüngi mehe dükhüei deihnya, ha 
düktuh. Daishah, ngelei mongdang laangha kemei nüng mü nyüpeih” shei e. 

8Hahepak kü Jonathani, “Kei, ji-i hathü philei peih-ei daijü ji nyem-eehah.  
9Jomi ji kü, ‘Ham anji touei mangheihkei thahshi danei chongkei’ shei 
ephüjema ji yaongpü touei danei nyuhen, hatü jom touei ne-aonghen.  
10Shejao jomi, ‘Ham touei aongkei’ shei ephüjema, ji aongjahen hatü 
hapayü Shembüpai jiei lak kü jom shuohpü nyangeihepü hük vaikahen” shei 
e.  
11Hanangkü jijipheni Philistia amei baümtapei nyupüthü kü hushuohteke, 
hatü Philistia ami, “Veihümao, Hebrew am jom joshi nyupü kahsha leipü 
laokünyüke” shei etei.  
12Hahepak kü baümtapei nyupüthüi Jonathan hatü vehok phunglang kobü 
nyi kü lenei, “Ham touei aongkei, hatü hami anji kü lemhük ephanüng” shei 
e. Jonathani büpalei vehok phunglang kobü kü, “Ngei pheilei mükei; 
mehenangkü Shembüpai hathü Israel amei lak kü shuoh-ei nyüke” shei e. 
13Hahepak kü Jonathani büpalei vehok phunglang kobü pheilei mütü lakhila-
i shomei aong. Jonathanei lak kü Philistia am doteke, hatü büpa pheikü 
müpü vehok phunglang kobüi jom jüteke.  
14Shongpü vehok kü Jonathan hatü büpalei vehok phunglang kobü nyi-i 
kahdok hecter pua hük mongkü shennyak kukha hükshing jü.  
15Hahepak kü veshanthü kemei baümtapei, kahlei, veyomdülei hatü thepju 
kü yaongpüthü kemei nyemdai; kahdok jenteke hatü nyempüvüngpü longi 
nyuteke.  

Philistia am Neütükpü 

16Benjamin amei kahdok Gibeathlei Saulei veyombüthüi Philistia am nyemei 
aphipe kü nyaiteipü ee.  
17Hahepak kü Sauli büpa mü nyupüthü kü, “Jen khong kübü üpa 
lüdaipüshang hengei veihü” shei e. Mechem jomi hengei veipa, Jonathan 
hatü büpalei vehok phunglang kobü nyi neshiüi chongjateke.  
18Sauli Ahijah kü, “Kahvangei Vangpüshuwpü Pela halei deikei” shei e. 
Hahepak kü hapayü Israel am mü shiüteke. 

19Mechem Sauli ngongpa mü shah eteipa, Philistia amei baümtap mongei 
nyeinya nyeinya bukpüshaanpü vam, hatü Sauli ngongpa kü, “Nüngei lak 
leilangtuh” shei e.  
20Hahepak kü Saul hatü büpa mü nyupü nanglakthü kemei thaitü vehokei 
dai. Philistia ami jom nyingnying nepongpaüi jüteiyei eeteke.  
21Hebrew am üam shelei Philistia am mü nyu, hatü jom mü baümtapei aong, 
hathü Saul hatü Jonathan nyi mü nyupü Israel am mü dhaoteke.  
22Hapa keiha mechem phaüshang kahmük Ephraimei joshi nyupü Israel ami 
Philistia am nyemei nyaiteinyükeja shei danpa, jomao vehok kü dai.  
23Hanangkü Shembüpai ha nyih Israel am kü aokpü danghü, hatü Beth-Aven 
peihshi hokei heih, hatü Saul mü nyupü veshanthü peüshep 10,000 hükshing 
nyuteke. Hapa vehok phaüshang kahmük Ephraim kemeilei yaüei dai.  

Vehok Pheikü Vampü 

24Ha nyih Israel am aeipai longi yüh-eiyangei nyu; mehenangkü Sauli, “Om 
mangdhü thahshi hatü ngei ngelei vepathü kü bhüh mangyem thahshi üpai 
hahying hahhenshang büpa kü thaüvaü hettuh” shei vangteke. Hanangkü 
veshanthü üpaiyao meheyao nehah.  
25Veshanthü kemei yingnyülei shüshingkü nyahjiü longi dang.  
26Mechem jom yingnyülei shüpa, nyahjiü longi yenei shühpü ee, shejao 
üpaiyao hapa nehah; mehenangkü jom peüi Sauli vangpü kü nyemdai.  
27Shejao Jonathani chepai hapakei vangpü nangkü veshanthü nyempü 
nenyingi nyu; hanangkü büpai lakei noshi nyupü lenshuoh-i nyahdük kü 
hümtü büpai ha hah, hatü büpalei mük thaei lei.  
28Hahepak kü veshanthü khongkü hüki, “Shinnyih üpai hahying hahhenshang 
büpa kü thaüvaü hettuh shei ampai veshanthü kü etükpü nangkü hathüyü 
yüh-eiyangnyu khihma” shei e.  
29Hahepak kü Jonathani, “Opai kahmük kü shanghah vamhüteke; ngei 
nyahjiü maani hahpü nangkü mekei ngelei mük thaapa veihümao. 

30Shinnyih veshanthüi vepa leipü yahpü hahying changshi hahlangmeyü 
shao-üng meshük nyeinya Philistia am jühen vaipa!” shei e.  
31Ha nyih Israel ami Philistia am Mikhmash kübü Aijalon thahshi jüpheikü 
veshanthü aeipai shomeiyingei nyu.  
32Hanangkü veshanthüi vepathü leipü yah-ei leipü mi, mohoh hatü mohoh 
chehathü hapa shingei jütü iyao omshi hah.  
33Hahepak kü hanei ami Saul kü, “Veituh, veshanthüiyao omshi phai 
hahpai Shembüpa khüei mang thahnyüke” shei eteke hatü Sauli, “Ammi 
pungei dükteke, hamü ngei touei yaong longpü hük ngowshih” shei e.  
34Sauli hapheikü ngeükhüam hük shuoh-ei, “Am yanei daiyei veshanthü kü 
peüi laophü laophülei mohoh, hatü mithü müei peiyei hatouei jütü hahtuh; 
shejao iy omshi hahpai ammiShembüpa touei mang tethah” shei e. Hanangkü 
ha ya peüi laophülei mohoh müei peiyei halei jüteke.  
35Hapheikü Sauli Shembüpa kü moidü hük ling, hatü hapayü 
büpai Shembüpa kü lingpü shongpü moidü nyuteke.  
36Hapheikü Sauli, “Jeni Philistia am touei nyak kü yiüshah, hatü jomei 
mophimo kemei yahshah, hatü hükao yemmü netuh-i ngenep dhom thahshi 
jüshah” shei e. Jomi, “Nüng kü meipükei dükshah” shei e. Shejao ngongpai, 
“Jeni shongei Kahvang kü pheshah” shei e.  
37Hanangkü Sauli Kahvang kü, “Ngei Philistia am hahnüng yiü-üla? Nüngi 
ngei kü aokpü danghü-üla?” shei phe. Shejao ha nyih Kahvangi büpa kü 
nejangshuoh. 
38Hanangkü Sauli mübüthü peü kü, “Hatouei thaikei, hatü shinnyih mehe 
mang thahpüshang yemshah” shei e.  
39“Israel am kü aokpü danghüpü Shembüpalei men kü vangei enyeih, üpai 
pungpüshang jühen; ngelei ha Jonathan vaijao jühen” shei e. Shejao üpaiyao 
shah phahükao ne-e.  

40Hahepak kü Sauli Israel am peü kü, “Am antolei yaongshi chongkei, hatü 
Jonathan henji hamü yaonghen hih” shei e. Jomi, “Nüng kü meipükei 
düktuh” shei e.  
41Hapheikü Sauli Shembüpa, Israel Kahvang kü, “Shembüpa, shinnyih 
mehekei nüngi ngei phoppü kü nejangpa?” shei phop. “Hapa pungpeyü ngei 
nevaijü ngelei ha Jonathan homei vaijema Urim yaong homei jangshih, 
shejao hapa pungpeyü Israel nanglakthü homei vaijema Thummim yaong 
homei jangshih” shei e. Shejao hapa pungpeyü Saul hatü Jonathan nyi kü 
hetteke; nanglakthüi pungpü neshiüang.  
42Sauli, “Jonathan henji aa kao üpai pungpüshang phongyomshih” shei e, 
hatü hapa Jonathan kü hetteke.  
43Hahepak kü Sauli Jonathan kü, “Nüngi mehe dükpa ngei kü eshih” shei 
phe. Jonathani büpa kü, “Ngei ngelei lenshuoh-i lungei nyahjiü ajüki hah-ei 
veipeih, ha med kü dihen ngei temei nyüpeih” shei e.  
44Sauli Jonathan kü, “Nüng nejütükjema Kahvangi ngei nyemjütük” shei e.  
45Shejao nanglakthüi Saul kü, “Israel kü aokpü longpü danghüpü Jonathan 
jütükhen je? Hapakei nevai! Vanyangyem Shembüpalei men kü vangei 
enyeih, büpalei shangjing kübü sholah hükao nevüshihpih; mehenangkü 
Kahvangi sheühpü homei büpai ha dükpeih” shei e. Hanangkü nanglakthüi 
Jonathan nejütüki yangei tuh.  
46Hapheikü Sauli Philistia am changei neyiüi doh, hatü jom laophülei 
kahmük yemei leidaikem.  

Sauli Vanglem lempü 

47Sauli Israel kü ong vaipheikü büpai peü philemei vepathü mü hok: Moab, 
Ammon, Edom, Zobah ongpathü hatü Philistia am mü hok. Melemei büpa 
hokhen, büpai aokpü dang.  
48Büpai longi mangshi hok, hatü Amalek am neütük, hatü Israel am kü 
nemeipüthü peü kübü yangei tuh.  

49Saulei yeshangthüyü Jonathan, Ishvi hatü Malkishua nyu, hatü büpalei 
yiükha nyiyü hashongnyü Merab hatü chenaü-ü Mikhal nyuteke. 
50Saulei chenyühayü Ahimaazlei yiükha Ahinoam nyu, hatü Saulei veshan 
mübü-ü chepa naü-eepa Nerlei cheha Abner nyu.  
51Saulei chepayü Kish, hatü Abnerlei chepa Ner nyilei chepayü Abiel nyuteke.  
52Saulei den kemei Philistia am mü shahyaki hok, hatü mechem Sauli 
wongkoh monglongpü shennyak eehenshang büpai veshan vaihen jehamteke.  

1 Samuel 15 

Amalek am mü Hokpü 

1Samueli Saul kü, “Büpalei Israel nanglakthü shak kü nüng ong vaihühen 
thiteiphuei jehen Shembüpai ngei shompeih; hanangkü shaang 
SHEMBÜPAleipü shah bangtuh.  
2Jeiyong Shembüpai hapakei enyüke: Ijip kahdok leipü leishingkü chebü 
chepai Israel am kü mehe dükpa, ha med kü ngei Amalek am hanghihühen.  
3Shaang daituh hatü Amalek am hahtuh, hatü jomi angpü lemphüli 
chemjalak kü mangtüktuh. Meheyao aoei tetuh; nyüha, baha, hashihnaüha, 
mohoh, mi, ut hatü gaduthü kemei jütükkemtuh” shei e.  
4Hanangkü Sauli nanglakthü nyükei Telaimei thaihütü ieshingkü Israel am 
veshan 2,00,000 nyuteke; Judah phanglom kübü veshan 10,000 nyu.  
5Hapheikü Sauli veshanthü müei Amalek chingthülei daiyei kahjilei tapei 
nyu.  
6Ijip leipü leijashingkü Israel am kü phahji hushuohpü Ken am kü, “Amalek 
am toueipü amphong layaongei lüdaituh, nedaijema amao jom kei mahhen” 
shei e. Hanangkü Ken am Amalek am mü nyupü lüdai.  
7Hapheikü Sauli Amalek am Havilah kübü Shur thahshi Ijip heongphi kemei 
neüteke.  
8Büpai Amalek am Agag ongpa yemmü yepei lei, shejao büpalei nanglakthü 
kemei yani mahhütük.  

9Shejao Saul hatü veshanthüi Agag ongpa hatü mi, mohoh, mohohbaong hatü 
mithü meipü meipü kemei, hatü lebü doumeithü kemei yangei tuh. Jomi 
chemjalak kü payü nemahtük. Jomi yahlak neshiüpü douthü mangtük.  

Saul Ong Hean Kübü Yaktükpü 

10Hahepak kü Shembüpalei shah Samuel touei peiyei,  
11“Saul ong vaihüpü nangkü ngei mong bhagei deihnyüke, mehenangkü 
büpai ngei epükei nedüki ngei toueipü lepdaiteke” shei e. Samuel longi 
mongshih, hatü vangnyak büpai Shembüpa kü len.  
12Nepphei lomi büpai Saul mü pongteihen daishingkü Samuel kü, “Saul-ü 
Karmelei heihteke. Halei büpai büpalei men kü nebehen yaonglu hük sheiyei 
nyüpüja, hatü haleipü Gilgalei yiühenja” shei eshuoh.  
13Mechem Samuel büpa touei peijapa, Sauli büpa kü, “Shembüpai nüng kü 
moihimantuh! Shembüpai epü ngei düktepih” shei e.  
14Shejao Samueli, “Shejema mehekei mohoh hatü mithü vaüpü ngei dannya?” 
shei phe.  
15Sauli, “Hathüyü Amalek amei; nanglakthüi mi hatü mohoh meipü den 
jeyei Shembüpa nüngei Kahvang kü moila shuohhen leiküpü khih; aopü 
kemei jütüktih” shei e. 
16Samueli Saul kü, “Nentuh! Shembüpai meya ngei kü mehe epa, ha nüng kü 
ephüshah” shei e. Büpai, “Eshih” shei e.  
17Samueli, “Nüngi laophü nyingi dangkao maanpü am shei nyingjao nüng 
Israel kü shangjing neleihüangpü je? Shembüpai nüng Israel amei ong vaihen 
jepeih.  
18Hatü büpai nüng kangpü dousho hük kü, ‘Daituh, hatü Amalek am 
jütüktuh, jom hep shei mangmahkem thahshi hoktuh’ shei etü shompeih.  
19Shejema nüngi mehekei Shembüpai epü nebangpa? Mehekei nüngi doumei 
nangma koei leipa hatü Shembüpa touei mang dükpa?” shei e.  

20Sauli Samuel kü, “Shembüpai epü ngei düktepih, Shembüpai ngei kü 
kangpü dousho kü ngei daitepih, ngei Amalek am Agag ongpa yemmü 
leipeih, aopü kemei jütüktih.  
21Shejao GilgaleiShembüpa, nüngei Kahvang kü moilahen shingvaishi 
nanglakthüi mohoh hatü mi khongkü meipü hatü Kahvang kü moilahen 
meipüthü koei leipü khih” shei e.  
22Samueli jangei e: “Shembüpalei ven bangpü kü mongongpü keiha 
Shembüpai jakpü moilathü kü mongongnyu je? Moila shuohpü meyü ven 
bangpü-üng meipüba, hatü mi cheü leimeyü kenhingpü-üng meipeih.  
23Venle peyü phongyomthiphepü mang mü maanpü nevai, hatü changmei 
peyü lajei kü khümpü mang lepeih. Mehenangkü nüngi Shembüpalei shah 
yaktük, hanangkü büpaiyao nüng ong hean kübü yaktükteke”.  
24Sauli Samuel kü, “Ngei mang thahteke; mehenangkü ngeiShembüpalei 
shahkung shaiteke hatü nüngei shah nebang; mehenangkü ngei nanglakthü 
kü nyempai jomei shah bangpeih.  
25Hanangkü shaang ngei phopnyüpeih, ngelei mang tükshih, hatü 
ngei Shembüpa kü khümhen shangmü ngei mü leishah” shei e.  
26“Ngei nüng mü neleiküpih. Nüngi Shembüpalei shah yaktükpü nangkü 
SHEMBÜPAiyao nüng Israel amei ong vaihen yaktükteke” shei Samueli e.  
27Samuel leidainüng shei dok lepshingkü Sauli büpalei ashak kü shü hatü 
ashak shaakdai.  
28Samueli büpa kü, “Shinnyih Shembüpai Israel ongching nüngei lak kübü 
shaaktükteke, hatü hapa nüngei chingyow hük nüng mü meipüba kü 
shuohtükteke.  
29Büpa üpa Israel amei Müknyinshekhang, büpai shahshem ne-enyih, nevaijü 
büpai mong nejeinyih; mehenangkü büpa mong leihen mü büpayü shennyak 
nevaipih” shei e.  

30Hahepak kü Sauli, “Ngei mang thahteke, shejao Israel am behethü hatü 
nanglakthü touei ngei kü dhüm huei ngei Shembüpanüngei Kahvang kü 
khümhen chemi leishah” shei e.  
31Hanangkü Samueli Saul mü nyokei lei, hatü Sauli Shembüpa kü khüm.  
32Hahepak kü Samueli, “Amalek am Agag ongpa hammü ngei touei deikei” 
shei e, hatü Agag büpa touei kheüyaki, “Hingmei jühen vailangmeyü 
jütükphei, sheyü meishasha!” shei monglemei heihteke. 
33Shejao Samueli, “Nüngei yani nyüthü longi hapeü neshiüpükei leitük, 
hapakei anyüao hapeü neshiüpü keiha nyemnyu” shei etü büpai Gilgal leipü 
moidü touei Agag khih mü deh-ei jütük.  
34Hapheikü Samuel-ü Ramahlei aongdai, hatü Saul-ü Gibeahlei büpalei 
shemei aongdai.  
35Samuel mangdi thahshi büpa nangkü mongshangei deihlangmao Samueli 
Saul mü nepongtei. Saul Israel amei ong vaipü nangkü Shembüpai 
mongmangei deih.  

1 Samuel 16 

David Ong Vaihen Jepü 

1Shembüpai Samuel kü, “Ngei Saul Israel amei ong hean kübü yaktükpheikü 
nüngi meshük lushi büpa nangkü thepeiyoungei nyuhenang? Nüngi shong kü 
olive mainga maei shihtuh hatü Bethlehem am Jesse touei ngei nüng 
shomhen; mehenangkü büpalei hapeüthü khongkü ong vaihen hük ngei 
jepeih” shei e.  
2Samueli, “Ngei mekei etü daiaokhenang? Sauli ha danjema ngei kao 
jüphahen khih” shei e. Shembüpai, “Nüngi mohoh cheha hük yahtuh hatü 
‘Ngei Shembüpa kü moilahen peiküpeih’ shei etuh.  
3Moila shingei Jesse nyüktuh hatü nüngi mehe dükhen ha ngei huphahen, 
ngei epü shennyak nüngi büpa ong vaihen jetuh” shei e.  

4Shembüpai mehe e, ha Samueli dük. Mechem büpa Bethlehemei heih-ei 
ngoipa, ha ching kübü mübüthü nyemei kheüyaki büpa mü pongteinüng 
peiyei, “Nüngü chingmeivangmei kü-üng peiküpa yo?” shei phe.  
5Samueli “Hih, ngei Shembüpa kü moila shuohhen peiküpeih. Amphong 
laophü nyingi daüeilangtüktuh hatü ngei mü moila shuohhen peikei” shei e. 
Hapheikü büpai Jesse hatü hapeüthü daühü hatü jomphong kü moila 
shuohhen nyük.  
6Mechem jomphong ngoijapa, büpai Eliab eeyei, “Hingmei Shembüpai jepeyü 
shaang Shembüpa touei yaongshi nyupü büpa vaaishang” shei deih.  
7Shejao Shembüpai Samuel kü, “Nüngi büpalei dhe nevaijü bümhishao meipü 
kü tevei; mehenangkü ngei büpa yaktüktih. Shembüpangeiyü hangkui 
veipükei neveinyih. Shennyaki shakdok kü veinyeih, shejao Shembüpa ngeiyü 
mongdang kü veinyeih shei e.”  
8Hapheikü Jesse-i cheha Abinadab müei Samuel touei dei. Shejao Samueli, 
“Shembüpai büpa nejeang” shei e.  
9Hapheikü shao Jesse-i Shammah müei dei. shejao büpai, 
“Büpayao Shembüpai jepü nevaiang” shei e.  
10Sheyü Jesse-i büpalei chehathü jom nyetphen Samuel touei müei dei, shejao 
Samueli büpa kü, “Shembüpai hathü khong kübü hükao nejeang” shei e.  
11Hanangkü büpai Jesse kü, “Nüngei hapeüthü kempü hajük mon je?” shei 
phe. Jesse-i, “Shao-üng naüshompa hük nyüpeih, shejao büpai mithü kü 
veinyüpeih” shei e. Samueli, “Büpa kü nyükeishuoh; büpa mangngoikei 
thahshi ne-uohen” shei e.  
12Hanangkü büpai nyüknüng deishih-ei büpa nyükei lei. Büpayü nethe 
meishi, bümhipü meishi hatü mük kü mükthang kohshi shiüteke. Shembüpai 
büpa kü, “Ngei jepeyü büpa hih, büpa kü maingai phutuh” shei e. 
13Hanangkü Samueli mainga shong yah-ei büpalei chejei ami eeshi mainga-i 
phuteke, hatü ha nyih mü pangei Shembüpalei laangha David kü pei. 
Hapheikü Samuel Ramahlei leidai.  

Davidi Saul Chongphopü 

14Sheyü Shembüpalei laangha Saul kübü lüdai hatü Shembüpai mang laangha 
shomei büpa kü shüvei.  
15Saul mü sheühteipüthüi büpa kü, “Veituh, Kahvangi mang laangha shomei 
nüng kü shüveihünyu khih. 
16Shaang jenei shangjingpai büpa chongphobüthü kü harp meishi 
vüngaokhen shennyak hanei yemhen nyemekei; hatü mechem 
SHEMBÜPAleipü mang laangha nüng touei peikahenshang, büpai ha vünghen 
hatü nüng meidaihen” shei e.  
17Hanangkü Sauli büpalei chongphobüthü kü, “Hapakei meishi vüngaokpü 
shennyak yemkütuh hatü ngei touei müei deikei” shei e.  
18Büpalei chongphobüthü khongkü shennyak hüki, “Bethlehem am Jesselei 
cheha hük ngei eeyei nyüpeih. Büpai kesho meishi harp vüngei loknyeih; 
büpayü monglongshi, nethe meishi vehokbü meipü, hatü büpai shah vang 
tetshi eaoknyeih. Shembüpa büpa mü omshi nyüke” shei e.  
19Hahepak kü Sauli Jesse touei phongmokbüthü shomei, “Mi yomteipü anha 
David ngei touei shomshih” shei e.  
20Hanangkü Jesse-i büpalei gadu yah-ei ha kü aan hatü yiü-üm maei yiü shih, 
hatü yum cheha hük omshi temei Saul touei jomphong mü David shomteke.  
21Hatü David Saul touei peiyei büpa chongphoei nyu. Sauli büpa kü longi 
ken, hatü Davidü büpalei lahhilaong kobü lei.  
22Hapheikü Sauli Jesse kü shah shomei, “Davidü ngei mü chongphoei 
nyemnyu, ngei büpa kü longi monghahnyeih” shei e.  
23Mechem Saul kü Shembüpai mang laangha shomhenshang Davidi harp yah-
ei vünghamteke. Hajü mon Saul kü nyiushemmei peiyei meidai hatü mang 
laangha lüdai.  

1 Samuel 17 

David hatü Goliath 

1Shaang Philistia ami hokhen shingvaishi veshanthü temei jom Judah kahdok 
Sokohlei thai. Jomphongi Sokoh hi Azekah aa kü Ephes-Dammimlei baümtap 
ve.  
2Saul hatü Israel amao thaiyei Elah kahjilei baümtap vetü Philistia am mü 
hokhen show lingteke.  
3Philistia amao kahshang hük kü show, hatü Israel amao kahshang hükpa kü 
show ling, hatü ha nyi aa kü kahji nyu.  
4Hatü Gath am shennyak hükei meni Goliath Philistia amei baümtap 
mongeipü vam. Büpalei shao kü feet shü mü lakkham hük lushi nyu.  
5Büpai melangnyiam athen hük thenshi hatü bhagthuh hük melangnyiam dok 
pinyipüanpünyet hükshing vihshi laapmü laapmü hoiyei shihtü thüngpü 
thuhshi shiüteke.  
6Büpalei la-ao melangnyiami jümtüktü nyu hatü melangnyiam phung hük 
büpalei bhagchongei shashi nyuteke.  
7Büpalei phungü ashak dakpü amei miyaung shük chetshi hatü phunghakü 
dok nyet hükshing vihshi shiüteke. Büpalei ii nobü-ü büpa she shaongteke.  
8Büpai yaongtü Israel am veshanthü kü, “Mehekei amphongü hoknüng vamei 
yaongnya? Ngeiyü Philistia am nevaipü je?, hatü amphongü Saulei 
chongphobüthü nevaipü je? Ami shennyak hük jetuh hatü ngei mü hokhen 
deishih.  
9Büpai ngei neüei jüaokjema, ham amei aa vaihen, shejao ngei büpa neüei 
jüaokjema, amü hamei aa vaihen” shei lenei e. 
10Hahepak kü Philistia naühai, “Shinnyih ngei Israel am mü hokhen 
chüngnyeih! Ngei mü hokhen shennyak hük jeyei shomshih” shei e. 
11Philistia naühai epü shah danei Saul hatü Israel am kemei nyemei mong 
mahdai.  

12Shaang Davidü Judah kahdok Bethlehem leipü Ephrath am Jesselei cheha 
nyu. Büpa hapeü jom shet nyu. Hahepak kü Saul-ü ong nyu hatü longi 
viüdaitü nyu.  
13Jesselei cheha behethü jom jem Saul mü chemi hoknüng daiyei nyuteke. 
Hashongpayü Eliab, nyibabü-ü Abinadab hatü jempabü-ü Shammah nyu.  
14Naüshompayü David nyu; jeilongpa jom jemü Saul mü chemi nyu,  
15Shejao Davidü Saul toueipü hepak hepak kü Bethlehemei chepalei mi 
yomhen leiteiyei nyu.  
16Nyih pinyi ya pinyi thahshi Philistia ami hokhen temei danei yaongteke.  
17Jesse-i cheha David kü, “Hapa ngoupü aung dok an hatü aan an koei anjei 
am nyushingei heihtuh,  
18hatü shao jomphongei mübü kü hapa amma cheüi lingpü aan deiyei 
shuohtuh. Anjeihijei am mekei nyuei dainya ha nyangeihepü lemhük 
jomphong leipü yah-ei leikei” shei e.  
19Shaang Saul jomphong hatü Israel am kemei Elah kahjilei Philistia am mü 
hokei nyu.  
20Davidi nepnüng lomi paoei mithü kü veihen hanei tuhtü temshuohpü 
hahying kotü Jesse-i büpa kü epükei dai. Büpa baümtap ngoijashingkü 
veshanthü men dhüngyaki thepjulei heih-ei nyujateke.  
21Sheyü Israel am hi Philistia am hokhen veshanthü dhe dhe khangteiyei veju 
lingei nyu.  
22Davidi büpai koei deipü douthü hahying yompü shennyakei lakei 
tuhphongtü thepju lemei heih-ei chejei am kü selam shih.  
23Büpai jomphong mü shah eteiyei nyushingkü nyingnyoi kü lenteipükei Gath 
leipü Philistia am mih peü neüaokpü shennyak meni, Goliath thepju kübü 
laoei lenpü büpai dan.  
24Mechem Israel ami Goliath eepa, jom nyemei nyaidai.  

25Israel ami, “Shehongei laoei heihteipü hapa shennyak eela? Büpayü Israel 
am kü vehok chenghen heihnyu khihma. Üpai hapa shennyak jühenshang 
ongpai büpalei yiükha mü shem yemhühen hatü jom shemi lat thaipü 
meheyao neshuohhen lah-ei nyüpeih” shei eteke.  
26Davidi büpa touei chemi yaongpüthü kü “Hapa Philistia naüha jüpü hatü 
Israel am kü ne-ienelempü kübü yangpü shennyak kü mehe shuohhen epa? 
Vanyangyem Kahvangei veshanthü kü vehok chenghen üpa nejaptükpü 
Philistia naüha ang?” shei phe.  
27Jomi eteipü shao ne-yei büpa kü, “Üpai hapa shennyak jühenshang hapakei 
dükhenja” shei eshuohteke.  
28Davidei chejei bahhepa Eliabi jomphong mü Davidi eteipü danei, büpai 
David kü mongshih-ei, “Nüng mehenüng yiüküpa? Jahpanei mi üpa kü 
tuhphongtü daiküpa? Nüngei mongei deihpü hatü nüngei mongdang nemeipü 
ngei nyingei nyüpeih. Nüng mih hokpü kü veinüng shei daiküpü-ü” shei e.  
29Davidi, “Ngei shaang mehe dükpa? Ngei chemü hakeiyao nephehen je?” 
shei e.  
30Büpai lebü shennyakthü kao hapa jung-üng phe; hatü shennyakthüi 
sheleipü kei-üng büpa kü eteke.  
31Davidi epü shennyak hanei-i danei Saul kü lushuohshing kü Sauli büpa kü 
nyüknüng shom.  
32Davidi Saul kü, “Hapa Philistia am naüha nangkü üpayao mongtemaan; 
nüngei chongphobü ngei daiyei büpa mü hokhen hih” shei e.  
33Sauli, “Nüngi hapa Philistia am shennyak mü nehokaokpih; nüngü hashih 
mon, büpayü nethe hepak mebü hokei heihpü shennyak khih” shei eshuoh.  
34Shejao Davidi Saul kü, “Nüngei chongphobü ngeiyü opalei mi yomei 
nyuhampeih. Mechem shahnyü sheptao-i mi shükei lüdaihenshang,  

35ngei hapheikü jaoei daiyei jühampeih hatü mi yangei leihampeih. Mechem 
shahnyü sheptao-i ngei kü shüknüng laongkahenshang, üng kü düktü yepei 
bheiyei jühampeih.  
36Hapa keiha nüngei chongphobüi shahnyü hi sheptao jühampeih. Hapa 
nejaptükpü Philistia naühayao hathü kei-üng nyukahen; mehenangkü büpai 
vanyangyem Kahvangei veshanthü kü chengteke.  
37Shahnyü sheptaolei bhahivaung kübü ngei yangpü Kahvangi hapa Philistia 
am naühalei lak kübü-ao yangphahen” shei e. Sauli David kü, “Daituh, 
Kahvang nüng mü nyutuh” shei e.  
38Hahepak kü Sauli David kü büpalei ve-ow yah-ei owshuohteke. Büpai ve-ow 
bhagthuh hük thuhshuoh hatü melangnyiam athen thenshuohteke. 
39Davidi bhagthuh shang kü yanlu shatü kamhen khe, shejao büpai hathü 
thuh-ei yemya nevaipü nangkü nethuhaok. Büpai hathü owtü ngei nedaiaok-ü 
khih, mehenangkü ngei chemao ne-owteipü nangkü shei Saul kü e. Hanangkü 
büpai hathü huktük.  
40Büpai büpalei lenshuoh homei yah, hatü yungyen leipü yaongphaang dao 
meipü nga homei khonghalei hü. Nyeikaung lah mon notü Goliath yopailei 
heih.  

Davidi Goliath Jüpü 

41Hahepak kü hapa Philistia naüha-ao David lemei ii nobü shaongtü heih.  
42Büpai David kü veishuohshingkü hashih, veihen mon nethe meishi nyu; 
hanangkü büpai David kü naamei deih.  
43Büpai David kü, “Nüngi ngeiyü shi hük hih shei deihshi lenshuoh notü 
heihkünyu je?” shei e, hatü hapa Philistia naühai Kahvang men noshi David 
kü thaüvaüei e.  
44Philistia naühai David kü, “Heihkei, ngei nüngei bümü asha alang phai hatü 
phaüyemthülei phai vaitükhen hih” shei e.  



671 

 

 
   Daülangpü Laihing 

© 2005, Bible Society of India. 
 

 
 

 

45Davidi Philistia naüha kü, “Nüngü ngei mü hoknüng phung hi yanlu 
bongmü heihkünyüke shejao ngeiyü Jeiyong Shembüpa, nüngi chengpü Israel 
veshanthülei Kahvang men kü peikünyeih.  
46Shinnyih Shembüpai ngelei lak kü nüng shuohhen, hatü ngei nüng jühen 
hatü nüngei shangjing showlanghen. Shinnyih-üng ngei Philistia veshanthülei 
mahng asha alang hatü phaüyemthülei phai vaitükhen, shejüang kahdoknyüi 
Israel amao Kahvang hük nyüke shei nyinghen,  
47hatü hatouei thaipüthüiyaoShembüpai phung hatü yanlui yangnyu 
neyangnyu shei nyinghen; mehenangkü vehokü Shembüpalei, hatü büpai 
amphong peü hamei lak kü shuohhen” shei e.  
48Mechem Philistia naüha David yopailei heihjapa, Davidi shülangi ve 
tapshingei mokei büpa mü ponghen heih.  
49Büpalei khongha leipü yaongha hük aokei nyeilah kü shihtü kapei deihshi 
shingkü Goliathlei shangba kü sheüteke. Hapa yaongha shangjing mongei 
dungei shü, hatü büpa dhe kahdok kü shüshi doei shükteke.  
50Hanangkü Davidi yan neshiüi nyeilah hatü yaongphaang hüki Goliath jüei 
aokpü dangteke.  
51Davidi mokei heih-ei büpalei büm kü yaongtü Goliathlei yanlu tukei yah-ei 
büpa jütü shangjing showei yah. Mechem Philistia ami jomei hampa jütükpü 
eepa, nyemei nyaidai.  
52Hahepak kü Israel am hatü Judah am show kübü paoei lenei Gath hatü 
Ekron penyüshathü thahshi Philistia am kü changei dai. Jomei mahmahngü 
Shaaraim lemyang kü yaüei heihdaipü Gath hatü Ekron thahshi nyuteke. 
53Mechem Israel ami Philistia am kü changei daipü kübü leipa, jomphongi 
baümtap kemei bomei yahteke.  
54Davidi Goliathlei shangjing koei Jerusalemei lei, shejao Goliathlei 
lahhilaong büpalei baümtapei tuh.  

55Davidi Goliath mü hoknüng lüdaipü eeyei Sauli büpalei veshan mübü Abner 
kü, “Hapa naü üpalei cheha ang?” shei phe. Abneri, “Oh ongpa, ngei 
nenyingang” shei e.  
56Ongpai, “Üpalei hapeü shangkü phetuh” shei e.  
57Davidi Goliath jüei leijahinüng Abneri Saul touei David kü Goliathlei 
shangjing nohütü müei deihjateke.  
58Sauli büpa kü, “Themei, nüngü üpalei hapeüang?” shei phe. Davidi, 
“Ngeiyü nüng chongphobü Bethlehem am Jesselei hapeü hih” shei e.  

1 Samuel 18 

Sauli David kü Mükhakpü 

1Davidi Saul mü shah eteiyei kempheikü Saulei cheha Jonathani David mü 
laangha kü hük lei hatü laophü kü kei David kü bam.  
2Ha nyih mü leitü Sauli David shemei neleishih-i büpa mü tuh.  
3Hatü Jonathani laophü kü kei David kü bampü nangkü büpa mü 
vangpüshuwpü lingteke. 
4Jonathani büpai owshi nyupü ow, vehok ow, büpalei yanlu, lah hatü 
shüngshep hukei David kü shuoh.  
5Sauli David melemei shomhenshang lemphüli aokpü dangei mon leijapü 
nangkü Sauli büpa veshanthü shak kü mübü vaihü. Hapakei dükpü nangkü 
nanglakthü hatü Saulei lakchongbüthü peüi mongongei deih.  
6Davidi Goliath jüpheikü mechem shennyakthü shemei leijapa, Israel kü 
nyupü jilathü peü kübü nyühathü Saul ongpa mü pongteihen mongongpai 
kesho lokei, phaukteiyei tambourin hatü liping kongkoih vüngei daiteke.  
7Jomphong mongongei phaukteishingkü hapakei kesho venteke. “Sauli haja 
jüpeih, Davidi haja an jüpeih”.  
8Hapa kesho kü Saul longi mongshih; mehenangkü jomphongi Davidi haja an 
jüpeih, shejao ngeiyü haja jüpeih shei enyüke; sheyü ongching danghen mon 
aopü khih shei büpai deih.  

9Hanangkü ha nyih mü leitü Sauli David kü mük hingshi veiteke.  
10Nyihphei Shembüpai Saul kü mang laangha hük shom. Davidi nyingnyoi kü 
kei harp vüngei nyushingkü Saulü shemei boeilengei nyu. Saulü phung hük 
noshi nyu;  
11hatü büpai hapa yah-ei bham kü haongtü büpa nyingi, “Ngei Davidü bham 
kü nyeanei hümtü jühen hih” shei e. Shejao Davidi nyipa thahshi ha kübü 
kaüdai.  
12Saulü David kü nyem, mehenangkü Shembüpa David mü nyu, shejao Saul 
kübü yandai.  
13Hanangkü büpai David büpa mü nyupü deitük hatü büpa kü veshan haja 
shak kü mübü vaihen shuoh, hatü hokpüshengpü peü kü Davidi veshanthü 
mütei.  
14Büpai dükpü lemphüli kü aokpü dang mehenangkü Shembüpa büpa mü 
nyu.  
15Mechem Sauli büpa aokpü dangpü eepa, büpa David kü nyem.  
16Shejao Israel hatü Judah am kemei David kü bam; mehenangkü 
hokpüshengpü peü kü büpai jomphong müteiteke.  

Davidi Saulei Yiükha mü Shem Yempü 

17Hahepak kü Sauli David kü, “Merabü ngelei hashongnyü khih. ngei pinnyü 
nüng mü shem yemhühen hih; monglongshi mon ngei chongphoei 
hatü Shembüpalei vehok aokei hokkei” shei e. Mehenangkü Saul büpa nyingi, 
“Ngei büpa khüei lak nenopih. Philistia ami jüjao nyemjühah!” shei e.  
18Shejao Davidi Saul kü, “Ongpa mü shaonghinang vaihen mü Israel kü ngei 
hatü hamei shemongü meheang?” shei e.  
19Shejao Saulei hashongnyü David kü shuohhen hepak kü Meholath am 
Adriel küang shem yemei deitük.  
20Shaang Saulei yiükha Mikhali David kü longi lüm, hatü mechem Saul kü 
hapa jung ejapa, Saul mongmeiyei deih.  

21“Ngei pinnyü-ü büpa kü shuohhen, shejüang pinnyü-ü büpalei aethitai 
vaihen hatü Philistia ami büpa khüei yaongkahen” shei deih. Hanangkü Sauli 
David kü, “Nüng ngelei shaonghinang vaihen shao-üng nyipabü lashüh 
nyüpeih” shei e. 
22Hahepak kü Sauli büpalei lakchongbüthü kü nyükei, “David kü monha 
nyükkei, ‘Veituh, Ongpa hatü büpalei chongphobüthü peüi nüngü ongpalei 
yiükha yahhenü mongei nyüpeih’ shei eyeishuoh” shei eshuohteke.  
23Hanangkü jomphongi David kü hapa eshuohshingkü Davidi, “Ongpalei 
yiükha yah-ei büpa mü shonghinang leihenü shahha douha hih shei deihnyu 
je? Ngeiyü taopa shennyak hatü mih-i nenyingpü shennyak hih” shei e.  
24Mechem Saulei chongphobüthüi büpa kü Davidi epü jung ejapa, 
25Sauli, “David kü, ‘Ongpai yiükha nangkü Philistia am kü bhüh yemei jomei 
shuw kho hük yahphahen mü lenei meheyao nena shei deihpü nyuteke.  
26Mechem büpalei chongphobüthüi David kü hapa jung ejapa, Davidi ongpa 
mü shaong ponghen mongongei deih. Hanangkü itpü hepak mangpeihdai-i,  
27David hatü büpalei shennyakthü daiyei Philistia am kho nyi jü, hatü Davidi 
hathülei shuw vetei leiyei ongpa mü shaonghinang vaihen kemei shuoh. Sauli 
büpa mü büpalei yiükha Mikhal shem yemhü.  
28Shejao mechem Sauli Shembüpa David mü nyüke hatü cheha Mikhaliyao 
David kü bamnyüke shei nyingpa,  
29Sauli nyeinya David kü nyem. Hanangkü hahepak kü pangei Saul Davidei 
vepa leiteke.”  
30Hapheikü meshükpa Philistia ami hokhen daihenshang hajükpa Saulei 
lakchongbüthü meyü Davidei shennyakthü nyeinya aokpü dang; hapa keiha 
Davidü men-e leiteke.  

1 Samuel 19 

Sauli David Jühen Khepü 

1Sauli cheha Jonathan hatü büpalei chongphobüthü kü David jühen jung 
eteke. Shejao Saulei cheha Jonathani David kü longi ken,  
2hatü Jonathani David kü, “Opai nüng jühen khenyüke, hanangkü ngenepü 
joshing yemei lüdaituh.  
3Ngei opa mü daiyei nüng nyushingei büpa mü yaonghen, hatü ngei büpa kü 
nüng nang ejahen; ngei lemhük dangkao nyingjema ngei nüng kü ephahen 
hih” shei e.  
4Jonathani chepa Saul kü David nang meishi e, hatü büpa kü, “Ongpa, nüngi 
laophülei chongphobü David kü meheyao nemeipü tedük, mehenangkü büpai 
nüng khüei meheyao nemeipü nedük; hatü büpai mehe dük, hayü nüng shing 
nanglei mon.  
5Büpai Goliath jühen nangkü laophülei yangnyu-ao lanei shuohpeih 
hatü Shembüpai Israel am peü shingvaishi aokpü longpü danghüpeih. Nüngi 
ha eeteke hatü mongongteke. Shejema meheyao mang neshiüpü David jüei 
mang thahhen je?” shei e.  
6Jonathani epü kü Sauli bangteke hatü lah-ei, “Shembüpalei men kü ngei 
David nejüpih” shei e.  
7Hanangkü Jonathani David kü nyükei hathü kemei büpa kü eshuoh. 
Hapheikü Jonathani David nyükei Saul touei dei hatü sheleipükei büpa mü 
nyuei dai.  
8Shao vehok vam, hatü David daiyei Philistia am mü hok. Büpai longi wong 
kohshi hokpü nangkü jom büpa toueipü nyaidaikem.  
9Saul shemei phung notü uoshi, Davidü kesho lokei nyushing kü Shembüpai 
mang laangha Saul kü shom.  
10Sauli David kü bham kü nyeanei hümei jühen khe, shejao David keüdaitü 
bham kü phung hümteke. David ha ya-ao mokei daiyei yangteke.  

11Sauli Davidei shemei yomshi nyutü nepnüng dhom mü büpa jütuh shei 
shennyakthü shom. Shejao Davidei chenyüha Mikhali büpa kü, “Nüng sheya-
üng yanglem yemei nelüdaijema, ngenyih-ü nüng mahhen khih” shei e.  
12Hanangkü Mikhali ümha shadenei David lükei deishih, hatü David laongei 
daiyei yangdai.  
13Hapheikü Mikhali lajei hük yah-ei sho lingtü ashak ümphongteke.  
14Mechem Sauli David yephen shennyakthü shompa, Mikhali, “Büpayü tüngei 
nyüpeih” shei e. 
15Hapheikü shao Sauli shennyakthü shomei David kü amphongi meishi veituh 
hatü “Büpa lüng mü chemi paiyei leikei, ngei büpa jütükhen hih” shei e.  
16Shejao mechem shennyakthü shem mongei shüpa, lüngeiyü lajei hük 
shangjing kü yumha mum shihtü chongjateke.  
17Sauli Mikhal kü, “Nüngi dangkao ngei kü hapakei mehekei lueilemnya hatü 
ngelei vepa yangdaihen mü mehekei deitükpa?” shei e. Mikhali büpa kü, 
“Büpai ngei kü ngei lüdaishah; mehekei ngei nüng jühenang? shei ephopeih” 
shei e.  
18Mechem David laongei daiyei yangdaipa, büpai Ramahlei Samuel touei 
peiyei Sauli büpa kü dükshuohpü jung peü ejateke. Hapheikü büpa hatü 
Samuel nyi Naiothlei daiyei halei nyu.  
19Saul kü, “Davidü Ramah kahdok Naiothlei nyupüja” shei e.  
20Hahepak kü Sauli David yephen shennyakthü shom shejao jomi Samueli 
mütü thibüthüi teteivanei eteke, hatü Kahvang laangha jomphong kao bak, 
hatü jomao teteivanei e.  
21Saul kü hapa jung eshuohpü nangkü büpai lebü shennyakthü shom hatü 
jomphongao teteivanei e. Sauli jempabü shao shennyakthü shom hatü 
jomphongao hapakei teteivanei eteke.  

22Hapheikü büpa laophü nyingi Ramahlei heih. Büpai Seku leipü yungkuk 
longpü hük ngoiyei, “Samuel hi David nyi metouei nyüpa yo?” shei phe. 
Hanei ami, “Jijinyiyü Ramah kahdok Naiothlei nyüpüja” shei eshuoh.  
23Büpai Ramah kahdok Naiothlei heih, hatü Kahvang laangha büpa kü 
bakteke. Büpa daishingkü Ramah kahdok Naioth mangngoi thahshi büpayao 
phaukteiyei heih.  
24Büpai ashakviha kemei bintüktü Samuel touei teteivanei eteke. Büpa ha 
nyih ha ya kemei bümkong shükshi nyu. Hanangkü nanglakthüi, “Saulao 
thibüthü khongkü omshi nyüpü je” shei eteiteke.  

1 Samuel 20 

David hatü Jonathan 

1Hahepak kü Davidi Ramah kahdok Naioth leipü laongei daiyei Jonathan 
touei peiyei, “Ngei mehe ten dükpa? Ngei pungpü meheang? Büpai ngei 
jününg yemhen mü ngei ampa kü mehe nemeipü dükpa?” shei phe.  
2Jonathani, “Nedükangpih! Nüng nedipih. Veituh, ngei kü ngaiyei ne-e-i shei 
opai longtuh maantuh meheyao nedüknyih, hatü mehekei opai ha ngei kü 
johen? Hapakei nevaipih!” shei e.  
3Shejao Davidi lah-ei, “Nüngi meshük ngei kü kennya ha ampai nyingei 
nyüke, hatü büpai, ‘Jonathan kü ha nenyinghüpih, hei nevaijema büpa 
hanghihen’ shei deihnyüke. Shejao vanyangyem Shembüpalei men kü, hatü 
nüng yemmü nyupü thahshi ngei hatü dihen nyi aa kü lakham hük mon 
nyüke” shei e.  
4Jonathani David kü, “Nüngi mehe mehe dükhahhünya ngei nüng kü hapa 
dükphahen hih” shei e.  
5Hanangkü Davidi Jonathan kü, “Veituh, ngenyih-ü Lenja Mo khih, hatü ngei 
ongpa mü hahyinghen nadang; shejao ngei daiyei hingnyih om dhüshi kahlei 
joshi chongkahen.  

6Ampai ngei hahying shingei neompü nyingei eküjema, ‘Davidü jomei ching 
Bethlehemei jom shem am peü shingvaishi bong ieyei moila shuohpü hepak 
ngoiteke shei ngei kü khümei ephongtü leidaitih’ shei eyeishuoh.  
7Büpai, ‘Meiteke!’ shei eküjema, ngei shingvaishiyao meipü-üng; shejao büpai 
mongshih-ei eküjema, büpai ngei kü nemei-i dükhen deihnyu khih shei nüngi 
nyinghen.  
8Hanangkü nüngei chongphobü kü phahji hutuh; mehenangkü nüngi ngei mü 
daülangpü vangpüshuwpü lingteke. Shejao ngei pungpü lemhük dangkao 
nyujema, nüngi-üng ngei jütüktuh; mehekei nüngi ampa touei ngei müei 
deihenang?” shei e.  
9Jonathani, “Hapakei nevai” shei e. “Opai nüng kü nemei-i dükhen deihnyüke 
shei ngei nyinglangmeyü ngei nüng kü neephahen je” shei e. 
10Hahepak kü Davidi Jonathan kü, “Ampai nüng kü nemei-i epü üpai ngei kü 
ephahenang?” shei e.  
11Jonathani, “Huoi, ji chemi kahlei heihshah” shei e. Hanangkü jiji chemi 
kahlei heih.  
12Hahepak kü Jonathani David kü, “Shembüpa, Israel amei Kahvang men kü 
enyeih, ngei ngenyih nevaijü hingnyih hapa hepak kü ngei opa kü dokei 
veihen; büpai nüng nang meishi eküjema ngei nüng kü shah shomphahen.  
13Shejao opai nüng kü nemeihen mü eküjema ngei nüng kü yanglem yemei 
lüdaihen shah shomphahen. Ngei nüng kü hapa jung ne-ejema Shembüpai 
ngei kü ha mao nyeishi nemei-i nyemdükpha. Opa mü 
nyuhampükei Shembüpa nüng mü nyemnyuma.  
14Ngei yemmü nyupü thahshi mon Shembüpa bampü huhen nevai, shejao 
ngei didaijao, 
15Shembüpai nüngei vepathü kemei kahdok shak kübü thittükjao hapa aihük 
bampü ngelei shem am kübü tedohdaima” shei e.  

16Hanangkü Jonathani David am shem mü vangeishuwei, “Shembüpai 
Davidei vepathü leipü ha yiühen” shei e.  
17Jonathani shao büpai büpa kü bampü nangkü David kü lahhü; mehenangkü 
büpai laophü kü bampükei büpai büpa kü bam.  
18Jonathani David kü, “Ngenyih-ü Lenja Mo khih; nüng neomhen, hanangkü 
nüngei uoshingü kongei chongkahen.  
19Hingnyih om philei shelei nüngi joshi nyuhampü shingei yiüei yaong 
khongpü touei joshi chongkei.  
20Lemhük phuo kü kappü keiha ngei lemei lahhan jem kapphahen,  
21hatü ngei naü hük shomei, ‘Yiütuh, hapa lahhan yemtuh’ shei ehen. Ngei 
büpa kü, ‘Veituh, veituh lahhanü nüng lemei nyüke, hathü ankei’ shei 
eküjema, nüng aongkei; mehenangkü vanyangyemShembüpalei men kü nüng 
shingvaishi ten hatü vongshüh neshiü. 
22Shejao ngei hapa naü kü, ‘Veituh, lahhanü nüng homei heih-ei nyüke’ shei 
eküjema, nüng lüdaituh; mehenangkü hapayü Shembüpai nüng deitükpü 
vaihen.  
23‘Ji aa kü eteipü shahhidou nangkü ji aa küShembüpayü den kü denbü’ ” 
shei e.  
24Hanangkü David kahlei joshi nyu. Mechem Lenja Mo ngoipa, ongpai mo 
hahhen uo.  
25Ongpai lebü hepak kü kei büpalei uoshing bham touei uo. Jonathanü büpa 
mü khangteishi uo; Abner büpa mü dhienei uo, shejao Davidei uoshing kong 
mü nyu.  
26Shejao Sauli ha nyih meheyao ne-e; mehenangkü David nedaü-i leihen mü 
lemhük vamjapü vaaishang; hingmei büpa nedaüi shiühen khih shei büpai 
deih.  

27Shejao nyihphei Lenja nyih phei kao Davidei uoshing kong mü nyu. 
Hahepak kü Sauli cheha Jonathan kü, “Menyih-ao shinnyih-ao Jesselei cheha 
David hahyinghen mehekei nepeipa?” shei phe.  
28Jonathani Saul kü, “Davidü Bethlehemei leihen khih shei ngei kü 
phephopeih.  
29Ngei leihen vaipü khih; mehenangkü ham shem ami ha 
chingei Shembüpa kü moila shuohnyüpeih, hatü ngelei jeihinaüthüi halei 
omkei shei epü khih. Nüngi bamei deihjema ngelei jeihinaüthü mü 
pongteihen leishihtuh shei ephopeih. Hanangkü ongpa mü hahyinghen büpa 
nepeikünyu khih” shei e.  
30Hahepak kü Sauli Jonathan kü mongshih-ei büpa kü, 
“Thennyongmongnyong hatü venlepü nyüi bühpü ha! Veüao neveüi hatü 
nüngbüh nüng paümpü hümlungnyü kao neveüi nüngü Jesselei cheha mü 
mong khenpü ngei nenyingpü je?  
31Jesselei cheha kahdoknyülei nyupü thahshi nüng nevaijü nüngei ongching 
chongkhenei nelingaokpih. Shaang ngei touei müei deikei; büpa jütükhen 
hih” shei e.  
32Hahepak kü Jonathani chepa Saul kü, “Mehe med kü büpa jühenang? Büpai 
mehe dükphopa?” shei e.  
33Shejao Sauli büpa jütüknüng shei phungi shühteke. Hanangkü chepai David 
jütükhen deihshi nyüke shei Jonathani nying. 
34Jonathani nyih nyipabü kü mongshih-ei meheyao nehah-i yaongei lüdai; 
mehenangkü chepai David kü veüshi dükpü nangkü büpa longi mongshang.  
35Nepnüng Jonathani naü hük mütü David mü pongteinüng eteipükei kahlei 
shateke.  
36Büpai naü kü, “Moktuh, hatü ngei kappü lahhan yemtuh” shei e. Hapa naü 
mokyaki büpai naü homei lahhan kap. 

37Mechem hapa naüi Jonathani kappü lahhan vüpü shing ngoipa, Jonathani 
naü kü nyüktü, “Lahhanü nüng peih-ei heih-ei nenyuang je?” shei e.  
38Jonathani naü kü nyüktü, “Shülangi, tephei, lomi mokkei” shei e. Hanangkü 
hapa naüi lahhan homei notü büpa touei mokei lei. 
39Shejao hapa naüi hapa güh neyao; Jonathan hi David nyi moni hapa nying.  
40Jonathani büpalei lah hapa naü kü shuohtü, “Hapa koei chingei aongei 
chongkei” shei e.  
41Hapa naü aongdaipheikü Davidi yaong khongpü toueipü vamei Jonathan 
touei jempa thahshi kahdokei aümei shatü khüm. Jiji om kü jüptei, hatü 
chemi thep shejao Davidi nyeishi thep.  
42Jonathani David kü, “Meishi daituh; mehenangkü ji Shembüpalei men kü, 
‘Ji aa kü hatü jiei hühihathü aa kü düngei Shembüpayü denbü vaihen’ shei 
lahteitükteke” shei e. Hapheikü David lüdai, hatü Jonathan chingei aongdai.  

1 Samuel 21 

David Noblei Nyupü 

1David Noblei nyupü ngongpa Ahimelekh touei pei. Ahimelekh-i kheüyaki 
büpa mü heüteiyei, “Nüng monha mekei peiküpa? Nüng mü mehekei üpayao 
nemüpa?” shei phe.  
2Davidi Ahimelekh ngongpa kü, “Ongpai ngei hayaoha dousho hük kü 
shompeih hatü hapa nang üpa kao tenyinghü shei ephopeih, hatü ngei ngelei 
shennyakthü mü shing haneilei pongteipeih.  
3Shaang nüngei lakei meheyao hahhen nyüla? Nyujema aan nga nevaijü lebü 
mehe mehe nyüpa yahshih” shei e.  
4Shejao ngongpai David kü, “Ngelei lakei lebü aan payü neshiüang shejao 
daülangpü aan mon nyüpeih. Hapayü nethethüi jom nying kü nyühathü mü 
yanei nyuaokjema hapa hahhen aok” shei e.  
5Davidi ngongpa kü, “Ngelei shennyakthü peü henüng kübü daülangi 
nyüpeih; hami düngei hapakei nevaipü kangpü dousho kü daijü dangkao 

daülang daülangi dainyeih, shinnyih-ü hayaoha kangpü dousho kü dainyu 
vütei-i daülangi nyüpeih” shei e.  
6Hanangkü ngongpai büpa kü daülangpü aan shuoh; mehenangkü Kahvang 
kü moila shuohtükpü aan mü lenei lebü nenyu; HapayüShembüpa kü 
moilatükpü aan ja jeihen hepak kü ngaipü nyuteke.  
7Shaang hatouei Saulei mi yombüthü khong kü longpü, Edom am meni Doeg, 
büpaao Shembüpa touei daühühen shingvaishi danei nyu.  
8Davidi Ahimelekh kü, “Nüngei lakei phung nevaijü yan nyüla? Ongpai ahshi 
shülangi epü nangkü yan nevaijü lebü hadir yahhenao nang nedangi 
daiküpeih” shei e.  
9Ngongpai, “Nüngi Elah kahjilei jüpü Philistia am Goliathlei yanlu mon 
ashaki jümtü bhagthuh shangei haüshi shüpeih. Ha mü lenei lebü yan neshiü; 
nüngi najema ha yahhahtuh” shei e. Davidi, “Henüng yempü-ü! Hapa keipü 
lebü neshiüpih, yahshih” shei e.  

David Gathlei Daipü 

10Ha nyih Davidi Saul toueipü layaongei daiyei Gath am Akhish ongpa touei 
pei.  
11Akhish ongpalei chongphobüthüi büpa kü, “Hapayü hapa kahdok kü ongpa, 
David nevaipü je? Nyühathüi phaukteiyei kesho lokshingkü, ‘Sauli haja 
jüpeih, Davidi haja an jüpeih’ shei kesho lokshuohpeyü büpa nevaipü je?” 
shei phe.  
12Davidi hathü shah mong kü vihyaki yah, hatü Gath ongpa Akhish kü 
nyemteke.  
13Hanangkü büpai jomphong touei ngapa kei deiaei yeiyaei hu. Peshaden 
kübü sha kü nyangei, jumum kü yien yenei huteke.  
14Akhish-i büpalei chongphobüthü kü, “Veituh hapa shennyak kü; büpayü 
nganyu khihma! Mehekei büpa ngei touei deiküpa?  

15Ngei ngapai taoteke shei amphongi ngei touei hapa shennyak henüng 
nyemdükkei shei deiküpü je? Henüng shennyak ngelei shemei peihühen je?” 
shei e.  

1 Samuel 22 

Adullam hatü Mizpahlei David Daipü 

1Davidi Gath leipü daiyei Adullam yopai leipü yaongsha hükei joshi nyu. 
Mechem büpalei jeihinaüthüi hatü chepalei shem ami ha danpa, jomphongi 
halei büpa touei pei.  
2Mongshang kotü nyupüthü, hang kotü nyupüthü hatü mong neongi 
nyupüthü kemei büpa touei thai, hatü büpayü jomphongei mübü vaiteke. 
Büpa mü shennyak kho ali hükshing nyuteke.  
3Haleipü David Moab kahdok Mizpahlei heih-ei Moab ongpa kü, “Kahvangi 
ngei kü mehe dükhen ha mangnying thahshi nüngi onyü opa am nüng mü 
tuhhen aoküla?” shei phe.  
4Hanangkü David yaongshalei jopü thahshi chenyü chepa nyi Moab ongpa 
mü tuhteke.  
5Hahepak kü Gad thibüi David touei peiyei, “Nüng yaongshalei joshi tenyu; 
Judah kahdokei lüdaituh” shei e. Hanangkü Davidi haleipü daiyei Hereth 
phaülei nyu.  

Sauli Nob amei Ngongpa Jüpü 

6Shaang Sauli David hatü büpalei shennyakthü dangteke shei dan. Saulü 
phung notü büpalei lakchongbüthüi shonei yahtü Gibeah Kahshangei 
tamarisk pü phangei uoshi nyu.  
7Sauli büpa shonei yaongpü chongphobüthü kü, “Benjamin shennyakthü 
banghümao! Jesselei chehai amphong peü kü kah hatü nyalingngupai kahthü 
yahphahen je; büpai amphong kü haja shak kü hatü kho hük shak kü mübü 
leihühen je? 
8Hanangkü am peüi ngei khüei phaüshah shownyu je? Ngelei hapeüi Jesselei 
cheha mü vangpüshuwpü lingpü üpaiyao ngei kü ne-epha. Shinnyih lingpü 

keiha ngelei chongphobüi ngei jühen nangkü ngelei hapeüi lem lingpü nang 
amphong üpaiyao ngei kü mong nemei-i deihtü ha jung ne-epha” shei eteke.  
9Edom am Doeg, üpa Saulei lakchongbüthü mü yaongshi nyu, büpai “Ngei 
Jesselei cheha Noblei Ahitubei cheha Ahimelekh touei peipü eetepih;  
10Davidi mehe dükhen büpai Shembüpa kü pheteke, hatü büpai David kü 
hahying hatü Philistia am Goliathlei yanlu yahshuohpü vaai” shei e.  
11Ongpai Ahitubei cheha Ahimelekh ngongpa hatü büpalei shem am kemei 
hatü Noblei nyupü ngongpathü kemei nyüknüng deishih, hatü jom peü ongpa 
touei peiteke.  
12Sauli, “Ahitubei cheha bangtuh” shei e. Büpai, “Ngelei shembü, eshihma” 
shei e.  
13Sauli büpa kü, “Jesselei cheha anjinyi-i ngei khüei mehekei phaüshah 
shownya? Shinnyihpü keiha büpai ngei khüei yaongei ngei nyemjütük shei 
mehekei nüngi büpa kü hahying, hatü yanlu shuoh-ei büpa 
nangkü Shembüpa kü phepa?” shei e.  
14Ahimelekh-i ongpa kü, “David keiha nüngei chongphobüthü khongkü mong 
kemei shuohpü, nüngei yiükha yahpü shennyak, nüng yompü veshanthü kü 
mübü, hatü nüngei ongching kü peüi longi dhüm shuohpü shennyak üpa 
nyüpa?  
15Büpa nangkü Shembüpa kü phepeyü ha nyih shongpü je? Nevai! shejao 
nüng khüei epeih shei epü nangkeyü, ongpai nüngei chongphobü nevaijü 
büpalei shem am kü tenong; mehenangkü nüngei chongphobü ngei-i hapa 
nang shei meheyao nenyingangpih” shei e.  
16Shejao ongpai, “Ahimelekh, nüng hatü am shem kemei dihen” shei e. 
17Hahepak kü ongpai yaakei büpa toueipü yombüthü kü, “Yaakei 
leiyeiShembüpalei ngongpathü jütuh; mehenangkü jomphongao David kü 
sheühnyu khih; jomphongi David lüdaipü nyingtü ha jung ngei kü ngaiyei ne-
epeih” shei e. Shejao ongpalei chongphobüthüi Shembüpalei ngongpathü 
jühen lak neno.  

18Hanangkü Sauli Doeg kü, “Doeg, nüngi yaakei leiyei jomphong jütuh” shei 
e. Hanangkü Edom am Doeg-i yaakei leiyei jomphong jütük. Ha nyih büpai 
ngongpa ow owpü ngongpathü büalipünga jüteke.  
19Sauli ngongpathülei chingnyü Nob, haleipü nyüha, baha, hashihnaüha, 
mohoh, gadu hatü mithü kemei jütük.  
20Shejao Ahitubei cheha Ahimelekh, Ahimelekhei cheha Abiathar laongei 
daiyei yang hatü David mü nyu.  
21Büpai David kü SauliShembüpalei ngongpathü jütükkemteke shei ejateke.  
22Hahepak kü Davidi Abiathar kü, “Ha nyih Edom am Doeg halei shüpeih, 
hatü büpai hapa ejashasha shei ngei nyingtepih. Ampa am shem kemei 
dipeyü ngei tata kü hih.  
23Ngei mü nyushah; tenyem; nüng jününg shei yempübai ngeiyao jününg shei 
yemnyu khihma. Nüng ngei mü nyujema yangaokhen” shei eteke.  

1 Samuel 23 

Davidi Keilah Yangpü 

1Mechem David kü, “Philistia ami Keilah ching hahnyüke hatü haleipü hah 
vetei tuhpü shetlangkemnyüke” shei eshuohpa,  
2Büpai Shembüpakü, “Ngei daiyei hapa Philistia am hahtükshah nyu?” shei 
phe. Shembüpai David kü, “Daituh, hatü nüngi Philistia am hahtuh hatü 
Keilah am yangtuh” shei e.  
3Shejao Davidei shennyakthüi büpa kü, “Hamü jen Judahlei dangkao hajük 
nyemjü, Keilahlei heih-ei Philistia veshanthü mü hokhenü meshük 
nyembenüngang?” shei e.  
4Hanangkü shao chem Davidi Shembüpa kü phe, hatü Shembüpai büpa kü, 
“Keilahlei yiütuh hatü ngei nüngei lak kü Philistia am lanei shuohhen” shei e.  
5Hanangkü David hatü büpalei shennyakthüi Keilahlei yiüei Philistia am mü 
hok hatü Philistia am longi jütü jomei yemhimakthü peü shetei aongdai hatü 
Keilah am yangei tuh.  

6Mechem Ahimelekhei cheha Abiathar laongei daiyei Keilahlei David touei 
peipa, büpai bhagthuh hük noei peiteke.  

Sauli David Jühen Yempü 

7Davidü Keilahlei peiyei nyükeja shei Saul kü eshuoh, hatü Sauli, “Kahvangi 
ngelei lak kü büpa shuohteke; mehenangkü David büpa nyingi penyüsha mon 
nyupü chingei shüei laophü nying khoklatei küpdaiteke” shei e.  
8Hanangkü Sauli Keilahlei yiüei David hatü büpalei shennyakthü kü shümei 
yahtü hokhen shingvaishi büpalei veshanthü peü nyükteke.  
9Mechem Sauli büpa jühen temnyüke shei Davidi danpa, büpai ngongpa 
Abiathar kü, “Bhagthuh deikei” shei e.  
10Hapheikü Davidi, “OhShembüpa, Israel Kahvang, Sauli Keilahlei yiüei ngei 
tata kü hapa ching hahtükhen küpjan tempü nüngei chongphobüi lekei 
danteke.  
11Keilah bühü ami ngei Saul kü yepei shuohhen hiang? Ngei danpükei Saul 
hingmei peikahen je? Oh Shembüpa Israel Kahvang, nüngei chongphobü kü 
eshih” shei e. Shembüpai, “Büpa yiükahen” shei e.  
12Hahepak kü Davidi, “Keilah am bühüthüi ngei hatü ngelei shennyakthü 
büpa kü shuohhen hiang?” shei phe. Shembüpai, “Hih” shei e.  
13Hanangkü David hatü büpalei shennyakthü Keilah leipü jom kho vok hük 
shing nyaiyei daiyei shing hük kübü hük shei longteiyei nyu. Mechem Sauli 
David Keilah leipü lüdaiteke shei danpa, büpa halei neyiü.  

David Jopü 

14Davidi Ziph yopai leipü phaüshang kahmük yingnyü yingnyakei joshi nyu. 
Nyihjeih Sauli David yem shejao Kahvangi Saulei lak kü David neshuoh.  
15Mechem David Ziph yopai leipü Horesh jahpanei nyupa, Sauli büpa jühen 
yemnyüke shei dan.  
16Saulei cheha Jonathan David nyushing Horeshlei peiyei Kahvang leipü 
wong danghen mongyang shah eshuoh.  

17“Lanshei tenyem. Opa Saulei laki shei nüng nejüaokpih. Nüngi nyih hükü 
Israel amei ong vaihen, hatü ngei nyipabü vaihen hatü hapayü opai meishi 
nyingei nyüpeih” shei e.  
18Hahepak kü jiji Shembüpa touei vangpüshuwpü ling; Davidü Horeshlei nyu 
hatü Jonathanü shemei leidai.  
19Ziph am shennyak hanei Gibeahlei peiyei Saul kü, “Davidü hamei peiyei 
Jeshimon kü heshüphi Hakilah Kahshang Horeshlei joshi nyüke. 
20Hanangkü Oh ongpa, nüngi mechem yiühününgshang yiükei, hatü hami 
büpa nüngei lak kü yepei yahphahen” shei e.  
21Sauli büpa kü, “Nüngi ngei nangkü shinshangei deihpü nangküShembüpai 
nüng kü moihimantuh.  
22Leituh hatü büpa melei nyu, hatü üpa üpai eepa meishi shao chem lekei 
nyingkei; büpayü longi kon kohshi khih shei ngei kü eküpeih.  
23Büpa joteipü shing meishi yemei nyingkei hatü hapa jung lekei shahjang 
koei peikei. Hapheiküang ngei nüng mü daihen, hatü büpa hapa moidoi 
mongei nyuküjema, Judah am haja nyupüthü khong kao büpa yemhen” shei 
e.  
24Hanangkü jomphongi Saul shekü Ziphlei leiteke. Shaang David hatü büpalei 
shennyakthüyü Jeshimon pehephi yungji Maon jahpanei nyu.  
25Saul hatü büpalei shennyakthüi büpa yemnüng dai. Mechem Davidi hapa 
jung danpa, büpai Maon jahpan leipü yaongvakei daiyei halei joshi nyu. Sauli 
ha danei, David yemei Maon jahpanei dai.  
26Saul hatü büpalei shennyakthü kahshang hük lemei dai; David hatü büpalei 
shennyakthü kahshang hükpa lemei Sauli phei nethahhahhen daiyei nyu. 
Saul hatü büpalei shennyakthüi David hatü büpalei shennyakthü phei thah-ei 
yephen yoshi kü,  
27Saul touei phongmokbü hük peiyei, “Lomi leikei! Philistia ami jenei 
kahmük hahtüknyüke” shei eshuohteke.  

28Hanangkü Sauli David kü changei daipü yakphongtü Philistia am mü 
hokhen nyokei lei. Hanangkü jomi hapa shingkü Sela Hammahlekoh shei 
nyük,  
29hatü David haleipü daiyei En-Gedi jahpanei joshi nyu.  

1 Samuel 24 

Davidi Saul Yangpü 

1Sauli Philistia am kü changei daipü leipheikü “Davidü En-Gedi jahpanei 
nyükeja” shei eshuohteke.  
2Hanangkü Sauli Israel am peü kübü meipü veshanthü haja jem ietü David 
hatü büpalei shennyakthü yemnüng Meiyah Yaongvak lemei heihteke.  
3Büpai lem namei nyupü mi shem yaongsha hükei peiyei nyiumeiyei nyu. 
David hatü büpalei shennyakthüyü yaongsha mongpalei uoshi nyuteke.  
4Davidei shennyakthüi büpa kü, “Shembüpai nüng kü, ‘Ngei nüng kü nüngei 
vepa nüngei lak kü shuohhen hatü nüngi büpa kü nüng kü meipü aimü 
dükhen’ shei epü nyih-ü shinnyih khih” shei e. Hahepak kü Davidi joei aongei 
Sauli nenyingi büpalei ashakjung vetei yahlang.  
5Hapheiküang Saulei ashak vetei yahpü nang kü David mongshangei deih,  
6hatü büpalei shennyakthü kü “Ngelei shembü, Shembüpai jepü kü ngei 
hapakei dükhen, hatü ngei büpa khüei lak nohenü büpai nemongnyih; 
mehenangkü büpayü Shembüpai jepeih” shei e.  
7Hanangkü Davidi büpalei shennyakthü kü nemei-i lohshuoh hatü Saul jühen 
jomphong kü nemongshuoh. Hapheikü Saul paoei yaongdung leipü layaongei 
lüdai. 
8Hapheikü Davidao yaongdung leipü vamei daiyei Saul kü, “Ngelei shembü 
ongpa!” shei nyük. Mechem Saul yaakei veipa, Davidi büpalei dhe kahdokei 
aümei shatü, Saul kü,  
9“Davidi nüng jütüknüng yemnyüke” shei ephopü shah kü mehekei nüngi 
bangnya?  

10Shinnyih mekei Shembüpai yaongdungei ngelei lak kü nüng shuohpa ha 
nüngei müki eeteke. Hanei-i nüng jütükhen nyeanphopeih shejao ngei 
jomphong kü, “Ngei ngelei shembü kü lak neshihpih; mehenangkü 
büpayüShembüpai jepeih shei etü ngei nüng yangei tuhpeih.  
11Opa, ngelei lak leipü nüngei ashakjung kü veihümao! Ngei nüngei 
ashakjung vetei yahpeih shejao nüng nejüangpih. Hapa homei ngei nüng 
khüei nejiüpü dükhen hatü nüng jühen shei deihpü neshiüang shei nyingtuh” 
shei e. Ngei nüng kü meheyao pungei nedükangpih, shejao nüngi ngei jühen 
yemnyu khih.  
12Ji aa kü Shembüpai-üng shah nyemphenkei! Nüngi ngei kü nejiü-i dükpü 
nangkü Shembüpai nüng hanghihühen aok, shejao ngelei laki shei nüng kü 
nehongpih.  
13Aivang bütet kü, “Douten dükpü am kübü douten vamnyeih” shei enyüke, 
shejao ngelei laki nüng khüei dou nedükpih.  
14Üpa khüei Israel ongpa layaongei daipa? Üpa kü nüngü changei dainya? 
Shimahng kü changei dainyu hi shepaung kü changei dainya?  
15“Shembüpai-üng ji aa kü üpa jiüpa shah nyemphenkei. Ngelei nang büpai 
veihen, hatü büpai ngei nüngei lak kübü yangei ngei dah shakhühen” shei e.  
16Mechem Davidi Saul kü hathü shah eyei kempa, Sauli, “Ngelei hapeü David, 
hapayü nüngei ngeü je?” shei phe. Sauli ngeü wongmü vamei thep.  
17Büpai David kü, “Nüngü ngei mao nyeinya daülangpü khih; mehenangkü 
nüngi ngei kü mei shuohteke shejao ngeiyü nüng kü ten shuohteke.  
18Shembüpai ngelei yangnyu nüngei lak kü shuohshingkü nüngi ngei nejü 
shejao mekei nüngi ngei kü meipü dükpa hapa jung shinnyih nüngi nih-ei 
eküteke.  
19Mehenangkü üpai laophülei vepa heütü meishi yangei leishihpü nyüpa? 
Nüngi shinnyih ngei kü mei dükpü shingShembüpai nüng kü thintho 
nyemshuoh.  

20Hingmei nüngü ong vaihen shei shaang ngei nyingteke, hatü Israel 
ongching nüngei laki linghen shei nyingteke.  
21Hanangkü ngei pheikü ngelei hühihathü nejüpih hatü ngelei men opalei 
shem kübü nethittükpih shei Shembüpalei men kü vangei eshih” shei e.  
22Hanangkü Davidi Saul kü vangei eteke. Hapheikü Saulü shemei leidai, 
shejao David hatü büpalei shennyakthü joshingei leidai.  

1 Samuel 25 

Samuel Didaipü 

1Shaang Samuel di hatü Israel am kemei thaiyei büpa kü mahng thep, hatü 
jomi Ramah leipü büpalei shemei mahng vüphong. Hapheikü David layaongei 
Paran jahpanei dai.  
2Karmelei mop longi angpü shemmeipa hük Maon jilalei nyu. Büpalei mi haja 
jem hatü yum haja hük nyuteke. Büpa Karmelei heih-ei mimum japei nyu.  
3Büpalei menü Nabal hatü chenyühalei menü Abigail nyuteke. Pinnyü-ü kon 
kohshi hatü nela meishi shiüteke shejao Kaleb am phang chepahayü men-e 
shennyak nevai hatü monglep nemeipü shennyak nyuteke.  
4Nabali mimum japteinyuja shei jahpanei nyushi danei Davidi nethe jom an 
kü, “Amphong Karmelei aongtuh, hatü Nabal touei peiyei ngelei men kü 
selam eyeishuoh” shei e.  
5Hanangkü Davidi nethethü an shom, hatü Davidi nethethü kü, “Amphong 
Karmelei aongtuh hatü ngelei men kü Nabal kü selam eyeishuoh” shei e.  
6Büpa kü, “Nüng yangnyu shoshoshi nyutuh! Nüng hatü am shem mü 
chingmei nyiushemmei nyutuh hatü nüngi angpü lemphü kü moihiman 
nyutuh! shei eyeishuoh. 
7Sheyü mimum japhen hepak ngoinyuja shei ngei dannyüke. Nüngei mi 
yombüthü hamphong mü nyuhampeih hatü hami jomphong kü meheyao 
nemei-i nedük, hepak yangkemei jom hamphong mü nyu hatü jomphongi 
meheyao nemahtük.  

8Nüngei mi yombüthü kü phejü ephahen hih. Sheyü mo hepak ngoikünyüke, 
hanangkü nüngi phahjiei nüngei lakei mehe nyu hapa chingmeilemlingei 
nüngei chongphobüthü hatü nüngei hapeü David kü yahshih shei yüeishuoh” 
shei etü shom.  
9Mechem Davidei shennyakthü hapa shing ngoipa, jomphongi Nabal kü 
Davidi shompü shah eshuohteke hatü omdanei nyu.  
10Shejao Nabali Davidei shennyakthü kü, “Hapa David üpaang? Hapa Jesselei 
chehayü üpaang? Shinnyih ngenyih kü laophülei shembü leipü paüdaipü 
chongphobüthü longi nyüke.  
11Mehekei ngei ngelei mimum jappüthü kü tempü aan, yung hatü jom shing 
jüpü phai meleipü peipü nenyingpü shennyakhthü kü mehekei shuohhen?” 
shei e.  
12Hanangkü Davidei shennyakthü nyokei leiyei hathü kemei büpa kü 
eshuohteke.  
13Davidi büpalei shennyakthü kü, “Am peüi laophülei yan laaptuh” shei e. 
Hanangkü jom peüi laophülei yan laap hatü shennyak kho nyi hahying 
henghen tuhphongtü shennyak kho ali hükshing David phei müei aong.  
14Shejao Nabalei chenyüha Abigail kü jomei chongphobü khongkü hüki, 
“Davidi jahpan leipü jenei shembü kü selam koei phongmokbüthü shomjü 
büpai longi yaüeilungei lohshuohpü vaai shei ejateke. 
15Jomphongü hamphong mü longi meishi nyuhampeih. Jomphongi meheyao 
nemei-i nedükpha, hatü hepak yangkemei hamphongü jomphong mü 
meheyao nemahnechah-i nyupeih.  
16Nyakhingai kemei kü jomi ham yangei hamphongü jom yopailei mi yomei 
nyupeih. 
17Hanangkü ha nyingtuh hatü nüngi mehe dükshuohhen nüngi nyinghahtuh; 
mehenangkü jenei shembü hatü shem am kemei kü nemei-i dükhen temei 
nyüke. Büpa ahshi nemeipü nangkü üpaiyao büpa mü shah ne-eteiaoknyu” 
shei eshuohteke.  

18Abigaili ajükao ne-angi aan kho nyi, yiü-üm nyi, meishi shoktükpü mi nga, 
vantükpü nyalingngupai choung kho hük, hatü adhajük vani lingpü aan kho 
nyi yah-ei gaduthü kü kohütü,  
19pinnyülei chongphobüthü kü, “Ngei am pheilei mükahen hih, amphong 
shelei kamei chongkei” shei e. Shejao pinnyüi chepaha Nabal kü hapa nang 
ne-eshuoh.  
20Pinnyüi gadu kü uotü kahshangla ngoijashing kü David hatü büpalei 
shennyakthü pinnyü lemei yiüjaei jom mü pongtei.  
21“Hapa shennyakei mophimo lemhükao nemahtüki hapa jahpanei tuhpeyü 
angsha kü veiteihampü khih; ngei mei dükshuohjü büpai ngei kü ten nyokei 
shuohpü khih.  
22Ngenep vangngaipü thahshi hapa shennyakei yeshang hük dangkao yemmü 
tuhjema Kahvangi ngei kü nyeinya nemeipü nyemdükpha shei Davidi ehah-ei 
nyuteke.”  
23Mechem Abigaili David eepa, pinnyü shülangi gadu dokshang leipü shüh-ei 
kahdok kü dhe shüshi David touei aümei sha.  
24Pinnyüi büpalei la tüngei doei lemtü, “Ngelei shembü, ten kemei ngei mon 
koshah; chingmeilemlingei nüngei chongphobüi nüng kü ephüshah, hatü 
nüngei chongphobüi epü banglangshih.  
25Ngelei shembü, hapa nyingnyoi deiaei nemeipü shennyak Nabali epü kü 
meheyao shihlangei tedeih; büpayü büpalei men kei-üng nyüpeih; büpalei 
menü Nabal khih, büpa kü hapa ngapüyoipü lüpshi nyüpeih; shejao ngelei 
shembü, nüng chongphobüi nüngi shompü nethethü ne-eeangpih” shei eteke.  
26“Hanangkü shaang ngelei shembü, nüngei laki bhüh yemei iy yenhen 
kübü Shembüpai shoungei tuhpü khih. Nüngei vepathü üami nüng kü 
nemeipü dükhen yemnya, jomphongao Nabal kei hanghihen.  
27Hatü nüng chongphobüi nüng kü koei peiküpü hapa thintho yah-ei nüng 
mü nyupü nethethü kü shuohtuh.  



693 

 

 
   Daülangpü Laihing 

© 2005, Bible Society of India. 
 

 
 

 

28Nüngei chongphobüi pungpü kü chingmeilemlingei mang tükshih; 
mehenangkü hingmei Shembüpai nüng kü nemahnechahpü ongching hük 
linghen; mehenangkü nüngiShembüpalei med kü hoknyüpeih. Nüng yemmü 
nyupü thahshi mehe pungpüshaipao nevamhühen.  
29Hanei ami nüng kü changlangmao hatü nüng jütüknüng 
yemlangmao Shembüpa, nüngei Kahvangi büpalei kaokphang yangphangi 
jümshi yanglanghen, shejao nüngei vepathüyü büpai nyeikaunglah kübü 
yaongphaang kapei deitükpükei yaktükhen. 
30Mechem Shembüpai nüng kü lahpü doumeithü kemei dükpa, hatü Israel kü 
ong vaihen jepa,  
31ngelei shembüi mechemao baong nedangi bhüh yemei iy yenpai mong kü 
hanggovih nevaijü mongshang nepeihahhen. Mechem Shembüpai nüng kü 
moihimanphahen ngei tebetükma” shei e.  
32Davidi Abigail kü, “Ngei mü pongteinüng shinnyih nüng shompüShembüpa, 
Israel amei Kahvang men longtuh!  
33Nüng kenhingmonghahpü hatü ngei ngelei laki bhüh yemei shinnyih iy 
yenhen nyupü kübü yangpü kü men longtuh.  
34Hei nevailangmeyü nüng paoh ngei mü pongteinüng lomi nepeilangmeyü 
ngenep vangngaipü thahshi Nabalei yeshang hükao yemmü netuhhen 
ngei Shembüpa, Israel Kahvang kü vangtüktü nyupeih” shei e.  
35Hapheikü Davidi büpa kü mehe pinnyüi koei pei, hapa yahtü, “Mongongshi 
shemei leituh; nüngei shahthü ngei danteke hatü nüngi khümpü kü ngei 
mongongnyüpeih” shei eteke.  
36Mechem Abigaili Nabal yemei leijapa, büpayü shemei ongpa kei moei 
chongjateke. Büpayü yiüi chokdaitü mongnyü mongha ongshi chongjateke, 
hanangkü pinnyüi büpa kü vang mangngai thahshi meheyao ne-eshuoh.  
37Nepnüng dhom mü büpa monghingei leipheikü chenyühai büpa kü peü 
ejashingkü mong mah-ei büpa yaong keiha leidai.  

38Nyih an hükshing daipheikü Shembüpai Nabal kü bhei hatü büpa didai.  
39Nabal didaiteke shei mechem Davidi danpa, büpai, “Ngei kü yaüeilungei 
epü Nabal kü ngei leimao Shembüpai bhüh yempü küShembüpa men 
longtuh. Ngei nejiüi dükhen kübü büpai ngei yangpeih hatü Nabali laophülei 
mang tata kü Shembüpai hanghi shuohteke” shei e. Hapheikü Davidi Abigail 
mü shem yemhen pheteke.  
40Büpalei chongphobü Karmelei heih-ei Abigail kü, “Davidi nüngü büpalei 
nyüha vaihen müei leikei shei epha-i heihküpeih” shei e.  
41Abigail kahdokei aümei shatü “Nüngei chongphobü ngei hamü nyüpeih 
nüng chongphobü hatü nüngei chongphobüthülei la phuhen mongei nyüpeih” 
shei e.  
42Abigaili shülangi gadu dokshangei uo, hatü pinnyülei chongphobüthü jom 
nga omshi Davidei phongmokbüthü mü dai, hatü pinnyü büpalei nyüha 
vaiteke.  
43Davidi Jezreel am Ahinoam mao shem yemteke hatü jijiphen büpalei 
shembünyü vaiteke.  
44Shejao Sauli büpalei yiükha Mikhal, Davidei chenyüha Gallim leipü Laishlei 
cheha Paltiel kü shuohtük.  

1 Samuel 26 

Shao Davidi Saul Yangpü 

1Hapheikü Ziph am hanei Gibeahlei heih-ei Saul kü, “Davidü Hakilahlei 
Jeshimon philemei joshi nyükeja” shei lushuohteke. 
2Hanangkü Saul layaongei Israel am veshan haja jem mütü David yemnüng 
Ziph amei jahpanei dai.  
3Sauli Hakilah Kahshangei Jeshimon kü dangshi lemhaoei baümtap ve. 
Shejao Davidü jahpanei nyu hatü mechem Sauli büpa yemnüng jahpanei 
peiyei nyükeja shei danpa, 

4Davidi gühshukhen shennyak hanei shomshingkü hingmei Saul jahpanei 
daiyei nyu.  
5Hahepak kü David laongei Sauli baümtap vepü shingei pei, hatü Davidi Saul 
hatü veshan mübü Nerlei cheha Abner metouei shi, ha eeteke. Saulü baümtap 
mongei shi hatü veshanthü büpa shonei shiteke.  
6Hahepak kü Davidi Hit am Ahimelekh hatü Zeruiahlei cheha Abishai Joabei 
chenaü kü, “Saulei baümtapei ngei mü üpa yiükahen ang?” shei phe. Abishai-
i, “Ngei yiükahen hih” shei e.  
7Hanangkü David hatü Abishai nyi, baümtap mongei yanüng shüjashingkü 
Saulü baümtap mongei büpalei shoshelei phung haongtü shishi nyu. Abner 
hatü veshanthü büpa shonei shishi nyu.  
8Abishai-i David kü, “Kahvangi shinnyih nüngei lak kü nüngei vepa 
shuohteke, hanangkü shaang ngei büpa kahdok kü nyeanei chem mon 
nyipaao nevai, phungi shühshah” shei e.  
9Shejao Davidi Abishai kü, “Büpa tejü; üpai Shembüpai jepü ong kü lak 
hethenshang, büpa pungpü nevaihen je?” shei e.  
10Davidi, “Vanyangyem Shembüpai jütükhen, nevaijü büpalei hantet ngoiyei 
dihen nevaijü vehok kü daiyei mahdaihen.  
11Shejao Shembüpai jepü shennyak kü lakhünghen Shembüpai nemongnyih. 
Shejoong büpalei shoshelei haongpü phung hatü yungshong yahtuh hatü 
daishah” shei e. 
12Hanangkü Davidi Saulei shoshe leipü phung, hatü yungshong yah-ei dai. 
Üpaiyao hapa ne-ee, nevaijü nenying, nevaijü üpayao nepao; mehenangkü 
jom peü mükhet ngoiyei shi; mehenangkü Shembüpai jom peü dipükei shihen 
peihüteke.  
13Hapheikü Davidi kahji homei hükpa lemei taishi heih-ei kahshangei 
yaongtü,  

14Davidi veshanthü hatü Nerlei cheha Abner kü, “Abner! ngei nyükpü 
dannyüla?” shei nyüktü eteke. Hahepak kü Abneri jangei, “Ongpa kü nyükpü 
üpaang?” shei phe.  
15Davidi, “Nüngü bapeühapeü nevaipü je? Israel kü nüng keipü üpa nyüpa? 
Mehekei nüngi nüngei shembü ongpa yomei nenyunya? Shaangüng shennyak 
hanei nüngei shembü ongpa jühen baümtap mongei shüteke.  
16Nüngi dükpü dou nemeiang. Vanyangyem Shembüpai am peü jütükhen 
shangei nyüke; mehenangkü ammi amei shembü ongpa Shembüpai jepü 
yomei nenyu. Hanangkü shaang, ongpa shoshe leipü phung hatü yungshong 
melei nyüke veihümao?” shei e.  
17Sauli hapayü Davidei ngeü khih shei nyingei, “Ngelei hapeü David, hapayü 
nüngei ngeü je?” shei phe. Davidi, “Hapayü ngelei ngeü hih, ngelei shembü, 
Oh ongpa” shei jang.  
18Hatü büpai shao, “Ngelei shembü nüngi mehekei nüngei chongphobü kü 
changnya? Ngei mehe dükphopa? Ngei mehe nejiüpü dükphaei nyüpa?  
19Hanangkü shaang ngelei shembü ongpai nüngei chongphobülei shahthü kü 
banghümao. Shembüpai ngei khüei nüng shompü vailangmeyü büpai ngelei 
moila yahpai mongmeidaihen; hapayü shennyakthüi dükpü 
vaijema Shembüpalei thaüvaü jom kü hethen, mehenangkü jomi shinnyih 
ngei Shembüpalei mükjüp kübü changtüktü, ‘Daituh lebü kahvangthü 
chongphotuh’ shei hanpü khih.  
20Hanangkü shaang, ngelei iy lebü kung kahdokeiShembüpa toueipü yanei 
daiyei teyenhü; mehenangkü Israel amei ongi nyemei lüdaipü pheikü 
phaüouha jününg daipükei daiküpü je?” shei e.  
21Hahepak kü Sauli, “Ngei pungei dükteke; nyokei leikei, ngelei hapeü David; 
hajük kü ngei nüng kü meheyao ne-epih; nüngi ngelei yangnyu shinnyih 
yangei tuhteke; ngei ngapü khih; ngei longi pungteke” shei e. 
22Davidi, “Oh ongpa, nüngei phung hammü shepeih, veshanthü hanei 
deishihei hapa leihahtuh.  

23Shembüpai daülangshemshepü hatü shahhing epüthü kü thintho 
shuohnyeih; mehenangkü Shembüpai shinnyih ngelei lak kü nüng shuohteke, 
shejao Shembüpai jepü ong vaipü nangkü ngei nüng kü lak nehingangpih.  
24Shinnyih ngei nüngei yangnyu yangei tuhpükei Shembüpai ngelei 
yangnyuao yangei nyemtuhpha hatü lebü shanghahthü peü kübü büpai ngei 
nyemyangpha” shei e.  
25Hahepak kü Sauli David kü, “Nüng moihimantuh, ngelei hapeü David! 
Nüngi dou longi dükhen hatü hathü lemphü kü nüngi aokpü danghen” shei e. 
Hanangkü Davidi büpalei lemei leidai hatü Saul-ao shemei leidai.  

1 Samuel 27 

Philistia am mü David Nyupü 

1Shejao Davidi laophü nyingi, “Nyih hükpayü ngei Saulei lak kü mahhen 
khih; ngei shingvaishi peü mü meipeyü Philistialei paüei daiyei nyupü 
meihen khih. Shejüang Sauli Israel kemeilei ngei yempü dohhen hatü hapai 
mon ngei büpalei lak kübü yangaokhen khih” shei deih. 
2Hanangkü büpa hatü büpa mü nyupü shennyakthü kho vok layaongei Gath 
am Maokhei cheha Akhish ongpa touei yiü.  
3David hatü büpalei shennyakthü laophü laophülei shem am mü Gath am 
Akhish mü nyu. Davidao chenyüha nyi mü nyu: Jezreel am Ahinoam hatü 
Nabal tuhphongtü didaipü Karmel am Abigail nyi nyuteke.  
4Mechem Sauli David Gathlei yiüdaitekeja shei dan, büpai hajükü David 
neyem.  
5Davidi Akhish kü, “Nüngi ngei kü phahjiei deihjema, ngei nyuhen shangmü 
nüngei kahmükei shing maanpü hük hanshih; mehekei nüng chongphobü 
ngei nüng mü ongpa chingnyü kü nyuhenang?” shei e. 
6Hanangkü ha nyih Akhish ongpai büpa kü Ziklag shuoh; hanangkü shinnyih 
thahshi Ziklagü Judah ongthülei shing nyüke.  
7Davidi Philistia kahdokei bong hük mü lenyang ali nyu.  

8David hatü büpalei shennyakthüi Geshur, Girzi hatü Amalek am hahteke. 
Mehenangkü Telam kübü Shur hatü Ijiplei aongpü lemei jom chingchingei 
nyuteke.  
9Mechem Davidi hapa kahdok hahhenshang, büpai nyüha, nevaijü baha 
üpayao yemmü netuhphong; shejao mi, mohoh, gadu, ut hatü ashakviha 
kemei yah-ei Akhish touei lei. 
10Mechem Akhish-i, “Shinnyih-ü chinghah melei daipa?” shei pheshuohpa, 
Davidi, “Heshüphi Judah, nevaijü Jerahmeel, nevaijü Ken am hahpeih” shei 
ehamteke.  
11Davidi nyüha vaijao baha vaijao yemmü Gathlei yah-ei nelei; mehenangkü 
jomi “Davidi ham kü hapakei dükphopeih” shei ejahen khih shei deih. 
Philistialei nyuyang kemei kü büpai hei mon dük.  
12“Akhish-i David kü monghah, mehenangkü büpai laophülei nanglak Israel 
am kü longi jiühitnyüke; hanangkü büpayü den kü ngelei chongphobü 
vaihühen” shei deih.  

1 Samuel 28 

Saul hatü Endor am Thibülanyü 

1Hathü nyih kü Philistia ami Israel am mü hokhen shingvaishi veshanthü 
longi thaiteke. Akhish-i David kü, “Nüng hatü nüngei shennyakthü ngelei 
veshanthü mü omei daihen nyinghahte” shei eshuohteke.  
2Davidi, “Nüngei chongphobüi mehe dükaokhen ha nüngi eehen” shei e. 
Akhish-i jangei, “Meiteke, nüngü ngei yombü vaihühen” shei e.  
3Shaang, Samuel didai. Hanangkü Israel am kemei büpa kü mahng thepei nyu 
hatü büpayü büpalei jila Ramahlei vüphong. Sauli kahmük kübü thihivam 
hatü phongyomteipüthü kemei changtük.  
4Philistia am thaitü peiyei Shunemlei baümtap ve. Sauli Israel am peü 
thaihütü Gilboalei baümtap ve.  
5Mechem Sauli Philistia am veshanthü eepa, büpa nyemteke, hatü büpalei 
mong longi kheüteke.  



699 

 

 
   Daülangpü Laihing 

© 2005, Bible Society of India. 
 

 
 

 

6Mechem Sauli Shembüpakü phepa, Shembüpai büpa kü mangh mü nevaijü 
Urim nevaijü Thummim homei nevaijü thibüthü homeiyao jangpü neshuoh.  
7Hahepak kü Sauli büpalei chongphobüthü kü, “Phongyomteipü nyüha hük 
yemkütuh; ngei pinnyü touei peiyei phehen hih” shei e. Büpalei 
chongphobüthüi büpa kü, “Endorlei hük nyüpüja” shei eshuoh.  
8Hanangkü Sauli büpa nyingi büpa nevaipükei lingtü mih-ei ow owtü yanüng 
büpa mü shennyak nyi mütü hapa thibülanyü touei peiyei, “Ngei kü 
phongyomshih hatü ngei nüng kü men epü shennyakei laangha nyükkütuh” 
shei e.  
9Hapa nyühai büpa kü, “Sauli mehe dükpa ha nüngi nyingei shiühen; büpai 
kahmük kübü phongyomteipüthü hatü nyüha thibüthü kemei changtükpeih. 
Ngei nyemdi shei nüngi mehekei ngelei yangnyu kü tai haennya?” shei e.  
10Shejao Sauli Shembüpalei men kü pinnyü touei vangei, 
“Vanyangyem Shembüpalei men kü hapa tata kü shei nüng kü mehe 
hanghiyao nepeiküpih” shei e.  
11Hahepak kü hapa thibülanyüi, “Üpa kü nyükphahenang?” shei phe. Büpai, 
“Samuel kü nyükshih” shei e.  
12Mechem hapa nyühai Samuel eepa, pinnyüi ngeüwong anei vaütü Saul kü, 
“Mehekei nüngi ngei kü lueilemnya? Nüngü Saul ongpa khih!” shei e.  
13Ongpai pinnyü kü, “Nüng tenyem; nüngi mehe eenyüke?” shei phe. 
Pinnyüi, Saul kü, “Ngei laangha hük kahmong leipü vamkei-i eenyüke” shei 
e.  
14Büpai pinnyü kü, “Büpa veiheni mekei khih?” shei phe. Pinnyüi, “Viüpa 
hük ashak ümtü vamkei-i eenyüke” shei e. Hanangkü Sauli hapayü Samuel 
khih shei nying hatü büpa kahdokei aümei shatü khüm.  
15Samueli Saul kü, “Mehekei nüngi ngei kü nyükei hanghihünya?” shei e. 
Sauli, “Ngei longi mongtok mongshang kü nyunyeih; mehenangkü Philistia 
ami ngei mü hoknyüke, hatü Kahvang ngei toueipü dhe lepdai; ngei phopjü 

thibüthü nevaijü mangh homeiyao jangpü neshuohnyu; hanangkü ngei mehe 
dükhen nyem-epha shei nüng kü nyükpeih” shei e. 
16Samueli, “Shembüpa nüng toueipü lepdaiphei kü hatü nüngei vepa 
vaidaiphei kü mehekei nüngi ngei kü phenya?  
17Shembüpai ngei homei epü keiha nüng kü dükphünyu khihma; Shembüpai 
nüngei lakmong leipü ongching yah-ei nüngei chingyowpa David kü 
shuohtükteke. 
18Mehenangkü nüngi Shembüpalei shah nebang hatü nüngi büpa mongshihpü 
aimü Amalek am kü nedük; hanangkü shinnyih Shembüpai nüng kü hapa dou 
dükphünyu khih.  
19Nyeinya vaishi Shembüpai Philistia amei lak kü Israel am nüngao omshi 
shuohtükhen; hatü ngenyih nüng hatü anhapeüthü ngei mü nyuhen; 
Shembüpai Israel am veshanthü Philistia amei lak kü shuohtükhen” shei e.  
20Samueli hathü shah eshuohpü nangkü Sauli ngangahük kü nyemei kahdokei 
doei yangteke, hatü büpa helu hatü vangnyak meheyao nehahpü nangkü 
wong kemdai.  
21Hapa nyüha Saul touei peiyei veishingkü Saul longi nyempü eeyei pinnyüi 
büpa kü, “Nüng chongphobüi nüngi epü bangei düktepih. Ngelei yangnyu 
mahhen kao nenyemi nüngi ngei kü epü bangei düktepih;  
22Hanangkü shaang, nüngi nüng chongphobüi epü kü bangtuh; nüng leilem 
kü wong kohhen shangmü hahying temphanüng nüngi hapa hahtuh” shei e.  
23Shejao büpai, “Anyoh, ngei nehahpih” shei e. Shejao büpalei chongphobüi, 
nyühanyüao omshi hahtuh shei eshuoh, hatü büpai jomphongi epü bang. 
Büpai kahdok leipü paoei lüng shangei uo.  
24Shaang hapa nyühanyülei shemei nitshüpü mohoh cheha nyu; pinnyüi hapa 
jü hatü pinnyüi atta yah-ei daw neshih-i aan ling.  
25Pinnyüi hathü temei Saul hatü büpalei chongphobüthü kü shuoh, hatü 
jomphongi hapa hah. Hapheikü jomphongi layaongei ha ya-üng leidai.  



701 

 

 
   Daülangpü Laihing 

© 2005, Bible Society of India. 
 

 
 

 

1 Samuel 29 

Philistia ami David Neyahpü 

1Philistia ami jomei veshanthü kemei Apheklei thaihü hatü Israel ami Jezreel 
kahji yunglok vamshingei baümtap ve.  
2Philistia am ongthü laophülei veshanthü kho mü haja mü shei mütü 
daishingkü David hatü büpalei shennyakthüao Akhish ongpa pheikü müshi 
dai.  
3Philistia am veshan mübüthüi jomphong eeyei, “Hathü Hebrew am hatouei 
mehe lingnya?” shei phe. Akhish ongpai Philistia am mübüthü kü, “Hapayü 
Israel ongpa Saulei lakchongbü David nevaipü je? Büpa ngei mü bong kansho 
hük nyuei heihpeih hatü büpai Saul tuhphongtü peiküpü nyih kübü shinnyih 
thahshi büpai pungpü shei ngei neheüangpih” shei e. 
4Shejao Philistia am mübüthüi büpa kü mongshih-ei, “Hapa shennyak nüngi 
hanshuohpü shingei nyokei leitüktuh; büpa mekei etao jen mü chemi vehokei 
nedaiküpih, hei nevaijema büpai vehokei jenei vepa leikahen. Hatouei nyupü 
shennyakthülei shotao yah-ei leijüang büpai laophülei shembü mü mong 
shephen nevaipü je?” shei e.  
5“Sauli haja jüpeih, Davidi haja an jüpeih” shei jomi phaukteiyei lokpeyü 
hapa David kü epü nevaipü je? shei jomi eteke.  
6Hahepak kü Akhish-i David kü nyükei, “Vanyangyem Shembüpalei men kü 
ngei enyeih, nüng ngei mü nyupü thahshi shahhing kü nyupeih hatü nüngi 
ngei mü chemi vehokei daiyei hokhenao ngei mongongshi deihnyeih; 
mehenangkü nüng ngei touei peiküpü nyih kübü shinnyih thahshi nüng kü 
nejiüpü meheyao ne-eeangpih, shejoongpa veshan mübüthüi nüngao omshi 
daihen nemongnyu.  
7Hanangkü mongnemangi nyushingei leidaituh; Philistia am ongthü 
mongmanghen mü meheyao nedükshah” shei e.  

8Shejao Davidi, “Ngei mehe dükpa? Ngelei shembü ongpalei men kü daiyei 
nüngei vepathü mü nehokhen mü ngei nüng touei peiküpü nyih kübü 
shinnyih thahshi ngei mehe pungpü eeyei nyüpa?” shei phe.  
9Akhish-i David kü, “Nüngü Kahvangei phongshan kei ngei veiheni nüng kü 
eelahen neshiü shei nyingei nyüpeih; Philistia am mübüthüi, ‘Büpa jen mü 
vehok kü tedeikei’ shei enyüke” shei e.  
10“Hanangkü ngenep lomi layaongei nüng hatü nüng mü peipü nüngei 
shembü chongphobüthü müei ngei nüng kü hanphopü shingei 
vangngaihinüng nyokei leidaishih. Hapakei ten keiha ephopü kü mongei 
lemhük kei tedeih” shei e.  
11Hanangkü Davidi büpalei shennyakthü mütü dhom mü lomi Philistia 
kahdok yemei lei, shejao Philistia am Jezreel lemei aongteke.  

1 Samuel 30 

Amalek am mü Hokpü 

1Mechem nyih jempabü kü David hatü büpalei shennyakthüi Ziklag ngoipa, 
Amalek ami Negeb hatü Ziklag nyi hahtü awi haptük,  
2hatü nyühathü hatü halei nyupü longpü maanpü kemei wüpküpei yah-ei 
lüdai; jomi hükao nejütüki shetei lüdai.  
3Mechem David hatü büpalei shennyakthü ching ngoijapa, chingü awi 
haptüktü nyüha hapeüthü kemei shetei lüdaitü nyujateke.  
4Hahepak kü David hatü büpalei shennyakthü wong kemshi thep.  
5Davidei chenyüha Jezreel am Ahinoam hatü Karmel am Nabali tuhphongpü 
Abigail vaümnyüao wüpküpei deilangtü nyu.  
6Davidü longpü vongshüh kü nyu; peüi büpa kü yaongi shükei jühen eteiyei 
nyu; mehenangkü nanglakthü kemei laophülei nyüha hapeüthü nangkü longi 
shahyaki deihshi nyu. Shejao DavidiShembüpa Kahvang leipü wong 
dangteke.  

7Davidi Ahimelekhei cheha Abiathar ngongpa kü, “Ngei kü bhagthuh deikei” 
shei e. Abiathari büpa kü hapa deiyei shuoh,  
8hatü DavidiShembüpa kü, “Hapa vepathü phei changei ngei dai-üla? Ngei 
jom yep-üla? shei phe. Büpai büpa kü, ‘Nüngi jom phei changei daituh, hatü 
hingmei nüngi jom phei thah-aokhen, hatü nüngi wüpküpei deilangpüthü 
yangaokhen hih’ ” shei e.  
9David hatü büpa mü nyupü shennyak jom kho vok layaongei Besor 
yungyenei ngoiyei haneiyü halei nyu;  
10mehenangkü shennyak kho nyi yungyen homei daihen nyiudaipü nangkü 
tuhphongtü Davidi shennyak kho ali mon mütü changei dai.  
11David mü daipüthüi kahlei Ijip am shennyak hük dangei David touei müei 
lei; jomi büpa kü yinghen yung hatü nük shuoh;  
12hatü adhajüki lingpü aan, hatü nyalingngupai van hahhen shuoh. Büpai 
hathü hahtü aeipü meiyei wong koh, mehenangkü nyih jem ya jem thahshi 
büpai mehe hahyingao nehah-i nyu.  
13Davidi büpa kü, “Nüngei shembü üpaang, hatü nüng meleipüang?” shei 
phe. Büpai, “Ngeiyü Ijip am, Amalek am hükei aa hih. Nyih jem daiteke, ngei 
tüngjapü nangkü ngelei shembüi ngei yakphongtü lüdaipeih.  
14Hamphongi Judah heshüphi Kereth am Negeb, hatü Kalebei kahmük 
hahpeih, hatü Ziklag awi haptükpeih” shei e.  
15Davidi büpa kü, “Hathü ching hahpüthü nyupü shingei nüngi ngei müei dai-
üla?” shei phe. Büpai, “Kahvang men kü nüngi ngei nejütükpih nevaijü ngelei 
shembü kü yepei neshuohpih shei lahshih, shejema ngei-i nüng müei yiühen” 
shei e.  
16Büpai David müei yiüjashingkü Philistia hatü Judah leipü mophimothü 
longi yah-ei leipü nangkü moeitapei, haheiyingei yaüshi nyuteke.  
17Davidi nepnüng dhom mebü nyihphei om dhüshi jom mü hok. Nethe jom 
kho ali ut kü uotü nyaidaipü mü lenei üpayao neyangaok.  

18Amalek ami yahlangpü lemphü yah-ei lei, hatü chenyüha nyiphen yangei 
lei.  
19Hashih nevaijü behe, yeshang nevaijü yiükha, jomi yah-ei daipü dou 
meheyao nemah.  
20Davidi mi hatü mohohthü kemei nyokei yah, hatü büpalei shennyakthüi 
lebüthülei yemthü shekü, “Hapayü Davidei hean” shei eshi müei lei.  
21Hapheikü Davidi nyiupü nangkü büpa phei nemüaokpüthü hatü Besor 
yungyenei tuhphongpüthü touei peiteke. Jomphongi David mü pongteinüng 
jom mü nyupü shennyak mü vamteke. David hatü büpalei shennyakthü leiyei 
jomphong kü selam shuoh.  
22Shejao David mü daipü nemeipü hatü yahlak neshiüpü shennyakthüi, 
“Jomphong jen mü nedaipü nangkü laophülei nyüha hatü hapeüthü yahpü 
mü lenei jeni dangei leipü mophimothü nehanpih” shei e.  
23Shejao Davidi, “Jeihinaüthü, Shembüpai mehe shuoh hapa kü jeni hapakei 
nedükpih. Jen khüei peipü vepathü kübü büpai jen yangtü jenei lak kü jom 
shuohpeih.  
24Amphongi epü kü üpai bangkahenang? Mehenangkü vehok kü daipü hatü 
nedai-i hahying yungying shüpeikengei nyupüthü peüi hean aihük mü 
hanhen” shei e.  
25Davidi hapayü shahkungnyü kei ling, hatü Israel kü shaang thahshi hapakei 
düknyüpeih.  
26Mechem David Ziklagei peipa, büpa büpalei küphü Judah am behethü kü, 
“Halei Shembüpalei vepathü leipü yahpü douthü hanei amphong kü thintho 
shomphünyeih” shei e.  
27Hapayü Bethelei nyupüthü Ramoth, Negeb hatü Jatir,  
28Aroer, Siphmoth, Eshtemoa,  
29hatü Ralkal; Jerahmeel jilalei nyupüthü hatü Kenizz;  
30Hormah, Bor-Ashan, Athakh, 

31hatü Hebron hatü David hatü büpalei shennyakthüi longteipü shingthü peü 
touei shomteke.  

1 Samuel 31 

Saul hatü Chehathü Dipü 

1Shaang Philistia ami Israel am khüei hok; Israel am jom toueipü nyai, hatü 
Gilboalei longi jüteke.  
2Shejao Philistia ami Saul hatü büpalei chehathü Jonathan, Abinadab hatü 
Malkishua yepei jütük.  
3Saul shinei longi nemei-i hokteke, hatü vepalei phungi büpa kü sheütü longi 
nemei-i ma yah.  
4Büpai büpalei vehok phunglang kopü nethepa kü, “Hathü Kahvang neshiüpü 
nejaptükpü Philistia ami ngei kü nyieneinyangei angtü jüphümangi nüngi 
nüngei yan yah-ei ngei kü bapshih” shei e. Shejao büpalei vehok phunglang 
kobüi hapayü nedükhü; mehenangkü büpai nyemei deih. Hanangkü Sauli 
laophü nyingi büpalei yan yah-ei vethahteke.  
5Mechem büpalei vehok phunglang kobüi Saul didaiteke shei nyingpa, büpai 
laophülei yani vethahtü büpa mü chemi didai. 
6Hanangkü Saul, büpalei hapeüthü jom jem, hatü büpalei vehok phunglang 
kobü hatü büpalei shennyakthü nyihcha hük kü mahkem. 
7Mechem Kahji hatü Jordan yungdangei nyupü Israel ami Israel veshanthü 
nyemei nyaiteke hatü Saul hatü chehathü mahteke shei danpa, laophülei 
ching yakphongtü nyaidai, hatü Philistia am peiyei hathü shingthü khüamei 
yahlang.  
8Nyihphei, mechem Philistia ami mahng leipü dou bomhen heihpa, Saul hatü 
büpalei chehathü jom jemphen Gilboa Kahshangei diyei shükshi chongjateke.  
9Jomi büpalei shangjing dakei, büm kübü büm-ow nyiukei yah, hatü Philistia 
kahdok peü lemei jomei lajeithü hatü nanglakthü touei shahjangmei koei 
phongmokbüthü shom.  

10Hatü jomi büpalei vehok ow Artarte kahvang khümshemei tuh, hatü jomi 
büpalei büm Beth-Shean chingnyü bhamba kü sheüshi tuh.  
11Shejao mechem Jabesh-Gilead ami Saul kü Philistia ami dükpü jung danpa,  
12wong kohpü vehokbüthü kemei layaongei vangnyak daiyei Saul hatü 
chehathülei mahng Beth-Shean chingnyü bhamba leipü yah. Jomi Jabeshlei 
leiyei hatouei aw kü jaktük.  
13Hatü jomi hathülei vangthü yah-ei Jabeshlei tamarisk pü phangei vüphong, 
hatü nyih nyet thahshi shüaeiyungleyei nyu.  

2 Samuel 

2 Samuel 1 

Davidi Saul Didaipü Danpü 

1Saul dipheikü Davidi Amalek am neüphongtü leiyei Ziklagei nyih nyi them.  
2Nyih jempabü kü Saulei baümtap leipü shennyak hük büpalei büm-ow kemei 
shaaktüktü shangjing kü bhihla nyiotü David touei peiyei dhüm huei 
kahdokei doei lem.  
3Davidi büpa kü, “Nüng meleipü peiküpa?” shei phe. Büpai büpa kü, “Ngeiyü 
Israel amei baümtap leipü yangei daiküpeih” shei e.  
4Davidi büpa kü, “Mehe vampa eshih” shei e. Büpai, “Shennyakthü thepju 
kübü nyaiyei daikemteke, hatü longshi shing mahdaitih; Saul hatü cheha 
Jonathan nyiao jütükteke” shei e.  
5Hahepak kü Davidi shah-om kobü kü, “Saul hatü cheha Jonathan nyi 
jütükteke shei nüngi mekei nyingpa?” shei phe.  
6Büpa kü shah-om kobüi, “Ngei Gilboa Kahshangei nyujü Saulü büpalei 
phung kü nyanshi, koyei kharithü hatü koyei kü uopü shennyakthü ngoiyaki,  
7büpai yaakei veitü ngei eeyei ngei kü nyükpha-i ngei jangshuohjü,  
8büpai ngei kü, ‘Nüng üpaang?’ shei phephopeih. Ngei büpa kü, ‘Ngeiyü 
Amalek am hih’ shei eshuohjü,  
9büpai ngei kü, ‘Heihkei hatü ngei kü shoptü jütüktuh; mehenangkü ngei 
longi nemei-i ma yahteke, shejao nedi-i yemmü nyüpeih’ shei ephopeih.  
10Hanangkü ngei büpa kü la-i shoptü jüpeih; mehenangkü büpa ma yahpü 
nangkü neyangshasha khih shei ngei nyingpeih. Ngei büpalei shangjing leipü 
ong athen hatü lakshep yah-ei ngelei shembü nüng touei koei peiküpeih” shei 
e.  
11Hahepak kü Davidi laophülei ashak shaaktük hatü büpa mü nyupüthü peüi 
hapakei dük.  

12Jomi Saul hatü cheha Jonathan nyi hatüShembüpalei veshanthü hatü Israel 
phang mih-ei yani mahdaipü nangkü youngei mahng thep, hatü om dhüshi 
shüaeiyungle.  
13Davidi büpa kü shah-om leijapü shennyak kü, “Nüng meleipü peiküpa?” 
shei phe. Büpai, “Ngeiyü ammei kahdokei benei nyupü Amalek hahimoi hih” 
shei e. 
14Davidi büpa kü, “Shembüpai jepü shennyak hük kü lak shihhen nüng 
nenyemang je?” shei e,  
15hatü Davidi nethe hük nyükei, “Hatouei heih-ei büpa jütüktuh” shei e. 
Hanangkü büpai büpa kü baptü jütük.  
16Davidi büpa kü, “Nüngei iy nüng shak kü nyutuh; nüngi laophülei ju-i, 
‘NgeiShembüpai jepü shennyak jüpeih’ shei denpü shuohteke” shei e.  

Davidei Yim Kesho 

17Davidi Saul hatü cheha Jonathan nyi kü hapa yim kesho lok,  
18hatü büpai hapa kesho Judah am kao nyuhhen eteke. Hapayü Jashar Laitap 
kü nyangei nyüke.  
19Oh Israel, nüngei müknyinshekhang kahshangei jüei shükshi nyüke! Wong 
kohpü hampathü mih-ei lak kü dodaiteke!  
20Gathlei ha jung te-e, Ashkelon chingyangshong kü ha baongei yaüei te-e; 
Hei nevaijema Philistia nelathüi mongonghen, hatü nejaptükpüthülei 
yiükhathüi mongmeihen.  
21Gilboa kahshangthü kü nyien hi vangyung nyemtevü; Hapalei kahthü 
düngei kong nyemleidai. Mehenangkü halei wong kohpüthülei ii 
sheihtükteke, Hajük kü Saulei ii kü mainga-i nephuhen.  
22Jütükpülei iy kübü, hatü wong kohpülei phai kübü; Jonathanei lahhan 
nyokei nelei, nevaijü Saulei yanlu kong nyokei nelei.  

23Saul hatü Jonathan nyi yemmü nyushiyao bamtei-aongtei, phahji 
yahyangtei; dipü nyih-ao baong nehan, alang mü shangpüba, mailang mao 
wong kohpüba nyu.  
24Oh Israel nyühathü, amphong kü ashak hakla ümphopü, hatü ammei ow kü 
hon shihphopü Saul nangkü theptuh.  
25Thepju kü hampathü mekei dopa! Jonathanü ammei kahshangei jüei 
shükshi nyüke.  
26ngei nüng kü mahng thepnyeih, Oh ngelei mongjempa Jonathan; Nüngi 
ngei kü longi kenpeih; Nyühathüi kenpü mao nyeishi nüngi ngei kü kenpü 
thamashi.  
27Hampathü mekei dopa, hatü vehok phunglang kemei mahdaipa!  

2 Samuel 2 

David Judah kü Ong Vaipü 

1Hapheikü Davidi Shembüpa kü, “Judah chingnyüthü hükei ngei aongei 
nyuhen hiang?” shei phe. Shembüpai büpa kü, “Aongtuh” shei e. Davidi, 
“Mepalei ngei aonghenang?” shei phe. Büpai, “Hebronei aongtuh” shei e.  
2Hanangkü Davidi halei büpalei chenyüha Jezreel am Ahinoam hatü Karmel 
am Nabali tuhphongpü vaümnyü Abigail nyi müei aong.  
3Davidi büpa mü nyupü shennyakthü peü jomei shem am omshi müei aongei 
Hebron jilalei nyu.  
4Hahepak kü Judah nanglakthü peiyei Judah phangkü ong vaihen David 
jeteke. Mechem jomphongi David kü, “Saulei mahngü Jabesh-Gilead ami 
vüpeih” shei eshuohpa,  
5Davidi Jabesh-Gilead am touei phongmokbüthü shomei jomphong kü, 
“Ammi ammei ongpa Saul kü dhüm huei büpalei mahng vüpü 
nangküShembüpai am kü moihimantuh.  
6Shaang Shembüpai am kü büpalei phahji nyemhu! Ammi ha dükpü nangkü 
ngeiyao am kü hapakei aihük mü bampü huhen.  

7Hanangkü shaang am wong kohtuh hatü monglongtuh; mehenangkü ammei 
ongpa Saul didaiteke, hatü Judah nanglakthüi ngei jomei ong vaihüteke” shei 
e.  

Ishbosheth Israel Ong Vaihüpü 

8Shejao Nerlei cheha Abner, Saulei veshan mübüi Saulei cheha Ishbosheth 
müei Mahanaimei dai.  
9Halei Abneri Ishbosheth kü Gilead, Asher, Jezreel, Ephraim, Benjamin hatü 
Israel kempü kü ong vaihü. 
10Saulei cheha Ishbosheth-i mechem Israel kü ong vaiyei chongpangpa, büpa 
nyübüh vangbong pinyi nyu, hatü büpai vangbong nyi vanglem lem. Shejao 
Judah am phang David phei kü mü.  
11Davidi Judah phang kü Hebronei bong nyet mü lenyang vok vanglem 
lemteke.  

Israel hatü Judah Nyi Hokpü 

12Nerlei cheha Abner hatü Saulei cheha Ishboshethlei chongphobüthü mütü 
Mahanaim leipü Gibeonei dai.  
13Zeruiahlei cheha Joab hatü Davidei chongphobüthü daiyei Gibeon 
shemyungei jom mü pongtei. Jom khong nyi shemyung dangpong kü uoteke.  
14Abneri Joab kü, “Nethethü hanei jetü ji-i veishi lakhilak hingei nyemdekei” 
shei e. Joabi, “Jomphong vamei nyemde” shei e.  
15Hanangkü jom yaonghütü Benjamin hatü Saulei cheha Ishbosheth nyi shing 
jom anpünyi hatü Davidei chongphobüthü jom anpünyi ieyei jeteke.  
16Shennyak peüi laophülei vepalei shangjing kü laki düktü yanlui vepa lemei 
bapteke; hanangkü jom peü chemi doei di. Hanangkü Gibeon leipü hapa 
shing kü Helkath-Hazzurim shei nyüknyüke.  
17Ha nyih vehok longi mangshi hok, hatü Davidei shennyakthüi Abner hatü 
Israel shennyakthü neüteke.  

18Zeruiahlei yeshangthü Joab, Abishai hatü Asahel halei nyu. Shaang Asahelü 
shaok keiha la shangkhah-i nyu.  
19Asaheli Abner phei kü laknyong lakdah melemeiyao neyaaki changei dai.  
20Hahepak kü Abneri yaakei veitü, “Asahel! hapayü nüng je?” shei phe. 
Büpai, “Hih, ngei hih” shei e.  
21Abneri büpa kü, “Laknyong nevaijü lakdah lemei yaakei veitü nethethü 
hükei vehok phunglang yahhahtuh” shei e. Shejao Asaheli büpa phei kü 
changpü nedoh.  
22Abneri Asahel kü shao, “Ngei kü changpü dohtuh; mekei etü ngei nüng kü 
hattü kahdokei shükphonghenang? Ngei anjei Joab mü mepa dhe kotü 
heüteihenang?” shei e.  
23Shejao büpai nyokei neleipih shei e. Hanangkü Abner-i büpalei phungi vom 
kü peishi hüm. Büpa hatouei do, hatü dopü shingei di, hatü Asahel doei dipü 
touei peipü peüi nemoiloi-i yaongdaikem.  
24Shejao Joab hi Abishai nyi-i Abner phei changei dai, hatü vanghe 
shüdaiyaki jiji nyi Gibeon lemei Giah yopailei nyupü Ammah Kahshangei pei.  
25Benjamin am kemei khong hük vaishi lingtü Abner changei dai hatü jomi 
kahshang shangchingei yomei nyu.  
26Hahepak kü Abner-i Joab kü e, “Den kü baonghok vaanshengei mon 
nyuhen je? Hapai shahyaki dohkahen shei nenyingnyu je? Meshük thahshi 
nüngi shennyakthü kü ammei jeihinaüthü kü changei daipü kübü leidaikei 
shei ne-e-i nyuhenang?”  
27Joabi, “Vanyangyem Kahvang med kü eshah, nüngi hapakei ne-elangmeyü 
nanglakthüi nedoh-i ngenep thahshi changei daihah shepeih” shei e.  
28Hanangkü Joabi amit vüngshuohjü shennyakthü peü shenei yaong, hajük 
kü Israel am kü changei nedai hatü nehoki doh.  
29Abner hatü büpalei shennyakthü vangnyak Arabah homei dai; jom Jordan 
yung homei nükham hahshe yangkemei kamei Mahanaim ngoi. 

30Joabi Abner phei changei daipü leiyei nanglakthü peü chemi thaihüshingkü 
Asahel mü Davidei chongphobüthü jom anpüshü mahdaitü nyujateke.  
31Shejao Davidei chongphobüthüi Benjamin am Abnerlei shennyakthü jom 
kho jem mü pejem jüteke.  
32Jomi Asahelei mahng leiyei Bethlehemei chepalei mahngchongei vü. Joab 
hatü büpalei shennyakthü vangnyak kamei paümei dhomi Hebron ngoiteke.  

2 Samuel 3 

1Saul hatü David am shem nyi aa kü luangi hokteke, hatü David wong 
kohpüba kohpüba lei, shejao Saul am shem wong nekohpüba lei.  

Davidei Chehathü 

2Hebronei nyushi David kü yeshangthü bühjateke. Büpalei hashongpa 
Amnonü Jezreel am Ahinoami büh;  
3nyipabü yeshang Kileabü Karmel am Nabali tuhphongpü vaümnyü Abigaili 
büh; jempabü-ü Absalom, Geshur am Talmai ongpalei yiükha Maakah-i büh;  
4alipabü-ü Adonijah, Haggith-i büh; ngapabü-ü Shephatiah, Abitali büh;  
5hatü vokpabü-ü Ithream, Davidei chenyüha Eglah-i büh. Hathüyü David 
Hebronei nyushi bühjapü hapeüthü nyuteke.  
6David hatü Saul am phang nyi hokshingkü Saul am shem kü Abner longi 
wong koh-ei men-e lei.  
7Shaang Saulei yiükphü hük Aiahlei yiükha Rizpah shei nyu. Nyih hük 
Ishbosheth-i Abner kü, “Nüng mehekei opalei yiükphü mü shipa?” shei eela-
ei e.  
8Abneri Ishboshethlei shah kü longi mongshih-ei, “Ngeiyü Judah amei shi 
shangjing hih shei deihnyu je? Shinnyih thahshi ngei ampa Saulei, hatü 
büpalei shem am hatü küphüthü shing lanei shuoh-ei heihnyüpeih, hatü 
Davidei lak kü nüng neshuohtükangpih; shejema shaang nüngi ngei kü hapa 
nyüha mü pungpeih shei ngei kü mang yepnyu je?  

9Shembüpai David kü lahpükei ngei David kü nedükjema Kahvangi Abner 
kao hapakei nemei-i nyemdükshuoh.  
10Dan kübü Beer-sheba thahshi Saul am phang kübü ongching yah-ei David 
kü shuohtü Israel hatü Judah kempü kü David-i vanglem lemhen.  
11Ishbosheth-i Abner kü lebü shah phahükao ne-eaok; mehenangkü büpa 
nyemteke.”  
12Abner-i Hebronei shahjang kobü hük shomei David kü e, “Hapa kahdok 
üpaleiang? Nüngi ngei mü vangteishuwteipü lingjema Israel am kemei nüngei 
lak kü shuohhen ngei sheühphahen hih” shei e.  
13Davidi, “Meiteke, ngei nüng mü vangteishuwteipü linghen. Shejao nüngi 
hapakei dükphahen-ü, mechem nüng ngei touei peikahenshang Saulei yiükha 
Mikhal nemü-i tepeikei” shei e.  
14Hapheikü Davidi Saulei cheha Ishbosheth kü “Ngei Philistia am shennyak 
kho hükei shuw shuohtü yahhahpü ngelei shembünyü Mikhal yahshih” shei 
e.  
15Hanangkü Ishbosheth-i shah shomei chepaha Paltiel, Laishlei cheha leipü 
pinnyü müei deilang.  
16Shejao chepahai lemyang kü Bahurim thahshi pinnyü phei müshi thepyaki 
dai. Hahepak kü Abneri “Shemei leidaituh” shei e. Hanangkü büpa nyokei 
leidai.  
17Abneri Israel am behethü kü shah shomei, “Hepak luangi ammi Davidi ong 
nyemvaikei shei deihshi nyupeih.  
18Hepak mei shaang khih! Mehenangkü Shembüpai David kü, ngelei 
chongphobü David homei ngei ngelei nanglak Israel am Philistia hatü jomei 
vepathü peü leipü yanghen” shei lahpeih shei e.  
19Abneri Benjamin am kao pongteiyei eshuoh; hapheikü Abneri Hebronei 
heih-ei David kao Israel hatü Benjamin phang kemei hapakei dükhen temei 
nyüke shei eshuohteke.  

20Mechem Abneri shennyak kukha mütü Hebronei David mü pongteinüng 
heihjapa, Davidi Abner hatü büpa mü heihpü shennyakthü kü mo temteke.  
21Abneri David kü, “Ngei Israel kahdok peü lemei daishah hatü ngelei 
shembü nüng ong vaihen hatü jomi nüng mü vangpüshuwpü linghühen, hatü 
nüngei mongi lümpükei Israel kempü kü vanglem lemhen” shei e. Hanangkü 
Davidi Abner leishih hatü büpa meishi leiteke.  

Joabi Abner Jütükpü 

22Meshük neangi Davidei shennyakthü hatü Joab shei chinghah daipü 
dounyünangba longi koei lei. Shejao Abner-ü Hebronei David mü nenyu; 
mehenangkü Davidi büpa leishihtük hatü büpa meishiüng leiteke. 
23Mechem Joab hatü büpa mü nyupü veshanthü nyokei leipa, Joab kü, 
“Nerlei cheha Abner ongpa touei peitü meishi-üng ongpai büpa leishihtüktih” 
shei eteke.  
24Hahepak kü Joab ongpa touei peiyei, “Nüngi mehe dükpa? Abner-ü nüng 
touei peiküjü mehekei leishihtükpa? 
25Nerlei cheha Abner-ü nüng luhahnüng shei peipü khihma. Büpai nüng 
daipü leipü hatü nüngei dükhiling nyinghahnüng shei peipü khih, ha nüngi 
nyingei nyüke” shei e.  
26Joab David toueipü vamei daipheikü Joabi Abner phei changei 
phongmokbüthü shomei jomi büpa Sirah yungkuk leipü müei lei, shejao 
Davidi ha jung nenying.  
27Mechem Abner Hebronei müei leijapa, Joabi büpa penyüsha lemei shahjo 
eshuohnüngkei müei daiyei vom kü baptü jütük. Hanangkü büpa Joabei 
chenaü Asahel jüpü med kü büpaao mah. 
28Hapheikü mechem Davidi ha jung danpa, büpai, “Ngei hatü ngelei 
ongchingi Nerlei cheha Abnerlei iy yenpü nangkü Shembüpa touei ha mang 
nekopih” shei e.  
29“Hapa mangü Joabei shangjing kü, hatü chepalei shem am peü kü hettuh; 
hatü am shem kü düngei hanei-i payü mashü yenpü nevaijü ngomdin kohpü 

nevaijü lakkholano nevaijü mih-ei yannah kü mahpü nevaijü taopünangpü 
nedoh-i nyutuh!” shei e. 
30Hanangkü Joab hatü büpalei chenaü Abishai nyi-i Gibeonei hokshingkü 
Abneri jijilei chenaü Asahel jütükpü nangkü büpa-ao jütük.  
31Hapheikü Davidi Joab hatü büpa mü nyupü shennyakthü kü, “Ammei büm-
ow shaaktuh; dhoila ashak ümtü Abner nangkü mahng theptuh” shei e, hatü 
mahng vühen daishingkü David ongpa mahng pheilei müei dai.  
32Jomphongi Abner Hebronei vüphong. Ongpai ngeüwong anei Abnerlei 
mahngchongei thep, hatü nanglakthü peüi thep.  
33Ongpai Abner kü hapa mahng kesho lok: “Ngapa hük dipükei Abner 
mehekei dihenang?  
34Nüngei lak kü nesha-angpih, nüngei la kü nengeih; Nemeipü am touei hanei 
am dopükei nüng doteke.” Hapa keiha nanglakthü peüi büpa kü shao mahng 
thep.  
35Hahepak kü shennyak peüi David kü lemhük dangkao hahtuh shei yawhhen 
thai, shejao Davidi lah-ei, “Vanghe mangshü thahshi ngei lemhük dangkao 
hahjema Kahvangi ngei kao hapakei nyemdükpha” shei e.  
36Nanglakthü peüi ha nying hatü mong hah-ei deih.  
37Hanangkü nanglakthü hatü Israel am kemei ha nyih Nerlei cheha Abner 
jüpü kü ongpai hean neyah-ang shei nying.  
38Hatü ongpai büpalei chongphobüthü kü, “Israel kü shinnyih longhiong hatü 
hamhiman mahpeih shei nenyingnyu je?  
39Shinnyih ngei ong vailangmao wong neshiü; Zeruiahlei hapeüthüi ngei kü 
longi nemei-i dükteke. Nemeipü am kü nemeipü shangshi Shembüpai 
nyemyahshuoh” shei e.  

2 Samuel 4 

Ishbosheth Jütükpü 

1Mechem Saulei cheha Ishbosheth-i Hebronei Abner jütüktekeja shei danpa, 
büpa mong maanei nyem, hatü Israel am kemei mong mahdai. 
2Ishboshethlei veshan mübü shennyak nyi nyuteke; hükei menü Baanah hatü 
hükpalei menü Rekhab nyuteke. Jijiyü Beeroth leipü Benjamin am Rimmonei 
cheha nyi nyuteke; mehenangkü Beeroth amü Benjamin am shei nyingnyüke.  
3Shaang Beeroth am kemei Gittaimlei nyaiyei dai, hatü shinnyih thahshi halei 
benha kei nyunyüke.  
4Saulei cheha Jonathanei hapeü hük la nyiphen mangdaitü nyu. Jezreelei 
Saul hatü Jonathan nyi jütükpü shahjang leipü hepak kü büpa nyübüh 
vangbong nga nyu. Büpa kü jungpü nyüha hüki büpa pohtü shülangi 
daishingkü büpa dok leipü vüshih; hanangkü büpa la mangdai. Büpalei men 
Mephibosheth nyuteke.  
5Shaang Beeroth am Rimmonei cheha Rekhab hi Baanah nyi nyihnüng 
vanghe phangkü Ishbosheth nyiumeiyei nyushingkü shemei pei.  
6Jijinyi shem mongei wheat hah yahnüng shüpükei shüei büpa kü vom kü 
bapei jüphongtü Rekhab hi Baanah nyiyü nyaidai.  
7Shaang büpa laophülei shinshingei shishi nyushingkü shemongei shüei baptü 
jüei büpalei shangjing dakei kotü Arabah lemei dai.  
8Jijinyi-i Hebronei David kü Ishboshethlei shangjing koei peiyei ongpa kü, 
“Hapayü nüng jühen yempü nüngei vepa Ishboshethlei shangjing hih; 
Shembüpai hamei ongpalei bhüh Saul hatü büpalei hühihathü kü yemteke” 
shei e.  
9Davidi Beeroth am Rimmonei cheha Rekhab hi Baanah nyi kü, “Ngelei 
vepathü peü kübü ngei yangpü vanyangyem Shembüpalei men kü ngei vangei 
enyeih,  
10ngei kü shahjangmei koei peinyeih shei deihshi, ‘Veituh, Saul didaiteke’ 
shei epü shennyakao ngei yepei büpa Ziklagei jütükpeih; hapa shahjangmei 
kü ngei büpa kü hapa laklei yahshuohpeih. 



717 

 

 
   Daülangpü Laihing 

© 2005, Bible Society of India. 
 

 
 

 

11Shejemü nemeipü shennyakthüi pungpü neshiüpü shennyak lüngei nyeanshi 
jüpeyü meshük nemeipü ten vaihenang! Shaang ngei büpalei iy anji kü 
neyühen je?” shei e.  
12Hanangkü Davidi nethethü kü shah shuohtü jiji jütük; jomphongi jijilei 
lakhila dehtüktü büm mon Hebron yungkuk touei shükphong. Shejao 
Ishboshethlei shangjingü jomi yah-ei Hebronei Abnerlei mahngchongei 
vüteke.  

2 Samuel 5 

Davidi Israel hatü Judah kü Ong Vaipü 

1Hapheikü Israel jatthü peü Hebronei David touei peiyei, “Veituh, 
hamphongü nüngei iy hatü phai.  
2Shelei Saul hamei ong vaipü hepak kü thepjulei Israel veshanthü müei 
daipeyü nüng hih. Shembüpai nüng kü Israel nanglakthü mi yomhenü nüng 
vaihen, Israel shak kü vanglem lemhenü nüng vaihen shei epeih” shei e.  
3Hanangkü Israel am behethü peü Hebronei David ongpa touei pei, 
hatü Shembüpa tou mü ongpai jomphong mü vangpüshuwpü ling, hatü jomi 
Israel shak kü ong vaihen David je.  
4David vanglem lemei chongpang shingkü büpa nyübüh bong hapüan nyu, 
hatü büpai bong pinyi thahshi vanglem lemteke.  
5Hebronei nyushi büpai Judah kü bong nyet mü lenyang vok vanglem lem, 
hatü Judah hatü Israel kempü kü bong hapüanpüjem thahshi vanglem lem.  

Davidi Jerusalem Hahpü 

6Ongpa hatü büpalei shennyakthüi Jerusalemei nyupü Jebus am hahhen dai. 
Jebus ami David kü, “Nüng hatouei nepeiaokpih; mükphüngpü hatü 
lakhodaipüthüiyao nüng changei leitükaokhen” shei büpa halei 
nepeiaokshasha shei deihshi eshuohteke.  
7Davidi Zion penyüsha omei yah, hatü hapa kü shaang David Chingnyü shei 
nyüknyüke.  



718 

 

 
   Daülangpü Laihing 

© 2005, Bible Society of India. 
 

 
 

 

8Davidi ha nyih büpalei nanglakthü kü, “Üami Jebus am jühenshang büpai 
yunglem phungei aongei Davidi jiühitpü lakhopü hatü mükphüngpüthü 
jütuh” shei e. Hanangkü, “Mükphüngpa hatü lakhodaipü ongshemei peihen 
neaok” shei eteke.  
9Davidi penyüsha omei yahtü halei nyu, hatü hapa kü, “David Chingnyü” shei 
nyük, hatü Davidi Millo kübü pangei chingmongei shüei chingnyü lingteke.  
10David anyei anyei wong kohpüba lei; mehenangkü Shembüpa Jeiyong 
Kahvang büpa mü nyu.  
11Tyre am Hiram ongpai David kü phongmokbüthü, mistrithü hatü yaong 
bhaokpüthü mü cedar pü shomei Davidei ongshem veteke. 
12Shembüpai büpa Israel shak kü ong vaihüteke shei Davidi nying, hatü büpai 
büpalei ongching Israel nanglakthülei men kü longei anshihteke shei nying.  
13Hebron leipü Jerusalemei peipheikü Davidi nyüha hatü yiükphü longi yah, 
hatü David kü hapeüthü longi bühjateke.  
14Hathüyü Jerusalemei bühjapü hapeüthülei menthü: Shammua, Shobab, 
Nathan, Solomon,  
15Ibhar, Elishua, Nepheg, Japhia,  
16Elishama, Eliada hatü Eliphelet.  

Davidi Philistia am Neütükpü 

17Mechem Philistia ami Israel kü David ong vaihen jepüja shei danpa, jomi 
veshan changshi temei büpa yemhen aong, shejao Davidi ha danei penyü 
showtükpü mongei shüdai.  
18Shaang Philistia am Rephaim Kahjilei aongei yaüshi nyu.  
19Davidi Shembüpa kü, “Philistia am mü hokhen ngei daihen hiang? Nüngi 
jom ngelei lak kü yahpha-üla?” shei phe. Shembüpai David kü, “Aongtuh, 
hingmei ngei nüngei lak kü Philistia am yahphahen hih” shei e.  

20Hanangkü David Baal-Perazimei heih-ei halei jom neütük. Büpai, 
“Shembüpai ngei touei ngelei vepathü yungnyü büng keiha beneilangei 
shanlangteke” shei e. Hanangkü hapa shing kü Baal-Perazim shei nyüknyüke.  
21Philistia ami jomei lajei halei yakphong, hatü David hatü büpalei 
shennyakthüi ha koei leilang.  
22Shao Philistia am aongei Rephaim Kahjilei yaüshi nyu.  
23DavidiShembüpa kü pheshingkü büpai, “Nüngi jiüshangi te-aong; shejao 
jomei ngaümphei lemei shinei aongtuh hatü balsam püying yopailei hükpa 
lemeipü heih-ei hoktuh.  
24Mechem ammi balsam püshangei mokpü ngeü danhenshang am hakatuh 
hatü hokhen pangtuh; mehenangkü hapa lappeyü Shembüpai Philistia am 
veshanthü jühen am shekü dainyu khih shei nyingtuh” shei e.  
25Hanangkü Shembüpai epükei Davidi dük, hatü büpai Philistia am Gibeon 
kübü Gezer thahshi lemyang kü jüteke.  

2 Samuel 6 

Vangpüshuwpü Pela Jerusalemei Leipü 

1Davidi shao Israel kü meipü veshanthü peüshep 30,000 thahshi thaihü,  
2hatü Davidi büpa mü nyupü shennyakthü peü müei Judah kahdok Baalah 
leipü layaongei Pela shangei cherubim nyi aa kü uoshi nyupü Vangpüshuwpü 
Pela mepa kü Jeiyong Kahvangei men shei nyüknya, ha yah-ei leihen dai.  
3Jomi hapa Kahvangei Vangpüshuwpü Pela mohoh khari ja kü shihtü 
kahshangei nyupü Abinadabei shem leipü Abinadabei cheha Uzzah hatü Ahio 
nyi-i Kahvangei Vangpüshuwpü Pela shihtü mohoh khari müteke,  
4hatü Ahio-ü Vangpüshuwpü Pela shelei kam.  
5David hatü Israel phang kemei Shembüpa touei jomei wong kempai kesho 
lokei, lyre, harp, tambourin, castanet hatü cymbal vüngei phaukteiteke.  
6Mechem jomi Nakonei hah tenshing ngoipa, mohoh-i huluh shuoh-ei pheüpü 
nangkü Uzzah-i büpalei laki Kahvangei Vangpüshuwpü Pela kü dük.  

7Shembüpai büpalei Vangpüshuwpü Pela kü Uzzah-i dükpü nangkü 
mongshih-ei Kahvangi Uzzah kü bhei hatü büpa Kahvangei Vangpüshuwpü 
Pela touei shükshi di.  
8Shembüpai Uzzah kü mongshih-ei jütükpü nangkü David mongshih, hatü 
hapa shing kü shinnyih thahshi Perez-Uzzah shei nyüknyüke. 
9Davidi ha nyih Shembüpa kü nyem, hatü büpai, “Shembüpalei 
Vangpüshuwpü Pela mekei etü ngei jungaokhen?” shei e.  
10Hanangkü Davidi Shembüpalei Vangpüshuwpü Pela David Chingnyülei 
neleihahhüi büpai Gath am Obed-Edom am shemei leiyei tuh.  
11Shembüpalei Vangpüshuwpü Pela lenyang jem thahshi Gathlei Obed-Edom 
am shemei tuh, hatü Shembüpai Obed-Edom hatü jom shem am peü kü 
moihimanteke.  
12Kahvangei Vangpüshuwpü Pela tuhpü nangkü Shembüpai Obed-Edom am 
shem kü hatü büpai angpü lemphüli kü moihimannyüke shei David ongpa kü 
eshuohpü nangkü Davidi yiüei Obed-Edom am shem leipü Kahvangei 
Vangpüshuwpü Pela David Chingnyülei longi mongongmongleshi 
ngetnahcheüi yah-ei anteke.  
13Mechem Shembüpalei Vangpüshuwpü Pela paipüthüi lakham vok dai, 
Davidi jom yaonghütüShembüpa kü mohohbaong hatü nitshüpü mohoh 
cheha moila shuoh. 
14Davidi nyemin ashak hük mon yah-ei shüng kü loktü Shembüpa kü dhüm 
shuoh-ei wong kempai phaukteiteke.  
15Hanangkü David hatü Israel phang kemei Shembüpalei Vangpüshuwpü Pela 
leneiwongei amit ngeü mü Jerusalemei yah-ei an.  
16Shembüpalei Vangpüshuwpü Pela David chingnyülei shüyaki Saulei yiükha 
Mikhali ümha shaden leipü veishuohshingkü David ongpaShembüpa touei 
phauktei tungteipü eeshingkü pinnyüi mongei ne-ienelemi deih.  

17Jomi Shembüpalei hapa Vangpüshuwpü Pela mongei shüei Davidi hapa 
tuhhen lingpü shingei tuh, hatü Davidi jakpü moila hatü mongjempü 
moilathü Shembüpa kü shuoh.  
18Mechem Davidi jakpü moila hatü mongjempü moilathü shuoh-ei kempa, 
büpai JeiyongShembüpalei men kü nanglakthü kü moihiman,  
19hatü büpai Israel nanglakthü thaipü khong nyüha, baha kemei kü aan 
hükbaong, phai hatü nyalingngupai-i lingpü aan shuoh. Hapheikü nanglakthü 
laophülei shemei leidaikem.  
20Davidi büpalei shem am kü moihimanhen shemei lei. Shejao Saulei yiükha 
Mikhali David mü pongnüng vamei büpa kü, “Israel amei ong hüki shinnyih 
mekei laophü nyingi dhüm lüktükhahpa? Ngapa hüki dükpükei büm kübü 
ashakviha bintüktü veüao neveüi mehekei laophülei chongphopü nelathüi 
eeshi nyupa?” shei e.  
21Davidi Mikhal kü, “Ampa hatü büpalei shem am nangjeiyei Shembüpalei 
nanglak Israel shak kü vanglem lemhen ngei jepü Shembüpa touei ngei 
phaukteipeih.  
22Ha mü nyeishi ngei shao dhüm neshiüi leihen mao dükhen, hatü ngei ngelei 
müksho kü nyeinya maanei leihen, shejao nüngi epü nelathü nangkeyü ngei 
hapakei dükjao jomi ngei kü dhüm shuohhen” shei e.  
23Saulei yiükha Mikhalü dipü thahshi hapeü nebüh.  

2 Samuel 7 

Nathani David kü Shahjang Shuohpü 

1Shaang, mechem ongpai büpalei shemei shingnüng chongkhenei nyupa, 
Shembüpai büpa kü ngeihpü shonpü vepathü peü kübü chingmei shuoh,  
2hatü ongpai Nathan thibü kü, “Veituh, ngei payü cedar pü yah-ei vepü shem 
kü nyunyüke, shejao Shembüpalei Vangpüshuwpü Pelayü ashakshemei 
nyüke” shei e.  
3Nathani ongpa kü, “Daituh, hatü nüngei mongei mehe deihshi nyu, ha 
düktuh; mehenangkü Shembüpa nüng mü nyüke” shei e.  

4Shejao ha ya-üng SHEMBÜPAleipü shahjang Nathan touei peiyei, 
5aongtuh hatü ngei chongphobü David kü etuh: Shembüpai hapakei enyüke: 
“Ngei nyuhen shem hük vephahenü nüng je?  
6Ijip leipü Israel am müei daipü nyih kübü pangei shinnyih thahshi shem hük 
kao nenyuangpih, shejao ashakshem hük kü nyuei shing hük kübü hük shei 
longteihampeih.  
7Melei melei ngei Israel am mü longteihenshang, Israel nanglakthü mi 
yomhen ngei jepü vanglem lembüthü kü, ‘Ngei kü cedar pü yah-ei mehekei 
shem nevephünya shei ngei chemao ela?’ ” 
8Hanangkü shaang nüngi ngelei chongphobü David kü Shembüpai hapakei 
enyüke shei etuh! Ngei nüngü mi pheikü müshi phenha yingei nyupü kübü 
ngelei Israel nanglak kü ong vaihen jepeih;  
9hatü nüng melei dai halei ngei nüng mü nyu, hatü nüng toueipü vepathü 
peü ngei neütük; hatü kahdoknyü kü peü mü longpü shennyakei men keiha 
ngei nüngei men longpü leihüpeih.  
10Ngei ngelei Israel nanglak shingvaishi shing hük yahphahen, hatü üamiyao 
nebukneshaani shingnüng chongkhenei nyuhen shingvaishi ngei jomphong 
sheiphonghen. Hajük kü nemeipü shennyakthüi shelei ngei,  
11Israel nanglakthü shangkü shahphenbüthü jepü nyih kübü keiha jom kü 
neshüveihen, hatü ngei vepathü peü kübü chingmei shuohhen. “Nyeinya 
vaishi Shembüpai nüng kü Shembüpa, büpa nyingi shem hük lingphahen shei 
enyüke.  
12Nüngei hantet kemei dijü nüngü nüngei bühipa mü vüphahen; nüng pheikü 
nüngei hühiha nüngei büm kübü vamhühen, hatü ngei büpalei ongching ong 
uoshing denshing linghen.  
13Büpai ngelei men kü shem hük vehen, hatü ngei büpalei ongching ong 
uoshing den kü chonglingei tuhhen. 

14Ngei büpalei pa vaihen hatü büpa ngelei hapeü vaihen. Mechem büpai 
mang thahhen, ngei büpa kü hangkulei nyiamlüngi hapeü kü pa-i bheipükei 
bheihen.  
15Shejao ngei bampü Saul leipü nüng ong vaihühen nangkü ong uoshing 
yahlangpükei neyahlanghen.  
16Nüngei shem am hatü nüngei ongching ngei touei denden nyuhen; nüngei 
ong uoshing den den kü nyuhen” shei e.  
17Nathan kü Kahvangi shakei vamei eshuohpü peü David kü eteke.  

Davidi Phoppü 

18Hahepak kü David ongpai mongei shüei Shembüpa touei uotü, “Ngei 
üpaang, Oh Shembüpa Kahvang, hatü nüngi ngei kü hajük thahshi müei 
peihen mü ngelei shemong meheang?  
19hatü hapaiyao nüngei mükmong nema, Oh Shembüpa Kahvang; nüngi shao 
nüng chongphobülei ngoikahen shemong nangao eteke. 
Oh Shembüpa Kahvang, hapayü nüngi hangku mü nyingnyoi kü noteipü lem 
je?  
20Ngei mehe nyeinya ekününg! Mehenangkü nüngi nüngei chongphobü 
nyingei nyüke, Oh ShembüpaKahvang!  
21Nüngi lahpü nangkü hatü nüngi mongpükei nüngi hapa dou longpü 
dükteke, hatü nüngei chongphobü kü ha nyinghüteke.  
22OhShembüpa Kahvang, nüng meshük longpüang! Nüng kei üpayao neshiü; 
hatü nüng mü lenei lebü kahvang üpayao neshiü shei hamei dhaongi danei 
nyüpeih.  
23Hatü nüngei nanglak Israel kei kahdoknyü kü jat hük Kahvangi laophü 
lompü nanglak vaihen angei leipü, hatü laophü shing men tuhhen, hatü 
laophülei nanglak touei lebü jatthü hatü jomei kahvangthü changtüktü 
jomphong shing longpü hatü nyempühanpü dou dükpü üpa nyüpa?  
24Hatü nüngi Israel nanglakthü düngei nüng lompü nanglak vaihen 
shingvaishi lingei tuh, hatü Oh Shembüpa, nüngi jomei Kahvang vaiteke.  

25Shaang, Oh Shembüpa Kahvang, nüngi nüngei chongphobü hatü büpalei 
shemong nang nüngi lah-ei epü keiha den kü hapa jiühütuh.  
26Hapa keiha nüngei men den kü longhühen hatü Jeiyong Shembüpayü Israel 
shak kü Kahvang shei shennyakthüi ehen, hatü nüng chongphobü Davidei 
shem lingei tuhhen.  
27Oh JeiyongShembüpa, Israel Kahvang, nüngi nüngei chongphobü kü ha 
shakei vamei, ‘Ngei nüng shing shem hük vehen’ shei eteke. Hanangkü nüng 
chongphobüi monglongei hapa phoppü nüng kü konyüpeih.  
28Oh Jeiyong Shembüpa, nüngü Kahvang! Nüngei shahthüyü hingshangpü, 
hatü nüngi nüngei chongphobü kü hapa lahpü meipü shuohteke.  
29Nüng touei den kü nyuhen shingvaishi nüngi chingmeilemlingei nüngei 
chongphobülei shemong kü moihimanshih, Oh Jeiyong Shembüpa, nüngi 
nüngei moihimani nüng chongphobülei shemong den kü moihimanhen” shei 
phopei e.  

2 Samuel 8 

Davidi Vehok Neüpü 

1Hepak kanja angpheikü Davidi Philistia am mü hok, hatü neü. Davidi 
Philistia amei lak leipü Metheg-Ammah omei yah.  
2Büpai Moab amao neütük, hatü yeppüthü kemei kahdokei lemhütü büpai vü 
yanghük yah-ei jomphong kü shetteke. Büpai jütükhenthü kü vüyang nyipa 
shet, hatü yangei tuhhenthü kü vüyang hüki chem mon shet. Hanangkü Moab 
am David phangkü nyu, hatü jomi büpa kü bom ühhamteke.  
3Rehobei cheha, Zobah amei ongpa Hadadezeri Euphrates yungyen kü nyupü 
kahmükthü büpai shümei omlanghen daiyei nyushingkü Davidi büpa mü 
hokei neüteke.  
4Davidi jomei koyei khari kü uopü shennyakthü haja hük mü kho nyet, hatü 
la mü daiyei hokpü veshan haja kukha yepei yah. Büpai koyei khari kho hük 
mon tuhtü aopü kemei la bhagtükkem. 

5Mechem Damaska leipü Aramea am Zobah ong Hadadezer kü sheühhen 
heihpa, Davidi Aramea am shennyak haja hapünyi jütük.  
6Hapheikü Davidi Damaskalei Aramea am kü veshanthüi yomei tuh, hatü 
Aramea am David phangkü nyu, hatü büpa kü bom ühteke. David melemei 
dai, peü lem kü Kahvangi aokpü danghü.  
7Hadadezerlei chongphobüthüi koshi nyupü hon-iithü yah-ei Jerusalemei 
leilang.  
8Hadadezerlei jila Betah hatü Berothai leipü David ongpai melangnyiam longi 
yahteke.  
9Mechem Hamath leipü Toi ongpai Hadadezerlei veshanthü peü Davidi 
neütükpüja shei danpa,  
10Toi ongpai David ongpa touei cheha Joram shomei Hadadezer ongpa 
neütükpü nangkü longi mongmeipü shah eteke. Mehenangkü Hadadezeri 
düngei Toi am mü hokhamteke. Jorami büpa mü ngini lingpü douthü, hon 
hatü melangnyiam koei pei.  
11David ongpai lebü jatthü: Edom, Moab, Amalek hatü Zobah am Rehobei 
cheha ongpa Hadadezer,  
12hathü leipü vehok neütü leipü hon hi ngin mü hathüao omei Shembüpalei 
men kü daühüteke.  
13Davidi Hüm Kahjilei Edom am haja anpüshet jütü leipheikü büpa longi 
men-e lei.  
14Büpai Edom kahdok kempülei veshanthü khong longpü tuh, hatü Edom am 
kemei David phangkü nyu. Shembüpai David daipü lem peü kü aokpü 
danghü.  
15Davidi nanglakthü peü kü mehe shahhing hatü jiüshangpü ha dükei Israel 
am peü shak kü vanglem lem.  
16Zeruiahlei cheha Joabü veshanthü shak kü mübü vai; Ahiludei cheha 
Jehoshaphat-ü nyangbü vai; 



726 

 

 
   Daülangpü Laihing 

© 2005, Bible Society of India. 
 

 
 

 

17Ahitubei cheha Zadok hatü Abiatharlei cheha Ahimelekh nyi ngongpa vai; 
Seraiah-ü laknyangbü;  
18Jehoiadalei cheha Benaiah-ü Kereth hatü Peleth am shak kü veihen tuh, 
hatü Davidei chehathü ngongpathü vaiteke.  

2 Samuel 9 

David hatü Mephibosheth 

1Davidi, “Jonathanei men kü Saul am shem kü ngei phahji yahyang huhen 
üpayao aoei nyüla?” shei phe.  
2Shaang Ziba shei menpü Saul am shemei chongphobü hük nyu, hatü David 
touei büpa nyükei deiyei ongpai büpa kü, “Nüngü Ziba je?” shei phe. Büpai, 
“Hih” shei e.  
3Ongpai, “Ngei Kahvang bampü huhen mü Saul am shem üpayao aoei 
nyüla?” shei phe. Zibai ongpa kü, “Jonathanei cheha hük la nyiphen 
mangdaitü nyüpeih” shei e.  
4Ongpai, “Büpa melei nyüpa?” shei phe. Zibai, “Büpayü Lo-Debarlei 
Ammielei cheha Makir am shemei nyüpeih” shei e.  
5Hanangkü ongpai shennyak shomei büpa Lo-Debar leipü Ammielei cheha 
Makir am shem leipü büpa müei lei.  
6Mechem Saulei chehü, Jonathanei cheha Mephibosheth David touei peipa, 
büpai büpa kü dhüm huei aümei sha.  
7Davidi, “Mephibosheth” shei nyüktü, “Nüng tenyem; mehenangkü ampa 
Jonathanei men kü ngei hingmei nüng kü phahji yahyang huhen. Ambü 
Saulei kahdok kemei nüng kü nyokei shuohhen, hatü nüng düngei ngei mü 
nükdü hük kü hahhen” shei e.  
8Mephibosheth-i aümei shatü, “Nüngei chongphobü ngei shimahng keipü kü 
nüngi phahjihen ngei üpaang?” shei e.  

9Hahepak kü ongpai Ziba, Saulei chongphobü kü nyükei büpa kü, “Ngei 
nüngei shembülei hapeü kü Saul hatü jom shemei mophimo lemphüli 
shuohtüktih.  
10Nüng hatü anhapeüthü hatü nüngei chongphobüthüi büpa shing kah 
linghen, hatü halei vampü hahyingi nüngei shembülei hüpeü hamhen; shejao 
nüngei shembülei hüpeü Mephibosheth-ü düngei ngei mü nükdü hük kü 
hahhen” shei e. Zibalei hapeüthü jom anpünga hatü chongphobüthü jom 
kukha nyu.  
11Hahepak kü Ziba-i ongpa kü, “Ngelei shembü ongpai epü keiha nüng 
chongphobüi dükhen hih” shei e. Hanangkü Mephiboshethao Davidei 
nükdülei ongpalei hapeüthü hük keiha hahyingei nyu.  
12Mephiboshethlei yeshang hük meni, Mika shei nyu, hatü Zibalei shemei 
nyupüthü kemei Mephiboshethlei chongphobüthü leiteke.  
13Mephibosheth-ü Jerusalemei nyu; mehenangkü büpai düngei ongpalei 
nükdülei hahyingteke. Büpa la nyiphen mangdaitü nyu.  

2 Samuel 10 

Davidi Ammon am Neüpü 

1Hepak kansho hük angpheikü Ammon ongpa didaitü büpalei cheha Hanuni 
büpa kü jeiyei ong vai.  
2Davidi, “Chepa Nahash-i ngei kü bampü hupü keiha ngeiyao Nahashlei 
cheha Hanun mü bamteishi nyuhen hih” shei deih. Hanangkü Davidi chepa 
mü mekei bamteishi nyu, büpa mao bamteihen jung eyei phongmokbü hanei 
shom. Mechem Davidei phongmokbüthü Ammon kahdok ngoijapa,  
3Ammon am mübüthüi jomei ongpa Hanun kü, “Davidi bamteihen eyei 
shompai hingmei büpai ampa kü dhüm shuohnyeih shei nüngi deihnyu je? 
Davidi hathüyü nüng touei jenei chingnyü, kahmük dokhen gühshukhen, 
hatü jen hahtükhen shei shompü nevaipü je” shei e.  

4Hanangkü Hanuni Davidi shompü shennyakthü yepei shatü jomei jumum 
hükkeishing kuptük, hatü jomei büm-ow jiam kü shüng mü jiüshi vettüktü 
leishihteke.  
5Mechem David kü hapa jung ejapa, büpai hathü mü pongteinüng 
shennyakthü shom; mehenangkü jom longi veü pongteke. Ongpai jomphong 
kü, “Ammei jumum manglu thahshi Jerikolei chongkei, hapheikü mon leikei” 
shei e.  
6Mechem Ammon ami David mü ve leiteke shei nyingpa, Ammon ami Beth-
Rehob hatü Zobah leipü Aramea am la mü daiyei hokpü veshan haja kukha, 
hatü Maakah ongpa leipü veshan haja hük, hatü Tob leipü veshan haja 
anpünyi phuoei yahteke.  
7Mechem Davidi ha jung danpa, büpai Joab hatü veshanthü mü hampathü 
peü hokhen shom.  
8Ammon am aongei jomei chingnyü penyüsha touei show ling, hatü Zobah 
hatü Rehob leipü peipü Aramea am hatü Tob hatü Maakah leipü veshanthüyü 
koshoyalei nyu.  
9Joabi jomei ngaümphei lemei hatü sheshalem kemeilei vepathü show 
uodaiteke shei nyingei Israel am veshan meipüthü hanei jetü Aramea am mü 
hokhen tuh.  
10Aopüthü büpai büpalei chenaü Abishai-i mütü Ammon am mü hokhen 
tuhphong.  
11Joabi, “Aramea am longi wong kohshi chongküjema amphong peiyei ngei 
kü sheühshih; shejao am kü Ammon am ahshi wong kohshi nyuküjema ngei 
peiyei am kü sheühphahen.  
12Am wong kohtuh, hatü jenei nanglak hatü jenei Kahvangei chingnyüthü 
shingvaishi monglongshi hokshah; Shembüpai mehe büpa kü mei, ha 
dükphahen” shei e.  
13Hanangkü Joab hatü büpa mü nyupü veshanthü Aramea am mü hokhen 
thepjulei heih, hatü jom büpa toueipü nyaidai.  

14Mechem Ammon ami Aramea am nyaidaipü eepa, jomphongao Abishai 
toueipü nyaidai, hatü chingnyü mongei shüdai. Hanangkü Joabi Ammon am 
mü hokpü kübü Jerusalemei leidai.  
15Shejao mechem Aramea ami jom kü Israel ami neüshuohpü nyingpa, jom 
shao chemi thai.  
16Hadadezeri Euphrates yungdang leipü Aram am müei leihen shomei müei 
leiteke. Hadadezerlei veshan mübü Shobakh-i shangjing vaitü Helamei heih.  
17Mechem hapa jung David kü eshuohpa, büpai Israel am kemei thaihü, hatü 
Jordan yungdang homei Helamei heih. Aramea ami David mü hokhen show 
lingtü büpa mü hok.  
18Shejao jom Israel am toueipü nyaidai, hatü Davidi koyei kharithü kü uopü 
veshanthü kho nyet, hatü la mü daiyei hokpü veshanthü haja pinyi jü. Büpai 
jomei veshan mübü Shobakh-ao baptü hatouei jü.  
19Mechem Hadadezer ong phangkü nyupü onghathüi Israel ami jom neütükpü 
eepa, jomi Israel am mü chingmei ling, hatü jom phangkü nyu. Hanangkü 
Aramea ami Ammon am kü hajük kü sheühhen nyemdai.  

2 Samuel 11 

David hatü Bathsheba 

1Ha bong sheileilila hepak kü ongpa vehokei daiteipü hepak kü Davidi 
büpalei lakchongbüthü hatü Israel am veshanthü peü Joab mü vehokei shom, 
hatü jomi Ammon am hatü Rabbah shümei yah, shejao Davidü Jerusalemei 
nyu.  
2Nyih hük om hepak kü David shipü paoei shem adokei aongei kamteiyei 
nyu. Shem adok shangeipü büpai nyüha hük hangha lakei ee. Hapa nyühayü 
longi nela meipü nangkü,  
3Davidi shennyak hanei hapa nyüha jung phenüng shom. Hapa shennyaki, 
“Hapayü Eliamei yiükha, Hit am Uriahlei chenyüha Bathsheba khih” shei e.  

4Hahepak kü Davidi pinnyü mühen shennyak shom. Pinnyü büpa touei müei 
pei, hatü büpai pinnyü mü shi. Pinnyü hangha daipü doh-ei daütüktü 
nyuteke. Hapheikü pinnyü shemei nyokei lei.  
5Pinnyüi David kü shah shomei, “Ngei büm nekongi daiteke” shei e.  
6Hanangkü Davidi Joab kü shah shomei, “Ngei touei Hit am Uriah shomshih” 
shei e.  
7Mechem Uriah büpa touei peijapa, Davidi büpa kü Joab mekei nyu, 
veshanthü mekei nyu, hatü vehok mekei daipa shei phe.  
8Hahepak kü Davidi Uriah kü, “Shemei leiyei nyiumeiyei nyutuh” shei e. 
Hanangkü Uriah ongshem tuhtü lao, hatü büpa phei kü ongpa leipü thintho 
hük büpa phei müshi shom.  
9Shejao Uriah-i shemei nelei-i ongshem chingshe shadenei ongpalei 
chongphobüthü mü paümteke. 
10“Uriah shemei neleiang” shei mechem David kü eshuohpa, Davidi Uriah kü, 
“Nüng hajük taipü leipü leipeyü mehekei shemei neleipa?” shei phe.  
11Uriah-i David kü, “Vangpüshuwpü Pela, Israel hatü Judah am kemei 
ashakshemei nyüke, hatü ngelei mübü Joab hatü ngelei shembülei 
chongphobüthü kemei koshoyalei baümtap vetü nyüke. Mekei etü ngei 
shemei leiyei hah-ei yingei shembünyü mü paümhenang? Nüng yemmü 
nyupü thahshi hatü nüngei laangha nyupü thahshi ngei hapakei mechemao 
nedükpih” shei e.  
12Hahepak kü Davidi Uriah kü, “Shinnyih-ao hamü themtuh, hatü ngenyih 
ngei nüng leishihhen” shei e. Hanangkü Uriah-i ha nyih Jerusalemei them. 
Nyihphei,  
13Davidi büpa mü chemi hahyinghen büpa kao nyük, hatü büpa yiüi chokhü. 
Shejao om kü Uriah-i shemei nelei-i ongshem yompü shemei yombüthü mü 
paüm.  
14Nepnüng dhom mü Davidi Joab kü lai hük nyangtü Uriah mü shom. 

15Hapa lai mongei, “Longi mangpü thepju kü Uriah deishihtuh, hatü büpa 
nyemjütüknüng amphong dok lepdaituh” shei nyangtü shom. 
16Joabi mechem chingnyü shümpüshang, melei mangpü vepathü nyu, ha 
büpai nyingei nyu.  
17Chingnyü leipü shennyakthü vamei Joab mü hok, hatü Davidei veshanthü 
hanei mah, hatü Hit am Uriah-ao omshi mah.  
18Joabi David kü vehok jung meishi nih-ei shom.  
19Büpai phongmokbü kü, “Mechem nüngi vehok jung ongpa kü shah-om 
aokhenshang,  
20büpai mongshihkahen aokpeih, hatü nüng kü, ‘Mehekei ammi hokhen 
chingnyü kü hajük yoshi aongpa? Bham shangei yaongtü kapphahen shei 
nenyingpü je?  
21Jerub-Beshethlei cheha Abimelekh-ü nyüha hüki bham shangei yaongtü 
maiyaong bhiyei shüktü büpa Thebezlei jütükpü nenyingpü je? Amphong 
mehekei bham yopailei heihpa?’ shei ephahen aokpeih; hahepak kü nüngi, 
‘Nüng chongphobü Hit am Uriah-ao jütükteke’ shei eyeishuoh” shei e.  
22Hanangkü mechem phongmokbü leiyei David ngoipa, Joabi etuh shei 
shompü shah-om kemei David kü eteke.  
23Phongmokbüi David kü, “Hamei vepathü ham mü nyeinya wong kohpüba, 
hatü ham mü hokhen chingnyü mongeipü laoei koshoyalei vamküpeih, shejao 
hami jom penyüsha thahshi changei leishihpeih.  
24Hahepak kü hanei ami bham shangei yaongtü lahhani kapphopeih; 
hanangkü ongpalei veshan hanei mahdaiteke; hatü nüngei chongphobü Hit 
am Uriah-ao mahdaitih” shei e.  
25Davidi phongmokbü kü, “Nüngi Joab kü hapakei etuh, ‘Hapa kü shei nüng 
mongteshang, vehok keyü hük nevaijü hük payü mahnyüpeih. Nedoh-i hapa 
chingnyü laamtüktuh; Joab kü monglonghen ha etuh’ ” shei e.  
26Mechem Uriahlei chenyühai chepaha didaipü danpa, pinnyüi mahng thep.  

27Mahng theppü dohpheikü Davidi pinnyü shemei müei lei, hatü pinnyü 
büpalei shembünyü lei, hatü yeshang hük büh. Shejao Davidi dükpü 
doui Shembüpa mongmanghü.  

2 Samuel 12 

Nathani David kü Lohpü 

1Shembüpai David touei Nathan shom. Nathani David touei peiyei büpa kü, 
“Ching hükei shennyak nyi nyuteke; hükü shemmei, hükü taopa.  
2Shemmeipalei mi hatü mohoh longi nyu;  
3shejao taopa-i shakhahpü mi chebiha hük mü lenei lebü meheyao neshiü. 
Büpai hapa mi büpa hatü chehathü mü chemi büpalei hahying üh-ei, büpalei 
yungshong kü yingei hatü büpalei shüngdok shangkü haüshi shinhüei, hatü 
hapayü laophülei yiükha hük keiha angteke.  
4Shaang shemmeipa amei yenpa hük ngoi, shejao shemmeipai jomei ngoijapü 
yenpa kü hahying temnüng büpalei mi nevaijü mohoh neyah-i taopalei mi 
chebiha hük mon nyupü ha yah-ei jomei ngoijapü yenpa kü hahying temei 
ühpü khih” shei e.  
5Davidi hapa shemmeipa kü mongshih, hatü Nathan kü, 
“VanyangyemShembüpalei men kü enyeih, hapakei dükpü shennyakü dihen 
shangei nyüke;  
6mehenangkü büpai phahji neshiüi hapa dou dükpü nangkü shing ali 
shemhen vongbong khih” shei e.  
7Hahepak kü Nathani David kü, “Hapa shennyak-ü nüng khih! Shembüpa, 
Israel Kahvangi hapakei enyüke: ‘Ngei nüngü Israel shak kü ong vaihühen 
shingvaishi thiteiphuei jepeih, hatü Saulei lak kübü ngei nüng yangpeih.  
8Ngei büpalei ongching hatü chenyühathüao nüng kü shuohpeih. Ngei nüng 
kü Israel hatü Judah phangthü shuohpeih, hatü hapaiyao maandaiteke shei 
shejema ngei shao nyeishi shuohhen vaipeih. 

9Nüngi mehekei Shembüpalei shah yaktüktü büpa touei henüng mang dou 
düknya? Nüngi Hit am Uriah vehok kü jütükhütü büpalei nyüha nüngei 
nyüha vaishi yahteke. Nüngi büpa Ammon amei yani mahhütükteke.  
10Hanangkü shaang, nüngei shemong kübü yan mechemao neyanpih; 
mehenangkü nüngi ngelei shah neyah-i Hit am Uriahlei nyüha nüngei nyüha 
vaishi yahteke.  
11Shembüpai ha enyüke: Nüngei shemong mong kü-üng nüng homei 
shanghah hük vamhühen. Nüngei müki eeshi ngei nüngei anyühathü yah-ei 
lebü shennyak hük kü shuohhen, hatü büpai nyihnüng heshotapa kü jom mü 
shihen.  
12Nüngi hapa dou joshi dükpeih, shejao ngei Israel am peüi eeshi heshotapa 
kü hapa dou dükhen’ ” shei e.  
13Hahepak kü Davidi Nathan kü, “Ngei Shembüpa khüei mang thahteke” shei 
e. Nathani jangei, “Shembüpai nüngei mang yahlangteke. Nüng nedipih.  
14Shejao nüngi hapakei dükpai Shembüpa kü longi yaüeilungteke; nüng kü 
bühküpü hapeü didaihen” shei e.  
15Nathan shemei leidaipheikü Uriahlei chenyühai David kü bühjapü naü 
kü Shembüpai bhei, hatü naü tüng.  
16Davidi naü nangkü Kahvang kü phop. Büpai shüaeiyungleyei shem mongei 
shüei yajeih kahdokei lemshi nyu.  
17Büpalei shem leipü lakchongbüthüi büpa touei yaongtü büpa phukhen khe, 
shejao büpai hayao nebang, hatü büpai jomphong leipü meheyao nehah.  
18Nyih nyetpabü kü naü didai. Davidei chongphobüthüi David kü naü 
didaiteke shei ehen nyemdai; mehenangkü, “Naü mangdi-i nyushi dangkao 
jeni epü kü Davidi nebang. Naü didaiteke shei mekei jeni büpa kü 
eshuohhenang? Büpa laophü nyingi vongshüh vaikahen khih” shei deih.  

19Shejao mechem büpalei chongphobüthüi nümei eteipü Davidi danpa, naü 
didaiteke shei büpai nying, hatü büpai, “Naü didaiteke je?” shei phe. 
Jomphongi, “Hayü khih” shei e.  
20Hahepak kü Davidi kahdok leipü paoei hangha laktü meli nyioei ashakviha 
jeitü Shembüpalei shemei daiyei khüm. Hapheikü büpa shemei leiyei büpai 
yüpü nangkü jomphongi büpa kü hahying shuoh, hatü büpai ha hah.  
21Büpalei chongphobüthüi büpa kü, “Nüngi hapakei mehekei düknya? Naü 
yemmü nyushi-angü shüaeiyungleyei thepei nyutü didaijüang mehekei paoei 
hahyingnya?” shei e.  
22Büpai jom kü, “Mechem naü yemmü nyu, üpai nyingpa, Shembüpai ngei kü 
phahjiei naü nyemyangpha shei deihshi ngei shüaeiyungleyei 
thepeiyoungpeih” shei e.  
23“Shejao shaangü büpa didai; mehekei ngei shüaeiyunglehen? Ngei büpa 
yangaokhen je? Ngei-ang büpa touei nyih hük daihen jamiyü büpa ngei touei 
nyokei neleikahen” shei e.  

Solomon Bühpü 

24Hapheikü Davidi chenyüha Bathsheba mong nyiushem meihü, hatü büpai 
pinnyü mü shi, hatü pinnyüi büpa kü yeshang hük büh, hatü büpai naü kü 
Solomon shei men. Shembüpai büpa kü bam,  
25hatüShembüpai büpa kü bampü nangkü büpai Nathan thibü mü shah 
shomei büpa kü Jedidiah shei men.  
26Hahepak kü Joabi Ammon amei chingnyü Rabbah mü hok, hatü hapa 
ongching omei yah.  
27Hahepak kü Joabi David touei phongmokbüthü shomei, “Ngei Rabbah am 
mü hoktepih, hatü jomei yung shoshing omei yahtepih.  
28Hanangkü shaang aopü nanglakthü thaihütü hapa chingnyü hahtuh, hatü 
omei yahtuh. Hei nevaijema ngei hapa chingnyü hahhen, hatü hayü ngelei 
men vaidaihen” shei e. 

29Hanangkü Davidi nanglakthü peü chemi thaihütü Rabbahlei aongei hapa 
chingnyü hahtü omei yah.  
30Büpai Ammon amei kahvang lajei shangjing leipü yah, hatü hapa 
dokshuohjü hon dok nga nyu, hatü halei douvang yaongthüao shihtü nyu, 
hatü hapa Davidei shangjing kü thenteke. Büpai hapa chingnyü leipü 
douhinang longi yah,  
31hatü büpai haleipü shennyakthü müei leiyei jom kü pü vethüei, nyiam yüei, 
nyiam ay yah-ei dou dükhüei, hatü itayaong oukei angteke. Büpai hapakei 
Ammon amei chingnyüthü peülei dükhüteke. Hapheikü David hatü 
nanglakthü peü Jerusalemei nyokei lei.  

2 Samuel 13 

Amnon hi Tamar Nyi 

1Davidei cheha Absalomei chenaü hük longi nela meishi nyu, hatü pinnyülei 
menü Tamar nyu, hatü Davidei cheha Amnoni pinnyü longi lümpü nangkü,  
2büpai laophülei naüpeü Tamar deih-ei mongshangei tüngteke; mehenangkü 
pinnyü-ü pai mü ngühpü nela, hatü pinnyü kü lemhük kei dangkao dükhenü 
büpa shingvaishi neaokbenüng nyuteke. 
3Shaang Amnonei mongjempa hük Davidei chenaü Shimeahlei cheha Jonadab 
shei nyu. Jonadabü longi nahpü shennyak hük nyuteke.  
4Büpai Amnon kü, “Nüngü ongpalei ha hih shei nepjeih dheha ne-aongi mon 
eenyüke. Nüngi ngei kü ha ne-ephahen je?” shei phe. Amnoni büpa kü, “Ngei 
ojeilei chenaü Tamar longi lümangke” shei e.  
5Jonadabi büpa kü, “Nüngi nüngei shinshingei lemtuh, hatü tüngpükei hutuh, 
hatü mechem ampa-i nüng kü veinüng peikahen, nüngi büpa kü, ‘Ngelei 
naüpeü Tamar-i lemhük hahhen nyemyahpha, pinnyüi ha ngei eeshi 
nyemcheü hatü ngei ha kü veitü pinnyülei lak leipü hapa hahhen hih’ shei 
eyeishuoh” shei eteke.  
6Hanangkü Amnonü tüngpeih shei güh bheyei lemshi nyu. Mechem ongpai 
büpa kü veihen peijapa, Amnoni ongpa kü, “Chingmeilemlingei naüpeü 

Tamar ngei touei peiyei ngei hahhen aan nyemlingpha hatü ngei pinnyülei 
lak kübü ha hahhen hih” shei e.  
7Hanangkü Davidi ongshemei Tamar kü shah shomei, “Anjei Amnonei shemei 
heihtuh, hatü büpa kü hahying hanei lingeishuoh” shei e. 
8Hanangkü Tamar-i chejei Amnonei shemei büpa lempü touei heih. Pinnyü-i 
aan nyetpü hanei yah-ei ngümtü büpai eeshi aan lingteke. 
9Hapheikü pinnyü-i nükshung kü aan shihtü büpa kü shuoh, shejao büpai 
nehahpih shei e. Amnoni, “Hatoueipü shennyakthü peü deitüktuh” shei e. 
Hanangkü peü büpa toueipü lüdaikem.  
10Hapheikü Amnoni Tamar kü, “Aanü shiteipü dungamei shükei; halei ngei 
hahhen hih” shei e. Hanangkü Tamar-i pinnyüi lingpü aan yah-ei chejeilei 
shinshingei shüjateke.  
11Shejao mechem pinnyüi büpa yopailei aan shuohhen heihjapa, büpai 
pinnyü kü khaaitü pinnyü kü, “Naüpeü, heihkei, ngei mü lüngei lemkütuh” 
shei e.  
12Pinnyüi, “Ojei, tah, ngei kü hapakei tenyeankei; mehenangkü henüng keipü 
dou Israel kü nedüknyih; nüngi henüng dou ten tedükkei.  
13Ngei shingvaishiyao henüng veü mekei etü koaokhen? Nüng shingvaishiyao 
nüngü Israel kü peü mü nemeipü shennyak leihen. Chingmeilemlingei ongpa 
kü eshuohhü, büpai ngei nüng mü shem yemhen kü tah sheiyü ne-ekahen” 
shei e.  
14Shejao büpai pinnyüi epü nebang; hatü pinnyü mü büpaüng wong kohpü 
nangkü büpai kangei pinnyü mü shi.  
15Hapheikü Amnoni pinnyü kü longi jiühit. Büpai pinnyü kü bampü mao 
nyeishi jiühit. Amnoni pinnyü kü, “Paoei lüdaituh!” shei e. 
16Shejao pinnyüi büpa kü, “Ojei, anyoh, nüngi ngei kü dükpü dou meyü ngei 
deishihtükpü hapa-üng nyeishi nemeipeih” shei e. Shejao büpai pinnyüi epü 
nebang.  

17Büpai büpalei chongphobü nyükei, “Hapa nyüha hatoueipü shüei 
ngaitüktuh hatü pinnyü ngaitüktü sha küpshih” shei e. 
18Hanangkü büpalei chongphobüi pinnyü ngaitüktü sha küp. Pinnyü-ü büm-
ow bhagthuh lushi lak-üng thahshi thuhshi nyu; mehenangkü ongei yiükha 
pai mü ngühpü nela-i hapakei owhamteke.  
19Tamar-i pinnyülei shangjing kü depla nyio, hatü pinnyüi owshi nyupü 
bhagthuh lupü shaaktüktü pinnyülei laki shangjing kü düktü thepyaki leiteke.  
20Chejei Absalomi pinnyü kü, “Anjei Amnon nüng mü nyupü je? Shaangü 
nenmü chongkei, naüpeü, büpayü anjei khih; nüngi mong kü ahshi nemei-i 
tedeih” shei e. Hanangkü Tamar-ü chejei Absalomei shemei ie kü neshihpü 
shennyak kei nyu.  
21Mechem David ongpai hathü douthü jung danpa, büpa longi mongshih, 
shejao büpai Amnon kü hanghi neshuoh; mehenangkü büpayü hashongpa 
vaipü nangkü büpai büpa kü bamteke.  
22Shejao Absalomi Amnon kü tenao ne-e, meiyao ne-e; mehenangkü chenaü 
Tamar kü douten dükpü nangkü Absalomi Amnon kü longi jiühit.  

Absalomi Amnon Jüpü 

23Vangbong nyi daipheikü Absalomei mimum jappüthü Ephraim viong 
yopailei Baal Hazorlei nyushi büpai ongpalei yeshangthü peü kü nyükteke.  
24Absalomi ongpa touei peiyei, “Nüng chongphobüthüi mimum japhen 
shennyakthü dangteke; hapa kü ongpa hatü nüngei chongphobüthü ngei mü 
deiphaüla?” shei phe.  
25Shejao ongpai Absalom kü, “Anyoh, ngelei hapeü, ham peü payü 
nedaiküshah; nüng kü ahshi hanggovih vaihen khih” shei e. Büpai büpa kü 
nyean, shejao büpa nedai-i moihiman mon shuohteke.  
26Hapheikü Absalomi, “Hapakei-üng ejema naüpeü Amnon dangkao ngei mü 
nyemdaikei” shei e. Ongpai büpa kü, “Mehekei büpa nüng mü 
deihahhenang?” shei e.  

27Shejao Absalomi büpa kü Amnon hatü ongpalei yeshangthü peü daituh shei 
mang-e thahshi longi nyeanteke. Absalomi ongpa hüki tempükei mo tem.  
28Hahepak kü Absalomi büpalei chongphobüthü kü, “Amnoni mechem yiüi 
chokei mongongshi chongkahen veituh, hatü mechem ngei amphong kü, 
‘Amnon jütuh’ shei ephahenshang, büpa jütuh. Am tenyem; ngei ngeükhüam 
shuohnyeih; monglongtuh hatü wong kohtuh” shei e.  
29Hanangkü Absalomei chongphobüthüi Amnon kü Absalomi epükei dük. 
Hahepak kü ongpalei yeshangthü kemei laophülei gadu kü uotü nyaidaikem.  
30Jom leipü lemei nyushi David touei, “Absalomi ongpalei hapeüthü peü 
hükao ne-ao-i jütükkemtekeja” shei shahjang pei,  
31Ongpai yaongei büpalei ashak kemei shaaktüktü kahdokei lem, hatü 
büpalei chongphobüthüi jomei ashak kemei shaaktüktü büpa touei yaong. 
32Shejao Davidei chenaü Shimeahlei cheha Jonadabi, “Ongpa, nüngi 
hapeüthü kemei jütükteke shei tedeih; Amnon mon jüpüja. Amnoni chenaü 
Tamar kü douten dükpü nyih mebü pangei Absalomi dükhen shei deihshi 
nyupü dükpü khih.  
33Anhapeüthü kemei jütükteke shei epü shahjang kü mongteshang; Amnon 
mon jüpüja” shei e.  
34Shejao Absalom laongei lüdai. Shaang yomshi nyupü veshani ngangei 
veishuohshingkü khong longpü hük Horonaim lemeipü kahshang lemei leijaei 
ee. Yombüi heih-ei David kü, “Horonaim philei kahshang lemeipü leikei-i 
eenyüke” shei e.  
35Jonadabi ongpa kü, “Veituh, nüng chongphobüi epü keiha anhapeüthü 
leiteke” shei e. 
36Büpai hapa eyei kemhinüng chehapeüthü leiyei ngoi, hatü jomi ngeüwong 
anei thep, hatü ongpa hi büpalei chongphobüthü peü shahyaki thep.  
37Absalom laongei daiyei Geshur am Ammihudei cheha Talmai touei pei. 
Davidi cheha nangkü nyihjeih mahng thep.  

38Absalom Geshurlei laongei daiyei vangbong jem thahshi nyu.  
39Shejao mechem ongpai Amnon nangkü mahng theppü young lakpa, büpai 
cheha Absalom nang ongyangei deih.  

2 Samuel 14 

Absalom Jerusalemei Leipü 

1David ongpai cheha Absalom deih-ei ongyangnyüke shei Zeruiahlei cheha 
Joabi nying.  
2Joabi Tekoalei shomei kon kohpü nyüha hük müei lei. Büpai pinnyü kü, 
“Mahng theppü ashak ümtü mahng theppükei lingtuh; melivungla meheyao 
tenyio, shejao dipü am kü nyih longi mahng thepei nyupükei lingtü,  
3Ongpa touei peiyei hathü shah hapakei eyeishuoh” shei e, hatü mehe ehen 
Joabi pinnyü kü ventü deishih.  
4Hapa Tekoa am nyühai ongpa touei peiyei büpa kü dhüm shuohei kahdokei 
dhe aümei shatü, “Oh ongpa, ngei kü sheühshih” shei e. 
5Ongpai pinnyü kü, “Nüngei shanghah meheang?” shei phe. Pinnyüi, “Ngelei 
baha didai; ngeiyü sheyü vaümnyü khih.  
6Nüng chongphobü ngelei yeshang nyi nyuhampeih, hatü nyih hük kahlei 
üpaiyao jiji kü banghen neshiüi deyei hüki hükpa kü baptü jütük.  
7Shaang phang kemei nüng chongphobü khüei yaongnyüke. Jomi laophülei 
jeihinaü jüpü shennyak hamei lak kü yahkei; hamiyao büpa jütükhen shei 
enyüke. Jomphongi hapakei ngelei hapeü hük mon aoei nyupao jütüktü 
ngelei bahalei men neshiüi kahdok shak kübü ngelei bahalei li hümtükhen 
khih” shei e.  
8Ongpai hapa nyüha kü, “Shemei leiyei chongkei, hatü ngei nüngei men kü 
ngeükhüam hük yahphahen” shei e.  
9Shejao Tekoa am hapa nyühai büpa kü, “Oh ngelei shembü ongpa, pungpü 
kemei ngei hatü opalei shem am kü nyemhet, shejao ongpa hatü büpalei ong 
uoshingü pungpü neshiüi nyemnyu” shei e.  

10Ongpai jangei, “Nüng kü hanei ami lemhük dangkao ephüjema, büpa ngei 
touei deikei, hatü büpai hajükü nüng kü meheyao ne-ephapih” shei e.  
11Pinnyüi, “Bhüh yempü ami ngelei hapeü nejütükhen shingvaishi 
ongpai Shembüpa nüngei Kahvang kü phopshih” shei e. Büpai 
“Vanyangyem Shembüpalei men kü enyeih, anhalei sholah hükao kahdokei 
nevüshihpih” shei e.  
12Shejema, “Nüngei chongphobüi ngelei shembü ongpa kü shah hük eküshah” 
shei hapa nyühai e. Büpai, “Etuh” shei e.  
13Hapa nyühai, “Kahvangei nanglakthü khüei hapakei dou dükhen mehekei 
temnya? Nüngi hapakei shaang epü shah-i nüng nyingi nyonghahnyüke; 
nüngi laophülei hapeü laongei daiyei nyupü mehekei neleinya?  
14Kahdokei haitükpü yung nyipabü nethaiaokpükei jen peü didaihen. Shejao 
Kahvangi yangnyu yah-ei nelüdaiang; büpa toueipü yanei lüdaipü shennyak 
düngei büpa mebü yanei neanghen shingvaishi lem yemnyüke. 
15Shaang ngelei shembü ongpa kü hapa ehen peiküpeih; mehenangkü 
shennyakthüi ngei kü nyem shaopeih, hatü nüngei chongphobüi, ‘Ngei ongpa 
kü hapa ehen; üpai nyingpa, ongpai laophülei chongphobüi phepü 
dükphahen.  
16Mehenangkü ongpai bangtü ngei hatü ngelei hapeü Kahvangi shuohpü 
mükjüp kübü jütükhen shei epü shennyak leipü laophülei chongphobü 
yangphahen shei deihnyüpeih.’  
17Nüngei chongphobüi, ‘Ngelei shembü ongpalei shah-i ngei nyiushem 
meihühen; mehenangkü ngelei shembü ongpayü Kahvangei phongshan kei 
mang hi mei kemei nyingaoknyüpeih. Shembüpa, nüngei Kahvang nüng mü 
düngei nyutuh’ ” shei e.  
18Hahepak kü ongpai hapa nyüha kü, “Ngei mehe phehenshang jiüshangi 
shahnyok neshuoh-i tetuhlang” shei e. Hapa nyühai, “Ngelei shembü ongpai 
etuh” shei e.  

19Ongpai, “Hathü shahhidou kü Joabei ju shüei nyüpü hiang?” shei phe. 
Hapa nyühai jangei, “Ngelei shembü ongpa yemmü nyupü thahshi ngelei 
shembü ongpai epü kübü üpayao nyonghidah kü lepteihen neaokpih. Hih, 
hapayü nüngei chongphobü Joabi hapa dükhen ephopeih hatü büpai-üng 
ngei mehe ehen kemei ephopeih.  
20Nüng chongphobü Joabi hapa shahhidou yeiyahühen shingvaishi ha 
dükpeih. Shejao ngelei shembü kü Kahvangei phongshan kü nyupü kihikon 
keiha kahmük kü mehe vamnya lemphü nyingnyüpeih” shei e.  
21Hapheikü ongpai Joab kü, “Meiteke, ngei hapa dükhen”. “Daituh, hatü 
nethepa Absalom müei leikei” shei e.  
22Joabi dhüm shuoh-ei David touei kahdokei dhe aümei shatü ongpa kü 
moihimanshuoh. Joabi, “Ngelei shembü ongpa, shinnyih nüngei chongphobü 
kü nüngi monghahnyüke shei nyingteke; mehenangkü ongpai laophülei 
chongphobüi phepü shuohteke” shei e.  
23Hapheikü Joabi Geshurlei heih-ei Absalom müei Jerusalemei lei.  
24Shejao ongpai, “Büpa büpalei shemei leiyei nyuhütuh, büpa ngei mü 
tepongteihü” shei e.  
25Shaang Israel kempü kü Absalom nethe meipü jung vih-ei epükei üpayao 
ehen mü nenyu. Shangnyüshang kübü lajaang laishi ajükao eelashing neshiüi 
meishi nyuteke.  
26Mechem büpai sho japhenshangkü büpai hepak hepak kü sho longi vih-ei 
leijü mon japhamteke, hatü hapa japtükpü shuo dokshuohjü ongpalei dok 
aimü dok nyi nyuhamteke.  
27Absalomei hapeü nethe jem hatü nela hük nyu. Hapa yiükhalei menü 
Tamar, hatü pinnyü nela longi meishi nyu.  
28Absalomi ongpa mü nepongtei-i vangbong nyi thahshi Jerusalemei nyu.  

29Hahepak kü Absalomi ongpa touei Joab deishihnüng shei nyüknüng shom, 
shejao Joab büpa touei nepeija. Hanangkü büpai shao nyipabü nyüknüng 
shom, shejao büpa nepeija.  
30Hahepak kü büpai büpalei chongphobüthü kü, “Veituh, Joabei barley kah 
ngelei kah yopailei nyüpeih. Halei heih-ei aw hapeishuoh” shei e. Hanangkü 
Absalomei chongphobüthüi kah kü awi hapshuoh.  
31Haphei küang Joabi Absalomei shemei heih-ei, “Mehekei nüngei 
chongphobüthüi ngelei kah kü awi happhopa?” shei phe.  
32Absalomi Joab kü, “Veituh, ngei nüng ongpa touei shomei, ‘Mehekei ngei 
Geshur leipü leipa? Ngei shingvaishi antolei nyupüang meihen vaipü khih. 
Hanangkü ngei shaang ongpalei dhe eehüangke, hatü ngei lemhük dangkao 
pungpü vaijema büpai ngei nyemjütük shei eshuohnüng ngei nüng büpa touei 
shomhen nyüknüng deiphopeih’ ” shei e.  
33Hanangkü Joab ongpa touei peiyei büpa kü ha jung eshuoh. Hahepak kü 
ongpai Absalom kü nyük, hatü büpa peiyei ongpa touei kahdokei dhe aümei 
sha hatü ongpai Absalom kü om kü jüpteke.  

2 Samuel 15 

Absalomi Khüei Yaongpü 

1Hapheikü Absalomi laophü shing koyei kharithü, koyeithü hatü shennyak 
pinyipüan büpa shekü daihen tem.  
2Büpai nepnüng dhom mü lomi paoei chingnyü penyüsha lemei aongpü 
lemhaoei yaongtü mechem shennyak hanei-i ongpa touei shahphenhen mü 
shahhidou koei peijahenshang Absalomi büpa kü nyüktü, “Nüng mepa 
shingeipü peikünya?” shei phehamteke. Mechem hapa shennyaki, “Nüngei 
chongphobü Israel jat hapa hapa leipü peiküpeih” shei eshuohhenshang, 
3Absalomi, “Veituh, nüngi epeyü meiangke, hatü jiüangke shejao nüngi epü 
bangei dükphahen ongpai üpayao jeyei neshiü” shei ehamteke. 
4Absalomi shao, “Kahdok kü shahphenbü vaishi ngei kü jephülangmeyü ngei 
büpa kü jiüpü shahphen shuohaokhen” shei üei eteke.  

5Mechem hanei ami Absalom touei aümei shajahen, büpalei lak kü düktü anei 
ju kü jüphamteke.  
6Absalomi hapa keiha ongpa touei jiüpü shahphenpü yahhen peijajü Israel 
am peü kü hapakei dük, hatü Israel nanglakthülei mong yawhlangteke.  
7Vangbong ali pheikü Absalomi ongpa kü, “Ngei Hebronei heihshah, hatü 
ngei Shembüpa kü lahtükpü dükshah.  
8Mehenangkü nüngei chongphobü ngei Aram kahdok Geshurlei 
nyushi Shembüpai ngei Jerusalemei nyokei leijema Hebronei Shembüpa kü 
khümhen shei lahpeih” shei e.  
9Ongpai büpa kü, “Meishi heihte” shei e. Hanangkü Absalom Hebronei heih.  
10Hapheikü Absalomi Israel jatthü peü touei joei phongmokbüthü shomei, 
“Amphongi amit ngeü danhinüng, ‘Absalomü Hebron ongpa’ shei lentuh” shei 
e.  
11Jerusalem leipü Absalom mü shennyak kho nyi heih; jomphongü yenpa kü 
kei nyükshuoh-i mehe vamhen ha nenyingi heih.  
12Mechem Absalomi moila shuohpa, büpai David mü shahnying eteipü Giloh 
jila leipü Ahithophel kao nyüknüng shom. Ongpa khüei kon lingpü wong 
kohpüba lei, hatü Absalom phei müpüthü nyeipüba leiteke.  

David Jerusalem Leipü Lüdaipü 

13Phongmokbü hük David touei leiyei, “Israel nanglakthülei mong kemei 
Absalom pheikü lepdaikemteke” shei e.  
14Hahepak kü Davidi büpalei lakchongbüthü büpa mü Jerusalemei nyupüthü 
kü, “Temtuh, jen peü nyaidaishah, hei nevaijema Absalom toueipü yanglem 
neshiü. Jen lomi lüdaishah, hei nevaijema büpa lomi leiyei jen neütüktü hapa 
chingnyü kübü jen peü jütükhen khih” shei e.  
15Ongpalei lakchongbüthüi, “Hamei shembü ongpai mehe enya ha dükhen 
nüngei chongphobüthüi temei nyüpeih” shei e.  

16Hanangkü ongpai shem kü veihen yiükphü jom an mon tuhphongtü büpalei 
shem am peü mütü dai. 
17Ongpai büpalei nanglakthü peü mütü daiyei shompü shemei hakteke. 
18Büpalei lakchongbüthü, Kereth am, hatü Peleth am kemei, hatü Gath leipü 
Gath am shennyak kho vok peü kemei büpa phei müei dai, hatü büpa peih-ei 
dai.  
19Hahepak kü ongpai Gath am Ittai kü, “Mehekei amphongao ham mü 
daikünya? Nyokei leidaituh, hatü ongpa ja mü nyutuh; mehenangkü 
amphongü laophülei kahdok tuhtü peiyei nyupü kungpa shennyakthü mon.  
20Amphongü menyih-üng peiyei nyupü mehekei shinnyih ngei mü amao 
nyaihühen? Ngei dangkao melei dainya nenyingi dainyu khih. Nüngei 
nanglakthü mütü nyokei leituh hatü Shembüpa bampü, hatü monglemaokpü 
am mü nyute” shei e.  
21Shejao Ittai-i ongpa kü, “Vanyangyem Shembüpalei men kü, hatü ngelei 
shembü ongpa nyupü thahshi, melei ngelei shembü ongpa nyuhen, dijao 
yangjao haleiüng nüngei chongphobü nyuhen” shei e.  
22Davidi Ittai kü, “Shejema shaa, dainüng” shei e. Hanangkü Gath am Ittai-i 
büpalei shennyakthü hatü büpa mü nyupü shemongthü peü mütü dai.  
23Nanglakthü peü peih-ei daishingkü kahmük kempai wongmü thep; 
ongpayao Kidron kahji homei dai, hatü nanglakthü kemei yingnyü lemei dai.  
24Ngongpa Zadokao halei nyu, hatü Levi am kemei büpa mü Kahvangei 
Vangpüshuwpü Pela paitü dai. Nanglakthü chingnyü leipü vamei 
mangdaikem thahshi Kahvangei Vangpüshuwpü Pela haüshi ang. Abiathar-ao 
halei haoshi nyu.  
25Hapheikü ongpai Zadok kü, “Kahvangei Vangpüshuwpü Pela chingnyülei 
leiyei tuhphongtuh. Shembüpai ngei kü phahjiei deihjema, büpai ngei shao 
halei müei leihen, hatü ngei hapa Pela hatü büpalei nyushing eehühen.  

26Shejao büpai, ‘Ngei nüng kü mong nehahnyih’ shei ejema, büpa kü mehe 
mei büpai ha ngei kü nyemdükpha; ngei temei nyüpeih” shei e.  
27Ongpai shao Zadok ngongpa kü, “Nüngü hapeü Ahimaaz hatü Abiatharlei 
cheha Jonathan nyi nüng mü mütü chingnyülei meishi leituh.  
28Ngei payü nüng leipü shah mangshompha thahshi jahpanei yung 
taenshingei chongkahen hih” shei e.  
29Hanangkü Zadok hi Abiathar nyi Kahvangei Vangpüshuwpü Pela kotü 
Jerusalemei leiyei nyu.  
30Shejao Davidü büpalei shangjing kü jümtü thepyaki lakong kamei Olive 
Kahshangei aongei nyu. Büpa mü nyupü nanglakthü kemei shangjing kü 
jümtü thepyaki aong.  
31Mechem David kü, “Ahithophelao Absalom mü omshi nyükeja” shei 
eshuohpa, Davidi, “Oh Shembüpa, Ahithopheli epü shahnyingthü kemei 
ngashahyoishah leitükhütuh” shei phop.  
32Mechem David shangtao ngoipa, büpai Kahvang kü khümei nyushingkü Ark 
am shennyak Hushai büpa mü pongteinüng büpalei bhagthuh-ao shaaktüktü 
shangjing kü kahdok nyiotü pei.  
33Davidi büpa kü, “Nüng ngei mü daiküjema ngei shingvaishi hanggovih 
vaihen khih. 
34Shejao nüng chingnyülei nyokei leiyei Absalom kü, ‘Oh ongpa, ngei nüngei 
chongphobü vaiküshah; peihdaipü hepak kü ngeiyü ampalei chongphobü 
vaihampeih, shejao shaang ngei nüngei chongphobü vaiküshah’ shei 
eyeishuoh. Shejüang Ahithopheli epü shahnyingthü kemei kü ngei leimao 
nüngi aokpü danghen.  
35Zadok hatü Abiathar ngongpa nyi halei nüng mü nyukahen. Hanangkü 
nüngi mehe mehe ongpalei shemei eteipü danhenshang Zadok hi Abiathar 
ngongpa nyi kü eyeishuoh.  



746 

 

 
   Daülangpü Laihing 

© 2005, Bible Society of India. 
 

 
 

 

36Zadokei cheha Ahimaaz hatü Abiatharlei cheha Jonathan nyiyao jiji mü 
halei nyüpeih, hatü jom homei nüngi danpü kemei ngei kü shah-om 
nyemyahpha” shei e.  
37Hanangkü Davidei mongjempa Hushai chingnyülei leiyei Absalom 
Jerusalemei ngoipü hepak kü jiüshi ngoi.  

2 Samuel 16 

David hatü Ziba Nyi 

1Mechem Davidi shangtao maani homei heihjapa, Mephiboshethlei 
chongphobü Ziba büpa mü pongteinüng danei nyu. Büpa mü gadu nyi kü aan 
pha kho nyi, nyalingngupai vani lingpü aan kho hük, hatü betjükchoung kho 
hük hatü yiü-üm hük kotü nyuteke.  
2Ongpai Ziba kü, “Mehekei nüngi hathü koei peiküpa?” shei e. Ziba-i, “Gadu-
ü ongpa am shemi uoteihen shingvaishi, aan hatü betjükü ongpalei 
shennyakthüi hahhen, hatü yiü-ü jahpanei nyiueinangei nyupüthüi yinghen 
deiküpeih” shei e.  
3Ongpai, “Nüngei shembülei hapeü melei nyüpa?” shei phe. Ziba-i büpa kü, 
“Büpayü Jerusalemei nyüke; mehenangkü büpai, ‘Shinnyih Israel phangi ngei 
kü obülei ongching nyokei yahphahen shei eküpeih’ ” shei e.  
4Hahepak kü ongpai Ziba kü, “Mephibosheth-i angpü kemei nüngei vaihen” 
shei e. Ziba-i, “Ngei nüngei chongphobü, ngei düngei nüngi monghahshi 
nyuhen” shei e.  

David hatü Shimei 

5Mechem David Bahurim ngoipa, Saul am phang shennyak hük Geralei cheha 
Shimei vamei David kü thaüvaüteke.  
6Veshanthü hatü yombüthü Davidei laknyong lakdah shinei nyulangmao 
büpai David hatü ongpalei veshanthü kü yaongi shük.  
7Büpai David kü thaüvaüshingkü, “Leidaituh! Leidaituh! shennyak jüteipü 
shennyak! Yahlak neshiüpü shennyak!  

8Nüngi Saulei ongching yahlangpeih; shaang Saul am shem iy yenhüpü 
nangkü Shembüpai nüng kü bhüh yemnyu khihma. Shembüpai nüngei 
ongching anha Absalom kü shuohtüktü nüngü ponghahnyu khihma; 
mehenangkü nüngü hangku iy yenhüpü shennyak” shei e.  
9Hahepak kü Zeruiahlei cheha Abishai-i ongpa kü, “Mehekei hapa shimahngi 
ngelei shembü ongpa kü hajük thaüvaühenang? Ngei heih-ei büpalei 
shangjing daklangküshah” shei e.  
10Shejao ongpai, “Zeruiahlei hapeüthü, ngei am mü sheishowpü mehe nyüpa? 
Shembüpai, büpa kü, ‘David kü thaüvaütuh’ shei eshuohpü kü epü vaijema 
üpai ‘Mehekei nüngi hapakei düknya? shei eaokhen’ ” shei e.  
11Davidi Abishai hatü büpalei chongphobüthü peü kü, “Ngelei hapeü dangkao 
ngei jühen yemjü Benjamin ami neyemhen je? Büpa hei-üng nyemnyu, hatü 
büpai nyemthaüvaü; mehenangkü Shembüpai hapakei dükhen eshuohpü 
khih. 
12Shembüpai ngelei shanghah kü veihen hatü shinnyih ngei hapa thaüvaü 
dangpü shing lemhük meipü nyokei yahphahen aokpeih” shei e. 
13Hanangkü David hatü büpalei shennyakthü leidaishingkü Shimei jom mü 
shangching lemei müshi daiyaki thaüvaüei yaong hatü kübhihyaongphang 
homei jomphong kü shükyaki dai.  
14Ongpa hatü büpalei shennyakthü Jordan ngoishingkü longi nyiueinangei 
ngoi, hatü halei büpa nyiumei.  

Absalom Jerusalemei Nyupü 

15Shaang Absalom hatü Israel am kemei Jerusalem ngoi hatü Ahithophelao 
büpa mü nyu.  
16Hahepak kü Ark am Davidei mongjempa Hushai-i Absalom touei peiyei, 
“Ongpa den lushi nyutuh! Ongpa den lushi nyutuh!” shei e.  
17Absalomi Hushai kü, “Laophülei mongjempa kü bampü hupeyü ha je? 
Nüngei mongjempa mü mehekei nedainya?” shei phe.  

18Hushai-i Absalom kü, “Hapakei nevai, Shembüpa hatü büpalei nanglakthüi 
hatü Israel am kemei-i üpa jenya, ngeiyü büpalei vaihen, hatü ngei büpa mü 
nyuhen.  
19Ha mü lenei ngei üpa chongphohen? Ngei cheha chongnephohen je? Ngei 
ampa chongphopü keiha ngei nüng chongphohen” shei e.  
20Absalomi Ahithophel kü, “Mehe dükhen? Nüngi deihpü shahnyingao 
ekütuh” shei e.  
21Ahithopheli, “Ongshem veihen shingvaishi ampai nüng mü tuhphongpü 
yiükphüthü mü shituh. Hahepak kü ampai nüng mü vepa leidaiteke shei 
nyinghen, hatü nüng mü nyupüthüi monglonghen” shei e.  
22Hanangkü jomi jom shing shem adokei ashakshem hük ve, hatü büpai Israel 
am peüi eeshi chepalei yiükphüthü mü shi.  
23Hathü nyih kü Ahithopheli epü shahnyingü Kahvangei shah kei 
yahhamteke. Hanangkü David hatü Absalom nyipheni Ahithophelei 
shahnyingü vihyaki yah.  

2 Samuel 17 

Hushai-i Absalom Lemnyongei Mülangpü 

1Ahithopheli Absalom kü, “Ngei veshan haja anpünyi jeküshah, hatü sheya-
üng David phei changei daishah.  
2Büpa nyiuei wong neshiüi chongküjü ngei jühen. Ngei büpa kü nyem 
shaohen hatü büpa mü nyupü shennyakthü peü nyemei nyaidaiphahen. Ngei 
ongpa mon jühen,  
3hatü nanglakthü kemei laophülei baha touei nyüha doi peipükei müei 
leikahen. Nüngi shennyak hük mon jühünyüke, shejao aopü nanglakthü 
meishi tuhhünyüke” shei e.  
4Hapa küpjanü meiangke shei Absalom hatü Israel am mübüthü peüi deih.  
5Shejao Absalomi, “Ark am Hushai kao nyüktuh, büpaiyao mehe ekahen 
bangshah” shei e.  

6Mechem Hushai büpa touei peijapa, Absalomi büpa kü, “Ahithopheli hapa 
dükhen epü khih. Büpai epükei jeni dük-üla? Hapakei nevaijema, nüngi 
deihpüyao ekütuh” shei e.  
7Hushai-i Absalom kü, “Ahithopheli epü shahnyingü hapa hepak 
shingvaishiyü nemeiang.  
8Ampa hatü büpalei shennyakthüyü ahshi mangshi hokpü shennyakthü, hatü 
cheha yahlangjü sheptao mangpükei nyüke. Ha mü lenei ampayü ponghok 
vaanshenghen longi nyingpü shennyak; büpai yanüng veshanthü mü 
nepaümnyih.  
9Shaangao büpayü yaongsha nevaijü shing haneilei joshi shiühen. Büpalei 
veshanthüi shong nüngei veshanthü jüjema, hapa danpü peüi, ‘Absalom phei 
müpü veshanthü jüpüja’ ” shei eteihen.  
10Hahepak kü mailang kei monglongpü veshanthü nyempai mong 
maandaihen; mehenangkü Israel am peüi ampa, hatü büpa mü nyupüthüyü 
monglongpü veshanthü shei nyingei nyüke.  
11“Shejao nüng kü ekahen shahnyingü ha hih: Dan kübü Beer-sheba thahshi 
yungching bhihhiphang keiha Israel am aokpü thahshi nüng touei thaihütuh, 
hatü nüngao omshi hoknüng daituh.  
12Hahepak kü-ang büpa melemei danghenshang yemhen, hatü kahdok kü 
nyien shükpükei jeni büpa kü laongei shükhen; büpa hatü büpa mü nyupüthü 
üpayao neyangaokhen.  
13Büpa chingnyü mongei shüdaijema, Israel am kemei vü thaiyei shentü hapa 
chingnyü kahjilei shüei shanhen hatü yaongphaang hükao kahshangei aoei 
netuhphongpih” shei e.  
14Absalom hatü Israel shennyakthü kemei, “Ark am Hushai-i epeyü 
Ahithopheli epü mao meipüba khih” shei e. Shembüpai Absalom lomohhühen 
shingvaishi Ahithopheli epü shahnying meipeyü nejiüpükei leitük.  
15Hapheikü Hushai-i Zadok hatü Abiathar ngongpa nyi kü, “Ahithopheli 
Absalom hatü Israel am mübüthü kü hapakei dükhen eshuohpeih.  

16Hanangkü shaang David kü shahjang lomi shomei, ‘Yanüng jahpanei yung 
taenshingei tepaüm shejao Jordan homei heihdaituh; hei nevaijema ongpa 
hatü büpa mü nyupü shennyakthü peü jütükhen khih’ ” shei e.  
17Chingnyülei shüpü mih-i eehen khih shei deihpü nangkü Abiatharlei cheha 
Jonathan hatü Zadokei cheha Ahimaaz nyiyü En Rogel yungkukei danei 
nyuhamteke, hatü chongphobü nela hüki jijinyi kü eshuohjü jiji-i ongpa kü 
eshuohhamteke.  
18Shejao nethe hüki jiji eeyei Absalom kü ha lushuohteke. Hanangkü jiji lomi 
nyaiyei daiyei Bahurimei shennyak hükei shemei shü, hatü büpalei chingshe 
konei yungkuk hük nyu; hapa mongei jiji shüdai.  
19Hapa shennyakei chenyühai yung kü küppü shaküp yah-ei küptü hapa 
shangkü hah yemtük; hanangkü meheyao hayaoha shei nenyingaok.  
20Absalomei shennyakthüi hapa nyühalei shemei peiyei pinnyü kü, “Ahimaaz 
hi Jonathan nyi melei nyüpa?” shei phe. Hapa nyühanyüi jomphong kü, 
“Jijiyü yungyen homei lüdaitih” shei e. Hapa shennyakthüi yemjao meheyao 
nedang, jomphong Jerusalemei leidai.  
21Hathü leidaikem pheikü jijinyi yungkuk leipü vamei leiyei David ongpa kü 
ha jung e. Jijinyi-i David kü, “Yung homei lomi heihdaituh; Ahithopheli nüng 
khüei hapakei eshuohpü vaai” shei e.  
22Hanangkü David hatü büpa mü nyupü shennyakthü kemei Jordan yung 
homei heihdaikem; vangngaipü thahshi Jordan yung nehomi üpayao nenyu.  
23Mechem Ahithopheli büpai epü shahnying neyah-ang shei nyingpa, büpai 
laophülei gadu kü uotü shem yemei lei, hatü shem meishi jungei tuhphongtü 
büpa bakla kü phenei di. Büpalei mahng chepalei mahngchongei vü.  
24Mechem Absalomi Israel am kemei mütü Jordan yung homei heihpa, 
hahepak kü Davidü Mahanaim ngoidaitü nyuteke. 
25Absalomi Joab nangjei Amasa veshan mübü vaihen je. Amasayü Ishmael am 
Jetherlei cheha nyuteke; büpai Nahashlei yiükha Abigail yah; pinnyü-ü 
Joabei chenyü Zeruiahlei chenaü nyu.  

26Israel am hatü Absalomi Gilead kahdokei baümtap ve.  
27Mechem David Mahanaim ngoijapa, Ammon am Rabbah leipü Nahashlei 
cheha Shobi, Lodebar leipü Makirlei cheha Ammiel, hatü Rogelim leipü 
Gilead am Barzillai,  
28hathüi lüng, chilimji, haümdük, wheat, barley, atta, ngoutükpü aungjük, 
lihao 
29nyahjiü, ammathi, mi, mohoh amma cheü koei peiyei David hatü büpalei 
nanglakthüi hahhen shuoh. Mehenangkü jomi, “Hathü shennyakthü-ü 
jahpanei aeiyeileyei nyiueinangei nyupü khih” shei etei.  

2 Samuel 18 

Absalom Jütükpü 

1Hapheikü Davidi büpa mü nyupü shennyakthü kemei thaihütü haja shak kü 
kho shak kü mübüthü je.  
2Davidi veshanthü khong jem vaishi hapakei han: Phaihan jem khongkü 
phaihan hük Joabi mühen, phaihan hük Zeruiahlei cheha, Joabei chenaü 
Abishai-i mühen, hatü phaihan hük Gath am Ittai-i mühen hanteke. Ongpai 
shennyakthü kü, “Ngeiyao daiküshah” shei e.  
3Shejao shennyakthüi, “Nüng ham mü tedaikei; mehenangkü ham nyaiyei 
leidaijao jomi meheyao ham nang hayaoha deihpü nechongkahen. Ham 
hükkeishing didaijao jomi ham nang heshap kü neshiü. Shejao nüngü 
hamphong keipü haja an shangpeih; hanangkü nüngiyü chingnyü leipü ham 
kü sheühpü mon shomshih” shei e. 
4Ongpai jomphong kü, “Am kü mehe mei, ngei ha dükshah” shei e. Hanangkü 
shennyakthü kho mü haja mü daishingkü Davidü pe shadenei yaong.  
5Ongpai Joab, Abishai hatü Ittai hathü kü, “Amphongi ngelei men kü nethepa 
Absalom kü nephahji-i tedük” shei e. Mechem ongpai veshan mübüthü kü 
Absalom nangkü ngeükhüam shuohpa, nanglakthü peüi ha danteke.  
6Hanangkü veshanthüi Israel am mü hoknüng kahjilei heih, hatü Ephraim 
jahpanei hokteke.  

7Halei Israel shennyakthü kü Davidei chongphobüthüi neü, hatü ha nyih 
shennyak haja kukha thahshi jü. 
8Hapa vehok kahmük peülei dai, hatü yani jüpü mü nyeishi phaülei mahkem.  
9Absalomi Davidei shennyakthü heüteke. Absalomü gadu kü uotü dai, hatü 
büpalei gadu longkham pükao ngetpü phangkü mokei daishingkü Absalomü 
pükao kü shanghichong aa kü itphongtü gadu lüdaitü chongjateke.  
10Davidei shennyakthü khongkü hüki ha eeyei Joab kü, “Longkham pükao aa 
kü Absalom sheüshi eepeih” shei ejateke.  
11Joabi büpa kü shah-om shuohpü shennyak kü, “Mehe, nüngi büpa eepü je? 
Mehekei nüngi hatouei-üng baptü jüei neyakphongpa? Nüngi hapakei düktü 
leikülang meyü ngei nüng kü ngin pha an shüngshep hük shuohhah shepeih” 
shei e.  
12Shejao hapa shennyaki Joab kü, “Nüngi ngei kü ngin haja haja lakmongei 
shümphüjao ngei ongpalei hapeü kü lak neshihpih. Jenei ongpai nüng, 
Abishai hatü Ittai kü, ‘Ngelei men kü nethepa Absalom yangei tuhtuh’ shei 
epü danteke.  
13Ngelei yangnyu mahhen kao nenyemi ngei büpa kü nemeipü dükjü, hatü 
ongpai hapa jung danjü nüngi ngei khüambakei neyaongküpih” shei e.  
14Joabi, “Nüng mü henüng eteiyei hepak angkü netükpih” shei etü büpai 
phung jem notü heih-ei Absalom yemmü longkham pükao kü ittü sheüshi 
nyushi mongdang kü hümteke.  
15Joabei vehok phunglang kobüthüi Absalom shonei yaongtü büpa kü baptü 
jü.  
16Hapheikü Joabi amit vüng, hatü veshanthüi Israel am kü changpü doh; 
mehenangkü Joabi jom nyüklang.  
17Jomi Absalom yah-ei yingnyülei kahsha hük kü shükphongtü büpa shangkü 
yaongthü longi thaiyei shüngphongteke. Israel am kemei laophülei shem 
yemei nyaiyei leidaikem.  

18Absalom yemmü nyushi Ongpalei Kahjilei büpai yaong shemnyü hük 
haongei tuh; mehenangkü büpai, “Ngelei men nedoh-i deihhen shingvaishi 
hapeü neshiü” shei e. Hanangkü büpai hapa yaong shemnyü kü büpalei men 
nyükhen eyei tuh, hatü shinnyih thahshi hapa kü “Absalom Yaong” shei 
nyüknyüke.  

David Mahng Theppü 

19Shaang Zadokei cheha Ahimaaz-i, “Ngei leiyei ongpa kü Shembüpai nüngei 
vepalei lak kübü nüng yangteke shei shahjang koei leishah” shei e.  
20Joabi büpa kü, “Nüngi shinnyih hapa shahjang koei telei; lebü nyih kü 
leituh; mehenangkü ongpalei ha didaipü nangkü nüngi shinnyih hapakei 
tedük” shei e.  
21Hapheikü Joabi Kush am shennyak hük kü, “Nüng leituh, hatü nüngi mehe 
eepa, ha ongpa kü eyeishuoh” shei e. Hanangkü hapa Kush am shennyaki 
Joab touei aümei shatü mokei lei.  
22Zadokei cheha Ahimaaz-i shao Joab kü, “Mehe shangkü vaijao ngei Kush 
naüha phei changei leishah” shei e. Shejao Joabi, “Ngelei hapeü, mehekei 
nüng hajük leihünya? Nüngi shahjang koei leipai shei mehe lakleiyao 
danghen nevai” shei e.  
23“Mehe shangkü vaijao ngei leihüangke” shei e. Hanangkü Joabi “Leituh” 
shei e. Hanangkü Ahimaaz-i kahji lemei mokei leiyei Kush am naühalei she 
yeiyei lei.  
24Mechem David peshaden nyi aa kü uoshi nyupa, yompü shennyaki bham kü 
bakei aongei yaongtü veishuohshingkü büpai shennyak hük mokei leijapü ee.  
25Yombüi ongpa kü nyüktü ha eshuoh. Ongpai, “Büpa mon vaijema, 
shahjangmei koei leiküpü vaihen” shei e. Hatü hapa shennyak yopüba 
ngoiyei lei.  
26Hahepak kü yombüi shao lebü shennyak hük mokei leijapü eeyei büpai 
shaden yombü kü, “Veihümao, shao lebü shennyak hük mokei leikünyüke!” 
shei e. Ongpai, “Büpaiyao shahjangmei koei leiküpü vaihen” shei e.  

27Yombüi, “Ngei eepüleiyü shongpü shennyakü Zadokei cheha Ahimaaz kei 
eenyüke” shei e. Ongpai, “Büpayü shennyak mei hih; hapayü shahjangmei 
koei leiküpü vaihen” shei e.  
28Hahepak kü Ahimaaz-i ongpa kü nyüktü, “Peü meishi khan nyüpeih” shei e. 
Büpai ongpa touei kahdokei aümei shatü, “Shembüpa, nüngei Kahvangei men 
longtuh! Büpai ngelei shembü ongpa khüei yaongpü shennyakthü 
neütükteke” shei e.  
29Ongpai, “Nethepa Absalom meishi nyüla?” shei phe. Ahimaaz-i, “Mechem 
Joabi ngei shompa, üathamapü longi eepeih, shejao ha mehe shangkü ngei 
nenyingangpih” shei e.  
30Ongpai, “Antolei heih-ei yaongshi chongkei” shei e. Hanangkü büpai shinei 
heihtü halei yaongshi nyu.  
31Hapheikü Kush am shennyak ngoiyei ongpa kü, “Ngelei shembü ongpa, 
shahjangmei bangtuh! Shembüpai shinnyih nüng khüei yaongpü shennyakthü 
kübü nüng yangteke” shei e.  
32Ongpai hapa Kush am naüha kü, “Nethepa Absalom meishi tuhla?” shei 
phe. Hapa Kush naühai, “Ngelei shembü ongpalei vepathü, hatü nüng kü 
nemeihen shei yaongpüthü peü kemei hapa nethepa kei-üng chongkahen” 
shei e.  
33Ongpai longi mongmang hatü büpa peshaden homei shangpa dung-amei 
aongei thep. Büpa aongyaki, “Oh ngelei hapeü Absalom! Ngelei ha, ngelei 
hapeü Absalom! Nüng nangjei ngei-ang dihah shepü-ü, Oh Absalom!, Ngelei 
hapeü, ngelei hapeü!” shei mahng thepteke.  

2 Samuel 19 

Joabi David kü Lohpü 

1“Ongpai Absalom nangkü thepei youngnyüke” shei Joab kü eshuoh. 
2“Ongpai cheha nangkü mahng thepnyüke” shei epü danei ha nyih vehok 
neüpeyü veshanthü peü shingvaishi mahng theppü nyih leidai. 

3Veshanthü mih toueipü nyemei nyaiyei leipükei veshanthü kemei ching 
yemei joei leikemteke.  
4Ongpai büpalei dhe kü jümtü wongmü lenei, “Oh ngelei ha Absalom! Oh 
ngelei ha, Absalom! Ngelei ha! Ngelei ha!” shei thep.  
5Hahepak kü Joabi ongpalei shemei peiyei, “Shinnyih nüngi nüngei yangnyu, 
nüngei hapeüthü, nüngei nyühathü hatü nüngei yiükphüthü yangpü nüngei 
shennyakthü hai danghüteke;  
6mehenangkü nüngi nüng kü jiühitpüthü kü bam, nüng kü bampüthü kü 
jiühitteke. Shinnyih nüngei dou homei nüngei veshan mübüthü hatü 
shennyakthü-ü nadang neshiü shei lekei huteke. Shinnyih ham peü didaitü 
Absalom yemmü nyulangmeyü nüng mongonghen vaipü khih.  
7Hanangkü nüng chem vamei nüngei chongphobüthü kü mongyang shah 
eyeishuoh. Shembüpalei men kü ngei vangei enyeih, nüngi hapakei 
nedükjema sheya nyakpü thahshi üpa shennyakao nüng mü nenyuküpih. 
Nüng hashih hepak kübü shaang thahshi peipü shanghah peü mü hapa-üng 
peü mü nemeipüba chongkahen” shei e.  
8Hanangkü ongpai yaongei büpalei uoshing yah-ei peshadenei uo. Mechem 
shennyakthü kü, “Ongpa uoshi nyüke” shei eshuohpa, jom peü büpa touei 
pei.  

David Jerusalemei Leipü 

Hahepak kü Israel am kemei laophülei shemei nyaiyei leiyei nyu. 
9Israel jatthü peülei nanglakthü kemei, “Ongpai jenei vepathülei lak kübü jen 
yangpeih, hatü büpai jen Philistia amei lak kübü yangpeih shejao büpai 
cheha Absalom tata kü hapa kahdok leipü paüei daiyei nyüke.  
10Shejao jen kü ong nyemvaikei shei jehahpü Absalomü vehokei daiyei 
mahdaiteke. Hanangkü mehekei shaang ongpa müei leihen meheyao ne-enya 
shei jom deteke.”  

11David ongpai Zadok hi Abiathar ngongpa nyi kü shah shomei, “Judah am 
behethü kü, ‘Mehekei ongpa büpalei shemei müei leihen nangkü amphongang 
peü mü shompü vaihenang? Israel ami eteipü kemei ngei thahteke.  
12Amphongü ngelei jeihinaü, ngelei iy hatü ngelei phai. Hanangkü ongpa 
müei leihen nangkü amphongang mehekei shompü shennyak vaihenang? shei 
etuh’ ” shei e.  
13Davidi Amasa kao, “Nüngü ngelei iy hatü ngelei phai nevaipü je? Shaang 
mü leitü Joab nangjei nüng ngelei veshan mübü nevaihüjema Kahvangi ngei 
kao ha mü nyeishi nyemdükpha” shei e.  
14Amasa-i Judah am shennyak kemei mong hük mü, hatü ongpa kü, “Nüng 
hatü nüngei shennyakthü peü leikei” shei shah shom.  
15Hahepak kü ongpai Jordan thahshi nyokei lei, hatü Judah shennyakthüi 
ongpa ombaongei Jordan homei leihen shingvaishi Gilgal thahshi dai.  
16Geralei cheha Shimei Bahurim leipü Benjamin am David ongpa 
ombaonghen Judah am mü shülangi layaong. 
17Büpa mü Benjamin am haja hük, hatü Saulei shemei chongphobü Ziba, hatü 
büpalei hapeüthü jom anpünga hatü chongphobüthü jom kukha mütü 
Jordanei ongpa touei shülangi heih.  
18Jomi yung taenshing mü yung homei ongpalei shem am mühen hatü büpai 
napü dükhen shingvaishi dai. Mechem Geralei cheha Shimei Jordan homei 
heihpa, büpa ongpa touei aümei sha,  
19hatü büpa kü, “Ngelei shembü ongpa, nüng Jerusalem tuhtü daipü nyih 
nüng chongphobü ngei nüng kü nejiüi dükpü kü mang tükshih, hatü nüng 
hapa deihshi techongkei. Ongpai hapa betüktuh.  
20Ngei nüng touei mang thahteke shei nüngei chongphobüi nyingteke, shejao 
shinnyih ngei Joseph am shem peü kü shongpüba ngelei shembü ongpa mü 
pongteihen peikünyeih” shei e.  

21Hahepak kü Zeruiahlei cheha Abishai-i, “Shembüpai jepü ongpa kü 
thaüvaüjao ha tata kü Shimei tejütük” shei e.  
22Davidi, “Zeruiahlei hapeüthü, ngei mü am showsheipü mehe nyüpa? 
Shinnyih amphongü ngelei vepathü leiteke! Shinnyih Israel kü shennyak 
hanei jühen je? Ngei shinnyih Israel amei ongpa hih shei ngei nenyingnyu 
je?” shei e.  
23Ongpai Shimei kü, “Nüng nedipih” shei e, hatü ongpai büpa kü 
vangpüshuwpü shuoh.  
24Saulei chehü Mephibosheth-i ongpa mü pongteinüng yiü. Büpai la nephu, 
jumum nekup, nevaijü ongpa Jerusalem leipü lüdaipü manglei thahshi büpai 
ashakviha nedhu.  
25Mechem büpa Jerusalem leipü ongpa mü pongteinüng heihpa, ongpai büpa 
kü, “Mephibosheth, nüng mehekei ngei mü nedaiküpa?” shei phe.  
26Büpai ongpa kü, “Ngelei shembü ongpa, nüngei chongphobü ngeiyü la 
mangdaipü nangkü, ‘Ngei nüng mü daiaokhen shingvaishi gadu kü uotü 
daishah’ shei ngei büpa kü epeih, shejao ngelei chongphobü Ziba-i ngei kü 
lupeih” shei e.  
27“Ngelei shembü ongpa touei büpai ngei kü lupeih. Ngelei shembü ongpayü 
Kahvangei phongshan kei nyüke; hanangkü nüng kü meipükei düktuh. 
28Ongpa touei opa am shemü jütükhen mon nyupeih, shejao nüngi nüngei 
chongphobü kü nüng mü nükdü hük kü hahhen hanteke. Hanangkü ongpa 
shao yühen mü ngei mehe jiüpü nyüpa?” shei e. 
29Ongpai büpa kü, “Nüngei nang hajük kü ehen neshiüpih. Ziba anji aa kü 
kahdok hanteihen ngei temtüktü nyüpeih” shei e.  
30Mephibosheth-i ongpa kü, “Büpai peü nyemyahhah; ngei shingvaishiyü 
ngelei ongpa meishi leiküphei keyü changpeih” shei e.  

Davidi Barzillai kü Bampü Hupü 

31Gilead am Barzillai Rogelim leipü ongpa kü Jordan thahshi yomhen yiü.  

32Barzillaiyü viüei bong büali nyuteke. Büpa longi shemmei vaipü nangkü 
büpai David Mahanaimei nyushi hahying shuoh.  
33Ongpai Barzillai kü, “Ngei mü Jerusalemei leishah, hatü ngei nüng kü 
junghen hih” shei e.  
34Shejao Barzillai-i ongpa kü, “Jerusalemei ongpa mü leiyei ngei vangbong 
meshük nyukününg!  
35Ngei sheyü vangbong büali lomdaiteke. Mehe mei hatü ten ngei baong 
hanei eaokhen je? Ngei mehe hahnya hatü yingnya, ha ngelei jui 
nenyingaoknyu. Ngei nethe nelathüi lokpü haipü danaokhen je? Ngei 
leihahpai nüng shing hanggovih-ang vaikahen hih.  
36Nüng chongphobüi ongpa mü Jordan homei kanja hük mon heihkahen, 
shejao ongpai ngei kü hapa keipü laklei mehekei yahphahenang?  
37Ngei ngelei nyushingei onyü opa amei mahngchong yopailei dihen 
shingvaishi nüngei chongphobü nyokei leishihte, shejao halei nüngei 
chongphobü Kimham nyüke. Büpa ngelei shembü ongpa mü nyemleikei, hatü 
nüng kü mepa mei, ha büpa kü dükeishuoh” shei e.  
38Ongpai, “Kimham ngei mü nyemleikei, hatü nüng kü mepa mei, ha ngei 
büpa kü dükhen, hatü nüngi ngei leipü napü peü nüng leimao ngei büpa kü 
dükhen” shei e.  
39Hapheikü David hatü nanglakthü peü Jordan homei lei. Ongpai Barzillai kü 
om kü jüptü moihimanshuoh, hatü büpa laophülei shemei leidai.  
40Mechem ongpa Gilgal hompa, Kimhamao büpa mü lei. Judah veshanthü 
kemei, hatü Israel veshanthü hükkei shingi ongpa müei lei.  
41Hahepak kü Israel am kemei ongpa touei peiyei büpa kü, “Mehekei hamei 
jeihinaü Judah shennyakthüi ongpa hatü büpalei shem am, hatü Davidei 
shennyakthü Jordan homei jomi mon yomshi müei daipa?” shei e.  

42Judah ami Israel am kü, “Ongpayü ham mü yopü shem am hih. Hapa 
nangkü mehekei ammi lohnya? Hami ongpalei hahying hahpü je? Nevaijü 
büpai ham kü thintho shuohpü je?” shei jangei e.  
43Shejao Israel ami Judah am kü, “Hamphongü ongpa mü phaihan an 
nyüpeih. Mehekei ammi ham kü ne-ienelemnya? Ongpa müei leihen nangkü 
shongei eyei pangpeyü ham nevaipü je?” shei jangei e. Shejao Israel am 
leimeyü Judah am nyeishi shahlong eteke.  

2 Samuel 20 

Sheba-i David Khüei Yaongpü 

1Shaang Benjamin am Bikrilei cheha Sheba longi nebahnevaipü shennyak 
halei nyu. Büpai amit vüngtü lenei, “Ham David mü phaihan neshiüpih, 
Jesselei cheha mü hean neshiüpih! Ashakshem mongei nyupüthü peü, Oh 
Israel!” shei e.  
2Hanangkü Israel shennyakthü peü David yakphongtü Bikrilei cheha Sheba 
phei mü, shejao Judah nanglakthüi Jordan kübü Jerusalem thahshi jomei 
ongpa phei mong shuoh-ei mü.  
3Mechem David Jerusalemei büpalei shemei leipa, büpai shem veihen tuhpü 
yiükphü jom an yah-ei shem hükei yomshi tuh. Büpai jomphong kü hahying 
shuoh, shejao jomphong mü neshi. Mangdi thahshi vaümnyüthü kei küpshi 
angteke.  
4Hapheikü ongpai Amasa kü, “Judah am shennyakthü peü kü nyih jem 
mongkü ngei touei peihen nyüktuh, hatü nüngao hatouei chongkei” shei e.  
5Hanangkü Amasa-i Judah am nyükhen dai, hatü ongpai itpü nyih kü nyeishi 
büpai hepak yah.  
6Davidi Abishai kü, “Shaang Bikrilei cheha Sheba-i Absalomi dükpü mao 
nemeipüba dükphahen khih; ngelei shennyakthü mütuh hatü büpa changei 
daituh, hei nevaijema büpai penyü showtükpü chingnyü mongei shüei jen 
toueipü yangdaihen khih” shei e.  

7Hanangkü Joabei shennyakthü Kereth hatü Peleth hatü wong kohpü 
veshanthü peü Abishai-i mütü Jerusalem leipü layaongei Bikrilei cheha Sheba 
changei dai.  
8Mechem jom Gibeonei yaongnyü longpü touei nyupa, Amasa-i jom mü 
pongteinüng pei. Shaang Joab-ü veshan ow owtü ha shangkü yanpishung kü 
yanlu laptü shüng kü shepshi nyu; büpa daishingkü ha laoei vüdai.  
9Joabi Amasa kü, “Mongjempa, mekei nyüpa?” shei phe, hatü Joabi Amasa 
kü büpalei jumum kü düktü büpalei lakdah phi-i büpa kü om kü jüphen 
khaai.  
10Shejao Joabei lakei yanlu noshi nyupü Amasa-i nenying; Joabi büpalei vom 
kü baptü leihilang peü kahdokei chinshi hatouei büpa di. Büpai nyipabü 
nebap. Hapheikü Joab hatü chenaü Abishai-i Bikrilei cheha Sheba changei 
dai.  
11Joabei shennyak hük Amasalei büm kü yaongtü, “Üpai Joab hatü David nyi 
phei kü mühünya, Joab phei kü mütuh” shei e.  
12Amasayü iy lüptü lem jiamei shükshi nyu, hatü hapa shennyaki Joabei 
veshanthü kemei hatouei yaongshi nyupü ee. Mechem büpai Amasa touei 
peipü peü yaongshi nyüke shei nying, büpai büpa lem leipü kahlei shüei deitü 
ha shangkü ashak hüki jümphong.  
13Lem leipü Amasa shüei deitükpheikü shennyak peü Joab mü Bikrilei cheha 
Sheba phei changhen dai.  
14Sheba-i Israel jatthü peü homei Abel-Beth kahdok Maakah chingnyü ngoi, 
hatü Bikri am peü thaitü büpa phei mü.  
15Joab mü nyupü veshanthü peü peiyei Abel Beth kahdok Maakahlei Sheba 
shümteke. Jomi chingnyü thahshi kahdok shaokei an hatü chingnyü bham 
laamhühen kahdok thukteke.  
16Hahepak kü chingnyü mongeipü kon kohpü nyüha hüki, “Bangtuh! 
bangtuh! ‘Hatouei heihkei ngei nüng mü shah eteihüangke’ shei Joab kü 
etuh” shei nyük.  

17Büpai pinnyü yopailei heih, hatü hapa nyühai, “Nüngü Joab je?” shei phe. 
Büpai, “Hih” shei e. Hahepak kü pinnyüi, “Nüngei chongphobüi epü shahthü 
kü bangtuh!” shei e. Büpai, “Ngei bangnyüpeih” shei e.  
18Hahepak kü pinnyüi, “Aivang den mü jomi, ‘Abel chingei heihei phetuh 
hatü haleipü jangpü yahtuh’ shei ehampeih, hatü hapakei jomi dükhampeih” 
shei e. 
19“Ngeiyü Israel kü chingmei, hatü shahhing kü bampü khongkü hük hih; 
nüngi Israel kü nyü vaipü chingnyü hük mangtüknüng khenyu je? Mehekei 
nüngi Shembüpalei mükjüp lühtüknüng khenya?” shei e.  
20Joabi jangei, “Ngei hapa chingnyü lühtükhen nevaijü mahtükhen shei 
deihpü nevaipih!  
21Hapakei nevaipih! Shejao phaüshang kahmük Ephraim leipü Bikrilei cheha 
Sheba shei menpü shennyaki David ongpa khüei yaongnyüke. Hapa shennyak 
mon yepei yahshih, shejema ngei hapa chingnyü leipü leidaiphahen” shei e. 
Hapa nyühai Joab kü, “Pe daüei büpalei shangjing dakei shükphahen hih” 
shei e.  
22Hahepak kü hapa nyühai longi kon kohshi chudeih shuoh-ei jomei 
shennyakthü kü eyei dai, hatü jomi Bikrilei cheha Shebalei shangjing dakei 
Joab kü shükshuohteke. Hanangkü büpai amit vüngtü büpai büpalei 
shennyakthü chingnyü leipü yanhütük, hatü peüi laophülei shem yemei 
leidaikem, hatü Joabü Jerusalemei ongpa touei leiteke.  
23Joab-ü Israel veshanthü peü shak kü mübü vai; Jehoiadalei cheha 
Benaiahyü Kereth hatü Peleth am shak kü mübü vaiteke.  
24Adoniramü dou dükpüthü kü hienbü vai; Ahiludei cheha Jehoshaphat-ü 
nyangbü vai;  
25Shevayü laknyangbü vai; Zadok hi Abiathar nyi-ü ngongpa vai, 
26hatü Jair am Irayü Davidei ngongpa nyuteke.  

2 Samuel 21 

Saulei Hühihathü Jütükpü 

1David vanglem lempü hepak kü nedoh-i bong jem thahshi münghishaü 
nyuteke, hatü Davidi Shembüpa kü ha nang phe. Shembüpai, “Saul hatü 
jomei shemong kü iy yenpü mang nyüke; mehenangkü büpai Gibeon am 
jütükpeih” shei e.  
2Hanangkü ongpai Gibeon am nyükei jom mü etei. Gibeon amü Israel am 
nevai, Amor am nyuteke. Israel ami Gibeon amü nejütüki tuhhen vangteke, 
shejao Sauli Israel hatü Judah kü nyakpükenpü nangkü monghumpai jom li 
hümtükhen kheteke.  
3Davidi Gibeon am kü, “Ngei am kü mehe dükphahenang? 
Ammi Shembüpalei nanglakthü kü moihimanphahen shingvaishi ngei 
mekeipü jiüteipaiteihen dou dükphahen ang?” shei phe. 
4Gibeon ami büpa kü, “Jen aa kü hon hi ngin nang nevai, hatü Saul hatü 
jomei shem am nang nevai, nevaijü Israel kü hanei am jütükhen nangao 
nevai” shei e. Büpai, “Ngei am kü mehe nyemtükpha shei enya?” shei e.  
5Jomi ongpa kü, “Israel kahmük kü hamei li hümtükhen hatü jütükhen shei 
üami kon lingnya,  
6büpalei hapeüthü jom nyet hamei lak kü yahshih, hatü hami Shembüpalei 
kahshang Gibeonei Shembüpa touei jühen hih” shei e. Ongpai, “Ngei jom 
yepei yahphahen hih” shei e.  
7Shejao ongpai Jonathanei cheha Mephibosheth yangei tuh; mehenangkü 
David hatü Saulei cheha Jonathan nyi aa kü Shembüpalei men kü 
vangteitükpü nyuteke.  
8Ongpai Rizpahlei yiükha Aiah-i Saul kü bühjapü Armoni hatü Mephibosheth 
nyi, hatü Meholath am Barzillailei cheha Adriel kü Saulei yiükha Merab-i 
bühjapü yeshangthü jom nga yah-ei,  
9büpai hathü Gibeon am kü yepei shuoh, hatü jomi hathü jüeiShembüpalei 
kahshangei yaüphong. Jom nyetphen chem kü mah. Hathüyü barley hah 
vetpü shongpü nyih nyuteke.  

10Hahepak kü Aiahlei yiükha Rizpah-i dhoila ashak yah-ei pinnyü shing 
yaongnyü shangkü tapshaü lingtü mahngthü yomei hatvet chongpanghinüng 
bang hepak vang mangkei thahshi nyihnüng asha alang nepeihüi hatü yanüng 
yemhamakha nepeihüi yomei nyu. 
11Mechem David kü, Saulei yiükphü Aiahlei yiükha Rizpah-i dükpü jung 
ejapa,  
12Philistia ami Gilboalei Saul hatü cheha Jonathan nyi jüei Beth-Sheanei 
sheüei tuhpü Jabesh Gilead ami güh-ei yahlangpü vangthü Davidi yah-ei 
leiteke.  
13Büpai Saul hatü cheha Jonathan nyilei vangtao, hatü halei jütü shükshi 
chongjapüthülei vang koei lei.  
14Jomi ongpai epükei Saul hatü Jonathan nyilei vang leiyei chepa Kishlei 
mahngchongei Benjamin kahmük Zelalei dungphong. Hapheikü kahdok men 
kü phoppü kü Kahvangi jangteke.  

Philistia am mü Hokpü 

15Shao Philistia hatü Israel nyi aa kü vehok vam. David hatü büpalei 
veshanthü Philistia am mü hoknüng dai. Jomi Philistia am mü hokei David 
longi nyiuteke.  
16Rapha am shennyak hük, Ishbi-Benob shei mentü nyu; büpalei phunghak 
dokshuohjü dok jem mü dokbhao hatü phunglang ja notü David jühen hih 
shei e.  
17Shejao Zeruiahlei cheha Abishai peiyei David kü sheüh, hatü Philistia 
naüha jü. Hapheikü Davidei shennyakthüi büpa kü lah-ei, “Israel amei 
vangngai awdük nemettükhen shingvaishi hajük kü nüng ham mü vehokei 
nedeihahpih” shei e.  
18Hapheikü, Goblei Philistia am mü vehok vam. Hahepak kü Hushath leipü 
Sibbekai-i bümlong wong kohpü Rapha am shennyak hük Saph jü.  

19Haphei kao shao Philistia am mü Goblei hok. Hahepak kü Bethlehem leipü 
Jairlei cheha Elhanani Gath leipü Goliath jü; büpalei phung büm ashak 
dakteipü miyaung kei nyuteke.  
20Shao nedoh-i Gathlei vehok vam. Halei bümlong wong kohpü Rapha am 
shennyak hük lakjaang lajaang kuk vok baong, peüshep hapüali kohtü 
shennyak hük nyu.  
21Mechem büpai Israel am kü yaüeilungei ejapa, Davidei chenaü Shimeilei 
cheha Jonathani büpa jü.  
22Jom aliphen Gathlei nyupü Raphalei bümlong wong kohpü li nyuteke, hatü 
jom peü David hatü büpalei shennyakthülei lak kü mahkem.  

2 Samuel 22 

Davidei Menvih Kesho 

1Mechem Shembüpai büpalei vepathü hatü Saulei lak kübü yangshuohpa, 
Davidi Shembüpa kü hapa kesho lok:  
2Shembüpa ngelei yaongnyü, ngelei penyüsha hatü ngei yangbü;  
3Ngelei Kahvangü ngelei yaongnyü, ngei büpa kü loinyeih, ngelei inyüshung 
hatü ngei yemleipü vaung. Büpa ngelei penyüsha, ngei loishing, ngei 
yemleipü, nüngi ngei nemeipü shennyakthü kübü yangpeih.  
4Menlong ngampai yahhen shangpü Shembüpa kü ngei nyük; hatü ngei ngelei 
vepathü kübü yangpeih.  
5Dihen yungmoki ngei shonlang, mangpü yungmoki ngei bhonglang;  
6Sheol vülepi ngei hinlangteke, dihen aethitai-i ngei kü bangnyüke.  
7Ngelei shanghah kü ngei Shembüpa kü nyük; ngei ngelei Kahvang kü nyük. 
Büpalei khümshem leipü ngei lenpü büpalei dhaongei shü.  
8Hahepak kü kahdok kheü hatü jen; vangsho chongnyiam yaongthü kheü 
hatü jen; Mehenangkü büpa mongshih-ei nyuteke.  
9Büpalei shongju leipü awshit vam, hatü lühbenüng aw büpalei ju leipü vam, 
bahpü awtao büpa leipü vamteke.  

10Büpai vangsho yamtüktü yiü; phumnyakthü büpalei labha mongei nyu.  
11Büpai cherubim kü uotü piyei dai; Büpai vanglükei yang kü uotü dai.  
12Büpai laophü kü vangnyaki jümhah; yungmongei nyupü phumnyaki büpa 
kü shonhahnyüke.  
13Büpa nyangnyangtoptoppü nangkü awtao kao awlom vamnyüke.  
14Shembüpai vangsho leipü vangmuk khungnyüke; Jaipübai büpalei ngeü 
annyüke.  
15Büpai lahhan kaptü vepathü yantük, klang vangtengi jomphong 
nyaitükkem.  
16Shembüpai lohpü nangkü büpalei shongsha leipü ngü laopai, yungching 
ilangmongao shakei vam, kahdoknyü chongnyiam shingao kong leihü.  
17Büpa shangpa leipü yiüei ngei kü shoung; Büpai ngei yungching ilangmong 
leipü tukei an.  
18Büpai ngei longi wong kohpü; ngei mao wong kohpü vepathü leipü yang.  
19Ngei shanghahpü nyih jomi ngei mü hokhen pei, shejao Shembüpai ngei kü 
sheühpeih.  
20Büpai ngei shingmei phangmapülei müei dei. Büpai ngei kü monghahpü 
nangkü büpai ngei yangpeih.  
21Ngei daülangshemshepü aimü Shembüpai ngei kü dükpeih; Ngelei lak 
daülangpü aimü büpai ngei kü laklei shuohpeih.  
22Mehenangkü ngei Shembüpalei lem kü kam; Ngei Kahvang toueipü yanei 
daiyei douten nedük.  
23Büpalei shahkungnyüthü peü ngei düknyüpeih; Ngei büpalei shahkungnyü 
nebangi nelepdai.  
24Büpa touei ngei eela neshiüi nyupeih, hatü ngei mang nethah-i nyupeih.  
25Ngei daülangshemshepü aimü, ngei büpa touei daülangi nyupü 
aimü Shembüpai ngei kü laklei shuohpeih.  

26Hingshangpüthü touei nüngi hingshangi hunyüke; Eela neshiüpüthü touei 
eela neshiüi hunyüke.  
27Daülangpüthü touei nüngi daülangi hunyüke, hatü kaokpüthü touei nüngi 
kaokei hunyüke.  
28Nüngi nenteiaokpüthü yangnyüke, shejao nebahnevaipüthü vüshihhen 
nüngei mük chishi nyüke.  
29Oh Shembüpa, nüngü ngelei vangngai awdük; Shembüpai ngelei vangnyak 
vangngai leihünyeih.  
30Nüngi sheühpai ngei vepathü ngümtükaokhen; Ngelei Kahvang mü ngei pe 
homei shüaokhen.  
31Kahvangei lemü changpüshapü; Shembüpalei shah-ü mong yangbenüng. 
Büpa kü loipüthü peü kü büpayü inyüshung.  
32Shembüpa mü lenei Kahvang üpa nyüpa? Jenei Kahvang mü lenei 
Yaongnyü üpa nyüpa?  
33Ngei wong kohhüpeyü Kahvang, hatü ngelei lem jiüshangi lingphünyeih.  
34Büpai ngelei la shaokei la kei shangkhah-i ling, Büpai ngei vakhivien kao 
yaonghüaoknyeih.  
35Büpai ngei kü hokhen nyuhphünyeih, ngelei laki melangnyiam lah-ao 
komtüknyeih.  
36Nüngi ngei kü nüngei aokpü inyüshung shuoh, ngei longpü leihühen ngei 
kü sheühpeih.  
37Nüngi ngelei lem bhashahshi ling, hatü ngelei la nekükhü.  
38Ngei ngelei vepathü kü changei dai hatü jütükkem, hatü jom mangjükem 
thahshi nyokei nelei.  
39Neyangaokhen mü ngei jom ngümei jütük, jomphong ngelei la phangei 
dopeih.  

40Hokhen shingvaishi nüngi ngei wong kohhü; Nüngi ngelei vepathü ngelei la 
tüngei doei lemhü.  
41Nüngi ngelei vepathü nyemei ngei toueipü nyaitükhü, hatü ngei kü 
jiühitpüthü peü ngei jütük.  
42Jomi sheühpü yemjao üpaiyao jom yanghen neshiü; Jomi Shembüpa kü 
nyük, shejao Shembüpai jomi nyükpü kü nejang.  
43Ngei jomü kübhih leishi nihtük; Ngei jomü chingshong leipü nyaühut kei 
nyeüei shuoptük.  
44Nüngi ngelei nanglakthülei lak kübüao yang; Nüngi ngei jatthü kü 
shangjing vaishi tuh. Ngei nenyingpü nanglakthüiyao ngei chongpho.  
45Kung shennyakthüao ngei touei aümei shatü pei; Jomi ngei epü danhinüng 
ngei epü bang.  
46Kung shennyakthüi mong mahdaitü, penyüsha kübü laoei ngei touei 
kheüyaki pei.  
47Shembüpa yemmü nyüpeih! Ngelei Yaongnyü moihimantuh! Ngelei 
Kahvang, ngei yemleipü Yaongnyü longei anshihtuh!  
48Büpayü ngei aokpü danghüpü Kahvang; hatü jatthü ngelei la phangei 
tuhpeih.  
49Büpai ngelei vepathü toueipü ngei bümei leihü; Nüngi ngelei vepathü shak 
kü ngei longei anshih, hatü nemeipüthü leipü nüngi ngei yangpeih.  
50Hanangkü jatthü peü khongkü ngei nüng vihshah, Oh Shembüpa; Ngei 
nüngei menvih kesho lokhen.  
51Büpai ongpa kü aokpü longpü shuohpeih; Büpai laophüi jepü kü; David 
hatü büpalei hühihathü peü kü düngei bampü hunyeih.  

2 Samuel 23 

Davidei Shahshom 

1Hathüyü Davidei shahshomthü khih: Jesselei cheha Davidi epü, Kahvangi 
longei anshihpü shennyakei shah; Jakob, Kahvangi jepü shennyak, Israel 
amei kesho venbü.  
2Shembüpalei laanghai ngei homei enyüpeih, büpalei shah ngelei yeijaangei 
nyüpeih.  
3Israel Kahvangi eteke; Israel amei Yaongnyüi ngei kü eteke: Kahvang 
nyemshi üpai ngelei nanglak kü shahhing kü vanglem lemnya,  
4büpayü phum neshiüpü nepnüng vanghela vangngai le-angpeih.  
5Ngelei mong Kahvang mü hapakei nenyupü je? Lemphü kü shüpeikengei, 
yangei, büpai ngei mü nedohnetenpü vangpüshuwpü nelingangpü je? Büpai 
ngei napü peü kü betjük nejükhühen je?  
6Shejao nemeipü shennyakthüyü hühhihang kei yaktükhen; Mehenangkü 
hathüyü laki homei neyah-aoknyih.  
7Hathü kü dükhenü nyiamlüngi nevaijü lüngi yahnyüpeih; Hathüyü haüpü 
shingei aw kü jaktüknyeih.  
8Hathüyü Davidei veshanthülei men khih: Tahkhemon am Josheb-
Basshebeth, büpayü jom jem khongkü longpü; büpai vehok shan hük kü 
shennyak kho shet büpalei phungi hümei jüteke.  
9Büpa phangkü nyipabüyü Ahoh am Dodolei cheha Eleazar nyuteke. Büpa 
vehokbü jom jem khongkü hük vaipü nangkü hokhen shingvaishi Pas-
Dammimlei thaipü hepak kü Philistia am kü yaüeilungei epü hepak kü büpa 
David mü nyu. Hapheikü Israel am nyokei leidai,  
10shejao büpa lakshing yaongtü büpa lak mangshaok thahshi hatü yan kü 
büpalei lak mangkham thahshi Philistia am jüteke. Shembüpai ha nyih aokpü 
longpü danghü. Hapheikü shennyakthü büpa touei shangjing mon dakhen 
nyokei lei.  

11Büpa pheikü jempabüyü Harar am Ageelei cheha Shammah nyuteke. 
Mechem Philistia ami Lehilei lentil mon maei nyupü kahlei thaipa, Israel 
veshanthü nyemei nyaidai.  
12Shejao Shammah-i kah jiamei bangei yaongtü Philistia am jü; 
hatü Shembüpai aokpü longpü danghü.  
13Hah vetei chongpanghen hepak kü hampa jom hapüan khong kü jom jem 
David nyupü Adullam yaongshalei yiü; hahepak kü Philistia veshanthü 
Rephaim kahjilei baümtap vetü nyu.  
14Hahepak kü Davidü pe showtükpü shangching hükei nyu, hatü Philistia 
amei veyom shingü Bethlehemei nyu.  
15Davidi yahyangei, “Oh hanei ami Bethlehem yungkuk penyüsha toueipü 
yung yinghen yahphülangmeyo?” shei e. 
16Hahepak kü hampa jom jemi Philistia amei baümtap benei shüei penyüsha 
yopailei nyupü Bethlehem yungkuk leipü yung shoei leiyei David kü shuoh. 
Shejao büpai hapa nenyingi Shembüpa touei langteke. 
17Büpai, “Ngei hapa yinghenü Shembüpai nemongnyih. Laophülei yangnyu 
mahhen kao nenyemi daipü shennyakthülei iy ngei yinghen je?” shei e. 
Hanangkü büpai ha neying. Hampathü jom jemi hathü dük.  
18Joabei chenaü Zeruiahlei cheha Abishaiyü hapüan kü mübü nyu. Büpai 
phung mon notü shennyak kho jem mü hok, hatü jom jütük, hatü jom jem 
kei-üng büpayao men-e lei.  
19Büpayü hapüan khongkü longi men-e shennyak nyuteke, hatü büpa jomei 
mübü vai, shejao büpai jom jem kei payü men-e nelei.  
20Jehoiadalei cheha Benaiah-ü Kabzeel leipü hampa nyuteke; büpai dounyü 
longi dük; büpai Moab am Arielei cheha nyi jütük. Shü vüpü nyih büpai yiüei 
kahsha leipü mailang hük jü,  
21hatü büpai Ijip am shennyak longpü hük jü. Hapa Ijip am shennyakei lakei 
phung noshi nyu, shejao Benaiah-i lenshuoh hük notü büpa mü hokhen heih, 

büpai Ijip am shennyakei lak leipü phung aetei yahtü büpalei phungi hümei 
jü. 
22Hapa keiha Jehoiadalei cheha Benaiah-i dük, hatü wong kohpü shennyak 
jem mü lenei büpayao men-e lei.  
23Hapüan khongkü büpayü men-e shennyak lei, shejao büpa jom jem kei 
payü men-e shennyak nelei, hatü Davidi büpayü büpa yombü vaihü.  
24Hapüan khongkü lebüthüyü: Joabei chenaü Asahel; Bethlehem leipü 
Dodolei cheha Elhanan;  
25Harod am Shammah; Harod am Elika;  
26Pelet am Helez; Tekoa am Ikkeshlei cheha Ira;  
27Anathoth am Abiezer; Hushah am Mebunnai;  
28Ahoh am Zalmon; Netophah am Maharai; 
29Netophah am Baanahlei cheha Heleb; Benjamin kahdok Gibeah leipü 
Ribailei cheha Ittai;  
30Pirathon am Benaiah; Gaash kahji leipü Hiddai; 
31Arabah am Abi-Albon; Bahurim am Azmaveth;  
32Shaalbon am Eliahba, Jashenei hapeüthü:  
33Harar am Shemmahlei cheha Jonathan; Harar am Shararlei cheha Ahiam;  
34Maakah am Ahasbailei cheha Eliphelet; Gilon am Ahithophelei cheha Eliam;  
35Karmel am Hezro; Arab am Paarai;  
36Zobah am Nathanei cheha Igal; Gad am Bani; 
37Ammon am Zelek; Zeruiahlei cheha Joabei vehok phunglang kobü Beeroth 
am Naharai;  
38Jattir am Ira hatü Gareb nyi;  
39Hit am Uriah-peüshep jom hapüanpü nyet nyuteke.  

2 Samuel 24 

Davidi Shangkuk Iepü 

1Shao Shembüpai Israel am kü mongshih, hatü büpai David homei jom kü 
shanghah koei peihü. Shembüpai büpa kü, “Daituh, hatü Israel hatü Judah 
veshanthü shangkuk ietuh” shei e.  
2Hanangkü ongpai Joab hatü büpa mü nyupü veshan mübüthü kü, “Israel 
jatthü peü touei Dan kübü Beer-sheba thahshi daituh, hatü veshanthü meshük 
nyüpa ngei nyinghen shingvaishi shangkuk ietuh” shei e.  
3Shejao Joabi ongpa kü, “Shembüpa, nüngei Kahvangi veshanthü shaang 
nyupü mü kho uoshing mü nyeishi nyemdahüma hatü ngelei shembü 
ongpalei müki ha eehen. Shejao mehekei ngelei shembü ongpai hapa keipü 
dou dükhünya?” shei e.  
4Shejao ongpalei shah-i Joab, hatü veshan mübüthü shak kü nyu. Hanangkü 
Joab, hatü veshan mübüthü ongpa toueipü daiyei Israel veshanthü shangkuk 
ieteke.  
5Jom Jordan homei heih-ei Gad kahdokei kahji jiam kü chingnyü Aroer 
apshaphi kü baümtap ve, hatü haleipü Jazerlei aong.  
6Hapheikü jom Gilead kahdokei pei hatü Hit amei kahdok Kadeshlei pei hatü 
Dan kahdokei heih, hatü Dan leipü Sidonei heih,  
7hatü Tyre amei penyüsha hatü Hiv hatü Kanan amei chingnyüthü peüei pei, 
hatü jomi Judah pehephi Beer-shebalei shomei pei.  
8Jomphongi kahdok kempülei daipheikü Jerusalemei lenyang shü mü nyih 
kukha pheikü nyokei lei. 
9Joabi ongpa kü nyangei leipü veshanthü bhei-ie shah-om shuoh. Israel kü 
yan noshi hokaokhen veshanthü 800,000 hatü Judah kü 500,000 nyuteke.  
10Shejao Davidi veshanthü shangkuk iepheikü büpa longi mongshangei deih, 
hatü büpai Shembüpa kü, “Ngei dükpü doui nüng touei mang longi thahteke. 
Shejao shaang, Oh Shembüpa, nüngei chongphobüi thahpü mang tükshih shei 
phopnyüpeih; mehenangkü ngei ngadou dükpü khih” shei e.  

11Nepphei David shipü paopheikü Shembüpalei shah Davidei thibü Gad touei 
peiyei büpa kü,  
12“Heihtuh, hatü David kü, Shembüpai hapakei enyüke: ‘Nüngi jehen dou jem 
shuohnyeih; nüng kü ngei hapa dükhen shei etuh’.  
13Hanangkü David touei Gad peiyei büpa kü, ‘Nüngei kahmük kü münghishaü 
bong jem thahshi peikahen hi, nevaijü lenyang jem thahshi nüngei vepathüi 
nüng kü changpü kü nyaiteihen hi, nevaijü nüngei kahmük kü cham nyih jem 
peihahhenang? Shaang hapa kü deih-ei veitü ngei shompü Shembüpa kü 
mehe shahnyok shuohhen eshih’ ” shei e.  
14Davidi Gad kü, “Ngei mongshang longpü kü nyüpeih. Hangkulei lak kü 
dolei meyü Shembüpalei lak kü doshah; mehenangkü büpalei phahji 
yahyangü longshi nyüpeih” shei e.  
15Hanangkü Shembüpai hapa nep kübü pangei itpü nyih mangpeih thahshi 
Israel am kü cham peihü, hatü Dan kübü Beer-sheba thahshi nanglak 70,000 
thahshi di.  
16Mechem vangsho phongshani Jerusalemao mangtüknüng shei lak nopa, 
nanglakthü dipü eeyeiShembüpai mong yeiya hatü nanglakthü hanghihüpü 
vangsho phongshanthü kü, “Hajük-üng! Amphongei lak leilangtuh” shei e. 
Shembüpalei phongshanthü ha hepak kü Jebus am Araunahlei hah tenshingei 
nyu.  
17Mechem Davidi nanglakthü jütükpü vangsho phongshanthü eepa, 
büpai Shembüpa kü “Mang thahpü hatü pungpeyü ngei hih. Nanglakthüyü mi 
keiha mon. Jomi mehe nejiüpü dükpa? Ngei hatü ngelei shem am kü nüngi 
lak hingtuh” shei e.  

Davidi Moidü Vepü 

18Ha nyih David touei Gad peiyei büpa kü, “Aongtuh hatü Jebus am 
Araunahlei hah tenshingei Shembüpa kü moidü hük lingtuh” shei e. 
19Gad thibü homei Shembüpai epükei David halei aong.  

20Mechem Araunah-i veishuohpa, büpai ongpa hatü büpalei chongphobüthü 
büpa lemei aongjapü eeyei ongpa touei büpa dhe aümei sha.  
21Araunah-i, “Ngelei shembü ongpa, nüngei chongphobü touei mekeipü kü 
aongkünya?” shei phe. Davidi jangei, “Nanglakthü kü peipü cham dohhen 
shingvaishi nüngei hah tenshing shakei Shembüpa kü moidü hük linghen 
aongküpeih” shei e.  
22Araunah-i David kü, “Ngelei shembü ongpai hapa yahhahtuh, hatü nüng kü 
mehe mei, ha moila shuohtuh. Hatouei jakpü moila shuohhen 
mohohbaongthü shüpeih, hatü aw jakhen shangmü hahlüngthü hatü mohoh 
hanshongthü shüpeih.  
23Hathü kemei, Oh Ongpa, Araunah, ngei-i ongpa kü shuohnyeih” shei e. 
Araunah-i ongpa kü, “Shembüpa, nüngei Kahvangi nüngei moila 
nyemyahma” shei e.  
24Shejao ongpai Araunah kü, “Tah, ngei nüng kü lop shuohtü-üng shakhen 
hih. Ngei lat neshuohpü kü ang kübü doui Shembüpa, ngelei Kahvang kü 
moila neshuohpih” shei e. Hanangkü Davidi hah tenshing hatü 
mohohbaongthü lop pinyipüan shuohtü shak.  
25Davidi halei Shembüpakü moidü hük ling, hatü halei jakpü moila, hatü 
mongjempü moilathü shuoh. Hahepak kü kahmük men kü phoppü 
kü Shembüpai jang, hatü Israel kübü cham dohdai.  

1 Ongpathü 

1 Ongpathü 1 

David Viüpa Leipü 

1Mechem David ongpa viüei bong longi daipa, büpa kü ashak longi 
ümshuohjao shaampü nepei.  
2Hanangkü büpalei chongphobüthüi büpa kü, “Hamphongi nüng kü 
nyemjungnüng pai mü ngühpü nela hük yemküshah. Nüng shaamluki nyuhen 
shingvaishi pinnyü nüng mü nyemlemkei” shei e.  
3Hanangkü jomphongi Israel kempü kü nela meipü hük yemei daiyei Shunam 
am Abishag dangei ongpa touei müei lei. 
4Hapa nelayü nela longi meishi; pinnyüi ongpa kü jungeilangei ang, shejao 
ongpai pinnyü mü nejem.  

Adonijah-i Laophü Nyingi Ong Vaipü 

5Shaang Adonijah, David hi Haggith nyilei cheha-i, “Ngei ong vaihen hih” 
shei yaong. Hanangkü koyei kharithü hatü koyeithü hatü shennyak jom 
pinyipüan büpa shekü daihen tem.  
6Chepai büpa kü, “Nüng hapakei mehekei nyunya?” shei mechemao ne-e. 
Büpayao nethe longi meishi hatü büpayü Absalom pheikü bühteke.  
7Büpai Zeruiahlei cheha Joab, hatü ngongpa Abiathar nyi mü shah show, 
hatü jiji-i Adonijah kü sheüh.  
8Shejao ngongpa Zadok, Jehoiadalei cheha Benaiah, Nathan thibü, Shimei 
hatü Rei, hatü Davidei vehokbüthüi Adonijah kü nesheüh.  
9Adonijah-i mi, mohoh hatü nitshüpü mohoh chehathü yah-ei En-Rogel 
yopailei Zoheleth Yaong touei moila shuoh. Büpai büpalei jeihinaüthü, 
ongpathü, hapeüthü, hatü Judah am ongpalei lakchongbüthü peü kü nyük,  
10shejao büpai Nathan thibü kü, nevaijü Benaiah kü, nevaijü vehokbüthü kü, 
nevaijü büpalei chenaü Solomon kü nenyük.  

11Hahepak kü Nathani Bathsheba, Solomonei chenyü kü, “Haggithlei cheha 
Adonijah ong vaipü nedanangpü je? Hatü jenei ongpa David-ü ha jung 
nenyingi nyüke.  
12Hanangkü nüngei yangnyu hatü anha Solomonei yangnyu yanghüjema ngei 
nüng kü shahnying hanei ephüshah.  
13David ongpa touei chem shütuh hatü büpa kü, ‘Ngelei shembü ongpa, nüngi 
nüngei chongphobü ngei kü, anha Solomoni nüng kü jeiyei ong vaihühen, 
hatü büpai ngelei ong uoshing kü uohen shei ngei kü nelah-angpü je? 
Shejema mehekei Adonijah ong vaihüpa?’ shei eyeishuoh shei e.  
14Hahepak kü mechem nüngi ongpa kü ha eyei nyuhen, ngei müshi shüei 
nüngei shah kü haohphahen hih” shei e.  
15Hanangkü Bathsheba ongpalei dungei shü. Ongpa viüdaipü nangkü Shunam 
am Abishagi jungei nyu.  
16Bathsheba-i ongpa touei aümei sha, hatü ongpai pinnyü kü, “Nüngei 
nadang meheang?” shei phe.  
17Pinnyüi büpa kü, “Ngelei shembü, nüngi Shembüpa nüngei Kahvangei men 
kü nüngei chongphobü kü lah-ei, ‘Anha Solomoni ngei kü jeiyei ong 
vaihühen, hatü büpai ngelei ong uoshing kü uohühen shei epü-ü. 
18Shejao ngangahük kü ngelei shembü ongpai nenyingi Adonijah ong vaiteke.  
19Büpai mohohbaongthü nitshüpü mohoh chehathü hatü mi changshi jüei 
moila shuohteke, hatü ongpalei hapeüthü peü, ngongpa Abiathar, veshan 
mübü Joab kü nyükteke, shejao nüngei chongphobü Solomon kü nenyükang.  
20Shejao ngelei shembü ongpa pheikü üpai ong uoshing kü uohen shei nüngi 
ejahen ha nyinghen Israel am kemei nüng kü veishi nyüke.  
21Hei nevaijema, ngelei shembü ongpa nüng didaipü mü chemi ngei hatü 
hapeü Solomon henjiyü nemeipü am heshap leitükhen khih’ ” shei e.  
22Mechem pinnyüi ongpa mü shah eteiyei nyupa, Nathan thibüao shemongei 
shü.  

23Jomphongi ongpa kü, “Nathan thibüao peiyei nyüke” shei eshuoh. Büpa 
ongpa touei shüei kahdokei aümei sha.  
24Nathani, “Ngelei shembü ongpa, nüngi Adonijah nüng kü jeiyei ong 
vaihühen hatü büpai nüngei ong uoshing kü uohühen shei epü je?  
25Shinnyih büpa yiüei mohohbaongthü, nitshüpü mohoh chehathü hatü mi 
longi yah-ei moila shuohteke, hatü büpai ongpathülei hapeüthü peü, veshan 
mübü Joab, hatü ngongpa Abiathar, hathü büpa touei hahyingei, ‘Adonijah 
ongpa yangnyu shoshotuh!’ shei enyüke.  
26Shejao büpai ngei, nüngei chongphobü, hatü Zadok ngongpa, Jehoiadalei 
cheha Benaiah hatü nüngei chongphobü Solomon kü nenyükang” shei e.  
27“Ngelei shembü ongpai büpa pheikü ong uoshing kü üpai uohen ha büpalei 
chongphobü kü nenyinghüi ngelei shembü ongpai hapa dükpü je?” shei e.  
28David ongpai jangei, “Ngei touei Bathsheba nyükei deishih” shei e. 
Hanangkü pinnyü ongpa touei heih-ei yaong.  
29Ongpai lah-ei pinnyü kü, “Ngelei yangnyu vepathü peüei lak kübü 
yangpü Shembüpalei men kü,  
30ngei shelei Shembüpa, Israel Kahvang men kü nüng kü lahpü keiha, ‘Anha 
Solomoni ngei kü jeiyei ong vaihen, hatü ngei nangjei büpai ong uoshing kü 
uohen’ ” shei e.  
31Hahepak kü Bathshebai dhüm huei ongpa touei kahdokei aümei shatü, 
“Ngelei shembü David ongpa denden kü nyutuh!” shei e.  
32David ongpai, “Ngei touei ngongpa Zadok, Nathan thibü, hatü Jehoiadalei 
cheha Benaiah hathü kü nyükshih” shei e. Mechem jomphong ongpa touei 
peijapa,  
33ongpai jomphong kü, “Amphong mü ngelei chongphobüthü mütuh, hatü 
ngelei ha Solomon ngelei gadu kü uohütü Gihonei müei yiütuh.  

34Halei ngongpa Zadok hatü Nathan thibü nyi homei büpa Israel kü ong 
vaihen thiteiphuei jetuh. Amit vüngtuh hatü, ‘Solomon ongpa yangnyu 
shoshoshi nyutuh!’ shei lentuh. 
35Hapheikü amphong büpa mü aongei ngelei ong uoshing kü büpa uohühen 
hatü büpai ngelei shing kü ong vaihen; mehenangkü ngei büpa Israel hatü 
Judah kü vanglem lembü vaihen jepeih” shei e.  
36Jehoiadalei cheha Benaiah-i ongpa kü jangei, “Amen! Ngelei shembü 
ongpalei Shembüpa Kahvangi jepü nyemvaima.  
37Ngelei shembü ongpa mü Shembüpa nyupükei, Solomon mao büpa hapakei 
nyemnyu, hatü ngelei shembü David ongpalei ong uoshing mao longpüpa 
büpai büpalei ong uoshing nyemlonghü” shei e.  
38Hanangkü ngongpa Zadok, Nathan thibü, Jehoiadalei cheha Benaiah hatü 
Kereth hatü Peleth ami Solomon yah-ei David ongpalei gadu kü uohütü büpa 
Gihonei müei yiü.  
39Ngongpa Zadoki ashakshem mongeipü mainga shong yah-ei Solomon kü 
phuteke, hatü jomi amit vüngtü nanglakthü peüi, “Solomon ongpa yangnyu 
shoshoshi nyutuh!” shei len, 
40hatü shennyakthü peü büpa phei müei liping vüngei mongongmongleyei 
jomei ngeüi kahdokao jenshi aong.  
41Adonijah hatü büpa mü nyupü yenpathü hahyingpü temei nyushi ngeü 
longi dan. Mechem Joabi amit ngeü danpa, büpai, “Chingnyülei mehe ngeü 
ang?” shei e.  
42Büpai hapa shah eyei nyushi ngongpa Abiatharlei cheha Jonathan ngoi. 
Adonijah-i, “Shükei, nüng keipü shennyak mei-i shahjangmei koshi shühen 
aokpeih” shei e.  
43Jonathani Adonijah kü, “Nevai, jenei shembü David ongpai Solomon ong 
vaihütükteke.  

44Ongpai büpa mü ngongpa Zadok, Nathan thibü, Jehoiadalei cheha Benaiah, 
Kereth hatü Peleth ami büpa ongpalei gadu kü uohütü,  
45ngongpa Zadok hi Nathan thibü nyi-i Gihonei müei yiüei ong vaihen je, 
hatü jomi haleipü mongongmongleyei aongnyu khih, hanangkü chingnyü-ü 
leneiwongnyu khih.  
46Solomoni sheyü ong uoshing kü uoshi nyüke.  
47Nyeinya vaishi ongpalei chongphobüthüi David ongpa kü, ‘Nüngei 
Kahvangi Solomonei men, hatü büpalei ongching nüngei ongching mao 
nyeinya men-e hatü longpü nyemleihü!’ shei mongmei shah ehen peinyu 
khih, hatü ongpai büpalei lüngei aümei khümei,  
48‘Ngelei müki eeshi shinnyih ngei kü jeihen shennyak eehüpü kü Shembüpa, 
Israel Kahvangei men longtuh’ ” shei e.  
49Hapa ejajü Adonijahlei yenthü peü nyemei laophü laophü yandaikem.  
50Adonijah-i Solomon kü nyemei daiyei moidü vaungjung hük kü shoungteke. 
51Hahepak kü Solomon kü, “Adonijah-ü Solomon ongpa kü nyemei moidü 
vaungjung hük kü laki shoungtü nyükeja. Solomon ongpai shinnyih ngei 
nejütükpih shei nyemlahpha shei büpai enyüke” shei eshuohteke.  
52Solomoni jangei, “Büpa laophü nyingi shennyakmei kei nyuküjema büpalei 
shangjing leipü sholah hükao kahdokei nevühüpih, shejao büpai nemei-i 
dükjema dihen” shei e.  
53Hapheikü Solomon ongpai shennyakthü shomei büpa moidü leipü müei lei. 
Adonijah-i Solomon ongpa touei peiyei aümei khüm hatü Solomoni büpa kü, 
“Shemei leidaituh” shei e.  

1 Ongpathü 2 

Davidi Solomon kü Shahshom Epü 

1Mechem sheyü David dihen nyih yoei peipa, büpai cheha Solomon kü 
shahshom e.  

2Sheyü ngei didaihen hepak ngoiteke, “Nüng wong kohtuh hatü 
monglongtuh,  
3hatü Shembüpa, nüngei Kahvangi mehe nanya ha düktuh. Büpalei lemthü kü 
kamtuh, hatü büpalei shahkungnyüthü peü Mosa Shahkung kü nyangei 
nyupükei düktuh. Shejüang nüngi dükpü lemphü kü, hatü nüng daipü lem 
peü kü dapüshepü nyukahen,  
4hatüShembüpai ngei kü lah-ei, ‘Nüngei hühihathüi jomei lem kü lishi 
nyujema, hatü jomei mongdang hatü laangha kempai ngei touei shahhing kü 
kamjema, Israel ong uoshing kü uohen shennyak netao-i nyuhen’ ” shei epeih.  
5Nyeinya vaishi Zeruiahlei cheha Joabi mehe ngei kü dükpa ha nüngi nyingei 
nyüke. Mekei büpai Israel veshan mübü nyi, Nerlei cheha Abner hatü 
Jetherlei cheha Amasa nyi kü vehok hepak kü jüteipü kü bhüh khangei 
chingmeivangmei hepak kü iy yenhüpa, hatü hapa iy-i mekei büpalei 
shüngshep hatü büpalei lathuh kü nyiohahpa ha nüngi nyingteke.  
6Nüng kü nyupü kihikon aimü büpa kü dükshuoh, shejao nüngi shosho 
pungdaipü büpa mahngmei mü telaihü.  
7Shejao Gilead am Barzillailei chehapeüthü kü phahji yahyang hutuh, hatü 
jomphong nüngei nükdü kü hahhütuh. Anjei Absalom toueipü ngei daiyei 
nyushingkü jomphongi ngei kü bamei noteipeih.  
8Shao nüng mü Bahurim leipü Benjamin am Geralei cheha Shimei nyüke. 
Ngei Mahanaimei daipü nyih büpai ngei kü shahyaki thaüvaüpeih, shejao 
mechem büpai ngei mü pongteinüng Jordanei shaküpa, ngei Shembüpalei 
men kü büpa kü, “Ngei nüng nejüpih shei lah-ei eshuohpeih.  
9Shejao nüngi büpa kü mang neshiüpükei tedeih. Nüngü kon kohpü 
shennyak; büpa kü mehe dükhen ha nüngi nyinghahte, hatü nüngi büpalei 
shosho pungdaipü shangjingü iy homei mahngchongei vühütuh” shei e.  
10Hapheikü David di, hatü chebü chepa am mü David chingnyülei vüphong.  
11Büpai Israel kü vangbong pinyi thahshi vanglem lem Hebronei vangbong 
nyet hatü Jerusalemei vangbong hapüanpüjem vanglem lem.  

12Hanangkü Solomoni chepa Davidei ong uoshing kü uo, hatü büpalei 
ongching wong kohshi chonglingteke.  
13Hapheikü Haggithlei cheha Adonijah-i Solomonei chenyü Bathsheba touei 
pei. Pinnyüi, “Nüngü chingmei kü-üng peiküpa yo?” shei phe. Büpai, “Hih” 
shei e.  
14Hahepak kü büpai, “Ngei nüng mü shah hük eteihüangke” shei e. Pinnyüi, 
“Etuh” shei e.  
15Büpai, “Ongchingü ngelei shei nüngiyao nyingdaiphei, hatü Israel am kemei 
ngei vanglem lemjahen shei ongyangei danteke, shejao hapa ongchingü 
ngelei naüpeüei lakei heihdaiteke; mehenangkü hapayü Shembüpai büpa kü 
shuohpü khih.  
16Shaang ngei nüng kü yühüpü dou hük nyüpeih; nüngi ha kü shan teleipha” 
shei e. Pinnyüi, “Meheshang kü etuh” shei e. 
17Hanangkü büpai pinnyü kü, “Chingmeilemlingei nüngi Solomon ongpa kü 
Shunam am Abishag ngelei nyüha vaihen yahshihja shei eyeishuoh. Büpai 
nüng kü tah shei ne-ephapih” shei e.  
18Bathshebai, “Meiteke, ngei nüng nangkü ongpa kü eshuohshah” shei e.  
19Hanangkü Bathshebai Solomon ongpa touei Adonijahlei men kü hapa ehen 
pei. Ongpai chenyü mü pongteihen yaong, hatü pinnyü touei aümei sha, hatü 
laophülei ong uoshingei uo. Büpai chenyü shingao uoshing hük dei, hatü 
pinnyü ongpalei lakdah philei uohü.  
20Pinnyüi, “Ngei nüng kü yühen khümpü dou maanpü hük nyüpeih. Nüngi 
tah shei te-epha” shei e. Büpai, “Onyü, meheang etuh, ngei tah shei ne-epih” 
shei e.  
21Pinnyüi, “Shunam am Abishagü anjei Adonijah mü shem yemhütuh” shei e.  
22Solomon ongpai chenyü kü jangei, “Mehekei nüngi Adonijah kü Shunam 
am Abishag shuohtuh shei enya? Nüngi büpa shingvaishi ongchingao yühen 

vaipü je? Büpayü ngelei ojei; büpa shing mon nevai shejao ngongpa Abiathar 
hatü Zeruiahlei cheha Joab shingao yütuh” shei e.  
23Hahepak kü Solomon ongpai Shembüpalei men kü lah-ei, “Adonijah-i hapa 
yüpü nangkü büpalei yangnyu-üng ha phuo kü nelaihüjema Kahvangi ngei 
kao ha mü nemeipüba nyemdükpha! 
24Hanangkü shaang Shembüpa, üpai ngei opa Davidei ong uoshing kü uohü, 
hatü büpai lahpükei ngei kü ongching shuohpa, hapa 
vanyangyemShembüpalei men kü shinnyih Adonijah mahtükhen” shei e. 
25Hanangkü Solomon ongpai Jehoiadalei cheha Benaiah kü ngeükhüam 
shuoh, hatü büpai Adonijah jütük.  

Abiathar Changtükpü hatü Joab Mahpü 

26Ongpai ngongpa Abiathar kü, “Ammei kahmük Anathoth yemei leidaituh. 
Nüng dihen shangteke, shejao shaang payü ngei nüng nejü-ü; mehenangkü 
nüngi opa David mü nyushi Jeiyong Shembüpalei Vangpüshuwpü Pela 
kopeih, hatü opalei hanghi peü kü sheühteipeih” shei e.  
27Shembüpai Shilohlei Eli am shem nangkü epü jiühühen shangmü 
Solomoni Shembüpalei ngongpa dousho kübü Abiathar changtük.  
28Mechem Joab touei hapa shahjang ngoipa, büpai Absalom kü nesheühjao 
Adonijah kü sheüh; büpa Shembüpalei ashakshemei laongei daiyei moidü 
vaung kü shongteke.  
29Joabü laongei daiyei Shembüpalei ashakshemei moidü tüngei nyüke shei 
Solomon kü eshuohteke. Hahepak kü ongpai Jehoiadalei cheha Benaiah kü, 
“Daituh, hatü büpa jütuh!” shei e.  
30Hanangkü Benaiah-i Shembüpalei ashakshem mongei shüei Joab kü, 
“Ongpai vamkei shei nyüknyüke” shei e. Shejao Joabi jangei, “Anyoh, ngei 
hatouei dihen hih” shei e. Benaiah-i ongpa kü, “Joabi hapakei enyüke” shei 
eshuoh.  

31Hahepak kü ongpai Benaiah kü, “Büpai epükei dükeishuoh. Büpa jütüktuh 
hatü vüphongtuh; hapa keiha mang neshiüpü kü Joabi iy yenhüpü mang 
kübü ngei hatü opalei shem am daütükshih.  
32Büpai mih jüpü kü Shembüpai büpa kao ha nyemshemshuoh; mehenangkü 
büpai büpa mao daülangpü hatü meipü shennyak, Nerlei cheha Abner, Israel 
amei veshan mübü hatü Jetherlei cheha Amasa, Judah amei veshan mübü nyi 
opa Davidi nenyingi jütükpeih.  
33Jiji jüpü iy kübü pungpü mangü Joab hatü büpalei hühihathü kü denden kü 
nyemhet. Shejao David hatü büpalei hühihathü, büpalei shem am, hatü ong 
uoshing kü düngei SHEMBÜPAleipü chingmeivangmei nyuhen” shei e.  
34Hanangkü Jehoiadalei cheha Benaiah-i Shembüpalei ashakshemei heih-ei 
Joab kü baptü jü, hatü yingnyü yopailei jomei mahngchongei vüphong.  
35Ongpai Joabei shing kü jeiyei Jehoiadalei cheha Benaiah veshan mübü 
vaihü, hatü Abiatharlei shing kü Zadok ngongpa vaihü.  

Shimei Jütükpü 

36Hapheikü ongpai Shimei kü shah shomei, “Jerusalemei nüngi laophü shing 
shem hük vehahtuh, hatü halei nyutuh, shejao meleiyao haleipü laoei tedai.  
37Nüng haleipü laoei daipü hatü Kidron kahji homei daipü nyih-üng nüng 
hingmei mahhen shei deihtuh; nüngei iy nüngi kohen” shei e.  
38Shimei-i ongpa kü, “Nüngi mehe e, hayü meiangke. Ngelei shembü ongpai 
epükei nüngei chongphobüi dükhen” shei e. Epükei Shimei-i Jerusalemei 
hepak luangi nyu.  
39Shejao vangbong jem pheikü Shimeilei aa nyi Gath am ongpa Maakahlei 
cheha Akhish touei nyaiyei lüdaiteke shei Shimei kü eshuohteke.  
40Hanangkü büpai büpalei gadu kü uotü Gath am Akhish touei aa nyi yemei 
dai. Hapa keiha Shimei daiyei Gath leipü aa nyi müei lei.  
41Mechem Solomon kü Shimei Gathlei heihpü leiyei nyüke shei eshuohpa,  

42ongpai Shimei kü nyükei, “Nüng hatou shing kübü laoei daipü nyih, nüng 
hingmei mahhen shei ngeiShembüpalei men kü nüng kü nelahhüangpü je, 
hatü shahvüng neshuoh-angpü je? Hahepak kü nüngi ngei kü, ‘Nüngi mehe e, 
ha meiangke, ngei ha banghen’ shei ne-eangpü je?  
43Shejema mehekei nüngi Shembüpa kü lahtükpü nedükpa, hatü ngei nüng 
kü shuohpü shahkung nebangpa?” shei e.  
44Ongpai shao Shimei kü, “Nüngi opa David kü mehe nemeipü dükpa, ha 
nüngi nyingei nyüke. Hanangkü nüngi nemeipü dükpü küShembüpai shaang 
nüng kü ha nyokei nyemyahpha.  
45Shejao Solomon ongpa moihimanhen, hatü Davidei ong uoshing Shembüpai 
den kü yangei tuhhen” shei e.  
46Hapheikü ongpai Jehoiadalei cheha Benaiah kü ngeükhüam shuoh, hatü 
büpa daiyei Shimei kü baptü jütük. Sheyü Solomonei lakmongei ongchingü 
wong kohshi lingteke.  

1 Ongpathü 3 

Solomoni Kihikon Yüpü 

1Solomoni Ijip ongpa Pharaoh mü mongjem pong, hatü büpalei yiükha mü 
shem yem, hatü büpai pinnyü David Chingnyülei büpalei shem vepü, 
Shembüpalei shem vepü hatü Jerusalem shinei bham lingpü mangtemi müei 
an.  
2Hahepak thahshi Shembüpalei shem mangvepü nangkü nanglakthüi moidü 
longi lingtü moila shuohhamteke.  
3Moidü shing longilei moila shuohpü, hatü ayingshü jakpü mü lenei 
SolomoniShembüpa kü longi bam, hatü chepa Davidi nyuhpü lem kü kam.  
4Ongpai Gibeonei moila shuohnüng dai; mehenangkü hapa shingei longi 
shongnyü moidü nyuteke. Solomoni moidülei haja longi moila shuoh.  
5Gibeonei nyushi yanüng mangh mü Solomon touei Shembüpapeiyei, “Ngei 
nüng kü mehe mehe shuohhen yütuh” shei e.  

6Solomoni jangei, “Nüngi nüng chongphobü opa David kü yahyang shinshang 
longi hupeih; mehenangkü büpai nüng kü hinglem, hatü mongdang daülangi 
hatü laülüki nyu. Nüngi nedoh-i büpa kü bam, hatü shinnyih thahshi hapa 
ong uoshing kü uohen büpa kü hapeü hük shuoh. 
7Shaang, Oh Shembüpa ngelei Kahvang, nüngi nüngei chongphobü opa 
Davidei shing kü ngei ong vaihüteke. Shejao ngei hashih hük mon, hatü 
ngelei dousho mekei dükei daihen nenyingang.  
8Nüngei chongphobü nüngi jepü nanglakthü, ienüng neaoki longi nyupü 
khongkü nyüpeih. 
9Hanangkü nüngei chongphobü kü nanglakthü shak kü vanglem lemhen hatü 
mang hi mei baong hanei yao-aokhen kihikon yahshih. Hei nevaijema mekei 
etü hajükpü nüngei nanglakthü shak kü vanglem lemaokhen?” shei e.  
10Solomoni hapa yüpü nangkü Shembüpai monghah-ei deih. 
11Hanangkü Kahvangi büpa kü, “Nüngi yangnyu shoshoshi nyuhen nevaijü 
mophimo, nevaijü vepathü neüaokhen nang nevai, shejao shahhing kü 
vanglem lemhen kihikon yüpü nangkü,  
12nüngi mehe yiü, ha ngei nüng kü shuohhen. Ngei nüng kü kihikon hatü 
mang hi mei nyingaokpü kon shuohhen; shelei nüng kei üpayao 
nenyuhampeih; hatü nüng pheikao nüng kei üpayao nechongkahen.  
13Ngei nüng kü nüngi neyüpü mophimo hatü dhüm nüngei den kemei kü 
shuohhen; üpa ongao nüng mü neshetnephenaokpih.  
14Nüngi ampa Davidi kampükei ngelei lemthü kü kamei ngelei shahkungthü 
noteijema, ngei nüngei yangnyu shoshoei tuhhen” shei e.  
15Hapheikü Solomon paojashingkü, hapayü mangh leidaitü chongjateke. Büpa 
Jerusalemei nyokei leiyei Shembüpalei Vangpüshuwpü Pela touei yaong, hatü 
büpai jakpü moila hatü mongjempü moilathü shuoh. Hapheikü büpai büpalei 
nanglakthü peü kü mo ühteke.  

Solomoni Shahphenpü 

16Nyih hük büm yuteipü nyüha nyi Solomon ongpa touei peiyei yaong. 

17Jiji khongkü hüki, “Ngelei shembü, hapa nyüha henji shem hük kü 
nyunyeih. Pinnyü ngei mü halei nyushi ngei naü hük angpeih.  
18Ngei naü angpheikü nyih jempabü kü pinnyüiyao hük angpü khih. Lebü 
üpayao neshiü, henji mon ha shem kü nyupeih.  
19Hapheikü yahük hapa nyühai chetei pinnyülei naü jütükpü khih.  
20Pinnyüi nyak jiam kü paoei ngei mü shipü ngelei naü ngei shidaitü 
yahlangpü khih. Pinnyüi ha naü pinnyülei amma kü choitü pinnyülei naü 
mahng yah-ei ngei mü lemphongpü khih.  
21Nepnüng paoei ngelei naü kü amma yingnüng veishuohjü naü didaitü 
chongküpeih. Shejao mechem ngei naü kü nepnüng vangngai kü hingei veipa, 
hapa naü-ü ngei bühpü naü nevai-i chongküpeih” shei e.  
22Shejao hükpa nyühai, “Nevai! yemmü nyupeyü ngelei ha hih; nüngei naü-ü 
didaipü ha hih” shei e. Shejao hapa nyühai nedoh-i, “Nevaipih! hapa naü 
mahngü nüngei hih; ngelei naü-ü yemmü nyupü ha hih” shei e. Hapa keiha 
jijinyi ongpa touei shah daktei.  
23Hahepak kü Solomon ongpai, “Hüki enyüke ngelei naü-ü yem mebü ha hih 
shei, nüngei naü-ü didaipü ha hih shei, shejao hükpai, ‘Nevaipih! nüngei naü-
ü didaipü ha hih; ngelei naü-ü yem mebü ha hih’ ” shei enyüke.  
24Hahepak kü ongpai, “Ngei kü yanlu hük ankei” shei e. Hanangkü 
jomphongi ongpa kü yanlu hük anei shuoh.  
25Büpai ngeükhüam hük shuoh-ei, “Hapa yemmü nyupü naü nyi anei dehtuh, 
hatü hük kü phaihan hük, hatü hükpa kü phaihan hük shuohtuh” shei e. 
26Shejao naü yemmü nyupülei hingshangpü chenyüi naü kü phahjiei deih, 
hatü ongpa kü, “Ngelei shembü, chingmeilemlingei jütük leimeyü hapa naü 
yemmü pinnyü kü yah-eishuoh! Naü tejütük!” shei e. Shejao hükpai, 
“Nüngiyao neyahhen, ngeiyao neyahhen. Nyi vaishi dehshih!” shei e.  
27Hahepak kü ongpai shahphen shuoh-ei, “Hapa naüyem shongpü nyüha kü 
yah-eishuoh. Naü tejütük; naüei chenyü-ü pinnyü khih” shei e.  

28Mechem Israel am kemei-i ongpai shahphen shuohpü danpa, jomi ongpa kü 
dhüm longi shuoh; mehenangkü büpa kü shahhingi vanglem lemhen Kahvang 
leipü kihikon nyüke shei nying.  

1 Ongpathü 4 

Solomonei Lakchongbüthü hatü Governorthü 

1Solomon ongpai Israel am peü shak kü vanglem lem,  
2hatü hathüyü büpalei lakchongbüthü nyuteke: Zadokei cheha Azariah-ü 
ngongpa; 
3Shishalei cheha Ehihoreph hatü Ahijah nyi-ü laknyangbü; Ahiludei cheha 
Jehoshaphat-ü nyangbü;  
4Jehoiadalei cheha Benaiah-ü veshan mübü shopü; Zadok hi Abiathar nyiyü 
ngongpa;  
5Nathanei cheha Azariah-ü lakchongbüthü peü shak kü shembü; Nathanei 
cheha Zabud-ü ngongpa hatü ongpa kü shahnying ebü;  
6Ahishar-ü ongshem veibü; Abdalei cheha Adoniramü dou dükbüthü kü nang 
hienbü nyuteke.  
7Solomoni Israel kempülei district anpünyi kü governorthü je, hatü jomi 
ongpa hatü ongpalei shem am kü hahying shomhamteke. Pa hüki bong kü 
lenyang hük shing hahying shomhamteke.  
8Jomphongei menü hathü: Ephraim phaüshang kahmük kü Benhur;  
9Makaz, Shaalbim, Beth-Shemesh hatü Elon Beth-Hanan kü Ben-Deker;  
10Arubboth (Sokoh hatü Hepherlei kahdok kemei) kü Ben-Hesed;  
11Dor kü Ben-Abinadab (büpai Solomonei yiükha Taphath mü shem yem);  
12Taanakh hatü Megiddo, hatü Jezreel maai kü nyupü Zarethan phikü Beth-
Shean kemei, Beth-Shean kübü Jokneam homei Abel-Meholah thahshi kü 
Ahiludei cheha Baana;  

13Ramoth Gilead (Gilead kü Manassehlei hapeüthü Jair am nyupü chingthü, 
hatü Bashan kübü Argob district, hatü haleipü penyü showtükpü, hatü 
melangnyiam peshem haongpü chingnyü pejempüvok kemei) kü Ben-Geber;  
14Mahanaimei Iddolei cheha Ahinadab;  
15Naphtali kü Ahimaaz (büpai Solomonei yiükha Basemath mü shem yem);  
16Asher hatü Aloth kü Hushailei cheha Baana;  
17Issakhar kü Peruahlei cheha Jehoshaphat;  
18Benjamin kü Elalei cheha Shimei;  
19Gilead kü (Amor amei ongpa Sihon, hatü Bashan amei ongpa Og) Urilei 
cheha Geber nyu. Hapa district kü governor büpa mon nyu.  

Solomonei Nyihjeih Hahyingthü 

20Judah hatü Israel nanglakthüyü yungching bhihhiphang kei nyu; jomi 
hahtü yingtü mongongshi nyu.  
21Solomoni Euphrates yungyen kübü Philistia kahdok hatü Ijip amei viong 
thahshi kü nyupü ongchingthü kü vanglem lem. Hapa jatthüi büpa kü bom 
shuoh, hatü jomphongü büpalei den kemei kü büpalei nanglakthü leiteke.  
22Nyih hük kü Solomonei hahyingü atta kow hapüan hatü nük kow pejem,  
23khaokei haümpü mohoh chebaong an, phenha hah-ei longteipü mohoh 
kukha, mi kho hük, hathü mü lenei shaok, meishiy, hatü nitshüpü oupong 
shei nyuteke.  
24Mehenangkü büpai Euphrates apshaphi Tiphsah kübü Gaza thahshi, 
Euphrates apshaphi kü nyupü ongthü peü shak kü büpai vanglem lem; hatü 
nyonghidah peü philei chingmeivangmei nyu.  
25Solomonei den kemei kü Judah hatü Israel am kemei Dan kübü Beer-sheba 
thahshi peüi lakbowlayangei laophü laophülei nyalingngupai hatü adhapüthü 
phangkü nyu.  
26Solomoni büpalei koyei khari shingvaishi koyei tuhhen hatü koyei 
veshanthü shingvaishi koyei haja anpünyi tuhhen khaok haja pinyi nyuteke.  

27Hathü lakchongbüthüi Solomon ongpa hatü büpalei nükdülei peipüthü 
shingvaishi laophü laophü kü benpü len kü mepa hahyingao ne-ami shouh.  
28Jomphongi epü shing ngoiyei barley hah hatü hahtang, koyei khari, 
koyeithü hatü lebü koyeithü shingvaishi shuoh.  

Solomonei Kihikon 

29Kahvangi Solomon kü kihikon hatü yao-aokpü kon, hatü 
neshetnephenaokpü yungching bahiyang kei danaokpü kon shuoh. 
30Hanangkü Solomonei kihikonü Heong kahdok kübü shennyakthü hatü Ijip 
am nahpülangpüthülei kihikon mao nahpüba nyuteke.  
31Büpa shennyakthü peü mü nahpüba nyu: Ezrah am Ethan, hatü Maholei 
chehathü Heman, Kalkol hatü Darda mao nahpüba nyu, hatü büpalei men 
ngeihpü shonpü jatthü peü touei baongeiyaüei etei.  
32Büpai kandok shah haja jem, hatü kesho haja hük mü nga thahshi ling. 
33Büpai püthü jung, Lebanon leipü cedar pü kübü bhambalei vampü hyssop 
thahshi e. Büpai yemhimakthü, ouhiyühthü nyahhinyiu jung thahshi e.  
34Solomonei kihikon jung danpü jatthü peü kübü ongthüi büpalei kihikon 
shah kü banghen shingvaishi shennyakthü shom.  

1 Ongpathü 5 

Phopshem Vehen Tempülempü 

1Mechem chepa David kü jeiyei ong vaihen cheha Solomon jeteke shei Tyre 
ongpa Hirami danpa, büpai laophülei chongphobüthü Solomon touei shom; 
mehenangkü büpa düngei David mü mongjem pongei nyu. 
2Solomoni Hiram kü hapa shah shom:  
3“Shembüpai vepathü peü shak kü aokpü mangshuoh thahshi opai jatthü peü 
mü vehok hokei nyupü nangkü büpai Shembüpa büpalei Kahvang men kü 
Phopshem neveaokpü nüngi nyingei nyüke.  
4Shejao shaang Shembüpa ngelei Kahvangi peü phikü chingmeivangmei 
shuoh, hatü meleiyao ponghokvanshengpü hatü shanghah vongshüh neshiü.  

5Shembüpai ngelei opa David kü, ‘Anha, üpai nüngei ong uoshing kü jeiyei 
uohen, büpai ngelei men kü Phopshem hük vehen shei epükei, 
ngei Shembüpa ngelei Kahvangei men kü Phopshem hük vehen shei 
deihnyüke.  
6Hanangkü ngelei men kü Lebanon leipü cedar püthü aghen ngeükhüam 
shuohkütuh. Ngelei nanglakthü aongei nüngei nanglakthü mü dou dükhen, 
hatü nüngei nanglakthü shing lat mekei nüngi itkahen hapakei ngei 
shuohhen. Mehenangkü nüngei nanglak Sidon ami manpükei pü aghen ngelei 
nanglakthüi nemanpü nüngi nyingdaiphei’ ” shei e.  
7Mechem Hirami Solomonei shah danpa, büpa longi mongmei, 
“Shinnyih Shembüpalei men longtuh; mehenangkü büpai hapa longpü jat 
shak kü vanglem lemhen kon kohpü hapeü hük David kü shuohteke” shei e.  
8Hirami Solomon kü, “Nüngi ngei kü shompü shah ngei ngoikütepih hatü 
nüngi napükei cedar hatü awkaongpü shuohhen. 
9Ngelei nanglakthüi hathü agei Lebanon leipü yungching thahshi 
shanphahen; hatü nüngi epü shing ngoishi shepei shatü yung kü bhongei 
shanphahen. Hatouei ngei hathü leiphahen hatü nüngi shetei leihahtuh. 
Nüngi ngelei ongshem hatü nanglakthü kü hahying yahshih” shei e.  
10Hapa keiha Hirami Solomon kü büpai napükei cedarpü hatü awkaongpüthü 
shuoh.  
11Ha nangjei Solomoni Hiram kü wheat hah ton haja nyi, hatü daülangpü 
olive mainga dok haja kho ali bong ieyei büpalei shem am hatü nanglakthü 
shing shuoh.  
12Büpai lahpükei Shembüpai Solomon kü kihikon shuoh. Hiram hi Solomon 
nyi aa kü chingmeivangmei nyu, hatü jijinyi-i chingmei nyuhen vangtei.  
13Solomon ongpai Israel peü kübü dou dükhen nanglak haja hapüan thahshi 
men nyang.  

14Büpai jomphong shennyak haja an khong jem vaishi hantü Lebanonlei 
anshih; khong ieyei lenyang hük nyutü lenyang nyi shemei leiyei nyu. Hapa 
dousho kü Adonirami shembü vaiteke. 
15Solomonei yaong bhaokhen shennyak haja büali hatü shethen shennyak 
haja pejempüan nyu;  
16hatü büpai hapa dousho hatü dou dükpüthü kü veihen shennyak haja jem 
mü kho jem tuh.  
17Ongpai epü nangkü jomphongi meipü yaongtaothü kemei Phopshem kü 
chongnyiam linghen koei lei.  
18Solomon hatü Hiram nyilei mistrithü hatü Gebal ami Phopshem vehen 
yaong bhaokei pü vetei temteke.  

1 Ongpathü 6 

Solomoni Phopshem Vepü 

1Israel am Ijip kahdok leipü vamei daipü vangbong kho ali mü büalipabü kü 
Solomoni Israel kü ong vaipü bong ali mü lenyang nyipabü Ziv len kü 
büpai Shembüpalei Phopshem vehen chongpang.  
2Solomon ongpai Shembüpa kü vepü Phopshemü yangkü meter 27, ba kü 
meter 9, hatü shaopü kü meter 13.5 shiüteke.  
3Phopshem mongei shüpü shongnyü shaden chingshe kü shemshom hük ba 
kü meter 9 hatü chüpü kü meter 4.5 veteke; ba kü daülangpü shing hük 
kohshi ve.  
4Büpai Phopshem kü ümha shadenthü chingdaü lemei sha maanshi ling.  
5Büpai chingshephi bham hatü daülangpü shing mongphi shinei bham kü 
nyeanei dungnuk jaan jem baong kohshi veteke.  
6Maaipa dungnuk kü ba kü meter 2.2, jiampa dungnuk kü meter 2.7, hatü 
jempabü dungnuk kü meter 3.1 lingteke. Dungnuk kemei pübhang neshihjao 
bhami hongaokhen shingvaishi maaipa dungnuk kübü bham meyü dokpa 
leipü dungnuk kübü bham-üng baüpüba lingteke.  

7Phopshem veshingkü yaong bhaokshingei shangtükpü yaong mon yah, hatü 
kaoklak peikha nevaijü lebü hadir yah-ei yaong bappü ngeü nedanhü.  
8Peü mü maaipa dungnukei shühen lemü apshaphi lemei ling; lem hük thai 
lingei anei jiampa dungnuk thahshi ling hatü hatoueipü jempabü dungnuk 
thahshi anteke.  
9Hanangkü hapakei büpai Phopshem veyei tem; büpai cedarpü vetei taukta 
hatü yithiyü shih-ei adok küpteke. 
10Büpai Phopshem chingshephi yang kemei kü dungnuk ling; dungnuk ieyei 
kü meter 2.2 baong ling, hatü hapayü cedar pülu yah-ei Phopshem kü 
khaaiyei ling.  
11Shembüpalei shah Solomon touei peiyei,  
12“Nüngi vepü hapa Phopshem nang keyü nüngi ngelei shahkungthü kü 
müjema ngei epü hatü kangpüthü peü bangei dükjema, ngei ampa David kü 
lahpüthü peü nüng homei jiühühen.  
13Ngei Israel nanglakthü mü nyuhen, hatü ngei jomphong netuhphongpih” 
shei e.  
14Hanangkü Solomoni Phopshem veyei temteke.  

Phopshem Mongdou Tempü 

15Büpai Phopshem mongphi bham kü aangshung kübü shinshang thahshi 
cedarpü taukta-i jüm, hatü aangshung kü awkaongpü taukta-i apteke.  
16Phopshem shong philei meter 9 lushi aangshung kübü shinshang thahshi 
cedarpü taukta yah-ei Longi Daülangpü Shing vaihen shaungteke.  
17Longi Daülangpü Shing shekü dungnuk hük meter 18 lushi ling.  
18Phopshem mongphi bham kü cedarpü taukta-i jüm, hatü hapa kü betjük 
hatü chübong maei bak. Cedarpü taukta-i mon jümtükpü nangkü yaong ne-
ee.  
19Shembüpalei Vangpüshuwpü Pela tuhhen shingvaishi Phopshem mongpalei 
daülangpü shing hük ling.  

20Hapa daülangpü shingü yangkü meter 9, ba kü meter 9, hatü shaopü kü 
meter 9 shiüteke. Büpai hapa kü daülangpü honi jüm. Büpai moidüao 
cedarpüi mon jümteke.  
21Solomoni Phopshem mong phikü daülangpü honi jüm, hatü büpai hon vüi 
Daülangpü Shing shesha philei kangei shen, hatü hapa kü honi shaokteke.  
22Hanangkü büpai shem mong kemei kü meiden dohei meihen shingvaishi 
honi jüm, hatü Daülangpü Shing mongei nyupü moidü kao honi jüm.  
23Büpai Daülangpü Shing mongei olive pü yah-ei cherubim nyi meter 4.4 
baong shaoshi ling.  
24Shongpü cherub hükei yang kü meter 2.2 lushi, hatü hükpalei yang kao 
meter 2.2 lushi ling. Hanangkü yangjaang hük kübü hükpa yangjaang thahshi 
meter 4.4 lushi shiüteke.  
25Hükpa cherubao meter 4.4 lushi shiüteke; mehenangkü cherubim nyiphen 
bahiyang hatü deiaei aihük mü shiüteke.  
26Cherub ieyei meter 4.4 lushi shiüteke.  
27Büpai cherubim nyiphen Phopshem mongpalei Longi Daülangpü Shingei 
tuh; cherubim nyiphenei yang paanei yang hük baongi bham kü hongshi, 
hatü yang hük baongi Phopshem jiam philei meeshi yang hüki hük kü 
hongteishi tuh.  
28Büpai cherubim kao honi shaokei ling.  
29Phopshem bham kü dungnuk shakhimong peü kü cherubim, palm pü hatü 
chübongthü bakei ling.  
30Büpai Phopshem dungnukthü shakhimong kemei kü aangshungü honi mon 
jümei ling.  
31Büpai Longi Daülangpü Shingei shühen shaden kü olive pü yah-ei sha 
bhaok nyi kohshi ling; shaden sho phiyü daüpei aongtü ling. 
32Shadenthü kemei kü cherubim, palmpüthü hatü chübongthü bakei ling, 
hatü cherubim hatü palmpüthü kü honi jüm.  

33Peü mü longpü dungnukei shüpü shaden kü mük ali kohshi ling.  
34Büpai awkaongpü yah-ei apei leihen shabhaok kohshi ling.  
35Büpai hapa kü cherubim, palmpüthü hatü chübong bakei ling, hatü ha kü 
honi jümei lingteke.  
36Büpai Phopshem chingshe pekonei chingsheba bhamtüng kü dhühshi ling, 
hatü cedar pü laap hük kü shükei lingpü yaong laap jem dheanei ling.  
37Shembüpalei Phopshemü bong alipabü Ziv len kü chongnyiam yaong haüei 
pang.  
38Bong anpühükpabü kü lenyang shetpabü Bul len kü shihhen shei tempü 
kemei shih-ei veyei tem. Büpai hapa vepü kü bong nyet tük.  

1 Ongpathü 7 

Solomoni Ongshem Vepü 

1Solomoni büpa shing ongshem hük ve, hatü hapa veyei tempü thahshi bong 
anpüjem yah.  
2Büpai Lebanon leipü pü yah-ei ongshem hük yang kü meter 44, ba kü meter 
22 hatü shaopü kü meter 13.5 shei veteke. Cedar pülu kü shoungei cedar pü 
yah-ei shemnyü laap ali haongteke.  
3Pülu shangkü cedar püi shinshang ling; laap ieyei kü shemnyü anpünga 
baong cedar pülu pinyipünga kü shoungei ling. 
4Ümha shaden kemei shaoshi jem jem dangteishi ling.  
5Shaden kemei kü mük ali baong kohshi ling, hatü bham peü shaden laap jem 
baong khangteishi ling.  
6Büpa ow shih-ei shemnyü yangkü meter 22, ba kü meter 13.5 shei ling. Hapa 
shemshaphi kü shemhoh hük shemnyü haongtü ve, hatü ha kü adok küpteke.  
7Büpai shah phenhen shingvaishi Shahphenshing ong uoshing ling, hatü 
büpai hapa kü aangshung kübü shinshang thahshi cedar püi jümteke.  

8Büpa nyuhen ongshemü ngaümphei lemei veiheni aihük mü veteke. 
Solomoni hapa shem keiha büpai yahpü Pharaoh ongpalei yiükha shing 
ongshem hük ve.  
9Büpai shem shakhimong kemei kübü kahdok kübü aongei bailajung thahshi 
longi bhei wongpü yaong aihük mü shetei shükei lingtüktü shih. 
10Chongnyiam shingeiyü yaong bhaoshingei shükei lingtükpü yaong haneiyü 
meter 3.5, haneiyü meter 4 shei lupü yaongthü shih. 
11Shangphileiyü bhei wongpü yaongthü shettü shükei lingpü, hatü cedar pü 
shemnyüthü shih.  
12Phopshem mongkü hatü shemhoh kü shihpü keiha shahphenpü uoshing kü 
cedar pü laap hük kü shükei lingpü yaong laap jem dheanei ling.  

Hiramei Dousho 

13Solomon ongpai Tyre am Hiram nyükei lei,  
14büpalei chennyü-ü vaümnyü hük Naphtali jat kübü nyu, hatü chepayü Tyre 
am melangnyiam shükbü nyuteke. Büpayü melangnyiam shükei longi 
lahhinei dükaokpü longi nyingpü shennyak shiüteke. Büpa Solomon ongpa 
touei pei, hatü büpa kü yahshuohpü dou kemei dük.  

Melangnyiam Shemnyü Nyi 

15Büpai melangnyiam shemnyü nyi shaopü kü meter 8 hatü büm kü meter 5.3 
shei shükteke, hatü phopshem shadenei haong.  
16Büpai shemnyü jung kü shihhen shingvaishi melangnyiam shamtü ow lingei 
shemnyü ju nyiphen meter 2.2 lushi ling.  
17Shemnyü ju kü ow vaishi nyiamvüi hiuei shemnyü nyiphen kü nyet baong 
ling.  
18Shemnyü shangkü shemnyü ju kü ow vaishi pomegranat betjük kei ow laap 
nyi ngeih-ei ling.  
19Shemhohlei haongpü shemnyüthü kü shemnyü ju-ü yangkheihchü keiha 
meter 1.8 shaoshi ling.  

20Shemnyü nyiphenei shemnyü ju kü chilimji keiha ow shihpü dok kü 
pomegranat betjük keiha ow kho nyi ngeih-ei ngeih-ei shihteke.  
21Hirami phopshem shemhoh kü shemnyü nyi haongteke. Apshaphi kübü 
shemnyü kü Jakhin hatü pehephi kübü shemnyü kü Boaz shei nyük.  
22Shemnyü ju kübü ow-ü yangkheihchü kei shiüteke. Hapa keiha shemnyüthü 
lingei tem.  
23Hapheikü büpai melangnyiam yungkuk hük chüpü kü meter 2.2, shinpü kü 
meter 4.4, büm kü meter 13.2 ling.  
24Hapa melangnyiam yungkuk kaong shinpü phangkü melangnyiami betjük 
lajei lüng nyi hapa melangnyiam yungkuk kübü dhüngei lingteke.  
25Hapayü mohoh chebaong anpünyi shangkü haüshi ling; mohohbaong jem 
heong philei, jem heshü philei, jem apsha philei, hatü jem pehe philei veishi 
ling; la phi kemei mong lemei meeshi ling.  
26Hapa chetpü kü millimeter 75 nyu, hatü hapalei kaongü pati kaong kei nyu, 
shak philei yangkheih chübong kei shiüteke. Hapa kü yung liter 40,000 
shüsham nyu.  
27Hirami shao melangnyiami la an ling; hathü peü kü yang kü meter 1.8, ba 
kü meter 1.8, hatü shaopü kü meter 1.3 ling.  
28Hathü kemei tang yeüpü kam mongkü khaaishi ling.  
29Hapa kü mailang, mohoh hatü cherubim shih; hapa tang yeüpülei shihpü 
mailang hatü mohoh nyi kü vülep kei shinei ling.  
30Hapa la ieyei kü melangnyiam kharila ali baong, hatü kharila shinhen 
deüpü nyiamshong hük ling. Shoukbaong aliphen ieyei kü shonghen 
melangnyiam la ling, hatü hapa shoungpü lathü kü vülep kei lingtü ow shih-
ei nyu.  
31Hapa chilimji shang lemei toilangi tang yeüei ow ling. Hapayü shang philei 
centimeter 45 aongei, hatü centimeter 18 la philei ling. Hapayü büm mü 
nevai, shejao kaong ali kohshi nyu.  

32Kharila shaopü kü centimeter 66; hathü kemei tang yeüpü phangkü nyu, 
hatü kharila shinhen deüpü nyiamshongü la mü khepei ling.  
33Kharila kemei koyei kharila kei nyu, hatü haleipü kharila shinhen deüpü 
nyiamshong, kharila kaong, lakam mongeipü shoungpü nyiam, kharila jiam 
kemei melangnyiami ling.  
34La shihpü vaungjung aliphen kü shoungpü nyiam shih; ha shoungpü nyiam 
kemei la mü khepei ling.  
35La ieyei kü sho philei nyiamphek hük centimeter 22 shaei ling; hapa kü 
shoungpü hatü tang yeüpü peü la mü khepei ling.  
36Ha kü shoungpü la hatü tang yeüpü kemei kü cherubim, mailang hatü palm 
püthü shing nyupü aimü ling, hatü ha kü shinei vülep kei lingteke. 
37Hapa keiha büpai lathü an ling, hatü kemei aihük mü shük, hatü büm 
hükkei, veiheni aihük mü ling.  
38Büpai melangnyiam yah-ei la ieyei shing chilimji an ling. Chilimji ieyei 
shinpü kü meter 1.8 nyu, hatü ha kü yung liter 800 baong shüteke. 
39Büpai hapa lathü phopshem pehe philei nga tuh, hatü nga apsha philei tuh; 
büpai ha melangnyiam yungkukü pehe-heong lemei tuh.  
40Hirami dük, nyüphokshung, chilimjithü ling. HanangküShembüpalei shemei 
tuhhen Solomon shingvaishi hathü dou kemei dükei kem.  
41Shemnyü nyi ju kü shangphilei chilimji kei nyi ling, hatü ha kü nyiamvü kü 
lepei lingtü ow shenteke.  
42Hapa shemnyü ju leipü chilimji keipü kü shinei pomegranat betjük kho ali 
ling; kho hük baong shihtü lüng nyi baong ling,  
43la an kü chilimji an shih;  
44melangnyiam yungkuk kü ha phangei mohohbaong anpünyi shih-ei ling.  
45Hirami Shembüpalei shemei noteihen Solomon ongpa kü lingpü dük, 
nyüphokshung hatü chilimjithü kemei jintükpü melangnyiami ling. 

46Ongpai hathü kemei Jordan Kahji Sukkoth hatü Zarethan nyi aa kü 
shükteke.  
47Solomoni hathü kemei nedoki tuhphong; mehenangkü longi nyupü nangkü 
melangnyiam meshük nyu, ha nenying.  
48Hanangkü Solomoni shao Shembüpalei shemei noteihen hon yah-ei dükhi-
ümthü peü ling: hon moidü, daülangpü aan haühen hon haüdü, 
49hon awshong, nga pehe philei, nga apsha philei Longi Daülangpü Shingei 
shesha philei tuh; chüthü, awdükthü, hon ajap;  
50patithü, aw medteipü nyiam, chilimjithü, ayingshü jakteipü shongthü, hon 
awjakshungthü, Longi Daülangpü Shing kübü shaküp kü shihpü kapja hatü 
phopshem chingshe lemeipü shaküp kübü kapja kemei honi lingteke.  
51Mechem Solomon ongpai hathü phopshem leipü douthü kemei lingei tempa 
büpai chepa Davidi dou tuhhen shingvaishi Shembüpalei men kü daüei tuhpü 
dungthülei hon, ngin hatü lebü douthü peü tuh.  

1 Ongpathü 8 

Phopshemei Vangpüshuwpü Pela Leipü 

1Hapheikü Solomoni Israel am behethü, jat peü kübü shangjingthü hatü 
shemdep peü kübü mübüthü peü David Chingnyü Zion leipü 
Phopshemei Shembüpalei Vangpüshuwpü Pela yah-ei Phopshemei anhen 
shingvaish Jerusalemei nyükei thai.  
2Israel am nanglakthü kemei Solomon ongpa touei lenyang nyetpabü Ethanim 
len kü mo hepak kü thai.  
3Mechem Israel am behethü thaipa, ngongpathüi Vangpüshuwpü Pela koteke.  
4Hanangkü jomphongi Shembüpalei Vangpüshuwpü Pela, ashakshem hatü 
haleipü daülangpü yungshongthü peü ngongpathü hatü Levi ami koteke.  
5Solomon ongpa hatü büpa mü büpa touei thaipü Israel am kemei 
Vangpüshuwpü Pela touei yaongtü ieyei neaoki mi hatü mohohthü jüei moila 
shuoh.  

6Hapheikü ngongpathüi Vangpüshuwpü Pela kotü peiyei Phopshemei Longi 
Daülangpü Shingei cherubimei yang phangkü tuh.  
7Cherubimei yang paanei heihpai Vangpüshuwpü Pela haüshing, 
Vangpüshuwpü Pela hatü hapa paipü kenh kao omei bhiüteke.  
8Hathü kenh ahshi lupü nangkü hapa jung dohpeyü Longi Daülangpü Shing 
shephilei veijü mon ee, shejao hao leipü veijü ne-ee; shinnyih thahshi 
hathüyü nyüke.  
9Hapa Vangpüshuwpü Pela mongeiyü Israel am Ijip leipü vamei 
daishingkü Shembüpai jom mü vangpüshuwpü lingpü shahkung yaongshung 
nyi Mosai Sinai Kahshangei tuhpü ha shihpü mü lenei meheyao neshiü.  
10Mechem ngongpathüi Daülangpü Shing leipü vamdaipa, phumiShembüpalei 
Phopshem mateke,  
11hatü phum thihdaipü nangkü ngongpathüi meheyao chongphopü dou 
nedükaok; mehenangküShembüpalei müknyinshekhangi Phopshem 
madaiteke.  
12Hahepak kü Solomoni, “Shembüpai büpayü phumnyak kü nyuhen hih shei 
epeih.  
13Ngei nüng shing müknyinshekhangpü shem hük, nüng düngei nyuhen shing 
shem hük vetepih” shei e.  

Solomoni Nanglakthü kü Epü 

14Mechem Israel am khong kemei yaongshi nyupa, ongpai jomphong philei 
meetü jom kü moihimanshuoh.  
15Büpai, “Shembüpa, Israel Kahvangei men longtuh; mehenangkü mehe 
büpalei jui opa David kü lahpa, ha büpalei laki dükei jiühüteke.  
16Ngei ngelei Israel nanglakthü Ijip kahdok leipü müei leipü nyih kübü 
shinnyih thahshi ngei kü khümhen shingvaishi ngelei men kü Israel kahdok 
kü chingnyü hükao Phopshem vehen nejeangpih shejao nanglak shak kü ong 
vaihen ngei David jepeih” shei e.  

17Israel Kahvang, Shembüpalei men kü shem hük vehen shei opai deihshi 
nyuhampeih.  
18Shejao Shembüpai opa David kü, “Nüngi ngelei men kü Phopshem vehen 
shei deihpeyü meiangke.  
19Shejoongpa nüngi hapa Phopshem nevehen; shejao nüngei iy hatü phai 
kübü hapeü hüki ngelei men kü Phopshem vehen shei epeih.  
20Shembüpai mehe lah, ha jiüshi dükteke. Shembüpai lahpükei, ngei opa 
jeiyei Israel kü ong vainyüke, hatü Shembüpa, Israel Kahvangei men kü 
Phopshem hük veteke.  
21Mechem Shembüpai jom Ijip leipü müei leipa, hahepak küShembüpai jenei 
bühipathü mü lingpü Vangpüshuwpü Pela tuhhen shing hük lingtepih” shei e.  

Solomoni Phoppü 

22Hahepak kü Solomoni Shembüpalei moidü touei heih-ei Israel nanglakthü 
touei yaongtü vangsho philei lak haongtü,  
23büpai, “OhShembüpa, Israel Kahvang, kahdok hatü vangsho kü nüng keipü 
Kahvang neshiü! Mechem nanglakthüi mong kempai nüngei ven danei 
kamhenshang, nüngi jom mü vangteishuwteipü jiüshi düknyüke hatü nüngi 
bampü hunyüke.  
24Nüngi nüngei chongphobü ngelei opa David mü vangpüshuwpü ling; nüngi 
nüngei jui lah, hatü shinnyih hapayü nüngei laki hingei dükei jiühüteke.  
25Hanangkü Oh Shembüpa, Israel Kahvang, ‘Nüngei hühihathüi nüngi dükpü 
keiha jom kenhingshi kamjema nüng kü jeiyei Israel ong uoshing kü nüngei 
hühihathü nedoh-i uohen’ shei nüngei chongphobü opa David kü lahpü hapa 
jiüshi dükshih.  
26Hanangkü Oh Israel Kahvang, nüngei chongphobü opa David kü nüngi 
lahpü shahthü jiühüshih” shei e.  
27Shejao hingmei, Kahvangü kahdoknyülei nyuhen je? Vangsho dangkao hapa 
keiha peü mü shaopü vangsho kü dangkao nüng necha-ükhih; shejema mekei 
etü hajük maanpü ngei vepü Phopshem kü nüng chahenang!  

28Oh Shembüpa, ngelei Kahvang, nüngei chongphobüi phoppü hatü phepü kü 
dhaong shangshih. Shinnyih nüngei chongphobüi phoppü hatü lenpü 
banglangshih.  
29“Ngelei men hatouei nyuhen” shei nüngi epü shingkü nüngei 
chongphobüthüi hapa shingei phoppü nüngi danlangphahen shangmü 
nyakhingai thüngei nüngei müki hapa Phopshem philei veishi nyukei.  
30Hapa shing philei meetü nüngei chongphobü ngei hatü nüngei Israel 
nanglakthüi phoppü danlangshih. Nüng nyushing vangsho leipü hami phoppü 
danei mang tükshih.  
31Shennyak hanei-i laophülei chingyowpa khüei mang thahpü nangkü büpa 
kü vangeishuwhen eshuohpü nangkü büpai hapa Phopshemei moidü touei 
peiyei vangjema,  
32nüngi vangsho leipü hapa bangtuh, hatü düktuh hatü pungpüba nyonghüei 
büpai dükpü büpalei shangjing kü kohütuh, hatü jiüpüba kü jiüpü shangshi 
thintho shuoh-ei dah shakhütuh.  
33Mechem nüngei nanglak Israel ami nüng khüei mang thahpü nangkü 
vepathüi neühahtü maanpü leiyei nüng dhüm yemei jomei mang lah-ei hapa 
Phopshemei peiyei nüng kü phopei phehenshang,  
34nüngi vangsho leipü ha bangtuh, hatü nüngei Israel nanglakthülei mang 
tükeishuoh, hatü nüngi jomei chebü chepa kü shuohpü kahdokei shao müei 
leituh.  
35Mechem nüngei nanglakthüi nüng khüei mang thahpü nangkü vangshoi 
vang nekeihüi shonglanghen, hatü nüngi jom hanghihüpü nangkü mechem 
jomi hapa shing philei meeshi phophen, hatü nüngei men kü lahhen, hatü 
jomei mang kübü mong lephenshang,  
36nüngi vangsho leipü ha bangtuh, hatü nüngei Israel nanglakthülei mang 
tükeishuoh. Jom kü yangnyu nyuhen jiüshangpü lem hueishuoh, hatü nüngi 
nüngei nanglakthü kü mükjüp shuohpü kahdok kü vang shomtuh.  



801 

 

 
   Daülangpü Laihing 

© 2005, Bible Society of India. 
 

 
 

 

37Mechem kahdok kü shaühile nevaijü chamhilem, nevaijü aplük pelüki 
hahbongdongjük mangtükhen, nevaijü laonghiyaki nevaijü mechem nüngei 
nanglakthü jomei vepathüi chingthü hahhen, nevaijü mechem dinhiai nevaijü 
tüngpüaipü peihenshang,  
38hatü mechem nüngei Israel nanglakthüi laophülei mongdang kü tüngei 
deihtü hapa Phopshem philei jomei lak haongshi phophen, nevaijü 
phehenshang, 
39nüng nyushing vangsho leipü nüngi bangtuh, hatü mang tüktü dou düktuh. 
Shennyak ieyei mü büpai dükpü aimü dükeishuoh; mehenangkü nüngi 
büpalei mong nyingei nyüke, nüngi mon hangkulei mongdangei mehe nyu, 
ha nyingei nyüke.  
40Shejüang nüngi jomei bühipa kü shuohpü kahdokei nyuyang kemei kü jomi 
nüng kü nyemhen.  
41Hapa keiha mechem nüngei nanglak nevaipü kungpa shennyak hük nüngei 
men danei tailu kahmük leipü peihen;  
42mehenangkü shennyakthüi nüngei men longpü hatü nüngei laklu wong 
longpü danei mechem kungpa shennyak hük peiyei hapa Phopshemei 
phophenshang, 
43nüng nyushing vangsho leipü bangtuh, hatü kung shennyakthüi phepü aimü 
dükeishuoh; shejüang nüngei Israel nanglakthüi keiha kahdoknyü hangkuli 
peüi nüngei men nyinghen, hatü nyemhen, hatü hapai ngei vepü shem kü 
nüngei men nyüke shei nyinghen.  
44Mechem nüngei nanglakthü vehokei daihen, nüngi jom melemei shomhen, 
hatü mechem jomi nüngi jepü chingnyü hatü nüngei men kü ngei vepü shem 
philei meetü nüng kü phophenshang,  
45nüngi vangsho leipü jomi phoppü hatü phepü kü bangtuh, hatü jom kü 
aokpü danghütuh.  
46Mechem nüngei nanglakthüi nüng khüei mang thahhen– mehenangkü mang 
nethahpü hükao neshiü, hatü nüngi jom kü mongshih-ei jomei vepalei lak kü 

shuohjü vepathüi jomei kahdokei wüpküpei deiyei tailuei nevaijü yopailei 
tuhshingkü,  
47jomi jom wüpküpei nyushi mong yeiyaei mong lepei vepa kahdokei nüng 
kü phopei, “Ham mang thahteke, nejiüi dükteke; hami nemei-i dükteke” shei 
ejema;  
48hatü jom wüpküpei deipü vepa kahdokei jomei mong hatü laangha kempai 
lepjema, hatü nüngi chebü chepa kü shuohpü kahdok, nüngi jepü chingnyü, 
hatü nüngei men kü ngei vepü shem philei meetü phopjema,  
49nüng nyushing vangsho leipü jomi phoppü hatü phepü kü bangtuh, hatü 
phahji hueishuoh,  
50hatü nüngei nanglakthüi nüng khüei thahpü mang kemei tükeishuoh, hatü 
jomei vepathüi jom kü phahji nyemhunüng nüngi jom kü phahjituh;  
51mehenangkü jomphongü nüngi Ijip kahdok awbhaong kübü lepei leipü 
nüngei nanglak hatü mükjüp.  
52Oh Jeiyong Kahvang, nüngi nüngei chongphobü hatü nüngei Israel 
nanglakthüi phepü kü veishih, hatü mechem jomi nüng kü phophenshang 
bangtuh.  
53Mechem nüngi hamei bühipa Ijip leipü müei leipa, nüngi nüngei 
chongphobü Mosa homei epükei kahdoknyü jatthü peü khongkü nüng lompü 
nanglak vaihen shingvaishi hayaoha lukei jepeih.  

Solomoni Doh-ei Phoppü 

54Mechem Solomoni Shembüpalei moidü touei lashüh-i shüngtü vangsho 
lemei lak haongtü phopei tempa, büpa haleipü yaongei, 
55ngeüwong anei thaiyei nyupü Israel am peü kü moihimanei e:  
56Büpai lahpükei laophülei Israel nanglak kü nyiushemmei shuohpü 
kü Shembüpa men longtuh. Büpai laophülei chongphobü Mosa homei lahpü 
hükao neshai-i jiühüteke.  

57Shembüpa jenei Kahvang, jenei bühipa mü nyupü keiha jen mao nyukahen; 
büpai jen netuhphongpih nevaijü neyakphongpih.  
58Büpalei lemthü kü kamhen, hatü jenei bühipa kü büpai shuohpü 
shahkungnyü hatü vanglemthü noteihen shingvaishi büpai jenei mong büpa 
touei lepei leihen.  
59Ngei Shembüpa kü phopei epü hathü shah-i büpalei chongphobü hatü 
büpalei Israel nanglakthü kü nyihaongale nadang kü sheühhen 
shingvaishi Shembüpa jenei Kahvang nyemthah;  
60shejüang kahdoknyü hangkuli peüi Shembüpayü Kahvang, lebü üpayao 
neshiü shei nyinghen.  
61Hanangkü shaang nyupü keiha amphongei thentoimongdang 
kemei Shembüpa, jenei Kahvang kü lanei shuohtuh, hatü büpalei vanglem 
hatü shahkungnyüthü bangtuh.  

Phopshem Daüpü 

62Hapheikü ongpa hatü büpa mü nyupü Israel am kemei Shembüpa kü moila 
shuoh.  
63Solomoni Shembüpa kü mongjempü moila mohoh 22,000, hatü mi 120,000 
shuoh. Hapa keiha ongpa hatü Israel nanglakthüi Phopshem daüteke.  
64Ha nyih-üng ongpai Phopshem chingshe leipü jiampa chingkon daühü, hatü 
halei büpai jakpü moila, hahying moila hatü mongjempü moila cheü jakei 
shuoh; mehenangkü Shembüpatoueipü laktetnyiami lingpü moidü kü jakpü 
moila, hahying moila hatü mongjempü moila cheü jakei shuohhen shing 
neshiüi nyuteke.  
65Hanangkü Solomon hatü büpa mü nyupü Israel am kemei, khongnyü longi 
thaiyei Lebo Hamath kübü Ijip viong apshaphi thahshi ha hepak kü nyih nyet 
mo moteke.  
66Nyihphei büpai nanglakthü kemei leitük; jomphongi ongpa kü menvih 
shuohtü mongongshi shemei leidaikem; mehenangkü Shembüpai doumei 
kemei büpalei chongphobü David hatü büpalei Israel nanglakthü kü dükteke.  

1 Ongpathü 9 

Solomon Touei Kahvang Vamei Hupü 

1Mechem Solomoni Shembüpalei Phopshem hatü ongshem veyei tempa, hatü 
büpai dükhen shei kenei deihpü douthü dükei tempa, 
2Shembüpai Gibeonei vampükei nyipabü büpa touei vamei huteke. 
3Shembüpai büpa kü, “Nüngi ngei kü phoppü hatü phepü ngei dantepih; 
düngei ngelei men kü khümhen shingvaishi nüngi vepü Phopshem ngei 
daütüktepih. Ngelei mükhimong düngei halei nyuhen. 
4Nüng nang keyü nüngi-üng ngei touei mongdang kangshangi ampa Davidi 
kei kamjema, hatü ngei kangpü peü dükei hatü ngelei shahkungnyüthü hatü 
vanglemthü dükjema,  
5ngei ampa David kü, ‘Israel ong uoshing kü uohen nüng shennyak taoei 
nenyupih’ shei lahpükei, nüngei ong uoshing Israel shak kü düngei tuhhen” 
shei e.  
6Shejao nüng nevaijü nüngei hühihathüi ngei toueipü yanei lüdaijema, hatü 
ngei am kü shuohpü shahkungnyü hatü vanglemthü kü nekami daiyei lebü 
kahvangthü chongphoei hathü kü khümjema,  
7ngei Israel nanglakthü kü shuohpü kahdok kübü jom changtükhen, hatü 
ngelei men kü khümhen shingvaishi ngei daütükpü hapa Phopshem ngei 
yaktükhen. Hahepak keyü mih jathili touei mihnyipü leihen, hatü peüi 
yaüeilungei ehen.  
8Hapa Phopshemü nyüphinya yakshing kei leihen, hatü peihpü leihpü peüi 
yashanei naamnyi nyiyei, “Shembüpai hapa kahdok hatü hapa Phopshem kü 
mehekei hapakei dükshuohpa yo?” shei ehen. 
9Shennyakthüi jangei, “Mehenangkü jomi Shembüpa jomei Kahvang, üpai 
jomei chebü chepa Ijip leipü müei leipa, ha yakphongtü lebü kahvangthü kü 
shongtü hapa kü khümei chongphopü nangküShembüpai jom kü hapa 
shanghah vongshüh yahshuohpü khih” shei ehen.  

Solomoni Hiram mü Vangteipü 

10Solomoni Phopshem hatü ongshem nyiphen vangbong kukha lompü mü 
tem.  
11Solomon ongpai Galil kübü jila kukha Tyre ongpa Hiram kü shuoh; 
mehenangkü Hirami Solomon kü cedarpü, awkaongpü hatü hon büpai 
napükei shuoh.  
12Shejao mechem Solomoni shuohpü jilathü kü veihen Hirami Tyre leipü 
heih-ei veipa, büpai hathü kü mongnehah. 
13Hanangkü büpai, “Menüng keipü jilathü nüngi ngei kü yahphopa oh 
jeihinaü?” shei phe. Hanangkü jomi hapa kü shinnyih thahshi Kabul kahdok 
shei nyüknyüke.  
14Hirami Solomon ongpa kü hon dok haja ali shomteke.  

Solomoni Dükaokpü Lebü Douthü 

15Hapayü Solomoni Shembüpalei Phopshem hatü ongshem vehen, hatü 
kahdok shaokei Millo hatü Jerusalem bham, Hazor, Megiddo hatü Gezer 
linghen shingvaishi ngaüngei dou dükhüpü jung nyüke.  
16(Ijip ongpa Pharaoh-i Gezer hahtü omei yahlang. Büpai hapa ching kü awi 
haptük, hatü haleipü Kanan am jütük. Büpai hapayü Solomon kü doi 
deishihpü büpalei yiükha kü müü vaishi shuoh,  
17hatü Solomoni hapa Gezer ja lingei lei) Solomoni Maaipa Beth-Horon,  
18Baalah, hatü Judah phaü leipü Tamar,  
19hatü büpai hahying tuhpü chingnyüthü, hatü koyei kharithü, hatü koyeithü 
tuhhen jilathü, hatü Jerusalem, Lebanon hatü büpai vanglem lempü kahmük 
peü kü büpai mehe mehe linghü, hathü kemei lingteke.  
20Israel nanglak nevaipü Israel ami nejütüki tuhpü Amor, Hit, Perizz, Hiv, 
hatü Jebus am nanglakthü peü 
21jomei hühihathü shinnyih thahshi hapa kahdokei nyupüthü Solomoni aa 
vaishi ngaüngei dou dükhüteke.  

22Shejao Solomoni Israel am hükao aa neleihü; jomphongü veshan, büpalei 
ongching kü lakchongbüthü, veshan mübüthü, koyei khari kü hokpü 
veshanthü kü mübü leihü.  
23Solomoni shem vepü kü dou dükbüthü kü dou kü veihen lakchongbüthü 
jom 550 nyuteke.  
24Shejao Pharaoh-ei yiükha-i David Chingnyü leipü aongei Solomoni pinnyü 
kü veshuohpü ongshemei nyu; büpai hapheikü Millo lingteke.  
25Solomoni bong kü jempa büpai Shembüpa kü vepü moidülei jakpü moila, 
hatü mongjempü moila mü Shembüpa kü ayingshü jakei shuoh. Hapa keiha 
büpai Phopshem veyei temteke.  
26Solomon ongpai Ezion Geberlei Edom kahdok Elath yopailei Hakla 
Yungching yungkungei jahas ling.  
27Hirami büpalei shennyakthü, yung kü manpü jahas yüpbüthü Solomonei 
shennyakthü mü dou dükhen shom.  
28Jomi Ophirlei heih-ei hon dok haja anpüali koei leiyei Solomon kü shuoh.  

1 Ongpathü 10 

Sheba am Onglanyüi Solomon Thümpü 

1Mechem Sheba am onglanyüi Shembüpalei men homei Solomon men-e leipü 
jung danpa, pinnyüi büpa kü wongpü wongpü shahthü pheyei dokhen 
shingvaishi pei.  
2Pinnyüi khong longpü hük mütü utthü kü hetnyai, hon hatü douvang 
yaongthü longi kotü Jerusalem ngoiyei pinnyüi deihshi nyupü peü Solomon 
kü pheteke.  
3Solomoni pinnyüi phepü peü kü jangei e; pinnyü kü nih-ei ne-eaokhen mü 
ongpa kü hayaoha shei meheyao wongpü nenyuang.  
4Mechem Sheba am onglanyüi Solomonei kihikon hatü büpai vepü ongshem 
eepa,  

5büpalei nükdü leipü hahying, lakchongbüthülei uoshing yaongshing, 
chongphobüthüi owpü owhiaithü, büpalei yungshong nopüthü, 
hatüShembüpalei Phopshemei büpai shuohpü moilathü eeshingkü pinnyü 
yashan.  
6Hanangkü pinnyüi ongpa kü, “Nüngi dükaokpü hatü nüngei kihikon jung 
ngei hamei kahdokei nyushi danpü shahjangü jiüpü khih,  
7shejao ngelei müki mang-ee thahshi ngei hingnelemi nyupeih. Hükkei 
shingao ngei kü ne-ephopü khih; nüngei kihikon hatü nüngi angpüdeipeyü 
ngei danpü shahjang mao nyeipü khih.  
8Nüngei shennyakthü meshük mongmeinya! Düngei nüng touei yaongtü 
nüngei kihikon banghah-ei nyupü chongphobüthü meshük mongmeinya!  
9Nüng kü monghahpü hatü nüng Israel ong uoshing kü 
uohüpü Shembüpa nüngei Kahvangei men longtuh! Shembüpai Israel am kü 
düngei bampü nangkü shahhing hatü daülangshemshepü dou dükhen 
shingvaishi büpai nüng ong vaihüpü khih” shei e.  
10Hapheikü pinnyüi ongpa kü hon dok haja ali mü nyeishi, hatü hetnyaithü 
longi, hatü douvang yaongthü shuoh. Solomon kü Sheba am onglanyüi 
shuohpükei mechemao hetnyai hapakei nedang.  
11Hiramei jahas kü Ophir leipü hon longi koei lei, hatü haleipü-üng almug pü 
hatü douvang yaong longi koei lei.  
12Ongpai hapa almug püi Phopshem hatü ongshem kü shemha vaishi haong, 
hatü kesho lokbüthü shingvaishi hapai harp hatü lyre lingteke. Ha nyih 
pheikü almug pü hapakei nelei nevaijü ne-ee.  
13Solomon ongpai Sheba am onglanyü kü nyingnyoi kü laklei shuohpü mü 
pinnyüi napü hatü yiüpü peü shuoh. Hapheikü pinnyü hatü pinnyülei 
chongphobüthü Sheba kahdok yemei leidai.  

Solomon Ongpalei Mop 

14Bong ieyei Solomoni hon dok haja hapüjem hükshing danghamteke, 

15hatü hapayü bhei leihpüthüi, Arabia am ongthüi hatü kahmük kübü 
governorthüi shuohpü neomi shiüteke.  
16Solomon ongpai hon moni hon-ii kho nyi ling; hon-ii ieyei kü hon dok nyet 
baong shih-ei ling.  
17Büpai shao hon moni hon-ii maanpü kho jem ling; hon-ii ieyei kü hon dok 
nyi nyi shihtü ling. Büpai hathü hon-ii kemei Lebanon Phaü leipü ongshemei 
tuh.  
18Büpai shao meinyübha-i mon ong uoshing hük ling, hatü hapa kü honi 
jümei ling.  
19Hapa ong uoshingei aonghen lateen vok shiüteke, hatü ong uoshing 
shaopüba ngaümphei lemei toilangi shih, hatü lateen nyonghidah phikü 
lakdükshing shih, hatü ha kü mailang hük baong dhe dhe khangteiyei ling.  
20Ong uoshingei aongpü lateen dohpü jung ieyei kü mailang hük baong 
yaongjü lateen vok kü mailang anpünyi shiüteke. Mepa ongchingiyao hapakei 
neling.  
21Solomon ongpalei yungshong kemei honi mon lingpü shiüteke; hatü 
Lebanon phaü leipü ongshemei tuhpü dükhi-üm kemei honi mon ling. Ngini 
mepayao neling; mehenangkü Solomonei hepak kü nginü ahshipü dounyü 
nevai-i nyu.  
22Hiramei jahas mü yungchingei bhei leih-ei daiteipü ongpalei jahasthü 
nyuteke. Bong jem kü chem hapa jahasthüi hon, ngin, meinyübha, meishang 
hatü atüthü koei leihamteke.  
23Hanangkü Solomon ongpayü kahdoknyü ongpathü peü mü mophimo hatü 
kihikon kü nyeipüba nyu.  
24Kahvangi büpa kü shuohpü kihikon banghen shingvaishi kahdoknyü kemei 
Solomon touei peihen kenteke. 
25Peipü peüi büpa kü thintho, hon, ngin, ashakviha, lahhilaong, hetnyai, 
koyei hatü gadu chehathü koei vangbong ieyei longi peiteke.  

26Solomoni koyei khari hatü koyeithü longi thaiyei tuh; büpalei koyei khari 
kho anpüali hatü koyeithü haja anpünyi nyu; büpai hathü hanei Jerusalemei 
hatü hanei lebü chingnyüthülei tuh.  
27Büpalei nyih kü büpai Jerusalemei nginü bhihhiphang keiha hatü 
cedarpüyü adhapü keiha bongeilemei noteihü.  
28Solomoni koyeithüyü Ijip hatü Kue leipü leiteke; ongpalei bhei leihbüthüi 
Kue leipü shakhamteke.  
29Ijip leipü koyei khari hük kü ngin lop kho hük mü pinyipüan hatü koyei kü 
150 shuohtü leiham. Jomi shao Hit hatü Aram am ongpathü kao 
yushuohhamteke.  

1 Ongpathü 11 

Solomon Kahvang Toueipü Yandaipü 

1Solomoni lebü kungla longi lüm. Ijip ong Pharaohlei yiükha mü Moab, 
Ammon, Edom, Sidon hatü Hit am nyühathü longi lüm. 
2Jomphongü Shembüpai Israel am kü, “Ammi jom mü yiükyah lashompü 
tenyu; mehenangkü jomi ammei mong jomei kahvangthü lemei leplanghen” 
shei epüthü shiüteke. Shejao Solomoni hathü küang longi lüm.  
3Solomonei shembünyüthü kho nyet, hatü yiükphü kho jem nyu, hatü büpalei 
nyühathüi büpa lemnyongei mülang.  
4Mechem Solomon viüei behe leidaipa, büpalei shembünyüthüi büpalei mong 
lebü kahvangthü lemei mülang, hatü büpalei mong chepa Davidi hinglempü 
kei Shembüpa büpalei Kahvang kü hingnelem.  
5Mehenangkü Solomoni Sidon amei nyüha kahvang Astartes hatü Ammon 
amei jiühitnalaipü Molekh kahvang kü khüm.  
6Hanangkü Solomoni Shembüpa touei mang thah, hatü chepa Davidi 
müpükei Shembüpa pheikü nemü.  

7Jerusalem heongphi kahshangei Solomoni jiühitnalaipü Moab amei Kemosh 
kahvang, hatü Ammon amei Molekh kahvang kü khümhen khümshing 
veteke.  
8Büpai yahpü kungyiük peü kü jomi ayingshü jakei jomei kahvangthü kü 
moila shuohhen khümshing veteke.  
9Büpa touei nyipa thahshi vamei hupü Shembüpa Israel Kahvang toueipü 
mong lepei lüdaipü nangkü Shembüpai Solomon kü mongshih. 
10Büpai Solomon kü lebü kahvangthü phei temü shei elangmao 
Solomoni Shembüpalei shah nebang.  
11Hanangkü Shembüpai Solomon kü, “Nüngi mongpükei deihtü nüngi ngei 
mü vangeishuwpü nedüki nüng kü ngei epü ngelei shahkungthü mangtükpü 
nangkü, ngei nüngei ongching nyi vaishi hantü nüngei chongphobü hük kü 
shuohtükhen. 
12Shejoongpa, ampa Davidei men kü nüngei den kü payü ngei hapa 
nedükhen. Ngei anhalei lak leipü hantükhen.  
13Shejao ngei büpalei ongching kemei payü nehantükhen, shejao ngelei 
chongphobü David hatü ngei jepü Jerusalem men kü jat hük shuohhen” shei 
e.  

Solomonei Vepathü 

14Hapheikü Shembüpai Solomon khüei vepa hük Edom am ongsha ongshem 
kübü Hadad vamhü.  
15Shelei mechem Davidi Edom am mü hokei neüpa, büpalei veshan mübü 
Joabi mahng vühen hatouei aongei nyushingkü büpai Edom am bahathü 
kemei jü.  
16Joab hatü Israel am kemei hatouei lenyang vok thahshi Edom am bahathü 
peü mangjükem thahshi halei nyu.  
17Shejao Hadad hatü chepalei chongphobü Edom am lakchongbüthü nyaiyei 
Ijiplei daiyei nyu. Hahepak kü Hadad-ü hashih mü nyuteke.  

18Jom Midian leipü layaongei Paranei dai; jomi Paran leipü shennyakthü 
mütü Ijip ongpa Pharaoh touei peiyei nyu. Pharaoh-i büpa kü shem hük, 
kahdok hatü hahying shuoh.  
19Pharaoh-i Hadad kü longi monghahpü nangkü büpai chenyühalei chenaü 
Tahpenes onglanyü Hadad mü shem yemhüteke.  
20Pinnyüi büpa kü yeshang hük büh, hatü hapa naü kü Genubath shei men; 
hapa naü-ü onglanyüthüi Pharaohlei shemei Pharaohlei chehathü mü 
longteke.  
21Mechem Hadadi Ijiplei nyushi David hatü veshan mübü Joab didaitekeja 
shei danpa, Hadadi Pharaoh kü, “Ngelei kahdokei leinüng ngei layaongshah” 
shei e.  
22Pharaoh-i “Ammei kahdokei leihühen meyü hatouei nüng mepai taopa?” 
shei phe. Büpai, “Meheiyao taopü nevai, hei-üng leishah” shei e. Büpa jomei 
kahdokei lei. Büpa Edom amei nemeipü ong vaitü Israel am mü longi 
nemeipü vepa leiteke.  
23Kahvangi shao Solomon khüei lebü vepa hük Eliadalei cheha Rezon vamhü. 
Büpayü laophülei shembü Zobah am Hadadezer ongpa Davidi neütükpheikü 
büpa toueipü paüei daiyei,  
24shennyakthü thaitü shahkung venlepü khongkü mübü lei, hatü jomphong 
Damaskalei daiyei nyu, hatü büpalei nanglakthüi büpa ong vaihü.  
25Hadadi dükpü keiha Solomonei den kemei Rezonü Israel amei vepa lei. 
Büpa Aram kahdokei ong vai, hatü Israel am mü düngei vemang vaiteke.  

Kahvangi Jeroboam kü Lahpü 

26Shao Solomon ongpa khüei yaongpü lebü shennyak hükü büpalei 
chongphobü khong kübü Nebatei cheha Jeroboam nyuteke. Büpayü Zeredah 
leipü Ephraim am nyuteke. Büpalei chenyü-ü vaümnyü hük meni Zeruah shei 
nyu.  
27Ongpa khüei vampü shojungü hapakei: Solomoni Jerusalem heongphi kü 
kahdok shaok, hatü chepa Davidei Chingnyü bham thapteke.  

28Jeroboamü dou aokpü nethe hük nyu, hatü mechem Solomoni büpa dou 
dükpü eepa, büpai büpa Joseph am phang dou dükbüthü shak kü dou veibü 
vaihü.  
29Mechem nyih hük Jeroboam Jerusalem leipü layaongei daijapa, büpai lemei 
Shiloh leipü Ahijah thibü owja owtü heüteke. Jijinyi monha phaüei nyu.  
30Ahijah-i büpalei owshi nyupü ow pha anpünyi vaishi shaak,  
31hatü büpai Jeroboam kü, “Haleipü nüng shing pha an yahhahtuh; 
mehenangkü Shembüpa, Israel Kahvangi enyüke, ‘Veituh, ngei Solomonei lak 
leipü ongching shaaktükhen, hatü jat an nüng kü shuohhen.  
32Shejao ngelei chongphobü David hatü Israel jatthü peü khong kübü ngei 
jepü Jerusalem Chingnyü men kü büpa kü jat hük mon shuohhen.  
33Jomi ngei tuhphongtü Sidon amei nyüha kahvang Astartes, Moab amei 
kahvang Kemosh, hatü Ammon amei Molekh kahvang kü khümei ngelei 
lemthü kü nekam, nevaijü ngei touei jiüpü nedük, nevaijü chepa Davidi 
dükpükei ngelei vanglem hatü shahkungnyüthü nedükpü nangkü ngei hapa 
dükshuohhen.  
34Shejoong ngei Solomonei lak leipü ongching kemei payü neyahlangpih; ngei 
jepü ngelei shahkung hatü vanglemthü bangpü ngelei chongphobü Davidei 
men kü ngei büpalei den kemei ong vaihühen,  
35shejao büpalei chehalei lak leipü hapa ongching yahlanghen, hatü nüng kü 
jat an shuohhen.  
36Ngelei men kü khümhen ngei jepü shing Jerusalem Chingnyü kü ngelei 
chongphobü Davidei hühihathüi vanglem lempü nedoh-i nyuhen shingvaishi 
ngei Solomonei cheha kü jat hük mon shuohhen.  
37Shejoong Jeroboam, ngei nüng yahhen, hatü nüngü Israel am shak kü ong 
vaihen, hatü nüngi napü peü shak kü nüngi vanglem lemhen.  
38Ngelei chongphobü Davidi dükpü keipü nüngi ngei epü peü dükjema, hatü 
ngelei lemthü kü kamjema, hatü ngelei shahkung hatü vanglemthü dükei ngei 

touei mehe jiü, ha dükjema, ngei düngei nüng mü nyuhen. Ngei David kü 
dükpükei ngei nüng kao den kü longsha ongshem leihühen, hatü ngei nüng 
kü Israel am shuohhen.  
39Hapa phuo kü ngei Davidei hühihathü hanghihühen, shejao denshing payü 
nevai’ ” shei e.  
40Hanangkü Solomoni Jeroboam jütükhen khe, shejao Jeroboami Ijip am 
Shishak ongpa touei laongei daiyei halei Solomon mangdi thahshi nyu.  

Solomon Dipü 

41Solomoni dükpü lemphüli, büpai dükaokpü, hatü büpalei kihikon peü 
Solomonei Büshah Lai kü nyangei nyüpeih.  
42Solomoni Jerusalemei Israel am kemei kü vangbong pinyi thahshi vanglem 
lem.  
43Büpa di, hatü chepa Davidei Chingnyülei mahng vü, hatü cheha Rehoboami 
büpa kü jeiyei ong vaiteke.  

1 Ongpathü 12 

Israel ami Rehoboam Khüei Yaongpü 

1Rehoboam Shekhemei heihteke; mehenangkü Israel am kemei büpa ong 
vaihühen halei heihteke.  
2Mechem Nebatei cheha Jeroboami Solomon ongpa kü nyemei Ijiplei daiyei 
nyushi hapa jung danpa, büpa Ijip leipü nyokei lei,  
3hatü jomi büpa nyüknüng deishih-ei nyükei lei, hatü Israel am thaipü khong 
kemei Rehoboam touei peiyei büpa kü, 
4“Ampa Solomoni ham kü hanggovih kophopeih, shejao shaang ngaüngei dou 
dükhüpü kübü hanggovih maani shangtükshih, shejema hami nüng-üng 
chongphohen hih” shei e.  
5Rehoboami jom kü, “Leituh, hatü nyih jem angtü peikei” shei e. Hanangkü 
nanglakthü leidai.  

6Hapheikü Rehoboam ongpai chepa Solomon mü chemi chongphoei nyupü 
behethü nyükei, “Hathü nanglakthü kü ngei shahnyok shuohhen shingvaishi 
ammiyao deihpü chudeih mekei ekütuh” shei phe.  
7Jomi büpa kü, “Shinnyih nüngi hathü nanglakthü mü chongphobü kei leitü 
jom chongphojema, hatü jom kü shahmei eyei shahnyok shuohjema, jom 
düngei nüngei chongphobüthü vaikahen” shei e.  
8Shejao Rehoboami büpa kü behethüi eshuohpü shahnying yakphongtü büpa 
mü büh-ei paümei chemi longpü hatü chongphopü nethethü kü phe.  
9Büpai jomphong kü, “Hathü nanglakthüi ngei kü, ‘Ampai ham kü shuohpü 
hanggovih shangtükshih’ shei phepü kü ngei shahnyok shuohhen ammiyao 
mekei deih-angke?” shei phe.  
10Büpa mü chemi longpü nethethüi büpa kü, “Ampai ham kü hanggovih-i 
chethüpeih, shejao hamei hanggovih shangtükshih shei nüng kü epü 
nanglakthü kü, ‘Ngelei lakjaangshomhayü opalei shüng mao chetpüba hih’ 
shei eyeishuoh.  
11Opai am kü hanggovih kohüpeih, shejao ngei ha mü nyeinya vihpüba 
kohühen. Opai am kü lüngi bheipeih, shejao ngei am kü yiüjikaungkangi 
kethüei shüveihen” shei eyeishuoh shei e.  
12Ongpai, “Nyih jem angtü peikei” shei epükei Jeroboam hatü nanglakthü 
peü nyih jem angtü Rehoboam touei pei.  
13Behethüi büpa kü epü shahnying yakphongtü,  
14nethethüi eshuohpü keiha ongpai nanglakthü kü shaap haüshaüi, “Opai am 
kü hanggovih kohüteke, shejao ngei hapa mao vihpüba kohühen; opai am kü 
lüngi bheiteke, shejao ngei am kü yiüjikaungkangi kethüei shüveihen hih” 
shei e. 
15Hanangkü ongpai nanglakthüi epü kü nebang; mehenangkü hapa 
neshetnephen vampeyü Nebatei cheha Jeroboam kü Shembüpai Shiloh am 
Ahijah thibü homei epü shah jiühühen shingvaishi Shembüpai dükhüpü dou 
shiüteke.  

16Mechem Israel ami jomi epü kü ongpai nebangpü eepa, nanglakthüi ongpa 
kü lenei hapakei e, “Hami David mü mehe phaihan, hatü Jesselei cheha mü 
mehe mükjüp nyüpa? Oh Israel am, laophülei shemei leidaikemshah! Oh 
David, ammei shahishem kü mon shaangü veihahtuh!” Hanangkü Israel am 
shemei leidaikem.  
17Shejao Judah jilathülei nyupü Israel am shak kü mon Rehoboami vanglem 
lem.  
18Rehoboam ongpai dou dükpüthü kü veibü Adoniram shom, shejao Israel am 
kemei yaongi shükei büpa jütük. Rehoboam ongpa ayük shei yangei koyei 
khari kü uotü shülangi Jerusalem yemei leidai.  
19Hapa nyih mü pangei Israel ami David am shem kü khüei nyupeih.  
20Mechem Israel ami Jeroboam nyokei leiteke shei danpa, jomi shah shomei 
büpa kü khong thaipü touei nyükei Israel am shak kü büpa ong vaihü. Judah 
jat mon Davidei hühihathü chongphoei nyu.  

Shemaiah-i Tetpüvanpü 

21Mechem Rehoboam Jerusalemei leipa, büpai Judah hatü Benjamin jat nyi 
kübü veshan meipüthü jom 180,000 thahshi jetü Israel jatthü mü khüei 
hokhen, hatü hapa jatthü shao büpai omei yahlanghen shei deih.  
22Shejao Kahvangei shah Kahvang shennyak Shemaiah touei peiyei,  
23Solomonei cheha, Judah amei ongpa Rehoboam kü hatü Judah hatü 
Benjamin nanglakthü kü,  
24“Shembüpai hapakei enyüke: ‘Nüngei jeihinaü Israel am mü hoknüng te-
aong. Am peü shemei leidaituh; mehenangkü hapayü ngei dükpü ngelei dou 
hih ‘shei etuh” shei e. Hanangkü jomphongi Shembüpalei shah kü vaiteke 
shei deihtüShembüpai epükei shemei leidai.  

Jeroboam Shembüpa Toueipü Yandaipü 

25Hapheikü Jeroboami phaüshang kahmük Ephraimei Shekhem chingnyü kü 
penyü showtü halei nyu. Haleipü büpa daiyei Peniel jila agteke.  

26Hapheikü Jeroboami büpa nyingi hapakei deih, “Hapa ongchingü David am 
shemei nyokei leidaihen vaaishang.  
27Hathü nanglakthüi Jerusalemei Shembüpalei Phopshemei moila shuohhen 
hapakei aongteijema, jomphongi shao Judah am Rehoboam ongpa, jomei 
shembü kü mong hahdaihen khih. Jomphongi ngei jüphongtepü Rehoboam 
ongpa touei lepdaihen khih” shei deih.  
28Hapakei deih-ei dangtü ongpai hon yah-ei mohoh cheha nyi ling, hatü 
büpai nanglakthü kü, “Jerusalemei khümnüng aonghenü amphong kü lem 
ahshi ludaiteke. Oh Israel am, amphong Ijip leipü müei leipü kahvangthü 
hatouei nyüke” shei e.  
29Büpai hapa Bethelei hük, hatü Dan kahdokei hük shei tuhteke,  
30hatü hapa dou homei nanglakthü mang thah; mehenangkü nanglakthüi hük 
kü khümhen Bethel thahshi, hatü hükpa kü khümhen Dan thahshi dai.  
31Jeroboami shangtao peü kü khümshing ling, hatü Levi am nevaijao lebü 
nanglakthü jat peü kübü ngongpa vaiyei jeyei tuh.  

Bethelei Khümpü Nyonghüpü 

32Judahlei mohampü keiha Jeroboami lenyang shetpabü nyih anpüngapabü 
kü mo mohen tem, hatü büpai moidülei jakpü moila shuoh. Büpai hayü büpai 
lingpü mohoh cheha kü Bethelei moila shuoh, hatü shao büpai Bethelei büpai 
lingpü khümshingthü kü ngongpathü jeyei tuh.  
33Lenyang shetpabü nyih anpüngapabü kü büpai mongpükei jehahpü nyih kü 
büpai lingpü Bethel leipü moidülei moila shuoh. Hanangkü büpai Israel am 
shingvaishi mo mohen hapakei ling, hatü moidülei moila shuohhen aong.  

1 Ongpathü 13 

1Shembüpai epü nangkü Judah leipü Kahvang shennyak hük Jeroboami moila 
shuohnüng shei moidü touei yaongshi nyushi aongei Bethel ngoiteke.  
2Büpai Shembüpalei shah homei moidü khüei lenei, “Oh moidü, moidü! 
Shembüpai hapakei enyüke: ‘Shennyak hük Josiah shei mentü David am 
shem kü bühhen. Nüng shak kü büpai shaang hatouei moila shuohpü 

khümshingthü leipü ngongpathü jüei moila shuohhen; nüng shak kü 
hangkulei vangtaothü jakhen’ ” shei e.  
3Ha nyih-üng hapa Kahvang shennyaki nyangeihepü hük shuoh: “Shembüpai 
epü nyangeihepeyü hapa khih: Hapa moidü nyi anei kadaihen, hatü haleipü 
depla peü haidaihen” shei e.  
4Mechem Jeroboam ongpai hapa Kahvang shennyaki Bethel leipü moidü 
khüei lenpü danpa, büpai moidü leipü lak haongtü, “Hapa shennyak yeptuh!” 
shei e. Shejao hapa shennyak lemei haongpü lak neleiaoki haendai.  
5Shembüpalei shah homei hapa Kahvang shennyaki shuohpü nyangeihepü 
keiha moidü nyi anei kadai, hatü haleipü depla peü haidai.  
6Jeroboam ongpai hapa Kahvang shennyak kü, “Shembüpanüngei Kahvang 
kü ngelei lak meihen shingvaishi phopshih” shei e. Hanangkü hapa Kahvang 
shennyaki Shembüpa kü phop, hatü ongpalei lak sheleipü keiha meidai.  
7Hahepak kü ongpai hapa Kahvang shennyak kü, “Shemei ngei mü leishah, 
hatü lemhük dangkao hahtuh, hatü ngei nüng kü thintho hük yahphahen hih” 
shei e.  
8Shejao Kahvang shennyaki ongpa kü, “Nüngi ngei kü nüngei mophimo 
hükkei shing bhaoei yahphüjao ngei nüng mü neleiküpih, nevaijü hatouei 
nehahneyingpih.  
9Mehenangkü ngei kü Shembüpai, ‘Nüngi meheyao tehahteying, nevaijü ngei 
daipü lem kü-üng nyokei telei shei ephopeih’ ” shei e.  
10Hanangkü büpa lebü lemei leidai, shejao büpa Bethelei peipü lem kü nyokei 
nelei.  

Bethel Leipü Thibü Chang 

11Shaang Bethelei thibü chang hük nyuteke. Büpalei hapeüthü leiyei chepa kü 
Judah leipü thibüi ha nyih Bethelei mehe dük, ongpa kü büpai mehe epa, 
hathü kemei ejateke.  
12Chepai jomphong kü, “Büpa melemei lüdaipa?” shei phe. Büpalei chehathüi 
Judah leipü Kahvang shennyak melemei lüdaipa, ha hushuohteke.  

13Hanangkü büpai chehathü kü, “Ngei gadu hük kü müei deituh” shei e. 
Hanangkü mechem jomphongi büpa müei deihen gadu deijapa, büpa ha kü 
uo,  
14hatü hapa Kahvang shennyak phei changei daijashingkü büpa longkhampü 
phangei uoshi nyuteke. Büpai, “Nüngü Judah leipü Kahvang shennyak je?” 
shei phe. Büpai, “Hih” shei e.  
15Hanangkü thibüi büpa kü, “Ngei mü shemei leiyei hahyingshah” shei e.  
16Kahvang shennyaki büpa kü, “Ngei nüng mü nyokei neleiaokpih, nevaijü 
hapa shingei hahyinghen neaokpih.  
17Shembüpai ngei kü, ‘Nüngi halei tehahteying, nevaijü daipü lemei nyokei 
telei’ shei ephopeih” shei e.  
18Hahepak kü Bethel leipü thibü changi büpa kü, “Ngeiyao nüng keipü thibü 
hih. Shembüpalei shah homei vangsho phongshan hüki, ‘Hahyinghen 
shingvaishi hapa shennyak nüng mü müei leituh’ shei ephopeih” shei e. 
(Shejao büpai shahshem eshuohteke.)  
19Hanangkü hapa Kahvang shennyak jom shemei leiyei hahying. 
20Mechem jom nükdülei uoshi nyupa, Shembüpalei shah büpa müei leipü 
thibü chang touei pei.  
21Büpai Judah leipü peipü Kahvang shennyak kü, “Shembüpai hapakei 
enyüke: ‘Nüngi Shembüpalei shah lühtük, hatü Shembüpa nüngei Kahvangei 
shahkung nüng kü shuohpü nedükang.  
22Nüng kü tehahteying shei epü shingei nyokei leiyei hahying. Hanangkü 
nüng mahhen, hatü nüngei mahng ambü ampalei mahngchongei nevüpih’ ” 
shei e.  
23Mechem Kahvang shennyak hahyingei tempa, büpa müei leipü thibüi 
büpalei gadu kü uotü leishih.  
24Büpa lemei leijashingkü mailang hük vamei büpa jü, hatü büpalei mahngü 
lemei shükshi, hatouei gadu hatü mailang nyiphen yaongshi nyuteke.  

25Peihpü leihpü shennyak hanei-i hatouei mahng shükshi, hatü mahng touei 
mailang yaongpü eeyei hapa thibü chang nyupü chingei aongei baongeiyaüei 
eteiteke.  
26Mechem büpa lem leipü müei leipü thibüi hapa jung danpa, büpai, 
“Hapayü Shembüpalei shah nebangpü Kahvang shennyak khih. 
Hanangkü Shembüpai büpa kü eshuohpükei, Shembüpai büpayü mailangi 
shükei jühen shuohpü khih” shei e.  
27Hapheikü büpai chehathü kü, “Ngei gadu kü uoei deituh” shei e., hatü 
büpai epükei jomi dük.  
28Büpa heihjashingkü gadu hatü mailang nyi tou mü mahng shükshi 
chongjateke. Mailangi mahngao nehah, gadu kao neshüki nyu. 
29Hanangkü hapa thibüi Kahvang shennyakei mahng homei gadu kü haütü 
büpa kü mahng thephen, hatü vühen shingvaishi büpa nyupü chingei lei.  
30Hapheikü büpai hapa mahng büpalei mahngchongei vü, hatü jomi büpa kü, 
“Oh ngelei jeihinaü, ngelei jeihinaüthü!” shei mahng thep.  
31Hapa mahng vüpheikü büpai chehathü kü, “Mechem ngei dihenshang, hapa 
Kahvang shennyak vüpü mahngsha kü ngeiyao vüshih; ngelei vang büpalei 
vang mü tuhshih.  
32Mehenangkü Bethel leipü moidüthü hatü Samaria jilathü kübü shangtaothü 
leipü khümshingthü khüei Shembüpalei shah büpai epeyü hingmei 
vamkahen” shei e.  

Jeroboamei Mang 

33Haphei küong Jeroboami nemeipü mang lemthü kübü mong nelep, shejao 
nanglak jat peü kübü jiüjiü yah-ei khümshingthülei ngongpathü jeyei tuh. 
Ngongpa vaihüpüthü peü büpai khümshingthülei chongphohen jeyei tuh.  
34Hapayü Jeroboam am shemei mang, hatü hapai büpalei ongching kahdok 
shak kübü dohtükpeih.  

1 Ongpathü 14 

Jeroboamei Cheha Dipü 

1Hahepak kü Jeroboamei cheha Abijah tüngteke.  
2Jeroboami chenyüha kü, “Nüng kü Jeroboamei chenyüha khih shei üpaiyao 
nenyingaokhen mü owyeiowya temtü Shilohlei heihtuh; mehenangkü ngei 
kü, ‘Nüng nanglakthü shak kü ong vaihen khih’ shei ephopü Ahijah thibü 
halei nyüpeih.  
3Nüngi büpa kü aan pha an mü nyahjiü dük hük yahtü büpa touei heihjatuh, 
hatü naü mekei vaihen büpai ephahen” shei e.  
4Hanangkü Jeroboamei chenyühai büpai epükei dük; pinnyüi Shilohlei nyupü 
Ahijahlei shemei pei. Shaang, Ahijah-ü behe leidaipü nangkü mük pumdaitü 
meishi ne-eeaoki nyu.  
5Shejao Shembüpai Ahijah kü, “Cheha tüngpü nangkü mekei vaihen khih shei 
nüng kü phehahnüng Jeroboamei chenyüha peikünyüke. Nüngi pinnyü kü 
hapakei eyeishuoh” shei e. Mechem Jeroboamei chenyüha büpa ngoijapa, 
pinnyü nevai-i mih lebü nyüha hük keiha lingteke.  
6Shejao mechem Ahijah-i pinnyü shadenei shüjapü la ngeü danpa, büpai, 
“Jeroboamei shembünyü shükei; nüngü mih lebü kei lingtüktü mehekei 
peikünya? Nüng shing shahjang nemeipü hük nyüpeih.  
7Leituh, hatü Jeroboam kü, ‘Shembüpa, Israel Kahvangi hapakei enyüke shei 
etuh: Ngei nüngü nanglakthü khong kübü jeyei ngaiyei ngelei nanglak Israel 
shak kü mübü hük leihüpeih,  
8hatü nüng kü shuohhen shingvaishi David am phang kübü ongching 
shaaktükpeih, shejao nüngü ngelei shahkungthü dükpü, mong kempai ngei 
phei müpü, hatü ngei touei jiüpü dükpü ngelei chongphobü David kei 
nevaiang,  
9shejao nüng she kübü vanglem lempüthü peü mao nüngi-üng longpü mang 
thahteke, hatü ngei ngaümpheilei yakphongtü lebü kahvangthü, hatü lajeithü 
lingei ngei mongshihhü.  
10Hanangkü ngei Jeroboam am shem kü shanghah koei peihen. Ngei Israel kü 
Jeroboam am shem kübü baha hapeüthü longpü maanpü, hatü aa, hatü 

bümeithü kemei jütükhen. Ngei Jeroboam am shem mangsho thahshi 
nyüphinya jakpükei jaktükhen.  
11Jeroboam am shem hanei-i chingei dijema, shi-i hapa mahng hahhen, 
hanei-i phaühihaolei dijema, asha alang phai vaihen shei Shembüpai enyüke’ 
shei etuh” shei e.  
12Hanangkü layaongei shemei leituh. Mechem nüngi chingei lakham jaaiyei 
shüjahenshang naü dikahen.  
13Israel am kemei mahng thephen, hatü büpa mahng vühen; mehenangkü 
Jeroboam am shem kü büpa mon mahngchongei vühen; mehenangkü 
Jeroboam am shem kü büpa kü monha Shembüpa, Israel Kahvangi 
mongongbenüng lemhük nyüke. 
14Shembüpai büpa kü jeiyei Israel kü ong hük vamhühen, hatü büpai 
shinnyih, shaang-üng Jeroboam am shem kemei jütükhen.  
15Shembüpai Israel am kü bheihen, hatü yungei pingu jenlenpükei nyuhen. 
Büpai chebü chepa kü shuohpü hapa meipü kahdok kübü bhitükhen, hatü 
Euphrates yung homei haitükkemhen; mehenangkü jomi Asherah nyüha 
kahvangei lajeithü lingpü nangkü Shembüpamongshih.  
16Jeroboami thahpü büpalei mang hatü Israel am kao hapa mang thahhüpü 
nangkü Shembüpai Israel am yakphonghen shei e.  
17Hahepak kü Jeroboamei chenyüha layaongei Tirzahlei lei. Pinnyü shakung 
lanei shühinüng naü diteke.  
18Shembüpalei shah büpalei chongphobü Ahijah thibü homei epü keiha Israel 
am kemei büpa kü mahng thep, hatü büpa mahng vü.  
19Shaang Jeroboami dükpü douthü, mekei büpai hok, hatü vanglem lempa, 
hathü kemei Israel Ongthülei Büshah Laitap kü nyangei nyüpeih. 
20Jeroboami bong hapünyi thahshi vanglem lemtü büpa di, hatü vü, hatü 
büpalei cheha Nadabi büpa kü jeiyei ong vaiteke.  

Judah am Rehoboam Ongpa 

21Shaang Solomonei cheha Rehoboami Judah kü ong vai. Mechem büpa ong 
vaipa, büpalei nyübüh vangbong pinyipü hük nyu, hatü büpaiShembüpalei 
men kü khümhen Israel jat peü khong kübü jepü Jerusalem Chingnyü kü 
vangbong anpünyet thahshi vanglem lem. Büpalei chenyü-ü Ammon am 
Naamah nyuteke.  
22Judah ami Shembüpa touei mehe mang, ha dük; jomei chebü chepai dükpü 
mao nyeishi dükpü jomei mang homei Shembüpa mongshih vamhü.  
23Jomphongi jom shing shangtao, hatü püdhüm vungdhüm peü kü 
khümshing, daülangpü yaong shemnyüthü, hatü Asherah lajeithü ling.  
24Nyeinya vaishi kahmük kü khümshing peülei büm yupü bahathü nyuteke. 
Israel am toueipü changtükpü jatthüi dükbenüng jiühitnalai mang lemphü 
jomphongi dük.  
25Jeroboami ong vaipü vangbong ngapabü kü Ijip am Shishak ongpai 
Jerusalem hahhen aong;  
26büpai Shembüpalei Phopshem, hatü ongshem leipü dounyünangba kemei 
shetei, Solomoni lingpü hon-iithüao omshi leilang.  
27Hanangkü Rehoboam ongpai ha nangjei laktetnyiami Ii lingtü ongpalei 
shaden yompü veshan mübüthü kü shuoh.  
28Ongpa phopshemei daishan ieyei kü veshanthüi hapa yah-ei dai, hatü 
yombüthülei dungei leiyei leiyei tuh.  
29Shaang Rehoboami dükpü douthü kemei Judah Ongthülei Büshah Laitap kü 
nyangei nyüpeih.  
30Nedoh-i Rehoboam hi Jeroboam nyi aa kü vehok nyuteke.  
31Rehoboam di, hatü David Chingnyülei chebü chepalei mahngchongei vü. 
Büpalei chenyü-ü Ammon am Naamah nyuteke. Cheha Abijah-i büpa kü 
jeiteke.  

1 Ongpathü 15 

Judah am Abijah Ongpa 

1Nebatei cheha Jeroboami ong vaipü bong anpüshetpabü kü Abijah-i Judah 
kü ong vai.  
2Büpa Jerusalemei vangbong jem thahshi ong vai. Büpalei chenyü-ü 
Abishalomei yiükha Maakah nyu.  
3Büpa shekü chepai dükpü mang kemei büpai dük, hatü chebü Davidi 
dükpükei nevai-i büpalei mongdang kempai Shembüpa, büpalei Kahvang kü 
hingnelem. 
4Shejoong Davidei men kü Shembüpa büpalei Kahvangi büpa kü jeihen, hatü 
Jerusalem wong koh-ei linghen shingvaishi hapeü hük shuoh. 
5Mehenangkü Davidi mepa Shembüpalei mük kü mei, ha dük, hatü Hit am 
Uriahlei nang mü lenei büpalei den kemei Shembüpalei shahkung neshai-i 
dük.  
6Rehoboam hi Jeroboam nyi aa kü chongpangpü vehok Abijahlei den kemei 
nedoh-i heihteke.  
7Abijah-i vanglem lempü, hatü büpai dükpü douthü kemei Judah Ongthülei 
Büshah Laitap kü nyangei nyüpeih. Abijah hi Jeroboam nyiyao hokteke.  
8Abijah di, hatü David Chingnyülei chebü chepalei mahngchongei vü. Büpalei 
cheha Asa-i büpa kü jeiyei ong vai.  

Judah am Asa Ongpa 

9Israel kü Jeroboami ong vaipü vangbong kukhapabü kü Asa-i Judah kü ong 
vai,  
10hatü büpai Jerusalemei bong pinyipü hük thahshi vanglem lem. Büpalei 
chebilei menü Abishalomei yiükha Maakah nyu. 
11Chebü Davidi keiha Shembüpa touei mehe jiü, Asa-i ha dük.  
12Büpai khümshingei büm yupü bahathü kemei changtük, hatü chepai lingpü 
lajeithü kemei yaktük.  

13Büpai chebi Maakah ongla hümlungnyü vaipü kübüao katitük; mehenangkü 
pinnyüi jiühitnalaipü Asherah kahvangei lajei ling; Asa-i lajei mangtük, hatü 
Kidron Kahjilei aw kü jaktük. 
14Büpai khümshingthü peü nemangtükjao Asa-i den kemei büpalei 
mongdang Shembüpa kü shuoh.  
15Chepa jiji-i daüei tuhpü hon hi ngin, hatü douhinangthü 
kemei Shembüpalei Phopshemei leiyei tuh.  
16Asa hatü Israel ong Baasha nyi vanglem lempü yangkemei kü vehok 
hokteke.  
17Israel ongpa Baasha-i Judah hah, hatü Judahlei daipü leipü kü bonhen 
shingvaishi Ramahlei penyü showteke.  
18Hanangkü Asha-iShembüpalei Phopshem, hatü büpalei ongshem leipü hon 
hi ngin kemei yah-ei büpalei lakchongbüthü mü Aram ongpa Damaskalei 
vanglem lempü Hezonei cheha Tabrimmon, Tabrimmonei cheha Ben-Hadad 
kü, 
19“Ampa hatü opa am nyupükei ji aa kao vangteishuwteiyei chingmei 
nyushah. Veituh, ngei nüng kü hon hi ngin thintho shomphünyeih. Hanangkü 
shaang Israel ongpa Baasha ngei toueipü nyemleidaiphanüng nüngi büpa mü 
chingmei lingpü mangtükkütuh” shei eshi shah shom. 
20Ben-Hadadi Asa-i epü kü mong, hatü büpalei veshanthü Israel kü 
chingnyüthü hahhen shom. Büpai Ijon, Dan, Abel Beth-Maakah hatü 
Khinneroth hatü Naphtali kahdok kemei hahtük.  
21Mechem Baasha-i hapa jung danpa, büpai Ramah chingnyü lingpü doh, 
hatü Tirzahlei leiyei nyu.  
22Hahepak kü Asa ongpai Judah am peü kü ngeükhüam shuoh-ei shennyak 
hükao ne-aami daiyei Baasha-i noteipü Ramah leipü yaong hatü tauktathü 
peü shetei leidai; hapa yah-ei Asa ongpai Benjamin kahdok leipü Geba hatü 
Mizpah nyi ling.  

23Shaang Asa-i vanglem lempü, büpai dükaokpü douthü, hatü büpai lingpü 
chingnyüthü peü kemei Judah Ongthülei Büshah Laitap kü nyangei nyüpeih. 
Büpa viüpa leiyei nyushingkü büpalei la kü din nemeipü vam.  
24Hapheikü Asa di, hatü büpa chebü chepalei mahngchong kü chebü Davidei 
Chingnyülei vü. Büpalei cheha Jehoshaphati büpa kü jeiyei ong vai.  

Israel Ongpa Nadab 

25Judah kü Asa-i ong vaipü vangbong nyipabü kü Jeroboamei cheha Nadabi 
Israel kü ong vai, hatü büpai Israel kü vangbong nyi mon ong vai.  
26Chepalei lemthü kü kamei büpai Shembüpa touei mang thah, hatü hapa 
mang Israel amiyao thahhü.  
27Issakhar am jat Ahijahlei cheha Baasha-i büpa khüei yaong, hatü Baasha-i 
büpa Philistia kahdok Gibbethonlei jü; mehenangkü Nadab hatü Israel am 
kemei Gibbethonlei büpa kü shümteke.  
28Hanangkü Baasha-i Judah kü Asa-i ong vaipü vangbong jempabü kü Nadab 
jü, hatü büpa kü jeiyei ong vai.  
29Büpa ong vaihinüng büpai Jeroboam am shem hükao yemmü netuh-
i Shembüpalei shah Shiloh am Ahijah thibü homei epü keiha jütükkem;  
30mehenangkü hapayü Jeroboami mang thah, hatü Israel amao thahhü, 
hatü Shembüpa, Israel Kahvang mongshihhüpü nangkü ha vamteke.  
31Nadabi vanglem lempü, hatü büpai dükpü peü Israel Ongthülei Büshah 
Laitap kü nyangei nyüpeih.  
32Asa hi Baasha nyi ong vaipü yangkemei kü jiji aa kü hokei mon nyuteke.  

Israel Ongpa Baasha 

33Judah kü Asa-i ong vaipü vangbong jempabü kü Ahijahlei cheha Baasha-i 
Tirzahlei Israel am peü shak kü ong vai, hatü büpa vangbong hapüali thahshi 
vanglem lem.  
34Büpai Jeroboamei lemthü kü kamei büpai Shembüpa touei mang thah, hatü 
Israel amao mang thahhüteke.  

1 Ongpathü 16 

1Hahepak kü Baasha khüei Shembüpalei shah Hananilei cheha Jehu homei 
pei;  
2“Ngei nüngü bhihla kübü homei yah-ei ngelei nanglak Israel amei mübü 
leihüpeih, shejao nüngi Jeroboamei lemthü kü kamei ngelei nanglak Israel 
am mang thahhü, hatü jomei mangi ngei mongshihhüteke.  
3Hanangkü ngei Nebatei cheha Jeroboam am shem kü dükpü keiha ngei 
Baasha am shemao li hümtükhen.  
4Baasha am shem chingei dipüthü peü shi-i hahkemhen, hatü phaühihaolei 
dipüthü peü asha alang phai vaihen” shei e.  
5Baasha-i dükpü douthü, hatü büpalei wong douthü kemei Israel Ongthülei 
Büshah Laitap kü nyangei nyüpeih.  
6Baasha di, hatü Tirzahlei mahng vü. Büpalei cheha Elah-i büpa kü jeiyei ong 
vai.  
7Nyeinya vaishi Baasha hatü jom shem khüei Shembüpalei shah Hananilei 
cheha Jehu thibü homei pei. Büpa shekü Jeroboam ongpai dükpü keiha 
büpaiShembüpa touei mang dükei Shembüpa mongshihhüpü mon nevai, 
shejao büpai Jeroboam am shem kemei jütük.  

Israel Ongpa Elah 

8Judah kü Asa-i ong vaipü vangbong hapüvokpabü kü Baashalei cheha Elah-i 
Israel kü ong vai, hatü büpai Tirzahlei vangbong nyi thahshi ong vaiteke.  
9Shejao büpalei koyei kharithü hükkeishing kü veipü büpalei lakchongbü 
Zimri-i büpa khüei yaong. Hahepak kü Elah-ü Tirzahlei yiüi chokei Tirzah 
ongshem kü veibü Arza am shemei nyu.  
10Judah kü Asa-i ong vaipü bong hapünyetpabü kü Zimri peiyei büpa kü 
baptü jü, hatü büpa ong vai.  
11Büpa ong uoshing kü uoei vanglem lemei panghinüng büpai Baasha am 
shem kemei jü. Büpai shem am vaijao küphü vaijao baha hükao ne-aophongi 
jütük.  

12Hapa keiha Shembüpalei shah Baasha khüei Jehu thibü homei epü keiha 
Zimri-i Baasha am shem kemei jü; 
13mehenangkü Baasha hatü cheha Ela nyi-i thahpü mang homei, hatü hapai 
Israel am peü jomei lajeithü homei mang thahhüei Shembüpa, Israel Kahvang 
mongshih vamhü.  
14Elah-i vanglem lempü, hatü büpai dükpü douthü peü Israel Ongthülei 
Büshah Laitap kü nyangei nyüpeih.  

Israel Ongpa Zimri 

15Judah kü Asa-i ong vaipü vangbong hapünyetpabü kü Zimri-i Tirzahlei nyih 
nyet mon ong vai. Israel veshanthüi Philistia kahdokei Gibbethon chingnyü 
shümei nyuteke.  
16Mechem Zimri-i ongpa khüei yaongei büpa jütükteke shei baümtapei nyupü 
Israel ami danpa, jomphongi ha nyih-üng baümtapei nyupü veshan mübü 
Omri-i Israel kü ong vaihen je.  
17Hapheikü Omri hatü büpa mü nyupü Israel am kemei Gibbethon leipü 
leiyei Tirzah shümteke.  
18Mechem Zimri-i chingnyü-ü yahlangteke shei nyingpa, büpai ongshem 
mongpalei shüei ongshem kü awi haptü büpa-ao hapa mongei di.  
19Hapayü büpai Shembüpa touei nemeipü dükei, Jeroboamei lemthü kü 
kamei, hatü büpai thahpü mangi Israel amao mang thahhüpü manglat kü 
diteke.  
20Zimri-i dükpü douthü, hatü büpai khüei yaongpü jung peü Israel Ongthülei 
Büshah Laitap kü nyangei nyüpeih.  

Israel Ongpa Omri 

21Hahepak kü Israel nanglakthüyü khong nyi vaishi hantü nyu; nanglak 
hükkei shingi Kinahlei cheha Tibni ong vaihühen khe, hatü khong hükkei 
shingi Omri kü sheüh.  
22Shejao Kinahlei cheha Tibni phei müpüthü leimeyü Omri phei müpüthü 
wong kohpüba nyuteke. Hanangkü Tibni mah, hatü Omri-i ong vaiteke.  

23Hanangkü Judah kü Asa-i ong vaipü bong hapüanpühükpabü kü Omri-i 
Israel kü ong vai. Büpai bong anpünyi ong vai. Shongpü bong vokü Tirzahlei 
nyuei ong vaiteke.  
24Büpai Shemer leipü ngin haja vok shuohtü Samaria kahshang shakteke. 
Omri-i hapa kahshang kü chingnyü ling, hatü büpai hapa kahshang kü 
Samaria shei shongpü hapa kahshangei shembüpalei men menteke.  
25Omri-i Shembüpa touei mang longi dük; büpa shekü nyupüthü peü mü 
büpai nyeishi mang dük.  
26Lajeithü homei mang thahhüpü Jeroboamei lemthü, hatü büpalei mangthü 
phei mü, hatü hapaiShembüpa, Israel Kahvang mongshihhü.  
27Omri-i vanglem lempü, hatü büpai dükpü douthü peü Israel Ongthülei 
Büshah Laitap kü nyangei nyüpeih.  
28Omri di, hatü Samarialei chebü chepalei mahngchongei vü. Büpalei cheha 
Ahabi büpa kü jeiyei ong vai.  

Israel Ongpa Ahab 

29Judah kü Asa-i ong vaipü bong hapüanpüshetpabü kü Omrilei cheha Ahabi 
Israel kü ong vai, hatü büpai Samarialei Israel kü bong hapünyi thahshi ong 
vai.  
30Omrilei cheha Ahabi büpa shekü nyupüthü peü mü nyeishi Shembüpa touei 
mang thah.  
31Büpai Nebatei cheha Jeroboamei lemthü kü kampü mongnehami büpai 
Sidon ongpa Ethbaalei yiükha Jezebel mü shem yem, hatü Baal kahvang 
chongphoei khüm.  
32Büpai Samarialei Baal kahvang kü khümhen vepü khümshemei Baal 
kahvang kü moidü hük ling.  
33Ahabi büpa she kübü Israel ongthüi dükpü mü nyeishi büpai Asherah nyüha 
kahvangei lajei ling, hatü hapai nyeinyaShembüpa, Israel Kahvang 
mongshihhü.  

34Ahabei hepak kü Bethel am Hieli Jeriko ching ag, hatü Shembüpai Nunei 
cheha Joshua homei epükei büpai hapa ching chongnyiam yaong haüshingkü 
hashongpa Abiram lomohhü, hatü büpai hapalei penyüsha lingshingkü 
naüshompa Segub lomohhü.  

1 Ongpathü 17 

1Shaang Gilead kahdok Tishbe leipü Tishbe am Elijah-i Ahab kü, “Shembüpa, 
ngei chongphopü vanyangyem Israel Kahvangei men kü ngei lemhük kei 
mange thahshi bong shohük vang nevaijü nyien nevüküpih” shei e.  
2Shembüpalei shah büpa touei peiyei,  
3“Hatoueipü daituh, hatü heong philei nyokei leitü Jordan heongphi Kherith 
yungyenei joshi nyutuh.  
4Nüngi yungyen leipü yung yingtuh, hatü nüng kü ashathüi halei hahying 
ühhen ngei ngeükhüam shuohtepih” shei e.  
5Hanangkü Shembüpai epükei büpai dük. Büpai Jordan heong philei Kherith 
yungyenei daiyei halei nyu.  
6Asathüi büpa kü aan, hatü phai dhom hi om kü leiyei shuoh, hatü büpai 
yungyen leipü yung yingei nyu.  

Zarephath Leipü Vaümnyü 

7Kahdok kü lanshei vang nekeipü nangkü nyih maani angpheikü yungyenao 
jepdai.  
8Hahepak kü Shembüpalei shah büpa touei peiyei, 
9“Nüng shao Sidon kahdok Zarephathlei heih-ei nyutuh. Halei nyupü 
vaümnyü hüki nüng kü hahying ühhen ngei ngeükhüam shuohtepih” shei e.  
10Hanangkü büpa Zarephathlei heih. Mechem büpai hapa jila penyüsha 
ngoijapa, vaümnyü hük hangha püshow thaihah-ei nyuteke. Büpai pinnyü kü 
nyüktü, “Ngei yingnüng dük kü yung maani shihtü deishih” shei e.  
11Pinnyüi hapa deijanüng heihjajü büpai pinnyü kü nyüktü, “Nüngei lak leipü 
aanao deikei” shei e.  

12Shejao pinnyüi, “Shembüpa, nüngei Kahvangei men kü enyeih, lingtükpü 
aan sheiyü neshiüpih; dük hükei atta aan lakpaoh hük mon, hatü shong hükei 
mainga maani mon nyüpeih. Hapeü henjinyi-i hapa aan lingei hahtü didaihen 
shei deihshi aan linghen pü yahnyüpeih” shei e.  
13Elijah-i pinnyü kü, “Nüng mongteshang. Shemei leiyei nüngi epükei düktuh; 
shejao shongei ngei kü shong hapa aan maani yah-ei lingtü ngei kü yahshih; 
hapheikü mon anha anji shing linghahtuh.  
14MehenangküShembüpa, Israel Kahvangi, ‘Shembüpai kahdok kü vang 
nyipabü mangkeihü thahshi hapa aandük kübü aan nekemhen, hatü hapa 
mainga shong kübü mainga nekemdaipih’ shei ephopeih” shei e.  
15Elijah-i epükei hapa vaümnyüi leiyei dük. Hanangkü Elijah hatü vaümnyü 
hatü jomei shemong shingvaishi nyihjeih hahying changshi dang.  
16Mehenangkü Shembüpalei shah Elijah thibü homei epükei hapa aandük 
leipü aan mechemao nekem, hatü mainga shong mechemao ne-üdai.  
17Nyih maani daipheikü hapa shem shembü vaümnyülei cheha tüng. Büpa 
din wongpüba wongpüba heih-ei shomshi büpa di.  
18Pinnyüi Elijah kü, “Oh Kahvang shennyak, nüngi ngei kü mehe kü khünya? 
Ngelei mang deih-ei danghühen, hatü ngelei hapeü jütükhen shei nüngü 
peiküpü je?” shei e.  
19“Anha ngei touei deikei” shei Elijah-i jangei e. Büpai hapa naü pinnyülei 
shüngdok shangeipü yah-ei paümtü büpa paümteipü dung-am shangpalei 
anei büpalei lüngei lemhü.  
20BüpaiShembüpa kü lenei, “Oh Shembüpa ngelei Kahvang, ngei nyupü 
vaümnyü am kü dangkao cheha dihüei hapa keipü shanghah mehekei 
shuohnya?” shei e.  
21Hatü büpai jempa thahshi hapa naü kü chetei lemtü Shembüpa kü lenei, 
“Oh Shembüpa ngelei Kahvang, hapa naü yem leihüshih” shei e.  
22Shembüpai Elijah-i lenpü dan, hatü hapa naü shao yem leihü.  



831 

 

 
   Daülangpü Laihing 

© 2005, Bible Society of India. 
 

 
 

 

23Elijah-i hapa naü müei chenyü touei chongei shüh-ei pinnyü kü, “Veituh, 
anha yem leiteke” shei e.  
24Hanangkü hapa vaümnyüi Elijah kü, “Nüngü Kahvang shennyak khih, hatü 
nüngei ju kübü Shembüpalei shah-ü shahhing khih shei shaang nyingteke” 
shei e.  

1 Ongpathü 18 

Elijah hatü Baal Kahvangei Thibüthü 

1Hepak longi daipheikü, vang nekeipü vangbong jempabü küShembüpalei 
shah Elijah touei pei: “Daituh hatü nüng Ahab ongpa touei peituh, hatü ngei 
vang keihühen” shei e.  
2Hanangkü Elijah-i Ahab touei peihen layaongei dai. Shaang Samarialei 
aeipülepü longi mangshi nyuteke.  
3Ahabi ongshem kü veibü Obadiah kü nyük. (Obadiah-ü Shembüpa kü longi 
dhüm shuohshi vaipü shennyak hük nyuteke.  
4Mechem Jezebeli Shembüpalei thibüthü jütükpa, Obadiah-i thibüthü kho 
hük müei daiyei yaongsha nyi kü pinyipüan baong shüshihtü jotük, hatü 
hahying shuohteke.)  
5Ahabi Obadiah kü, “Kahmük kü yunglok vamshing, hatü yungyen peü kü 
jenei yemhimakthü neditükhen shingvaishi jenei koyei hatü gaduthü kü 
ühhen phenha dangülashang yemnüng daituh” shei e.  
6Hanangkü jijinyi-i kahmük hanteitü dai; Ahab monhai lem hük kü, hatü 
Obadiah monhai lem hük kü shei dai.  
7Obadiah lemei daishingkü Elijah mü pongtei, hatü Obadiah-i büpa nyingei 
aümei shatü, “Ngelei shembü Elijah, hayü hingmei nüng hiang?” shei phe.  
8Elijah-i, “Ngeiyü Elijah hih” shei jang. “Ngei hamü nyüke shei leiyei nüngei 
shembü ongpa kü eyeishuoh” shei e.  
9Obadiah-i, “Nüngei chongphobü ngei Ahabi nyemjütük shei büpalei lak kü 
lanei shuohhen mü ngei mehe nejiüpü dükphopa?” shei phe. 

10Shembüpa, nüngei vanyangyem Kahvangei men kü enyeih; nüng yemnüng 
ngelei shembü ongpai shennyak neshompü mepa jat nevaijü mepa 
ongchingao neshiüpih, hatü mechem jomi, “Büpa halei nenyu” shei 
eshuohhenshang büpai hapa jat nevaijü ongching kü, “Hami nüng ne-
eeangpih” shei vangeishuwei ehampü vaai.  
11Shejao nüngi shaang ngei kü, “Leiyei nüngei shembü kü Elijah hamü 
nyüke” shei eyeishuoh shei enyüke.  
12Ngei nüng toueipü leidaihinüng Shembüpalei laanghai ngei nenyingpü 
shingei nüng müei lüdaihen; ngei leiyei Ahab kü ha eshuohhen, hatü büpa 
peijü nüng nenyujema, büpai ngei jütükshasha khih. Nüngei chongphobü 
ngeiyü hashih mebü Shembüpa kü dhüm shuoh-ei khümei longpeih.  
13Mechem Jezebeli Shembüpalei thibüthü jütükkempa, ngei Shembüpalei 
thibüthü kho hük müei daiyei yaongsha nyi kü pinyipüan baong johütü 
hahying üh-ei angpü ngelei shembü kü üpaiyao ne-ephaangpü je?  
14Shejao shaang nüngi ngei kü, “Leiyei nüngei shembü kü Elijah hamü nyüke 
shei ehen epeyü büpai ngei jütükshasha hih” shei e.  
15Elijah-i büpa kü, “Ngei chongphopü vanyangyem Shembüpalei men kü ngei 
enyeih, hingmei shinnyih ngei büpa mü ponghen hih” shei e.  
16Hanangkü Obadiah-i Ahab ongpa touei leiyei büpa kü ha eshuoh, hatü 
Ahabi Elijah mü pongteinüng heih.  
17Mechem Ahabi Elijah eepa, Ahabi büpa kü, “Israel kü shanghah shuohbü, 
hayü nüng je?” shei e.  
18Elijah-i jangei, “Ngei Israel kü shanghah neshuoh-angpih, shejao ampa anji-
i khihma; mehenangkü nüngi Shembüpalei shahkungthü yakphongtü Baal 
kahvang phei müteke.  
19Hanangkü shaang ngei mü Karmel Kahshangei pongteihen shingvaishi Israel 
am peü kü nyükkütuh, hatü Jezebelei nükdülei hahyingpü Baal kahvangei 
thibüthü jom kho ali mü pinyipüan, hatü Asherah nyüha kahvangei thibüthü 
jom kho ali omshi nyükkei” shei e.  

20Hanangkü Ahabi Israel am peü, hatü thibüthü peü Karmel Kahshangei 
nyükei thaihü.  
21Elijah-i nanglakthü touei heihtü, “Hepak meshük mong nepheni deihpü lem 
nyi aa kü nyuhenang? Shembüpayü Kahvang hih shei deihjema, büpa phei 
mütuh; shejao Baal-ü kahvang hih shei deihjema, büpa phei mütuh” shei e. 
Shejao nanglakthüi shah phahükao ne-e.  
22Hahepak kü Elijah-i nanglakthü kü, “Shembüpalei thibü-ü ngei monha aopü 
khih; shejao Baal kahvangei thibüthü-ü kho ali mü pinyipüan nyüke.  
23Mohohbaong nyi deikei; jomphongi jom shingvaishi hük nyemjehah, hatü 
hapa jüei khih mü dehtü awbhaong shangei nyemhaü, shejao hapa kü aw 
nyemnejak. Ngeiyao mohohbaong hükpa yah-ei hapakei linghen, shejao 
ngeiyao aw nejakhen.  
24Hapheikü Baal kahvangei thibüthüi jomei kahvangei men kü nyemphop, 
hatü ngeiyao Shembüpalei men kü phophen. Mepa Kahvangi aw shomei hapa 
moila hahkahenshang, büpayü Kahvang” shei ehen. Hahepak kü nanglakthü 
peüi, “Nüngi epü ha jiüangke” shei e.  
25Hahepak kü Elijah-i Baal kahvangei thibüthü kü, “Amphong longi nyupü 
nangkü mohohbaong hük yah-ei amphongi shong lingtuh. Ammei kahvangei 
men kü phoptuh shejao hapa kü aw tejak” shei e. 
26Hanangkü jom shuohpü mohohbaong yah-ei hapakei ling, hatü jomphongi 
Baal kahvangei men kü dhom kübü om dhüshi, “Oh Baal kahvang, hami 
phoppü kü jangshih!” shei phop. Shejao meheyao jangpü neshiü; üpaiyao 
nejangshuoh. Jomi linghahpü moidü shinei phauktei.  
27Hamhah pheikü Elijah-i jomphong kü yaüeilungei, “Wong mü phoptuh” 
shei e. “Hingmei büpayü kahvang! Üpai nyingpa, büpayü mong nga-ei shah 
deihhah-ei shiühen, nevaijü büpa nang nekoh-i shiühen, nevaijü büpa dipükei 
shidaipü vaihen phukeishuoh” shei e. 
28Hanangkü jomi wong mü lenei phop, hatü jomei vanglem keiha jomei büm 
kü longkhoih-i vetei adaüpi hümmei büm kü iy mangyen thahshi phop.  

29Hamhah hepak peihdaijao jomi nedoh-i om kü moila shuohpü hepak 
thahshi teteivanei, leneiwongei phop, shejao jangpü nepei; ngeü hükao 
nedan.  
30Hahepak kü Elijah-i nanglakthü peü kü, “Ngei yopailei heihkei” shei e, hatü 
nanglakthü peü büpa yopailei heih. Mangtüktü nyupüShembüpalei moidü 
büpai ling.  
31Shembüpai Jakob kü, “Nüngei menü Israel shei nyükhen” shei epü keiha 
Jakobei hapeüthü shemdep ieyei shing hükbaong heshap Elijah-i yaong 
anpünyi yah-ei,  
32büpaiShembüpalei men kü moidü ling, hatü yung dok anpünga hükshing 
chahen mü hapa shinei kahdok sho.  
33Büpai pü daong, hatü ha shangkü mohohbaong khih mü dehtü haü. 
Hapheikü büpai jomphong kü, “Düknyü longpü ali kü yung maei shihtuh, 
hatü ha yah-ei moila hatü püdaong kü langeishuoh” shei e.  
34Shao büpai, “Nyipabüao shao langeishuoh” shei e, hatü jomi hapakei dük. 
Shao büpai, “Jempabü-ao langeishuoh” shei e, hatü jomi hapakei dük.  
35Hapa moidü shinei yung madai, hatü kahsha-ao madai.  
36Moila shuohpü hepak kü Elijah thibüi moidü touei heih, hatü phopei, 
“Oh Shembüpa, Abraham, Isak hatü Jakob Kahvang, nüngü Israel Kahvang, 
hatü ngeiyü nüngei chongphobü, hatü nüngi epü nangkü hathü dükpeih shei 
shinnyih nyinghütuh.  
37Ngei phoppü kü jangshih, Oh Shembüpa, ngei phoppü kü jangshih, 
shejüang hapa nanglakthüi, OhShembüpa, nüngü Kahvang, hatü jomphongü 
nüng touei lepei leinyu khih shei nyinghen” shei e.  
38Hahepak kü SHEMBÜPAleipü aw yiüei hapa moila, pü, yaong hatü 
kahdokao omei hah, hatü kahsha leipü yung dangkao laiyeilungei hahtük.  
39Mechem nanglakthü peüi hapa eepa, jomi kahdokei doei shatü lenei, 
“Shembüpa, büpayü Kahvang! Shembüpa, büpayü Kahvang!” shei e.  

40Hahepak kü Elijah-i, “Baal kahvangei thibüthü yeptuh; hathü hükao aoei 
tetuh” shei ngeükhüam shuoh. Hanangkü nanglakthüi hathü yep, hatü Elijah-
i hathü peü Kishon Kahjilei müei yiüei jütükkem.  

Ühivanpü Dohdaipü 

41Elijah-i Ahab kü, “Leituh, hatü hahyingtuh, mehenangkü vang longi keihen 
ngeü dannyüke” shei e.  
42Hanangkü Ahab hahyinghen leidai, shejao Elijah-ü Karmel Kahshangei 
aongei kahdokei aümei shatü lashüh nyi aa kü dhe ittü nyu.  
43Büpai büpalei chongphobü kü, “Aongei yungching philei veihü” shei e. 
Büpai aongei veitü, “Meheyao neshiü” shei e. Ha hepak kü büpai, “Shao 
nyetpa aongei veihü” shei e. 
44Nyetpabü kü büpai, “Phum temhük shennyakei lak shük yungching leipü 
vamkünyüke” shei e. Hanangkü Elijah-i, “Heihtuh, hatü Ahab kü vangi yepei 
nüng neleiaokmang kü koyei khari kü uoei leidaituh shei etuh” shei e.  
45Maani angphei kü phumshang kü phumnyaki jüm, hatü vanglük lükei vang 
longi kei. Ahabi koyei khari kü uotü Jezreel yemei leidai. 
46Shejao Shembüpalei ngan Elijah kü pei, hatü büpai büpalei ashak shüng kü 
wongei hintü Jezreel thahshi Ahab she yeiyei mok.  

1 Ongpathü 19 

Elijah Sinai Kahshangei Aongpü 

1Shaang Ahabi chenyüha Jezebel kü Elijah-i dükpü hatü mekei büpai Baal 
thibüthü jütükpa, ha jung ejateke.  
2Hanangkü Jezebeli Elijah touei phongmokbü shomei, “Ha thibüthü kü nüngi 
dükpükei ngenyih hapa hepak kü ngei nüng kao nedükjema, kahvangi ngei 
kao hapakei nevaijü hapa mao nyeishi nyemdükpha” shei e.  
3Elijah-i ha kü nyemei yanglem yemei büpalei chongphobü mütü Judah 
kahdok Beer-shebalei lüdai. Büpalei chongphobü halei tuhphongtü,  

4büpa monha nyih hük lem kü daiyei yingnyü ngoiyei püdhüm hükei uotü 
ngei didaihüangke shei phop. “Oh Shembüpa, hajük-üng; ngelei yangnyu 
yahlangtuh; mehenangkü ngelei bühipa mü ngei meheyao meipü nevai” shei 
e. 
5Hapheikü büpa püdhümei lemtü shidai. Ngangahük kü vangsho phongshan 
hüki büpa kü hongtü, “Paoei hahtuh” shei e.  
6Büpai yaakei leiyei veishuohjü büpalei shangjing touei yaongsham shangei 
lingtükpü aan hük, hatü yungshong kü yung shihtü chongjateke. Büpai hapa 
hahyingtü shao lemdai.  
7Shembüpalei phongshan shao nyipabü büpa touei peiyei büpa kü hongtü 
phukei, “Paotuh hatü hahyingtuh, hei nevaijema tailu yenlem kü nüng tok 
vaihen” shei e.  
8Büpa paoei hahyingtü hapa hahpü wongi Kahvang Kahshang, Sinai thahshi 
nyih pinyi ya pinyi dai.  
9Halei büpa yaongsha hükei shüei ha ya paümteke. Ngangahük kü Shembüpai 
büpa kü, “Elijah, nüng hatouei mehe lingnya?” shei phe.  
10Büpai jangei, “Ngeiyü Shembüpa, Jeiyong Kahvangei men kü longi 
nyakeikenpü shennyak, shejao Israel ami nüng mü vangeishuwpü yaktük; 
nüngei moidüthü benei yaktük, hatü nüngei thibüthü peü jütük, shaangü ngei 
mon aopü khih, hatü shaang jomi ngeiyao jütüknüng yemnyüke” shei e.  
11Shembüpai büpa kü, “Vamtuh hatü Shembüpalei Kahshangei yaongtuh; 
mehenangkü Shembüpa hatou peih-ei daikahen” shei e. Hahepak kü longi 
wong kohshi vanglük lükei kahshangthü bhaoei yaongnyüthü khih mü 
bhaokteke, shejao hapa vanglükei Shembüpanenyu. Vanglük lükpheikü shao 
pedi vük, shejao haleiyao Shembüpanenyu.  
12Pedi vükpheikü aw vam, shejao haleiyao Shembüpa nenyu. Aw vampheikü 
inyainyiami ngeü hük vamei nümei e.  

13Mechem Elijah-i ha danpa, büpai ashak shüei anei dhe kü jümtü vamei 
yaongsha shadenei yaong. Hahepak kü ngeü hüki büpa kü, “Elijah, nüng 
hatouei mehe lingnya?” shei phe.  
14Büpai jangei, “Ngeiyü Shembüpa Jeiyong Kahvangei men kü longi 
nyakeikenpü shennyak, shejao Israel ami nüng mü vangeishuwpü yaktük, 
nüngei moidüthü benei yaktük, hatü nüngei thibüthü peü jütükteke. Shaangü 
ngei mon aopü khih, hatü shaang jomphongi ngeiyao jütüknüng yemnyüke” 
shei e.  
15Hahepak kü Shembüpai büpa kü, “Damaska yopai leipü chingnyülei nyokei 
leituh, hatü chingnyülei peiyei Aram kahdokei ong vaihen Hazael jetuh.  
16Shao Israel kü ong vaihen Nimshilei cheha Jehu jetuh, hatü Abel-Meholah 
leipü Shaphatei cheha Elisha nüng nangjeiyei thibü vaihen jetuh.  
17Hazael toueipü nyaiyei yangpüthü Jehu-i jühen, hatü Jehu toueipü nyaiyei 
yangpüthü Elisha-i jühen.  
18Shejao Israel kü Baal kahvang kü aümei nekhümpü, hatü jomphongei jui 
hapa kü nejüppü jom haja nyet yangei tuhhen” shei e.  

Elisha kü Nyükpü 

19Hanangkü Elijah hatoueipü daiyei Shaphatei cheha Elisha pongteke. Halei 
mohohbaong jora anpünyi han hokei chongjateke, hatü büpayü shompü 
anpünyipabü mohoh mütü han hokei nyuteke. Elijah-i büpa touei heihtü 
büpalei ashaki büpa kü ümteke.  
20Hahepak kü Elisha-i mohoh yakphongtü Elijah pheikü mokei daiyei, “Ngei 
onyü hi opa nyi kü om kü jüptü nyu-e shei ephongtü nüng pheikü müküshah” 
shei e. Elijah-i jangei, “Leituh, ngei nüng kü tah shei ne-enyih” shei e. 
21Hanangkü Elisha-i büpa tuhphongtü leiyei büpai mohohbaong nyi yah-ei jü, 
hanshong deanei aw jaktü phai cheüei nanglakthü kü shuoh, hatü jomi ha 
hah. Hapheikü büpai Elijah pheikü müei dai, hatü büpalei chongphobü 
leiteke.  

1 Ongpathü 20 

Aram am mü Hokpü 

1Shaang Aram am Ben-Hadad ongpai veshanthü peü thaihü. Büpa kü sheüh-ei 
ongthü hapüanpünyi jomei koyei hatü koyei kharithü temei thai. Büpa 
Samaria am mü hoknüng aongei hapa ching shümei hahteke. 
2Büpai Israel ongpa Ahab nyupü chingnyü mongei phongmokbüthü shomei, 
“Ben-Hadadi hapakei enyüke:  
3‘Nüngei hon hi ngin kemei ngelei; nüngei nyüha hapeü meipüthü kemei 
ngelei’ ” shei e.  
4Ahab ongpai jangei, “Ngelei shembü ongpa, nüngi epükei-üng ngei hatü ngei 
angpü kemei nüngei” shei e.  
5Phongmokbüthüi shao Ahab ongpa touei peiyei, “Ben-Hadadi hapakei 
enyüke: ‘Ngei nüng kü nüngei hon hi ngin, nüngei nyüha hapeüthü yühen 
shingvaishi shomteke,  
6shejao ngenyih shaangkei ngei nüngei ongshem, hatü nüngei 
lakchongbüthülei shem bomei yahhen shingvaishi ngelei chongphobüthü 
shomphahen. Jomphongi ammei doumong kemei jomei lak hingei yah-ei 
daihen’ ” shei e.  
7Hahepak kü Ahab ongpai kahmük kübü mübüthü kemei nyükei thaihütü, 
“Veihümao, hapa shennyaki shanghah shuohhen yemnyu khih. Büpai ngei kü 
ngelei nyüha hapeüthü, hatü ngelei hon hi ngin yüei shomphopü kü ngei tah 
shei ne-eshuohangpih” shei e.  
8Hahepak kü behethü hatü nanglakthüi büpa kü, “Büpai epü tebang; 
meheyao teshuoh” shei e.  
9Hanangkü büpai Ben-Hadadei phongmokbüthü kü, “Ngelei shembü ongpa kü 
büpai shongei yüpü peü ngei dükhen, shejao nüngi nyipabü kü yüpeyü ngei 
nedükaokpih shei eyeishuoh” shei e. Hanangkü phongmokbüthüi Ben-Hadad 
touei shah-om koei leijateke. 

10Hahepak kü shao Ben-Hadadi Ahab kü lebü shah hük shomei, “Ngei mü 
peipü shennyakthüi hapa Samaria kahdokao omshi paoh-ei neleidaijema 
kahvangthüi ngei kü nyeinya nemei-i nyemdükpha” shei e.  
11Ahab ongpai jangei, “Vehok mangneü shekü vehok ow mon owpü kü vehok 
neütükpü am keiha techangmei shei Ben-Hadad ongpa kü etuh” shei e.  
12Ben-Hadadi büpa mü lebü ongthü büpalei shemei yiü yingei nyushingkü 
hapa shahnyok dangei büpai büpalei nanglakthü kü, “Hokhen temtuh” shei e. 
Hanangkü jomi hapa chingnyü hahtükhen show lingteke.  
13Hahepak kü Israel ongpa Ahab touei thibü hanei peiyei, “Shembüpai 
hapakei enyüke: ‘Nüngi hapa veshan khong longpü eenyüla? Veituh, shinnyih 
ngei hathü nüngei lak kü shuohhen, hatü ngeiyü Shembüpashei nüngi 
nyinghen’ shei enyüke” shei eshuohteke.  
14Shejao Ahabi, “Üpai hapa vehok hokhenang?” shei phe. Thibüpai, “District 
kü mübüthü phangkü chongphopü nethe veshanthüi hokhen” shei e.  
15Hanangkü Ahabi district kü mübüthü phangkü chongphopü nethe 
veshanthü jom 232 nyükei thaihü. Hapheikü büpai Israel am veshanthü haja 
nyet thahshi nyükei thaihü.  
16Ben-Hadad hatü büpa mü sheühteipü ongthü hapüanpünyi jomei paümtapei 
yiüi chokdaikemtü nyupü hepak kü Israel am hamhah pheikü layaongei dai.  
17District kü mübüthü phangkü chongphopü nethe veshanthü shong shelei 
dai. Ben-Hadadi veihen shompü veyombüthüi büpa kü, “Samaria leipü 
veshanthü vamei heihkei-i eenyüke” shei e. 
18Büpai jomphong kü, “Hathüyü chingmeivangmei kü heihküpü vaijao, jomi 
hoknüng heihküpü vaijao yemmü leikei” shei e.  
19District kü mübüthü phangkü chongphopü nethe veshanthü pheikü 
veshanthü mütü dai,  

20hatü shennyak peüi laophülei vepa jü. Hahepak keyü Aram am nyemei 
nyai, shejao Israel ami changei dai. Shejao Aram ongpa Ben-Hadad-ü büpalei 
koyei veshanthü hanei mü nyaiyei yangdai. 
21Israel ongpa Ahabi daiyei koyei hatü koyei kharithü jütüktü Aram am longi 
jü.  
22Hahepak kü hapa thibüpa Ahab ongpa touei peiyei, “Leiyei nüngei 
veshanthü wong kohshi thaiyei küpjan meishi lingtü show lingtuh; 
mehenangkü ngüvang ünyü hepak kü shao Aram ongpai nüng mü hoknüng 
peikahen” shei e.  

Aram am mü Nyipabü Hokpü 

23Ben-Hadad ongpalei lakchongbüthüi büpa kü, “Israel amei kahvangthü-ü 
shangching kahvangthü khih. Hanangkü Israel ami jen kü neüphopü khih. 
Shejao kahjilei hokjema, hingmei jeni neühen khih. 
24Hatü hapayao dükütuh: Shaangpü ongthü peü jeitüktuh, hatü jom kü jeiyei 
jomei lakchongbüthü yahtuh.  
25Shelei mahdaipü veshanthü kei-üng shao ja jetuh; koyei kü koyei, koyei 
khari kü koyei khari jeiyei yahtuh; shejüang jeni jom khüei kahjilei hokhen, 
hatü jeni neüaokhen khih” shei e. Jomi epü vaiteke shei deihtü büpai hapakei 
dük.  
26Vangphei Ben-Hadadi ünyü hepak kü Aram veshanthü mütü Israel am mü 
hokhen shingvaishi Apheklei aong.  
27Israel amao peü temei hoknüng aong. Israel amü jom mü shetteijema yum 
cheha nyi keiha jom mü khangteishi baümtap ve, shejao Aram amü kahmük 
maei nyuteke.  
28Israel ongpa Ahab touei thibü hük peiyei, “Aram ami ngeiyü kahjilei 
Kahvang nevai, shejao shangchingthülei kahvangthü khih shei epü nangkü 
ngei hapa veshan khongnyü longpü nüngei lak kü shuohhen, hatü 
ngeiyü Shembüpa shei nüngi nyinghen” shei e.  

29Jom khangteishi baümtap vetü nyih nyet nyu, hatü nyih nyetpabü kü hokei 
chongpang. Israel ami nyih hük kü Aram am veshan lakh hük thahshi jü.  
30Aopüthü nyaiyei Aphek chingnyülei shü, hatü haleipü bham laamei haja 
hapünyet chetei jü. Ben-Hadadao yanglem yemei chingnyülei dungnuk 
mongpalei joshi nyu.  
31Büpalei lakchongbüthüi büpa kü, “Veihümao, Israel ongthü-ü phahji 
yahyang kohpü ongthü shei jeni danei nyüke. Hamphongi Israel ongpa touei 
shüng kü dhoila ashak, hatü shangjing kü vü hintü heihjashah; üpai nyingpa, 
büpai nüngei yangnyu yangphahen aokpeih” shei e.  
32Hanangkü jomi shüng kü dhoila ashak, hatü shangjing kü vü hintü Israel 
ongpa Ahab touei peiyei, “Nüng chongphopü Ben-Hadadi, ‘Ngei yangtuh’ shei 
enyüke” shei e. Ongpai jangei, “Büpa shaang thahshi yemmü nyüke je? 
Büpayü ngelei jeihinaü hih” shei e.  
33Shaang, Ben-Hadadei shennyakthüyü manghimei lomi yephen longi kleihshi 
nyu, hatü mechem Ahabi, “Ngelei jeihinaü” shei ejapa, jomi met shei, “Hih, 
Ben-Hadadü nüngei jeihinaü!” shei jomphongi e. Ahabi, “Büpa ngei touei 
müei deikei” shei e. Hanangkü Ben-Hadad büpa touei müei dei, hatü Ahabi 
büpa koyei khari kü uohü. 
34Ben-Hadadi büpa kü, “Opai ampa leipü aetpü jilathü peü ngei nyokei 
yahphahen hih, hatü opai Samarialei dükpükei nüngi Damaskalei hat aptuh” 
shei e. Israel ongpa Ahabi, “Hathü lahpü nangkü ngei nüng yangei leishihhen 
hih” shei e. Hanangkü Ahabi büpa mü hapa lahteitü leishihteke.  

Thibü Hüki Ahab Nyonghüpü 

35Shembüpalei shah homei thibü hüki büpa mü nyupü thibü hük kü, “Ngei kü 
bheishih!” shei e. Shejao hapa shennyaki tah shei e. 
36Hanangkü hapa thibüi büpa kü, “Nüngi Shembüpalei shah nebangpü 
nangkü nüng ngei toueipü yanei leihinüng mailang hüki nüng hahtükhen” 
shei e. Epükei büpa leijahinüng mailang hük vamei büpa jü. 

37Hapheikü büpai lebü shennyak hük pongei, “Ngei kü bheishih!” shei e. 
Hanangkü hapa shennyaki büpa kü aokshi bhei.  
38Hanangkü hapa thibü lüdaitü büpayü ongpa lemei leijapü danei yaongshi 
nyu. Büpa nevaipükei huhen shingvaishi büpalei dhe kü shaktü nyu.  
39Ongpa peijashingkü hapa thibüi büpa kü nyüktü, “Nüng chongphobü ngei 
mangpü thepju kü daiyei nyuteke, hatü veshanthüi shennyak hük yepei 
leiyei, ‘Hapa shennyak yomtuh. Nüngi büpa laongei deitükjema, büpalei 
yangnyu nangjei nüngei yangnyu shuohhen, hei nevaijema ngin haja jem 
hang shemhen’ shei ephopeih.  
40Shejao ngei lebü douthü dükei nang nekongi nyudaitü hapa shennyak 
laongei lüdaiteke” shei e, hatü Israel ongpai büpa kü jangei, “Nüng dihen 
nüngi-üng shahphen shuohteke” shei e.  
41Hahepak kü thibüpai met shei büpalei dhe kübü ashak nyiuktük, hatü Israel 
ongpai büpayü thibüthü khongkü büpayao hük shei nyingaok.  
42Hahepak kü thibüpai büpa kü, “Shembüpai hapakei enyüke: Ngei jütüktuh 
shei epü shennyak nüngi yangei leishihpü nangkü büpalei yangnyu nangjei 
nüngei yangnyu, hatü büpalei nanglakthü nangjei nüngei nanglakthü sho 
jeihen” shei e. 
43Israel ongpa longi mongshangei Samaria leipü shemei leidai.  

1 Ongpathü 21 

Nabothlei Nyalingngupai Kah 

1Hepak maani daipheikü ha vam: Jezreel kahdokei Jezreel am Naboth shei 
menpü shennyakei nyalingngupai kah hük Samaria amei ongpa Ahabei 
ongshem yopailei nyuteke.  
2Nyih hük Ahabi Naboth kü, “Ngelei shem yopailei nyupü nangkü ngei 
haohilai sheihahnüng nüngei nyalingngupai kah ngei kü yahshih; hapa kü 
jeiyei lebü meipü nyalingngupai kah yahphüshah, nevaijü nüngi najema hapa 
kü shangpükei lop yahphüshah” shei e.  



843 

 

 
   Daülangpü Laihing 

© 2005, Bible Society of India. 
 

 
 

 

3Shejao Naboth-i Ahab kü, “Obülei mükjüp nüng kü 
shuohtükhenü Shembüpai nemongnyih” shei e. 
4Jezreel am Naboth-i, “Obülei mükjüp nüng kü neshuohpih” shei büpa kü 
eshuohpü nangkü longi mongmangei, hatü mongshih-ei shemei leiteke. Büpai 
lüngei dhe shouk lemei meetü hah-ao nehah-i lemshi nyu.  
5Chenyüha Jezebel peiyei, “Nüngi nehahneyingi nyuhen mü mehe kü 
mongshangpa?” shei phe.  
6Büpai pinnyü kü, “Ngei Jezreel am Naboth kü, ‘Nüngei nyalingngupai kah 
ngei kü yahshih; nevaijü nüngi najema hapa kü jeiyei lebü nyalingngupai kah 
yahphüshah’ shei eshuohpeih, shejao büpai, ‘Ngelei nyalingngupai kah nüng 
kü neshuohpih’ shei ephopeih” shei e.  
7Chenyüha Jezebeli büpa kü, “Israel kü ong hih shei hapakei nyunyu je? 
Paoei hahtuh hatü mongongtuh. Jezreel am Naboth-ei nyalingngupai kah 
ngei nüng kü shuohhen” shei e.  
8Hanangkü pinnyüi Ahab ongpalei men kü lai nyangtü hapa kü büpalei 
füoshang shingtü chingnyülei Naboth mü nyupü behethü hatü chinglong 
chingvangthü kü shomteke.  
9Pinnyüi hapa laithü kü hapakei nyangteke: “Nyih hük peüi shüaeiyungleyei 
themhen baongtuh, hatü Naboth deiyei thaipü khongkü shongnyü uoshingei 
uohütuh.  
10Büpai Kahvang hatü ongpa nyi kü eelapeih shei büpalei dhe kü nyeanshi 
thaüvaühen shingvaishi neveü gühshe shapü shennyak nyi büpalei dhe kü 
khangshi uohütuh. Hapheikü büpa chingmong leipü haolei müei daiyei 
yaongi shükei jütuh” shei e.  
11Hanangkü chingnyülei nyupü behethü hatü chinglong chingvangi jom kü 
Jezebeli shomshuohpü lai kü nyangpükei dükteke.  
12Jomphongi shüaeiyunglehen nyih hük chüng, hatü Naboth deiyei thaipü 
khongkü shongnyü uoshingei uohü. 

13Hahepak kü neveü gühshe shapü shennyak nyi büpa mü khangteiyei uohütü 
nanglakthü tou kü Naboth kü thaüvaüei, “Naboth-i Kahvang hatü ongpa 
nyiphen kü eelateke” shei e. Hanangkü jomphongi chingnyü haolei büpa 
deiyei yaongi shükei jütük.  
14Hapheikü jomi Jezebel kü, “Naboth-ü yaongi shükei jütüktih” shei shah 
shom.  
15Naboth-ü yaongi shükei jütükteke shei danhinüng Jezebeli Ahab kü, 
“Jezreel am Naboth-i nüng kü neyuphapih shei epü nyalingngupai kah-ü 
heih-ei yahtuh; mehenangkü Naboth-ü yemmü nenyu; didaitekeja” shei e.  
16Naboth didaitekeja shei danhinüng Jezreel am Naboth-ei nyalingngupai kah 
yahhen shingvaishi Ahab layaongei yiüteke.  
17Hahepak kü Shembüpalei shah Tishbe am Elijah thibü touei peiyei, 
18Samaria leipü Israel ongpa Ahab touei yiütuh; büpayü shaang Naboth-ei 
nyalingngupai yahhen shingvaishi yiüei nyüke.  
19Nüngi büpa küShembüpai hapakei enyüke shei etuh: “Nüngi shennyakao jü, 
hatü büpalei mükjüpao yahnyu je?” Shembüpai hapakei enyüke: “Shi-i 
Naboth-ei iy laipü shingei-üng nüngei iyao laihen” etuh shei eteke.  
20Ahabi Elijah eeyei büpai, “Oh ngelei vepa, nüngi ngei eepü je?” shei e. 
Elijah-i jangei, “Hih, ngei nüng eetepih. Mehenangkü nüng 
nyingiShembüpa touei mehe mang ha dükhen yutükpü nangkü,  
21Shembüpai hei enyüke: Nüng kü shanghah koei peikahen. Ngei nüngei 
hühiha li hümtükhen, hatü Ahab mü pangei aa vaituh, bümei vaituh, baha 
peü mahtükhen.  
22Ngei nüngei shemong Nebatei cheha Jeroboam, hatü Abijahlei cheha 
Baasha am shem kei leihühen; mehenangkü nüngi ngei mongshihhü, hatü 
Israel am mang thahhüteke.  
23Hatü Jezebel nangküShembüpai hapakei enyüke: ‘Shi-i Jezebelei mahng 
Jezreel chingnyülei hahtükhen.  

24Ahab am shem chingnyü mongei dipü peü shi-i hahhen, hatü chingnyü 
haolei phaühihaolei dipü peü asha alang phai vaihen’ ” shei e.  
25(Laophülei nyüha Jezebeli nyeanpü kü Shembüpa touei chemjalak kü mang 
dükhen Ahabi phenei shuohpü keiha üpayao nenyu.  
26Israel am shekü Shembüpai changtükpü Amor ami keiha lajei kü khümei 
büpai longi jiühitnalai mang dükteke.)  
27Mechem Ahabi hathü shah danpa, büpai laophülei ashak shaaktüktü 
bümbai dhoila ashak ümtü shüaeiyungleteke. Büpai dhoila ashak ümtü shi, 
hatü mongshangei dhe yimdaitü nyu.  
28Hapheikü Shembüpalei shah Tishbe am Elijah thibü touei pei: 
29“Mekei Ahabi ngei touei maanpü leipa, ha nüngi nyingla? Büpai ngei touei 
maanpü leipü nangkü büpalei den kü ngei hapa shanghah neshuohpih, shejao 
ngei ha shanghah chehathülei shemong kü shuohhen” shei e.  

1 Ongpathü 22 

Mikaiah Thibüi Ahab Khüei Tetpü 

1Bong jem hükshing Israel hi Aram am nyi aa kü vehok nehoki heih. 
2Shejao bong jempabü kü Judah ongpa Jehoshaphati Israel ongpa Ahab mü 
pongteinüng yiü.  
3Israel ongpai büpalei lakchongbüthü kü, “Ramoth-Gileadü jenei kahdok shei 
nyingla? Shejao jeni Aram ongpalei lak leipü hapa nyokei leilanghen 
meheyao nedüknyu khihma!” shei e. 
4Hanangkü büpai Jehoshaphat kü, “Aram ongpalei lak leipü Ramoth-Gilead 
aetei leinüng nüngi ngei kü vehok kü sheühpha-üla?” shei phe. Jehoshaphati 
Ahab kü jangei, “Ngeiyü nüng keipü; ngelei nanglakthüyü nüngei nanglak; 
ngelei koyeithüyü nüngei koyeithü” shei e.  
5Shejao Jehoshaphati Israel ongpa kü, “Shongei Shembüpa kü shong 
pheshah” shei e.  

6Hanangkü Israel ongpai thibüthü jom kho ali hükshing nyükei leiyei jom kü, 
“Ngei Ramoth-Gilead hahnüng daihen hi nedaihenang?” shei phe. Jomi büpa 
kü, “Daituh, mehenangkü Shembüpai ongpalei lak kü hapa shuohhen” shei e.  
7Shejao Jehoshaphati, “Jeni phehen mü hatoueiShembüpalei thibü lebü 
hükao nenyupü je?” shei phe.  
8Israel ongpai Jehoshaphat kü jangei, “Jeni Shembüpa kü phehen meyü shao 
lebü shennyak hük, Imlahlei cheha Mikaiah nyüpeih, shejao ngei büpa kü 
jiühitnyeih; mehenangkü büpai chemao ngei kü meipü jung ne-ephünyih; 
düngei nemeipü mon ephünyeih” shei e. Jehoshaphati jangei, “Nüngi hapakei 
te-e” shei e.  
9Hahepak kü Israel ongpai lakchongbü hük nyükei, “Imlahlei cheha Mikaiah 
chem nyükei deikei” shei e.  
10Ong-ow owtü Israel hatü Judah ongpa nyi Samaria penyü shaden hah 
tenshingei ong uoshing kü uotü thibüthü jiji touei teteivanei eyei nyu.  
11Shaang Kenaanahlei cheha Zedekiah-i nyiami vaung hük lingtü büpai, 
“Hapa yah-ei nüngi Aram am mangmahkem thahshi hokhen sheiShembüpai 
enyüke” shei e.  
12Lebü thibüthü kemei aihük mü teteivanei, “Ramoth-Gilead hahnüng 
aongtuh, hatü nüngi aokhen khih; Shembüpai hapa kahdok ongpalei lak kü 
shuohhen khih” shei e.  
13Mikaiah kü nyüknüng deishihpü naühai büpa kü, “Veituh, lebü thibüthü 
kemei aihük mü ongpai aokpü danghen khih shei eteke. Nüngiyao hathüi 
epükei meishi eyeishuoh” shei e.  
14Shejao Mikaiah-i, “Vanyangyem Kahvangei men kü enyeih, Shembüpai 
mehe e, hapa mon ngei ehen” shei e.  
15Mechem büpa ongpa touei heihpa, Ahab ongpai büpa kü, “Oh Mikaiah, 
Jehoshaphat ongpa henjinyi-i Ramoth-Gilead hahnüng nedaihen hi 
daihenang?” shei phe. Mikaiah-i büpa kü, “Aongei hahtuh; Shembüpai hapa 
ongpalei lak kü shuohhen” shei e.  

16Shejao ongpai büpa kü, “Shembüpalei men kü eshingkü lebü nevai, shejao 
shahhing eshih shei ngei meshükpa nüng kü enya?” shei e.  
17Hahepak kü Mikaiah-i jangei, “Mi yombü neshiüpü mithü keiha Israel am 
kemei shanghishong kü nyaidaikemi eenyüke, hatüShembüpai, ‘Hathü 
nanglakthülei mübü neshiü; hanangkü jom peü nyemleidaikem’ shei enyüke” 
shei eteke.  
18Ahab ongpai Jehoshaphat kü, “Nemeipü mü lenei büpai ngei kü meipü jung 
chemao teteivanei ne-ephapih shei ngei ela?” shei e.  
19Mikaiah-i nedoh-i, “Hanangkü Shembüpalei shah bangtuh: Shembüpai 
büpalei ong uoshing kü uotü büpalei laknyong lakdah kü vangsho 
phongshanthü shinei yaongtü eenyüke.  
20Hatü Shembüpai, ‘Ahabi Ramoth-Gileadei hoknüng aongei mahhühen 
shingvaishi üpai büpa yawh-aokhen?’ shei e. Hahepak kü hüki lemhük, lebü 
hüki lemhük eteke.  
21Shompülei laangha hük Shembüpa touei peiyei yaongtü, ‘Ngei büpa 
yawhhen hih’ shei e.  
22Shembüpai, ‘Mepakei yawhhen?’ shei phe. Laanghai jangei, ‘Ngei daiyei 
Ahabei thibüthü kemei shahshem ehen mü leihühen’ shei e. Hahepak 
kü Shembüpai, ‘Daituh, hatü nüngi büpa yawhtuh; nüngi aokpü danghen hih’ 
shei e.  
23Hanangkü shaangShembüpai nüngei thibüthülei ju kü shahshem ehühen 
shahshem laangha shihteke; Shembüpai nüng vongshüh ponghühen temtüktü 
nyüke” shei e.  
24Hahepak kü Kenaanahlei cheha Zedekiah aongei Mikaiahlei dhe kü aptü, 
“Nüng kü ha ephahen mü Shembüpalei laanghai ngei tuhtü mepa lem kü 
daipa?” shei e.  
25Mikaiah-i jangei, “Dungnuk mongpalei jonüng shüpü nyih nüngi ha eehen” 
shei e.  

26Hahepak kü Ahabi ngeükhüam shuoh-ei, “Mikaiah yeptuh, hatü hapa 
chingnyü kü governor Amon hatü ongpalei cheha Joash nyi touei müei 
deituh,  
27hatü hapa shennyak kü aan hatü yung nyi mon yingpü mü lenei lebü 
meheyao ne-üh-i ngei manglei thahshi khoklatei küpshi tuhtuh shei ongpai 
enyüke shei etuh” shei eteke.  
28Mikaiah-i jangei, “Nüng yemmü nyokei leiküjema Shembüpai ngei kü ne-
epü nyemvai” shei e. Hatü büpai shao, “Ngei mehe e, ha kü am peüi 
bangtuh!” shei e.  

Ahab Ongpa Mahpü 

29Hapheikü Israel ongpa Ahab hatü Judah ongpa Jehoshaphat nyi Ramoth-
Gilead chingnyü hahnüng aong.  
30Ahabi Jehoshaphat kü, “Ngeiyü ongao nevaipükei ow yeiyaei owhen, shejao 
nüng payü ong ow owtuh” shei e. Hanangkü Israel ongpai ongao nevaipükei 
ow temtü vehokei dai.  
31Shaang Aram ongpai büpalei koyei khari mübüthü jom hapüanpünyi kü 
ammi, “Israel ongpa mü lenei longpü maanpü üpa mao tehok” shei e. 
32Mechem koyei khari mübüthüi Jehoshaphat eepa, jomphongi, Hapayü 
Israel ongpa khih shei deih. Hanangkü jomphongi büpa jününg heih. Shejao 
mechem büpai lenpa,  
33koyei khari mübüi büpayü Israel ongpa nevaiang shei nyingei büpa phei kü 
changei nedai-i leidai.  
34Shejao Aram am veshan hanei-i nenyingi lahhan kappai Israel ongpalei 
vehok ow thüngpü baong kü jiüshi shü. Hanangkü koyei khari mübü kü, 
“Ngei ma yahteke! Thepju leipü ngei müei leilangtuh” shei e.  
35Helu mangshi hokteke, hatü ongpayü Aram am philei meetü büpalei koyei 
khari kü nyantü nyu. Büpalei makaw kübü iy yenpai koyei khari maei nyu, 
hatü büpa om kü di.  

36Vanghe shühen hepak kü Israel am peü touei, “Shennyak peü laophülei 
kahmük hatü ching yemei leikemtuh” shei len.  
37Hapa keiha Ahab di, hatü büpalei mahng Samarialei leiyei vüteke. 
38Shembüpai epü keiha büm yupüthüi hangha lakteipü Samaria yungkukei 
büpalei koyei khari paüteke, hatü shithüi büpalei iy kü laiteke.  
39Shaang Ahabi dükpü douthü, büpai vepü meinyübha shem, büpai lingpü 
chingnyüthü peü Israel ongthülei Büshah Laitap kü nyangei nyüpeih.  
40Chebü chepa amei mahngchongei Ahabei mahng vü, hatü büpa kü jeiyei 
cheha Azariah-i ong vaiteke.  

Judah amei Jehoshaphat Ongpa 

41Israel kü Ahab ongpai vanglem lempü vangbong alipabü kü Asalei cheha 
Jehoshaphati Judah kü ong vaiteke.  
42Büpa ong vaipü hepak kü büpalei nyübüh vangbong hapüanpünga nyu, 
hatü büpai Jerusalemei vangbong hapünga vanglem lem. Chenyü-ü Shilhilei 
yiükha Azubah nyuteke.  
43Büpai chepa Asalei lem kü ajükiyao nepungi kam, hatüShembüpa tou kü 
mehe jiü, ha dük, shejao büpai lebü kahvangthü kü khümpü shing nebentük; 
hanangkü nedoh-i nanglakthüi hathü shing kü moila shuoh-ei ayingshü jakei 
nyuteke.  
44Jehoshaphati Israel ongpa mü chingmei lingei nyuteke.  
45Jehoshaphati dükpü douthü, büpai monglongei hokpü hathü kemei Judah 
Ongthülei Büshah Laitap kü nyangei nyüpeih.  
46Chepa Asalei nyih kübü khümshingei büm yupü nyüha hatü bahathü peü 
kahmük kübü changtük.  
47Hahepak kü Edom kahdokei ong nenyuham; Judah ongi jepü lakchongbü 
hüki mon vanglem lemei nyu.  
48Jehoshaphat ongpai Ophir kahdok leipü hon leihen shingvaishi jahas hük 
halei deishihhen ling, shejao halei neheih-aoki Ezion-Geberlei mangei nyu.  

49Hahepak kü Israel ongpa Ahaziah-i Jehoshaphat kü, “Ngelei 
chongphobüthüao nüngei chongphobüthü mü deihahtuh” shei e, shejao 
Jehoshaphati nemong.  
50Jehoshaphat di, hatü chebü chepalei mahngchongei David Chingnyülei vü, 
hatü cheha Jehorami büpa kü jeiyei ong vaiteke.  

Israel Ongpa Ahaziah 

51Judah kü Jehoshaphati vanglem lempü bong anpünyetpabü kü Ahabei 
cheha Ahaziah-i Israel kü Samarialei vanglem lemei chongpang. Büpai Israel 
kü bong nyi mon vanglem lem.  
52Büpai Shembüpa touei mehe mang, ha dük; büpai chenyü hi chepa nyilei 
lem kü kam, hatü Israel mang thahhüpü Nebatei cheha Jeroboamei lem kü 
kam.  
53Büpai Baal kahvangthü chongpho, hatü hapa kü khüm; büpai chepai dükpü 
keiha Shembüpa, Israel Kahvang mongshih vamhü.  

2 Ongpathü 

2 Ongpathü 1 

Elijah hatü Ahaziah Ongpa Nyi 

1Ahab ongpa dipheikü Moab ami Israel am khüei yaong.  
2Shaang Israel ongpa Ahaziah büpalei Samaria ongshem adok shangeipü vüei 
ma yahteke. Hanangkü büpai phongmokbüthü kü, “Daituh, hatü Ekron amei 
kahvang Baal-Zebub kü ngei mei-üla khih shei phetuh” shei e.  
3Shejao Shembüpalei phongshan homei Tishbe am Elijah kü, “Aongtuh, hatü 
Samaria leipü Ahaziah-i shompü phongmokbüthü mü pongei, ‘Israel Kahvang 
neshiüpü vaishi Ekron amei kahvang Baal-Zebub kü phehen aongnyu je’? shei 
phetuh.  
4HanangküShembüpai, ‘Nüng shaang lemshi nyupü lüng leipü nepao-i nüng 
dihen’ shei enyüke” shei e.  
5Mechem phongmokbüthü ongpa touei leijapa, büpai jomphong kü, 
“Amphong mekei leiküpa?” shei phe.  
6Jomi büpa kü, “Shennyak hük ham mü pongteinüng peiküpeih, hatü büpai 
hamphong kü, ‘Amphong deishihpü ongpa touei nyokei leituh, hatü büpa kü, 
Israel Kahvang neshiüpü vaishi Ekron amei kahvang kü phehen shompü je? 
Hanangkü nüng shaang lemshi nyupü lüng kübü nepao-i nüng 
dihen Shembüpai enyüke’ shei ephopeih” shei eteke.  
7Ongpai jomphong kü, “Amphong mü pongteinüng peiyei hapa ephopü 
shennyakü veiheni mekei khih?” shei phe.  
8Jomi büpa kü, “Büpayü sho lushi, yemhalei shuwi ow lingei owtü, hatü 
phaishuw shüngshep shepshi nyuküpeih” shei e. Büpai, “Hapayü Tishbi am 
Elijah khih” shei e.  
9Hahepak kü ongpai Elijah touei veshan pinyipüan shak kü mübü hük mü 
veshan pinyipüan shom. Shangching hükei uoshi nyupü Elijah touei büpa 
aongei büpa kü, “Oh Kahvang shennyak, chem leikütuh shei ongpai enyüke” 
shei e.  

10Elijah-i jangei, “Ngeiyü Kahvang shennyak hük vaijema, vangsho leipü aw 
yiüei nüng hatü nüngei veshanthü nyemhahtük!” shei e. Hahepak kü vangsho 
leipü aw yiüei veshan mübü hatü veshanthü hahtük.  
11Shao ongpai büpa touei veshan pinyipüan shak kü mübü hük mü veshanthü 
pinyipüan shom. Jom aongei Elijah kü, “Oh Kahvang shennyak, ongpai nüng 
kü lomi leikei shei ngeükhüam shuohpü khih!” shei e.  
12Shejao Elijah-i jangei, “Ngei Kahvang shennyak hük vaijema, vangsho leipü 
aw yiüei nüng hatü nüngei veshanthü nyemhahtük!” shei e. Hahepak kü 
vangsho leipü Kahvang aw yiüei büpa hatü büpalei veshanthü hahtük.  
13Hanangkü ongpai jempabü veshan mübü, hatü büpalei veshan jom 
pinyipüan shom. Jempabü veshan mübüi aongei Elijah touei aümei shatü, 
“Oh Kahvang shennyak, chingmeilemlingei ngei hatü nüngei chongphobü 
jom pinyipüanei yangnyu kü phahjishih.  
14Veituh, shelei anshihpü veshan mübü nyi, hatü jiji mü anshihpü veshanthü 
peü vangsho leipü aw yiüei hahtükteke, shejao nüngi ngei kü phahjishih!” 
shei khümei e.  
15Hahepak kü Shembüpalei phongshani Elijah kü, “Büpa mü leituh, nüngi 
büpa kü tenyem” shei e. Hanangkü Elijah-i layaongei büpa mü ongpa touei 
lei,  
16hatü büpai ongpa kü, “Shembüpai hapakei enyüke: Israelei Kahvang 
neshiüpü vaishi nüngi Ekron amei Baal-Zebub kahvang touei phongmokbüthü 
shomei phepü je? Nüngi hapakei dükpü nangkü nüngi shaang lemshi nyupü 
lüng kübü nepao-i nüng dihen!” shei e. 
17Hanangkü Shembüpai Elijah kü epü keiha büpa di. Ahaziahlei hapeü 
neshiüpü nangkü Judah kü Jehoshaphat ong vaipü bong nyipabü kü chenaü 
Jehorami büpa jeiyei ong vai.  
18Hanangkü Ahaziah-i vanglem lemshi büpai dükpü douthü peü Israel 
Ongthülei Büshah Laitap kü nyangei nyüpeih.  

2 Ongpathü 2 

Elijah Vangsholei Anlangpü 

1Mechem Shembüpai Elijah alüngleple kü vangsholei anlanghen hepak 
ngoipa, Elijah hi Elisha nyi Gilgal lemei daiyei nyu.  
2Elijah-i Elisha kü, “Nüng hatouei chongkei; mehenangkü Shembüpai ngei 
Bethelei deishihnyu khih” shei e. Shejao Elisha-i, “Vanyangyem Shembüpa, 
hatü nüngei men kü enyeih, ngei nüng netuhphongpih” shei e. Hanangkü jiji 
chemi Bethelei yiü.  
3Bethelei nyupü thibüthü khong hük peiyei Elisha kü, “Shembüpai shinnyih 
nüngei shembü nüng toueipü yahlanghen shei nyingpü je?” shei phe. Elisha-i, 
“Hih, ngei nyingnyeih, shejao hapa jung telangmaankei” shei e.  
4Hapheikü Elijah-i büpa kü, “Nüng hatouei chongkei, Shembüpai ngei 
Jerikolei deishihnyu khih” shei e. Shejao Elisha-i, “VanyangyemShembüpa, 
hatü nüngei men kü ngei enyeih, ngei nüng netuhphongpih” shei e. 
Hanangkü jiji chemi Jerikolei yiü.  
5Jerikolei nyupü thibüthü khong hük peiyei Elisha kü, “Shembüpai shinnyih 
nüngei shembü nüng toueipü yahlanghen shei nüngi nyingpü je?” shei phe. 
Elisha-i, “Hih, ngei nyingnyeih, shejao hapa jung telangmaankei” shei e.  
6Hapheikü Elijah-i Elisha kü, “Nüng hatouei chongkei, Shembüpai ngei 
Jordanei deishihnyu khih” shei e. Shejao Elisha-i, “VanyangyemShembüpa, 
hatü nüngei men kü enyeih, ngei nüng netuhphongpih” shei e. Hanangkü jiji 
chemi dai.  
7Hapheikü thibüthü khong hük jom pinyipüanao jiji phei müei daiyei Elijah 
hi Elisha nyi Jordan yungyenei uopü shing kübü ajüki khaatei heihtü 
jomphongao uoteke.  
8Hahepak kü Elijah-i büpalei ashak yah-ei temtü yung kü bhei, hatü jiji 
kahvan kü yung manghomdai thahshi laknyong lakdah philei yung handai.  
9Mechem jijinyi yung hompa, Elijah-i Elisha kü, “Ngei nüng toueipü 
anlanghen shekü ngei nüng kü mehe dükhahhüpüshang eshih” shei e. Elisha-
i, “Nüngei ngan mükjüp phaihan shing nyi ngei kü yahshih” shei e.  

10Elijah-i büpa kü, “Nüngi wongpü dou yüpü khih, shejao mechem nüng 
toueipü ngei anlanghen, nüngi ngei kü veijema, nüngi hapa danghen, hei 
nevaijema nedangpih” shei e.  
11Jiji shah eteiyaki kami nyushingkü ngangahük kü aw koyei khari keiha aw 
koyei hüki jijinyi aa kü heihtü Elijah-ü alüngleple-i vangsholei anlang.  
12Elisha-i ha eetü lenei, “Opa! Opa! Israel amei koyei kharithü hatü koyei 
shennyakthü!” shei e. Elisha-i hajük kü Elijah ne-ee. Hanangkü büpai büpalei 
ashak kü düktü nyi anei shaaktük.  
13Büpai Elijah leipü vüjapü ashak homei yah, hatü nyokei leiyei Jordan 
yungkungei yaongteke.  
14Büpai Elijah leipü vüjapü ashak yah-ei yung kü bheitü, 
“Elijahlei Shembüpa Kahvang melei nyüpa?” shei e. Mechem büpai yung kü 
bheipa, hahepak kü laknyong lakdah kü yung handaitü büpa kahvan kü 
kamei lei.  
15Jeriko leipü thibüthüi tailei büpa eeyei, “Elijahlei ngan Elisha kü bakshi 
nyüke” shei e, hatü jomphongi büpa touei peiyei aümei sha. 
16“Veituh, nüng chongphobüthü hamphong khongkü wong kohpü shennyak 
pinyipüan nyüpeih. Nüngei shembü yemnüng hathü deishihshah. Üpai 
nyingpa, Shembüpalei laanghai büpa müei daiyei kahshang nevaijü kahji 
haneilei tuh-ei shiühen aokpeih” shei jomphongi e. Elisha-i jangei, “Tah, 
hathü tedeishih” shei e.  
17Shejao büpai jomphong kü tah shei ehen veüshi jomphongi büpa kü 
nyeanteke. Hanangkü büpai, “Jomphong deishihtuh” shei e, hatü jomphongi 
shennyak pinyipüan shomei nyih jem thahshi yem, shejao jomphongi büpa 
nedang.  
18Mechem jomphongi Jerikolei Elisha touei nyokei leipa, büpai jomphong kü, 
“Tedai shei ngei amphong kü ela?” shei e.  

Elisha-i Yashanpü Dou Dükpü 

19Shaang hapa chingnyü kübü shennyakthüi Elisha kü, “Hapa chingnyü-ü 
shinghiphei ahshi-üng meishi, ha nüngiyao eeyei nyüke. Shejao yung nemei, 
hatü kahdok kü betjükvungjük nejüknyu” shei e. 
20Büpai, “Ngei touei chilimji ja hük kü hüm shihtü deikei” shei e. Hanangkü 
jomphongi büpa touei ha deijateke.  
21Hapheikü büpai yunglok touei ha notü heih-ei hapa hüm halei langtü, 
“Shembüpai hapakei enyüke: ‘Ngei ha yung daühütüktih. Hajük kü 
mechemao dipü mahpü nevamhüpih nevaijü kahdok kü betjükvungjük nejüki 
nenyupih’ ” shei e.  
22Hanangkü Elisha-i epü shah keiha shinnyih thahshi hapa yung daülangi 
nyüpeih.  
23Elisha-i Jeriko leipü layaongei Bethel yemei aong. Büpa lemei kamei 
nyushingkü chingnyü leipü bahanaüthü hanei vamei büpa kü yaüeilungei, 
“Shangpaangpa lüdaituh! Shangpaangpa lüdaituh!” shei e. 
24Büpai yaakei leiyei jomphong kü veitü Shembüpalei men kü jomphong kü 
thaüvaü. Hahepak kü sheptao chenyü nyi yingnyü leipü vamei bahanaüthü 
jom pinyipünyi thahshi shükei jütük.  
25Haleipü büpai Karmel Kahshangei aong, hatü haleipü Samarialei nyokei 
leidai.  

2 Ongpathü 3 

Israel hi Moab Nyi Hokpü 

1Judah kü Jehoshaphati vanglem lempü bong anpüshetpabü kü Ahabei cheha 
Jehorami Israel kü ong vai, hatü büpai Samarialei bong anpünyi vanglem 
lem.  
2Büpai chenyü hi chepa nyi shük nevaijao meheShembüpa touei mang nyu, 
büpai ha dük. Büpai chepai lingpü Baal kahvangei lajeithü yaktük.  
3Shejoongpa büpai Nebatei cheha Jeroboamei mang mepai Israel am mang 
thahhü, hapa mang kübü büpa neyan.  

4Shaang Moab amei Mesha ongpai mi haümteke hatü Israel ongpa kü miha 
100,000, hatü mi 100,000 kübü mimum japei bom shuohhamteke.  
5Shejao mechem Ahab ongpa didaipa, Moab ongpai Israel ongpa khüei yaong.  
6Hanangkü hahepak kü-üng Jehoram ongpai Samaria leipü daiyei Israel am 
peü thaihü.  
7Büpai Judah am Jehoshaphat kao hapa shahjang shom: “Moab ongpai ngei 
khüei yaongnyüke; Moab am mü hoknüng nüng ngei mü daikü-üla?” shei e. 
Büpai jangei, “Ngei daikahen; Ngei nüng mü nyüpeih, ngelei nanglakthüyü 
nüngei nanglak, hatü ngelei koyeithüyü nüngei koyeithü” shei e.  
8“Melemei daiyei ham hokhenang?” shei phe. Büpai, “Edom jahpan homei 
heihkei” shei e.  
9Hanangkü Israel ongpa, Judah ongpa hatü Edom ongpa shei layaongei dai, 
hatü mechem jomphongi nyih nyet shinei daipa, veshanthü hatü jom mü 
nyupü yemhimakthü shing yung neshiüi kemdai.  
10Israel ongpai, “Mekei yahhenang! Shembüpai jen jemü Moab amei lak kü 
shuohtüknüng nyükpü hiang?” shei e.  
11Shejao Jehoshaphat ongpai, “Jeni Shembüpa kü phehen 
shingvaishiShembüpalei thibü hükao nenyupü je?” shei phe. Hahepak kü 
Israel ongpalei lakchongbü hüki, “Elijahlei lak kü yung cheihampü Shaphatei 
cheha Elisha halei nyüke” shei e.  
12Jehoshaphati, “Büpayü hingshangpü thibü hih” shei e. Hanangkü Israel 
ongpa, Jehoshaphat, hatü Edom ongpa jom jemphen Elisha touei yiüteke.  
13Elisha-i Israel ongpa kü, “Ji aa kü eteihen mehe nyüpa? Anyü hi ampa ami 
pheteihampü thibüthü kü daiyei phehahtuh” shei e. “Nevaipih! shei Israel 
ongpai jangei e; mehenangkü Moab am kü shuohtüknüng shei ongthü ham 
jem kü nyükpeyü Shembüpa hih” shei e.  

14Elisha-i, “Ngei chongphopü Shembüpalei men kü vangei enyeih, Judah am 
Jehoshaphat kü ngei dhüm neshuohlangmeyü ngei nüng kü veiyao nevaihah 
shepeih, hatü nüng nyüpeih shei nedeihhen.  
15Shejao shaang ngei touei kesho lokbü hük deikei” shei e. Mechem kesho 
lokbüi harp vüngei kesho lokpa, Shembüpalei ngan Elisha kü pei,  
16hatü büpai, “Shembüpai hapakei enyüke: ‘Hapa kahji maei kahsha shotuh. 
17Mehenangkü Shembüpai hapakei enyüke: Amphongi vanglük nevaijü 
vangao ne-eepih, shejao hapa kahji maei yung chongkahen, hatü am, hatü 
ammei mohohthü hatü lebü yemhimakthüi yung changshi yinghen. 
18Hapayü Shembüpa shingvaishi ahshi-üng douyo; büpai Moab amao ammei 
lak kü shuohhen.  
19Ammi penyü showlangpü chingnyüthü hatü longpü jilathü peü hah-aokhen. 
Ammi betjük pü meipüthü peü agtükhen, yunglokthü peü dohtükhen, hatü 
kahcheü kohpü kahthü peü kü yaong thaiyei shüngtükhen’ ” shei e.  
20Nepphei, nepnüng moila shuohpü hepak kü ngangahük kü Edom phi leipü 
yung yenei sha, hatü kahdok kü yungi mateke.  
21Mechem Moab ami jom khüei hokhen shingvaishi ongthü aongkünyükeja 
shei danpa, hashih kübü behe thahshi lahhilaong noaokpüthü peü nyükei 
thaitü viong lem kü showteke.  
22Mechem jomphong nepnüng lomi paojapa, vanghe-i yung kü khang, hatü 
iyshüm kei hakpüh-i eeteke.  
23“Hapayü iy khih! Hathü ongthüyü jom jom hokei hüki hük jüteipü 
vaaishang. Jen Moab am, jomei douthü yahnüng heihshah” shei jomi 
eteiteke.  
24Shejao mechem Moab ami Israel amei baümtapei heihjapa, Israel am vamei 
jom jü, hatü jom nyaiyei leidai. Israel ami nedoh-i Moab kahdokei changei 
daiyei jom jüteke.  

25Jomi chingnyüthü peü mangtük, shennyak ieyei yaong homei shükpai kah 
meipüthü peü yaongi matük. Jomi yunglok peü dohtük, hatü betjük pü 
meipüthü peü agtük. Shomshi Kir-Hareseth chingnyü kübü bham mon 
nelaamtüki ao, hatü nyeilah kappüthü peiyei shintü hapa chingnyüao hahtük.  
26Mechem Moab ongpai hapa vehok kü büpa mahhen khih shei nyingpa, 
büpai büpa mü yanlu nopü veshanthü jom kho nyet mütü Edom ongpa touei 
bhaoei vamhen khe, shejao neaok.  
27Hahepak kü büpa jeiyei ong vaihen nyupü cheha hashongpa yah-ei jütü 
chingnyü bham shangkü Moab kahvang kü jakpü moila shuoh. Israel am kü 
longi nyempü pei hatü jomi nyokei jomei kahdok yemei leidai.  

2 Ongpathü 4 

Elisha hatü Taopü Vaümnyü Hük 

1Shaang thibüthü khong kübü shennyak hükei nyüha hük peiyei Elisha kü, 
“Nüng chongphobü ngelei baha didaiteke, hatü büpai Shembüpa kü nyemshi 
nyupü nüngi nyingei nyüke. Shejao shaang hami hang shemshuohhen nyupü 
shennyak peiyei ngelei hapeü nyi hapa hang kü khaplükei aa vainüng 
yahlanghen enyüke” shei thepei e.  
2Elisha-i pinnyü kü jangei, “Ngei nüng kü mehe dükphahenang? Nüngei 
shemei meheyao nyüla eshih?” shei phe. “Haümdük maanpü hükei olive 
mainga ajüki tuhpü mü lenei lebü meheyao neshiüpih” shei e.  
3Elisha-i pinnyü kü, “Daituh, nüngi aokpü thahshi chingnyüthü leipü dük 
kong yüei leikei.  
4Hapheikü shemongei shütü anhapeü amphongi sha küptuh, hatü dükthü kü 
mainga shih-ei chongpangtuh. Maküpüthü peü hengei sheemtüktuh” shei e.  
5Hanangkü pinnyüi büpa tuhphongtü shemongei shütü pinnyü hatü cheha 
nyi-i sha küp. Cheha nyi-i dükthü deijashingkü pinnyüi mainga shih khan 
shihteke.  

6Mechem dükthü makempa, pinnyüi cheha kü, “Lebü dük deikei” shei e. 
Shejao büpai pinnyü kü, “Hajük kü dük kong neshiü” shei e. Hahepak kü 
mainga yenpü dohdai.  
7Pinnyüi vamei Elisha thibü kü ha jung eja, hatü büpai pinnyü kü, “Daiyei ha 
mainga yutuh, hatü hang shemtüktuh, hatü hapa aopü lopi anhapeü 
amphongi hahshi nyuaokhen hih” shei e.  

Elisha hatü Shunam am Shemmeila 

8Nyih hük Elisha Shunam homei daishingkü halei shemmeila hük nyu. 
Pinnyüi büpa kü bhaong hahtü daituh shei nyeanteke. Hanangkü mechem 
büpa halei peihenshang büpai halei bhaong hahtü daihamteke. 
9Pinnyüi chepaha kü, “Veihümao, düngei jenei shem lemei peih-ei 
laongteiküpü shennyakü Kahvang shennyak khih shei nyingnyüke. 
10Jenei shem jaandokei büpa shing dungnuk hük lingshuohshah, hatü halei 
lüng hük, haüdü hük, uoshing hük, hatü awdük hük tuhshuohshah. Mechem 
büpa jenei peihenshang büpa halei nyempaümtei” shei e.  
11Mechem nyih hük büpa Shunamei peipa, büpai hapa dungnukei aongei 
nyiumeiyei lemshi nyu.  
12Büpai laophülei chongphobü Gehazi kü, “Hapa Shunam lanyü kü 
nyükeishuoh” shei e. Hanangkü büpai pinnyü nyükei dei, hatü pinnyü büpa 
touei yaong.  
13Elisha-i büpa kü, “Nüngi henjilei nadang peü kü sheüh-ei hanghi longi 
vaiteke. Hanangkü ha nangjeiyei nüng kü mehe dükphahenang? Nüngei men 
kü ham daiyei ongpa kü nevaijü veshan mübü kü shah hük etükkahen hiang 
shei eyeishuoh” shei e. Pinnyüi jangei, “Ngei ngelei nanglakthü mü 
nyunyüpeih” shei e.  
14Elisha-i Gehazi kü, “Pinnyü kü mehe dükshuohjü meihenang?” shei phe. 
Gehazi-i, “Jomü hapeü neshiü, hatü chepahayü viüdaiteke” shei e. 
15Büpai, “Pinnyü kü nyüktuh” shei e. Mechem büpai pinnyü kü nyükshuohpa, 
pinnyü peiyei yaong.  

16Elisha-i pinnyü kü, “Ngüvang shaangkei yeshang hük paümshi nyuhen hih” 
shei e. Pinnyüi, “Nevai, ngelei shembü, nüngei chongphobü kü shahshem te-
epha; Oh nüngü Kahvang shennyak hük khih!” shei e.  
17Elisha-i pinnyü kü epü keiha hapa nyüha büm nekongi lei, hatü vangphei 
hapa hepak kü jiüshi pinnyüi yeshang hük angteke.  
18Hapa naü longei nyih hük hah vetpüthü mü nyupü chepa touei heihteke.  
19Büpai chepa kü, “Shangjing kü tüngangke! Shangjing kü tüngangke!” shei e. 
Chepai chongphobü hük kü, “Naü chenyü touei leijatuh” shei e.  
20Hapa chongphobüi hapa naü chenyü touei poh-ei lei, hatü pinnyüi hapa 
naü haümhahphei thahshi shüngdok shangei paümshi nyushi ha naü didai.  
21Pinnyüi hapa naü Elishalei dungnukei paümei anei lüngei lemtü sha 
küpphongtü lüdai.  
22Pinnyüi chepaha kü nyüktü, “Ngei Kahvang shennyak Elisha thibü touei 
lomi heihtü leikününg chongphobü hük gadu mütü leishih” shei e.  
23Büpai, “Shinnyih-ü mehekei büpa touei heihhenang? Shinnyih-ü Lenja Mo 
nyih-ao nevai, nevaijü Sabbath nyih-ao nevai” shei e. Pinnyüi, “Meihen” shei 
e.  
24Pinnyü gadu dok shangei uotü chongphobü kü, “Ngei mange thahshi gadu 
shülangi mokhen ngangtuh, youngmü tekamkei” shei e.  
25Hanangkü layaongei daiyei Elisha nyupü Karmel Kahshang ngoi. Mechem 
büpai tailuei pinnyü heihjapü eepa, Kahvang shennyak Elisha thibüi büpalei 
chongphobü Gehazi kü, “Veihümao, antolei Shunamlanyü peikünyüke.  
26Pinnyü mü pongteinüng mokei heihtuh, hatü nüng, ampaha hatü naü am 
peü meishi-üng nyüpa yo? shei pinnyü kü phetuh” shei e. Pheshingkü, “Peü-
üng meishi nyüpeih” shei pinnyüi e.  
27Mechem pinnyüi kahshangei Kahvang shennyak ngoipa, pinnyüi büpa touei 
aümei shatü büpalei la kü shongteke. Gehazi-i pinnyü hungei deitüknüng shei 
heih, shejao Kahvang shennyak Elisha-i, “Pinnyü hapakei nyemnyu! Pinnyü 

shahyaki mongshangnyu khih; Shembüpai ngei kü ha jung ne-epha-i jolangpü 
khih” shei e.  
28Hahepak kü pinnyüi büpa kü, “Ngei nüng kü hapeü yahshih shei yüphüla, 
ngelei shembü? Ngei angkü monglemhen mü shahshem te-epha shei ngei 
nüng kü ela?” shei e.  
29Büpai Gehazi kü, “Shünglok loktuh hatü ngelei lenshuoh notü leituh. Lemei 
nüngi mih heüjü shah eteiyei tenyu; mih-i nüng kü hangphüjü shah teleitei. 
Ngelei lenshuoh hapa naüei dhe kü haüeishuoh” shei e.  
30Hahepak kü naüei chenyüi, “Vanyangyem Shembüpalei men kü hatü nüng 
kü vangei enyeih, ngei nüng tuhtü neleipih” shei e. Hanangkü büpa layaongei 
pinnyü phei müei lei.  
31Gehazi-i shelei leiyei naüei dhe kü lenshuoh haüshuoh, shejao ngeü nevam, 
hatü yem neleipü leipü meheyao nenying. Hanangkü Gehazi-i Elisha mü 
pongteinüng nyokei leiyei, “Hapa naü-ü nepaonyu” shei e.  
32Mechem Elisha shem ngoipa, büpa monha dungnukei aongjashingkü naü-ü 
lüngei diyei lemshi chongjateke.  
33Büpai jiji mon shemong lemei sha küptü Kahvang kü phop,  
34hatü büpa lüngei aongtü naüei ju kü ju, mük kü mük, lak kü lak jiüei chetei 
lemteke; hajük kü naüei büm shaamei pei.  
35Elisha-i lüng leipü shüh-ei dungnukei kam-aong kamsha lingleiyei nyutü 
shao lüngei aongtü hapa naü kü chetei lemteke. Hapa naü nyetpa thahshi 
hahshü shü, hatü büpalei mük vam.  
36Elisha-i Gehazi kü nyüktü, “Shunamlanyü kü nyükeishuoh” shei e. 
Hanangkü büpai pinnyü kü nyük. Mechem pinnyü peijapa, “Anha 
yahlangtuh” shei e.  
37Pinnyü shem mongei shüei büpalei la tüngei kahdokei aümei sha. Hapheikü 
pinnyüi cheha mütü vamei dai.  

Yashanpü Doulem Nyi 

38Mechem Elisha Gilgalei nyokei leipa, halei kahmük kü shaühile nyuteke. 
Mechem thibüthü büpa mü uoshi nyupa, büpai büpalei chongphobü kü, 
“Düknyü longpü hük chantuh, hatü hathü thibü khong shingvaishi hao baüei 
cheütuh” shei e.  
39Jomphong khongkü hüki kahlei hao baününg daiyei meheshangkü nenyingi 
leü nemeipü phenlak dunghaüm maei baüei leiyei vettü cheüteke,  
40hatü hahhen shingvaishi hanei kü bheih-ei shuoh, shejao mechem 
jomphongi ha hahpa, jomphongi lenei, “Oh Kahvang shennyak Elisha, hapa 
dükei dibenüng leü cheüei nyüke!” shei e. Hanangkü jomphongi ha nehah-
aok.  
41Elisha-i, “Ngei kü atta maani deikei” shei e. Büpai hapa yah-ei dük mongei 
shihtü, “Shennyakthü kü hapa nyemhahnüng bheih-ei yahjatuh” shei e, hatü 
hapa dük mongei meheyao ten nenyu.  
42Baal-Shalishah leipü shennyak hüki Kahvang shennyak Elisha kü shongpü 
betjük kübü barley aungi lingpü aanpha kukha, hatü aungjük ja bhagei 
peiteke. Elisha-i, “Shennyakthüi ha nyemhahnüng yah-eishuoh” shei e.  
43“Shennyak kho hük kü ha mekei shuoh-aokhen?” shei büpalei chongphobüi 
e. Shejao Elisha-i jangei, “Shennyakthüi ha nyemhahnüng yah-eishuoh. 
Mehenangkü Shembüpai hapakei enyüke: Jomphongi hahtü shao maani 
aohen hih” shei e.  
44Hanangkü büpai jomphong kü ha bheih-ei shuoh, hatü jomphongi ha hah, 
hatü Shembüpai epü keiha maani aoteke.  

2 Ongpathü 5 

Naaman Ngomdin Kübü Meipü 

1Shaang Naamanü Aram ongpalei veshan mübü hük nyu, hatü büpa kü 
ongpai longi monghah; mehenangkü büpa homei Shembüpai Aram am aokpü 
danghü. Büpayü monglongpü veshan nyuteke, shejao ngomdin kohshi nyu.  
2Aram ami Israel am mü hokshingkü veshan hüki Israel leipü nela hük yepei 
lei, hatü pinnyüi Naamanei shembünyü chongphoei nyu.  

3Pinnyüi laophülei shembülanyü kü, “Ngelei shembü Naamani paoh 
Samarialei nyupü thibüpa touei peijalangmeyü büpai büpalei ngomdin 
meitükaokhah shepeih” shei e.  
4Israel am nelanyüi ha epü danei Naamani ongpa touei peiyei ha jung 
ejateke.  
5Aram ongpai jangei, “Shejema leituh. Ngei Israel ongpa kü nüng mü lai hük 
shomhen” shei e. Hanangkü Naamani lop haja hapüan, hon haja vok, hatü 
jeiteihen büm-ow lem an thahshi kotü layaongei dai.  
6Büpai koei daipü Israel ongpa kü shompü lai kü hapakei nyangteke: “Hapa 
lai mü ngelei chongphobü Naaman nüng touei büpalei ngomdin meihahhen 
shingvaishi shomphünyeih” shei nyang.  
7Mechem Israel ongpai hapa lai iepa, büpai laophülei büm-ow shaaktü, 
“Ngeiyü Kahvang je? Ngei mih jütü yangei leishih-aokhen je? Mehekei hapa 
shennyaki ngomdin kohpü shennyak meihütuh shei shah shompa? Büpayü 
ngei mü hokhen lem yemhen khenyu khih” shei e.  
8Shejao mechem Kahvang shennyak Elisha-i Israel ongpai büm-ow 
shaaktükpü jung danpa, büpai ongpa kü hapa shah shom. “Nüngi mehekei 
nüngei büm-ow shaaktükpa? Hapa shennyakü ngei touei deishih; shejüang 
büpai Israel kü thibü hük nyüke shei nyinghen” shei e. 
9Hanangkü Naamani büpalei koyeithü, hatü koyei kharithü mütü heih-ei 
Elishalei shem shadenei yaong.  
10Elisha-i büpa kü eshuohhen shingvaishi phongmokbü hük shomei, “Daiyei 
Jordan yungyenei nyetpa thahshi paütuh, shejüang nüngei büm chemjalak kü 
daüei meidaihen hih” shei eteke.  
11Shejao Naamani mongshih-ei, “Ngei touei büpa vamei yaongtü Shembüpa, 
büpalei Kahvang men kü nyüktü makaw kü büpalei laki dükei ngelei 
ngomdin meiphahen je shei deihpeih shei eyaki lüdai. 

12Israel amei yungyenthü meyü Damaska leipü Abana hatü Pharpar 
yungyenthü-üng meipü nevaipü je? Ngei hathülei daiyei nepaütükaokhen je?” 
shei e. Hanangkü büpai mongshih-ei nyokei lüdai. 
13Shejao büpalei chongphobüi büpa touei heih-ei, “Opa, thibüpai nüng kü 
lemhük douwong dükhen epü vailangmeyü nüngi ha nedükhen vaipü hiang? 
Büpai nüng kü, ‘Paütüktuh hatü daüdaituh’ shei epü kü nyeipü mehe nyüpa?” 
shei e.  
14Hanangkü büpa yiüei Kahvang shennyaki epü keiha Jordan yungyenei 
nyetpa thahshi hingteke, hatü büpalei büm hashihlei büm kei lei, hatü din 
chadai.  
15Hapheikü Naaman hatü büpa mü nyupüthü peü Kahvang shennyak touei 
nyokei leiyei büpa touei yaongtü, “Israel mü lenei kahdoknyü kü meleiyao 
Kahvang neshiü shei nyingteke. Chingmeilemlingei nüngei chongphobü leipü 
hapa laklei yahtuh” shei e.  
16Elisha-i, “Ngei chongphopü ngelei vanyangyem Shembüpalei men kü ngei 
vangei enyeih, ngei hapa laklei neyahpih” shei e. Naamani hapa yahtuh shei 
nyean, shejao büpai ha neyah.  
17Hanangkü Naamani, “Nüngi ngelei laklei neyah-ü shei ejema, gadu nyi 
kosham kahdok shoei shemei leihahnüng yahshih; mehenangkü sheyü nüngei 
chongphobü ngei hajük kü Shembüpa mü lenei lebü Kahvang kü moila 
neshuohpih. 
18Shejao Shembüpai nüngei chongphobü kü hapa dou lemhük shingvaishi 
mang nyemtükpha: Mechem ngelei ongpai Rimmon phopshemei khümnüng 
shühenshang, büpai ngelei lak kü khaaitü ngeiyao Rimmon phopshemei 
aümei khümnyeih; Shembüpai hapa nangkü nüngei chongphobü kü mang 
nyemtükpha” shei e.  
19Elisha-i, “Meishi leite” shei e, hatü Naaman layaongei lei. Shejao mechem 
Naaman büpa toueipü kansho hük daiyei nyupa,  

20Kahvang shennyak Elishalei chongphobü Gehazi-i, “Ngelei shembüi hapa 
Aram am Naamani koei peipü meheyao neyah-i ahshiüng yaüshole kü 
deishihtükteke. Vanyangyem Shembüpalei men kü ngei büpa phei mokei 
daiyei büpa leipü lemhük yahhen” shei deih.  
21Hanangkü Gehazi-i Naaman pheikü changei dai. Mechem Naamani 
shennyak hanei büpa phei mokjapü eepa, büpai büpa mü pongteinüng koyei 
khari leipü shüh-ei, “Lemhük shahhidou nyüpü je?” shei phe.  
22Gehazi-i, “Hih” shei e. “Shaang-üng thibüthü khong kübü nethe nyi 
phaüshang kahmük Ephraim leipü ngei touei peiküpeih. Chingmeilemlingei 
jijinyi kü ngin haja jem hatü nyipa jeiteihen büm-ow shuohtükütuh shei ehen 
büpai ngei nüng touei shompeih” shei e.  
23Naamani, “Ngin haja vok-ang yahhahtuh” shei e. Büpai büpa kü nyeanei 
ngin haja vok khoung nyi kü shihtü shateke, hatü nyipa jeiteihen büm-ow 
shuoh-ei büpalei chongphobü nyi Gehazi shekü shom. 
24Mechem Gehazi-i kahshang ngoipa, büpai jijinyi leipü khoung yah-ei shem 
mongei shüei tuh. Büpai Naamanei chongphobü nyi leishihtük. 
25Hapheikü büpa shem mongei shüei laophülei shembü Elisha touei 
yaongteke. “Gehazi, nüng melei nyupa?” shei Elisha-i phe. Gehazi-i, “Nüng 
chongphobü ngei meleiyao nedaiangpih” shei e.  
26Shejao Elisha-i büpa kü, “Mechem hapa shennyak nüng mü pongnüng koyei 
khari leipü shühpa, hahepak kü ngelei laangha nüng mü nenyupü vaishi je? 
Hapayü lop, büm-ow, olive kahthü, nyalingngupai, mi, mohoh nevaijü nyüha, 
hatü baha aa yahhen hepak je?  
27Hanangkü Naamanei ngomdin nüng hatü nüngei hühiha kü den kü bahhen” 
shei e. Hapheikü Elisha toueipü Gehazi lüdai, hatü büpa shüdao kei shoshi 
ngomei nyuteke.  

2 Ongpathü 6 

Ayhak Bhongei Vampü 

1Shaang thibüthü khongi Elisha kü, “Veituh, hamphong nyupü shingü 
hamphong shingvaishi ahshi-üng shoshipangke.  
2Hamphongü Jordanei daishah, hatü ham peü shingvaishi pü hükbaong agei 
ham nyuhen shing linghahshah” shei e. Elisha-i, “Hapakei dükhahtuh” shei e.  
3Hahepak kü jomphong khongkü hüki, “Nüngao chingmeilemlingei nüngei 
chongphobüthü mü daikütuh” shei e. Elisha-i, “Ngei daikahen” shei e,  
4hatü büpa jomphong mü dai. Mechem jomi Jordan ngoipa, pü agei 
pangteke.  
5Jomphong khongkü hüki pü agei nyushingkü ay laoei yung mongei hingdai. 
“Oh ngelei shembü! Hayü mih-ei ay yüpeih” shei lenei e.  
6Hahepak kü Kahvang shennyaki, “Hayü melemei vüdaipa?” shei phe. Büpai 
büpa kü shing hushuohshingkü Elisha-i lüng hük langei hatouei shükteke, 
hatü hapa ay bhongei vam.  
7Büpai, “Hapa ay homtuh” shei e. Hanangkü büpai lak lüei heih-ei hapa 
homei yah.  

Aram am Veshanthü Neütükpü 

8Shaang Aram ongpa Israel am mü hokei nyu. Büpai laophülei lakchongbüthü 
mü shah shetteitü, “Hapa keipü shingkü ngelei baümtap vehen” shei e.  
9Shejao Kahvang shennyak Elisha-i Israel ongpa kü shah shomei, “Hapa lem 
homei nedaihen lituh; mehenangkü Aram am ha lemei show uoshi nyüke” 
shei e.  
10Hanangkü Kahvang shennyaki epü lemei nyupü shennyakthü kü Israel 
ongpai thashimashi nyuhen eshuohteke. Hepak ieshi Elisha-i ongpa kü hapa 
keipü shingthü kü lishi nyuhen shahvüng shuoh.  
11Hanangkü Aram ongpa longi mongshang. Büpai büpalei lakchongbüthü 
nyükei, “Jenphong khongkü Israel ongpa philei üpa nyüpa ekütuh” shei e.  

12Büpalei lakchongbüthü khongkü hüki, “Ngelei shembü ongpa, üpaao 
neshiüpih. Hapayü Israelei nyupü Elisha thibü, büpai Israel ongpa kü nüngi 
shinshingei epü shah-ao eshuohnyu khih” shei e.  
13Ongpai, “Daituh, büpa melei nyupüshang yemtuh; ngei shennyak shomei 
büpa yephen hih” shei e. “Büpayü Dothanei nyükeja” shei shah-om koei lei.  
14Hanangkü büpai koyeithü, koyei kharithü, hatü veshan longi halei shom. 
Jomi nyak kü heih-ei hapa chingnyü shonteke.  
15Mechem Kahvang shennyak Elishalei chongphobü nepnüng lomi paojapa, 
veshanthüi jomei koyeithü, hatü koyei kharithü mütü chingnyü shonlangtü 
nyu. Büpalei chongphobüi, “Oh ngelei shembü, mekei yahhenang?” shei e.  
16Elisha-i, “Nüng tenyem” shei e. “Jomphong mü nyupü meyü ji mü 
nyupüthü-üng nyeishi nyüpeih” shei e.  
17Hahepak kü Elisha-i, “OhShembüpa, büpaiyao nyem-eenüng büpalei mük 
apeishuoh” shei phop. Hanangkü Shembüpai chongphobülei mük apshuoh, 
hatü büpai veishuoh shingkü kahshangei koyeithü hatü koyei kharithü aw 
keiha Elisha shonei eeteke.  
18Mechem Aram am büpa touei yiüjapa, Elisha-i Shembüpa kü phopei, 
“Hathü shennyakthülei mük phüngtüktuh” shei e. Hanangkü Elisha-i phepü 
keiha büpai jomphongei mük phüngtük.  
19Elisha-i jomphong kü, “Hapayü lem nevai, hapayü chingnyü lem nevai, ngei 
pheikü mükei, hatü amphongi yempü shennyak touei ngei amphong müei 
deihen” shei e. Hatü büpai jomphong Samarialei müei dei.  
20Jomphong Samarialei shühinüng Elisha-i, “Oh Shembüpa, jomi nyem-
eehahnüng jomei mük apeishuoh” shei phop. Hahepak küShembüpai jomei 
mük ap, hatü veishuoh shingkü jomphongü Samarialei chongjateke.  
21Mechem Israel ongpai hathü eepa, büpai Elisha kü, “Opa, ngei hathü 
jütükshah nyu? Ngei hathü jütükshah nyu? shei phe. 

22Büpai, ‘Tah’ shei e. Nüngi hathü jühen mü nüngei yannah-i nevaijü 
lahhilaongi omei leipüthü je? Jomphong kü hahying shuohtuh, hatü jomi ha 
hahtü jomei shembü yemei nyemlei” shei e.  
23Hanangkü büpai jomphong kü mo longpü hük tem; jomphongi mo hah-ei 
tempheikü büpai jomphong leishih, hatü jomphong jomei shembü yemei lei. 
Hajük kü Aram am Israel kahdokei nehoki doh.  

Samaria Shümpü 

24Hepak kanja daipheikü Aram ongpa Ben-Hadadi büpalei veshanthü longi 
thaitü peiyei Samaria shümteke.  
25Hapa shojung kü chingnyü kü aeipülepü longpü nyu; hapa ching shümpü 
hepak luangi nyupü nangkü hahying nedangi gadu hükei shangjing hük kü 
lop büali hatü lihaovang pua hük kü lop nga kü yuteihamteke.  
26Shaang Israel ongpa chingnyü bham shangkü kamei nyushingkü nyüha hüki 
büpa kü lenei, “Ngelei shembü ongpa, ngei kü sheühshih!” shei e.  
27Büpai, “Shembüpai nüng kü nesheühpheikü ngei nüng kü mekei 
sheühphahen? Hah tenshing leipü hi yiü bhitshing leipü sheühphahen?” shei 
e.  
28Ongpai pinnyü kü, “Nüngei shanghah meheang?” shei phe. Pinnyüi jangei, 
“Hapa nyühai ngei kü, ‘Shinnyihpa nüngei ha jühahnüng yahkütuh; ngenyih 
ngelei ha jühahshah’ shei eküpeih.  
29Hanangkü henjinyi-i ngelei hapeü jüei hahtükpeih. Nyihphei ngei pinnyü 
kü, ‘Ji-i jühahhen anha yahkütuh’ shei eshuohjü pinnyüi cheha jotükteke” 
shei e.  
30Mechem ongpai hapa nyühalei shahthü danpa, büpai laophülei büm-ow 
shaak, hatü bham yopailei nyupü shennyakthüi büpayü büm-ow mongei 
dhoila-i thüngpü ow yahshi eeteke.  
31“Shinnyihüng ngei Shaphatei cheha Elishlei shangjing nedakjema, Kahvangi 
ngei nyemjütük” shei büpai e. 



869 

 

 
   Daülangpü Laihing 

© 2005, Bible Society of India. 
 

 
 

 

32Hanangkü büpai Elisha touei shennyak hük deishihteke. Hahepak kü 
Elishayü büpalei shemei uoshi nyu, hatü büpa mü behethüao uoshi nyu. 
Deishihpü shennyak ngoishekü Elisha-i behethü kü, “Hapa shennyak jüteipü 
shennyaki ngei jühen shei shennyak shompü amphongi nyingla? Mechem 
hapa shennyak ngoikahen ngei kü sha küpshih, hatü büpa mongei teshüpha. 
Ongpaao büpa phei müshi peikahen” shei e.  
33Büpai hapa jom mü etei-i nyushi ongpa büpa touei peiyei, “Hapa shanghah-
ü Shembüpa leipü peipeih! Hajük thahshi mehekei ngei Shembüpa kü 
monglemei danhenang?” shei e.  

2 Ongpathü 7 

1Elisha-i jangei, “Shembüpalei shah bangtuh. Shembüpai hapakei enyüke: 
Ngenyih shaang kei Samaria penyüshalei ngin phahük kü atta dok jem 
nevaijü barley aung dok vok yukahen” shei e.  
2Hahepak kü ongpai mongnyangpü lakchongbü hüki Kahvang shennyak kü, 
“Shembüpai vangsho shaden aptü khüpeilangei hahying shomlangmao ha 
nevamküpih” shei e. Elisha-i, “Nüngi hapa vampü laophülei müki eehen hih, 
shejao nüngi hapa nehah-aokpih” shei e.  

Aram Veshanthü Nyaidaipü 

3Shaang chingnyü penyüsha haolei ngombüthü jom ali nyu. Jom hüki hük 
mü, “Jen dipü thahshi mehekei hamü nyuhen?  
4Jeni chingnyü mongei shüshah shei ejao ching mongkü shaühile nyupü 
nangkü jen dihen khih. Hamü uoshi nyujao jen dihen khih. Hanangkü jen 
Aram amei baümtapei aongei laojashah; jomi jen yangphüjema yemmü 
nyuhen, jomi jen jüphüjema, jen dihen” shei e.  
5Hanangkü pibom kü jom Aram amei baümtapei aong. Shejao mechem jomi 
baümtap jung phihük ngoipa, halei shennyak hükao nenyuja;  
6mehenangküShembüpai Aram am kü koyei kharithü, koyeithü, hatü 
veshanthü khong longpülei ngeü danhü, hatü jom jom hüki hük kü, “Israel 

ongpai Hit hatü Ijip ongthü jen mü khüei hokhen chüngei nyupü khih” shei 
etei.  
7Hanangkü jomei ashakshemthü, koyeithü hatü gaduthü peü tuhphongtü 
pibom kü jom nyaidai. Jomi baümtap hei-üng yakphongtü yanglem yemei 
nyaidaikem.  
8Ngombüthüi baümtap jung phihük ngoiyei ashakshem hükei shüteke. Jomi 
hahying hah, hatü haleipü hon hi ngin, ashakviha yah-ei daiyei jotükkem. 
Shejao jom leilemei baümtap hükei shü, hatü haleipü dou hanei yah-ei 
hathüao jophong.  
9Hahepak kü jomi hüki hük kü, “Jeni mehe düknya, hayü nejiüpü dou khih. 
Hapayü shahjang meipü nyih khih; hayü jen nyingi jolangnyu khih. Jeni 
vangngaipü thahshi ha ne-ejema, hingmei hanghi danghen khih. Hanangkü 
jen chem leiyei ongpalei lakchongbüthü kü ejashah” shei etei.  
10Hanangkü jomi Aram amei baümtap leipü Samarialei leiyei chingnyü 
penyüsha yompüthü kü, “Ham Aram amei baümtapei peipeih, shejao 
shennyak hükao ne-ee, meheyao nedan, shejao koyei hatü gaduthü shenshi, 
hatü ashakshemthü hei-üng tuh-ei nyuküpeih” shei ejateke.  
11Penyüsha yompüthüi hapa shahjang yan, hatü ongshemei shahjang shom.  
12Ongpai nyak kü paoei büpalei chongphobüthü kü, “Aram ami jen khüei 
dükpü kon ngei am kü eküshah. Jen aeipülepü jomi nyingei nyüke, hatü jen 
hahying yemei daijahen, hahepak kü jen yemmü yepei leihen, hatü jenei 
chingnyülei shühen shei deihshi jomei baümtap tuhtü daiyei phaü mongei 
joshi nyüpeih” shei e.  
13Büpalei lakchongbü hüki, “Chingnyülei aoei nyupü koyeithü khongkü 
kuknga yahtü shennyak hanei shomshah. Daipüthüao hatouei aoei nyupü 
Israel am keiüng lomohshasha hih. Daipüthüao aopüthü kei-üng 
mahkemshasha hih. Hanangkü hanei am shomei mehe vampüshang baong 
dangshah” shei e.  



871 

 

 
   Daülangpü Laihing 

© 2005, Bible Society of India. 
 

 
 

 

14Hanangkü jomi shennyak nyi jetü koyei khari nyi kü uotü Aram am 
veshanthü kü mehe vamjapa nyingei leikei shei ongpai jomphong shom.  
15Hanangkü jomi Jordan thahshi jom phei kü dai; Aram ami nyemei 
nyaishingkü lemyang kü ashakviha hatü douhinangthü yakphong. Hapa keiha 
phongmokbüthü nyokei leiyei ongpa kü shah-om aokjateke.  
16Hapheikü shennyakthü daiyei Aram amei baümtap bomei lei. 
Hanangkü Shembüpai epü keiha atta dok jem kü, hatü barley aung dok vok 
kü lop pha hük kü yuteke.  
17Shaang ongpai mongnyangpü lakchongbü hük ongpalei peshaden yomei 
tuhphong. Kahvang shennyaki büpa touei ongpa peijashingkü epü keiha 
shennyakthüi hapa shennyak peshadenei la-i shoupei jütük. 
18Mehenangkü Kahvang shennyaki ongpa kü, “Ngenyih shaangkei Samaria 
penyüshalei ngin pha hüki atta dok jem nevaijü barley aung dok vok 
shakaokhen hih” shei eshingkü,  
19hapa lakchongbüi Kahvang shennyak kü, “Shembüpai vangsho shaden aptü 
khüpeilangei hahying shomlangmao ha nevamküpih” shei jangei epeih. 
Kahvang shennyaki jangei, “Nüngi hapa vampü laophülei müki eehen, shejao 
nüngi hapa nehah-aokpih” shei e.  
20Büpa kü hapa jiüshi dhaümteke; mehenangkü shennyakthüi büpa kü 
peshadenei la-i shoupei jü.  

2 Ongpathü 8 

Shunamlanyü Nyokei Leipü 

1Shaang Elisha-i Shunamlanyü, üpalei cheha yangei leishihpa, pinnyü kü, 
“Nüngei shem am müei daiyei nüngi mongpü shingei nyutuh; 
mehenangkü Shembüpai hapa kahdok kü shaühile hük peihühen temei 
nyüke, hatü hapayü bong nyet nyukahen” shei e.  
2Hanangkü Kahvang shennyaki epükei hapa nyühanyüi dükhen layaong, hatü 
jom shem am daiyei Philistia kahdokei bong nyet nyuteke.  

3Bong nyet dohpü lemei pinnyü Philistia kahdok leipü nyokei leiyei ongpa 
touei pinnyülei kahdok shemshing yününg pei.  
4Shaang ongpai Kahvang chongphobü Gehazi kü, “Elisha-i dükpü yashanpü 
douthü ngei kü eshih” shei eteiyei nyu.  
5Mechem büpai ongpa kü Elisha-i didaipü yangei leishihpü jung ejaei nyupa, 
Elisha-i cheha yangei leishihpü nyühanyüi ongpa kü pinnyülei kahdok, hatü 
shemshing yününg peiteke. Gehazi-i, “Ngelei shembü ongpa, nyühanyüyü 
hapa hih, hatü Elisha-i cheha yangei leishihpü pinnyülei chehayü hapa hih” 
shei e.  
6Ongpai nyühanyü kü hapa jung pheteke, hatü pinnyüi büpa kü hapa jung 
eteke. Hanangkü ongpai pinnyülei shahhidou henghen lakchongbü hük je, 
hatü büpa kü, “Pinnyülei kahdok kemei, hatü pinnyü lüdaipü nyih mebü 
shinnyih thahshi hapa kü dangpü lat kemei nyokei shuohtuh” shei e.  

Elisha hatü Aram am Ben-Hadad Ongpa 

7Elisha Damaskalei heihpü hepak kü Aram am Ben-Hadad ongpayü tüngei 
nyu. Mechem ongpa kü, “Kahvang shennyak Elisha peiyei nyükeja” shei 
eshuohpa,  
8büpai Hazael kü, “Nüngi thintho hanei temtü hapa Kahvang shennyak mü 
pongteinüng heihtuh, hatü büpa homei ngei hapa dinshan kübü yangaoküla 
shei Shembüpa kü nyemphekününg heihtuh” shei e.  
9Hanangkü Hazaeli Elisha mü pongteinüng Damaskalei vampü doumei 
lemphüli thaiyei ut pinyi kü hanggo kohütü heih. Büpai shem mongei shüei 
büpa touei yaongtü, “Aram am anha Ben-Hadad ongpai ngei nüng touei, 
‘Ngei tüngpü meiüla?’ shei phenüng shompü khih” shei e.  
10Elisha-i jangei, “Shembüpai büpayü didaihen khih shei ngei keyü 
huphopeih, shejao leiyei, ‘Nüng tüngpü meihen hih’ shei etuh” shei e. 
11Büpai Hazael kü veüshi mük khangei vei, hatü büpa thep.  
12“Ngelei shembü, nüng mehekei thepnya?” shei Hazaeli phe. Büpai jangei, 
“Mehenangkü nüngi Israel am kü dükhen nemeipü douthü ngei nyingnyüke. 

Nüngi jomei pe showtükpü chingnyüthü awi haptükhen, jomei nethethü 
nüngi jükemhen, jomei maanpü hashihthü yah-ei kahdokei shüktü jütükhen, 
hatü jomei büm nekongpü nyühathülei vom shaakei jükemhen khih” shei e.  
13Hazaeli, “Nüngei chongphobü ngei, shi hi ookao nehiepai hapa keipü dou 
dükaokhen khih je?” shei e. Elisha-i jangei, “Nüngü Aram amei ong vaihen 
khih shei Shembüpai ngei kü huphopeih” shei e.  
14Hazaeli Ben-Hadad touei nyokei leijashingkü, “Elisha-i nüng kü mekei 
ephopa?” shei büpa kü phe. “Büpai ngei keyü nüng tüngpü meihen khih shei 
ephopeih” shei Hazaeli e.  
15Shejao nyihphei büpai ashak chetlüpü yah-ei yung kü hingtü ongpalei dhe 
kü jümteke, hatü ongpa didai. Hapheikü Hazaeli ongpa kü jeiyei ong vaiteke.  

Judah amei Jehoram Ongpa 

16Israel kü Ahabei cheha Jorami ong vaipü bong ngapabü kü Jehoshaphatei 
cheha Jehorami Judah kü ong vaihen pang.  
17Büpa ong vaipü hepak kü büpalei nyübüh bong hapüanpü nyi nyu, hatü 
büpai Jerusalem kü bong shet vanglem lem.  
18Büpai Ahab am shemi dükpükei Israel ongthülei lem kü kam; mehenangkü 
büpai Ahabei yiükha yah. Büpai Shembüpa touei mang dou dükteke.  
19Shejao laophülei chongphobü Davidei men kü Shembüpai Judah am 
nemahtükhü. Büpai David kü awdük shuohhen, hatü büpalei hühihathüi 
nedoh-i vanglem lemhen shei lahtük.  
20Jehoram vanglem lempü hepak kü Edom am Judah am khüei yaong, hatü 
jom lompü ong haümtü nyu.  
21Hahepak kü Jehorami büpalei koyei kharithü peü yah-ei Zairlei heih. Edom 
ami büpa hatü büpalei koyei kharithü shümlang, shejao büpa hapa show 
kübü yang, hatü veshanthü nyaiyei shemei leidaikem.  
22Hanangkü shinnyih thahshi Edom ami Judah am khüei yaongnyüpeih. 
Hahepak kü-üng Libnah amao khüei yaong.  

23Jehorami dükpü lemphüli Judah Ongthülei Büshah Laitap kü nyangei 
nyüpeih.  
24Jehoram di, hatü David Chingnyü kü ongthülei mahngchongei vü, hatü 
cheha Ahaziah-i büpa kü jeiyei ong vaiteke.  

Judah amei Ahaziah Ongpa 

25Ahabei cheha Jorami Israel kü ong vaipü bong anpünyipabü kü Jehoramei 
cheha Ahaziah-i Judah kü vanglem lemei pang.  
26Mechem Ahaziah ong vaipa, büpalei nyübüh bong hapünyi nyuteke, hatü 
büpai Jerusalem kü bong hük vanglem lem. Chenyülei menü Athaliah nyu; 
pinnyü-ü Israel ongpa Omrilei chehü nyuteke.  
27Büpai Shembüpa touei mang dou dükei Ahab am shemi kampü lemthü kü 
kam; Ahab am shemi dükpükei dük; mehenangkü büpayü yiükhila lemei 
Ahab am shem mü shenteipü nyu.  
28Ahaziah-i Ahabei cheha Joram mü Ramoth-Gileadei Aram ongpa Hazael mü 
khüei hokhen dai, hatü vehokei Joram ma yah.  
29Aram amei ongpa Hazael mü Ramoth-Gileadei hokshingkü Aram amei lak 
kü ma yahpü kü junghahhen shingvaishi Joram ongpayü Jezreelei leiyei nyu. 
Hahepak kü Jehoramei cheha Ahaziah, Judah amei ongpai Ahabei cheha 
Joram ma yahpü nangkü pongteinüng Jezreelei yiüteke.  

2 Ongpathü 9 

Israel amei Ong Vaihen Jehu Jepü 

1Hahepak kü Elisha thibüi thibüthü khong kübü thibü hük nyükei büpa kü, 
“Shünglok loktuh, hatü hapa mainga shong yah-ei Ramoth-Gileadei daituh,  
2hatü mechem nüng hatou ngoihenshang, Nimshilei cheha Jehoshaphat, 
Jehoshaphatei cheha Jehu yemtuh. Büpalei küphüthü toueipü yanei dungnuk 
mongei shütuh,  
3hatü hapa mainga shong leipü mainga yah-ei büpalei shangjing kü langtuh, 
hatü büpa kü, ‘Shembüpai nüng Israel kü ong vaihen jepüja’ shei etuh, hatü 
nephei-i sha apei yahshi nüng mokdaituh” shei e.  

4Hanangkü nethe thibüpai Ramoth-Gileadei dai.  
5Mechem büpa hatou ngoipa, büpai veshan mübüthü chemi uoshi heüteke. 
Büpai, “Ngei shahjang hük koshi nyüpeih” shei e. “Hamphong khongkü üpa 
kü?” shei Jehui phe. “Nüng kü” shei büpai e.  
6Jehu yaongei shem mongei shüteke. Hahepak kü thibüpai Jehulei shangjing 
kü maingai langtü, “Shembüpa, Israel Kahvangi hapakei enyüke: ‘Ngei ngelei 
nanglak Israel shak kü ong vaihen nüng jenyeih.  
7Nüngi nüngei shembü Ahab am shem jütükkemtuh, hatü ngei ngelei 
chongphobü thibüthü, hatü ngelei lebü chongphobüthülei iy Jezebel homei 
yenhüpü bhüh yemhen hih. 
8Mehenangkü Ahab am shem kemei mahhen. Ngei Israel kü Ahab kübü 
bahanaü kemei aa vaituh, aa nevaipü vaituh mahtükkemhen.  
9Ngei Ahab am shemü Nebatei cheha Jeroboam am shem keiha, hatü 
Ahijahlei cheha Baasha am shem kei leitükhen.  
10Jezreel kahdokei Jezebelei bümü shithüi hahhen, hatü üpaiyao pinnyülei 
mahng nevühen’ ” shei e. Ha ephongtü büpai sha apei mokdai.  
11Mechem Jehu büpalei küphü lakchongbüthü touei vamjapa, jomphong 
khongkü hüki, “Lemphüli meishi-üng vaaikhihma yo? Mehekei hapa ngapayü 
nüng yemei peiküpüja?” shei phe. “Ammi hapa shennyak mepa keipüang ha 
nyingei nyüke” shei Jehu-i e.  
12Jomi, “Hayü shahshem khih. Ham kao eshih!” shei e. Büpai ngei kü, 
“Shembüpai hapakei enyüke: Nüngü Israel kü ong vaihen jepü khih” shei 
ephopeih.  
13Hahepak kü jomi shülangi jomei ashak nyiukei büpalei lateenei nyem. 
Hapheikü jomi amit vüngei, “Jehuyü Ongpa!” shei len.  

Jehu-i Joram hatü Ahaziah Jüpü 

14Hanangkü Jehu, Jehoshaphatei cheha, Nimshilei chehüi Joram ongpa khüei 
phaüshah show. Shaang Joram hatü Israel am kemei Aram am Hazael ongpa 
kü shomshi Ramoth-Gileadei nyu,  

15shejao Aram am Hazael ongpa khüei hokshingkü Aram ami büpa kü ma 
shashuohpü nangkü hapa kü junghahnüng Joram ongpayü Jezreelei leidaitü 
nyu. “Ammi mongei deihjema, amphong üpaiyao hapa chingnyü leipü laoei 
daiyei hapa shahjang Jezreelei te-e” shei e.  
16Hapheikü büpa koyei khari kü uotü Jezreelei dai; mehenangkü Joramü 
halei tüngei nyu, hatü Judah am Ahaziah ongpayü büpa mü pongteihen yiüei 
nyuteke.  
17Jezreelei shangdü hük kü veyompü shennyak hüki Jehu hatü büpalei 
veshanthü ngoijapü eeyei büpai, “Veshanthü hanei peiküpü ngei eenyüke” 
shei nyük. “Hathüyü mongjempa hi vepa shangkü pheyuhen koyei veshan 
hük deishihtuh” shei Jorami eteke.  
18Hanangkü koyei veshan büpa mü heüteinüng heih-ei büpai, “Ongpai mei 
deihshi peiküpü vaaikhihma? shei enyüke” shei e. Jehu-i jangei, “Nüngi hapa 
chingmei kü mehe linghen? Ngei phei mükei” shei e. Shangdü leipü 
veyombüi, “Phongmokbü heih-ei jom ngoitepih, shejao büpa nyokei 
neleikünyu” shei e.  
19Hapheikü büpai nyipabü koyei veshan hük shomei deishih, hatü büpai jom 
thahtü büpai, “Ongpai mei deihshi peiküpü vaaikhihma yo? shei enyüke shei 
e. Jehu-i jangei, ‘Nüngi hapa chingmei mü mehe linghen? Ngei phei mükei’ ” 
shei e.  
20Shao shangdü leipü veyombüi, “Büpayao jom ngoitepih, shejao büpa nyokei 
neleikünyu. Koyei khari müpü kü veishuohjü Nimshilei cheha Jehu-i müpükei 
eenyüke; mehenangkü büpaiyü ngapai müpükei münyüpeih” shei e.  
21Jorami, “Temtuh” shei e, hatü jomi büpalei koyei khari tem. Hapheikü 
Israel amei ongpa Joram hatü Judah amei ongpa Ahaziah nyi laophü 
laophülei koyei khari kü uotü Jehu mü pongteinüng daiyei jijinyi-i büpa mü 
Jezreel am Nabothlei kahlei pongtei.  
22Mechem Jorami Jehu eepa, büpai, “Jehu, mei deihshi peiküpü vaaikhihma 
yo?” shei e. Jehu-i jangei, “Anyü Jezebeli dükpü mükbongjuyung, hatü 



877 

 

 
   Daülangpü Laihing 

© 2005, Bible Society of India. 
 

 
 

 

phongyom hingletpü nedoh-i nyupü thahshi mehe chingmei nyuaokhen?” 
shei e.  
23Hahepak kü Jorami, “Ahaziah, shaiteke!” shei etü nyokei leitü mokdai.  
24Hahepak kü Jehu-i büpalei lah ngaiyei Joramei dok baong kü kap, hatü 
lahhani mongdang bhaoshi kaptü büpa koyei dokshang leipü vüteke.  
25Jehu-i büpalei koyei khari lakchongbü Bidkar kü, “Büpa phukei ankei, hatü 
Jezreel am Nabothlei kahlei shükphongtuh. Mehenangkü ji chepa Ahab 
pheikü koyei khari kü uotü daishingküShembüpai büpa nangkü hapa 
tetshahvanshah eküpü deihnyaai khihma: 
26‘Ngei menyih eepü Nabothlei iy, hatü chehathülei iy nangkü ngei lah-ei 
enyüpeih, hapa kahmoi kü-üng ngei bhüh yemhen shei Shembüpai enyüke.’ 
Hanangkü shaang hapa phuktuh, hatü Shembüpai epü shah keiha Nabothlei 
kahlei yakphongtuh” shei e.  

Judah Ongpa Ahaziah Jütükpü 

27Mechem Judah amei ongpa Ahaziah-i ha eepüshang, büpa Beth-Haggan 
lemei mokdai. Jehu-i “Büpayao jütuh!” shei lenyaki changei dai. Jomphongi 
Ibleam yopailei Gur lemei aongpü lemei büpa kü kaw sheüteke, shejao büpa 
Megiddolei heih-ei halei di.  
28Büpalei lakchongbüthüi koyei khari kü shihtü büpalei mahng Jerusalemei 
leiyei David Chingnyülei chebü chepa amei mahngchongei vü.  
29Ahabei cheha Jorami Israel kü ong vaipü vangbong anpühükpabü kü 
Ahaziah-ü Judah kü ong vaiteke.  

Jezebel Onglanyü Jüpü 

30Hapheikü Jehu-i Jezreelei heih. Mechem Jezebeli ha danpa, pinnyüi mük 
kü ow ling, hatü shohiyang lingtüktü ümha shaden homei veiteke. 
31Jehu shaden homei shüjashingkü pinnyüi, “Mei deihshi peiküpa yo? Oh 
laophülei shembü Zimri jütükpü shennyak!” shei e.  
32Jehu-i ümha shadenei ngangei veitü lenei, “Ngei philei üpa nyüpa? Üpa 
nyüpa?” shei e. Ban tüktükpü shennyak nyi jem vamei büpa kü veishuohteke.  

33Büpai, “Pinnyü yepei shükei shanshih” shei e. Hanangkü jomi pinnyü yepei 
shükei shanshih, hatü pinnyülei iy bhamba kü, hatü koyeithü kü phaatteke. 
Jehu-i büpalei koyei hatü koyei kharithüi pinnyülei mahng kü nyeüteke.  
34Jehu ongshem mongei shüei hahying. Hapheikü büpai, “Hapa 
thaüvaütükpü nyühalei mahng jungtuh, hatü mahng vütüktuh; mehenangkü 
pinnyü-ü ongpalei yiükha hih” shei e.  
35Shejao mechem jomi pinnyülei mahng vününg heihjapa, shangjing 
vangkong, lakvang lavang mü lenei meheyao aoei nechongja. 
36Mechem jom nyokei leiyei büpa kü ha jung ejapa, büpai, “Shembüpai 
büpalei chongphobü Tishbe am Elijah homei hapakei epeih: ‘Jezreel kahdokei 
shithüi Jezebelei phai hahhen;  
37Üpaiyao hayü Jezebel khih shei nenyingaokhen mü Jezreel kahdokei 
Jezebelei bümü nühinam kei yaüshi nyuhen’ ” shei eteke.  

2 Ongpathü 10 

Ahabei Hühihathü Jütükpü 

1Shaang Ahabei chehathü jom pejempüan thahshi Samarialei nyu. Hanangkü 
Jehu-i lai nyangtü Jezreel leipü lakchongbüthü, behethü hatü Ahabei 
chehathü yombüthü kü Samarialei shomteke.  
2Büpai nyangpülei, “Ammi laithü danghinüng, ammei shembülei hapeüthü 
am mü nyupai, hatü ammei lakei koyei hatü koyei kharithü, chingnyü pe 
showtüktü, hatü lahhilaong nyupai,  
3ammei shembülei hapeüthü khongkü peü mü meipü, hatü changpü hük jetü 
chepalei ong uoshing kü uohütuh, hatü jom shem yangei nyuhen shangmü 
hokhütuh” shei e.  
4Shejao Samaria ami nyemei, “Joram ongpa hi Ahaziah ongpa nyi dangkao 
neaokjü hami mekei etü Jehu aokhen?” shei e.  
5Hanangkü ongshem veipü lakchongbüthü, chingnyü veipü governor, 
behethü hatü yombüthüi Jehu kü hapakei shahjang shom: “Hamphongü nüng 

chongphopüthü, hatü nüngi mehe e, ha dükhen. Hami ong vaihen üpayao 
nejepih; nüng kü mehe meipeih shei deih, hapakei düktuh” shei e.  
6Hapheikü Jehu-i nyipabü jom kü lai nyangpülei, “Am ngei mü nyujema, 
hatü ngelei shah banghen vaijema, ngenyih hapa hepak kü Jezreelei ammei 
shembülei hapeüthülei shangjing dakei ngei touei peikei” shei e. Shaang 
ongpalei hapeüthü jom pejempüan thahshi chingnyülei mübüthü mü nyu; 
mehenangkü hathüyü jomi jungei laonghahpüthü nyuteke.  
7Mechem jom touei lai ngoijapa, jomi ongpalei hapeüthü müei deiyei jom 
pejempüan kemei jü. Jomi hathülei shangjing mühdow kü shihtü Jezreelei 
Jehu touei shom.  
8Mechem phongmokbü Jehu ngoipa, büpai Jehu kü, “Hami ongpalei 
hapeüthülei shangjing deiküpeih” shei e. Hahepak kü Jehu-i, “Hathü kemei 
nepnüng dhom thahshi chingnyü penyüshalei khong nyi khongei haütuh” 
shei e. 
9Nepphei Jehu-i penyü shadenei vamei nanglakthü touei yaongtü, “Ngelei 
shembü khüei yaongpü, hatü büpa jütükpeyü ngei hih; hapayü am mang 
nevaipih. Shejao hathü üpai jüpa?  
10Shembüpai Ahab am shem khüei epü shah phahükao neshaiküpih shei 
nyinghahtuh. Shembüpai laophülei chongphobü Elijah homei mehe e, ha 
dükpü khih” shei e.  
11Hanangkü Jehu-i Jezreelei Ahab am shem aopü kemei, büpalei 
lakchongbüthü, büpalei mongjempathü, hatü ngongpathü hükao ne-aophongi 
jütükkem.  

Ahaziah Ongpalei Shem am Jütükpü 

12Hapheikü Jehu-i layaongei Samaria lemei dai. “Mi yombüthülei baümtap” 
shei epü shingei,  
13Jehu-i Judah am Ahaziah ongpalei shem am hanei pongei, “Amü üam 
vaipa?” shei phe. Jomi, “Hamphongü Ahaziahlei shem am hih, hatü 

hamphongü ongpalei shem am, onglanyü Jezebelei hapeüthü thümnüng 
peiküpeih” shei e.  
14Jehu-i büpalei nanglakthü kü, “Hathü yemmü yeptuh” shei e. Hanangkü 
jomi hathü yemmü yepei jom pinyipünyi thahshi Beth-Eked kahsha touei 
deiyei jü. Büpai hükao yemmü aoei netuh.  
15Mechem büpa haleipü layaongei daijapa, büpai lemei Rekhabei cheha 
Jehonadab büpa mü pongteinüng heihjapü heüei Jehu-i büpa kü selam vaitei, 
hatü büpa kü, “Ngelei mong nüng touei hingshangi nyupü keiha nüngei 
mongao ngei mü hingshangi nyaaikhihma yo?” shei e. Jehonadabi, “Hih” shei 
e. “Hei vaijema nüngei lak lüshih” shei Jehu-i e. Hanangkü büpai lak 
lüshuoh, hatü Jehu-i büpa koyei khari dokshangei anei uohü.  
16Jehu-i, “Ngei mü mükei, hatü ngei mekei Shembüpa kü nyakei kennya, 
veituh” shei e, hatü büpai büpa laophülei koyei khari kü uotü Samarialei 
leiteke.  
17Mechem Jehu Samaria ngoipa, büpai halei Ahab am shem aopü kemei 
jütük; Shembüpalei shah Elijah homei epükei büpai jom peü jütük.  

Baal Kahvang Khümpüthü Jütükpü 

18Hapheikü Jehu-i Samaria am nanglakthü kemei nyükei thaihütü jomphong 
kü, “Ahabi Baal kahvang maani mon chongphopeih, shejao Jehu-i longi 
chongphohen.  
19Hanangkü shaang Baal kahvangei thibüthü peü, büpa chongphobüthü hatü 
ngongpathü peü nyükkei. Hükao ne-ami nyüktuh; mehenangkü ngei Baal 
kahvang kü moila longpü shuohnüng hih. Üpai nepeihenshang yemmü 
netuhpih” shei e. Shejao hayü Baal kahvang chongphopüthü jütüknüng shei 
Jehu-i lawlüppü shiüteke. 
20Jehu-i, “Baal kahvang kü dhüm shuoh-ei thaihen nyüktuh” shei e. 
Hanangkü jomi hapa lenteke.  



881 

 

 
   Daülangpü Laihing 

© 2005, Bible Society of India. 
 

 
 

 

21Jehu-i Israel kahdok peü philei ha shah shom, hatü Baal kahvang 
chongphopüthü peü pei; hükao nepei-i nenyu. Jung hük kübü jung hük 
thahshi mangma thahshi Baal kahvangei phopshemei maei thai.  
22Hatü Jehu-i owhiai tuhteipü shennyak kü, “Baal kahvang chongphobüthü 
kü owhiai deikei” shei e. Hanangkü büpai owhiaithü deijateke.  
23Hahepak kü Jehu hatü Jehonadab nyi Baal kahvang phopshemei shüteke. 
Jehu-i Baal kahvang chongphobüthü kü, “Veituh, 
hatouei Shembüpa chongphopü üpayao neshiüpeü kemei Baal kahvang 
chongphopüthü mon nyüke” shei e.  
24Hanangkü jijinyi-i moila hatü jakpü moila shuohhen shüteke. Shaang Jehu-i 
chingshelei shennyak jom büali thahshi ngeükhüam shuohtü yaonghütü, 
“Amphong pahüki dangkao shennyak hanei yangei deishihtükjema, büpalei 
yangnyu nangjei nüngei yangnyu yahhen” shei e.  
25Jehu-i moila shuoh-ei kemhinüng büpai yompüthü, hatü lakchongbüthü kü, 
“Mongei shüei hathü jütuh; hükao yangei tedeishih” shei e. Hanangkü jomi 
hathü bapei jü, hatü mahngthü shüei shüei chingshelei ngai. Jomphongi shao 
Baal kahvang phopshem mongpalei shüei,  
26daülangpü yaong shemnyüthü ngaiyei aw kü jaktük.  
27Jomi Baal kahvangei daülangpü yaong shemnyüthü hatü phopshem 
mangtük, hatü shennyakthüi hapa phopshemü shinnyih thahshi nühinam 
shing vainyüpeih.  
28Hanangkü Jehu-i Israel kü Baal kahvang khümpü maoei tükpeih. 
29Shejao Jehu-i Nebatei cheha Jeroboam, üpai Bethel hatü Dan kü hon 
mohoh cheha kü khümei Israel am mang thahhüpa, hapa mang kübü neyan.  
30Shembüpai Jehu kü, “Ngei hapa dükhen jiüpü khih shei ngelei mongei 
deihshi nyupü peü ngei nüng kü epükei Ahab am shem kü peü dükpü nangkü 
nüngei hühihathü denshem ali thahshi Israel ong uoshing kü vanglem 
lemhen” shei e.  

31Shejao Jehu-i büpalei mong kempaiShembüpa, Israel Kahvangei 
shahkungthü nebang; Israel mang thahhüpü Jeroboamei mang kübü büpa 
neyan.  

Jehu Dipü 

32Hathü nyih kü Shembüpai Israel kahdok bhihtük maantükhen pangteke. 
Hazael ongpai Israel amei kahmük peü neüei,  
33Gilead kahdok kü Jordan heongphi lappai Gad, Reuben hatü Manasseh 
amei kahmükthü Aroer jilathü kübü Arnon yungyen Gilead kübü Bashan 
thahshi omei neüei yahlang.  
34Shaang Jehu-i dükpü lebü douthü peü; büpai monglongei dükpü douthü 
kemei Israel Ongthülei Büshah Laitap kü nyangei nyüpeih. 
35Jehu di, hatü Samarialei mahng vü. Büpa kü jeiyei cheha Jehoahaz ong 
vaiteke.  
36Jehu-i Samaria kü Israel amei ong bong hapüshet thahshi vaiteke.  

2 Ongpathü 11 

Judah amei Athaliah Onglanyü 

1Mechem Ahaziah ongpalei chenyü Athaliah-i cheha jütükpü danpa, pinnyüi 
ongpalei shem am peü li hümtükhen ngeükhüam shuoh. 
2Shejao Joram ongpalei yiükha, Ahaziahlei chenaü Jehoshebeah-i Ahaziahlei 
cheha Joash, ongpalei hapeüthü mü jütükhen nyupü khong kübü joei yah-ei 
lüdai. Pinnyüi büpa mü büpa kü junghen nyüha hük, büpa nejütükhen 
shingvaishi Athaliah kü joei lüngbangei tuh. 
3Athaliah-i vanglem lempü hepak kü büpayü büpa kü jungpü nyüha mü 
phopshem mongei bong vok thahshi joshi nyu.  
4Shejao bong nyetpabü kü Jehoiada ngongpai ongpa yompü, hatü ongshem 
yompü veshanthü shak kü lakchongbüthü kü nyüknüng deishih-ei büpa 
touei Shembüpalei shemei peihüteke. Büpai jom mü vangpüshuwpü ling, 
hatü Shembüpalei shemei jom lahhütü büpai jom kü ongpalei cheha 
hushuohteke.  

5Büpai jom kü shahkung shuoh-ei, “Mechem ammi Sabbath nyih douei 
daihenshang, amphong phaihan jem khong kü phaihan hüki ongshem 
yomhen,  
6Phaihan hüki Sur peshaden yomhen, hatü phaihan hüki yombüthülei 
ngaümphei leipü peshadenei ongshem yomhen,  
7hatü am khong nyi Sabbath nyih dou kü daipüthüiyao ongpa 
shonei Shembüpalei shem yomhen;  
8laophü laophülei lakei lahhilaong notü Joash ongpa yomhen; hatü üam am 
yopailei heihkahenshang jütuh. Ongpa daipü leipü peü kü ammi büpa mü 
nyutuh” shei e.  
9Lakchongbüthüi Jehoiada ngongpai epükei dük, hatü jom peüi Sabbath nyih 
dousho kü nedai-i nyupüthü hatü dou kü daipüthü peü müei Jehoiada 
ngongpa touei pei.  
10Büpai lakchongbüthü küShembüpalei shemei tuhpü David ongpalei 
phungthü hatü inyüshungthü shuoh,  
11hatü yombüthü peüi laophülei lakei lahhilaong notü shem kü apsha pehe 
shinei, moidü hatü shem shinei shing peü philei ongpa yomei yaong.  
12Hapheikü Jehoiada-i ongpalei ha Joash müei ngai, hatü büpa kü ong athen 
thenhütü büpai büpa kü vangpüshuwpü lai hük shuoh-ei ong vaihen je. Jomi 
büpa ong vaihen je, hatü, “Ongpa, yangnyu shoshoshi nyutuh!” shei lak apei 
len.  
13Mechem Athaliah onglanyüi yombüthü hatü lakchongbüthülei ngeü danpa, 
pinnyüi Shembüpalei phopshemei nanglakthü touei heih. 
14Pinnyüi veishuohjü jomei büyem kü nyupükei ongpa hük shemnyü touei 
yaongshi ee. Lakchongbüthü hatü amit vüngpüthü peü ongpa touei, hatü 
nanglakthü peü mongongpai amit vüng. Hahepak kü Athaliah-i pinnyülei 
ashak shaaktü, “Ngei pungteke! Ngei pungteke!” shei lenei e.  

15Jehoiada-i Athaliah phopshem chingshelei nejühüpü nangkü büpai veshan 
lakchongbüthü kü, “Veshan laap nyi aa kü pinnyü müei deilangtuh; pinnyü 
yanghen peiküpüthüao jütüktuh” shei e. Mehenangkü ngongpai, 
“Pinnyü Shembüpalei shemei tejü” shei e. 
16Jomi pinnyü yepei ongshemei müei leiyei Koyei Shadenei pinnyü jütük.  
17Hahepak kü Jehoiada-i Shembüpa hi ongpa hatü nanglakthü aa kü 
jomphongü Shembüpalei nanglakthü shei vangpüshuwpü ling. Shao büpai 
ongpa hi nanglakthü aa kao vangpüshuwpü ling.  
18Hapheikü nanglakthü peü kemei Baal kahvangei phopshemei heih-ei 
haleipü moidüthü, hatü lajeithü peü khih mü mangtük, hatü moidü tüngei 
Baal kahvangei ngongpa Mattanao jomi jütük. Ngongpai Shembüpalei shem 
kü yombüthüi yomei tuhphong.  
19Hahepak kü büpa mü ongpa hatü ongshem yompü veshanthüi ongpa kü 
shonei yahtü Phopshem kübü ongshem thahshi, hapheikü nanglakthü peü 
mütü yiüteke. Joash-i veshanthülei peshaden lemei shütü ong uoshing kü 
uohü.  
20Hapakei nanglakthü peü mongong, hatü ongshemei Athaliah jüpü nangkü 
chingnyüyü vüngmaki nyuteke.  
21Joash nyübüh vangbong nyet nyushi Judah kü ong vaiteke.  

2 Ongpathü 12 

Judah amei Joash Ongpa 

1Shaang Israel kü Jehu ongpai vanglem lempü bong nyetpabü kü Joash-i 
Judah kü ong vai, hatü büpai Jerusalem kü bong pinyi thahshi vanglem lem. 
Chenyülei menü Beer-sheba am Zibiah shiüteke.  
2Joash-i büpalei yangnyu den kemei kü Shembüpa touei mehe jiü, ha mon 
dük; mehenangkü Jehoiada ngongpai büpa kü meishi nyuhtükteke. 
3Shejoongpa lebü kahvang kü khümpü shingthü büpai nemangtük, hatü 
nanglakthüi nedoh-i halei jakpü moila shuoh-ei khümhamteke.  

4Joash-i ngongpathü kü nyükei, “Shembüpalei shemei daülangpü moila vaishi 
koei peipü lop, shangkuk iepü kübü peipü lop, nyülompaja-i lahpü moila, 
hatü mongongpü moila lop kemei thaituh;  
5shuohbüthüi moilapü lop peü ngongpathüi thaiyei yowtuh, hatü hapa lopi 
phopshem mangdaipü leiyei lingtuh” shei e.  
6Shejao Joash-i vanglem lempü bong hapüjem ngoidaijao ngongpathüi 
phopshem mangdaipü neling.  
7Hanangkü Joash ongpai Jehoiada ngongpa, hatü lebü ngongpathü nyükei, 
“Ammi phopshem mangdaipü mehekei nelingnya? Hanangkü shaang mü leitü 
ammi yahpü lop ammei lakei tetuh, shejao phopshem linghen shuohtüktuh” 
shei e. 
8Ngongpathüi hajük kü nanglakthü leipü lop nethaihen, hatü jom nyingi 
phopshemao nelinghen shei mongteiteke.  
9Hapheikü Jehoiada ngongpai lop pela yah-ei shaküp kü sha lowtü 
phopshemei shüpü lakdah philei moidü touei haüteke. Shaden yompü 
ngongpai nanglakthüi phopshemei moila shuohpü lop kemei pelalei shih.  
10Mechem jomi pelalei lop longi nyupü nyinghenshang, ongpalei laknyangbü 
hatü ngongchong peiyei hapa lop ietü khoungthü kü shihteke.  
11Mechem lop ieyei temhenshang, jomi hapa lop phopshem lingpü dousho kü 
veipü shennyak kü shuohhamteke, hatü jomi hapa lopi phopshem lingpü 
mistri, shem vepüthü,  
12yaong dhüngpü hatü yaong bappüthü kü shuohhamteke. Jomi Shembüpalei 
shem linghen shingvaishi taukta shakei yaong shangei tem, hatü phopshem 
lingei leihen shingvaishi lebü nadang kemei lanteke.  
13Phopshemei moila shuohpü lopi ngini lingpü pati, chilimji, amit nevaijü 
awshong nevaijü honi ngini mepa dükhiüm shingvaishiyao hapa lop netük. 
14Mehenangkü hapayü phopshem lingpüthü kü mon lat shuohteke. 

15Dou kü veipüthüi longi shahhing kü veipü nangkü dou dükbüthü kü nanglat 
shuohhen nangkü shuohpü lop kü hengteihen meheyao nadang neshiüi nyu.  
16Pungpü moila hatü mang moila kü peipü lopShembüpalei shemei yah-ei 
nelei; mehenangkü hapayü ngongpathülei hean nyuteke.  
17Hahepak kü Aram am Hazael ongpai Gath chingnyü hah, hatü omei yah. 
Shejao mechem büpai Jerusalemao hahhen yaongpa,  
18Judah ongpa Joash-i Judah amei ongthü Jehoshaphat, Jehoram hatü 
Ahaziah hathüi daüeitüktü tuhpü daülangpü douthü, hatü büpa nyingi 
shuohpü thinthothü mü Shembüpalei shem, hatü ongshemei nyupü hon 
kemei yah-ei Aram am Hazael ongpa kü shomtük. Hanangkü Hazael ongpai 
Jerusalem nehah-i nyokei leidai.  
19Shaang Joash ongpai dükpü dou lemphüli Judah Ongthülei Büshah Laitap 
kü nyangei nyüpeih.  
20Büpalei lakchongbüthüi büpa khüei phaüshah showtü aongei Sillalei yiüpü 
lem Beth-Millolei büpa jütük. 
21Büpa jütükpü lakchongbüthüyü Shimeathlei cheha Jozakar hatü Shomerlei 
cheha Jehozabad nyu. Büpa di, hatü David Chingnyülei chepa am mü mahng 
vü. Büpa kü jeiyei cheha Amaziah ong vaiteke.  

2 Ongpathü 13 

Israel amei Jehoahaz Ongpa 

1Judah kü Ahaziahlei cheha Joash-i ong vaipü bong hapüjempabü kü 
Jehoahazlei cheha Jehu-i Samarialei Israel amei ong vai, hatü büpai bong 
anpünyet vanglem lem.  
2Büpai Shembüpa touei mehe mang, ha dük, hatü Israel am mang thahhüpü 
Nebatei cheha Jeroboamei mang lem kü kamei büpai hathü kübü neyan.  
3Hanangkü Shembüpai Israel am kü longi mongshihpü nangkü hepak luangi 
Aram am Hazael ongpa, hatü Hazaelei cheha Ben-Hadad nyilei lak kü nyokei 
leiyei shuoh. 

4Hahepak kü Jehoahaz-i Shembüpa kü phop, hatü Shembüpai Israel am kü 
Aram ongpai shüveipü eetü hapa phoppü kü jangteke.  
5Shembüpai Israel am kü jom yanghen nangkü yangbü hük shuoh, hatü Aram 
amei lakmong kübü yangteke. Hanangkü shongei kei-üng Israel am jomei 
shemei nyu.  
6Shejao jomi Israel am mang thahhüpü Jeroboam am shemei mang kübü 
neyan hatü nedoh-i hapa kü nyu, hatü Samarialei Asherah kahvangei lajeiyao 
lakshing tuh.  
7Hanangkü koyei veshan pinyipüan, koyei khari an, hatü la mü daiyei hokpü 
veshan haja an mü lenei Jehoahazlei veshan lebü ne-ao; mehenangkü Aram 
ongpai kübhih leishi shuopei mahtükkem.  
8Jehoahaz-i dükaokpü douthü kemei Israel Ongthülei Büshah Laitap kü 
nyangei nyüpeih.  
9Jehoahaz di, hatü Samarialei chepa amei mahngchongei vü, hatü cheha 
Jehoash-i büpa kü jeiyei ong vaiteke.  

Israel amei Jehoash Ongpa 

10Judah kü Joash-i ong vaipü bong hapüanpünyetpabü kü Jehoahazlei cheha 
Jehoash-i Samarialei Israel ong vaiteke, hatü büpai bong anpüvok vanglem 
lem.  
11Büpaiyao Shembüpa touei mang dük, hatü Israel am mang thahhüpü 
Nebatei cheha Jeroboamei mang lem kü kamei nedoh-i hathü kü nyu.  
12Shaang Jehoash-i vanglem lemshingkü vampü douthü, büpai dükaokpü 
douthü, hatü Judah ongpa Amaziah mü hokpü kemei Israel Ongthülei Büshah 
Laitap kü nyangei nyüpeih.  
13Jehoash di, hatü Samarialei chepa amei mahngchongei vü, hatü cheha 
Jeroboam II büpa kü jeiyei ong vaiteke.  

Elisha Didaipü 

14Shaang Elisha nemei-i tüng, hatü hapa dinshan kübü neyangaokhen mü 
nyushingkü Israel ongpa Jehoash-i büpa thümnüng yiüei büpa kü, “Opa! Opa! 
Israel amei koyei khari hatü koyei veshan” shei thep.  
15Elisha-i, “Lah hük hatü lahhan hanei yahtuh” shei e, hatü büpai hapakei 
yah.  
16Hahepak kü, “Hapa lah lakei notuh” shei büpai Israel ongpa kü e. Mechem 
büpai hapa yahjapa, Elisha-i ongpalei lak kü shoungteke.  
17Hahepak kü büpai, “Heongphi ümha shaden aptuh” shei e, hatü büpai hapa 
ap. “Kaptuh” shei Elisha-i e, hatü büpai hapa kaptük. Hahepak kü büpai, 
“Hapayü Shembüpalei aokpü lahhan, Aram am neüaokhen lahhan! Nüngi 
Aram am Apheklei chemjalak kü neüaokhen” shei e.  
18Hapheikü Elisha-i ongpa kü, “Lebü lahhanthü yah-ei kahdok kü bheituh” 
shei e. Hanangkü ongpai lahhan yah-ei kahdok kü jempa bheitü doh.  
19Hahepak kü Kahvang shennyaki büpa kü mongshih-ei, “Nüngi kahdok kü 
ngapa nevaijü vokpa thahshi bheihah shepü-ü; halangmeyü nüngi Aram am 
neütü chemjalak kü mahtükkemhen vaipeih. Shejao nüngi jom jempa mon 
neüaokhen” shei e.  
20Elisha di, hatü mahng vütük. Shaang Moab ami bong ieyei ünyü hepak kü 
peiyei ching hahhamteke.  
21Chem hepak kü Israel ami shennyak hük mahng vüei nyushingkü 
ngangahük kü khong hanei chinghah peijapü eeyei jomphongi hapa mahng 
Elishalei mahngshalei shükshuohteke. Mechem hapa mahng Elishalei vang kü 
hongpa, hapa shennyak yem leiyei yaong.  
22Aram am Hazael ongpai Jehoahaz-i vanglem lempü yangkemei kü Israel am 
kü shüvei.  
23Shejao Shembüpai jom kü phahjiei deih; mehenangkü büpai Abraham, Isak 
hatü Jakob mü vangteishuwteipü nangkü jom kü yahyang shinshang hu. 
Shinnyih thahshi büpai jom nemahtük nevaijü büpa toueipü nechangtük.  

24Mechem Aram am Hazael ongpa didaipa, cheha Ben-Hadadi büpa kü jeiyei 
ong vai.  
25Hapheikü Jehoahazlei cheha Jehoash-i shao vehok hepak kü chepa 
Jehoahaz leipü yahlangpü jilathü Hazaelei cheha Ben-Hadadei lak leipü aetei 
lei. Jehoash-i jempa thahshi büpa neü, hatü Israel amei jilathü nyokei lei.  

2 Ongpathü 14 

Judah amei Amaziah Ongpa 

1Jehoahazlei cheha Jehoash ongpai vanglem lempü bong nyipabü kü Judah 
am Joashlei cheha Amaziah ongpai vanglem lemei pang.  
2Büpa vanglem lemei pangpü hepak kü büpa nyübüh bong hapünga nyu, hatü 
büpai Jerusalem kü bong hapüshü vanglem lem. Chenyü-ü Jerusalem lapeü 
Jehoaddin nyu.  
3Büpai Shembüpa touei mehe jiü, ha dük, shejao chebü David kei payü nevai; 
büpai dükpü lemphüli chepa Joash-i dükpükei dük.  
4Shejao büpai vaümchongthü payü neyaktük; nanglakthüi nedoh-i 
vaümchongthülei jakpü hatü lebü moilathü shuohhamteke.  
5Büpai ongching wong lakei shümhinüng chepa ongpa jütükpü 
lakchongbüthü büpai jütük.  
6Shejao Mosa Shahkungnyü Laitap kü, “Hapeüthülei mang nangkü nyühipa 
nejühen, nevaijü nyühipalei mang nangkü hapeüthü nejühen; mehenangkü 
laophülei mang nangkü laophü laophüi dihen” shei Shembüpai epü nyangei 
nyupü keiha büpai chepa jütükpü shennyakthülei hapeüthü nejütük.  
7Büpai Edom am haja an thahshi Hüm Kahjilei jü, hatü vanglük mü Sela omei 
yah; büpai hapa kü Jokthe-el shei nyük, hatü shinnyih thahshi hapa men 
nyüke.  
8Hapheikü Amaziah-i Jehoahazlei cheha, Jehulei chehü Israel amei Jehoash 
ongpa touei phongmokbüthü shomei, “Peikei, ji dhe dhe gongei hokshah” 
shei chüngteke.  

9Shejao Israel amei ongpa Jehoash-i Judah amei ongpa Amaziah kü shahnyok 
shompeyü, “Chem hepak kü Lebanon leipü hühbhao hüki Lebanon leipü 
cedar pü kü, ‘Nüngei yiükha ngelei hapeü mü shem yemhen yahshih’ shei 
shah shomshuohpüja, shejao Lebanon leipü phaüyem hük peiyei hapa 
hühbhao la-i shuoptükpüja. 
10Hayü khih nüngi Edom am neüteke, hanangkü shaang nüngi 
changmeinyüke. Nüngi dangpü menmei kü mong hüshemei shemei 
nyudaituh. Mehenangkü nüng mü Judah amao omei dohhen mü mehekei 
nüngi shanghah vongshüh yemhahnya?” shei e.  
11Shejao Amaziah-i hapa nebang; hanangkü Israel am Jehoash ongpa aongei 
Judah kahdok Beth-Shemeshlei Judah ongpa mü thep pongteke. 
12Judah amü Israel ami neühahtü peü shemei nyaiyei leidaikem. 
13Israel am Jehoash ongpai Joashlei cheha, Ahaziahlei chehü Amaziah, Judah 
amei ongpa Beth-Shemeshlei yepteke. Hapheikü Jehoash-i Jerusalemei peiyei 
Ephraim Shaden kübü Gomer Shaden thahshi feet kho vok hükshing 
mangtük.  
14Büpai Shembüpalei shem hatü ongshem leipü hon hi ngin, hatü 
dounyünangba kemei yahlang. Büpai yombüthüao yah-ei Samarialei leidai.  
15Jehoash-i dükpü lemphüli hatü büpai Israel ongpa Amaziah mü hokpü jung 
peü Israel Ongthülei Büshah Laitap kü nyangei nyüpeih. 
16Jehoash di, hatü Israel amei ongthü mü Samarialei vüteke, hatü cheha 
Jeroboam II büpa kü jeiyei ong vaiteke.  

Judah amei Amaziah Ongpa Dipü 

17Jehoahazlei cheha Israel am Jehoash diphei kü Judah am Joashlei cheha 
Amaziah ongpa vangbong anpünga nyu.  
18Amaziah-i dükpü lemphüli Judah Ongthülei Büshah Laitap kü nyangei 
nyüpeih.  
19Jerusalemei Amaziah jühen shei phaüshah show, hanangkü büpa Lakhishlei 
paüdai, shejao jomi vepa shomei büpa halei jütük.  

20Büpalei mahng koyei kü shihtü leiyei Jerusalemei chebü chepa am mü 
David Chingnyülei vüteke.  
21Hapheikü Judah ami Azariah bong anpüvok nyushi chepa Amaziah 
nangjeiyei ong vaihü.  
22Chepa Amaziah didaipheikü büpai Elath aetei leitü meishi lingei leitü 
Judah amei vaiteke.  

Israel amei Ongpa Jeroboam II 

23Joashlei cheha Amaziah-i Judah kü ong vaipü bong anpünga pabü kü 
Jehoashlei cheha Jeroboam Samarialei Israel amei ong vai, hatü büpai bong 
pinyipü hük vanglem lem.  
24Büpai Shembüpa touei mang dük, hatü Israel am mang thahhüpü Nebatei 
cheha Jeroboamei mang kübü neyan.  
25Gath Hepher leipü thibü, Amittailei cheha Jonah, büpalei chongphobü 
homei Shembüpa, Israel Kahvangi epü keiha büpai Israel amei kahdok Lebo-
Hamath kübü Arabah Yungching thahshi aetei lei. 
26Shembüpai Israel am aa hatü bümei kemei shahyaki shangpongpü eeteke, 
hatü jom kü sheühhen üpayao nenyu.  
27Shembüpai vangsho phangkü Israel amei men thitei yaktükhen hih shei eyei 
nenyupü nangkü büpai Joashlei chepa Jeroboamei lak homei jom yangteke.  
28Jeroboami dükpü dou lemphüli, büpai hokpü hatü mekei büpai Judah amei 
kahdok vaihampü Israel am kü Damaska hatü Hamath nyokei leipa, hathü 
peü Israel Ongthülei Büshah Laitap kü nyangei nyüpeih.  
29Jeroboam di, hatü büpa ongshemei mahngchongei vü, hatü büpa kü jeiyei 
cheha Zekhariah ong vaiteke.  

2 Ongpathü 15 

Judah amei Azariah Ongpa 

1Israel kü Jeroboami ong vaipü bong hapünyetpabü kü Judah kü Amaziahlei 
cheha Azariah-i ong vaiteke.  

2Büpa ong vaipü hepak kü büpalei nyübüh bong anpüvok nyu, hatü büpai 
Jerusalemei bong pinyipüanpünyi vanglem lem. Chenyü-ü Jerusalem am 
Jekoliah shei mentü nyu.  
3Büpai chepa Amaziah-i dükpü keiha Shembüpa touei mehe jiü, ha dük.  
4Shejao büpai vaümchongthü neyaktük; nanglakthüi nedoh-i halei moila hatü 
ayingshü jakhamteke.  
5Shembüpai ongpa kü dipü nyih thahshi ngomdin bahhü; hanangkü büpayü 
hayaoha khaatei lebü shem kü nyu. Ongpalei cheha Jothami ongshem kü 
veiyei nanglakthü kü vanglem lem.  
6Azariah-i dükpü lemphüli Judah Ongthülei Büshah Laitap kü nyangei 
nyüpeih.  
7Azariah di, hatü chebü chepa mü David Chingnyülei mahng vü, hatü cheha 
Jothami büpa kü jeiyei ong vaiteke.  

Israel amei Zekhariah Ongpa 

8Azariah-i Judah kü vanglem lempü bong hapüanpü shetpabü kü Jeroboamei 
cheha Zekhariah-i Samarialei Israel amei ong vai, hatü büpai lenyang vok ong 
vaiteke.  
9Chebü chepa ami dükpü keiha büpaiyao Shembüpa touei mang dük. Israel 
am mang thahhüpü Nebatei cheha Jeroboamei mang kübü büpa neyan.  
10Jebeshlei cheha Shallumi Zekhariah khüei phaüshah show. Büpai 
nanglakthüi eeshi büpa jü, hatü büpa kü jeiyei ong vaiteke.  
11Zekhariah-i dükpü lemphüli Israel Ongthülei Büshah Laitap kü nyangei 
nyüpeih.  
12Jehu kü, “Nüngei hühihathüi Israel kü den ali thahshi ong uoshing kü 
uohen” sheiShembüpai epü jiüshi vamteke.  

Israel amei Ongpa Shallum 

13Judah kü Uzziah-i ong vaipü bong hapüanpü shüpabü kü Jebeshlei cheha 
Shallumi Israel kü ong vai, hatü büpai Samarialei lenyang hük mon ong 
vaiteke.  
14Hahepak kü Tirzah leipü Gadilei cheha Menahem Samarialei aongei 
Jebeshlei cheha Menahem jütüktü büpa kü jeiyei ong vai.  
15Shallumi dükpü lemphüli, büpai phaüshah showpü peü Israel Ongthülei 
Büshah Laitap kü nyangei nyüpeih.  
16Hahepak kü Menahemi Tirzah leipü layaongei daishingkü Tiphsah ami büpa 
touei shakei nevampü nangkü büpai hapa chingnyü, hatü halei nyupüthü, 
hatü ngeihpü shonpü shingthü peü hahteke. Büpai Tiphsah hahtü büm 
nekongpü nyühathü peü vom shaakei jükemteke.  

Israel amei Menahem Ongpa 

17Judah kü Azariah ongpai vanglem lempü bong hapüanpü shüpabü kü 
Gadilei cheha Menahemi Israel kü ong vai, hatü büpai Samarialei bong an 
vanglem lem.  
18Büpai Shembüpa touei mang dük; büpai vanglem lempü yangkemei kü 
Israel am mang thahhüpü Nebatei cheha Jeroboamei mang kübü büpa neyan.  
19Hahepak kü Assyria am Pul ongpa peiyei Israel hah, hatü Israel kü nedoh-i 
ong vaiyei nyuhen wong nyemyahshuoh shei Menahemi büpa kü ngin dok 
haja anpüali shuoh.  
20Menahemi hapa ngin Israel shemmeithü ieyei leipü nyeanei ngin pinyipüan 
baong thaiyei shuoh. Hanangkü Assyria ongpai hapa kahdokei nenyui nyokei 
leidai.  
21Menahemi dükpü lemphüli Israel Ongthülei Büshah Laitap kü nyangei 
nyüpeih.  
22Büpa di, hatü chebü chepa am mü vü, hatü cheha Pekahiah-i büpa jeiyei 
ong vaiteke.  

Israel amei Pekahiah Ongpa 

23Judah kahdok kü Azariah ongpai vanglem lempü bong pinyipüanpabü kü 
Menahemei cheha Pekahiah-i Samarialei Israel amei ong vai, hatü büpai bong 
nyi mon vanglem lem.  
24Pekahiah-i Shembüpatouei mang dük. Israel am mang thahhüpü Nebatei 
cheha Jeroboamei mang kübü büpa neyan.  
25Büpalei lakchongbü longpü hük, Remaliahlei cheha Pekah-i büpa khüei 
phaüshah show. Büpa mü Gilead am shennyak pinyipüan mütü büpai 
Pekahiah mü Argob hatü Arieh nyi Samaria Chingnyü ongshemei jü. 
Hanangkü Pekah-i Pekahiah jütü büpa jeiyei ong vaiteke.  
26Pekahiah-i dükpü lemphüli Israel Ongthülei Büshah Laitap kü nyangei 
nyüpeih.  

Israel amei Pekah Ongpa 

27Judah kü Azariah ongpai vanglem lempü bong pinyipüanpünyipabü kü 
Remaliahlei cheha Pekah-i Samarialei Israel kü ong vai, hatü büpai bong 
kukha vanglem lem.  
28Büpai Shembüpa touei mang dük. Israel am mang thahhüpü Nebatei cheha 
Jeroboamei mang kübü büpa neyan.  
29Israel kü Pekah ong vaipü hepak kü Assyria am Tiglath Pileser ongpa peiyei 
Ijon, Abel-Beth-Maakah, Janoah, Kedesh hatü Hazor yahlang. Büpai Naphtali 
amei kahdok Gilead hatü Galil nyi yahtü shennyakthü kemei Assyrialei shetei 
deilangkem.  
30Judah kü Uzziahlei cheha Jotham vanglem lempü bong kukhapabü kü 
Elahlei cheha Hoshea-i Pekah ongpa khüei phaüshah show, hatü büpa jütüktü 
jeiyei ong vaiteke.  
31Pekah-i dükpü lemphüli Israel Ongthülei Büshah Laitap kü nyangei 
nyüpeih.  

Judah amei Jotham Ongpa 

32Israel kü Remaliahlei cheha Pekah-i ong vaipü bong nyipabü kü Uzziahlei 
cheha Jothami Judah kü ong vaiteke.  

33Büpa ong vaipü hepak kü nyübüh bong hapünga nyu, hatü büpai 
Jerusalemei bong anpüvok vanglem lem. Chenyü-ü Zadokei yiükha Jerusha 
shei menpü nyuteke. 
34Büpai Shembüpa touei mehe jiü, ha chepa Uzziah-i keiha dükteke. 
35Shejao büpai vaümchongthü neyaktük; hanangkü nanglakthüi halei nedoh-i 
moila shuoh-ei ayingshü jakhamteke. Jothami Shembüpalei shem Dokpa 
Shaden lingei lei.  
36Jothami dükpü lemphüli Judah Ongthülei Büshah Laitap kü nyangei 
nyüpeih.  
37Büpa vanglem lempü nyih kü Shembüpai Judah am hahhen shingvaishi 
Aram am Rezin ongpa hatü Israel am Pekah ongpa nyi shomteke.  
38Jotham di, hatü chebü chepa am mü David Chingnyülei mahng vü, hatü 
cheha Ahaz-i büpa kü jeiyei ong vaiteke.  

2 Ongpathü 16 

Judah amei Ahaz Ongpa 

1Remaliahlei cheha Pekah Israel kü ong vaipü bong anpünyetpabü kü 
Jothamei cheha Ahaz-i Judah kü ong vaiteke.  
2Ahaz-i vanglem lemei chongpang shingkü nyübüh bong kukha nyu, hatü 
büpai Jerusalemei bong anpüvok vanglem lem. Chebü Davidi dükpükei nevai-
i büpaiShembüpa büpalei Kahvang touei mehe jiü, ha nedük,  
3shejao büpai Israel ongthülei lem kü kam. Lebü jatthüi dükteipü jiühitnalai 
vanglem keiha büpai laophülei hapeü aw kü jakei lajei kü moila shuoh. 
Hanangkü Israel am shekü Shembüpai hapa kahdok kübü jom changtükpeih.  
4Büpai vaümchongthü, shangtaothü kü hatü püphang peü touei jakpü moila 
hatü ayingshü jakpeih.  
5Hahepak kü Aram am Rezin ongpa hatü Israel am Remaliahlei cheha Pekah 
ongpa nyi Jerusalemei hokhen aong, hatü Ahaz shümei yah, shejao jijinyi-i 
büpa neneüaok.  

6Hahepak kü Aram am Rezin ongpai Judah am changtüktü Aram am kü Elah 
kahdok nyokei lei. Hahepak kü Edom am Elahlei yiüei shinnyih thahshi halei 
nyunyeih.  
7Ahaz-i Assyria am Tiglath-Pileser ongpa kü phongmokbüthü shomei, 
“Ngeiyü nüngei chongphobü hatü nüngei ong naü-eepa. Hanangkü ngei mü 
hokpü Aram ongpa hatü Israel ongpa nyilei lak kübü nüng aongei ngei 
yangtuh” shei e.  
8Ahaz-i Shembüpalei shem hatü ongshemei nyupü hon hi ngin yah-ei Assyria 
ongpa kü thintho hük vaishi shom.  
9Assyria ongpai hapa kü khüambakei aongei Damaska hah, hatü haleipü 
shennyakthü Kirlei shetei dei, hatü Rezin ongpayü jütük.  
10Mechem Ahaz ongpai Assyria ongpa Tiglath-Pileser mü pongteinüng 
Damaskalei heihpa, büpai Damaskalei moidü hük eeyei Uriah ngongpa kü 
hapa moidülei jung kemei meishi nih-ei nyangtü leishih.  
11Hanangkü Ahaz ongpai Damaska leipü shomshuohpü kei-üng Uriah 
ngongpai moidü hük Ahaz ongpa mangleija shekü ling.  
12Mechem ongpa Damaska leipü nyokei leipa, hatü moidü eepa, büpai 
hatouei heih-ei ha shangei aong,  
13hatü hapa kü jakpü moila shuoh, hatü moidülei yiü moila hatü mongjempü 
iy moila haiteke.  
14Moidü ja hatü Shembüpalei shem nyi aa kü Shembüpa kü daüei tuhpü 
melangnyiam moidüyü büpai chaiyei deiyei büpalei moidü jalei apshaphi 
lemei tuhteke.  
15Ahaz ongpai Uriah ngongpa kü hapa ngeükhüam shuoh-ei, “Longpü moidü 
ja kü dhom mü hatü om mü jakei shuohpü moilathü, ongpalei jakpü moila, 
hatü hahying moila, hatü hapa kahdok kü nyupü nanglakthüi shuohpü jakpü 
moila, hahying moila hatü yiü moila kemei halei shuohtuh. Hapa moidü kü 
jakpü moilathülei iy hatü lebü moilalei iy kemei haituh, shejao melangnyiam 
moidüyü ngei phongyomteihen tuhtuh” shei e. 

16Ahaz ongpai epükei Uriah ngongpai lemphüli dük.  
17Ahaz ongpai Phopshem leipü chongnyiam yaong bhaokei yah, hatü haleipü 
chilimji yahlang. Büpai melangnyiami lingpü mohohbaong kü shongpü 
Yungching yah-ei chongnyiam yaong kü haüteke.  
18Assyria ongpa mongmeihühen nangkü Ahaz ongpai ong uoshing haüteipü 
dü Phopshem leipü shing chaitük, hatü Phopshemei ongpa shüteipü shaden 
küptük.  
19Ahaz ongpai dükpü lemphüli Judah Ongthülei Büshah Laitap kü nyangei 
nyüpeih.  
20Ahaz di, hatü büpa David Chingnyülei ongthülei mahngchongei vüteke, 
hatü cheha Hezekiah-i büpa jeiyei ong vaiteke.  

2 Ongpathü 17 

Israel kü Hosea Ong Vaipü 

1Judah kü Ahaz ongpai vanglem lempü bong anpünyipabü kü Samarialei 
Israel kü Elahlei cheha Hoshea ong vai, hatü büpai Samarialei bong shü 
thahshi vanglem lem.  
2Büpai Shembüpa touei mang dük, shejao büpa she kübü Israel ongthü kei 
dempayü nevai. 
3Assyria am Shalmaneser ongpai büpa mü hokhen aong; Hosheayü büpa 
phangkü ong naü-eepa vai, hatü büpa kü bom ühhamteke.  
4Shejao Assyria ongpai Hosheayü peileipa khih shei yepaok; mehenangkü 
büpai Ijip ongpa So kü khüambakshih shei phongmokbüthü shom, hatü büpai 
bong ieyei Assyria ongpa kü shuohhampü bom neshuoh-i doh. Hanangkü 
Shalmaneser-i büpa yepei khoklatei tuh.  

Samaria Dodaipü 

5Hapheikü Shalmaneser ongpai Israel kahdok kemei hahtü Samarialei aongei 
bong jem thahshi shüm.  

6Hoshea ong vaipü bong shüpabü kü Assyria ongpai Samaria omei yah, hatü 
Israel am kemei Assyrialei wüpei deilang. Büpai hathü hanei Habor Yungnyü 
yopailei Gozan kahdok Halah chingnyülei tuh, hatü haneiyü Media 
chingnyülei tuhteke.  
7Ijip kahdok Pharaoh ongpalei lakmong leipü jom müei leipüShembüpa, 
jomei Kahvang khüei mang thahpü nangkü Israel am kü ha vampeih. Jomi 
lebü kahvangthü kü khüm,  
8hatü Israel am peishingküShembüpai changtükpü jatthülei vanglem kü kam, 
hatü Israel am ongthüi nyuhpüvenpü dükhiling kü mü.  
9Israel nanglakthüi Shembüpa, jomei Kahvang touei mehe nejiü, ha joei joei 
dükteke. Jomi jilathü peü kü chingha kübü chingnyü thahshi vaümchongthü 
ling.  
10Jomi shangtaothü hatü pünyü dhüm peü kü shemnyüthü hatü Asherah 
nyüha kahvangei lajeithü lingei tuh,  
11hatü Shembüpai jom shekü changtükpü jatthüi dükpükei vaümchongthü 
peü kü ayingshü jakei moila shuoh. Jomi nemeipü douthü 
dükei Shembüpa mongshihhü,  
12hatü Shembüpai jom kü, “Ammi ha tedük” shei epü nebangi lajeithü kü 
khümteke. 
13Shembüpai Israel hatü Judah kü büpalei thibüthü, hatü manghkhangthü 
homei, “Ammi ammei mang lemthü kübü mong leptuh, hatü ngei ammei 
bühipathü kü dükhen shuohpü, hatü ngei am kao ngei chongphopü thibüthü 
homei shuohpü shahkungnyüthü bangei düktuh” shei shahvüng shuoh-ei 
eteke.  
14Shejao jomi jomei bühipathüiShembüpa, jomei Kahvang kü hingnelemi 
nyupü keiha jomi ha nebangi nyu.  
15Jomi büpalei shahkungnyüthü nebangi mong vaan, hatü büpai chebü chepa 
am mü vangteishuwteipü, hatü büpai jom kü shuohpü shahvüng yaktük. Jomi 
yahlak neshiüpü lajeithü kü khümei yahlak neshiüi leidai. “Jomi dükpükei 

tedük” shei Shembüpai jom kü ngeükhüam shuohlangmao jomi jom ngeih-ei 
shonei nyupü jatthülei deiaei nyuhteke, hatü Shembüpai tedük shei epü 
douthü dük.  
16JomiShembüpa, jomei Kahvangei shahkungthü peü yaktük, hatü jomi jom 
shingvaishi mohoh cheha lajei nyi shükei ling, Asherah kahvangei lajei ling, 
hatü vangsho lithilen hatü Baal kahvang kü khüm.  
17Jomi jomei hapeüthü aw kü jakei moila shuoh. Jomi phongyom thiphepü 
lemphü düktei, hatü Shembüpa mongshihhüei büpa touei mang dükhen 
shingvaishi jom nyingi jom yutük.  
18Hanangkü Shembüpai Israel am kü mongshih, hatü büpa toueipü jom 
changtük; Judah jat mü lenei hükao ne-ao.  
19Judah amiyao Shembüpa, jomei Kahvangei shahkungnyüthü nedük, shejao 
Israel ami hupü vanglem kü kam.  
20Shembüpai Israel amei hühihathü peü yaktük; büpai jomphong kü hanghi 
shuoh, hatü büpa toueipü jomphong mangchangtük thahshi büpai jom 
lupülempüthülei lak kü shuoh.  
21Mechem büpai Israel am David phang kübü shaakei yaktükpa, Israel ami 
Nebatei cheha Jeroboamü jomei ong vaiyei tuh. Jom Shembüpalei phei müpü 
kübü Jeroboami jom yawh-ei deiyei nyempühanbenüng mang thahhü.  
22Israel ami Jeroboami thahpü mang kü nedoh-i nyu, 
23hatü Shembüpai büpa chongphopü thibüthü homei epükei Israel am büpa 
toueipü mangchangtük thahshi hapa mang kübü neyan. Hanangkü Israel amü 
laophülei kahdok kübü Assyria kahdokei shinnyih thahshi wüpküpei daiyei 
nyüpeih.  

Assyria am Israel Kahdokei Nyupü 

24Assyria ongpai Babylon, Kuthah, Avva, Hamath hatü Sepharvaim kübü 
shennyakthü müei deiyei Israel am kü jeiyei uophongteke. Jomi Samaria 
chingthü kaamei yahtü halei nyu.  

25Mechem jomi shongei halei nyupa, jomi Shembüpa kü nekhüm; 
hanangkü Shembüpai mailang shomei jom hanei hahtük.  
26Hanangkü Assyria ongpa kü, “Nüngi yah-ei deiyei Samarialei tuhphongpü 
jatthüi hapa kahdok kübü Kahvangei shahkungnyü nenyingnyu; hanangkü 
hapa Kahvangi mailang shomei jom jütüknyüke; mehenangkü shennyakthüi 
hapa kahdok kübü Kahvangei shahkungnyü nenyingang” shei eshuohteke.  
27Hahepak kü Assyria ongpai, “Hapa kahdok leipü amphongi müei leipü 
ngongpathü khongkü hük halei shomeishuoh; büpa halei heih-ei nyemnyu, 
hatü jomphong kü hapa kahdok kübü Kahvangei shahkungnyü 
nyemvenshuoh” shei ngeükhüam shuoh.  
28Hanangkü jomi Samaria leipü müei leipü ngongpathü khong kübü hük 
leiyei Bethelei nyu; büpai jom kü mekei Kahvang kü khümhen ha nyuhteke.  
29Shejao jatthü peüi laophü laophü nyupü shingthü peü kü laophülei kahvang 
lajei lingtü Samaria ami lingpü khümshing vaümchongthü touei haüei tuh.  
30Babylon shennyakthüi Sukkoth-Benoth ling, Kuthah shennyakthüi Nergal 
ling, hatü Hamath shennyakthüi Ashima,  
31hatü Avva shennyakthüi Nibhaz hatü Tartak, hatü Sepharvaim ami jomei 
Sepharvaim kahvangthü Adrammelekh hatü Anammelekh kü laophülei 
hapeüthü aw kü jakei moila shuoh.  
32Jomi Shembüpa kao khüm, hatü khümshing vaümchongthü kü ngongpa kei 
chongphohen, hatü jakpü moila shuohhen shingvaishi jom khong kübü 
shennyak lemphü je. 
33Hanangkü jomi Shembüpa kü khüm, shejao jomi laophülei kahdokei 
khümteipü vanglem aimü laophü laophülei kahvangthü kao khüm.  
34Shinnyih thahshi jomi jomei vanglem düknyüpeih. Jomi Shembüpakü 
nekhümnyih, nevaijü Jakob, üpa kü Israel shei nyük, büpalei hapeüthü 
kü Shembüpai shuohpü shahkungnyüthü, hatü vanglemthü kü nemünyih.  

35Mechem Shembüpai jom mü vangpüshuwpü lingpa, büpai jom kü, “Ammi 
lebü kahvangthü mepa kao tekhüm, nevaijü aümei tesha, hathü chongtepho 
nevaijü moila teshuoh,  
36shejao amphongiShembüpa, üpai amphong Ijip kahdok leipü büpalei laklu 
wong longpai am müei leipa, büpa kü mon khümtuh, hatü moila shuohtuh.  
37Ammi düngei büpai am shingvaishi nyangpü shahkungnyüthü, hatü 
vanglemthü kenhingei noteituh. Ammi lebü kahvangthü tekhüm.  
38Ngei amphong mü lingpü vangpüshuwpü tebetük, hatü lebü kahvangthü 
tekhüm.  
39Shejao ammi Shembüpa, ammei Kahvang kü mon khümtuh; büpai ammei 
vepathülei lak kübü yangphahen” shei shahkungnyü shuohteke.  
40Jomi ha nebang, shejao nedoh-i meyangpü vanglem chang notei.  
41Hanangkü mechem hapa jatthüi Shembüpa kü khümpa, jomi jomei 
lajeithüao chongpho. Shinnyih thahshi jomei chebü chepa ami dükpükei hapa 
hühihathüi nedoh-i düknyüpeih.  

2 Ongpathü 18 

Judah amei Hezekiah Ongpa 

1Israel kü Elahlei cheha Hoshea-i ong vaipü bong jempabü kü Hezekiahlei 
cheha Ahaz-i Judah kü ong vaiteke.  
2Ong vaipü hepak kü büpalei nyübüh bong hapünga nyu, hatü büpai 
Jerusalemei bong hapüshü vanglem lem. Chenyü-ü Zekhariahlei yiükha 
Abijah nyu. 
3Büpai chebü Davidi dükpükei Shembüpa touei mehe jiü, ha dük. 
4Büpai vaümchongthü, daülangpü yaongthü, hatü Asherah kahvangei lajeithü 
yaktük. Büpai Mosai lingpü melangnyiam biü khih mü mangtük; mehenangkü 
hapa hepak thahshi Israel ami hapa kü ayingshü jakei moila shuohhamteke. 
Hapa kü Nehushtan shei nyükteke.  

5Hezekiah-iShembüpa, Israel amei Kahvang kü hinglem. Judah kü büpa keiha 
üpa ongpayao büpa shekü hatü büpa pheikü nenyu.  
6Mehenangkü büpaiShembüpa kü wongshongi shong, hatü büpa phei müpü 
nedoh; Shembüpai Mosa kü shuohpü shahkungnyüthü peü dük.  
7Shembüpabüpa mü nyu; büpai dükpü lemphü kü aokpü dang. Büpai Assyria 
ongpa khüei yaong, hatü büpai büpa chongnepho.  
8Büpai Philistia am Gaza thahshi, hatü hapalei kahmük kemei shangdü kübü 
chingnyü chingpe thahshi hahtük.  
9Hezekiah ongpai vanglem lempü bong alipabü kü, hatü Israel am Elahlei 
cheha Hoshea ongpai vanglem lempü bong nyetpabü kü Assyria am 
Shalmaneser ongpai Samaria hahnüng aongei shüm,  
10hatü bong jempabü dohpü philei Assyria ami omei yahlang. Hanangkü 
Samariayü Hezekiah-i vanglem lempü bong vokpabü kü, hatü Israel kü 
Hoshea-i vanglem lempü bong shüpabü kü hahtükteke.  
11Assyria ongpai Israel am Assyrialei wüpei deiyei Habor Yungnyü yopailei 
Gozan kahdok Halah chingnyülei tuh, hatü haneiyü Media chingnyüthülei 
tuh. 
12Hathü kemei jomi jomei Kahvangei ven nedanpü homei vam; jomi büpa mü 
vangteishuwteipü Shembüpalei chongphobü Mosa homei shuohpü mangtük. 
Jomi shahkungnyü nebang nevaijü nedük.  

Assyria ami Jerusalem kü Nyemshaopü 

13Hezekiah ongpai vanglem lempü bong anpüalipabü kü Assyria am 
Sennakerib ongpai penyü showtükpü Judah amei chingnyüthü kemei omei 
yahlang.  
14Hanangkü Judah ongpa Hezekiah-i Lakhishlei nyupü Assyria ongpa kü, 
“Ngei pungteke. Ngei toueipü lüdaishih, hatü nüngi mehe yühenshang, ngei 
shuohhen hih” shei shahjang shomei e. Assyria ongpai Judah am Hezekiah 
ongpa kü ngin dok haja an, hatü hon dok haja hük yüteke.  
15Hezekiah-i Shembüpalei shem hatü ongshemei nyupü ngin kemei shuohtük.  

16Hahepak kü Judah ongpa Hezekiah-iShembüpalei shem shaden kü, hatü 
shaden shemnyü kü büpai jümpü hon kemei nyiukei Assyria ongpa kü 
shuohtük.  
17Assyria ongpai Tartan, Rabsaris, hatü Rabshakeh hathüi mütü veshan longi 
Lakhish leipü Jerusalemei Hezekiah ongpa touei shom. Jomi Jerusalemei 
peiyei Dokpa Yungkuk leipü yunghow touei ashak dhopüthülei lemei yaong.  
18Jomi ongpa kü nyükshingkü ongshem veibü Hilkiahlei cheha Eliakim, 
laknyangbü Shebna, hatü Asaphei cheha Joah, nyangbü jomphong vamei 
heih.  
19Rabshakeh-i jomphong kü, “Longpü Assyria ongpai hapakei enyüke: Nüngü 
mehe kü mongnyangshi nyunya?  
20Shah nganga epai ponghok vanshenghen shingvaishi kon hatü wong hih 
shei deihnyu je? Ngei khüei yaonghen mü nüng üpa kü mongnyangtü 
yaongnya?  
21Veituh, Ijip amü lak kü hühhahhen nevaijü aokhahhen mü nihdaipü 
bhuknyü lenshuoh kei nyüke; nüngi jom kü mongnyangshi nyüke. Ijip ongpa 
Pharaoh kü mongnyangpüthü peü hapakei mon pongnyüpeih.  
22Shao nüngi ngei kü, ‘Hami Shembüpa, hamei Kahvang kü mongnyangnyeih’ 
shei ejema, Judah hatü Jerusalem kü, ‘Ammi Jerusalemei hapa moidü touei 
khümtuh’ shei etü hapalei vaümchongthü hatü moidüthü Hezekiah-i 
yaktükpü ha nevaipü je?  
23Shaang heihkei hatü hamei shembü Assyria ongpa mü eteituh. Nüngi 
shennyakthü uohüaokhen vaijema ngei nüng kü koyei haja nyi yahphahen 
hih.  
24Nüngi koyei khari hatü koyei veshanthü nangkü Ijip am kü monglemjao 
nüngi mekei etü Assyria am peü mü maanpü veshan mübü mü khüei 
hokaokhenang? 

25Nyeinya vaishi SHEMBÜPAleipü shah neshiüpü kü ngei ching hahhen hatü 
mangtükhen shei peipü je? Shembüpa, büpai-üng aongei ngei kü hapa 
kahmük khüei yaonghen, hatü mahtükhen ephopeih” shei e.  
26Hahepak kü Hilkiahlei cheha Eliakim, Shebnah hatü Joah nyi-i Rabshakeh 
kü, “Chingmeilemlingei nüngei chongphobü henji kü Aramaic shah mü eshih; 
henjinyi-i dannyüpeih. Chingnyü bham shangei nyupü nanglakthüi danshi 
Hebrew shah mü te-ekei” shei e.  
27Shejao Rabshakeh-i jangei, “Ngelei shembüi ammei ongpa hatü am kü mon 
ha ehen shompü je? Ammi keiha laophülei nühinam hahhen hatü shien 
yinghen hamü uoshi nyupü nanglakthü kü ne-ehen je?” shei e.  
28Hahepak kü Rabshakeh-i yaongtü Hebrew shah mü wongmü lenei nyüktü, 
“Longpü Assyria ongpalei shah bangtuh!  
29Ongpai hapakei enyüke: Hezekiah ongpai am kü telutelemhah. Büpai ngelei 
lak leipü amphong neyangaokpih.  
30Hezekiah-i Shembüpa kü hinglemtuh shei am kü yawhpüyangpü phei temü; 
mehenangkü büpai, ‘HingmeiShembüpai jen yangphahen; hapa chingnyü 
Assyria ongpalei lak kü neshuohpih’ shei epü kü mongtelem.  
31Hezekiah-i epü tebang. Assyria ongpai hapakei enyüke: ‘Ngei mü chingmei 
lingtuh, hatü ngei touei shakei vamdaikei. Ngei am wüpei mangdeilang 
thahshi am peüi laophülei nyalingngupai, hatü adhajük hahaokhen, hatü 
laophülei yungdük kübü yung yingaokhen;  
32hapheiküang ngei peiyei ammei kahdok keipü kahdokei hahying hatü yiüja 
vampü kahdok, aan hatü nyalingngupai vampü kahdok, olive pü hatü nyahjiü 
maei nyupü kahdokei ngei amphong deilanghen. Dilem nevai yangnyu 
nyuhen lem jetuh.’ Hezekiah-i epü kü tebang; mehenangkü büpai amphong 
kü, ‘Shembüpai jen yangphahen’ shei eyei amphong lemnyong kü münyüke. 
33Assyria ongpalei lak kübü mepa jatei kahvangi laophülei kahmük 
yangaokpa?  

34Hamath hatü Arpad amei kahvangthü melei nyüpa? Sepharvaim, Hena hatü 
Ivvah amei kahvangthü melei nyüpa? Jomi ngelei lakmong leipü Samaria 
chemao yangaokla?  
35Hathü kahmükthülei kahvang üpai laophülei kahmük ngelei lakmong leipü 
yangei nyüpa? Shejemü mekei etü Shembüpai ngelei lakmong leipü Samaria 
yangaokhen?” shei eteke.  
36Shejao nanglakthüi meheyao shah kü neleitei-i nenmü nyu; mehenangkü 
ongpai jomphong kü, “Ammi büpalei shah kü teleitei” shei etüktü nyu.  
37Hapheikü Hilkiahlei cheha Eliakim ongshem veibü, laknyangbü Shebna, 
hatü Asaphei cheha nyangbü, Joah hathüi Hezekiah touei jomei ashak 
shaaktükkemtü peiyei Rabshakeh-i mehe eshuohpa, ha peü büpa kü ejateke.  

2 Ongpathü 19 

Hezekiah-i Isaiah Leipü Sheühpü Napü 

1Mechem Hezekiah-i ha danpa, büpai laophülei ashak shaaktük, hatü dhoila 
ashak ümtü Shembüpalei shemei dai.  
2Büpai ongshem veibü Eliakim, laknyangbü Shebna hatü ngongpa behethü 
jom peü dhoila ashak ümtü Amozlei cheha Isaiah thibü touei shom.  
3Jomi büpa kü, “Hezekiah-i hapakei enyüke: Shinnyih-ü shangpongpü, 
hanghipü hatü veü pongpü nyih khih. Jenü nyüha hük naü bühhen hepak 
ngoidaijü hapa naü bühhen wong neshiüpükei hetteke.  
4Assyria ongpai büpalei Rabshakeh shomei vanyangyem Kahvang kü longi 
yaüeilungei eteke, hatü hapayü Shembüpa nüngei Kahvangi ha dan, 
hatü Shembüpa nüngei Kahvangi hathü shah nangkü büpa kü hanghi 
shuohhen. Hanangkü aoei nyupü nanglakthü shingvaishi nüngi phoptuh” shei 
e.  
5Mechem Hezekiah ongpalei chongphobüthü Isaiah touei peipa,  
6Isaiah-i jomphong kü, “Ammei shembü kü, ‘Shembüpai hapakei enyüke’ shei 
etuh: Ngei kü yaüeilungei Assyria ongpai büpalei chongphobüthü homei epü 
shah danei nüng tenyem.  

7Ahpühupü ngeü danhen mü ngei büpa kü laangha hük shuohhen, hatü büpa 
laophülei kahdokei nyokei leihen, hatü ngei büpa laophülei kahdokei yani 
mahhühen” shei e.  

Assyria ami Nyipabü Nyemshaopü 

8Mechem Rabshakeh leipa, büpai Assyria ongpayü Lakhish leipü lüdaiteke 
shei danei büpa mü pongteinüng heihjashingkü ongpayü Libnah am mü hokei 
chongjateke.  
9Shaang Sennakeribi Kush am Ijip ongpa Tirhakah büpa mü hokhen 
aongkünyükeja shei danei büpai shao Hezekiah touei phongmokbüthü 
shomei,  
10“Hezekiah ongpa kü hapakei etuh: ‘Assyria ongpalei lak kü Jerusalem 
neshuohpih’ shei nüngi mongnyangpü Kahvangi nüng telutelemhü.  
11Hingmei, Assyria ongpai jatthü kü mekei dük, mekei chemjalak kü 
lihümtükpa, ha nüngi danei nyüke. Shejema nüng yangaokhen khih je?  
12Gozan, Haran, Rezeph hatü Tel Assarlei nyupü Eden am hathü jatthülei 
kahvangthüi hamei bühipai mahtükpü kübü yangshuohla?  
13Hamath ongpa, Arpad ongpa, Sepharvaim chingnyü leipü ongpa, Hena 
ongpa nevaijü Ivvah ongpa melei melei nyüpa?” shei hapa shah eteke.  
14Hezekiah-i phongmokbüthü leipü lai dangei ieteke. HapheiküShembüpalei 
shemei aongei Shembüpa touei hapa paanteke,  
15hatü Hezekiah-i Shembüpa kü, “Oh Shembüpa, Israel Kahvang, cherubim 
nyi aa kü ong uoshing kü uopüba, kahdoknyü ongchingthü peü shak kü nüng 
monha Kahvang; nüngi vangsho hatü kahdoknyü lingpeih. 
16Nüngei dhaong shangshih, Oh Shembüpa, hatü banglangshih; OhShembüpa, 
nüngei mük vamei veishih; Vanyangyem Kahvang kü yaüeilungei epü 
Sennakeribei shah kü bangtuh.  
17Hingmei mü, OhShembüpa, Assyria ongthüi lebü jatthü mahtükkemteke, 
hatü jomei kahdokthü lavüngtoiyei yakphongteke,  

18hatü jomei kahvangthü shennyakei laki pü hi yaong yah-ei lingpü vaijao 
kemei aw kü jaktük hatü mangtükteke.  
19Hanangkü shaang, Oh Shembüpa, hamei Kahvang, kahdoknyü ongchingthü 
peüi Oh Shembüpa, nüng monha Kahvang shei nyinghen shingvaishi nüngi 
ham büpalei lak kübü yangshih shei phopnyüpeih” shei phopei e.  

Ongpa Touei Isaiahlei Shahjang 

20Hahepak kü Amozlei cheha Isaiah-i Hezekiah ongpa kü shahjang hük 
shomei e: Shembüpa, Israel Kahvangi hapakei enyüke: Assyria amei ongpa 
Sennakerib nangkü nüngi phoppü ngei dantepih.  
21Büpa khüeiShembüpai epü shah-ü hapa khih: “Pai mü ngühpü Zion nela-i 
nüng yaktüknyeih, hatü thaüvaünyeih. Jerusalem nela-i nüng nyaishingkü 
ngaüm thauknyüpeih.  
22Nüngi hajük yaüpülungpü hatü eelapü üpaang? Üpa khüei nüngi nüngei 
ngeü annya, hatü changmei mük veinya? Hapayü Israel amei Daülangpü Hük 
khünyu khih!  
23Nüngei phongmokbüthü homei Shembüpa kü eelateke, hatü nüngi, ‘Ngelei 
koyei kharithü mü ngei kahshangthü shaopülei aongtepih, Lebanon 
shangchingthülei aongtepih; Ngei haleipü peü mü shaopü cedar püthü, hatü 
awkaongpüthü agtepih; Ngei hapa phaüjung ngoitepih, hatü yinghilong chi 
thahtepih.  
24Ngei kung kahdokei yungkuk shotepih, hatü haleipü yung yingtepih, Ngelei 
labha-i shuopei Ijip amei yungyenthüao cheptüktih’ shei eteke.  
25Nüngi ha nedanangpü je? ngei ha tempheikü hepak longi daiteke, penyü 
showtükpü chingnyüthü nyüp yakshing leitükhen shei ngei aivang den mebü 
küpjan tempeih, hatü ha shaang dhaümnyu khih.  
26Halei nyupüthü wong neshiüi mong mahdaiteke, hatü veü pongteke. 
Jomphongü kah leipü sheili hatü phenhani kei, hatü shem adok kü kohpü 
thüng longshekü vandaipükei nyüke.  

27Shejao nüng uopü yaongpü, nüng daipü leipü, hatü nüngi ngei khüei depü 
nyingnyüpeih.  
28Mehenangkü nüngi ngei mü depü nangkü, hatü nüng changmeipü ngelei 
peipü nangkü, ngei nüngei shong kü nyiamphaak, hatü nüngei ju kü nyiam 
ühhen, hatü nüng peipü lem kü ngei nüng nyokei leishihhen.”  
29Hahepak kü Isaiah-i e, “Nüng shingvaishi nyangeihepü hük ha nyukahen, 
Oh Hezekiah: Shenüngü mehe nyingnying vamei jüknya, ha hahtuh, hatü 
bong nyipabü keyü mehe ha kübü vamei jükkahenshang ha hahtuh, hatü 
bong jempabü keyü sheituh, hatü vettuh; nyalingngupai sheituh hatü hapa 
betjük hahtuh.  
30Aopü Judah am phang shao kah mongei tünglang yiühen, hatü shakei 
betjük jükhen;  
31mehenangkü Jerusalem leipü aopü shennyakthü, hatü Zion Kahshang leipü 
yangpü shennyakthü vamkahen. Shembüpa nyakpükenpai hapa dükkahen.”  
32Hanangkü hapayü Assyria amei ongpa nangkü Shembüpai epü shah-ü hapa 
khih: “Büpai hapa chingnyülei neshühen, nevaijü lahhan nekaphen. Büpai 
hatouei inyüshung notü nepeihen, nevaijü ching shümhen yaongpe 
neshowküpih.  
33Büpai peipü lem kü-üng nyokei lüdaihen; Büpai hapa ching kü nepeiaokpih, 
shei Shembüpai enyüke.  
34Ngei hatü ngelei chongphobü Davidei men kü ngei hapa chingnyü 
honglangtü yanghen.”  
35Ha ya-üng Shembüpalei vangsho phongshan daiyei Assyria amei baümtap 
leipü veshanthü 1,85,000 jütük. Mechem shennyakthü nepphei paojapa, 
mahng monha maei nyuteke.  
36Hanangkü Assyria amei Sennakerib ongpai baümtap benphongtü leidai. 
Büpa Ninevehlei leiyei halei nyu.  

37Nyih hük büpa büpalei Nisrokh kahvangei khümshemei khümei nyushingkü 
cheha Adrammelekh hi Sharezer nyi-i büpa jüphongtü Ararat kahdokei 
nyaiyei lüdai. Cheha Esarhaddoni büpa kü jeiyei ong vaiteke.  

2 Ongpathü 20 

Hezekiah Ongpa Tüngpü hatü Meipü 

1Hathü nyih kü Hezekiah ongpa tüngei didaihen mü nyuteke. Amozlei cheha 
Isaiah thibü büpa touei peiyei büpa kü, “Shembüpai hapakei enyüke: Nüngei 
shem meishi jungtüktuh; mehenangkü nüng didaihen; hapa dinshan kübü 
nüng neyangaokpih” shei e.  
2Hahepak kü Hezekiahlei dhe bham lemei lepei leitü Shembüpa kü phopei,  
3“OhShembüpa, ngei mekei nüng kü ngelei mongdang kempai hinglemei 
kampa, hatü nüng touei mehe jiü ha dükei daipa, ha deih-ei dangtuh” shei e, 
hatü büpai shahyaki thep.  
4Isaiah-i ongshem kü jiampa dung-am peih-ei mangdai sheküShembüpalei 
shah büpa touei peiyei,  
5“Nüng nyokei leituh, hatü ngelei nanglakthü mübü Hezekiah kü hei etuh, 
‘Shembüpa, ambü Davidei Kahvangi hapakei enyüke: Nüngi phoppü ngei 
dantepih, hatü nüngei mükphi ngei eetepih; ngei nüng meihühen hih. Nyih 
jempabü kü nüngiShembüpalei shemei aonghen.  
6Ngei nüng kü bong anpünga shao üphahen. Ngei nüng hatü Jerusalem 
chingnyü Assyria ongpalei lak kübü yanghen. Ngei hapa chingnyü ngelei men 
kü hatü ngelei chongphobü Davidei men kü yangei tuhhen’ ” shei eteke.  
7Hahepak kü Isaiah-i, “Adhajüki aan lingtuh. Jomi hapakei lingtü hihüma kü 
shihtuh, hatü büpa meidaihen” shei e.  
8Hezekiah-i Isaiah kü, “Shembüpai ngei meiphahen hatü ngei nyih jempabü 
kü Shembüpalei shemei aonghen mü nyangeihepü mehe nyuhen?” shei phe.  
9Isaiah-i, “SHEMBÜPAleipü nüng kü shuohpü nyangeihepeyü hapa khih, 
hatü Shembüpai büpai lahtükpü dou dükhen: Vangdhüm laang she philei 
lakham an daipü meipü hi, ngaümphei philei lakham an leipü meipa?” shei e.  

10Hezekiah-i jangei, “She philei vangdhüm laang lakham an daipü-üng 
yopüba” shei e. “Ngaümphei phileiang lakham an nyemlei” shei e.  
11Isaiah-i Shembüpa kü phop, hatü Shembüpai Ahaz ongpai lingpü lateen kü 
vangdhüm laang lakham an ngaümphei lemei leishihteke.  

Babylon Leipü Phongmokbüthü 

12Hahepak kü Baladanei cheha, Babylon ongpa Merodakh-Baladani Hezekiah 
ongpa tüngpü danei büpai Hezekiah kü lai hük hatü thintho hük shom.  
13Hezekiah-i phongmokbüthü ombomei yah, hatü büpai jomphong kü dou 
tuhpü shem leipü hon hi ngin, melivungla, meipü mainga hatü lahhilaong 
kemei hushuohteke. Hezekiah ongpai jomphong kü nehupü dou mepayao 
büpalei ongshem nevaijü ongching kü nenyu. 
14Hahepak kü Isaiah thibüi Hezekiah ongpa touei peiyei, “Hathü 
shennyakthüi mehe ephopa, hatü jomphong meleipü peipa?” shei phe. 
Hezekiah-i jangei, “Jomphongü tailu kahmük Babylon leipü peipü khih” shei 
e.  
15Thibüpai büpa kü, “Nüngei shem leipü jomi mehe mehe eepa?” shei e. 
Hezekiah-i, “Ngelei shemei nyupü lemphüli jomi eetepih; ngei jom kü nehupü 
shemei meheyao nenyupih” shei jangei e.  
16Hahepak kü Isaiah-i Hezekiah kü, “Shembüpalei shah bangtuh: 
17Nüngei shemei nyupü lemphüli, ambü ampa den kübü shinnyih thahshi 
thaiyei tuhpü douthü kemei Babylonei koei lüdaihen nyihthü ngoikünyüke; 
mepayao aoei netuhpih shei Shembüpai enyüke.  
18Nüngi bühhahpü hapeüthü hanei müei deilanghen; jomphongü Babylon 
ongpalei ongshemei ban tüktüktü chongphoei nyuhen” shei e. 
19Hahepak kü Hezekiah-i Isaiah kü, “Shembüpalei shah nüngi eküpeyü 
meiangke” shei e. Mehenangkü büpai deihhahpeyü büpalei den kemei kü 
chingmei hatü nyiushemmei kü nyuhen shei deihhahteke.  

Hezekiah-i Vanglem Lempü Dohpü 

20Hezekiah-i dükpü dou lemphüli, büpai lingpü yungkuk hatü chingnyülei 
yunglem laetei yung shanpü hathü kemei Judah Ongthülei Büshah Laitap kü 
nyangei nyüpeih.  
21Hezekiah di, hatü cheha Manasseh-i büpa kü jeiyei ong vaiteke.  

2 Ongpathü 21 

Judah amei Manasseh Ongpa 

1Manasseh-i Judah amei ong vaishingkü büpa nyübüh bong anpünyi nyu, 
hatü büpai Jerusalemei bong pinyipüanpünga vanglem lem. Chenyülei menü 
Hephzibah nyuteke.  
2Israel am leishingkü Shembüpai changtükpü jatthülei jiühitnalai vanglem, 
dükhiling kü kamei büpaiShembüpa touei mang thah.  
3Büpai chepa Hezekiah-i mangtükpü vaümchongthü ne leiyei ling; büpai Baal 
kahvang kü khümhen moidüthü hatü Asherah lajeithü Israel ongpa Ahabi 
lingpükei ling. Büpai lithathü peü kü khüm.  
4Shembüpai, “Jerusalemei ngei kü khümtuh” shei epü Shembüpalei 
Phopshemei büpai lebü kahvangthülei moidüthü ling.  
5Phopshem chingshe nyiphenei büpai lithathü kü khümhen moidüthü ling.  
6Büpai cheha aw kü jakei moila shuoh. Büpai phongyom hingletpü, lashüh 
tetpü dou dük, hatü yimpi laang mü shah eteipü am, hatü tetpüvanpü am kü 
pheyeiyuei nyu. Büpai Shembüpa touei mang longi dükei, büpa mongshihhü.  
7“Israel jat anpünyi kübü ngei jepü hapa Jerusalem Phopshemei ngei kü 
khümtuh shei Shembüpai David hatü cheha Solomon nyi kü epü shemei 
büpai Asherah kahvangei lajei lingei tuh.  
8Jomi-üng kenhingei ngei jom kü epü peü dükjema, hatü ngelei chongphobü 
Mosa homei jom kü shuohpü shahkungnyüthü kemei noteijema ngei jomei 
bühipa kü shuohpü kahdok leipü hajük kü Israel am nenyaiteihüpih” 
shei Shembüpai e.  

9Shejao nanglakthüi ha nebang. Manasseh-i nyeishi mang dük; hanangkü 
Israel am peishingküShembüpai changtükpü jatthüi dükpü mao nyeishi 
nanglakthüi mang dükteke.  
10Shembüpai büpalei chongphopü thibüthü homei ha eteke:  
11“Judah amei ongpa Manasseh-i hathü jiühitnalaipü mang thahteke. Büpai 
büpa shekü nyupü Amor ami dükpü mao nyeishi mang dük, hatü büpalei 
lajeithü homei Judah am mang thahhü.  
12Hanangkü Shembüpa, Israel Kahvangi hapakei enyüke: Ngei Jerusalem hatü 
Judah nyi kü shanghah koei peihen, hatü hapa jung danpai dhaongvang kü 
nyahhen.  
13Ngei Samaria khüei shetpü vü, hatü Ahab am shem khüei shetpü lüngi ngei 
Jerusalem kao shethen. Ngei Jerusalemü shennyak hüki dükhi-üm vaüei 
thittüktü dhongdhongi haüphongpükei tuhphonghen.  
14Ngelei mükjüp yahhen aopü nanglakthüao yaktükhen, hatü jomei 
vepathülei lak kü shuohtükhen. Jomphongü jomei vepathülei lak kü aonghen, 
hatü jomei kahmük kübü lemphüli aetlanghen;  
15mehenangkü jomei bühipa Ijip kübü vamei leipü nyih kübü shinnyih 
thahshi jomi ngei touei mang dük, hatü ngei mongshih vamhüteke” 
shei Shembüpai eteke.  
16Büpai Judah am mang thahhüei Shembüpa touei mehe mang ha jomi dükpü 
mü Manasseh-i Jerusalem jung phihük kübü jung phihük thahshi mang 
neshiüpü kü iy longi yenhü.  
17Manasseh-i dükpü lemphüli, büpai dükpü mang omshi Judah Ongthülei 
Büshah Laitap kü nyangei nyüpeih.  
18Manasseh di, hatü ongshem leipü Uzza pemongei büpalei mahng vüteke, 
hatü cheha Amoni büpa kü jeiyei ong vaiteke.  

Judah amei Amon Ongpa 

19Amon ong vaishingkü büpalei nyübüh bong hapünyi nyu, hatü büpai 
Jerusalemei bong nyi vanglem lem. Chenyülei menü Meshullemeth, Jotbah 
leipü Haruzlei yiükha nyuteke.  
20Büpai chepa Manasseh-i dükpükei Shembüpa touei mang dük.  
21Chepai kampü lem peü kü büpa kam, chepai keiha lajeithü chongphoei 
khümteke.  
22Büpai Shembüpa, chebü chepa amei Kahvang yakphong, hatü Shembüpalei 
lem kü nekam.  
23Amonei lakchongbüthü büpa khüei phaüshah show, hatü büpa ongshemei 
jütük.  
24Hahepak kü Judah nanglakthüi Amon khüei yaongpü shennyakthü peü 
jütük, hatü jomphongi büpa kü jeiyei cheha Josiah ong vaihü.  
25Amoni dükpü lemphüli Judah Ongthülei Büshah Laitap kü nyangei nyüpeih.  
26Amonü Uzza pemongei büpalei mahngchongei vüteke, hatü cheha Josiah 
büpa kü jeiyei ong vaiteke.  

2 Ongpathü 22 

Judah amei Josiah Ongpa 

1Josiah ong vaishingkü büpalei nyübüh bong shet mon nyu, hatü büpai 
Jerusalemei bong hapüanpühük vanglem lem. Chenyülei menü Jedidah, 
Bozkath am Adaiahlei yiükha nyuteke.  
2Büpai Shembüpa touei mehe jiü, ha dük, hatü büpai chebü Davidei lemthü 
kü laknyong lakdah melemeiyao neleplüki kamteke.  

Shahkungnyü Laitap Dangpü 

3Büpai vanglem lempü bong anpüshetpabü kü Josiah ongpai büpalei 
laknyangbü Shaphan, Azaliahlei cheha, Meshullamei chehüShembüpalei 
shemei shomei,  
4“Hilkiah ngongchong touei aongtuh, hatü shaden yombüthüi nanglakthü 
leipü thaipü lop büpai iehütuh. 

5Phopshem lingpüthü kü veihen shingvaishi jepü shennyakthü kü hapa lop 
shuohtuh, hatü jomi hapa lop Shembüpalei shem lingpüthü, 
6mistrithü, shem vepüthü hatü yaong bappüthü kü shuohhütuh, hatü jomi 
hapa lopi phopshem linghen taukta hatü shangei lingtükpü yaongthü 
shakhütuh.  
7Shejao jomei lak kü shuohtükpü lop nangkü itteihen napü neshiü; 
mehenangkü jomi shahhing kü düknyüke” shei e.  
8Shaphani Hilkiah ngongchong kü ongpalei shah shuohhen heih, hatü 
Hilkiah-i büpa kü, “Ngei Shembüpalei shemei Shahkungnyü Laitap 
dangtepih” shei ejateke. Büpai ha Shaphan kü shuoh, hatü büpai ha ieteke.  
9Hapheikü laknyangbü Shaphani ongpa touei leiyei büpa kü, “Nüngei 
chongphobüi Phopshem leipü lop yah-ei Phopshem lingpü dou kü veipüthü 
kü shuohtoja” shei e.  
10Laknyangbü Shaphani ongpa kü, “Ngongchong Hilkiah-i ngei kü laitap hük 
yahphopeih” shei e, hatü Shaphani ongpa touei hapa wongmü ieteke.  
11Mechem ongpai hapa Shahkungnyü Laitap leipü shahthü danpa, büpai 
laophülei ashakviha shaak,  
12hatü Hilkiah ngongchong, Shaphanei cheha Ahikam, Mikaiahlei cheha 
Akhbor, Laknyangbü Shaphan hatü ongpalei chongphobü Asaiah hathü kü 
ongpai ngeükhüam shuoh-ei e,  
13“Daituh, hatü ngei, nanglakthü hatü Judah am kempü shingvaishi hapa 
dangpü Lai kü mehe enya, hapa Shembüpa kü phekei. Jen khüei Shembüpai 
mongshihpü longpü nyüke; mehenangkü jenei bühipai jen kü nyangei nyupü 
keiha düktuh shei epü ha shah nebangi nyupü khih” shei e.  
14Hanangkü Hilkiah ngongpa, Ahikam, Akhbor, Shaphan hatü Asaiah hathüi 
phopshem leipü ashakviha kü veiteipü Harkaslei cheha Tikvah, Tikvahlei 
cheha Shallumei chenyüha Huldah thibüla touei pei. Pinnyü-ü Jerusalem 
shingja philei nyu.  



915 

 

 
   Daülangpü Laihing 

© 2005, Bible Society of India. 
 

 
 

 

15Pinnyüi jomphong kü, “Shembüpa, Israel Kahvangi hapakei enyüke: Ngei 
touei amphong shompü shennyak kü hapakei etuh,  
16‘Shembüpai hapakei enyüke, ngei hapa shing hatü halei nyupüthü kü 
ongpai iepü hapa Lailei nyupü shanghah peü koei peihen.  
17Mehenangkü jomi ngei yakphongtü lebü kahvangthü kü moila shuoh-ei 
khümpeih, hatü jomei laki lingpü lajeithüi ngei mongshihhüpeih; hanangkü 
ngei mongshihpü aw kei bahhen, hatü hapa nemethen.  
18Shejao Shembüpa kü phehen shingvaishi amphong shompü Judah ongpa kü 
hapakei etuh, Shembüpa, Israel Kahvangi hapakei enyüke: Nüngi danpü 
shahthü nangkeyü,  
19nüngi mong lepei, Shembüpa touei maanpü leipü nangkü ngei hapa shing 
hatü halei nyupüthü lavüngtoiyei leitükhen, hatü thaüvaühen shei epü nüngi 
danei nüngi ashakviha shaakei ngei touei theppü nangkü ngei nüngi epü ngeü 
dantepih shei Shembüpai enyüke.  
20Ngei hapa shing kü koei peihen shanghah nüngei müki ne-eehüpih; ngei 
nüngü chingmeivangmei kü dihühen’ ” shei e. Jomi ongpa touei hapa 
shahjang koei leiteke.  

2 Ongpathü 23 

Josiah-i Vangpüshuwpü Ne Lingei Leipü 

1Hapheikü ongpai Judah hatü Jerusalem kü nyupü behethü peü chemi nyükei 
thaihü.  
2Büpai Shembüpalei shemei Judah hatü Jerusalem nanglakthü, ngongpathü, 
thibüthü hatü longpü maanpü nanglakthü peü müei aongteke. Shembüpalei 
shemei dangpü vangpüshuwpü laitap leipü shahthü peü jom peüi danshi 
büpai ieteke.  
3Ongpai shemnyü touei yaongtü Shembüpa phei mühen, büpalei 
shahkungnyüthü, vanglemthü peü büpalei mongdang hatü laangha kempai 
vangpüshuwpü laitapei nyangei nyupükei dükhen shei Shembüpa touei 
vangpüshuwpü ling.  

4Hapheikü ongpai Hilkiah ngongchong hatü sheühteipü ngongpathü, hatü 
Phopshem shaden yompüthü kü Phopshem mongeipü Baal kahvang, Asherah 
nyüha kahvangthü, hatü lithathü kü khümshingkü noteipü douhinangthü 
ngaikei shei ngeükhüam shuoh. Büpai hathü Jerusalem haolei Kidron Kahjilei 
deiyei aw kü jaktük, hatü hapalei depla Bethelei dei.  
5Judah ongthüi Judah jilathü hatü Jerusalem shonei vaümchongthü, Baal 
kahvang, vanghe, lennyü, kahdoknyüthü hatü lithathü kü ayingshü jakei 
khümhen shingvaishi jepü ngongpathü peü ngongpa dousho kübü dohtük.  
6Büpai Shembüpalei Phopshem leipü Asherah nyüha kahvangei lajei 
chingnyü haolei Kidron Kahjilei deiyei aw kü jaktük, hatü hapa depla yah-ei 
khih mü ngümtü ching mahngchongei haitük.  
7Büpai Phopshemei büm yupüthülei yow bentük; halei nyühathüi Asherah 
nyüha kahvang kü khümhen ashak dakhamteke.  
8Büpai Judah leipü ngongpathü peü müei dei, hatü ngongpathüi ayingshü 
jakei moila shuohteipü moidüthü peü Geba kübü Beer-sheba thahshi 
sheihtük. Chingnyülei shüshingkü laknyongphi lemei chingnyü kü governor 
vaihampü Joshua-i lingpü shadenei shüpü lem touei nyupü moidüthü peü 
bentük.  
9Hathü ngongpathü kü JerusalemeiShembüpalei moidülei chongnephojao 
jomei küphü ngongpathü mü daw neshihpü aan hahhamteke.  
10Josiah ongpai Ben-Hinnom Kahjilei nyupü Topheth metouei lebü 
kahvangthü kü khümteipa, hapa shing sheihtük; hanangkü üpaiyao hatouei 
Molekh kahvang kü laophülei hapeü aw kü jakei moila neshuoh-aok.  
11Judah ongthüi vanghe kü khümhen shingvaishi daütüktüShembüpalei 
Phopshem shaden touei tuhpü koyeithü büpai deitükkem, hatü vanghe kü 
khümshingkü noteipü koyei kharithü aw kü jaktük. Hathüyü lakchongbü 
Nathan Melekhei shem kübü taishi nevai, shaden yopailei nyuteke.  
12Ahazlei dokpa dung-am adokei Judah ongthüi lingpü moidüthü, 
hatü Shembüpalei Phopshem chingshelei Manasseh ongpai lingpü moidüthü 

büpai benei yaktük. Büpai haleipü hathü benei deiyei khih mü nihtüktü 
Kidron Kahjilei nyüp kei yaktük.  
13Israel amei ongpa Solomoni Sidon amei jiühitnalaipü Astartes nyüha 
kahvang, Moab amei jiühitnalaipü Kemosh kahvang, Ammon amei Molekh 
kahvang, hathü kü khümhen shingvaishi Jerusalem heongphi kü hatü Olive 
Kahshang pehephi kü vepü moidüthü peü sheihtük.  
14Josiah ongpai yaong shemnyüthü nihtükkem, Asherah nyüha kahvangei 
lajeithü bapei yaktük, hatü büpai hapa shingthü kü shennyakei vangi matük.  
15Nebatei cheha Jeroboami Bethelei lingpü moidü, mepa homei Israel am 
mang thahhü, büpai hapayao bentük. Büpai vaümchongthü awi haptük hatü 
khih mü nihtük hatü Asherah kahvangao aw kü jaktük. 
16Hapheikü Josiah-i shineileyei veishingkü shangching philei büpai 
mahngchong eeyei büpai haleipü vangtaothü yah-ei moidülei hapa 
sheihhühen shingvaishi jak. Hapayü Kahvangei shah Kahvang shennyak 
homei yeihshi eyei nyupü jiühühen dhaümteke.  
17Ongpai, “Ngei eepü mahngchong yaongü meheang?” shei phe. Hahepak kü 
chingnyü leipü shennyakthüi, “Hapayü Bethel leipü moidü kü eelaei epü, 
mepa dou nüngi shaang dükpa, hapa jung teteivanei epü Judah leipü peipü 
Kahvang shennyakei mahngchong khih” shei e.  
18Josiah-i, “Hapakei nyemnyu; üpaiyao büpalei vangtao tenüngtük” shei 
eteke. Hanangkü jomi büpalei vangtao hatü Samaria leipü peipü thibüthülei 
vangtao hapakei neyaktüki hatouei tuh.  
19Büpai Bethelei dükpü keiha Josiah-i Israel ongthüi Samaria chingthülei 
lingpü vaümchongthü, mepai Shembüpa mongshihhüpa, büpai hathü bentük 
hatü sheihtük.  
20Josiah-i hapa vaümchongthü leipü ngongpathü moidü shangei jü hatü 
jomphong shangkü shennyakei vangtaothü jakteke. Hapheikü büpa 
Jerusalemei nyokei leidai.  

Hompü Mo 

21Josiah ongpai nanglakthü peü kü, “Vangpüshuwpü lai kü nyangei 
nyupükei Shembüpa, ammei Kahvang kü dhüm shuoh-ei Hompü Mo hahtuh” 
shei eteke.  
22Israel kü shahphenbüthüi müpü nyihthü, nevaijü Israel hatü Judah kü 
ongthüi vanglem lempü mepa hepak kao hapa keipü Hompü Mo nehahham;  
23shejao Josiah ongpai vanglem lempü bong anpüshetpabü kü 
Jerusalemei Shembüpa kü hapa Hompü Mo moteke.  

Josiah-i Yeiyahüpü Lebü Douthü 

24Ngongchong Hilkiah-i Phopshemei dangpü lai kü nyangei nyupü 
shahkungnyüthü dükhen shingvaishi Josiah ongpai Jerusalem hatü Judah 
kahdok peü leipü laang kü shah eteipü, lashüh dokpüthü hatü shemongei 
khümteipü kahvang, lajeithü, hatü kung amei jiühitnalaipü douhinang peü 
yaktükkem.  
25Mongdang, laangha hatü wong kempai Mosa Shahkung kü nyupükei jiüshi 
dükei Shembüpa touei heihpü ongpa büpa she kao hatü büpa phei kao nenyu.  
26Shejao Manasseh ongpai dükpü mang nangkü Shembüpai Judah am kü 
mongshihpü büpai neyahlang.  
27Hanangkü, “Ngei Israel am changtükpü keiha, ngei Judah amao 
changtükhen, hatü ngei Jerusalem hatü ngei jepü Chingnyü yaktükhen, hatü 
‘Ngei kü khümhen shing’ shei ngei epü hapa Phopshemao yaktükhen” 
shei Shembüpai eteke.  

Josiah-i Vanglem Lempü Dohpü 

28Josiah-i dükpü lebü douthü, hatü büpai dükpü douthü kemei Judah 
Ongthülei Büshah Laitap kü nyangei nyüpeih.  
29Josiah ong vaipü nyih kü Ijip ong Pharaoh Neko-i Euphrates yungyen 
thahshi Assyria am kü sheühhen aong. Josiah ongpai büpa mü ponghen heih; 
mechem Pharaoh Neko-i büpa Meggodolei heüpa, büpai büpa jütük.  
30Büpalei chongphobüthü Megiddo leipü büpalei mahng koyei khari kü 
shihtü Jerusalemei leiyei büpalei mahngchongei vüteke. Hapa kahdok kübü 

nanglakthüi Josiah-lei cheha Jehoahaz ong vaihen je, hatü chepalei shing kü 
ong vaihüteke.  

Judah amei Jehoahaz Ongpa 

31Mechem Jehoahaz Judah amei ong vaipa, büpalei nyübüh bong hapüjem 
nyuteke, hatü büpai Jerusalemei lenyang jem ong vaiteke. Chenyü-ü Libnah 
am Jeremiahlei yiükha Hamutal nyu.  
32Chebü chepa ami dükpükei büpai Shembüpa touei mehe mang nyu, ha dük. 
33Mechem Pharaoh Neko-i büpa Hamath kahdok Riblahlei khoklat kü tuhpa, 
büpai vanglem lempü dohdaipeih; hanangkü büpa Jerusalemei vanglem 
nelemaok, hatü Judah am kü ngin dok 3,000 hon dok 30 bom yüei 
yahhampeih.  
34Pharaoh Neko-i Josiahlei cheha Eliakim chepa Josiahlei shing kü jeiyei ong 
vaihü, hatü büpa kü Jehoiakim shei men jeiteke. Shejao Pharaoh Neko-i 
Jehoahaz Ijiplei müei yiü, hatü halei büpa di.  

Judah amei Jehoiakim Ongpa 

35Ijip ongpai yüpü bom shuohhen shingvaishi Jehoiakimi nanglakthü kü 
laophü laophü kü mop peipü aimü hon hatü ngin shathai thaiteke.  
36Jehoiakim vanglem lemei chongpang shingkü büpa bong hapünga behe 
nyu; büpai Jerusalemei bong anpühük ong vaiteke. Chenyü-ü Rumah am 
Pedaiahlei yiükha Zebidah nyu.  
37Chebü chepa ami dükpü keiha büpai Shembüpa touei mepa mang nyu, ha 
dük.  

2 Ongpathü 24 

1Jehoiakim Judah kü ong vaipü hepak kü Babylon am Nebukadnezzar ongpa 
peiyei Judah hah, hatü bong jem thahshi büpa phangkü angteke. Hapheikü 
büpa mong yeiyaei Nebukadnezzar khüei yaong.  
2Shembüpai büpa khüei Babylon am, Aram am, Moab am, Ammon am shom. 
Shembüpalei shah büpalei chongphopü thibüthüi epü keiha Judah am 
hahhen büpai hathü jatthü shom.  

3Hingmei, Manasseh-i thahpü mangthü hatü büpai dükpü douthü 
nangkü Shembüpai epü keiha Judah am büpa toueipü changtükhen 
shingvaishi hathü douthü vam,  
4hatü nyeinya vaishi büpai mang neshiüpü iy longi yenhü. Mehenangkü 
büpai Jerusalemü mang neshiüpü iy yenpai mahü, hatü Shembüpai mang 
tükhen nemong.  
5Jehoiakimi dükpü lemphüli Judah ongthülei Büshah Laitap kü nyangei 
nyüpeih.  
6Jehoiakim didaipheikü cheha Jehoiakini büpa kü jeiyei ong vaiteke.  
7Ijip ongpai jomei kahdok leipü nedai; mehenangkü Babylon ongpaiyao Ijip 
amei kahmük Ijip Kahji kübü Euphrates Yung thahshi peü yahlangtü nyu.  

Judah amei Jehoiakin Ongpa 

8Jehoiakin ong vaipü hepak kü büpa nyübüh bong anpüshet nyu, hatü büpai 
Jerusalemei lenyang jem vanglem lem. Chenyü-ü Jerusalem am Elnathanei 
yiükha Nehushta nyu.  
9Chepai dükpü keiha büpai Shembüpatouei mehe mang nyu, ha dük.  
10Büpalei hepak kü Babylon am Nebukadnezzar ongpalei lakchongbüthü 
aongei Jerusalem shüm,  
11hatü büpalei lakchongbüthü ching shinei show lingei tuhphongtü 
Nebukadnezzar büpa nyingi Jerusalem Chingnyülei shü,  
12hatü Jehoiakin ongpa, chenyü, chongphobüthü, büpalei lakchongbüthü 
hatü ongshem leipü lakchongbüthü peü Babylon am touei shakei vam. 
Nebukadnezzar vanglem lempü bong shetpabü kü büpai Jehoiakin khoklatei 
yepei küp, 
13hatü Shembüpai epü keiha, büpai Shembüpalei shem hatü ongshem leipü 
mopnyümopha kemei shetlangkem, hatü Solomoni Shembüpalei shemei 
noteihen lingpü hon dükhi-ümthü kemei nihtük.  

14Büpai Jerusalem am kemei: lakchongbüthü, veshanthü peü hatü lahhinei 
dou dükaokpüthü peüshep haja an thahshi wüpküpei deilang. Peü mü 
taopathü mon Judahlei nedeihah-i tuhphong.  
15Nebukadnezzar ongpai Jehoiakin ongpa Babylon wüpküpei yah-ei dai. 
Büpai Jehoiakinei chenyü, chenyüha, lakchongbüthü kahmük kü mübü 
shennyakthü peü müei dai.  
16Nebukadnezzari Babylonei shongnyü shennyakthü jom haja nyet, lahhinei 
dou dükaokpüthü jom haja hük, hatü veshan vaiaokhen den ngoipü 
shennyakthü peü wüpküpei müei dai.  
17Nebukadnezzari Jehoiakinei chepa naü-eepa Mattaniah kü Zedekiah shei 
men jeitü Judahlei ong vaiyei tuhteke.  

Judah amei Zedekiah Ongpa 

18Zedekiah vanglem lemei chongpangpü hepak kü büpa nyübüh bong 
hapühük nyu, hatü büpai Jerusalemei bong anpühük vanglem lem. Chenyü-ü 
Libnah am Jeremiahlei yiükha Hamutal nyuteke.  
19Chepa Jehoiakimi dükpü keiha büpai Shembüpa touei mehe mang nyu, ha 
dük. 
20Jerusalem hatü Judah nanglakthü kü Shembüpai longi mongshihpü nangkü 
büpai jomphong büpa toueipü changtük.  

2 Ongpathü 25 

Jerusalem Dopü 

1Zedekiah ongpai Babylon ongpa Nebukadnezzar ongpa khüei yaong. 
Hanangkü Nebukadnezzari büpalei veshanthü mütü peiyei Zedekiah-i 
vanglem lempü bong shüpabü lenyang an mü nyih anpabü kü Jerusalem hah; 
jomi ching shinei shümhen bham ling.  
2Hanangkü hapa chingnyü Zedekiah-i vanglem lempü bong anpühükpabü 
bong thahshi shüm. 
3Lenyang alipabü nyih shüpabü kü hapa chingnyülei shaühile longpü vam, 
hatü shennyakthüi hahhen meheyao neshiüi nyu.  



922 

 

 
   Daülangpü Laihing 

© 2005, Bible Society of India. 
 

 
 

 

4Babylon am ching shinei nyulangmao ongpalei pe yopailei bham nyi kübü 
peshaden homei bham benei ongpa hatü veshanthü peü yanüng nyaidaikem. 
Jom Arabah lemei nyaiyei dai,  
5shejao Babylon am veshanthüi ongpa kü changei daiyei Jeriko Kahjilei büpa 
yep, hatü veshanthü büpa yakphongtü yandaikem.  
6Riblah chingnyülei Nebukadnezzar touei Zedekiah yepei lei, hatü halei büpa 
hanghihühen shahphen shuoh. 
7Zedekiah-i veishi chehathü peü jü; Nebukadnezzari Zedekiahlei mük 
luktüktü nyiamvüi shatü Babylonei müei dai.  

Jerusalem Phopshem Mangtükpü 

8Babylon ongpa Nebukadnezzari vanglem lempü bong anpüshü mü lenyang 
nga mü nyih nyetpabü kü ongpa yompü veshan mübü, Nebuzaradan, Babylon 
ongpalei lakchongbü Jerusalemei pei.  
9Büpai Jerusalem moilashem, ongshem hatü Jerusalemei nyupü shemthü peü 
awi haptük. Shongnyü shemthü peü awi haptük.  
10Nebuzaradani mütü veshanthüi Jerusalem shinpü bhamthü peü mangtük.  
11Nebuzaradani chingei tuhphongpü nanglakthü, neaoknethangpü 
shennyakthü peü wüpküpei müei dai.  
12Shejao büpai taopathü hanei nyalingngupai kah linghen hatü kahthü 
linghen tuhphong.  
13Babylon ami Shembüpalei shem leipü melangnyiam shemnyü, hatü hapa 
ngowteipü khari, hatü melangnyiam yungching yah-ei khih mü nihtük, hatü 
Babylonei koei leidai.  
14Jomphongi dük, hoklak, moidü leipü awnih hokteipü shung, awmi tükteipü 
nyiam, hatü Phopshemei noteipü melangnyiami lingpü douthü peü shetei 
leidai.  
15Hapa veshan mübüi chilimji hatü awtao hokteipü shung, hon hatü ngin 
yah-ei lingpü douhinang kemei shetei leidai.  

16Solomoni Shembüpalei shem kü haongpü shemnyü nyi kübü melangnyiam, 
melangnyiam yungching, hatü hapa ngowteipü khari hathüyü dok kü dokhen 
neaoki nyuteke. 
17Shemnyü ieyei shaopü kü feet hapünyet nyu. Shemnyü ieyei kü 
melangnyiami shemnyü ju kü feet ali mü bhaoei shih, hatü hapa shinei 
pomegranat betjük ow lingei shihteke.  

Judah am Babylonei Deipü 

18Ha mü lenei Nebuzaradani Seraiah ngongchong, Zephaniah ngongpa, 
dousho kü nyipabü shongnyü shennyak, hatü shaden yompü jom jem yepei 
dai.  
19Chingnyülei nyupüthü khong kübü veshanthü kü lakchongbü hük, hatü 
ongpa kü shahnying ebüthü jom nga yepei dai. Kahmük kü nyupü 
nanglakthülei men nyangteipü veshan mübülei laknyangbü hatü lebü 
shongnyü shennyak pejem thahshi müei dai. 
20Nebuzaradani jom müei Riblahlei Babylon ongpa touei müei pei. 
21Hamath kahdok Riblahlei ongpai jom kü üp, hatü jütük. Hanangkü Judah 
am laophülei kahdok leipü wüpküpei dai.  

Gedaliah, Judah amei Ongpa 

22Babylon am Nebukadnezzari Ahikamei cheha, Shaphanei chehü, Gedaliah 
Judah kü governor vaiyei tuh, hatü büpai Babylonei müei nedeipü 
shennyakthü kü veihen dou shuohteke.  
23Mechem Judah am lakchongbüthü, hatü Babylon am touei shakei nevampü 
veshanthüi Gedaliah-i governor vaihen Babylon ongpai jeteke shei danpa, 
jomi Mizpahlei Gedaliah touei pei; jomphongü Nethaniahlei cheha Ishmael, 
Kareahlei cheha Johanan, Netophah leipü Tanhumethlei cheha Seraiah, hatü 
Maakahlei cheha Jaazaniah hatü jomei shennyakthü shiüteke. 
24Gedaliah-i hathü hatü jomei shennyakthü kü lah-ei, “Babylon am 
lakchongbüthü kü tenyem; hapa kahdokei nyutuh, hatü Babylon ongpa 

chongphotuh, hatü meheyao nevai-i meishi-üng nyushasha hih” shei büpai 
eteke.  
25Shejao hapa bong len nyetpabü kü Nethaniahlei cheha, Elishamalei chehü 
Ishmael, ongsha ongshem kübü shennyak hük, büpa mü shennyak an mütü 
Mizpahlei heih-ei Gedaliah jü, hatü Mizpahlei büpa mü nyupü Judah hatü 
Babylon am jütükkem.  
26Hahepak kü Israel am shemmei, taoha, veshan lakchongbüthü peü Babylon 
am kü nyemei Ijiplei yiüdaikem.  

Jehoiakin Khoklat Leipü Vepü 

27Judah am Jehoiakin ongpa wüpküpei küpshi nyupü bong 
hapüanpünyetpabü len anpünyi, nyih hapünyetpabü kü Evil-Merodakh-i 
Babylon kü ong vaiyei chongpangpü bong Judah am Jehoiakin ongpa khoklat 
leipü veteke.  
28Büpai büpa kü shinshangei dük, hatü Babylon wüpküpei nyupü ongthü peü 
mü büpa kü dhüm kohpü uoshing shaopü shuoh.  
29Hanangkü Jehoiakini khoklatei owpü ow tuhtüktü aopü büpalei nyihthü 
kemei kü ongpalei nükdülei chengei hahying. 
30Nyihjeih ongpai Jehoiakin kü büpa nyupü thahshi hahying shuoh.  

1 Shüppükengpü 

1 Shüppükengpü 1 

Adam kübü Abraham Thahshi Bülem 

1Adam, Seth, Enosh, Kenan,  
2Mahalalel, Jared,  
3Enokh, Methuselah, Lamekh,  
4Noah, Noahlei hapeüthü: Shem, Ham hatü Japheth hathü nyu.  
5Japhethlei hapeüthü: Gomer, Magog, Madai, Javan, Tubal, Meshekh, hatü 
Tiras nyu.  
6Gomerlei hapeüthü: Ashkenaz, Riphath hatü Togarmah nyu.  
7Javanei hapeüthü: Elishah, Tarshish, Kittim, hatü Rodanim nyu.  
8Hamei hapeüthü: Kush, Mizraim, Put hatü Kanan am nyu.  
9Kushlei hapeüthü: Seba, Havilah, Sabta, Raamah, hatü Sabteka nyu. 
Raamahlei hapeü nyi: Sheba hatü Dedan.  
10Kushlei cheha hük Nimrod nyu; büpa kahdoknyü kü vehokbü longpü 
leiteke.  
11Mizraim amei hühihathüyü Ludim, Anamim, Lehabim, Naphtuhim, 
12Pathrusim, Kasluhim, hatü Kaphtorim (haleipü Philistia am vampeih) hathü 
nyuteke.  
13Kananei hashongpayü Sidon, haphei kü Heth,  
14Jebus, Amor, Girgash,  
15Hiv, Ark, Sin,  
16Arvad, Zemar, hatü Hamath hathü nyu.  
17Shemei hapeüthü: Elam, Asshur, Arpakhshad, Lud, Aram, Uz, Hul, Gether, 
hatü Meshekh nyu.  
18Arpakhshadlei cheha Shelah, hatü Shelahlei cheha Eber nyu.  

19Eberlei cheha nyi nyu: Hükei menü Peleg, mehenangkü büpalei hepak kü 
kahdoknyü hangku hanteke, hatü chenaüei menü Joktan nyu.  
20Joktanei chehayü Almodad, Sheleph, Hazarmaveth, Jerah,  
21Hadoram, Uzal, Diklah,  
22Ebal, Abimael, Sheba, 
23Ophir, Havilah hatü Jobab nyu. Hathü kemei Joktanei hapeüthü nyu.  
24Shem kübü Abram thahshi bülem hapakei: Shem, Arpakhshad, Shelah,  
25Eber, Peleg, Reu,  
26Serug, Nahor, Terah,  
27hatü Abram (hapayü Abraham).  

Ishmaelei Hühihathü 

28Abrahamei hapeü nyi: Isak hatü Ishmael.  
29Ishmaelei yeshangthü jom anpünyi-i jat anpünyi kü shangjing leipeih. 
Ishmaelei hashongpa Nebaioth, hapheikü Kedar, Adbeel, Mibsam,  
30Mishma, Dumah, Massa, Hadad, Tema,  
31Jetur, Naphish hatü Kedemah. Hathüyü Ishmaelei yeshangthü nyuteke.  
32Abrahamei yiükphü Keturah-i bühpü yeshangthü: Zimran, Jokshan, Medan, 
Midian, Ishbak hatü Shuah. Jokshanei hapeüthü: Sheba hatü Dedan.  
33Midianei hapeüthü: Ephah, Epher, Hanokh, Abida hatü Eldaah. Hathü 
kemei Keturahlei hühihathü nyupeih.  

Esaulei Hühihathü 

34Abrahamei cheha Isak nyu. Isakei cheha Esau hatü Jakob.  
35Esaulei hapeüthü: Eliphaz, Reuel, Jeush, Jalam hatü Korah nyu.  
36Eliphazlei hapeüthü: Teman, Omar, Zephi, Gatam, Kenaz, Timna, hatü 
Amalek. 
37Reuelei hapeüthü: Nahath, Zerah, Shammah, hatü Mizzah nyu.  

38Seirlei hapeüthü: Lotan, Shobal, Zibeon, Anah, Dishon, Ezer hatü Dishan.  
39Lotanei hapeüthü: Hori hatü Homam. Timnayü Lotanei chenya nyuteke.  
40Shobalei hapeüthü: Alian, Manahath, Ebal, Shephi hatü Onam. Zibeonei 
hapeüthü: Aiah hatü Anah.  
41Anahlei hapeü: Dishon. Dishonei hapeüthü: Hemran, Eshban, Ithran, hatü 
Keran. 
42Ezerlei hapeüthü: Bilhan, Zaavan hatü Jaakan Dishanei hapeüthü: Uz hatü 
Aran.  

Hathüyü Edom Ongthü 

43Israel am mepa ongiyao vanglem manglem shekü Edom kahdokei vanglem 
lempü ongthü: Beorlei cheha Bela hatü büpalei chingnyüyü Dinhabah nyu.  
44Mechem Bela didaipa, Bozrah am Zerahlei cheha Jobabi büpa jeiyei ong 
vai.  
45Mechem Jobab didaipa, Teman kahdok leipü Husham büpa jeiyei ong vai.  
46Mechem Husham didaipa, Bedadlei cheha Hadad, üpai Moab kahdokei 
Midian am neütükpa, büpai jeiyei ong vai. Büpalei chingnyü kü Avith shei 
nyükteke.  
47Mechem Hadad didaipa, Masrekah leipü Samlah-i büpa jeiyei ong vai.  
48Mechem Samlah didaipa, Euphrates yung Rehoboth leipü Saul-i büpa jeiyei 
ong vai.  
49Mechem Saul didaipa, Akhborlei cheha Baal-Hanani büpa jeiyei ong vai.  
50Mechem Baal-Hanan didaipa, Hadadi büpa jeiyei ong vai. Büpalei chingnyü 
kü Pai shei nyük, hatü chenyühayü Me-zahabei yiükha Matred, Matredlei 
yiükha Mehetabel shei menpü nyu.  
51Hadad didai. Edom am jatthü hapakei nyu: Timna, Alvah, Jetheth,  
52Oholibamah, Elah, Pinon,  
53Kenaz, Teman, Mibzar,  

54Magdiel hatü Iram. Hathüyü Edom am jatthü nyuteke.  

1 Shüppükengpü 2 

Jakobei Hapeüthü; Judah am Hühihathü 

1Hathüyü Jakobei hapeüthü nyuteke: Reuben, Simeon, Levi, Judah, Issakhar, 
Zebulun,  
2Dan, Joseph, Benjamin, Naphtali, Gad hatü Asher.  
3Judahlei hapeüthü: Er, Onan, hatü Shelah. Hathü jom jemü Kanan am Bath-
Shualei yiükha-i bühpü hapeüthü nyuteke. Judahlei hashongpa Er-
ü Shembüpa touei mang thah; hanangkü Shembüpai büpa jütük. 
4Judahlei chehalei nyüha Tamar-i Perez hatü Zerah nyi büh. Judahlei 
hapeüthü peüshep jom nga nyu.  
5Perezlei hapeüthü: Hezron hatü Hamul.  
6Zerahlei hapeüthü: Zimri, Ethan, Heman, Kalkol, hatü Dara– peüshep jom 
nga nyu.  
7Karmilei hapeü: Akhar, büpai vehok hepak kü yahpü douthü Shembüpa kü 
lanei shuohtük pheikü joei tuhpü nangkü Israel am kü shanghah koei peipeih. 
8Ethanei cheha: Azariah.  

David Ongpalei Bülem 

9Hezron kü bühjapü hapeüthü: Jerahmeel, Ram hatü Kaleb.  
10Ramü Amminadabei chepa, Amminadabü Nahshonei chepa, Judah 
nanglakthülei mübü.  
11Nahshonü Salmonei chepa, Salmonü Boazlei chepa,  
12Boaz-ü Obedei chepa, Obed-ü Jesselei chepa.  
13Jesseyü hashongpa Eliab, nyipabü Abinadab, jempabü Shimea,  
14alipabü Nethanel, ngapabü Raddai,  
15vokpabü Ozem hatü nyetpabü David hathülei chepa nyuteke.  

16Jomphongei nyahinaüthüyü Zeruiah hatü Abigail nyi nyu. Zeruiah-i bühpü 
yeshang jemü Abishai, Joab hatü Asahel nyu.  
17Abigail-ü Amasalei chenyü hatü chepayü Ishmael am jat Jether nyu.  

Hezronei Hühihathü 

18Hezronei cheha Kalebei chenyüha Azubah-i yiükha hük meni Jerioth büh. 
Hathüyü pinnyü-i bühpü yeshangthü: Jesher, Shobab, hatü Ardon. 
19Azubah didaipheikü Kalebi Ephrath mü shem yem hatü pinnyüi Hur 
bühteke.  
20Hur-ü Urilei chepa, hatü Uriyü Bezalelei chepa nyu.  
21Pheishi Hezroni Makirlei yiükha, Gileadei chehü mü shem yem, (büpa 
nyübüh vangbong pejem nyushi pinnyü mü shem yemteke) hatü pinnyüi 
Segub bühteke.  
22Segub-ü Jairlei chepa nyu hatü büpai Gilead kahdok kü jila hapüjem shak 
kü vanglem lemei nyu.  
23Shejao Geshur hatü Aram ami Jair amei chingthü hatü Kenath kü shonpü 
chingthü pejem thahshi neüei hahtük. Hathüyü Gileadei chepa Makirlei 
hühihathü nyuteke.  
24Hezron didaipheikü cheha Kalebi chepai tuhphongpü vaümnyü Ephrath mü 
shem yem hatü yeshang hük meni Ashhur bühteke. Büpayü Tekoa 
shennyakthülei pa nyuteke.  
25Hezronei cheha Jerahmeelei hapeüthü: Hashongpa Ram, hapheikü Bunah, 
Oren, Ozem hatü Ahijah.  
26Shao Jerahmeelei lebü nyüha hük meni Atarah shei nyu; pinnyü-ü Onamei 
chenyü nyu.  
27Jerahmeelei hashongpa Ramei hapeüthü: Maaz, Jamin hatü Eker.  
28Onamei hapeüthü: Shammai hatü Jada. Shammailei hapeüthü: Nadab hatü 
Abishur.  
29Abishurlei chenyühayü Abihail nyu; pinnyüi Ahban hatü Molid nyi bühteke.  

30Nadabei hapeüthü: Seled hatü Appaim. Seledü hapeü netuhphongi didai.  
31Appaimei hapeüthü: Ishi, Sheshanei chepa, hatü Sheshanü Ahlailei chepa 
nyu.  
32Shammailei chenaü Jadalei hapeüthü: Jether hatü Jonathan. Jether-ü hapeü 
netuhphongi didai.  
33Jonathanei hapeüthü: Peleth hatü Zaza. Hathüyü Jerahmeelei hühihathü 
nyuteke.  
34Sheshanei hapeüthüyü yeshang nenyu-i yiükhathü mon nyu. Büpa mü Ijip 
am chongphobü hük meni Jarha shei nyu.  
35Büpai laophülei yiükha Jarha mü shem yemhü hatü pinnyüi Attai bühteke.  
36Attaiyü Nathanei chepa, Nathanü Zabadei chepa,  
37Zabadü Ephlalei chepa, Ephlal-ü Obedei chepa,  
38Obed-ü Jehulei chepa, Jehuyü Azariahlei chepa,  
39Azariah-ü Helezlei chepa, Helezü Eleasahlei chepa,  
40Eleasah-ü Sismailei chepa, Sismaiyü Shallumei chepa,  
41Shallumü Jekamiahlei chepa, hatü Jekamiah-ü Elishamalei chepa nyuteke.  

Kalebei Lebü Hühihathü 

42Jerahmeelei chenaü Kalebei hapeüthü: Hashongpa Mesha, büpayü Ziphlei 
chepa nyu, hatü büpayü Mareshahlei chepa hatü büpayü Hebronei chepa 
nyuteke.  
43Hebronei hapeüthü: Korah, Tappuah, Rekem hatü Shema.  
44Shemayü Rahamei chepa, Rahamü Jorkeamei chepa nyu. Rekemü 
Shammailei chepa nyu.  
45Shammailei hapeü-ü Maon, hatü Maonü Beth-Zurlei chepa nyuteke.  
46Kalebei yiükphü Ephah-ü Haran, Moza hatü Gazez hathülei chenyü nyu. 
Haranei yeshang hük Gazez shei mentü nyu.  
47Jahdailei hapeüthü: Regem, Jotham, Geshan, Pelet, Ephah, hatü Shaaph.  

48Kalebei yiükphü Maakahyü Sheber hatü Tirhanah nyilei chenyü nyu. 
49Pheishi pinnyüi yeshang nyi büh: Shaaph, büpayü Madmannahlei chepa, 
hatü Shevayü Makbenah hatü Gibealei chepa nyu. Kalebei yiükhayü Akhsah 
nyuteke.  
50Hathüyü Kalebei hühihathü: Ephrathahlei hashongpa Hurlei hapeüthü: 
Shobalü Kiriath-Jearimei chepa,  
51Salmayü Bethlehemei chepa, hatü Hareph-ü Beth-Gaderlei chepa nyu.  
52Kiriath-Jearimei chepa Shobalei hühihathü: Haroeh, Menuhothlei nyupü 
hükkeishing,  
53hatü Kiriath-Jearim phangthü mü sheishowpü: Ithri, Puth, Shumath, hatü 
Mishra. Ha kübü Zorath hatü Eshtaol am phaakei vam.  
54Salmalei hühihathü: Bethlehem, Netophath, Atroth-beth-joab, hatü 
Manahath am mü sheishowpü Zor am phang nyu.  
55Tirath, Shimeath, hatü Sukath hathüyü Jabezlei nyupeih; jomü nyangpü kü 
longi nahpü am nyupeih. Jomü Rekhab phang mü yiükyah lashompü Hamath 
leipü peipü Ken am nyuteke.  

1 Shüppükengpü 3 

Davidei Hühihathü 

1Hathüyü David Hebronei nyushi bühjapü hapeüthü: Jezreel am Ahinoami 
bühpü hashongpa Amnon; nyipabüyü Karmel am Abigaili bühpü Daniel;  
2jempabüyü Absalom, Geshur am Talmai ongpalei yiükha Maakah-i bühpü; 
alipabü kü Haggith-i bühpü Adonijah;  
3ngapabü kü Abitali bühpü Shephatiah, hatü vokpabü chenyüha Eglah-i 
bühpü Ithream nyuteke.  
4Hathü jom vokü David Hebronei vangbong nyet mü lenyang vok vanglem 
lempü hepak kü büh. Davidi Jerusalemei vangbong hapüanpüjem thahshi 
vanglem lem,  

5hatü halei bühpü hapeüthü: Shammua, Shobab, Nathan hatü Solomon. 
Hathü jom aliyü Ammielei chenaü Bathsheba-i bühteke.  
6Shao Ibhar, Elishua, Eliphelet, 
7Nogah, Nepheg, Japhia,  
8Elishama, Eliada, hatü Eliphelet– peüshep jom shü nyuteke.  
9Davidei yiükphüthüi bühpü hapeüthü mü lenei hathüyü büpalei hapeüthü 
nyu, hatü Tamar-ü jomphongei chenaü nyüha nyuteke.  

Solomonei Hühihathü 

10Hapayü Solomon ongpalei hühihathü pahiha dheanpü: Solomonei cheha 
Rehoboam, Abijah, Asa, Jehoshaphat,  
11Jehoram, Ahaziah, Joash,  
12Amaziah, Azariah, Jotham,  
13Ahaz, Hezekiah, Manasseh, 
14Amon, Josiah.  
15Josiahlei hapeüthü: Hashongpa Johanan, nyipabü Jehoiakim, jempabü 
Zedekiah, alipabü Shallum.  

Jehoiakim Ongpalei Hühihathü 

16Jehoiakimei hapüthü: cheha Jehoiakin, hatü Zedekiah.  
17Hathüyü Jehoiakinei hühihathü Babylon ami wüpküpei müei daipüthü: 
cheha Shealtiel,  
18Malkiram, Pedaiah, Shenazzar, Jekamiah, Hoshama hatü Nedabiah.  
19Pedaiahlei hapeüthü: Zerubbabel hatü Shimei. Zerubbabelei hapeüthü: 
Meshallum hatü Hananiah. Shelomith-ü jijilei naüpeü (nyüha) nyuteke.  
20Shao lebü hapeü nga thahshi nyu: Hashubah, Ohel, Berekhiah, Hasadiah 
hatü Jushab-Hesed. 



933 

 

 
   Daülangpü Laihing 

© 2005, Bible Society of India. 
 

 
 

 

21Hananiahlei hühihathü: Pelatiah hatü Jeshaiah. Jeshaiahyü Rephaiahlei 
chepa, Rephaiahyü Arnanlei chepa, Arnanü Obadiah hatü Shekaniah nyilei 
chepa nyuteke.  
22Shekaniahlei hühihathü: Shemaiahyü cheha hatü büpalei hüpeüthü: 
Hattush, Igal, Bariah, Neariah hatü Shaphatpeüshep jom vok nyu.  
23Neariahlei hapeüthü: Elioenai, Hizkiah hatü Azrikampeüshep jom jem nyu.  
24Elioenailei hapeüthü: Hodaviah, Eliashib, Pelaiah, Akkub, Johanan, Delaiah 
hatü Ananipeüshep jom nyet nyuteke.  

1 Shüppükengpü 4 

Judahlei Hühihathü 

1Hathüyü Judahlei hühihathü: Perez, Hezron, Karmi, Hur hatü Shobal. 
2Shobalei cheha Reaiahyü Jahathlei chepa, hatü Jahath-ü Ahumai hatü Lahad 
nyilei chepa nyu. Hathüyü Zorath am phangthü nyuteke. 
3Hathüyü Etamei hapeüthü: Jezreel, Ishma, hatü Idbash. Jomei chenaü kü 
Hazzelelponi shei men.  
4Penuel-ü Gedorlei chepa, hatü Ezer-ü Hushahlei chepa nyu. Hathüyü 
Bethlehemei chepa Ephrathahlei hashongpa Hurlei hühihathü.  
5Tekoalei chepa Ashurlei nyüha nyi Helah hatü Naarah shei nyu.  
6Naarah-i Ahuzzam, Hepher, Temeni hatü Haahashtari büh. Hathüyü 
Naarahlei hühihathü nyu.  
7Helahlei hapeüthü: Zereth, Izhar, Ethnan,  
8hatü Koz, büpayü Anub hatü Zobebah hatü Harumei chepa Aharhel 
phangthülei chepa nyuteke.  
9Jabez-ü büpalei jeihinaüthü mü nyeinya dhüm kohpü shennyak nyu. 
Chenyüi büpa kü Jabez shei men; “Mehenangkü ngei longi tüngpü eeyei büpa 
bühpeih” shei e.  

10Jabez-i Israel Kahvang kü, “Oh Kahvang, nüngi ngei kü moihimanshih hatü 
ngelei kahmük viong dahüshih! Nüngei laklu wong longpü ngei mü chongkei 
hatü ngei shanghah vongshüh peü kübü nüngi yangshih!” shei phop, hatü 
büpai mehe yiü, ha Kahvangi büpa kü shuoh.  

Lebü Shem amthü 

11Shuhahlei chejei Kalebü Mehirlei chepa nyu. Mehir-ü Eshtonei chepa nyu.  
12Eshtonü Beth-Rapha, Paseahlei chepa, hatü Tihinnah-ü Nahashlei chepa 
nyu. Hathüyü Rekah am shennyakthü nyuteke.  
13Kenazlei hapeüthü: Othniel hatü Seraiah. Ohnielei hapeüthü: Hathath hatü 
Meonothai.  
14Meonothaiyü Ophrahlei chepa nyu. Seraiah-ü Joabei chepa, Joab-ü Ge-
Harashimei chepa.  
15Jephunnehlei cheha Kalebei hapeüthü: Iru, Elah hatü Naam. Elahlei hapeü: 
Kenaz. 
16Jehallelelei hapeüthü: Ziph, Ziphah, Tiria hatü Asarel.  
17Ezrahlei hapeüthü: Jether, Mered, Epher hatü Jalon. Hathüyü Pharaohlei 
yiükha, Meredlei nyüha Bithiah-i bühpü hapeüthü: Miriam, Shammai hatü 
Eshtemoalei chepa Ishbah büh,  
18hatü büpalei Judea am nyüha-i Gedorlei chepa Jered, Sokolei chepa Heber, 
Zanoahlei chepa Jekuthiel büh.  
19Hodiah-i Nahamei chenaü mü shem yem, hatü Garam amei chepa Keilah 
hatü Maakath amei chepa Eshtemoa büh.  
20Shimonei hapeüthü: Amnon, Rinnah, Ben-Hanan, hatü Tilon. Ishilei 
hapeüthü: Zoheth hatü Ben-zoheth.  
21Judahlei cheha Shelahlei hapeüthü: Er-ü Lekahlei chepa. Laadah-ü 
Mareshahlei chepa, Mareshah amü nyemin ashak dakpü am, jomü Beth-
Ashbealei nyupeih;  

22hatü Kozebalei nyupü Jokim am Joash hatü Saraph ami Moab am mü shem 
yemtü Lehemei nyupeih. (Hathüyü aivang den mebü nyangei tuhpü 
eenyüke.) 
23Jomphongü Netaim hatü Gederahlei nyupü dük shükbü am nyu; jomi halei 
nyuei ongpa shing dou dükteke.  

Simeonei Hühihathü 

24Simeonei hapeüthü: Nemuel, Jamin, Jarib, Zerah hatü Shaul; 
25Shallumü Shaulei chepa, chehüyü Mibsam, büpalei hüshomü Mishma nyu.  
26Mishmalei hühihathü: chehayü Hammuel chehüyü Zakkur, büpalei 
hüshomü Shimei.  
27Shimeilei yeshang anpüvok, yiükha vok nyu, shejao büpalei jeihinaüthülei 
hapeüthü longi nenyupü nangkü jom phangü Judah am kei nanglak longi 
nenyu.  
28Jomü Beer-sheba, Moladah, Hazar-Shual,  
29Bilhah, Ezem, Tolad,  
30Bethuel, Hormah, Ziklag,  
31Beth-Markaboth, Hazar-Susim, Beth-Biri hatü Shaaraimlei nyu. Davidi ong 
vaihen chongpangpü thahshi hathüyü jomei jilathülei nyu. 
32Jomei chingthüyü Etam, Ain, Rimmon, Tokhen hatü Ashanjila nga, 
33hatü Baalah thahshi hathü jilathü kü chingthüi shontü nyu. Hathüyü jom 
nyupü shingthü, hatü jomi bülem kemei nyangei tuh.  
34Meshobab, Jamlekh, Amaziahlei cheha Joshah,  
35Joel, Jehu Joshibiahlei cheha, Seraiahlei chehü, Asielü hüshom,  
36Elioenai, Jaakobah, Jeshohaiah, Asaiah, Adiel, Jesimiel, Benaiah,  
37hatü Shemaiahlei cheha Shimri, Shimrilei cheha Jedaiah, Jedaiahlei cheha 
Allon, Allonlei cheha Shiphi, hatü Shiphilei cheha Ziza nyu.  

38Men nyangei nyupü shennyakthüyü jomei phangthülei mübüthü nyuteke. 
Jom shemdep longi da,  
39hatü jomi jomei mithü shing het ühshing phaümük yemei Gedor ngoishi 
heongphi kahji lemei dai.  
40Jomi kahcheü kohpü phaümük, shinghiphei changshi hatü nenmü 
chingmeivangmei kü nyupü kahdok dang. Shelei hatoueiyü Ham am 
shennyak nyuhamteke.  
41Judah am Hezekiah ongpa hepak kü halei men nyangei nyupüthü peiyei 
Ham hatü Meun am ching hah, hatü jom kemei mahtükkemtü shinnyih 
thahshi jom halei nyüpeih. Hapheikü jomi hathülei shing kü jom uodai; 
mehenangkü halei jomei mithü shing het ühhen phaü changshi nyuteke.  
42Hatü Simeon am phang jom kho nga thahshi Pelatiah, Neariah, Rephaiah, 
hatü Ishilei cheha Uzziel hathüi mütü phaüshang kahmük Seir hahteke.  
43Jomi nemah-i nyushuohpü Amalek am kemei jütüktü jom halei nyuei 
daipeih.  

1 Shüppükengpü 5 

Reubenei Hühihathü 

1Jakobei hashongpa Reubenei hühihathü. “Mehenangkü Reubeni chepalei 
yiükphü hük mü mükbongjuyungpü nangkü jeiyongpa heanü Joseph kü 
shuohtükpeih. Hanangkü bülem itpülei büpayü bühpü aimü jeiyongpa hean 
kü itei nenyangnyih,  
2hatü Judah amao jeihinaüthü khongkü wong kohpüba hatü vanglem lempü 
jom kübü vamjao jeiyongpa heanü Joseph kü shuohtükpeih.”  
3Jakobei hashongpa Reubenei hapeüthü: Hanokh, Pallu, Hezron hatü Karmi.  
4Joelei hapeüthü bü kü hü dheanpü bülem: Shemaiah, Gog, Shimei, 
5Mikah, Reaiah, Baal,  
6Beerah, büpayü Assyria ongpa Tiglath-Pileseri wüpküpei müei deilangpeih. 
Beerah-ü Reuben phang kü mübü hük nyuteke.  

7Reuben jat bülem nyangpü kü hathü phang mübüthü nyangei nyüke: Jeiel, 
Zekhariah,  
8hatü Bela, hathüyü Azazlei hapeüthü hatü Shemalei hüpeüthü Joel phang 
am. Jomü Aroer kübü Nebo hatü Baal-Meon thahshi nyu.  
9Heongphi kü jomi bhih kahdok kübü heihdaipü Euphrates yungyen thahshi 
kahdok kaamteke; mehenangkü Gilead kahdokei jomei yemhimakthü longi 
da.  
10Saul ongpa hepak kü jomi Hagar am hahteke hatü jom jütüktü Gilead 
heongphi kahdok kemei kaamlang.  

Gadlei Hühihathü 

11Gadlei hühihathü Bashan kübü heihdaipü Salekah thahshi Reuben am mü 
dheanei nyu.  
12Joel amü peü mü longpü phang, Shapham am nyipabü, hapheikü Janai 
hatü Shaphat amü Bashanei nyu.  
13Shemdep aimü jomei phangthü hapakei: Mikhael, Meshullam, Sheba, Jorai, 
Jakan, Zia hatü Eber peüshep jom nyet.  
14Hathüyü Hurilei cheha Abihailei hapeüthü nyuteke hatü jomei bühipathüyü 
hapakei: Abihail, Huri, Jaroah, Gilead, Mikhael, Jeshishai, Jahdo, Buz.  
15Abdielei cheha Ahi, Gunilei chehüyü jomei phang kü shangjing nyu.  
16Gad amü Gilead, Bashan hatü haleipü jilathü hatü Sharon kahdokthülei 
nyu.  
17Hathü bülem kemei Judah ongpa Jotham hatü Israel ongpa Jeroboam nyilei 
hepak kü nyangei tuhteke.  

Heong Jatthülei Veshanthü 

18Reuben, Gad hatü bhaosheipü Manasseh jat hathülei veshanthü 44, 760 
thahshi ii, yanlu hatü lahhilaong mekei nohen meishi nyuh-ei mantüktü 
nyuteke.  
19Jomi Hagar, Jetur, Naphish hatü Nodab jatthü khüei hok.  

20Hathü khüei hokhen shingvaishi Kahvangi jom kü sheüh, hatü Kahvangi 
Hagar hatü jom kü khüambakpüthü peü jomei lak kü shuoh; mehenangkü 
jomi vehok shingkao Kahvang kü len, hatü büpai jom kü jang.  
21Jomi Hagar amei yemhimakthüut haja 50,000, mi 250,000, hatü gadu 2,000 
yahteke. Jomi shennyak 100,000 thahshi yepei lei,  
22hatü vehokpa Kahvangei vaipü nangkü vepathü longi jüteke, hatü 
wüpküpei mangdai thahshi jomi hapa kahdokei nyu.  

Bhaosheipü Manasseh Jat 

23Bhaosheipü Manasseh amü nanglak longi da; jomü Bashan kahdok kübü 
Baal-hermon, Senir hatü Hermon Kahshang thahshi chingchingei nyu.  
24Hathüyü jomei phangthü kü shangjingthü nyuteke: Epher, Ishi, Eliel, Azriel, 
Jeremiah, Hodaviah hatü Jahdiel. Jomphongü monglongpü veshan, men-e 
shennyak hatü phangthü kü shangjingthü nyuteke.  

Heong Chingling Wüpküpei Daipü 

25Shejao jomi chebü chepalei Kahvang touei mang thah, hatü Kahvangi jom 
toueipü mangtükpü hapa kahdokei nyupü nanglakthülei kahvangthü kü 
khümteke.  
26Hanangkü Israel Kahvangi Assyria am Pul (Tiglath-Pileser) ongpa vamhü 
hatü Reuben, Gad hatü bhaosheipü Manasseh am jat wüpküpei müei dai. 
Büpai hathü Halah, Habor, Hara hatü Gozan yungyenei ha nyih mü pangei 
tuhteke.  

1 Shüppükengpü 6 

Levilei Hühihathü 

1Levilei hapeüthü: Gershon, Kohath hatü Merari.  
2Kohathlei hapeüthü: Amram, Izhar, Hebron hatü Uzziel.  
3Amramei hapeüthü: Aaron, Mosa, hatü Mariam. Aaronei hapeüthü: Nadab, 
Abihu, Eleazar hatü Ithamar.  
4Eleazarlei hühihathü bü kü hü dheanpü hapakei: Phinehas, Abishua,  

5Bukki, Uzzi,  
6Zerahiah, Meraioth,  
7Amariah, Ahitub,  
8Zadok, Ahimaaz,  
9Azariah, Johanan,  
10Azariah, (Jerusalemei Solomoni vepü Phopshemei ngongpa vaishi büpai 
chongphopeih), 
11Amariah, Ahitub,  
12Zadok, Shallum,  
13Hilkiah, Azariah,  
14Seraiah, hatü Jehozadak.  
15Shembüpai Nebukadnezzar homei Judah hatü Jerusalem am wüpküpei 
shomshingkü Jehozadakao shomtükpeih.  

Levilei Lebü Hühihathü 

16Levilei hapeüthü: Gershon, Kohath hatü Merari.  
17Hathüyü Gershonei hapeüthü: Libni hatü Shimei.  
18Kohathlei hapeüthü: Amram, Izhar, Hebron hatü Uzziel.  
19Merarilei hapeüthü: Mahli hatü Mushi. Hathüyü laophülei bühipa aimü 
nyangpü Levi am phangthü nyüke.  
20Hathüyü Gershonei hühihathü bü kü hü dheanei nyangpü: Libni, Jahath, 
Zimmah,  
21Joab, Iddo, Zerah, Jeatherai.  
22Hathüyü Kohathlei hühihathü bü kü hü dheanei nyangpü: Amminadab, 
Korah, Assir,  
23Elkanah, Ebiasaph, Assir,  
24Tahath, Uriel, Uzziah hatü Shaul.  

25Elkanahlei hapeüthü: Amasai hatü Ahimoth.  
26Hathüyü Ahimothlei hühihathü bü kü hü dheanei nyangpü: Elkanah, 
Zophai, Nahath, 
27Eliab, Jeroham, Elkanah.  
28Samuelei hapeüthü: Hashongpa Joel hatü nyipabü Abijah.  
29Merarilei hühihathü bü kü hü dheanei nyangpü: Mahli, Libni, Shimei, 
Uzzah,  
30Shimea, Haggiah hatü Asaiah.  

Kesho Lokbüthü 

31Phopshemei Vangpüshuwpü Pela koei leipheikü Davidi kesho nyahhai 
lokhen jepü shennyakthü.  
32Solomoni Jerusalemei phopshem mangve shekü hathüi ashakshemei kesho 
lokei chongphoteke. Jom kü tempü vanglem aimü hathüi laophülei dousho 
dük.  
33Hathüyü laophülei hapeüthü mü chemi chongphopüthü: Kohath am kübü: 
kesho lokbü Heman, Joelei cheha. Jomei bülem ieyei leipü Jakob thahshi 
hapakei: Heman, Joel, Samuel,  
34Elkanah, Jeroham, Eliel, Toah, 
35Zuph, Elkanah, Mahath, Amasai,  
36Elkanah, Joel, Azariah, Zephaniah, 
37Tahath, Assir, Ebiasaph, Korah,  
38Izhar, Kohath, Levi, Jakob.  
39Asaph-ü Heman mü nyipabü sheühteipü kesho mübü nyuteke. Jomei bülem 
Levi thahshi ieyei leipü hapakei: Asaph, Berekhiah, Shimea, 
40Mikhael, Baaseiah, Malkijah,  
41Ethni, Zerah, Adaiah,  
42Ethan, Zimmah, Shimei,  

43Jahath, Gershon, Levi.  
44Ethanü Merari phang kübü jempabü kesho mübü nyuteke. Jomei bülem 
Levi thahshi ieyei leipü hapakei: Ethan, Kishi, Abdi, Mallukh, 
45Hashabiah, Amaziah, Hilkiah,  
46Amzi, Bani, Shemer,  
47Mahli, Mushi, Merari, Levi.  
48Jomei Levi am küphüthü peü kü phopshemei lebü doushothü dükhen 
hanteke.  

Aaronei Hühihathü 

49Shejao Aaron hatü büpalei hühihathüi Kahvang chongphobü Mosai epükei 
Israel am shingvaishi Longi Daülangpü Shingei dükhen epü vanglem keiha 
jakpü moila shuohpü moidü hatü ayingshü moidülei moila shuohteke.  
50Hathüyü Aaronei hühihathü: Eleazar, Phinehas, Abishua,  
51Bukki, Uzzi, Zerahiah,  
52Meraioth, Amariah, Ahitub, 
53Zadok hatü Ahimaaz.  

Levi am Nyushing 

54Hathü shingü Aaronei hühihathü Kohath am phang kü nyuhen shuohpü 
kahdok viongmangyong nyüke; mehenangkü shongpüba phong jom kü 
hetteke.  
55Jom kü Judah kahdok Hebron mü shinpü phaümük shuoh.  
56Shejao chingnyü kü shinpü kah hatü chingthüyü Jephunnehlei cheha Kaleb 
kü shuoh.  
57Hanangkü Aaronei hühihathü kü Hebron (shojo ching), Libnah, Jattir, 
Eshtemoa,  
58Hilen, Debir,  
59Ashan, hatü Beth-Shemesh mü hapa kü shinpü phaümükthü shuoh.  

60Benjamin am jat leipü jom kü, Geba, Alemeth hatü Anathoth mü phaüthü 
omshi shuoh. Kohath am phangthü kü hanpü jilathü peüshep anpüjem nyu.  
61Aopü Kohath am phang kü bhaosheipü Manasseh amei jilathü an thahshi 
phong kü hetpü aimü shuoh.  
62Gershon am phang kü Issakhar, Asher, Naphtali hatü Bashanei nyupü 
Manasseh jat amei jilathü anpüjem thahshi shuoh.  
63Merari am phang kü Reuben, Gad hatü Zebulun jatthü leipü jila anpünyi 
shuoh.  
64Hanangkü Israel ami Levi am kü hathü jilathü hatü phaümükthü shuoh.  
65Judah, Simeon hatü Benjamin jatthü leipü jilathü sholei men shuoh-ei 
nyupükei shuohteke.  
66Kohath am phang hanei kü Ephraim jat amei jilathü hanei shuoh. 
67Ephraim phaüshang kahmük leipü jom kü shojo ching Shekhem, Gezer,  
68Jokneam, Beth-Horon,  
69Aijalon, hatü Gathrimmon mü yemhimak het yemhah shing phaümük 
omshi shuoh,  
70hatü bhaosheipü Manasseh jat leipü jom kü Aner hatü Bileam nyi mü 
yemhimaki het yemhah shing phaümük omshi shuoh.  
71Gershon am kü hathü jilathü mü yemhimak het yemhah shing phaümük 
omei hapakei shuoh: Heongphi Manasseh am jat kübü Bashan leipü Golan, 
hatü Ashtaroth shuoh.  
72Issakhar am jat kübü Kedesh, Daberath,  
73Ramoth hatü Anem.  
74Asher am jat kübü Mashal, Abdon,  
75Hukok hatü Rehob shuoh.  
76Naphtali am jat kübü Galil leipü Kedesh, Hammon, hatü Kiriathaim shuoh.  

77Aopü Merari am phang kü hathü jilathü hatü yemhimak het yemhah shing 
phaümük shuoh: Zebulun am jat kübü Rimmono, hatü Tabor.  
78Jeriko haolei Jordan yungyen heongphi kü Reuben am jat kübü Bezer 
kahjishong, Jahzah,  
79Kedemoth hatü Mephaath shuoh.  
80Gad am jat kübü Gilead leipü Ramoth, Mahanaim,  
81Heshbon hatü Jazer shuoh.  

1 Shüppükengpü 7 

Issakharlei Hühihathü 

1Issakharlei hapeüthü: Tola, Puah, Jashub, hatü Shimronpeüshep jom ali.  
2Tolalei hapeüthü: Uzzi, Rephaiah, Jeriel, Jahmai, Ibsam, hatü Shemuel. 
Jomphongü Tola am phang shemdep ieyei kü shangjing hatü veshanthü nyu. 
David ongpa hepak kü jom bhei-ie 22,600 nyu.  
3Uzzilei hapeüthü: Izrahiah. Izrahiahlei hapeüthü: Mikhael, Obadiah, Joel, 
hatü Isshiah. Jom ngaphen shangjingthü nyuteke.  
4Jomei nyüha hatü hapeüthü longi nyupü nangkü veshan dousho kü 
shennyak 36,000 shuohhen aokshi nyu.  
5Issakhar jat kübü bülem aimü shem amthü veshan dousho kü shüaokhen 
nanglak itshuohjü jom 87,000 thahshi nyu.  

Benjaminei Hühihathü 

6Benjaminei hapeüthü jom jem: Bela, Beker hatü Jediael.  
7Belalei hapeüthü: Ezbon, Uzzi, Uzziel, Jerimoth hatü Iri. Jomphongü phang 
kü shemdep ieyeilei shangjing hatü veshanthü nyu. Veshan dousho kü 
shüaokhen mü jomei nanglak 22,034 nyu.  
8Bekerlei hapeüthü Zemirah, Joash, Eliezer, Elioenai, Omri, Jeremoth, Abijah, 
Anathoth hatü Alemeth. Jom peü Bekerlei hapeüthü nyu. 
9Veshan dousho kü shüaokhen mü jomei nanglak 20,200 nyu.  

10Jediaelei hapeü: Bilhan. Bilhanei hapeüthü: Jeush, Benjamin, Ehud, 
Kenaanah, Zethan, Tarshish hatü Ahishahar.  
11Jediaelei hapeüthü peü shemdep kü shangjingthü nyu. Veshan dousho kü 
shüaokhen mü jomei nanglak 17,200 nyu.  
12Shuppim hatü Huppim amü Irlei hühihathü nyu, hatü Hushim amü Aherlei 
hühihathü nyu.  

Naphtalilei Hühihathü 

13Naphtalilei hapeüthü: Jahziel, Guni, Jezer hatü Bilhahlei cheha Shallum.  
Manassehlei Hühihathü 

14Manassehlei hühihathü: Aramea am yiükphüi bühpü yeshang Asriel hatü 
Makir nyi nyu. Makiryü Gileadei chepa nyu.  
15Makiri Huppim hatü Shuppim nyi shingvaishi nyüha yah. Büpalei chenaüei 
(nyüha) menü Maakah nyu. Makirlei nyipabü hapeü-ü Zelophehad nyu, hatü 
büpalei yiükha mon nyu.  
16Makirlei chenyüha Maakah-i yeshang nyi büh hatü jomi naü nyi kü Peresh 
hatü Sheresh shei men. Pereshlei yeshang nyi Ulam hatü Rakem shei nyu.  
17Ulamei hapeü: Bedan. Hathüyü Makirlei cheha, Manassehlei chehü Gileadei 
hühihathü nyuteke.  
18Gileadei chenaü (nyüha) Hammoleketh-i Ishhod, Abiezer hatü Mahlah 
hathü büh.  
19Shemidalei hapeüthü: Ahian, Shekhem, Likhi, hatü Aniam.  

Ephraimei Hühihathü 

20Ephraimei hühihathü bü kü hü dheanei nyangpü: Shuthelah, Bered, Tahath, 
Eleadah, Tahath,  
21Zabad, Shuthelah. Shuthelah mü lenei Ephraimei hapeü nyi nyu: Ezer hatü 
Elead nyiyü Gathlei nyupü jempü jat shennyakei yemhimak gühhen peija 
shingkü jütük.  

22Jiji nangkü chepa Ephraimi nyih longi mahng thep hatü büpalei shem ami 
büpa mong nyiushem meihühen peiteke.  
23Hapheikü büpai chenyüha mü jem, hatü pinnyü büm nekongi lei, hatü 
yeshang hük büh. Büpai naü kü Beriah shei men; mehenangkü jomei 
shemong kü vongshüh pongteke. 
24Ephraimei yiükha Sheerah nyu. Pinnyüi Dokpa hatü Maaipa Beth-Horon, 
hatü Uzzen-sheerah jilathü agteke.  
25Shao Ephraimei cheha hük Rephah shei mentü nyu, hatü ha kübü 
hühihathü hapakei: Reseph, Telah, Tahan,  
26Ladan, Ammihud, Elishama,  
27Nun hatü Joshua.  
28Jomi yahpü kahmük kü Bethel hatü ha kü shonpü jilathü; heong philei 
Naaran, heshü philei Gezer hatü haleipü jilathü, hatü Shekhem hatü haleipü 
jilathü kübü heihpü Ayyah hatü haleipü jilathü thahshi nyuteke.  
29Manasseh am mü baongpü viongthüyü Beth-Shean, Taanakh, Megiddo hatü 
Dor hathü mü jomei jilathü nyu. Jakobei cheha Josephei hühihathü hathü jila 
kü nyupeih.  

Asherlei Hühihathü 

30Asherlei hühihathü: Imnah, Ishvah, Ishvi, Beriah, hatü chenaü (nyüha) 
Serah nyuteke.  
31Beriahlei hapeüthü: Heber hatü Malkiel. Malkiel-ü Birzaithlei chepa nyu.  
32Heberyü Japhlet, Shomer, Hotham hatü jomphongei chenaü (nyüha) Shua, 
hathülei chepa nyu.  
33Japhletlei hapeüthü: Pasakh, Bimhal, hatü Ashvah. Hathüyü Japhletlei 
hapeüthü khih.  
34Shomerlei hapeüthü: Ahi, Rohgah, Hubbah, hatü Aram.  
35Büpalei chenaü Hothamei hapeü ali nyu: Zophah, Imna, Shelesh hatü Amal.  
36Zophahlei hapeüthü: Suah, Harnepher, Shual, Beri, Imrah,  

37Bezer, Hod, Shamma, Shilshah, Ithran hatü Beera.  
38Jetherlei hapeüthü: Jephunneh, Pispa hatü Ara.  
39Ullalei hapeüthü: Arah, Hanniel, hatü Rizia.  
40Hathü peü Asherlei hühihathü, shemdep kü shangjingthü, men-e vehokpü 
shennyakthü, hatü mübü meipüthü nyu. Veshan dousho kü shüaokhen mü 
jomei nanglak 26,000 thahshi nyu.  

1 Shüppükengpü 8 

Benjaminei Hühihathü 

1Benjaminei hashongpa Bela, nyipabü Ashbel, jempabü Aharah, 
2alipabü Nohah hatü ngapabü Rapha.  
3Belalei hapeüthü: Addar, Gera, Abihud,  
4Abishua, Naaman, Ahoah, 
5Gera, Shephuphan hatü Huram.  
6Hathüyü Ehudei hühihathü (jomphongü Gebalei nyupü phangthülei 
shangjingthü nyuteke, hatü jomphongü Manahath wüpküpei yah-ei daiteke):  
7Naaman, Ahijah hatü Gera. Gerayü Uzza hatü Ahihud nyilei chepa nyu hatü 
büpai jiji müei dai.  
8Shaharaimi chenyüha Hushim hatü Baara nyi mü yanei Moablei nyushi,  
9chenyüha Hodesh-i Jobab, Zibia, Mesha, Malkam,  
10Jeuz, Sakhia hatü Mirmah hathü bühjateke. Hathüyü büpalei hapeüthü 
shemdep ieyei kü shangjingthü nyu.  
11Hushimi Abitub hatü Elpaal nyi bühjateke.  
12Elpaalei hapeüthü: Eber, Misham, Shemed (büpai Ono hatü Lod hatü 
shonpü jilathü ling).  

Gath hatü Aijalon Leipü Benjamin am 

13Beriah hatü Shema, (jijinyiyü Aijalonei nyupü shemdepthülei shangjing 
nyu, hatü Gathlei nyupüthü changtükpeih).  



947 

 

 
   Daülangpü Laihing 

© 2005, Bible Society of India. 
 

 
 

 

14Ahio, Shashak, Jeremoth,  
15Zebadiah, Arad, Eder,  
16Mikhael, Ishpah hatü Joha hathüao Beriahlei hapeüthü nyuteke.  

Jerusalem Leipü Benjamin am 

17Elpaalei hapeüthü: Zebadiah, Meshullam, Hizki, Heber,  
18Ishmerai, Izliah hatü Jobab.  
19Shimeilei hapeüthü: Jakim, Zikhri, Zabdi,  
20Elienai, Zillethai, Eliel, 
21Adaiah, Beraiah, hatü Shimrath.  
22Shashakei hapeüthü: Ishpan, Eber, Eliel,  
23Abdon, Zikhri, Hanan, 
24Hananiah, Elam, Anthothijah,  
25Iphdeiah hatü Penuel.  
26Jerohamei hapeüthü: Shamsherai, Shehariah, Athaliah, 
27Jaareshiah, Elijah hatü Zikhri.  
28Hathüyü shemdepthü kü shangjingthü, shongnyü phangthü. Jomphongü 
Jerusalemei nyuteke.  

Gibeon hatü Jerusalem Leipü Benjamin am 

29Jeiel-i Gibeon ching ag, hatü halei nyu. Chenyühayü Maakah nyu, 
30hatü hashongpayü Abdon, hapheikü Zur, Kish, Baal, Ner, Nadab, 
31Gedor, Ahio, Zeker 
32hatü Mikloth, hatü büpayü Shimeahlei chepa nyuteke. Jomphongao jomei 
shem am yopailei Jerusalemei nyu.  

Saul Ongpalei Shem am 

33Ner-ü Kishlei chepa, Kish-ü Saulei chepa nyu, hatü Saul-ü Jonathan, 
Malkishua, Abinadab hatü Esh-Baal hathülei chepa nyu.  

34Jonathanei hapeüthü: Merib-Baal-ü Mikahlei chepa nyu.  
35Mikahlei hapeüthü: Pithon, Melekh, Tarea hatü Ahaz.  
36Ahaz-ü Jehoaddahlei chepa, Jehoaddahyü Alemeth, Azmaveth hatü Zimrilei 
chepa, Zimriyü Mozalei chepa,  
37Mozayü Binealei chepa, Bineayü Raphahlei chepa, Raphahyü Eleasahlei 
chepa hatü Eleasah-ü Azelei chepa nyu.  
38Azelei hapeü jom vokei menthü: Azrikam, Bokeru, Ishmael, Sheariah, 
Obadiah hatü Hanan. Jom peü Azelei hapeüthü nyu.  
39Azelei chenaü Eshekei hapeüthü jem nyu: Ulam, Jeush, hatü Eliphelet.  
40Ulamei hapeüthüyü monglongpü vehokbüthü, jomphongi lahhilaong longi 
meishi kapaokteke. Büpalei hüpeü hapeü peüshep 150 thahshi nyu. Hathü 
kemei Benjaminei hühihathü nyuteke.  

1 Shüppükengpü 9 

Wüpküp Leipü Leipü Nanglakthü 

1Israel am peü bülem aimü nyangei nyüke, hatü hapayü Israel am 
ongpathülei Laitap kü nyangei nyüpeih. Judah nanglakthüyü hingnelempü 
nangkü Babylon wüpküpei yah-ei daipeih.  
2Laophülei jilathülei leiyei laophülei mükjüp shing kü shongei uohenü Israel 
am, ngongpathü, Levi am hatü phopshemei chongphopüthü nyuteke.  

Wüpküp Pheikü Jerusalemei Nyupüthü 

3Judah, Benjamin, Ephraim hatü Manasseh leipü Jerusalemei nyupeyü hathü 
nyuteke:  
4Judahlei cheha Perezlei hapeüthü kübü Banilei cheha Imri, Imrilei cheha 
Omri, Omrilei cheha Ammihud hatü Ammihudei cheha Uthai nyu.  
5Shilon am kübü: Hashongpa Asaiah hatü büpalei hapeüthü.  
6Zerah am kübü: Jeuel. Judah am nanglak bhei-ie 690 nyu. 
7Benjamin am kübü: Hassenuahlei cheha Hodaviah, Hodaviahlei cheha 
Meshullam, Meshullamei cheha Sallu;  

8Ibneiahlei cheha Jehoram; Mikrilei cheha Uzzi, Uzzilei cheha Elah; hatü 
Ibnijahlei cheha Reuel, Reuelei cheha Shephatiah, Shephatiahlei cheha 
Meshullam.  
9Benjamin jat kübü nanglak bhei-ie 956 nyu, hatü jom peü shemdep kü 
shangjingthü nyuteke.  

Jerusalemei Nyupü Ngongpathü 

10Ngongpathü: Jedaiah; Jehoiarib; Jakhin.  
11Hilkiahlei cheha Azariah büpayü phopshemei lakchongbü longpü nyu, hatü 
büpalei bühipathü hapakei: Meshullam, Zadok, Meraioth, hatü Ahitub;  
12hatü Malkijahlei cheha Pashhur, Pashhurlei cheha Jehoram, Jehoramei 
cheha Adaiah, hatü Immerlei cheha Meshillemith, Meshillemithlei cheha 
Meshullam, Meshullamei cheha Jahzerah, Jahzerahlei cheha Adiel, Adielei 
cheha Maasai.  
13Ngongpathü shemdep kü shangjingthü nanglak bhei-ie jom 1, 760 nyuteke. 
Jomphongü Shembüpalei shemei chongpho aokshampü shennyakthü nyu.  

Jerusalemei Nyupü Levi am 

14Levi am kübü: Merari am Hashabiahlei cheha Azrikam, Azrikamei cheha 
Hasshub, Hasshubei cheha Semaiah;  
15Bakbakkar, Heresh, Galal hatü Asaphei cheha Zikhri, Zekrilei cheha Mika, 
Mikalei cheha Mattaniah;  
16Jeduthunei cheha Galal, Galalei cheha Shemaiah, Shemaiahlei cheha 
Obadiah; hatü Netophath amei jilathü kü nyupü Elkanahlei cheha Asa, Asalei 
cheha Berekhiah.  
17Shaden yombüthü: Shallum, Akkub, Talmon, Ahiman, hatü chenaüthü. 
Shallumü jomei mübü vaipü nangkü,  
18ongpalei shaden heong philei yomei nyu. Hathüyü Levi amei baümtap 
shaden yombüthü nyu.  

19Korelei cheha Shallum, Ebiashaphei chehü, Korahlei hüshom hatü jempü 
Kohath am shemthüyü jomei bühipai Shembüpalei baümtap shaden yompü 
dousho dükpü keiha jomphongao Shembüpalei ashakshem shaden yomhen 
dousho kotü nyu.  
20Sheleiyü Eleazarlei cheha Phinehasyü shaden yombüthü kü mübü nyu, 
hatü Shembüpabüpa mü nyu.  
21Meshelemiahlei cheha Zekhariah-ü Ashakshem shaden yombü nyu.  
22Shaden yomhen jepüthü peüshep 212 nyu. Jomphongü jom nyupü ching 
aimü men nyangteke. Jom hapa shaden yompü dousho kü nyuhenü David hi 
Samuel thibü nyi-i hanteke.  
23Jomei bühipathüShembüpalei shem shaden yomhen dousho kotü nyu.  
24Shaden yombüthüyü shing ali kü heong, heshü, apsha hatü pehe shei nyu. 
25Jomei jeihinaüthü ching leipü hepak hepak kü peiyei nyih nyet shingvaishi 
dousho kü sheühteiyei dükhamteke.  
26Shejao shongnyü shaden yompü Levi am jom ali keyü phopshem leipü 
dungthü hatü dou tuhshing yomhen dousho shuoh.  
27Jomphong yanüngao Kahvangei shem shinei yomei paümhamteke; 
mehenangkü jomü ha yomhen jiüpü nyu, hatü hapa phopshem nepjeih aphen 
sabi jomei lakei tuh.  

Lebü Levi am 

28Levi am haneiyü phopshemei noteipü dükhi-ümthü kü veihen dousho han. 
Yah-ei daishingkü hatü leishingkü jomi ietü ietü tuhhamteke.  
29Lebüthü keyü uoshing yaongshing, daülangpü dükhi-ümthü, atta, yiü, 
mainga, ayingshü hatü hetnyai kü veihen dousho han. 
30Shejao ngongpathü hanei keyü hetnyai vukhen dousho shuoh.  
31Levi am Mattithiah shei menpü Korah am Shallumei hashongpa keyü moila 
aan oukhen dousho han.  

32Kohath am hanei keyü Sabbath nyih ieyei kü haüdülei aan temei haühen 
dousho han.  
33Kesho lokbüthü, Levi shemdep kü shangjingthüyü phopshem dung haneilei 
nyu, hatü jomphong keyü lebü dousho kü shoti shuohteke; mehenangkü 
nyakhingai thüngei jomei dousho nyuteke.  
34Hathüyü Levi am shemdep kü shangjingthü, jomei bülem aimü nyangpü 
nyüke, hatü jomphongü Jerusalemei nyu.  

Saul Ongpalei Bühipa hatü Hühihathü 

35Jeieli Gibeon ching ag hatü halei nyu. Büpalei chenyühayü Maakah nyu,  
36hatü büpalei hashongpayü Abdon hapheikü müpü Zur, Kish, Baal, Ner, 
Nadab,  
37Gedor, Ahio, Zekhariah hatü Mikloth nyu. 
38Mikloth-ü Shimeamei chepa nyu. Jomphongao jomei shem am yopailei 
Jerusalemei nyu.  
39Ner-ü Kishlei chepa, Kish-ü Saulei chepa, hatü Saulü Jonathan, Malkishua, 
Abinadab hatü Esh-Baal hathülei chepa nyu.  
40Jonathanei hapeüthü: Merri-Baalü Mikahlei chepa nyu.  
41Mikahlei hapeüthü: Pithon, Melekh, Tahrea, hatü Ahaz.  
42Ahaz-ü Jarahlei chepa, Jarah-ü Alemeth, Azmaveth hatü Zimri hathülei 
chepa, Zimriyü Mozalei chepa, 
43Mozayü Binealei chepa, Bineayü Rephaiahlei chepa, Rephaiah-ü Eleasahlei 
chepa, Eleasah-ü Azelei chepa nyu.  
44Azelei hapeüthü jom vok nyu, hatü men hapakei: Azrikam, Bokeru, Ishmael, 
Sheariah, Obadiah hatü Hanan. Jomphongü Azelei hapeüthü nyuteke.  

1 Shüppükengpü 10 

Saul Ongpa Dipü 

1Shaang Philistia ami Israel am khüei hok; Israel am thepju kübü nyai hatü 
Gilboa Kahshangei longi mah.  

2Philistia ami Saul hatü chehathü phei thah, hatü jomi Saulei cheha 
Jonathan, Abinadab hatü Malkishua hathü jü.  
3Saul shonei vehok longi mangshi hok hatü vepathüi lah kaptü nemei-i ma 
yahhü.  
4Saul-i büpalei lahhilaong kobü kü, “Nüngei yan yah-ei ngei jütüktuh; hei 
nevaijema nejaptükpüthü peiyei ngei kü deyeinaamei lingphahen khih” shei 
e. Shejao büpalei lahhilaong kobüi nyemei deih, hatü ha nedükshuoh; 
hanangkü Sauli laophü nyingi yan yah-ei baphahtü di.  
5Mechem lahhilaong kobüi Saul dipü eepa, büpaiyao büpalei yan yah-ei 
baphahtü di.  
6Hanangkü Saul hatü chehathü jom jemphen hatü büpalei shem am peü 
chemi di.  
7Mechem kahjilei nyupü Israel am peüi veshanthü nyaidaipü hatü Saul hatü 
chehathü didaipü eepa, jomi laophülei jilathü tuhtü nyaidaikem, hatü 
Philistia am peiyei kaamlang.  
8Nyihphei, mechem Philistia ami dipü mahngthü leipü büm bomei yahhen 
peijapa, jomphong kü Saul hatü chehathü Gilboa Kahshangei diyei shükshi 
chongjateke.  
9Jomi büm kemei bomei yah hatü büpalei shangjing dakei lahhilaong peü 
yahtü Philistia kahdok peü lemei jomei lajei hatü nanglakthü touei hapa 
shahjang koei shahjang kobüthü shom. 
10Jomi büpalei lahhilaong jomei kahvangei phopshemei tuh, hatü büpalei 
shangjing Dagon kahvang khümshemei sheüshi tuh.  
11Mechem Jabesh-gileadei nyupüthüi Saul kü Philistia ami dükpü jung 
lemphü danpa,  
12jomei monglongpü veshanthü heih-ei Saul hatü chehathülei mahng 
Jabeshlei yahei leiteke. Hapheikü jomi hathülei mahng longkhampü phangei 
vüei tuh hatü nyih nyet shüaeiyungle.  

13Saul-ü Shembüpa kü hingnelempü nangkü di; büpai Shembüpai epü shah 
nebang; büpai lem müpü danghen yimpi laang kü pheteke, 
14shejao Shembüpa kü nephe. Hanangkü Shembüpai büpa jütüktü Jesselei 
cheha David kü ongching shuohtük.  

1 Shüppükengpü 11 

David Ong Vaipü 

1Israel am peü Hebronei David touei thai hatü büpa kü, “Hamphongü nüngei 
iy hatü phai.  
2Peihdaipü nyih kao mechem Saul ong vaipa, nüngi Israel nanglak vehokei 
müei daipeih, hatü Shembüpa, nüngei Kahvangi nüng kü, ‘Nüngi ngelei Israel 
nanglakthü mi yombü vaihen, hatü nüngi jom kü vanglem lemhen shei epeih’ 
” shei eteke.  
3Mechem Israel am behethü peü Hebronei David touei peipa, büpai Hebronei 
jomphong mü Shembüpa touei vangpüshuwpü ling, hatü Samuel 
homeiShembüpai lahpükei Israel kü ong vaihen shingvaishi jomphongi David 
thiteiphuei je.  

Jerusalem Hahpü 

4David hatü Israel am peü Jebus sheiyao epü Jerusalemei heih.  
5Halei nyupü Jebus ami David kü, “Nüng ha mongei teshükei” shei e. 
Shejoongpa Davidi Zion penyüsha kaamei yah hatü ha kü “David Chingnyü” 
shei nyük.  
6Davidi hathü kü, “Üpai shongei Jebus am jühenshang, büpayü veshan kü 
longpü hatü mübü vaihen” shei etüktü nyu. Zeruiahlei cheha Joab shong 
aongei jü hatü mübü leiteke.  
7Davidi penyüsha touei shem vetü nyu, hatü hapa kü “David Chingnyü” shei 
nyük.  
8Kahshang kü heongphi kü kahdok shaokpü Millo shing kübü pangei büpai 
chingnyü ling hatü Joabi aopü chingnyüthü lingei lei, 

9hatü Davidü nyeinya wong kohpüba lei; mehenangkü Shembüpa büpa mü 
haoshi nyu.  

Davidei Longpü Veshanthü 

10Hathüyü Shembüpai Israel am nangkü epü shah keiha David ong vaihühen 
shingvaishi büpalei ongching kü wong kohshi sheühpü veshan longpüthü 
hatü Israel nanglakthü nyüke.  
11Hapayü Davidei wong kohpü veshanthü jung nyangpü nyüke: Jashobeamü 
Hakhmoni am phang kübü “Jem” khongkü mübü nyuteke. Büpai laophülei 
phungi shennyak kho jem shan hük kü jü.  
12Jem khongkü nyipabü Ahoh am Dodolei cheha Eleazar nyu. 
13Philistia am hoknüng hatouei thaiyei nyushingkü büpa David mü Pas-
Dammimlei nyu. Shaang barley hah mon maei nyupü kah hük nyu; Philistia 
am kü nyemei veshanthü nyaidai.  
14Shejao büpa hatü David nyi hapa kah jiamei show lingtü Philistia am jü, 
hatü Shembüpai aokpü longpü danghüei yangteke.  
15Philistia veshanthü Rephaim kahjilei baümtap vetü nyupü hepak kü veshan 
longpü hapüan khong kübü jom jem Adullam yaongsha yopai leipü David 
nyupü yaongnyü touei yiü.  
16Hahepak kü Davidü pe showtükpü kahshangei nyu, hatü Philistia amü 
Jerusalemei küpshi nyu. 
17Davidi yahyangei, “Oh, hanei ami Bethlehem penyüsha yopai leipü 
yungkuk leipü yung yinghen yahphülangmeyo!” shei e.  
18Hanangkü veshan jom jemi Philistia amei show benei shüei Bethlehem 
penyüsha yopai leipü yungkuk leipü yung shoei David touei leijateke. Shejao 
büpai ha nenyingi Shembüpa kü moila vaishi langteke.  
19Büpai e, “Ngei ha yinghenü Kahvangi nemongnyih; ngei ha yingjema hapa 
leihen nangkü yangnyu lanei shuoh-ei daipüthülei iy yingpükei vamhen khih. 
Davidi ha neying; mehenangkü hathüi ha leihen yangnyu lanei shuohpeih. 
Veshan jom jemi hapa dou dükteke.”  

20Joabei chenaü Abishaiyü jom hapüan khongkü longpü nyu. Büpai phung 
mon notü shennyak kho jem mü hok hatü hathü jüteke. Hanangkü büpayü 
“Jem” keiha men-e lei.  
21Büpayü “Jem” mao nyeinya men-e lei, hatü jomphongei mübü vaiteke; 
shejao büpa “Jem” mü omei nenyu.  
22Kabzeel leipü Jehoiadalei cheha Benaiahyü men-e veshan hük nyu; büpai 
dou longpü dük; büpai Moab am veshan meipü nyi jütük. Büpai shü vüpü 
nyih kü kahshalei shüei mailang hük jü.  
23Shao büpai Ijip am shennyak hük feet nyet mü bhaoei nyupü jü. Hapa Ijip 
naühalei phungü miyaung kei nyulangmao Benaiah-i lenshuoh mon notü 
büpa jütük. Büpai hapa Ijip naühalei phung aetei yahtü büpalei phungi-üng 
hümei jü.  
24Hathüyü Jehoiadalei cheha Benaiah-i dükpü douthü; büpayao wong kohpü 
shennyak “Jem” keiha men-e lei,  
25shejao “Jem” kei payü nethü. Davidi büpayü büpalei bümyom veshan vaishi 
tuh.  
26Wong kohpü veshanthüyü Joabei chenaü Asahel, Bethlehem leipü Dodolei 
cheha Elhanan,  
27Harod am Shammoth, Pelon am Helez, 
28Tekoa leipü Ikkeshlei cheha Ira, Anathoth leipü Abiezer,  
29Hushath am Sibbekai, Ahoh am Ilai,  
30Netophath am Maharai, Netophath am Baanahlei cheha Heled,  
31Benjamin kahdok Gibeah leipü Ribailei cheha Ithai, Pirathon am Benaiah,  
32Gaash Kahjilei leipü Hurai, Arbath am Abiel,  
33Baharum am Azmaveth, Shaalbon am Eliahba,  
34Gizon am Hashemei hapeüthü, Harar am Shageelei cheha Jonathan,  
35Harar am Sakharlei cheha Ahiam, Urlei cheha Eliphal,  

36Mekerath am Hepher, Pelon am Ahijah,  
37Karmel am Hezro, Ezbailei cheha Naarai, 
38Nathanei chenaü Joel, Hagrilei cheha Mibhar,  
39Ammon am Zelek, Beroth am Naharai, Zeruiahlei cheha Joabei lahhilaong 
kobü,  
40Ithri am Ira, Ithri am Gared,  
41Hit am Uriah, Ahlailei cheha Zabad,  
42Reuben am Shizalei cheha Adina; büpayü Reuben amei mübü nyu; büpa mü 
hapüan thahshi nyu,  
43Maakahlei cheha Hanan, Mithni am Joshaphat, 
44Ashterath am Uzzia, Aroer am Hothamei cheha Shamma hatü Jeiel nyi,  
45Tiz am Shimrilei cheha Jediael hatü Joha nyi,  
46Mahavah am Eliel, Elnaamei cheha Jeribai hatü Joshaviah nyi, Moab am 
Ithmah, 
47Mezoba am Eliel, Obed hatü Jaasiel hathü nyuteke.  

1 Shüppükengpü 12 

Benjamin am David Phei Müpüthü 

1Kishlei cheha Saul toueipü laongei daiyei nyushi Ziklagei David touei peipü 
shennyakthü hathü nyu, hatü jomi büpa kü vehok kü sheühteke. 
2Jomphongü pülah kaphen nevaijü yaong dungtü laknyong lakdah kü 
shükhen manpüthü nyu; jomphongü Benjamin jat Saulei shem am nyu:  
3Gibeah am Shemaahlei cheha Ahiezer jomei mübü hatü Joash, Azmavethlei 
cheha Jeziel hatü Pelet; Anathoth am Berakah hatü Jehu; 
4hatü Gibeon am Ishmaiah, Hapüan khongkü wong kohpü, Hapüan khongkü 
mübü; Gederah am Jeremiah, Jahaziel, Johanan, Jozabad; 
5Huphath am Eluzai, Jerimoth, Bealiah, Shemariah hatü Shephatiah; 

6Kohath am Elkanah, Isshiah, Azarel, Joezer hatü Jashobeam;  
7hatü Gedor leipü Jerohamei cheha Joelah hatü Zebadiah hathü nyuteke.  

Gad Jat kübü David Phei Müpüthü 

8Bhih kahdok leipü penyüshalei David nyushingkü Gad am hanei David mü 
om. Jomphongü monglongpü veshan, vehok hokhen temtüktü nyupü, hatü ii 
hatü phung nohen manpüthü nyu. Jomei dheyü mailangei dhe keiha hatü 
jomphongü vakhi-ong kü meiyah kei mokaokpüthü nyu.  
9Peü mü shopeyü Ezer, nyipabü kü Obadiah, jempabü kü Eliab,  
10alipabü kü Mishmannah, ngapabü kü Jeremiah, 
11vokpabü kü Attai, nyetpabü kü Eliel,  
12shetpabü kü Johanan, shüpabü kü Elzabad,  
13anpabü kü Jeremiah hatü anpühükpabü kü Makbannai nyuteke.  
14Hathü Gad amü veshan mübüthü mon nyu; maanpeih shei kho hük shak kü 
hatü longpeyü haja shak kü mübüthü nyu.  
15Jordan phang küppei yung longpü kü shongei yung homei heihpeyü jom 
nyuteke, hatü jomi heong heshü kü kahjilei nyupüthü peü changtük.  

Benjamin hatü Judah kübü David Phei Müpüthü 

16Benjamin am hanei hatü Judah am David touei Penyüshalei heihteke.  
17Davidi jom mü pongteinüng heih-ei jom kü, “Ammi ngei mü mongjem 
ponghen, ngei kü sheühhen peiküpü vaijema, ngei am mü mongdang hük 
leihen; shejao ammi ngelei vepathü touei ngei kü lueilemhen peiküpü 
vaijema, ngelei laki ten meheyao nedükjao jenei bühipathülei Kahvangi ha 
eehen hatü am kü shahphenhen.” shei e.  
18Hahepak kü “Hapüan” khongkü mübü Amasai touei Kahvang laangha pei 
hatü e: “Hamphongü nüngei, Oh David! Ham nüng mü nyüpeih, Oh Jesselei 
cheha! Aokpü dangtuh, nüng aokpü dangtuh, hatü nüng kü sheühpüthü 
aokpü danghütuh! Mehenangkü nüngei Kahvangi nüng kü sheühhen.” 

Hanangkü Davidi jom yah, hatü büpalei veshanthü shak kü lakchongbüthü 
leihü.  

Manasseh am David Phei Müpüthü 

19Mechem Saul khüei hokhen shingvaishi Philistia am mü David daipa, 
hahepak kü Manasseh am hanei David mü shepteke. Büpa hatü veshanthüi 
Philistia am kü nesheüh; mehenangkü büpai büpalei shembü Saul touei jen 
deiyei luphahen khih shei jomei ongthüi nyemei deih; hanangkü jomi shah 
shuohteitü büpa Ziklag lemei shomtük.  
20Mechem David Ziklagei heihpa, hathü Manasseh ami büpa mü shepteke: 
Adnah, Jozabad, Jediael, Mikhael, Jozabad, Elihu hatü Zillethai. Jom peü 
Manasseh kü haja dok kü mübüthü nyu.  
21Jomi vehok kü David kü sheüh; mehenangkü jom peü monglongpü 
veshanthü nyu, hatü jomphongü büpalei veshan mübüthü nyu.  
22Kahvangei veshanthü kei veshanthü longi manglei thahshi nyihjeih 
shennyakthü David touei peiyei sheüh.  

Davidei Veshanthü 

23Shembüpai ehampükei, Saulei ongching David kü shuohtükhen shingvaishi 
Hebronei lahhilaong changshi kotü hokhen peipü veshanthü bhei-ie hapakei:  
24Judah am jom 6,800 
25Simeon am 7,100;  
26Levi am 4,600, 
27Aaron am shem mübü Jehoiada mü shennyak 3,700,  
28hatü monglongpü nethe veshan Zadok mü jomei shemdep kübü 
lakchongbüthü jom hapünyi;  
29hapa shan thahshi Saul kü mong kemei shuohshi nyupü Saulei jeihinaü 
Benjamin am 3,000;  
30Benjamin phang kü monglongpü men-e veshanthü 20,800;  

31Heshüphi Manasseh kübü David ong vaihühen nangkü men yepei jepü 
shennyak 18,000; 
32Issakhar am hepak vangpan nyingpü hatü Israel ami mepa dükhen nyingpü 
longpüthü jom 200 mü jom phang kübü shem am peü; 
33Zebulun am veshan dousho lekei nyingpü hokhen lahhilaong changshi 
temtü ajükiyao mong aampü neshiüi lanei shuohpü jom 50,000; 
34Naphtali am lakchongbüthü 1,000 mü ii hatü phung temei kotü jom 37,000;  
35Dan am hokhen temtüktü jom 28,600;  
36Asher am veshan dousho lekei nyingpü hokhen temtüktü jom 40,000;  
37Jordan heongphi leipü, Reuben, Gad hatü Heongphi leipü Manasseh am 
lahhilaong lemphüli temtü 120,000 nyuteke.  
38Hathü veshanthü peü hokhen temtüktü Israel am peü shak kü David ong 
vaihühen nangkü Hebronei pei. Aopü Israel am peü David ong vaihühen shei 
mong hük mü nyu.  
39Hathü shennyakthü peü halei nyih jem thahshi David mü hah-ei yingei nyu; 
mehenangkü jomei shem ami hahying shomteke.  
40Shao jomei chingyowthü Issakhar, Zebulun, hatü Naphtali thahshi kübü 
gadu, ut, koyei hatü mohohthü kü hahying kohütü pei. Halei atta, adhajük, 
nyalingngupai van, yiü, olive mainga, mohoh hatü mi changshi shuohteke; 
Israel kü mongongmongle maei nyu.  

1 Shüppükengpü 13 

Kidronei Vangpüshuwpü Pela Leipü 

1Davidi haja shak kü, kho shak kü veshan mübüthü hatü lakchongbüthü peü 
mü danteipü longpü nyu.  
2Büpai hahepak kü Israel am thaipü khong peü kü, “Am kü ha meipü khih 
shei deihjema, hatü hapayü Shembüpa, jenei Kahvangi mongpü vaijema, jeni 
Israel kahdok kemeilei jenei lebü jeihinaüthü hatü jom mü laophü laophülei 

jila hatü phaümük kü nyupü Levi am peü jen touei omkahen shingvaishi peü 
kü shah shomshah.  
3Jeni jen touei jenei Kahvangei Vangpüshuwpü Pela leishah; mehenangkü 
Sauli vanglem lempü hepak kü hapa baong neyemi tuhtükpeih” shei e.  
4Thaipü nanglakthü peüi hapa kü mong; mehenangkü hapayü nanglak peüi 
jiüangke shei deihteke.  
5Hanangkü Davidi Israel am peü Ijip leipü Shihor Yungyen kübü Lebo-hamath 
thahshi Kiriath-Jearim leipü Kahvangei Vangpüshuwpü Pela leihen 
shingvaishi thaihü.  
6David hatü büpa mü Israel am peü cherubim nyi aa kü uoshi 
nyupü Shembüpa Kahvangei Vangpüshuwpü Pela leihen Judah kahdok 
Baalahlei (Kiriath-Jearim) aongteke.  
7Jomi Kahvangei Vangpüshuwpü Pela Abinadabei shem leipü mohoh khari ja 
hük kü shihtü Uzzah hi Ahio nyi-i ha mütü lei.  
8David hatü Israel am kemei jomei wong kempai Kahvang kü harp, cymbal, 
phaam hatü amit vüngei kesho lok.  
9Mechem jom Kidon leipü hah tenshing ngoipa, mohohbaongi huluh shuohpü 
nangkü Uzzah-i hapa Vangpüshuwpü Pela kü laki dük. 
10Shembüpai Uzzah kü mongshih, hatü Vangpüshuwpü Pela kü laki dükpü 
nangkü büpa jütük. Hanangkü büpa hatou mü Kahvang touei di. 
11Shembüpai mongshihpai Uzzah kü mongshih-ei jütükpü nangkü David 
mongshih, hatü hapa shingkü shaang thahshi Perez-uzzah shei nyüknyüke.  
12Ha nyih Davidi Shembüpa kü nyemei, “Mekei etü ngei sheyü hapa 
Vangpüshuwpü Pela koei leiaokhen?” shei phe.  
13Büpai hapa Vangpüshuwpü Pela büpa mü David Chingnyülei koei nelei, 
shejao Gath am Obed-Edom shei epülei shemei leiyei tuh.  

14Lenyang jem thahshi hapa Kahvangei Vangpüshuwpü Pela Obed-Edomei 
shemei tuh, hatüShembüpai jom shem hatü lemphüli kü moihiman 
shuohteke.  

1 Shüppükengpü 14 

Davidi Philistia Neüpü kü Menmei 

1Shaang Tyre am Hiram ongpai David touei phongmokbüthü mü cedar pü, 
yaong mistri, hatü büpa shing ongshem vehen mistrithü shomteke. 
2Israel shak kü ong vaihen shingvaishi Shembüpai büpa chonglingei 
tuhphongpeih, hatü Israel nanglakthülei men kü büpalei ongching shangei 
longei anshihpeih shei Davidi nying.  
3Jerusalemei Davidi nyüha longi yah, hatü hapeüthü longilei pa leiteke.  
4Büpa kü halei nyushi angjapü hapeüthülei men hathü nyüke: Shammua, 
Shobab, Nathan, Solomon,  
5Ibhar, Elishua, Elpelet,  
6Nogah, Nepheg, Japhia,  
7Elishama, Beeliada hatü Eliphelet.  

Philistia am Neütükpü 

8Mechem Israel shak kü ong vaihen David jeteke shei Philistia ami danpa, 
jomei veshanthü kemei büpa yephen aong, shejao Davidi ha danei jom mü 
hoknüng dai.  
9Shaang Philistia am peiyei Rephaim kahji hah;  
10hanangkü Davidi Kahvang kü, “Ngei Philistia am mü hoknüng dai-üla? 
Nüngi ngelei lak kü jom shuoh-üla?” shei phe. Shembüpai büpa kü, “Daituh, 
hatü ngei nüngei lak kü jom shuohhen” shei jangei e.  
11Hanangkü Davidi Baalperazimei aongei halei jom neütük. “Yungnyü büngi 
bhümpü keiha Kahvangi ngelei lak homei ngelei vepathü khüei beneilangei 
dükteke.” shei Davidi e. Hanangkü hapa shingkü Baal-perazim shei 
nyüknyüke.  

12Philistia ami jomei kahvangthü halei yakphong; hanangkü Davidi hathü aw 
kü jaktükhen ngeükhüam shuoh.  
13Shao chem Philistia ami hapa kahji hahteke;  
14hanangkü shao chem Davidi Kahvang kü phe, hatü Kahvangi büpa kü, 
“Nüngi laülüki te-aong, shejao jom shinei yaongtuh, hatü balsam pü lemeipü 
jüei pangtuh. 
15Mechem nüngi balsam pümoungei nyaiteipü ngeü danhenshang, hokhen 
vamei daituh; mehenangkü hapayü Philistia veshanthü jühen am shekü 
Kahvang dainyu khih shei nyingtuh” shei jangei e. 
16Hanangkü Kahvangi epükei Davidi dük, hatü jomi Philistia am veshanthü 
Gibeon kübü Gezer thahshi jü.  
17Kahdok peülei Davidei men baongeiyaüei dai, hatü Shembüpai jatthü peü 
David kü nyemhü.  

1 Shüppükengpü 15 

Davidi Vangpüshuwpü Pela Jerusalemei Leipü 

1David Chingnyülei Davidi laophü shing shem veyei tempheikü, büpai 
Kahvangei Vangpüshuwpü Pela tuhhen shing hük ling, hatü hapa shing 
ashakshem hük ve.  
2Hapheikü Davidi, “Üpaiyao nevai, shejao Levi ami hapa Kahvangei 
Vangpüshuwpü Pela kohen; mehenangkü Shembüpai jomü hapa 
Vangpüshuwpü Pela kohen hatü hapa chongphohen jepeih” shei e.  
3Davidi Shembüpalei Vangpüshuwpü Pela büpai hapa tuhhen shingvaishi 
lingpü shingei anhen shingvaishi Jerusalemei Israel am kemei thaihü.  
4Büpai Aaronei hühihathü hatü Levi am chemi nyük:  
5Kohathlei hühihathü Ariel mübü mü jom shem am 120;  
6Merarilei hühihathü, Asaiah mübü mü jom shem am 220;  
7Gershonei hühihathü, Joel mübü mü jom shem am 130;  

8Elizaphanei hühihathü, Shemaiah mübü mü jom shem am 200;  
9Hebronei hühihathü, Eliel mübü mü jom shem am 80;  
10Uzzielei hühihathü, Amminadab mübü mü jom shem am 112 nyu.  
11Hapheikü Davidi Zadok ngongpa Abiathar, hatü Levi am Uriel, Asaiah, Joel, 
Shemaiah, Eliel hatü Amminadab hathü kü nyük.  
12Büpai jomphong kü, “Amphongü Levi phangthü kü mübüthü khih; 
amphong hatü jempü Levi am küphüthü am nyingi daütüktuh, 
hatü Shembüpa, Israel Kahvangei Vangpüshuwpü Pela ngei hapa tuhhen 
lingpü shingei ankei.  
13Hapayü am Levi ami shelei mebü-üng ne-anpü nangküShembüpa, jenei 
Kahvangi jen khüei mongshih vampeih. Büpai epü lem keiha mekei jeni 
dükhen büpa kü nephepeih” shei e.  
14Hanangkü ngongpathü hatü Levi ami laophü nyingi Shembüpa, Israel 
Kahvangei Vangpüshuwpü Pela anhen nangkü daütükteke.  
15Shembüpalei shah aimü Mosai epü keiha Levi ami Kahvangei 
Vangpüshuwpü Pela pü shatü bhagchongei paiyei anteke.  
16Davidi Levi am mübüthü kü kesho lokhen nangkü jomei jeihinaüthü jehen 
hatü lyre, harp hatü cymbal vüngei mongong kesho lokhen e. 
17Hanangkü Levi ami Joelei cheha Heman; hatü büpalei jeihinaüthü 
Berekhiahlei chenaü Asaph; hatü jomei jeihinaüthü Merarilei hapeüthü, hatü 
Kushaiahlei cheha Ethan;  
18hatü jom mü nyipabü laphen kübü jomei jeihinaü Zekhariah, Jaaziel, 
Shemiramoth, Jehiel, Unni, Eliab, Benaiah, Maaseiah, Mattithiah, Eliphelehu, 
Mikneiah, hatü shaden yompü Obed-Edom hatü Jeiel hathü jeteke.  
19Kesho lokbü Heman, Asaph hatü Ethan hathüyü cymbal vünghen;  
20Zekhariah, Aziel, Shemiramoth, Jehiel, Unni, Eliab, Maaseiah hatü Benaiah 
hathüyü Alamoth aimü lyre vünghen jeteke;  

21hatü Mattithiah, Eliphelehu, Mikneiah, Obed-Edom, Jeiel hatü Azariah 
hathüyü Sheminith aimü harp vünghen jeteke.  
22Levi am shangjing Kenaniah-ü kesho nyahhai kü khei vai; hapayü büpalei 
dousho nyu; mehenangkü büpai hapa manei nyu. 
23Berekhiah hatü Elkanah nyiyü Vangpüshuwpü Pela yomhen je. 
24Shebaniah, Joshaphat, Nathanel, Amasai, Zekhariah, Benaiah hatü Eliezer 
hathü ngongpathü peü Kahvangei Vangpüshuwpü Pela touei amit vünghen je. 
Obed-Edom hatü Jehiah nyiyao Vangpüshuwpü Pela yomhen je.  

Vangpüshuwpü Pela Jerusalemei Anpü 

25Hanangkü David, Israel am behethü hatü haja khongkü mübüthü peü Obed-
Edom amei shem leipü Shembüpalei Vangpüshuwpü Pela mongongshi anhen 
yiü.  
26Mehenangkü Kahvangi Levi am Shembüpalei Vangpüshuwpü Pela kopüthü 
kü sheüh hatü jomi mohoh nyet, mi nyet moila shuoh.  
27Shaang Levi am Pela kopüthü, kesho lokpüthü, hatü kesho lokpü mübü 
Kenaniah am keiha Davidi meipü nyemin bhagthuh thuhtü nyu. Davidi 
nyemin bhagthuh longbenüngao thuhteke. 
28Hanangkü Israel am peüi Shembüpalei Vangpüshuwpü Pela kotü 
leneiwongei, nyavaung, amit hatü cymbal, lyre hatü harp vüngei anteke.  
29Shembüpalei Vangpüshuwpü Pela David chingnyü penyü mongei 
shüjashingkü Saulei yiükha Mikhali ümha shaden leipü chiyei vei, hatü 
mechem pinnyüi David ongpa mongongei phaukteipü eepa, pinnyüi büpa kü 
mongei eelaei deih.  

1 Shüppükengpü 16 

Ashakshemei Vangpüshuwpü Pela Tuhpü 

1Jomphongi Kahvangei Vangpüshuwpü Pela Davidi vepü ashakshem mongei 
shüei tuh, hatü jomphongi Kahvang kü jakpü moila hatü mongjempü moila 
shuoh.  

2Davidi jakpü moila hatü mongjempü moila shuoh-ei tempheikü 
Davidi Shembüpalei men kü nanglakthü kü moihiman.  
3Hapheikü büpai Israel am nyüha baha peü kü aan, phai shukpü hatü 
nyalingngupai vani lingpü aan shuoh.  
4Büpai Shembüpalei Pela touei chongphohen, moihiman yühen, menvih 
shuohhen hatü Israel Kahvang kü men longpü shuohhen nangkü Levi am 
hanei je:  
5Asaph-ü peü mü shopü, nyipabü kü Zekhariah, hapheikü Jeiel, 
Shemiramoth, Jehiel, Mattithiah, Eliab, Benaiah, Obed-Edom hatü Jeiel nyu. 
Jomphongü lyre vünghen, Asaph-ü cymbal vünghen,  
6hatü Benaiah hatü Jahaziel ngongpa nyiyü Kahvangei Vangpüshuwpü Pela 
touei nedoh-i amit vünghen jeteke.  
7Hapa nyih Davidi shongei Asaph hatü büpa mü sheühteipüthü kü hapa 
menvih kesho Shembüpa kü men vih-ei lokhen han.  

Menvih Kesho 

8Shembüpa kü menvih shuohtuh, büpalei men kü nyüktuh; Büpai mehe dük 
ha jatthü kü nyinghütuh.  
9Büpa kü lokeishuoh, büpa kü menvih kesho lokeishuoh; Büpalei yashanyale 
douthü jung etuh.  
10Büpalei daülangpü men müknyinshekhang; Shembüpa yempüthülei 
mongdang mongongtuh.  
11Shembüpa kü veituh hatü büpalei wong kü düngei büpalei dhe yemtuh.  
12Büpai dükpü thamapü douthü, büpalei yashanyale douthü, hatü büpai 
shahphenpü deih-ei dangtuh,  
13Oh büpa chongphopü Israelei hühihathü, Oh büpai jepü Jakobei hapeüthü.  
14Büpayü Shembüpa jenei Kahvang; Büpai shahphenpü kahdoknyü peü lemei 
nyüke.  

15Büpai vangpüshuwpü düngei deihnyüpeih, büpai epü shahthü denshem 
haja haja deihnyüpeih,  
16Büpai Abraham mü vangeishuwpü hatü Isak mü lahteipü deihnyüpeih.  
17Büpai hapayü Jakob kü shahkung hük keiha, Israel kü nedohnetenpü 
vangpüshuwpü keiha lingpeih:  
18Am kü ngei Kanan kahdokü ammei mükjüp vaishi shuohhen.  
19Mechem jom nanglak bhei-ie maani mon nyupa, maani mon yenpa keiha 
nyupa,  
20jom jat hük kübü hük shei, hatü ongching hük kübü hük shei 
longteihampeih.  
21Büpai üam kao jom kü shüveihen nehan; hathülei men kü loh-ei e,  
22“Ngei jepüthü kü laki tehong; ngelei thibüthü kü ten tedük.”  
23Shembüpa kü kesho lokeishuoh kahdoknyü peüi; nyihjeih büpa yemleipü 
jung baongeishuoh.  
24Jatthü kü büpalei müknyinshekhang; büpalei thamapü douthü jung hangku 
peü kü nyinghütuh.  
25Mehenangkü Shembüpayü longpü hatü duei-ouhen shangpü; kahvangthü 
peü shak kü büpa kü dhüm shuohtuh.  
26Mehenangkü jatthülei kahvangthü kemei lajei monha, shejao Shembüpai 
vangshothü lingpeih.  
27Müknyinshekhang hatü dhüm büpa mü nyüke; wong hatü mongong büpa 
nyushingei nyüke.  
28Oh jatthü phanghiyang kemei Shembüpa kü men vihtuh, Shembüpalei 
müknyinshekhang hatü wong kü vihtuh,  
29Büpalei men müknyinshekhang shei Shembüpa kü vihtuh; moila koei büpa 
touei peikei. Büpa daülangshemshepü müknyinshekhang 
kü Shembüpa khümtuh.  

30Kahdoknyü peüi büpa touei kheütuh! kahdoknyü-ü wong kohshi 
chonglingei nyüke; hapa shinei nedaipeih.  
31Vangshothü mongongtuh, kahdoknyü mongmeituh; “Shembüpayü Ongpa!” 
shei jatthüi ehütuh.  
32Yungching hatü halei nyupü lemphüi ngeü antuh; Kah hatü halei nyupü 
lemphüli mongongtuh!  
33Yinghilongi mongongpai Shembüpa touei kesho lokhen; mehenangkü büpai 
kahdoknyü shahphenhen yiükünyüke.  
34Shembüpa kü menvih shuohtuh, mehenangkü büpa meipü nyüke; büpa 
bampü hüdenhalenshi nyüke.  
35“Ham yangtuh, Oh Kahvang ham yemleipüba; hami nüngei daülangpü men 
menvih, hatü hami nüng men vih-ei müknyinshekhanghen nangkü jatthü 
toueipü ham thaiyei leitü yangshih” shei lentuh.  
36Nedohnetenpü kübü nedohnetenpü thahshi Shembüpa, Israel Kahvang kü 
shaang hatü dohpü neshiüi men longtuh. Hahepak kü nanglak peüi, “Amen” 
hatü “Shembüpa men longtuh” shei eteke.  

Jerusalem hatü Gibeonei Khümpü 

37Davidi Asaph hatü büpa mü sheühteipüthü Shembüpalei Vangpüshuwpü 
Pela touei nyihjeih nadang aimü düngei chongphohen shingvaishi tuhphong.  
38Büpai shao Obed-Edom hatü büpa mü sheühteipü jom pejempüshet hathü 
mü chongphohen tuhphong. Obed-Edom Jeduthunei cheha hatü Hosah nyiyü 
shaden yombü nyuteke. 
39Davidi Zadok ngongpa hatü büpa mü jempü ngongpathü 
GibeoneiShembüpalei ashakshem yomei tuhphong.  
40Israel am kü shuohpüShembüpalei shahkung kü nyangei nyupü keiha 
jomphongi düngei dhom kü, om kü shei Shembüpa kü jakpü moila shuohhen 
nyu. 

41Jomphong mü Heman hatü Jeduthun hatü Shembüpa kü menvih shuohhen 
men nyangei jetükpü aopüthü peü nyuteke; “mehenangkü büpa bampü 
düngei nyunyeih.”  
42Heman hatü Jeduthun nyiyü daülangpü kesho lokpü amit, cymbal hatü lebü 
kesho lokpü hadirthü vünghen jeyei tuh. Jeduthunei hapeüthü shaden 
yomhen je.  
43Hapheikü nanglakthü peü laophülei shem yemei leidaikem, hatü Davidao 
büpalei shem am kü moihimanhen shemei lei.  

1 Shüppükengpü 17 

David Touei Nathanei Shahjang 

1Davidi büpalei ongshemei uopheikü büpai Nathan thibü kü, “Shembüpalei 
Vangpüshuwpü Pela ashakshem hükei tuhphongtü ngeiyü cedar püi vepü 
ongshemei nyunyu khih” shei e.  
2Nathani David kü, “Nüngei mongei mehe deihshi nyu, ha düktuh; 
mehenangkü Kahvang nüng mü nyüke” shei jangei e.  
3Ha ya Shembüpalei shah Nathan touei peiyei e:  
4Ngelei chongphobü David kü hapakei heih-ei etuh, “Shembüpai hapakei 
enyüke: Ngei nyushing phopshem vehenü nüng nevai.  
5Ngei Israel am Ijip leipü müei leipü nyih kübü shinnyih thahshi ngei shem 
hükeiyao nenyuangpih. Ngei ashakshem kü nyupeih, hatü shing hük kübü 
hük shei kamteiyei nyupeih.  
6Ngei melei shangkü Israel am mü kamteiyei nyujao ngelei nanglakthü 
yomhen jepü mübü üpa kü dangkao, ‘Mehekei nüngi ngei kü cedar püi ngei 
shing shem nevepa?’ shei chemao ephüla?”  
7Shembüpa Kahvangi hapakei enyüke shei ngelei chongphobü David kü 
eyeishuoh: Ngei nüngü mi pheikü müshi het üh-ei phaülei nyupü kübü ngelei 
nanglak Israel am kü vanglem lemhen jepeih.  



969 

 

 
   Daülangpü Laihing 

© 2005, Bible Society of India. 
 

 
 

 

8Nüng melei dai halei ngei nüng mü nyupeih, hatü nüng toueipü nüngei 
vepathü neütükpeih. Shaang ngei nüngei menü kahdoknyü kü peü mü 
longpüthülei men kei leihühen hih,  
9hatü ngei ngelei nanglak Israel am shingvaishi shing hük shuohhen; 
shejüang jomi jom lompü bükhishem anghen hatü üamiyao 
nebaoknehenghen. Nemeipü shennyakthüi sheleipü kei hajük kü jom kü 
neshüveihen,  
10hatü ngei Israel nanglak shangkü mübüthü jehinüng henüng keipü 
nevamhen. Ngei ammei vepathü peü neütükhen. Anyei vaishi Shembüpai am 
shing shem hük vephahen shei ngei enyüpeih.  
11Mechem nüng diyei ambü ampa mü mahng vühenshang, nüngei uoshing 
jeihen shingvaishi ngei nüngei li, hapeüthü khong kübü hük vamhühen hatü 
ngei büpalei ongching chonglinghühen.  
12Büpai-üng ngei shing shem vehen, hatü ngei büpalei ong uoshing linghen.  
13Ngei büpalei pa vaihen hatü büpayü ngelei hapeü vaihen. Ngei ammei 
bühipathü toueipü ngei bampü yahlangpükei ngei büpa toueipü ngei bampü 
neyahlanghen.  
14Ngei büpayü ngelei shem hatü ngelei ongching kü den kü tuhhen; büpalei 
ong uoshing den kü nyuhen.  
15Hapa shakei vamei epü shahthü peü Nathani David kü ejateke.  

Davidi Phoppü 

16Hahepak kü David ongpai mongei shüei Shembüpa touei uotü phopei e, 
“Oh Shembüpa Kahvang, nüngi hajük thahshi bamei noteihen mü ngei 
üpaang, hatü ham shemü meheang?  
17Hatü hajüki yo-ong nechangpükei nüngi nüngei chongphobülei ngoikahen 
shemong laphen jung eteke, Oh Kahvang, nüngi ngei keyü peü mü longpü 
shennyak kei nonyüke, Oh Shembüpa Kahvang.  

18Nüngei chongphobü kü nüngi hajük thahshi dhüm hupü kü David, ngei ha 
mü lenei mehe ekününg? Mehenangkü nüngi nüngei chongphobü nyingei 
nyüke,  
19Oh Shembüpa, nüngei chongphobülei men kü nüngi mongei deihpü aimü 
nüngi hapa dou longpü dükteke, hatü hathü lahpü longpüthü peü 
nyinghüteke. 
20Nüng keiha üpayao neshiü, Oh Shembüpa, hatü nüng mü lenei lebü 
Kahvang neshiü; hathü peü hamei dhaongi danei nyüpeih,  
21hatü nüngei nanglak Israel am keiha kahdok shak kü jat hük Kahvangi 
laophü shingvaishi angei leilangpü hatü laophü shing men hük linghen, hatü 
longpü hatü yashanyale nyembenüng dou dükei nüngei nanglakthü toueipü 
vepathü changtüktü laophülei nanglak Ijip leipü angei leipükei üam nanglak 
nyüpa?  
22Nüngi nüngei nanglak Israel amü den shing nüng lompü vailangteke, hatü 
nüngü jomei Kahvang leiteke, OhShembüpa.”  
23Hanangkü shaang, Oh Shembüpa, nüngi nüngei chongphobü hatü jomei 
shemong nangkü lahpükei den kü ha dükshih. Nüngi lahpükei dükshih,  
24shejüang ha linghen hatü nüngei men düngei longpü vaihen. Shejüang 
shennyakthüi, “Jeiyong Shembüpa, Israel shak kü Kahvangü Israel amei 
Kahvang khih!” shei ehen, hatü nüngei chongphobü David am shem nüng 
touei chonglingei nyuhen.  
25Ngelei Kahvang, nüngi nüngei chongphobü kü nüngi büpa shing shem hük 
vehen shei shakei vamei eteke. Hanangkü nüngei chongphobüi monghumei 
nüng kü phopnyeih.  
26Oh Shembüpa, nüngü Kahvang! Nüngi hathü doumei nüngei chongphobü 
kü lahteke.  
27Shaang nüngi nüngei chongphobülei shemong kü moihimanhen mongongei 
deihteke, hatü hapa düngei nüng touei nyuhen; mehenangkü Oh Shembüpa, 
nüngi ha moihiman, hatü hapayü den kü moihimanei nyuhen.  

1 Shüppükengpü 18 

Davidi Vehok Hokpü 

1Hepak shohük pheikü David ongpai shao Philistia am mü hok hatü neüteke. 
Büpai Philistia amei lakmongei nyupü Gath hatü ha kü shonpü chingthüao 
omei yah.  
2Davidi Moab am kao neü hatü jomi büpa kü bom üh-ei büpa phangkü nyu.  
3Anyei vaishi mechem Davidi Euphrates Yungyen yangkemei büpalei 
lakmongei chonglingei tuhhen shei daipa, büpai Zobah ong Hadadezer mü 
hatü Hamath thahshi hokteke.  
4Davidi koyei khari haja hük, koyei khari müpüthü haja nyet, hatü veshanthü 
haja kukha thahshi yepei lei. Büpai koyei khari kho hük mon tuhtü aopü 
kemei lakhila bhagtükkem.  
5Mechem Damaska leipü Aram am Zobah ongpai Hadadezer kü sheühhen 
peipa, Davidi jom haja hapünyi thahshi jütük.  
6Büpai Damaska leipü Aram ongching kemei kü veshanthü shomei tuh, hatü 
Aram am büpa phangkü bom ühshi nyu. Shembüpai David daipü lem peü 
philei aokpü danghü.  
7Davidi Hadadezerlei lakchongbüthüi koei peipü hon inyüshung peü yah-ei 
Jerusalemei leiyei tuh.  
8Hadadezeri vanglem lemei nyupü Tibhath hatü Kun chingnyü nyi leipü 
Davidi melangnyiam longi lei, hatü ha yah-ei Solomoni melangnyiam shung, 
shemnyü hatü lebü douthü longi ling.  
9Mechem Davidi Zobah am Hadadezer ongpa neütüktekeja shei Hamath am 
Tou ongpai danpa,  
10büpai cheha Hadoram David ongpa touei shomei büpa kü mongmeipü 
selam eshuoh; mehenangkü büpai Hadadezer am mü hokei nyu. Hadorami 
hon, ngin hatü melangnyiami lingpü dou lemphü koei peiteke.  

11David ongpai Edom, Moab, Ammon, Philistia hatü Amalek am jatthü leipü 
yahpü hon hatü ngin kü dükpü keiha büpai hathü dou peü Shembüpalei men 
kü daühü.  
12Zeruiahlei cheha Abishai-i Hüm Kahjilei Edom am jom haja anpüshet 
thahshi jü.  
13Büpai Edomei veshanthü shomei tuh hatü Edom ami David phangkü bom 
üh-ei nyu. David daipü lem peü kü Shembüpai aokpü danghü.  
14Davidi Israel am peü shak kü nanglak peü shingvaishi mehe shahhing hatü 
jiüpü nyupa, ha dükei vanglem lem.  
15Zeruiahlei cheha Joabü veshanthü mübü nyu, Ahihudei cheha 
Jehoshaphatü nyangbü nyu;  
16Ahitubei cheha Zadok hatü Abiatharlei cheha Ahimelekh nyiyü ngongpa 
vaiteke; Shavshayü laknyangbü nyuteke;  
17Jehoiadalei cheha Benaiahyü Kereth hatü Peleth am shak kü mübü nyu, 
hatü Davidei chehathü peü ongpa touei chongphopü longpü lakchongbüthü 
nyuteke.  

1 Shüppükengpü 19 

Davidi Ammon hatü Aram am Neütükpü 

1Hepak shohük pheikü Ammon amei ongpa Nahash didaitü büpa kü jeiyei 
cheha ong vaiteke.  
2“Ngei Nahashlei cheha Hanun kü bampü huhen; mehenangkü chepai ngei kü 
bampü hupeih” shei Davidi deih. Hanangkü Davidi shahjang kobü hanei 
chepa nangkü Hanun kü bampü jung ehen shom. Mechem Davidei 
shennyakthü heih-ei Ammon kahdok ngoiyei Hanun kü bampü jung ehen 
peijapa,  
3Ammon am longhiongthüi Hanun kü, “Davidi nüng kü bamnyeih shei 
shennyakthü shomei epai ampa kü dhüm shuohnyeih shei nüngi deihnyu je? 
Büpalei shennyakthü peipeyü kahdok dokei gühshoukei temtü baoh-ei 
haitükhen peipeih shei nedeihnyu je?” shei eteke.  

4Hanangkü Hanuni Davidei shennyakthü yepei sho kuptük, shüngbaong kü 
jiüei ashak kemei shaaktüktü leishihteke.  
5Mechem hanei ami David kü hathü nang ejapa, büpai hathü mü pongnüng 
phongmokbüthü shom; mehenangkü jomphong kü longi veühen mü ne-
ienelemi dükteke. Ongpai hathü kü, “Jumum manglu thahshi amphong 
Jerikolei chongkei; hapheikü mon nyokei leikei” shei e.  
6Mechem Ammon ami sheyü David mü ve leiteke shei nyingpa, Hanun hatü 
Ammon ami Dokpa Mesopotamia, Aram-Maakah hatü Zobahlei koyei khari 
hatü hapa mühen shennyakthü phuoei yahhen shingvaishi ngin dok haja 
hapüanpüali shom.  
7Jomi koyei khari hatü hapa mühen shennyakthü haja hapüanpünyi mü 
Maakah ong mü büpalei veshanthü peiyei Medeba yopailei baümtap ve, hatü 
Ammon amao ching kübü laoei hokhen vam.  
8Ha danei Davidi Joabi mütü hokhen veshanthü peü shom.  
9Ammon amao vamei jomei chingnyü penyüsha touei hokhen show lingei uo, 
hatü peipü ongthü peü koshoyalei vamei nyu.  
10Ngaümphei shelang kemeilei vepathü show lingdaipü Joabi eeteke. 
Hanangkü büpai Israel kü peü mü meipü veshan hanei jetü Aram am khüei 
hokhen show lingei tuhphong.  
11Aopüthü kemei chenaü Abishai phang kü tuh, hatü jomphongü Ammon am 
khüei hokhen show ling. 
12Joabi hathü kü, “Ngei neaokhen mü Aram am wong kohshi chongküjema, 
am peiyei ngei kü sheühtuh; amphongi neaokhen mü Ammon am longi wong 
kohshi chongküjema ngei peiyei sheühphahen. 
13Amphong wong kohtuh hatü jenei nanglak hatü jenei Kahvang chingnyüthü 
med kü monglongshi hokshah. Shembüpai büpa kü mehe mei, ha dükphahen” 
shei e.  

14Hanangkü Joab hatü büpa mü nyupü veshanthü Aram am mü hokhen heih, 
hatü hathü büpa toueipü nyaidai.  
15Mechem Ammon ami Aram am nyaidaikemi eepa, jomphongao chenaü 
Abishai toueipü nyaiyei chingnyü mongei shüdai. Hanangkü Joab 
Jerusalemei nyokei leidai.  
16Mechem Aram ami Israel ami neülangteke shei nyingpa, jomi Euphrates 
Yungdangei phongmokbüthü shomei veshanthü müei leiyei Zobah am 
Hadadezerlei veshan mübü Shophakh phangkü tuhphong. 
17Mechem Davidi hapa jung danpa, büpai Israel am veshanthü thaitü Jordan 
homei heih-ei jom mü khangteiyei show ling. Mechem Davidi show lingei 
tempa, büpai jom khüei hok.  
18Shejao Israel am toueipü jom nyai; hatü Davidi koyei khari müpüthü jom 
haja nyet hatü veshanthü haja pinyi thahshi jü. Büpai veshan mübü 
Shophakh-ao jütük. 
19Mechem Hadadezerlei ong naü-eethüi jom kü Israel ami neüteke shei 
nyingpa, jomi David mü chingmei ling, hatü büpa phangkü nyu. Hajük kü 
Aram ami Ammon am kü sheühhen nemong.  

1 Shüppükengpü 20 

Davidi Rabbah Hahpü 

1Hapa bong ongpai vehokei daiteipü sheileilila hepak kü Joabi veshanthü 
müei dai. Büpai Ammon kahdok hah, hatü Rabbahlei heih-ei hapa chingao 
shümei hah. David ongpayü Jerusalemei nyu. Joabi Rabbah hahtü 
lavüngtoiyei tuhphong.  
2Davidi Ammon amei Molekh kahvang Milkom lajei shangjingei hon athen 
hük dokshuohjü hon dok hapüanpüali nyu. Halei douvang yaongthü nyu. 
Büpai hathü yah-ei büpalei athen kü shih. Büpai hapa ching leipü mophimo 
longi yah-ei lei. 

3Büpai halei nyupü shennyakthü müei an hatü pü vetei, nyiamdou dükhüei 
hatü ay noshi dou dükhüei ang, Davidi hapakei Ammon jilathü peü kü dük. 
Hapheikü David hatü veshanthü peü Jerusalemei nyokei lei.  

Philistia am mü Hokpü 

4Hepak shohük pheikü Gezerlei Philistia am mü vehok vam. Hahepak kü 
Hushath am Sibbekai-i Rapha am Sippai jü, hatü Philistia am neütük. 
5Philistia am mü lebü vehok kü Jairlei cheha Elhanani Gath am Goliathlei 
chenaü Lahmi jü; büpalei lakei phung hük miyaung kei nyuteke.  
6Shao lebü vehok hük Gathlei vam. Halei longi longpü shennyak hük lak 
nyiphen kü lakjaang vok baong, la nyiphen kü lajaang vok baong kohtü 
lakjaang lajaang peüshep hapüali nyu. Büpayao Rapha am lihila nyu.  
7Mechem büpai Israel am kü deyeinaamei eshuohpa, Shimealei cheha 
Jonathan, Davidei chenaüi büpa jü.  
8Jom jemphen Gath leipü Rapha amei hühihathü nyu, hatü jom peü David 
hatü büpalei veshanthülei lak kü mah.  

1 Shüppükengpü 21 

Davidi Shangkuk Iepü 

1Israel am khüei Kahshih yaong, hatü Israel amei shangkuk iehen Davidei 
mong kü peihü.  
2Hanangkü Davidi Joab hatü veshan mübüthü kü, “Daituh hatü Beer-sheba 
kübü Dan thahshi Israel am ietuh. Hapheikü mon meshük nyüpa ngei 
nyinghen shingvaishi shah-om koei leikei” shei e.  
3Shejao Joabi jangei, “Shembüpai büpalei veshanthü shao kho hükpa nyeinya 
nyemdahüma. Ngelei shembü ongpa, hathü kemei ngelei shembülei nanglak 
nevaipü je? Mehekei ngelei shembüi hapa dou dükhüpa? Mehekei büpai 
Israel jat kemei kü mang vamhünya?” shei e. 
4Shejao Joabi epü kü ongpalei shah-i neü; hanangkü Joabi Israel kemeilei 
daitü Jerusalemei nyokei lei.  

5Joabi Israel kü veshan vaiaokhen shennyak 1,100,000 hatü Judah kü 470,000 
nyüke shei shah-om shuoh.  
6Shejao Joabi Levi hatü Benjamin am bhei-ie kü neom; mehenangkü ongpalei 
ngeükhüam Joabi nelümi deih.  
7Hapa ngeükhüam Kahvang touei mang nyuteke; hanangkü büpai Israel am 
kü hanghi shuoh.  
8Hapheikü Davidi Kahvang kü, “Ngei hapa dou dükpai longi mang thahteke. 
Shaang ngei nüng kü khümei enyeih, nüngei chongphobüi pungpü mang 
yahlangshih. Ngei ahshi-üng ngadou dükteke” shei e.  
9Shembüpai Davidei thibü, Gad kü,  
10“Daiyei David kü Shembüpai hapakei enyüke shei etuh: Ngei nüng kü jehen 
dou jem shuohnyeih. Nüng khüei ngei dükhen shingvaishi hathü khongkü 
hük jetuh” shei e.  
11Hanangkü Gad daiyei David kü, “Shembüpai hapakei enyüke: Nüngi hathü 
hük jetuh:  
12Münghishaü bong jem thahshi yahhen hi, nevaijü vepathü kü nyemei bong 
jem nyaiteihen hi, nevaijü nyih jem kam küShembüpai laophülei yanlu noshi 
am jüei, hatü kahmük kempülei cham peihüei Israel kempülei büpalei 
vangsho phongshanthüi shennyakthü jühen yahhüpa? Ngei mehe shahnyok 
koei leijahen?” shei e.  
13Davidi Gad kü, “Ngei longi mongshangnyüke. Shejao ngeiyü shennyakei lak 
kü nelomohhüang. Shembüpa, büpaiüng ngei kü hanghi nyemyahpha; 
mehenangkü büpayü phahjinyeih” shei e.  
14Hanangkü Shembüpai Israel am kü cham shomei Israel kü shennyak 70,000 
thahshi dihü,  
15hatü Kahvangi Jerusalem am mahtükhen vangsho phongshan hük shom. 
Vangsho phongshani hapa dou dükei nyushingkü Shembüpai hapa lomoh 
aühaü pongpü eeyei mong kü tüngei vei, hatü hapa nanglakthü jüpü vangsho 

phongshan kü, “Hajük-üng! nüngei lak teno” shei e. Vangsho phongshan 
hahepak keyü Jebus am Araunahlei hahten shingei yaongshi nyuteke.  
16David ngangei veishuoh shingkü phumshang jiamei vangsho phongshani 
yanlu notü Jerusalem tentükhen lak yiüei ee. Hahepak kü David hatü 
mübüthüi dhoila ashak ümtü dhe shüshi lemteke.  
17Davidi Kahvang kü, “Veshanthü shangkuk iehen ngeükhüamü ngei 
shuohpeih. Mang thahpü hatü nejiüpü dou dükpeyü ngei hih. Shejao hapa 
mithüi mehe pungpü dükpa? Oh Shembüpa ngelei Kahvang, ngei hatü ham 
shem kü mon nüngei lak notuh, shejao hapa cham nüngei nanglakthü kü 
tehethü” shei phop.  
18Hahepak kü vangsho phongshani Gad kü aongtuh hatü David kü Jebus am 
Araunahlei hahten shingei Shembüpa kü moidü hük linghen etuh shei e.  
19Hanangkü Shembüpalei men kü Gad-i epü shah bangei David halei aong.  
20Mechem Araunah-i hah tenei nyupa, büpa yaakei veishuohjü vangsho 
phongshan ee; büpa mü nyupü hapeüthü peü jodaikem.  
21Hapheikü David hatou ngoi; Araunah-i veishuohjü büpa eeyei hahten shing 
leipü heih-ei büpalei dhe kahdok kü shüshi aümei sha.  
22Davidi büpa kü, “Nanglakthü kü cham ngoipü dohhen shingvaishi 
ngei Shembüpa kü moidü hük vekününg nüngei hahten shing lop kü yushih” 
shei e.  
23Araunah-i David kü, “Yahhahtuh! Ngelei shembü ongpai mehe lümpüshang 
ha dükhahtuh. Veituh, ngei hah tenteipü mohohbaong nyi jakpü moila vaihen 
yahphahen hih, hatü hahlüng kemei pü vaihen, hatü haleipü wheat hahying 
moila vaishi yahphahen hih. Hathü peü yahphahen hih” shei e.  
24Shejao David ongpai Araunah kü, “Hei nevai, lop kü yahshih shei e. Ngei 
nüngei dou yah-ei Shembüpa kü shuohhen neyahpih, nevaijü moila 
neshuohpih” shei e.  

25Hanangkü Davidi hapa hah tenshing nangkü Araunah kü hon kho vok 
shuoh.  
26Davidi halei Shembüpa kü moidü hük ve, hatü halei jakpü moila hatü 
mongjempü moila shuoh. BüpaiShembüpa kü nyük, hatü Shembüpai jakpü 
moila shuohpü moidülei vangsho leipü aw yüshih-ei jangpü shuoh.  
27Hapheikü Shembüpai vangsho phongshan kü e, hatü büpai laophülei 
yanpishungei yan hülang.  
28Hahepak kü mechem Davidi Jebus am Araunahlei hahten 
shingei Shembüpai büpa kü jangteke shei nyingpa, büpai halei jakpü 
moilathü shuoh.  
29Jahpanei nyushi Mosai lingpüShembüpalei ashakshem, hatü jakpü moila 
shuohteipü moidü hahepak keyü Gibeonei khümshingei tuh-ei nyu.  
30Shejao Davidi halei Kahvang kü khümhen ne-aongaok; mehenangkü büpayü 
vangsho phongshanei yanlu kü nyemei nyu.  

1 Shüppükengpü 22 

1Hanangkü Davidi, “Shembüpa Kahvangei shem hatü Israel am shingvaishi 
jakpü moila shuohteipü moidüyü hatouei nyuhen vaipü khih” shei e.  

Davidi Phopshem Vehen Tempü 

2Hanangkü Davidi kung shennyakthü Israel kahdokei nyupü peü thaihü, hatü 
hathü kü büpai phopshem vehen yaong bhaokei shanghen dou shuoh.  
3Büpai peshaden shemshathü kü aphen, hatü hathü nyeanei aphen 
shingvaishi kojal linghen nyiam shuoh, hatü nyeinya dokhen neaoki 
melangnyiam shuoh.  
4Büpai iehen neaoki cedar püthü longi shuoh; mehenangkü Sidon hatü Tyre 
ami David kü hathü longi shanei shuoh.  
5Davidi, “Ngelei hapeü Solomonü hashih hatü meheyao mangnying, 
shejao Shembüpa shing vehen shemü jatthüi veijü müknyinshekhangshi, 
kahdoknyü kü men-e, hatü nethe meishi vehen vongbong. Hanangkü ngei 

hapa shing douhinang temhen hih” shei deih. Hanangkü Davidi büpa di 
shekü longi temeilemei tuh.  
6Hapheikü büpai cheha Solomon kü nyüktü Shembüpa, Israel Kahvangei 
shem vehen lanei shuoh.  
7Davidi Solomon kü e, “Ngelei hapeü, Shembüpa, ngelei Kahvangei men kü 
shem hük vehen shei ngelei mongei deihshi nyupeih.  
8Shejao Shembüpalei hapa shah ngei touei peiyei, ‘Nüngi iy longi yenhüteke 
hatü vehok longi hokteke. Nüngi ngelei men kü shem nevehen; mehenangkü 
kahdoknyü kü nüngi ngei touei iy longi yenhüteke.  
9Shejao nüngi hapeü hük anghen; büpayü chingmei hatü nyiushemmei 
shennyak hük vaihen, hatü ngei büpa kü lem peü phileipü vepathü touei 
chingmei shuohhen. Büpalei menü Solomon nyuhen, hatü ngei büpa vanglem 
lempü hepak kü Israel kü chingmei hatü lakbowlayang meiyei nyuhen 
shuohhen.  
10Ngelei men kü shem hük vehenü büpa hih. Büpayü ngelei hapeü, hatü 
negeiyü büpalei pa vaihen, hatü ngei büpalei ongching ong uoshing Israel 
shak kü düngei chonglingei tuhhen’ shei ephopeih.”  
11“Shaang, ngelei hapeü, Shembüpa nüng mü nyutuh, hatü büpai nüngi 
vehen shei epükei Shembüpa, nüngei Kahvangei shem vehen nüng aokpü 
danghütuh.  
12Büpai nüng Israel am shak kü veihen tuhshingküShembüpa, nüngei 
Kahvangei Shahkungnyü jiüshi dükhen shingvaishiShembüpai nüng kü yao-
aokpü hatü danaokpü kon nyemyahpha. 
13Israel am shingvaishi Mosa homei Shembüpai shuohpü shahkung hatü 
vanglemthü kenhingei dükjema nüngi aokpü danghen. Nüng wong kohtuh 
hatü monglongtuh. Nüng tenyem nevaijü mongtemaan.”  
14Ngei longi tok yah-ei Shembüpalei shem vehen shingvaishi hon ton 3,400, 
hatü ngin ton 34,000 dok kü hatü dokei neaoki melangnyiam hatü nyiam, pü 
hatü yaong thaiyei yowtepih. Nüngi hapa kü ühahte. 

15Nüngei dou dükhen nanglak longi nyüke: Yaong bhaokhenthü, mistrithü 
hatü lemphü phikü lahhinei dou dükhen shennyakthü;  
16hon, ngin, melangnyiam, hatü nyiam hathü kü dükhen longi nyüke. Shaang 
dou pangtuh hatü Shembüpa nüng mü nyukahen.  
17Hapheikü Davidi cheha Solomon kü sheühhen shingvaishi Israel am 
mübüthü peü kü nyük.  
18Büpai jomphong kü, “Shembüpa, ammei Kahvang am mü nenyupü je? 
Büpai lem peü philei am kü nyiushemmei neshuoh-angpü je? Mehenangkü 
büpai hapa kahdok kü nyupüthü ngelei lak kü shuohpeih, hatü hapa 
kahdokü Shembüpa hatü büpalei nanglakthü phangkü nyüke.  
19Shaang, ammei mongdang, laangha kempai Shembüpa, ammei Kahvang 
yemtuh. Ammi Shembüpalei Vangpüshuwpü Pela koei leihen 
hatü Shembüpalei men kü vehen phopshemei Kahvangei daülangpü 
douhinangthü leiyei tuhhen shingvaishi daülangpü shem vehen 
chongpangtuh” shei e.  

1 Shüppükengpü 23 

1Mechem David longi behe leidaipa, büpai cheha Solomon Israel kü ong 
vaihü.  

Levi amei Dousho 

2David ongpai Israel kü mübüthü, ngongpathü hatü Levi am peü chemi 
thaihü.  
3Levi am bong hapüan hatü ha dok kübü ieteke hatü bhei-ie peüshep haja 
38,000 nyuteke.  
4“Hathü khongkü haja hapüaliyüShembüpalei phopshem vepü dousho kü 
veihen, haja vokü lakchongbü hatü shahphenbüthü vaihen,  
5haja aliyü shaden yombüthü vaihen hatü haja aliyü ngei hapa nadang 
shingvaishi shuohpü kesho lokhen hadirthü noshi Shembüpa menvih-ei 
nyutuh” shei Davidi e.  

6Davidi Levi am jomei phang aimü khong jem hanteke: Gershon, Kohath hatü 
Merari.  
7Gershonei hapeüthü: Ladan hatü Shimei. 
8Ladanei hapeüthü: Hashongpa Jehiel, Zetham hatü Joel jom jem. 
9Shimeilei hapeüthü: Shelomoth, Haziel hatü Haranjom jem. Hathüyü Ladan 
am shemdep kü shangjingthü nyuteke.  
10Shimeilei hapeüthü: Jahath, Zina, Jeush hatü Beriah. Hathüyü Shimeilei 
hapeüthü jom ali. 
11Jahath-ü shongpüba, Zinayü nyipabü shejao Jeush hatü Beriah nyilei 
hapeüthü longi nenyu. Hanangkü jom keyü shemdep hük shei mon ieteke.  
12Kohathlei hapeüthü: Amram, Izhar, Hebron hatü Uzzieljom ali. 
13Amramei hapeüthü: Aaron hatü Mosa. Aaron hatü hapeüthü peü daülangpü 
douthü daühen, Shembüpa kü moilathü shuohhen, büpa touei chongphohen 
hatü büpalei men kü moihiman shingvaishi denshing hayaoha khaatei 
tuhteke.  
14Kahvang shennyak Mosalei hapeüthüyü Levi jat aimü ieteke.  
15Mosalei hapeüthü: Gershom hatü Eliezer. 
16Gershomei hapeüthü: Shongpeyü Shubael.  
17Eliezerlei hapeüthü: Rehabiahyü shongpüba nyu. Eliezerlei lebü hapeüthü 
nenyu shejao Rehabiahlei hapeüthü longi nyu.  
18Izharlei hapeüthü: Shongpübayü Shelomith.  
19Hebronei hapeüthü: Shongpübayü Jeriah, Amariah nyipabü, Jahaziah 
jempabü hatü alipabüyü Jekameam.  
20Uzzielei hapeüthü: Shongpüba Mikah, nyipabü Isshiah.  
21Merarilei hapeüthü: Mahli hatü Mushi. Mahlilei hapeüthü: Eleazar hatü 
Kish.  

22Eleazar-ü yeshang netuh-i didai; büpalei hapeü-ü yiükhathü mon nyu. 
Jomei chepa naü-eepa Kishlei hapeüthü mü jomphong shem yem.  
23Mushilei hapeüthü: Mahli, Eder hatü Jerimothjom jem.  
24Hathüyü Levilei hühihathü phang hatü shemdep lomei lomei peü men shüei 
nyupü aimü nyüke. Büpalei hühihathü peü bong kukha hatü ha dok 
kübü Shembüpalei shemei chongphopüthü nyüke.  
25Davidi, “Shembüpa, Israel Kahvangi büpalei nanglakthü kü nyiushemmei 
shuoh hatü den kü Jerusalemei nyuhen peidaipü nangkü, 
26Levi ami hajük kü ashakshem nevaijü halei khümshingkü noteipü douthü 
koei kamteihen napü neshiü” shei e.  
27Davidi eshuohpü keiha Levi am bong kukha hatü ha dok kübü peü ie.  
28Levi amei dousho-ü Aaronei hühihathü kü Shembüpalei shemei dousho kü 
sheühteihen, chingshe pekon, hatü haleipü dungthü kü veihen, hatü 
Kahvangei shemei daülangpü douthü daühen hatü lebü douthü dükpü kü 
sheühhen nyuteke.  
29Nükdülei haüpü aan, hahying moila shing tuhpü atta, daw neshihpü 
aanthü, aan oukpü hatü nyetpü, hatü meshük lushi shethen, meshük longshi 
dokhen hathü kü veihen dousho nyuteke.  
30Jomphongü nepjeih Shembüpa kü menvih shuoh-ei yaonghen nyuteke. 
Hapa keiha om ieyei kü dükhen,  
31hatü mechem jakpü moila Shembüpa kü Sabbath nyih, Len ja Mo kü hatü 
lebü mothü kü shuohhenshang hapakei dükhen nyuteke. Jomü 
düngei Shembüpa touei bhei-ie jiüshi hatü jom kü epü vanglem aimü 
chongphohen nyuteke.  
32Hanangkü Levi ami ashakshem, daülangpü shing kü veihen shuohpü dousho 
keiha Shembüpalei shemei Aaronei hühihathü phangkü dou dükei nyu.  

1 Shüppükengpü 24 

Levi am Khong Hanteipü 

1Hathüyü Aaronei hapeüthü khong khong hanteipü: Aaronei hapeüthü: 
Nadab, Abihu, Eleazar hatü Ithamar.  
2Shejao Nadab hi Abihu nyiyü chepa mangdi-i didai; hanangkü jijilei hapeü 
nenyu; hanangkü Eleazar hi Ithamar nyi ngongdou dükei nyu.  
3Eleazarlei hüpeü Zadok hatü Ithamarlei hüpeü Ahimelekh nyi-i sheüh-ei 
Davidi chongphohen shingvaishi khong khong hanteke.  
4Ithamarlei hühihathü leimeyü Eleazarlei hühihathü khong kübü mübü 
nyeishi nyu. Hanangkü Eleazarlei hühihathü shemdep anpüvok thahshi han, 
hatü Ithamarlei hühihathü shemdep shet thahshi hanteke.  
5Jomphongü ajükao baong hanpü neshiüi phong kü hetpü aimü han; 
mehenangkü jomphong khongkü phopshem leipü lakchongbüthü hatü 
laangha kü mübüthü Eleazar hatü Ithamar nyilei hühihathü khong kü 
nyuteke.  
6Levi am Nethanelei cheha Shemaiah nyangbüi hathülei men nyang. Ongpa, 
büpalei lakchongbüthü, ngongpa Zadok, Abiatharlei cheha Ahimelekh, hatü 
ngongpathü hatü Levi am shemdepthü kübü shangjingthü peüi denpü 
nyuteke. Eleazar hatü Ithamar nyilei hühihathüi jeiteiyei phongyomei jeteke.  
7Shongpüba phong Jehoiarib kü het, nyipabü kü Jedaiah,  
8jempabü kü Harim, alipabü kü Seorim,  
9ngapabü kü Malkijah, vokpabü kü Mijamin 
10nyetpabü kü Hakkoz, shetpabü kü Abijah,  
11shüpabü kü Jeshua, anpabü kü Shekaniah,  
12anpühükpabü kü Eliashib, anpünyipabü kü Jakim,  
13anpüjempabü kü Huppah, anpüalipabü kü Jeshebeab,  
14anpüngapabü kü Bilgah, anpüvokpabü kü Immer, 
15anpünyetpabü kü Hezir, anpüshetpabü kü Happizzez 
16anpüshüpabü kü Pethahiah, kukhapabü kü Jehezkel,  

17hapühükpabü kü Jakhin, hapünyipabü kü Gamul,  
18hapüjempabü kü Delaiah, hapüalipabü kü Maaziah.  
19Hapayü Shembüpa, Israel Kahvangi jomei chebü Aaron kü shuohpü 
shahkung aimü jomi phopshemei shüshingkü chongphohen nangkü jepüthü 
nyuteke.  

Lebü Levi am 

20Levilei lebü hühihathü hapakei: Amramei hapeüthü khong kübü: Shubael; 
Shubaelei hapeüthü khong kübü: Jehdeiah.  
21Rehabiah am: Rehabiahlei hapeüthü khong kübü: Isshiah-ü shongpü 
nyuteke.  
22Izhar am kübü: Shelomoth; Shelomothlei hapeüthü khong kübü: Jahath. 
23Hebronei hapeüthü: Shongpüba Jeriah, nyipabü Amariah, jempabü Jahaziel 
hatü alipabü kü Jekameam.  
24Uzzielei hapeü: Mikah; Mikahlei hapeüthü khong kübü: Shamir.  
25Mikahlei chenaü: Isshiah; Isshiahlei hapeüthü khong kübü: Zekhariah.  
26Merarilei hapeüthü: Mahli hatü Mushi. Jaaziahlei hapeü: Beno.  
27Merarilei hapeüthü: Jaaziah kübü: Beno, Shoham, Zakkur, hatü Ibri.  
28Mahli kübü: Eleazarlei hapeü nenyu. 
29Kish kübü: Kishlei hapeü: Jerahmeel.  
30Mushilei hapeüthü: Mahli, Eder hatü Jerimoth. Hathüyü Levi am jom 
shemdep aimü nyangpü nyüke.  
31Jomiyao chejei Aaronei hühihathüi dükpü keiha David ongpa, Zadok, 
Ahimelekh hatü ngongpathü hatü Levi am omshi phongyomei dükteke. 
Jeiyongpalei hühihathü kü dükpükei dükteke.  

1 Shüppükengpü 25 

Phopshemei Kesho Lokbüthü 

1David ongpa hatü Levi am mübüthüi hathü Levi am phangthü khümpü 
mühen shingvaishi jeteke: Asaph, Heman hatü Jeduthun. Jomphongi 
Kahvangei shahjang kohen hatü harp, lyre hatü cymbal vüngei kesho lokhen 
jeteke. Hapa dousho dükpüthülei men:  
2Asaphei hapeüthü kübü: Zakkur, Joseph, Nethaniah hatü Asarelah. Asaphei 
hapeüthü peü Asaph phangkü chongphoei nyu, hatü ongpai napü hepak kü 
Asaph-i shahjang koteke.  
3Jeduthunei hapeüthü kübü: Gedaliah, Zeri, Jeshaiah, Shimei, Hashabiah 
hatü Mattithiah, jom vok, chepa Jeduthun phangkü chongphoei, shahjang 
koei Shembüpalei men longei harp vüngei nyu.  
4Hemanei hapeüthü kübü: Bukkiah, Mattaniah, Uzziel, Shebuel, Jerimoth, 
Hananiah, Hanani, Eliathah, Giddalti, Romamti-Ezer, Joshbe-Kashah, 
Mallothi, Hothir hatü Mahazioth.  
5Jom peü kemei ongpalei thibü Hemanei hapeüthü nyuteke. Kahvangi büpa 
longhühen shingvaishi lahpükei Heman kü yeshang anpüali yiükha jem 
shuoh.  
6Jom peü kemei chepa phangkü cymbal, lyre, hatü harp vüngei Kahvang 
khümpü hepak kü kesho lokei chongphoteke. Asaph, Jeduthun hatü Heman 
jom peü ongpa phangkü chongpho.  
7Jomei shem amShembüpa kü kesho lokhen meishi mantükpüthü jom 288 
nyu.  
8Behe hashih, nyuhbü hatü nyuhhahpüthü peü phongyomei jomei dousho 
hanteiteke.  
9Hathü shennyak 288 laophü laophülei shemdep pahiha jeihinaü aimü khong 
ieyei kü mübü hük baong jetü shennyak anpünyinyi khong hapüali 
phongyomei hanteke. Laophülei dousho kü daihen khong hanpü hapakei: 
Shongpüba phong Asaph am phang Joseph kü het, nyipabü kü Gedaliah,  
10jempabü kü Zakkur,  

11alipabü kü Izri,  
12ngapabü kü Nethaniah,  
13vokpabü kü Bukkiah,  
14nyetpabü kü Jesarelah, 
15shetpabü kü Jeshaiah,  
16shüpabü kü Mattaniah,  
17anpabü kü Shimei, 
18anpühükpabü kü Asarel,  
19anpünyipabü kü Hashabiah, 
20anpüjempabü kü Shubael,  
21anpüalipabü kü Mattithiah, 
22anpüngapabü kü Jerimoth,  
23anpüvokpabü kü Hananiah, 
24anpünyetpabü kü Joshbekashah,  
25anpüshetpabü kü Hanani, 
26anpüshüpabü kü Mallothi,  
27kukhapabü kü Eliathah,  
28hapühükpabü kü Hothir,  
29hapünyipabü kü Giddalti,  
30hapüjempabü kü Mahazioth, 
31hapüalipabü kü Romamti-Ezer.  

1 Shüppükengpü 26 

Phopshem Yompüthü 

1Phopshem yompüthü khong hanpü: Korah am phang kübü: Korelei cheha 
Meshelemiah, Asaph am shemdep kübü.  

2Meshelemiahlei hapeüthü: Hashongpa Zekhariah, nyipabü Jediael, jempabü 
Zebadiah, alipabü Jathniel,  
3ngapabü Elam, vokpabü Jehohanan, hatü nyetpabü Eliehoenai.  
4Obed-Edomei hapeüthü: Hashongpa Shemaiah, nyipabü Jehozabad, jempabü 
Joah, alipabü Sakhar, ngapabü Nethanel,  
5vokpabü Ammiel, nyetpabü Issakhar, hatü shetpabü Peullethai. Kahvangi 
büpa kü hapeü shet moihimanteke.  
6Obed-Edomei hashongpa Shemaiahlei hapeüthü jom vok nyu. Jomphongü 
chepalei shemdep kü mübüthü nyu; mehenangkü jomphongü dou longi 
aokpüthü nyuteke.  
7Shemaiahlei hapeüthü: Othni, Rephael, Obed, Elzabad, Elihu, hatü 
Semakiah. Jom peü dou dükhen aokpüthü nyuteke.  
8Hathü peü Obed-Edomei hühihathü nyu; jom hatü jomei jeihinaüthü peü 
dou dükhen wong kohpü shennyakthü nyuteke. Obed-Edomei hühihathü jom 
62 thahshi nyu.  
9Meshelemiah am shemdep kü dou dükaokhen shennyak jom anpüshet nyu.  
10Merari am Hosahlei hapeüthü: Shimri (büpayü hashongpa nevaijao chepai 
büpa mübü leihü).  
11Nyipabü Hilkiah, jempabü Tebaliah, hatü alipabü Zekhariah. Hosahlei shem 
am peüshep jom anpüjem nyuteke.  
12Phopshem yompüthüyü shemdep aimü khong khong hanteke, hatü lebü 
jeihinaü Levi ami dükpükei jomphong kao dousho hanteke.  
13Behe hashih ne-e-i shemdep aimü shaden yomhen phongyomei hanteke. 
14Heong Shaden yomhen phongü Shelemiah kü het, hatü cheha Zekhariah, 
üpa düngei shahnying meipü enya, büpa kü Apsha Shaden yomhen phong 
hetteke.  
15Obed-Edom kü Pehe Shaden yomhen phong het, hatü chehathü kü dou 
tuhpü shem yomhen hetteke.  

16Shuppim hatü Hosah am kü Heshü Shaden hatü lem dokphi Shalleketh 
Shaden yomhen hetteke. Hük pheikü hük dheanei yomhen hanteke.  
17Heongphi kü nyih hük kü Levi am vok, apshaphi kü jom ali, pehephi kü jom 
ali, hatü dou tuhpü shem kü hepak hük kü shennyak nyi yomteke. 
18Heshüphi chingshe kon kü lemei shennyak ali hatü chingshe konmongei nyi 
shei yomteke.  
19Hathüyü Korah hatü Merari nyi kübü vampü Phopshem yompüthü hanpü 
nyuteke.  

Phopshemei Levi amei Doushothü 

20Jomei jempü Levi am küphüyü Phopshemei dou tuhshing hatü daütükpü 
dou tuhshing veihen nyu.  
21Gershonei hapeüthü khongkü Ladanü shemdep khong longi shak kü hatü 
büpalei cheha Jehieli omshi hathü peüei chebü nyuteke.  
22Jehieli cheha, Zetham hi chenaü Joel nyiyü Phopshemei dou tuhshing 
yomhen dousho hanteke.  
23Amram am Izhar, Hebron hatü Uzziel hathü kao doulem laolao hanteke.  
24Mosalei chehü Shebuel, Gershomei cheha kü dou tuhpü shingthü veihen 
hanteke.  
25Gershomei chenaü Eliezer homei büpayü Shelomith mü shenteipü nyu. 
Eliezerlei cheha, Rehabiah, Rehabiahlei cheha Jeshaiah, Jeshaiahlei cheha 
Joram, Joramei cheha Zikhri, hatü Zikhrilei cheha Shelomith.  
26Shelomith hatü jomei shem am peü kü David ongpa, shemdep kü 
shangjingthü, phang ieyei kübü mübüthü hatü veshan mübüthüi Kahvang kü 
daüei shuohtükpü douthü kü veihen dousho hanshuohteke.  
27Jomphongi vehok hepak kü leipü douthü hanei Phopshem linghen 
shingvaishi daüei shuoh.  
28Samuel thibü, Saul ongpa, Nerlei cheha Abner hatü Zeruiahlei cheha Joab 
hathüi daüei shuohpü dou peü Shelomith hatü jom shemi veihen hanteke.  

Lebü Levi amei Dousho 

29Izhar am kübü: Kenaniah hatü chehathü keyü phopshem leipü dousho nevai 
shejao Israel am shak kü lakchongbü, hatü shahphenbüthü vaihen han.  
30Hebron am kübü: Hashabiah hatü jomei shem am dou aokhen shennyak 
jom 1, 700 keyü Israel kü Jordan heshü phileiShembüpa hatü ongpalei dousho 
kü veihen han.  
31Hebron am keyü jomei shemdep bülem aimü Jeriah-ü jomei mübü longpü 
nyu. David ong vaipü bong pinyipabü kü nyangei nyupü yemshingkü Hebron 
am veshan vaiaokshampü shennyak Gilead kahdok Jazerlei dangteke.  
32Jeriahlei shem am jom 2, 700 thahshi veshan vaiaokhen hatü shemdep kü 
shangjing vaiaokhen shennyakthü nyu, hatü David ongpai jomphongü 
Reuben, Gad hatü Heongphi Manasseh am shak kü Kahvang hatü ongpa 
chongphohen nangkü veihen dousho hanteke.  

1 Shüppükengpü 27 

Vanglem lemhen Uoshing Hanpü 

1Hapayü Israel am shemdep kü shangjingthü, haja kü kho hük kü veshan 
mübüthü, hatü lakchongbüthü bong kemei kü len ieyei veshan khong hantü 
ongpa chongphoei nyupü shennyakthü nyangpü nyüke. Hanpü khong ieyei kü 
shennyak 24,000 baong nyuteke.  
2Shongpü khong shongpüba len kü mübüyü Zabdielei cheha Jashobeam nyu. 
Büpalei khong kü shennyak 24,000 nyu.  
3Büpayü Perezlei hühiha, hatü shongpü len kü lakchongbüthü khongkü büpa 
longpüba nyu.  
4Nyipabü khong len nyipabü kü mübüyü Ahoh am Dodai nyu. Büpalei 
khongkü Mikloth-ü mübü nyu. Büpalei khongkü shennyak 24,000 nyu.  
5Len jempabü kü jempabü veshan mübüyü Jehoiada ngongpalei cheha 
Benaiah nyu. Büpa longpüba vai hatü büpalei khongkü shennyak 24,000 nyu.  
6Hapa Benaiah-ü Hapüan khongkü wong kohpü hatü Hapüan shak kü longpü 
shennyak nyu. Cheha Ammizabadü büpalei khongkü mübü vaiteke.  

7Len alipabü kü alipabü mübüyü Joabei chenaü Asahel nyu; cheha Zebadiah-i 
büpa kü jeiteke. Büpalei khongkü shennyak 24,000 nyu.  
8Len ngapabü kü ngapabü veshan mübüyü Izrah am Shamhuth nyu. Büpalei 
khong kü shennyak 24,000 nyu.  
9Len vokpabü kü vokpabü mübüyü Tekoa am Ikkeshlei cheha Ira nyu. Büpalei 
khongkü shennyak 24,000 nyu.  
10Len nyetpabü kü nyetpabü mübüyü Ephraim am Pelon leipü Helez nyu. 
Büpalei khongkü shennyak 24,000 nyu.  
11Len shetpabü kü shetpabü mübüyü Zerah am Hushath leipü Sibbekai nyu. 
Büpalei khongkü shennyak 24,000 nyu.  
12Len shüpabü kü shüpabü mübüyü Benjamin am Anathoth leipü Abiezer 
nyu. Büpalei khongkü shennyak 24,000 nyu.  
13Len anpabü kü anpabü mübüyü Zerah am Netophath leipü Maharai nyu. 
Büpalei khongkü shennyak 24,000 nyu.  
14Len anpühükpabü kü anpühükpabü mübüyü Ephraim am Pirathon leipü 
Benaiah nyu. Büpalei khongkü shennyak 24,000 nyu.  
15Len anpünyipabü kü anpünyipabü mübüyü Othniel shemdep kübü 
Netophath am Heldai nyu. Büpalei khongkü shennyak 24,000 nyu.  

Israel Jatthü kü Vanglem lempüthü 

16Israel jatthü kü vanglem lempüthü: Reuben kü Zikhrilei cheha Eliezer, 
Simeon kü Maakahlei cheha Shephatiah,  
17Levi kü Kemuelei cheha Hashabiah, Aaron kü Zadok,  
18Judah kü Davidei chenaü Elihu, Issakhar kü Mikhaelei cheha Omri,  
19Zebulun kü Obadiahlei cheha Ishmaiah, Naphtali kü Azrielei cheha 
Jerimoth,  
20Ephraim kü Azaziahlei cheha Hoshea, Heshüphi Manasseh kü Pedaiahlei 
cheha Joel. 

21Heongphi Manasseh kü Zekhariahlei cheha Iddo, Benjamin kü Abnerlei 
cheha Jaasiel,  
22Dan kü Jerohamei cheha Azarel. Hathü Israel jatthü kü vanglem lempüthü 
nyuteke.  
23Davidi bong kukha hatü ha phang kübü shennyakthü ne-ie; 
mehenangkü Shembüpai Israel amü vangsho lithilen kei dahühen shei 
lahteke.  
24Zeruiahlei cheha Joabi shennyak iehen pangtü netemi tuhphong. Hapakei 
iepü nangkü Kahvangi hanghi shuoh, hatü hapa iepü David ongpalei büshah 
laitap kü shüei netuh.  

Ongpalei Mop Shangkü Vanglem lempüthü 

25Hathüyü ongpalei mop shangkü vanglem lempüthülei men nyüke: Adielei 
cheha Azmavethyü ongpalei dou tuhshing kü vei. Uzziahlei cheha Jonathanü 
kahmük kübü, chingnyüthü, chingthü hatü shangdülei nyupü mopthü kü vei.  
26Kelubei cheha Ezriyü kah lingpüthü kü vei. 
27Ramath am Shimeiyü nyalingngupai kahthü kü vei. Shiphmi am Zabdiyü 
yiü tuhshing kü vei.  
28Geder am Baal-Hananü heshüphi kahshanglalei nyupü Olive hatü bhukjük 
püthü kü vei. Joash-ü olive mainga tuhpü shing kü vei.  
29Sharon am Shitraiyü Sharonei haümpü mohohthü kü vei. Adlailei cheha 
Shaphat-ü kahjithü leipü mohohthü kü vei.  
30Ishmael am Obilü utthü kü vei. Meronoth am Jehdeiahyü gaduthü kü vei.  
31Hagri am Jaziz-ü mithü kü vei. Hathü kemei ongpalei mophimothü kü 
veibüthü nyuteke.  

David kü Sheühteipü Lakchongbüthü 

32Davidei cheha naü-eepa Jonathanü shahnying ebü, kon kohpü hatü lai 
manpü shennyak nyuteke. Hakhmonilei cheha Jehieli ongpalei hapeüthü kü 
veiteke.  

33Ahithophelü ongpa kü shahnying ebü nyu. Arka am Hushaiyü ongpalei 
küphü nyuteke.  
34Ahithophel kü Benaiahlei cheha Jehoiada-i jei hatü hapheikü Abiathari 
jeiteke. Joab-ü ongpalei veshanthü mübü nyuteke.  

1 Shüppükengpü 28 

Davidi Phopshem Nang Epü 

1Davidi Israel am lakchongbüthü peü kü Jerusalemei thaihen nyük: 
Hanangkü jatthü shak kü lakchongbüthü, ongpa chongphopü khongthü kübü 
mübüthü, haja hatü kho shak kü mübüthü, ongpalei mop, yemhimak, 
hapeüthü kü veipüthü, ongshem leipü lakchongbüthü, hampathü hatü 
veshanthü peü pei.  
2Hahepak kü David ongpai yaongtü, “Ngei epü bangtuh, ngelei jeihinaüthü 
hatü nanglakthü. Ngei Vangpüshuwpü Pela düngei tuhhen, Shembüpa, jenei 
Kahvang kü phopshing shem hük vehen küpjan deihshi nyupeih; hatü ha 
vehen nangkü tempülempü nyupeih.  
3Shejao Kahvangi ngei kü, ‘Ngelei men kü nüngi shem teve; mehenangkü 
nüngü hampa, hatü iy longi yenhüpeih’ shei ephopeih.  
4Shejao Shembüpa, Israel Kahvangi ngelei bühipa shemdep kübü ngei den kü 
ammei ong vaihen jepü khih; mehenangkü büpai mübü vaihen Judah am je, 
hatü Judah am kübü opalei shemong je, hatü ham shem khongkü Israel shak 
kü ong vaihen büpai ngei kü monghahteke,  
5hatü Shembüpai ngei kü shuohpü hapeü longi nyupü khongkü büpai Israel 
shak kü Shembüpalei ongching ong uoshing kü uohen ngelei hapeü Solomon 
jeteke.  
6Büpai ngei kü, ‘Anha Solomoni ngelei shem hatü ngei nyushing vehen; 
mehenangkü büpayü ngelei hapeü, ngei büpalei pa vaihen ngei büpa jetepih.  
7Shinnyihpü kei büpai ngelei shahkung hatü vanglemthü jiüshi dükei daijema 
ngei büpalei ongching den kü chonglingei tuhhen.’  

8Hanangkü shaang Israel am peüi eeshi, Shembüpalei nanglakthü thaipü 
touei, jenei Kahvangi danshi Shembüpa, ammei Kahvangei shahkungthü peü 
bangtuh; shejüang ami hapa kahdok yah-aokhen hatü am pheikao denshing 
ammei hühihathü kü mükjüp vaishi tuh-aokhen” shei eteke.  
9Hapheikü büpai cheha Solomon kü, “Ngelei hapeü, ampalei Pa Kahvang 
nyingtuh, hatü mong kempai monglempai büpa chongphotuh; 
mehenangkü Shembüpai peüei mongdang yemnyeih, hatü büpai deihpü 
küpjan peü nyingnyeih. Nüngi büpa yemjema, nüngi büpa danghen, shejao 
nüngi büpa tuhphongjema büpai den kü nüng yakphonghen. 
10Hanangkü nüng kenhingtuh; mehenangkü daülangpü shem hük 
vehenShembüpai nüng jeteke; nüng wong kohtuh hatü dou düktuh” shei 
eteke.  
11Hapheikü Davidi Solomon kü Phopshem shemshom, shembümnyü, dou 
tuhshing, jaandok dungthü, hatü Longi Daülangpü Shing vehen tempü peü 
shuoh.  
12Büpalei mongei phopshem chingshe, hatü shinpü dungnukthü, phopshem 
leipü dou tuhshing, hatü daütükpü douthü tuhshing nangkü deihshi nyupü 
peü eshuohteke.  
13Büpai ngongpathü hatü Levi am khong hanhen, phopshemei chongphohen 
dousho peü, hatü halei noteipü douthü nangkü nyinghenthü eteke.  
14Hon hi ngin, dükhi-üm linghen nangkü hon meshük yah-ei linghen, hatü 
ngin meshük linghen;  
15awdük hatü awshong linghen nangkü hon meshük yahhen, ngin meshük 
yahhen,  
16aan haühen dü linghen kü hon meshük ngin meshük yahhen,  
17hatü haoklak, chilimji, yungdük, hatü dük linghen hon meshük ngin 
meshük yahhen,  

18hatü ayingshü jakhen moidü linghen daülangpü hon meshük yahhen 
eshuohteke. Büpai koyei khari mepa cherubim yang paanei Vangpüshuwpü 
Pela kü dhümshi nyüpa, ha linghen deihpü küpjanao ejateke.  
19“Hathü kemei dükei daihen shingvaishi Shembüpai ephopü aimü nyangei 
nyüpeih” shei Davidi e.  
20Davidi cheha Solomon kü, “Wong kohtuh hatü monglongtuh hatü dou 
düktuh. Nüng tenyem nevaijü mongtemaan; mehenangküShembüpa Kahvang, 
üpa ngei chongphonya, büpa nüng mü nyüke. Hapa Phopshem dou mangtem 
thahshi büpai nüng kü neshaiphapih nevaijü netuhphongpih.  
21Phopshem dou lemphü shing ngongpathü hatü Levi am hanei tem, hatü 
lahhinei doumin dükaokpüthü peüi sheühphahen. Nüngi ejapü peü kü 
lakchongbüthü hatü nanglakthüi bangkahen hih” shei eteke.  

1 Shüppükengpü 29 

Phopshem Vehen Nangkü Moila 

1David ongpai thaipü khongkü eteke, “Ngelei ha Solomon üpa Kahvangi 
jetepa, büpayü hashih hatü nyingpü kü manglongpü, shejao dou payü ahshi 
longshi nyüke; mehenangkü phopshemü shennyakei nevai shejao 
hayü Shembüpa Kahvangei.  
2Hanangkü ngelei Kahvangei shem shingvaishi ngei aokpü thahshi hon, ngin, 
melangnyiam, nyiam hatü pü temtepih. Ha mü lenei nyemhen onyx yaong, 
nyiam, ow kohpü yaong, douvang yaong lemphü, hatü marble yaong 
changshi temtepih. 
3Anyei vaishi ngei ngelei lompü hon hatü ngin hapa shem vehen shingvaishi 
ngei Kahvang kü bampü nangkü;  
4hon ton kho hük hatü ngin ton kho nyi mü pinyi hükshing phopshem bham 
kü ow linghen, 
5hatü dou dükbüthüi hon shihhen kü honi, ngin shihhen kü ngini ow linghen 
shuohtepih. Shaang üami Shembüpa kü shinnyih lak laiyei moila 
shuohhenang?”  

6Hahepak kü phang kü shangjingthü, jat kü lakchongbüthü, haja hatü kho 
shak kübü veshan mübüthü hatü ongpalei dou kü khei vaipüthüi mongongshi 
shuoh.  
7Jomi phopshem dou shingvaishi hon ton 170, ngin ton 340 dok kü, 
melangnyiam ton 620 dok kü hatü nyiam ton 3,400 kü nyeishi shuoh.  
8Üami douvang yaong ang, hathüi phopshem dou tuhshingei ha shuoh, hatü 
hayü Gershon am Jehiel homei veihen shuoh. 
9Hahepak kü mongongshi, mong hük mü jomi Shembüpa kü shuohpü nangkü 
nanglakthüi mongong hatü David ongpai longi mongong.  

Davidi Kahvang Men Vihpü 

10Hahepak kü nanglakthü peü nyushi Davidi Shembüpa kü moihimanei e, 
“Nüng men vihnyeih, Oh Shembüpa, nedohnetenpü hamei pa Israel Kahvang.  
11Oh Shembüpa, lupülongpü, ngan, müknyinshekhang, aokpü hatü 
dhemeilaüma vangsholei hatü kahdoknyülei nyupü kemei nüngei. 
Oh Shembüpa, ongchingao nüngei, hatü nüngü lemphü shak kü shangjing.  
12Mophimo hatü dhüm nüng leipü peinyeih; nüngü lemphü shak kü ongpa. 
Nüngei lakei wong hatü ngan nyüke, hatü nüngei laki longei anshihnyeih 
hatü peü kü wong shuohnyeih.  
13Shaang, Oh Kahvang, hami nüng vihnyeih, hatü nüngei 
müknyinshekhangpü men longnyeih.”  
14Shejao hapakei mongongshi moila shuohhen mü ngei üpa hatü ngelei 
nanglakthü üamang? Lemphü nüng leipü peinyeih hatü mehe nüngei lak 
leipü pei, ha-üng nüng kü yahphünyeih.  
15Mehenangkü nüng touei hamphongü hamei bühipa keiha yenpa leshi 
nyüke; kahdoknyü kü hamei nyihthüyü vangdhüm laang kei mon, hatü 
monglemhen neshiü. 
16Oh Shembüpa hamei Kahvang, nüngei daülangpü men kü shem hük vehen 
shuohpü mopthü peü nüngei lak kübü peipeih hatü hathü kemei nüngei.  

17Ngelei Kahvang, nüngi mongdang yemnyeih, hatü kangshangpüthü kü 
mongmeinyeih shei ngei nying; ngelei mongsha daülangpai ngei hathü dou 
mongongshi shuohpeih, hatü shaang hatouei nyupü nüngei nanglakthüi 
monghumei mongongshi shuohpü ngei eeteke.  
18Oh Shembüpa, hamei bühipa Abraham, Isak hatü Jakob Kahvang, nüngei 
nanglakthülei mongkü hapa keipü mükhong hatü mongdeih düngei 
nyuhütuh, hatü jomei mongdang nüng philei meehütuh.  
19Ngelei ha Solomon kü mongdang hüki nüngei shahkung, nüngei vanglem 
hatü nyuhpüvenpü peü dükhen, hatü ngei dou temei tuhshuohpü phopshem 
vehen chudeih mongdang yah-eishuoh.  
20Hapheikü Davidi thaipü nanglakthü kü, “Shembüpa, ammei Kahvangei men 
longtuh” shei e. Hanangkü jom peüi Shembüpa, jomei bühipa Kahvang kü 
menvih; jomi Shembüpa hatü ongpa touei kahdok kü aümei shateke.  
21Nyihphei jomi Shembüpa kü moila hatü jakpü moila hapakei shuoh: mohoh 
chebaong 1,000, mi chebaong 1,000, mi chebaongha 1,000 mü yiü moila hatü 
lebü moilathü changshi Israel am peü shingvaishi shuoh.  
22Ha nyih jomi Shembüpa touei longi mongongshi hah hatü ying.  

Solomon Nyipabü Ong Vaihen Jepü 

Jomi nyipabü Davidei cheha Solomon ong vaihen shingvaishiShembüpa touei 
thiteiphuei je hatü Zadokü ngongpa vaihen je. 
23Hapheikü chepa David ongpa kü jeiyei Solomoni Shembüpalei ong uoshing 
kü uo. Büpa daeisheyei dai hatü Israel am peüi büpai epü bang. 
24Lakchongbüthü, veshanthü hatü Davidei chehathü peüi Solomon phangkü 
lanei chongphohen lah.  
25Israel am peüi eeshi Shembüpai Solomon shangei longei anshih, hatü Israel 
kü shelei üpa ongpaiyao nedangpü müknyinshekhang büpa kü shuoh.  

David Ong Vaipü Nang Shohlohpai 

26Jesselei cheha Davidi Israel am peü shak kü vanglem lem.  

27Büpai Israel am shak kü bong pinyi thahshi ong vai; büpai Hebronei bong 
nyet hatü Jerusalemei bong hapüanpüjem thahshi ong vai.  
28Büpa meishi behe leiyei, viüei, angeideiyei nyutü longi dhüm kohshi di, 
hatü cheha Solomoni büpa kü jei.  
29Shaang Davidi dükpü douthü chongpangpü kübü dohpü thahshi Samuel 
thibülei laitap, hatü Nathan thibülei laitap hatü Gad thibülei laitap kü,  
30büpai vanglem lempü jung peü, büpalei wong, büpai ponghahpü Israel ami 
heüpü douthü hatü kahdoknyü ongchingthü kü vampü jung peü nyangei 
nyüke.  

2 Shüppükengpü 

2 Shüppükengpü 1 

Solomoni Kihikon Yüpü 

1David ongpalei cheha Solomoni Israel ongching wong kohshi ling; 
Shembüpa, büpalei Kahvang büpa mü nyu hatü büpa ahshi-üng longpü 
leihüteke.  
2Solomoni Israel am peü haja kü, hatü kho shak kü mübüthü, shahphenbüthü, 
Israel am mübüthü hatü phang kü shangjingthü peü nyük.  
3Hahepak kü Solomon hatü büpa mü nyupü khong peü Gibeonei nyupü 
khümshingei thai; mehenangkü Shembüpalei chongphobü Mosai jahpanei 
nyushi lingpü ashakshem halei shiüteke.  
4(Shejao Vangpüshuwpü Pelayü Davidi Kiriath-Jearim leipü anei büpai 
Jerusalemei tuhhen vepü ashakshemei tuhteke.)  
5Halei Urilei cheha, Hurlei chehü Bezaleli lingpü melangnyiam moidü 
Gibeonei hapa ashakshem chingshelei tuh-ei nyu. Solomon hatü thaipü 
khongi haleiShembüpa kü khüm.  
6Solomoni ashakshem touei nyupü melangnyiam moidü touei 
peiyei Shembüpa kü halei haja longi yemhimak jüei jakpü moila shuoh.  
7Ha ya Solomon touei Kahvang vamei büpa kü, “Ngei nüng kü mehe 
nyemyahpha shei deihnya, yütuh” shei e.  
8Solomoni Kahvang kü, “Nüngi ngelei opa David kü bampü longi hu, hatü 
nüngi büpa jeiyei ngei ong vaihüteke.  
9Oh Shembüpa Kahvang, ngelei opa David kü nüngi lahpü jiühütuh; 
mehenangkü nüngi ngei molo bhihhiphang kei nyupü nanglak shak kü ngei 
ong vaihüteke.  
10Ngei hathü nanglak shak kü vanglem lemhen kihikon hatü nyingpühingpü 
yahshih; hei nevaijema mekei etü hajükpü nüngei nanglakthü kü vanglem 
lemaokhenang?” shei e.  

11Kahvangi Solomon kü, “Mehenangkü hapa mon nüngei mongei nyupü 
nangkü, nüngi mophimo, dhüm nevaijü vepathü neühen hatü yangnyu 
shosho neyü, shejao nüngi ong vaihen tuhpü ngelei nanglak shak kü vanglem 
lemhen kihikon hatü nyingpühingpü yüpü nangkü, 
12ngei nüng kü kihikon hatü nyingpühingpü shuohnyeih. Shao ngei nüng kü 
ha kü üei üpa ongpaiyao nüng shekü nedangpü hatü nüng pheikao 
nedanghen mophimo hatü vangdhüm longpü shuohhen” shei e.  

Solomon Ongpalei Wong hatü Mop 

13Hanangkü Solomon Gibeon leipü ashakshem toueipü khümshing tuhtü 
Jerusalemei lei. Halei büpa Israel shak kü vanglem lemteke. 
14Solomoni koyei khari hatü koyeithü chemi thaishingkü koyei khari haja hük 
mü kho ali, koyei haja anpünyi nyu. Büpai hathü hanei lebü chingnyüthülei 
hatü hanei Jerusalemei tuh.  
15Ongpai Jerusalemei hon hi nginü yaongphaang kei, hatü cedar püyü 
Shephelah leipü bhukjükpüthü kei bhuh-eilinei angteke.  
16Solomonei koyeithüyü Ijip hatü Kue leipü shakei lei. Ongpalei bhei 
leihpüthüi bhei shangshi shuohtü shakei leiteke.  
17Jomi Ijip leipü shakei leiyei shao koyei khari hük kü ngin kho vok kü hatü 
koyei hük kü ngin kho hük mü pinyipüan baong kü Hit hatü Aram am kü 
yushuohteke.  

2 Shüppükengpü 2 

Phopshem Vehen Tempülempü 

1Solomoni Shembüpalei men kü phopshem hük hatü büpa shing ongshem hük 
vehen tem.  
2Solomoni dou shethen shennyak 70,000 hatü yaong shanghen shennyak 
80,000 hatü hapa dousho kü veihen shennyak haja 3,600 thahshi phaüshang 
kahmükei anei tuh.  

3Solomoni Tyre am Hiramc ongpa kü hapa shahjang shomei e: “Ngelei opa 
David kü nüngi ongshem vehen cedar pü shompükei ngei kao cedar pü 
shomshih.  
4Shaang ngei Shembüpa, ngelei Kahvangei men kü phopshem hük vehen 
temnyüpeih, hatü halei büpa kü ayingshü jakhen, daütükpü aan düngei 
tuhhen, dhom hi om kü Sabbath kü, Lenja Mo kü hatü Shembüpa, hamei 
Kahvang kü dhüm shuohpü lebü daülangpü nyihthü kü jakpü moila 
shuohhen. Hapayü Israel am shingvaishi den kü dükhen vanglem hih.  
5Ngei vehen shei tempü phopshemü longshi nyukahen; mehenangkü hamei 
Kahvangü lebü kahvangthü mü longpüba.  
6Shejao üpai büpa shing shem hük veaokhen, mehekei shejü büpayü vangsho, 
hakei-üng shaopü vangsho kao büpa nechapih. Büpa kü moila shuohhen 
shing mü lenei büpa shing shem vehen ngei üpaang?  
7Hanangkü shaang ngei touei hon, ngin, melangnyiam, nyiam, hatü ashak 
long manghshempü, iyshüm kei hakpü, hatü thüngla kü dükaokpü hatü 
ownyülangha lingei shih-aokpü lahhinpü shennyak hük shomshih, hatü 
büpayü Judah hatü Jerusalemei opa Davidi jeyei tuhpü dou dükbüthü mü 
chemi dükhen.  
8Ngei kü Lebanon leipü cedar pü, cypress pü, hatü algum pü taukta 
shomshih; mehenangkü nüngei dou dükbüthüyü Lebanon taukta kü dükhen 
manpü ngei nyingei nyüpeih. Ngelei nanglakthü nüngei nanglakthü mü,  
9taukta changshi vetkahen nangkü chemi dou dükhühen; mehenangkü ngei 
vehen shemü ahshi longshi hatü yashanshi chongkahen.  
10Ngei nüngei nanglak taukta vetpüthü kü wheat ton haja nyi, barley ton haja 
nyi, yiü liter haja kho ali, hatü olive mainga haja kho ali shomphahen hih” 
shei e.  
11Tyre am Hiram Ongpai Solomon kü lainyok shomei hapakei nyang: 
“Shembüpai laophülei nanglakthü kü bampü nangkü büpai nüng jom shak kü 
ong vaihüpü khihma.”  

12Shao Hirami, “Kahdok vangsho lingpü, David kü kon kohpü, yao-aokpü 
hatü danaokpü koni maei Shembüpa kü phopshem hük vehen hatü laophü 
shing ongshem vehen nangkü hapeü shuohpü Shembüpa, Israel Kahvangei 
men longtuh” shei e.  
13“Ngei nüng touei Huram-abi, lahhinei dou dükaokpü shennyak 
shomphünyeih.  
14Büpalei chenyü-ü Dan lapeü, chepayü Tyre am hih. Büpayü hon, ngin, 
melangnyiam, nyiam, yaong, hatü pü, ashak long manghshempü, iyshüm kei 
hakpü, thüngla hatü nyemin ashak hatü yaong hi pü thukei ownyülangha 
büpa kü eshuohpü kemei linghen manpü shennyak hih. Büpai nüngei dou 
dükbüthü hatü ampa David ongpalei dou dükpüthü mü dükhütuh.  
15Shaang wheat, barley, mainga, hatü yiü nangkü nüngi mehe etepa, hayü 
nüngei chongphobüthü mü shomshihma.  
16Nüngi napükei hami Lebanon leipü taukta vethen hatü Joppa thahshi 
phenei lingtü yung kü bhongei shanphahen, hatü nüngi Jerusalem thahshi 
anhahte” shei e.  

Phopshem Dou Chongpangpü 

17Chepa Davidi shangkuk iepü keiha Solomon ongpai Israel kahdokei nyupü 
kung shennyak peü ieteke. Shennyak peüshep 153,600 nyu. 
18Büpai jom 70,000 dou shethen, jom 80,000 yaong shanghen hatü jom 3,600 
thahshi hapa dousho kü veihen phaüshang kahmükei anei tuh.  

2 Shüppükengpü 3 

Solomoni Phopshem Vepü 

1Solomoni Jerusalemei Moriah Kahshangei Shembüpalei shem vehen 
chongpang. Hatouei chepa David kü Shembüpa vamei hushuohteke. Hapayü 
Jebus am Araunahlei hah tenshing Davidi jepü shing nyuteke. 
2Büpai vanglem lempü bong ali mü len nyi mü nyih nyipabü kü hapa shem 
vehen chongpang.  

3Hathüyü Kahvangei shem vehen nangkü Solomoni shetpü nyuteke: Yang kü 
meter hapünyet, hatü ba kü meter shü nyuteke.  
4Phopshem chingshephi kü shemshom kü meter shü shem ba aimü nyu; hatü 
shaopü kü meter pinyipüanpüali nyu. Büpai shemong kemei honi mon 
shaokei ling.  
5Shongnyü dungü cedar pü yah-ei aptü honi jüm, hatü ha kü palm pü hatü 
nyiamkhai ow lingei bakteke. 
6Ongpai phopshem kü douvang yaongi hatü Parvaim leipü leipü honi ow 
shih-ei ling.  
7Hanangkü büpai phopshem bham, taangbhag, shakung, shaden hatü shaküp 
kemei honi jümei ling. Büpai bham shangkü cherubimei lajei bak.  
8Büpai Longi Daülangpü Shing hapa phopshem ba shük lushi ling, hatü hapa 
yang kü meter shü, ba kü meter shü nyu. Hapa hon ton kukha yah-ei jümei 
ling.  
9Hon gram 570 yah-ei kojal ling, hatü dokpa dung-am kao honi jümei ling.  
10Longi Daülangpü Shingei büpai cherubim nyi ling, hatü ha kü honi jümei 
ling.  
11Cherubim nyilei yang lupü peüshep meter 8.8 lushi nyu. Shongpü cherubei 
yang hük kü meter 2.2 lushi nyu, hatü hapai phopshem bham kü hongshi 
nyu, hatü hükpa yangü hükpa cherubei yang kü hongshi nyu.  
12Hapa keiha nyipabü cherubei yang hük kü meter 2.2 lushi nyu, hatü hapai 
phopshem bham kü hongshi nyu, hatü hükpa yangü hükpa cherubei yang kü 
hongshi nyuteke.  
13Cherubim nyilei yangü meter 8.8 lushi nyu, hatü la shihtü yaongshi, 
phopshem mong philei dhe meeshi tuh,  
14hatü Solomoni thüngshingpü, manghshempü, iyshüm kei hakpü ashak hatü 
nyemin ashak yah-ei haenhen ashak lingtü ha kü cherubim lajei bakei ling.  

Melangnyiam Shemnyü Nyi 

15Phopshem shelei büpai melangnyiam shemnyü nyi, hük kü meter 15.5 lushi 
ling, hatü shemnyü ieyei kü shemnyü ju kü ow lingpü kü meter 2.2 lushi nyu.  
16Büpai ha kü nyiamkhai lingtü hapa shemnyü ju kü shinei shih; hatü büpai 
pomegranat betjük lajei kho hük lingtü nyiamkhai kü sheüteke.  
17Büpai hapa shemnyü nyi phopshem chingshelei hük lakdah lemei, hük 
laknyong lemei haongei tuh. Lakdah lemeipü shemnyü kü büpai Jakhin shei 
men, hatü laknyong lemeipü shemnyü kü büpai Boaz shei men.  

2 Shüppükengpü 4 

Phopshem Leipü Douhinangthü 

1Büpai melangnyiam moidü hük yang kü meter 8.8, ba kü meter 8.8 hatü 
shaopü kü meter 4.4 ling.  
2Hapheikü büpai melangnyiami yungkuk hük chüpü kü meter 2.2, kaong hük 
kübü kaong hük kü 4.4, hatü shinpü kü meter 13.2 lingteke.  
3Hapa melangnyiam yungkuk shak phi shinei ow lemnyi hük dok kü hük shei 
shihteke. Hapa ow-ü mohohbaong lajei lüng nyi hapa melangnyiam yungkuk 
mü nyeanei shükei lingteke.  
4Hapa melangnyiam yungkukü mohohbaong anpünyilei dok shangkü haüshi 
ling, hatü mohohbaong jem apsha philei, jem pehe philei, jem heong philei 
hatü jem heshü philei meeshi ling. Hathülei mei kemei mong lemei meeshi 
ling.  
5Hapa melangnyiam yungkuk chetpü kü millimeter 75, hapalei shaongü pati 
shaong keiha hatü hapa hao lemei yangkheih chübong keiha bakei ling. Hapa 
melangnyiam yungkuk kü yung liter haja pejem thahshi shühamteke.  
6Büpai chilimji an ling, nga lakdah lemei, nga laknyong lemei daühenlanghen 
nangkü haüteke. Hathü kü jakhen moilathü paühamteke, shejao 
melangnyiam yungkuk keyü ngongpathüi daühenlanghen noteke.  
7Büpai hon awdük shemshing an eshuohpü keiha ling; nga pehe lemei hatü 
nga apsha lemei tuh.  

8Büpai shao haüdü an ling; nga pehe lemei hatü nga apsha lemei tuh. Büpai 
hon chilimji kho hük ling.  
9Büpai ngongpathü shingvaishi mongei nyushing hük hatü chingshelei hük 
shei ling, hatü hapa nyushing nyi aa kübü shaden kü melangnyiami jümei 
ling.  
10Hapa melangnyiam yungkukü phopshemei pehe heong lemei haüteke.  
11Büpai dükthü, nyüphokshung hatü chilimjithü ling. Hanangkü phopshemei 
noteihen douthü peü Hurami Solomon ongpa kü linghen shei epü kemei 
lingei tem.  
12Shemnyü nyi, shemnyü nyi ju kü chilimji kei ow lingei, ha kü nyiamkhai 
nyi ngeihtü;  
13shemnyü julei nyupü chilimji kü jümhen shingvaishi pomegranat betjük 
lüng nyi baong ngeihhen lingei pomegranat betjük kho ali ling.  
14Chilimjithü la shihtü ling; 
15melangnyiam yungkuk phangkü mohohbaong anpünyi;  
16dük, nyüphokshung, haolak hatü hathü mü shenpü douthü ling. Huramabi-i 
Solomon ongpa kü Shembüpalei phopshemei noteihen lingpü douthü kemei 
melangnyiami mon ling.  
17Ongpai hathüyü Jordan kahji Sukkoth hatü Zeredah nyi aa ashemchongei 
shükteke.  
18Solomoni hathü dou longi lingpü nangkü melangnyiam meshük shihpa 
dokei neaok.  
19Phopshem leipü hathü douthü kemei Solomoni ling: hon moidü, aan 
haühen haüdü,  
20epü keiha Longi Daülangpü Shingei jakhen hon awdük shemshing hatü 
awdük,  
21chü ow, awdük hatü hon ajap,  

22awthuh, chilimji, ayingshü jakhen shung, awtao haokhen shung lingteke. 
Chingshe leipü shaden hatü Longi Daülangpü Shingei shüpü shaden kemei 
honi jümei ling.  

2 Shüppükengpü 5 

1Hapa keiha Shembüpalei shemei Solomoni douthü peü dükei tem. Chepa 
Davidi Shembüpa kü daüei shuohpü dou peü koei lei, hatü hon, ngin hatü 
dükhi-üm peü phopshemei jaoshingei tuhteke.  

Vangpüshuwpü Pela Phopshemei Leipü 

2Hapheikü Solomoni Israel am mübüthü, jatthü kü shangjingthü, Israel 
phangthü kü mübüthü peü David Chingnyü Zion leipü Vangpüshuwpü Pela 
phopshemei yah-ei anhen Jerusalemei nyükei thaihü.  
3Hanangkü Israel am peü ongpa touei lenyang nyetpabü mo hepak kü thai. 
4Mechem Israel am mübüthü thaipa, Levi ami Vangpüshuwpü Pela paiteke.  
5Hanangkü jomi Vangpüshuwpü Pela, ashakshem hatü halei nyupü 
daülangpü dükhi-ümthü peü Levi hatü ngongpathüi koei an. 
6Solomon ongpa hatü büpa touei peipü Israel am khong peü Vangpüshuwpü 
Pela sheshonghütü ieyei neaoki mi hatü mohoh chebaongthü yah-ei moila 
shuoh.  
7Hapheikü ngongpathüi phopshem mongei Vangpüshuwpü Pela shüei Longi 
Daülangpü Shing leipü cherubim phangei tuh.  
8Cherubim nyilei yang paanei heihpai hapa Pela hatü kenh kü dhümteke.  
9Kenh ahshi lupü nangkü Longi Daülangpü Shing she philei veijü hapalei jung 
eeshi nyuteke, shejao chingshelei veijü ne-ee; hathü shinnyih thahshi halei 
nyüpeih.  
10Hapa mongeiyü Israel am Ijip leipü vamei daishingkü Shembüpai Israel am 
mü vangeishuwpü lingpü Sinai Kahshangei Mosai tuhphongpü yaongshung 
nyi mü lenei lebü meheyao neshiü.  

Shembüpalei Müknyinshekhang 

11Daülangpü Shing leipü mechem Levi am kemei shakei vampa, jom khong 
khong hanteipü jung ne-e-i peüi daüeilangtük,  
12hatü Levi am kesho lokbüthü, Asaph, Heman hatü Jeduthun hatü jomei 
hapeüthü, shem am nyemin ow owtü moidü heong philei yaongtü cymbal, 
harp hatü lyre vüngteke hatü jom mü ngongpathü 120 thahshi amit vüng. 
13Amit vüngpü hatü kesho lokpüthü ngeü hük mü chemi Shembüpa kü 
menvih shuoh. Amit mü chemi cymbal hatü lebü kesho lokpü hadirthü 
notü Shembüpa kü ngeü anei hapakei lokteke: “Shembüpa vihtuh; 
mehenangkü büpa meipü nyüke. Büpa bampü dohpü neshiü.” Hahepak kü 
phopshemü phumi mateke,  
14hatü phumi jümlangpü nangkü ngongpathüi dou nedükaok; 
mehenangkü Shembüpalei müknyinshekhangi phopshem madaiteke.  

2 Shüppükengpü 6 

Solomoni Phopshem Daüpü 

1Hapheikü Solomon ongpai phopei, “Shembüpa, nüngi phumnyak hatü 
vangnyak kü nyuhen hih shei epeih.  
2Nüng düngei nyuhen shingvaishi ngei longi nethe meipü phopshem hük 
vetepih” shei e.  
3Hapheikü ongpa yaakei leiyei yaongshi nyupü Israel am peü kü moihiman.  
4Büpai e: “Opa David kü büpalei jui lahpü büpalei laki hingei ha jiühüpü 
kü Shembüpa, Israel Kahvangei men longtuh. Shembüpai eteke,  
5‘Ngei ngelei nanglak Ijip kahdok leipü müei leipü hepak kübü shaang 
thahshi ngei Israel jat kü mepa chingnyü kao ngei kü khümhen shingvaishi 
ngei kü shem vehen shing hatü ngelei nanglak shak kü ong vaihen üpayao 
neje-angpih;  
6Shejao ngei kü khümhen shing ngei Jerusalem, hatü ngelei Israel nanglak 
shak kü ong vaihen ngei David jepeih.’ ”  

7Shembüpa, Israel Kahvang kü khümhen nangkü phopshem vehen shei opa 
Davidi deihshi nyupü khih.  
8Shejao Shembüpai opa David kü, “Ngei shing shem hük vehen shei nüngi 
meishi deihshi nyuteke,  
9shejao nüngi nevai, anha-i ngelei shem vehen” shei eteke.  
10Shaang, Shembüpai büpai lahpü jiühüteke; mehenangkü Shembüpai 
lahpükei ngei opa David jeiyei Israel ong uoshing kü uo, hatü Shembüpa, 
Israel Kahvang khümhen nangkü shem hük ve.  
11Halei ngei Shembüpai Israel am mü vangteipü shahkung yaongshung 
shihpü Vangpüshuwpü Pela tuhteke.  

Solomoni Phopshem Daüei Phoppü 

12Hapheikü Solomoni Israel am thaipü khong nyushi büpalei lak 
haongei Shembüpalei moidü touei yaong.  
13Solomoni melangnyiam dü hük bahiyang kü meter 2.2 baong hatü shaopü 
kü meter 1.3 ling. Büpai hapa dü haütü ha shangei aongei yaong, hatü Israel 
am thaipü khong touei büpai lashüh-i shüngei uotü vangsho philei lak 
haongshi phop: 
14“Oh Shembüpa, Israel Kahvang, nüngei chongphobü üami nüng mü 
mongdang kempai kamnya, hathü kü bampai nüngi lahpü düknyüke. 
15Nüngi opa David kü lahpü jiüshi dükteke. Hingmei nüngei jui lahpü 
shinnyih nüngei laki hüngei ha jiühüteke.  
16Hanangkü Oh Shembüpa, Israel Kahvang, nüngi ngelei opa David kü, 
‘Nüngi ngei mü kampü keiha nüngei hapeüthüi ngelei shahkungnyü kü jiüshi 
kamjema, ngei touei Israel ong uoshing kü uohen shingvaishi nüng kü jeihen 
shennyak neshiüi nenyupih’ shei lahpü ha dükshih.  
17Hanangkü Oh Shembüpa, Israel Kahvang, nüngei chongphobü David kü 
eshuohpü nüngei shah jiühütuh.”  

18Shejao hingmei Kahvangü shennyak mü kahdoknyülei nyuhen je? 
Vangshothü, hei-üng shaopü vangshothü kü dangkao nüng nechajü hajük 
maanpü ngei vepü shem kü nüng chahen je?  
19Nüngei chongphobüi phoppü hatü yüpü kü banglangshih, Oh Shembüpa, 
ngelei Kahvang. Nüngei chongphobüi nüng kü phoppü danlangshih.  
20Nüng kü khümhen shei epü shing hapa phopshem kü nyihnüng yanüng shei 
mük vamei veishih. Hapa shing philei nüngei chongphobüi phoppü 
danlangshih.  
21Hapa shing philei meetü nüngei chongphobü hatü Israel nanglakthüi yüpü 
danlangshih. Nüng nyushing vangsho leipü bangtuh hatü mechem 
danhenshang mang tükshih.  
22Mechem shennyak hüki hanei am kü nejiüi düktü büpai nedükangpih shei 
epü nangkü hapa phopshemei chüngteinüng deihenshang,  
23nüngi vangsho leipü ha bangei dou dükshih. Nejiüpüba kü ha shangshi 
hanghi shouhtuh, jiüpüba dah shakhütuh.  
24Mechem nüngei nanglak Israel ami nüng touei mang thahpü nangkü vepai 
neühahhen, shejao jomi nüng touei mong lepei nüngei men kü mang lah-ei 
hapa shemei nüng kü phopei yühenshang,  
25nüngi vangsho leipü ha danei nüngei nanglak Israel amei mang tükshih, 
hatü nüngi chebü chepa kü shuohpü kahdokei müei leituh.  
26Jomi nüng khüei mang thahpü nangkü mechem vangsho küplangtü vang 
nekeihen, hatü mechem jomi mong lepei hapa shing philei phophen,  
27Oh Shembüpa, nüngi vangsho leipü ha danei nüngei chongphobü, hatü 
Israel nanglakthülei mang tükshih. Nüngi jom kü jiüpü lem nyuheishuoh, 
hatü nüngei nanglakthü kü mükjüp shuohpü kahdok kü vang keihütuh.  
28Mechem hapa kahdok kü münghishaü, chamhilem, nevaijü sheili vungla 
diyei, mom aongei, shoukhanbaong nevaijü laonghiyak vamei sheilivungla 

hahtükhen, nevaijü vepa peiyei chingnyü hanei shümlanghen, hatü mehe 
shanghah vongshüh peihenshang,  
29lomja nevaijü nüngei Israel nanglakthüi phopshingkü, nüngi jomei 
shanghah hatü mongmang peü nyingei jomi hapa shem philei meetü lak 
haongshi phopjü,  
30nüngi nüng nyushing vangsho leipü bangtuh, hatü mang tükeishuoh. 
Laophüi dükpü aimü nüngi jom kü dükeishuoh; mehenangkü nüngi mon 
hangkulei mongdang nyingnyüpeih. 
31Shejüang nüngi hamei bühipa kü mükjüp shuohpü kahdokei nyupü kü 
nyemei nüngei lemthü kü kamhen.  
32Hapa keiha kung shennyak nüngei nanglak Israel am nevaipüthü nüngei 
men longpü, hatü nüngei laklu wong longpü jung danei tailu kahdok leipü 
peiyei nüng kü hapa shem philei meetü phopjü,  
33nüngi nüng nyushing vangsho leipü bangtuh, hatü nüngei Israel 
nanglakthüi keiha kahdoknyü hangku peüi nüngei men nyinghen hatü 
nyemhen, hatü ngei nüng kü vepü hapa shemei nüng kü khümnyeih shei 
nyinghen shingvaishi nüng kü kung ami yüpü dükeishuoh.  
34Mechem nüngei nanglakthü vehok kü daihen, jom melemei daihenshang 
mechem jomi nüngi jepü chingnyü hatü ngei nüng kü vepü phopshem philei 
meetü phophenshang,  
35nüngi vangsho leipü jomi phoppü hatü yüpü bangtuh hatü jom aokpü 
danghütuh.  
36Jomi nüng khüei mang thahjema; mehenangkü mang nethahpü üpayao 
neshiü, hatü nüngi ha nangkü mongshih-ei vepathülei lak kü yopailei hatü 
tailu kahdokei wüpküpei yah-ei daihen shuohtükjü,  
37jomi wüpküpei yah-ei daipü kahdokei ha deih-ei dangtü mong lepei 
wüpküpei nyupü kahdokei nüng kü, “Hami mang thahteke, nejiüi dükteke, 
hatü mang dou dükteke” shei lahjema;  

38jomei mongdang, laangha kempai jom wüpküpei daipü kahdokei chebü 
chepa kü shuohpü mükjüp kahdok, nüngi jepü chingnyü hatü ngei nüng kü 
khümhen vepü shem philei meetü phopjema,  
39nüngi nüng nyushing vangsho leipü jomi phoppü, yüpü kü bangtuh hatü 
jom kü phahjiei nüng khüei jomi thahpü mang tükeishuoh.  
40Shaang, Oh ngelei Kahvang, hapa shingei phoppü kü nüngei müki veituh, 
hatü nüngei dhaong shaangtuh. 
41Shaang paotuh, Oh Shembüpa Kahvang, Vangpüshuwpü Pela mü hapa 
phopshemei shüei nyutuh. Nüngei ngongpathü, Oh Shembüpa Kahvang, 
yemleipü ow owhütuh, hatü nüng kü vaipüthüi nüng meipü kü 
mongonghütuh.  
42Oh Shembüpa Kahvang, nüngi thiteiphuei jepü ong teyakphong. Nüng 
chongphobü David shingvaishi nüngi bampü deih-ei dangtuh.  

2 Shüppükengpü 7 

Solomoni Phopshem Daüpü 

1Mechem Solomoni phoppü dohpa, vangsho leipü aw yiüei jakpü moila hatü 
lebü moilathü hahtük, hatü Shembüpalei müknyinshekhangi phopshem ma.  
2Ngongpathüi phopshemei neshüaok; mehenangküShembüpalei 
müknyinshekhangi phopshem madaiteke.  
3Mechem Israel nanglak peüi aw yiüpü hatü Shembüpalei müknyinshekhang 
phopshemei eepa, jom peüi kahdokei aümei shatü Shembüpa kü khümei, 
menvih shuoh-ei e, “Büpa meipü nyüke; mehenangkü büpa bampü 
hüdenhalenshi nyüke.”  
4Hapheikü ongpa hatü nanglak peüi Shembüpa kü moila shuoh. 
5Solomoni mohohbaong 22,000 hatü mi 120,000 moila shuoh. Hapa keiha 
ongpa hatü nanglakthüi Kahvangei shem daüteke.  
6Ngongpathüao jom kü yaonghen shei epü shingthülei hatü Levi amao Davidi 
kangpü shuohpükei yaong; Davidi Shembüpa kü menvih shuohhen 

shingvaishi lingpü kesho lokhen hadir notü, “Büpa bampü dohpü neshiü” shei 
kesho lokei yaong. Jom mü khangei ngongpathüi amit vüng, hatü Israel am 
kemei yaongteke.  
7Solomoni phopshem chingshe jiam daühütü hatouei jakpü moila, 
mongjempü cheü moila shuoh; mehenangkü büpai lingpü melangnyiam 
moidü kü jakpü moila, hahying moila hatü cheü moila nechahen mü maanshi 
nyuteke.  
8Hahepak kü Solomon hatü Israel nanglakthüi nyih nyet thahshi mo moteke, 
hatü khongnyü longi Lebo-hamath kübü Ijip thahshi thai.  
9Nyih shetpabü kü jom thaipü longpü nyu. Nyih nyet thahshi phopshem 
daüei thempheikü shao nyih nyet thahshi mo moteke.  
10Len nyetpabü nyih hapüjempabü kü Shembüpai David, hatü cheha Solomon 
hatü Israel nanglakthü kü doumei dükpü shingvaishi mongkü 
mongongmonglepai maei laophü laophülei shemei leishih.  
11Hapa keiha Solomoni phopshem hatü ongshem vehen shei deihhahpü peü 
aokpü dangei veyei tem.  

Kahvangi Solomon kü Nyipabü Epü 

12Hapheikü yanüng Solomon touei Shembüpa peiyei büpa kü, “Ngei nüngi 
phoppü dantepih, hatü hapa shingü ngei kü moila shuohhen shing shei ngei 
jetepih.  
13Mechem ngei vangsho küplangtü vang nekeihen, nevaijü ngei 
shoukhanbaong kü sheili hahtüktuh shei ehen, nevaijü nanglakthü kü din 
nemeipü shomhenshang,  
14ngelei men kü nyükpü ngelei nanglakthüi maanpü leiyei phopei ngelei dhe 
yemjema, hatü nemeipü lem kübü mong lepjema, ngei vangsho leipü ha 
danei jomei mang tükhen hatü jomei kahdok meihühen.  
15Shaang ngelei mük vamhen, hatü hapa shingei phoppü kü ngelei dhaong 
shaanghen. 

16Mehenangkü düngei ngei kü khümhen shingvaishi ngei hapa shing jetepih 
hatü daütüktih; ngelei mükhimong hepak peü kü halei nyuhen. 
17Nüngao ampa Davidi kampü keiha ngei epü peü dükei ngelei shahkung 
hatü vanglemthü dükei ngei mü kamjema,  
18ngei ampa David kü, ‘Israel kü nüng jeiyei ong vaihen shennyak neshiüi 
nenyupih’ shei vangeishuwpü keiha ngei nüngei ong uoshing chonglingei 
tuhhen” shei e.  
19Shejao ngei nüng kü shuohpü shahkung hatü vanglemthü yakphongtü lepei 
daiyei lebü kahvang chongphoei khümjema,  
20ngei Israel am kü shuohpü kahdok kübü bhitükhen, hatü ngei kü khümhen 
daütükpü hapa phopshem yaktükhen. Ngei ha ngei toueipü yaktükhen, hatü 
mih jatthü touei kandok hük nevaijü shahsho kü shihhen mü leitükhen,  
21hatü shaang hapa phopshem dhüm kohshi nyüke, shejao peihpü shaipü 
peüi, “Mehekei Shembüpai hapa kahdok hatü phopshem kü hapakei 
dükshuohpa yo?” shei ehen.  
22Hahepak kü jomi-üng, “Jom Ijip kahdok leipü müei leipü Shembüpa chebü 
chepalei Kahvang yakphongtü lebü kahvangthü yah-ei hapa chongphoei 
khümpü nangkü büpai hapa shanghah vongshüh peü shuohpüja” shei 
eteihen.  

2 Shüppükengpü 8 

Solomoni Dükaokpü Douthü 

1Solomoni bong kukha yah-ei phopshem hatü büpalei ongshem veyei tem.  
2Hirami yahshuohpü chingthüao Solomoni lingei leitü halei Israel am 
nyuhüteke.  
3Hapheikü Solomon Hamathzobalei heih-ei ha ching hahteke.  
4Büpai jahpanei Tadmor ling, hatü hahying jaoshing jilathü Hamathlei ling.  
5Shao büpai Dokpa Beth-horon hatü Maaipa Beth-horon ling; chingthü kü 
bham showei, penyüsha lingei nyiami shongei, 

6Baalah chingnyü, Solomonei hahying tuhpü, vehok koyei khari tuhpü, vehok 
koyei tuhpü jilathü peü ling, hatü Jerusalem, Lebanon hatü büpai vanglem 
lempü kahmük peü kü büpai mehe linghü ha lingteke.  
7Hit, Amor, Perizz, Hiv hatü Jebus am nanglak nejütüki aopüthü üam Israel 
nanglak nevai,  
8jomei hühihathü hapa kahdokei Israel ami nejütüki tuhpüthü peü Solomoni 
nyeanei douwong dükhen tuh, hatü ha shinnyih thahshi hapakei nyüke.  
9Shejao Israel nanglak payü Solomoni aa kei netuh; jomphongü veshan, 
lakchongbüthü, hatü koyei khari hatü vehok koyei kü hokpüthü kü mübüthü 
vaishi tuh.  
10Hathüi Solomon ongpalei mübü longpüthü jom 250 nanglakthü shak kü dou 
kü veibüthü nyuteke.  
11Solomoni Pharaohlei yiükha David Chingnyü leipü büpai pinnyü shing vepü 
shemei müei an. Büpai, “Ngelei shembünyü Israel am David ongpalei shemei 
nenyuhen; mehenangkü metouei Vangpüshuwpü Pela tuh, hapa shingü 
daülangpü leidainyeih” shei e.  
12Solomoni büpai vepü phopshem chingshelei Shembüpalei 
moidüleiShembüpa kü jakpü moila shuoh.  
13Büpai hapa jakpü moilayü Mosa Shahkungi daülangpü nyihthü, Sabbath, 
Lenja Mo, vangbong kü moteipü mo jem– Daw neshihpü Mo, Hahvet Mo hatü 
Bangtap Mo kü yüpü aimü shuohteke.  
14Chepa Davidi dükpü vanglem keiha büpai ngongpathü khong hanpü aimü 
jomei dousho kü dükhü, hatü Levi ami kesho mühen hatü ngongpathü kü 
nyihjeih dükhen dousho aimü hanteke. Shao büpai shaden yombüthü jomei 
khong hanei nyupü aimü shaden peü yomhen Kahvang shennyak Davidi 
hanpükei hanteke. 
15Ongpai ngongpathü hatü Levi am kü lemphü shing hatü dou tuhshing 
nangkü dükhen epü kübü jomphongi ajükao nebangi netuh.  

16Hapa keiha phopshem chongnyiam yaong haüpü nyih kübü pangei ha 
meishi mangtempü thahshi Solomonei douthü peü dükei dai.  
17Hapheikü Solomoni Edom yungkung Ezion-Geber hatü Elothlei heih. 
18Hirami büpalei lakchongbü yungching jung nyingpü hüki müei Jahas 
shomteke. Jomphongi Ophirlei Solomonei chongphobüthü mü heih, hatü 
haleipü hon dok 15,000 Solomon kü koei leijateke.  

2 Shüppükengpü 9 

Sheba am Onglanyüi Thümpü 

1Mechem Sheba am onglanyüi Solomonei menmei jung danpa, pinnyüi 
Jerusalemei büpa kü dokei shah wongpü wongpü phehen pinnyü mü 
chongphobüthü longi müei ut kü hetnyai, hon hatü ngin longi kotü Solomon 
touei peiyei pinnyüi mongei deihshi nyupü peü büpa kü phe. 
2Pinnyüi phepü peü kü Solomoni shahnyok shuoh; Solomoni pinnyü kü nih-ei 
ne-eaokhen menüngao wongpü nenyu.  
3Mechem Sheba am onglanyüi Solomonei kihikon kü dokei veipa, büpai vepü 
shem, 
4büpalei nükdü leipü hahying, büpalei lakchongbüthü uopüyaongpü, jomei 
owhiai, büpalei yungshong nopüthü, hatü büpai phopshemei jakpü moila 
shuohpü eetü pinnyü yashan.  
5Hanangkü pinnyüi ongpa kü, “Nüngi dükaokpü hatü nüngei kihikon jung 
hamei kahdokei eteiyei danpeyü hingmei khih,  
6shejao ngei peiyei ngelei müki lekei ne-eepü thahshi ngei hapa shahjang kü 
hingnelemangpih. Nüngei kihikon longpü jung ngei kü hükkei shingao ne-
ephopü khih; nüngü ngei danpü shahjang mao nyeipü khih.  
7Nüngei nanglakthü-üng vangmei khih! Nüngei chongphobüthü düngei nüng 
mü nyuei nüngei kihikon nyinghahpüthü vangmei khih.  
8Nüng kü monghahpü hatü Shembüpa, nüngei Kahvangei ong uoshing kü 
nüng ong vaiyei tuhpü Shembüpa, nüngei Kahvang moihimantuh. 

Mehenangkü nüngei Kahvangi Israel am kü bam hatü den kü jom hapakei 
tuhhen, nüngi shahhing hatü daülangshemshepü dükhen shingvaishi büpai 
nüng jom shak kü ong vaiyei tuhteke” shei e. 
9Hapheikü pinnyüi ongpa kü hon dok haja ali mü shei hatü hetnyai hatü 
douvang yaong longi shuoh. Solomon ongpa kü Sheba am onglanyüi shuohpü 
hetnyai kei meipü nenyuang.  
10Nyeinya vaishi Hiram hatü Solomonei chongphobüthüi Ophir leipü hon, 
algum pü hatü douvang yaongthü koei lei.  
11Algum pü yah-ei ongpai phopshem hatü ongshem lateen, kesho lokbüthü 
shing lyre hatü harp ling; Judah kahdok kü hapa leshi shelei ne-eeham.  
12Solomon ongpai Sheba am onglanyü kü pinnyüi yüpü, napü peü shuoh; 
pinnyüi koei peipü mao nyeishi büpai pinnyü kü shuoh. Hapheikü pinnyü 
hatü pinnyü mü peipüthü layaongei laophülei kahmük yemei leidai.  

Solomonei Mophimothü 

13Vangbong hük kü Solomoni dangpü hon dok 23,000 nyu,  
14hapayü bhei leihpüthüi lat shuohpü neomi nyuteke. Israelei nyupü Arabia 
ongthü hatü governorthüi Solomon kü hon hi ngin koei peiyei shuoh. 
15Solomon ongpai longpü inyüshung kho nyi ling; inyüshung ieyei kü hon 
dok nyet baong shih-ei ling,  
16hatü büpai inyüshung maanpü kho jem ling; inyüshung ieyei kü hon dok 
jem baong shih-ei ling hatü ongpai hathü Lebanon Phaü leipü Shemei tuh.  
17Shao ongpai meinyübha yah-ei uoshing hük ling, hatü hapa kü daülangpü 
honi jümteke.  
18Hapa uoshing kü lateen vok hatü la shoupshing honi ling, hatü ha ong 
uoshing kü nyeanei ling, hatü dangpongei lak haüshing shihtü hapa pheilei 
mailang hükbaong shih-ei ling.  
19Lateen vok kü dangpongei mailang hük baong shihtü peüshep mailang 
anpünyi nyu. Hapa keipü mepa ong ongchingiyao lingei nenyuham.  

20Solomonei yungshong kemei, hatü Lebanon Phaü leipü Shem leipü dükhi-
üm kemei daülangpü honi mon ling; Solomonei hepak kü nginü meheyao 
heshap neshiüi nyu. 
21Hiramei chongphobüthü mü ongpalei jahas Tarshishlei heih; bong jem kü 
chem Tarshish leipü jahas hon, ngin, meinyübha, meishang hatü yangmei ou 
yah-ei leihamteke.  
22Kahdoknyü kübü ongthü peü mü Solomonü mop hatü kihikon peü kü 
nyeipüba nyuteke.  
23Kahvangi büpalei sholi kü shuohpü kihikon banghen shingvaishi kahdoknyü 
ongthü peü Solomon touei peihamteke.  
24Jom peüi bong ieyei thinthohon, ngin, ashakviha, lahhilaong, hetnyai, 
koyei hatü gaduthü koei peihamteke.  
25Solomonei koyei hatü koyei kharithü tuhhen shem haja ali nyu, hatü koyei 
haja anpünyi lebü chingnyüthülei hatü Jerusalemei tuhteke.  
26Büpai Euphrates kübü Philistia kahdok hatü Ijip viong thahshi kübü ongthü 
peü shak kü vanglem lem.  
27Ongpai Jerusalem kü nginü yaongphaang kei bongeilemei, hatü cedar püyü 
Shephelah leipü bhukjükpüthü kei bhuh-eilinei angteke.  
28Solomon shingvaishi Ijip kahdok hatü lebü kahdokthü peü kübü koyeithü 
leiteke.  

Solomon Dipü 

29Shaang Solomoni dükpü lebü douthü peü Nathan thibülei büshah, Shilon 
am Ahijahlei thihivam shah, hatü Nebatei cheha Jeroboam nangkü Iddo 
thibülei manghkhang kü nyangei nyüpeih.  
30Israel am peü shak kü Solomoni Jerusalemei bong pinyi vanglem lem.  
31Solomon di, hatü David Chingnyülei chebü chepa mü mahng vü, hatü cheha 
Rehoboami büpa jeiyei ong vaiteke.  

2 Shüppükengpü 10 

Rehoboami Khüei Yaongpü 

1Rehoboam Shekhemei heih; mehenangkü Israel am kemei Shekhemei büpa 
ong vaihühen nangkü heih.  
2Mechem Nebatei cheha Jeroboami ha danpa, (büpa Solomon ongpa kü 
nyemei Ijiplei yiüei nyu) Jeroboam Ijip leipü nyokei lei.  
3Apshaphi leipü jat nanglakthüi büpa kü nyüknüng shom; Jeroboam hatü 
Israel am peü peiyei Rehoboam kü,  
4“Ampai ham kü hanggovih longi kohüpeih. Hanangkü nüngi ampai ham kü 
shuohpü hapa hanggovih shangtükshih, shejema hami mong kempai nüng 
chongphohen hih” shei e.  
5Büpai jomphong kü, “Nyih jem pheikü peikei” shei e. Hanangkü nanglakthü 
lüdai.  
6Hapheikü Rehoboam ongpai chepa Solomon hepak kü chongphoei nyupü 
behethü nyükei chudeih hanteiteke. Büpai, “Hathü keyü mekei eshuohjü 
meihen kei amiyao deihnyüke?” shei phe.  
7Jomphongi büpa kü, “Nüngi hathü nanglakthü kü bamjema, jom 
mongonghüei tuhjema, hatü jom kü shahmei ejema, jomü düngei nüngei 
chongphobüthü vaihen” shei e.  
8Shejao behethüi eshuohpü shahnying büpai yaktüktü büpa mü chemi longpü 
büpalei chongphopüthü kü pheteke.  
9Büpai jomphong kü, “Ampai ham kü kohüpü hanggovih shangtükshih shei 
epü nanglakthü kü mekei eshuohjü meihen khih shei amiyao deihnya?” shei 
phe. 
10Büpa mü chemi longpü nethethüi büpa kü, “Nüng kü, ‘Ampai ham kü 
hanggovih kohüpeih shejao nüngi ha shangtükshih’ shei epüthü kü, ‘Ngelei 
lakjaang shomhayü opalei shüngkam mao longpeih.’  
11Opai am kü hanggovih kohüteke, ngei ha kü shao ühen. Opai am kü 
hanbhi-i bheiteke, shejao ngei am kü yiüjikaungkangi japhüei anghen shei 
etuh” shei eteke.  

12Hanangkü Jeroboam hatü nanglakthü peü ongpai, “Nyih jem pheikü peikei” 
shei epükei pei. Büpai jomphong kü shahlong e.  
13Ongpai jomphong kü behethülei chudeih shahnying yaktüktü,  
14nethethülei shah yah-ei, “Opai am kü hanggovih kohüpeih, shejao ngei ha 
kü shao ühen; opai am kü hanbhi-i bheipeih, shejao ngei am kü 
yiüjikaungkangi japhüei anghen” shei e.  
15Hanangkü nanglakthüi epü ongpai nebang; mehenangkü hapayü Nebatei 
cheha Jeroboam kü Shilon am Ahijah homei epü Shembüpalei shah 
dhaümhen shingvaishi hapa klüpklungei vampeyü Kahvangi mongpü hük 
nyuteke.  
16Mechem Israel ami jomi epü kü ongpai nebangpü eepüshang, jomi ongpa kü 
jangei e, “David mü ham mehe hean nyüpa? Jesselei cheha mü mehe phaihan 
nyüpa? Laophü laophülei shem yemei leidaikemtuh, Oh Israel! Ammei 
shemong kü mon veihahtuh, Oh David.” Hanangkü Israel nanglakthü peü 
shemei leidaikem.  
17Shejao Rehoboami Judahlei nyupü Israel am shak kü ong vaiteke.  
18Mechem Rehoboam ongpai dou dükpüthü kü dou kü veibü Hadoram 
shompa, Israel ami büpa yaongi shükei jütük. Rehoboam ongpai shüshülangi 
koyei khari kü uotü Jerusalem yemei mokdai.  
19Hanangkü Israel ami shinnyih thahshi David am shem kü khüei heihpeih.  

2 Shüppükengpü 11 

Shemaiah-i Tetpüvanpü 

1Mechem Rehoboam Jerusalem ngoipa, büpai Judah hatü Benjamin phang 
nyi kübü shennyak 1,80,000 thahshi Rehoboam phangkü leihen Israel am 
khüei hokhen nyükei thai.  
2Shejao Shembüpalei shah Shemaiah thibü touei pei:  
3Solomonei cheha, Judah am Rehoboam ongpa kü hatü Judah hatü Benjamin 
kü nyupü Israel am kü ha etuh, 

4“Shembüpai hapakei enyüke: Nüngi nüngei jeihinaü am khüei hoknüng te-
aong. Am peü shemei leidaituh; mehenangkü hapayü ngei dükpeih” shei e. 
Hanangkü jomi Shembüpalei shah kü kenhingei Jeroboam mü hoknüng ne-
aongi leidai.  

Rehoboami Penyü Showpü 

5Rehoboami Jerusalemei uotü Judah chingnyüthü kü penyü showteke. 
6Büpai Bethlehem, Etam, Tekoa,  
7Beth-Zur, Soko, Adullam,  
8Gath, Mareshah, Ziph,  
9Adoraim, Lakhish, Azekah,  
10Zorah, Aijalon, hatü Hebron lingtü Judah hatü Benjamin kübü chingnyüthü 
kü penyü showteke.  
11Büpai penyüshathü wongshongi ling, hatü hathülei ching yompüthü tuh, 
hahying, mainga hatü yiü yowei tuh.  
12Shao büpai inyüshung longpü hatü phunglang thaiyei chingnyüthülei tuh 
hatü hathü wong koh-ei ling. Hapakei büpai Judah hatü Benjamin büpa 
phangkü tuh.  

Ngongpathü hatü Levi ami Rehoboam kü Sheühpü 

13Israel kahdok peü lemei nyupü ngongpathü hatü Levi am peü büpa touei 
pei.  
14Levi ami jom sheppü kahdok peü tuhphongtü Judah hatü Jerusalemei pei; 
mehenangkü Jeroboam hatü chehathüi jomphong ngongdou 
dükei Shembüpa chongphohen nehani,  
15büpai mongpükei shennyak jeyei vaümchong, büpai lingpü yum hatü 
mohoh cheha kahvangthü kü khümhen shingvaishi ngongpathü jeteke.  
16ÜamiShembüpa, Israel Kahvang kü khümhen shei mong kü deih, Israel 
jatthü peü kübü Jerusalem yemei Shembüpa, chebü chepalei Kahvang kü 
moila shuohhen peiteke.  

17Jomi Judah ongching wong kohhü, hatü jomi bong jem thahshi Solomonei 
cheha Rehoboam kü sheüh; mehenangkü bong jem thahshi jomi David hatü 
Solomon nyilei lem kü kam.  

Rehoboam Shem Yempü 

18Rehoboami Davidei cheha Jerimothei yiükha Mahalath, hatü chenyü-ü 
Jesselei cheha Eliabei yiükha Abihail mü shem yem.  
19Pinnyüi yeshangthü jem büh: Jeush, Shemariah hatü Zaham.  
20Pinnyü pheikü büpai Absalomei yiükha Maakah yah, hatü pinnyüi Abijah, 
Attai, Ziza hatü Shelomith hathü büh.  
21Rehoboami chenyühathü hatü yiüphüthü peü mü Absalomei yiükha 
Maakah kü nyeishi bam. Büpa nyüha anpüshet hatü yiükphü pejem nyuteke, 
hatü yeshang hapüshet hatü yiükha pejemei pa nyuteke.  
22Rehoboami Maakah-i bühpü Abijah büpalei jeihinaüthü khongkü longpü 
ongpa leihü; mehenangkü büpa ong vaihühen shei ongpai deih.  
23Büpai jomphong mü kon kohshi notei, hatü Judah hatü Benjamin kemeilei 
penyü showtükpü chingnyüthülei chehathü shing laolao kü hanei tuh; büpai 
jomphong kü hahying changshi shuoh, hatü jomphong shing nyüha longi 
dang.  

2 Shüppükengpü 12 

Ijip ami Judah Hahpü 

1Mechem Rehoboami vanglem lempü chongwongei lei, hatü büpa wong koh-
ei leipa, büpa hatü Israel am peüi Shembüpalei shahkung yaktük.  
2Rehoboam vanglem lempü bong ngapabü kü jomi Shembüpakü hingnelempü 
nangkü Ijip am Shishak ongpa Jerusalem khüei,  
3koyei khari kho anpünyi hatü koyei haja pejem mütü aong. Büpa mü ieyei 
neaoki Libya, Sukkim, hatü Ethiopia am veshanthü pei.  
4Büpai penyü showtükpü Judah chingnyüthü hahtü Jerusalem thahshi pei.  

5Hahepak kü Shemaiah thibüi Rehoboam hatü Judah am lakchongbüthü kü 
Shishak peipü nangkü Jerusalemei thaiyei nyushingkü jomphong kü, 
“Shembüpai hapakei enyüke: Nüngi ngei tuhphongpü nangkü ngeiyao nüng 
Shishakei lakei tuhphongpeih” shei e.  
6Hahepak kü Israel am lakchongbüthü hatü ongpa jom peü maanpü leitü, 
“Shembüpai dükpeyü jiüpeih” shei e.  
7Mechem jom maanpü leipü Shembüpai eepa, SHEMBÜPAleipü hapa shah 
Shemaiah touei peiyei e, “Jomei mang nyingei maanpü leipü nangkü ngei 
jom nemahtükhen, shejao ngei jom kü yanglem hanei shuohhen, hatü ngelei 
mongshih Shishakei laki Jerusalem kü nekhüphüpih.  
8Shejoongpa jomi Shishak phangkü chongphohen; shejüang jomi ngei 
chongphopü hatü lebü kahdok leipü ongpa chongphopü meshük laolao baong 
hanei nyinghen.”  
9Hanangkü Ijip am Shishak ongpa Jerusalem khüei aong; büpai phopshem 
hatü ongshem leipü dounyünangba kemei koei leilang. Shao büpai Solomon 
ongpai lingpü hon inyüshung peü shetei leidai;  
10shejao Rehoboam ongpai hathü jeiyei melangnyiam inyüshung lingtü 
ongpalei shem yompü veshan mübüthü kü shuoh.  
11Mechem ongpai phopshemei peihenshang, veshanthüi hathü notü büpa mü 
chemi daihamteke, hatü hapheikü leiyei veshanthü nyushingei tuhteke.  
12Büpa maanpü leipü nangkü Shembüpalei mongshih büpa toueipü nyokei 
yahlang hatü jom chemjalak kü nemahtük. Judah kahdok nyuhichong meishi 
nyuteke.  

Rehoboam Dipü 

13Hanangkü Rehoboam ongpai Jerusalem chongwongei vanglem lem. 
Mechem Rehoboam vanglem lemei chongpangpa, büpa nyübüh bong 
pinyipühük nyu. Jatthü peü khong kübü büpa khümhen jepüShembüpalei 
chingnyü Jerusalemei bong anpünyet thahshi vanglem lem. Chenyülei menü 
Ammon am Naamah nyu.  

14Büpai mang dük, hatü büpalei mongdangi Shembüpa yemhen deih-ei 
nedang.  
15Shaang chongpangpü kübü dohpü thahshi Rehoboami dükpü dou peü 
Shemaiah thibü hatü Iddo thibü nyilei bülem iepü lai kü nyangei nyüke. 
Rehoboam hi Jeroboam nyi aa kü vehok nedoh-i hok. 
16Rehoboam di, hatü chebü chepa mü David Chingnyülei mahng vü, hatü 
cheha Abijah-i büpa kü jeiteke.  

2 Shüppükengpü 13 

Abijah-i Judah kü Ong Vaipü 

1Israel kü Jeroboami ong vaipü bong anpüshetpabü kü Judahlei Abijah 
vanglem lemei pang.  
2Büpa Jerusalemei bong jem mon ong vai. Büpalei chenyü-ü Gibeah am 
Urielei yiükha Mikaiah nyu. Shaang Abijah hi Jeroboam nyi aa kü vehok 
vam.  
3Abijah-i veshan 400,000 mütü vehokei chongpang; hatü Jeroboami veshan 
800,000 mütü büpa khüei hokhen show ling.  
4Hapheikü Abijah-i Ephraim phaüshang kahmük Zemaraim kahshangei 
yaongtü, “Ngei epü bangtuh, Jeroboam hatü Israel am peü!  
5Shembüpa, Israel Kahvangi hapa Israel ong hean-ü David hatü chehathü kü 
hüm homei vangeishuwei shuohpeih shei nenyingnyu je?  
6Shejao Davidei cheha Solomonei chongphobü Nebatei cheha Jeroboami 
laophülei shembü khüei yaongteke,  
7hatü shahhing ne-e, vanglem nenyingpü shennyak tenthü thaiyei yahtü 
Solomonei cheha Rehoboam hashih meheyao mangnyingpü hepak kü 
Rehoboam khüei yaongpeih” shei e.  
8Shaang nüngi Davidei hüpeüthülei lak leipü Shembüpalei ongching khüei 
yaonghen küpjan temnyu je? Hih, nüng mü veshan longi nyüke, hatü 
Jeroboami ammei kahvang vaihen lingpü hon mohoh cheha nyüke. 

9Shejao nüngi Shembüpalei ngongpathü, Aaronei hühihathü hatü Levi am 
changtüktü lebü kahdokei dükteipükei nüng nyingi ngongpathü neje-angpü 
je? Üam mohoh cheha hük hatü mi chebaongha nyet mütü ngongpa vaihen 
shei peinya, hathü kemei kahvang nevaipülei ngongpa leihünyüke.  
10“Ham shingvaishi Shembüpayü hamei Kahvang, hatü hami büpa 
neyakphong. Shembüpa chongphopüthüyü Aaronei hühihathü, ha kü Levi 
ami sheühnyeih.  
11Nepjeih yajeih jomi Shembüpa kü jakpü moila hatü ayingshü jaknyeih. 
Jomi daütükpü nükdü kü aan haüei tuhnyeih, hatü yajeih hon awdük kü aw 
jakei tuhnyeih. Hami Shembüpa, hamei Kahvangi mongpü düknyeih. Shejao 
nüngi büpa yakphongteke. 
12Kahvangü ham mü nyüpeih; büpayü hamei lem mübü. Büpalei ngongpathüi 
amit vüngei nüng khüei thep nyükhen. Israel shennyakthü, Shembüpa, ammei 
bühipa Kahvang khüei tehok; ammi neaokpih” shei eteke.  
13Jeroboami büpalei veshanthü hanei Judah amei shangphei lem hatü shesha 
lemei show lingei deishih.  
14Mechem Judah am shinei veipa, vepathüi jom shonlangtü ee. 
Jomi Shembüpa kü len, hatü ngongpathüi amit vüng,  
15hatü Judah am thep nyükei men dhüngteke. Jomi thep nyükei lenpü ngeü 
kü Abijah hatü Judah am tou kü Kahvangi Jeroboam hatü Israel am neütük.  
16Judah am toueipü Israel am nyaidai, hatü Kahvangi jom Judah ami neühü.  
17Abijah hatü büpalei veshanthüi Israel am veshanthü 500,000 jütü neüteke.  
18Hapa keiha Judah ami ha shan kü neü; mehenangkü jomi Shembüpa, chebü 
chepalei Kahvang kü mongnyangteke.  
19Abijah-i Jeroboam kü chang, hatü büpalei chingnyü Bethel, Jeshanah hatü 
Ephron hathü mü yopailei shonei nyupü chingthü omei yah.  
20Jeroboami Abijahlei nyih kü mechemao wong koh-ei nelei. Shembüpai 
büpa kü bhei hatü didai.  

21Shejao Abijah wong kohpüba lei, hatü büpai nyüha anpüali yah, hatü 
hathüi yeshang hapünyi, hatü yiükha anpüvok büh.  
22Abijah-i dükpü lebü douthü; büpai epü hatü dükpü douthü peü Iddo 
thibülei büshah lai kü nyangei nyüpeih.  

2 Shüppükengpü 14 

Asa Ong Vaipü 

1Abijah ongpa di hatü chebü chepa mü David chingnyülei mahng vü. Cheha 
Asa-i büpa jeiyei ong vaiteke. Büpa hepak kü kahmük kü chingmeivangmei 
bong an thahshi nyu.  
2Asa-i Shembüpa, büpalei Kahvang touei mehe mei hatü jiü, ha dük.  
3Büpai kung kahvangthülei moidü, vaümchong, daülangpü shemnyüthü, 
Asherah nyüha kahvangei lajeithü mangtükkem,  
4hatü büpai Judah am kü Shembüpa, chebü chepalei Kahvang yemhen hatü 
büpalei shahkungnyü hatü vanglemthü banghen e.  
5Büpai Judah chingnyü peü leipü vaümchong hatü ayingshü jakpü moidü peü 
yaktükkem. Büpa phangkü ongching nyiushemmei kü nyu.  
6Kahmük kü chingmeivangmei nyupü nangkü büpai Judah kü penyü showei 
chingnyüthü ling. Ha bongthü kü üpaiyao büpa mü nehok; 
mehenangkü Shembüpai büpa kü nyiushemmei shuoh.  
7Büpai Judah am kü, “Jeni hathü chingnyüthü lingshah hatü hathü kü bham, 
shangdü, shaden hatü nyiampe lingshah; jeni Shembüpa, jenei Kahvang 
yempü nangkü büpai jen kü peü lemei chingmeivangmei shuohpeih” shei e. 
Jomi hathü lingtü daeisheyei nyu.  
8Judah leipü Asalei veshanthü inyüshung hatü phunglang changshi kotü jom 
300,000 nyu, hatü Benjamin leipü veshanthü inyüshung hatü pülah changshi 
kotü jom 280,000 nyu. Jom peü monglongpü veshanthü nyuteke.  

Ethiopia am mü Hokpü 



1025 

 

 
   Daülangpü Laihing 

© 2005, Bible Society of India. 
 

 
 

 

9Ethiopia am Zerah-i veshan lakh an mü koyei khari kho jem mütü Mareshah 
thahshi pei.  
10Asa-ao büpa mü thep ponghen heih-ei Mareshah yopailei Zephathah 
Kahjilei show ling.  
11Hahepak kü Asa-iShembüpa, büpalei Kahvang kü, “Shembüpa, wong kohpü 
am khüei wong nekohpü am kü sheühhen nüng keipü üpayao neshiü. Ham kü 
sheühshih, Oh Shembüpa, hamei Kahvang; mehenangkü hami nüng kü 
mongnyangnyeih, hatü nüngei men kü hapa veshan khongnyü khüei hokhen 
daipeih. Oh Shembüpa, nüngü hamei Kahvang; nüng kü hangkui teneühü” 
shei nyükei e.  
12Asa hatü Judah am tou kü Shembüpai Ethiopia am neütük. Ethiopia am 
nyaidai,  
13hatü Asa hatü veshanthüi Gerar thahshi changei dai, hatü Ethiopia am 
hükao yemmü aoei netuh-i mahtük; Shembüpa hatü büpalei veshanthü touei 
jom longi mah. Judah ami dounyünangba longi shetei lei.  
14Jomi Gerar shinpü chingthü longi hah; mehenangkü jom kü 
SHEMBÜPAleipü nyempü longi pei. Mophimo longi nyupü nangkü jomi 
douhinang longi shetei lei.  
15Jomi yemhimak yompüthülei baümtapao hah, hatü mi, yum hatü ut longi 
yah-ei lei. Hapheikü jom Jerusalemei leidai.  

2 Shüppükengpü 15 

Asa-i Yeiyapü Vamhüpü 

1Kahvang laangha Odedei cheha Azariah kü pei.  
2Büpai Asa mü pongteinüng heih-ei, “Ngei epü banghümao, Asa, Judah hatü 
Benjamin am peü. Am Shembüpa mü nyupü thahshi büpayao am mü nyüke. 
Ammi büpa yemjema, ammi büpa danghen, shejao ammi büpa yaktükjema, 
büpaiyao am yaktükhen.  
3Hepak luangi Israel amü hingshangpü Kahvang, nyuhhen venhen 
ngongpathü hatü shahkung neshiüi nyupeih. 

4Shejao jom shanghah shingkü jomi Shembüpa, Israel Kahvang yem hatü jomi 
büpa dangteke.  
5Hathü nyih keyü yenlem kü longteihenao nemei-i nyupeih; mehenangkü 
kahmük kü nyupüthü peü nyempüvüngpai maei nyupeih.  
6Jat hüki jat hük, hatü ongching hüki ongching hük hahhamteke; 
mehenangkü Kahvangi jom kü shanghah lemphü homei shangponghüpeih.  
7Shejao am payü wong kohtuh, hatü ha kübü teyan; mehenangkü ammei dou 
kü laklei shuohhen” shei e.  
8Mechem Asa-i Odedlei cheha Azariah thibüi tetpü hathü shah danpa, büpa 
mongyangei deih. Büpai jiühitnalaipü lajeithü Judah hatü Benjamin kahdok 
hatü büpai neüei yahpü Ephraim shangchingthü kübü yaktükkem. Büpai 
phopshem shemshom chingshelei nyupü Shembüpalei moidü leiyei ling.  
9Hapheikü büpai Judah hatü Benjamin hatü jom mü nyupü Ephraim, 
Manasseh hatü Simeon nanglakthü peü thaihü; mehenangkü 
mechemShembüpa, büpalei Kahvangü Asa mü nyüke shei jomi veiaokpa, 
shennyak longi Israel leipü jom mü nyuhen heihteke.  
10Jom Asa-i vanglem lempü lenyang jempabü bong anpüngapabü kü 
Jerusalemei thai.  
11Hahepak kü jomi vehok hepak kü leipü mohoh kho nyet, mi haja nyet hatü 
yum shei Shembüpa kü moila shuoh.  
12Jomei mongdang hatü laangha kempai Shembüpa, chebü chepalei Kahvang 
yemhen vangeishuwteke.  
13Longpü vaijao maanpü vaijao, nyüha vaijao baha vaijao üami Shembüpa, 
Israel Kahvang neyem jütükhen shei nyuteke. 
14Jomi Shembüpa kü wongmü leneiwongei, amit hatü nyavaung vüngei 
vangpüshuwpü yah.  

15Mong kempai vangeishuwpü nangkü Judah am mongongei nyu. Jomi mong 
shuoh-ei Kahvang yem, hatü jomi büpa dang. Hanangkü Shembüpai jom kü 
lem peü philei nyiushemmei shuoh.  
16Asa ongpai chenyü Maakah-ao Asherah kahvang lajei lingpü nangkü 
ongpalei nyü shei epü hean kübü nüngtük. Asa-i lajei bentü nihtük, hatü 
Kidron Kahjilei aw kü jaktük.  
17Büpai Israel leipü vaümchongthü nemangtükkemjao, Asa-i büpalei den 
kemei Shembüpa kü lanei shuoh. 
18Büpa hatü chepa jiji-i daüei tuhpü hon, ngin hatü lebü douthü phopshemei 
leiyei tuh.  
19Asa-i vanglem lempü bong hapüanpünga mangngoi thahshi vehok 
nenyuham.  

2 Shüppükengpü 16 

Israel am Baasha mü Hokpü 

1Asa-i vanglem lempü bong hapüanpü vokpabü kü Israel am Baasha ongpai 
Judah am khüei aong, hatü Judah am Asa ongpalei kahmük kübü üpayao 
laoei nedaihen nevaijü neshühen shingvaishi Ramahlei penyü showteke.  
2Hahepak kü Asa-i phopshemei, ongshemei tuhpü hon hi ngin yah-ei 
Damaskalei ong vaipü Aram am Ben-Hadad ongpa kü shom.  
3“Opa hi ampa nyi aa kü nyupükei ji aa kao chingmei nyushah. Veituh, ngei 
nüng kü hon hi ngin shomphünyeih. Büpa ngei toueipü nyemleidaiphanüng 
nüngi Baasha mü chingmei nyupü mangkütuh” shei e.  
4Asa ongpai epü kü Ben-Hadad ongpai mongteke, hatü büpai veshan 
mübüthü Israel jilathü hahhen shom. Jomi Ijon, Dan, Abel-Beth-Maakah, hatü 
hahying tuhpü Naphtali chingnyüthü peü hahteke.  
5Mechem Baasha-i ha danpa, büpai Ramah lingpü doh-ei dousho yakphong. 

6Hapheikü Asa ongpai Judah shennyak peü thaihütü Ramah leipü Baasha-i 
noteipü yaong hatü taukta peü shetei leiyei Giba hatü Mizpah chingnyü nyi 
lingteke.  

Hanani Thibü 

7Hahepak kü Hanani thibü-i Judah am Asa ongpa touei peiyei büpa kü, 
“Mehenangkü nüngi Shembüpa, nüngei Kahvang kü nevai, Aram amei ong kü 
mongnyangpü nangkü Aram am ongpalei veshanthü nüngei lak kübü 
yangdaiteke.  
8Ethiopia hatü Libya amü veshan longi mü koyei khari hatü koyei veshanthü 
longi neshiüpü je? Shejao nüngi Shembüpakü mongnyangpü nangkü büpai 
nüngei lak kü jom shuohpeih. 
9Shembüpa kü mong kemei shuohpüthü kü wong kohhühen büpalei mük 
kahdoknyü peü lemei veishi nyüpeih. Nüngü ngadou dükteke, hanangkü 
shaang mebü vehok hokei mon nyuhen” shei e.  
10Hapa thibüpai ha eshuohpü nangkü Asa longi mongshih; büpa longi 
mongshih-ei büpa yepei khoklatei tuh. Hahepak kü-üng nanglak hanei kü 
longi nemei-i shüvei.  

Asa Dipü 

11Asa-i vanglem lempü chongpangpü kübü dohpü thahshi Judah hatü Israel 
ongthülei büshah laitap kü nyangei nyüke.  
12Asa ong vaipü bong hapüanpü shüpabü kü la kü din vamei shangpong. 
Büpa kü longi tüngjao, büpai SHEMBÜPAleipü sheühpü neyem shejao meli 
nopüthü mon yemteke.  
13Büpa ong vaipü bong pinyipühükpabü kü Asa di hatü chebü chepa mü 
mahng vü.  
14David chingnyülei büpai thukei linghahpü mahngsha kü jomi büpa 
vüphong. Jomi vong meipü melivungla shangkü büpalei mahng lemhü hatü 
büpa kü dhüm huei aw shangshi jak.  

2 Shüppükengpü 17 

Jehoshaphat Ong Vaipü 

1Cheha Jehoshaphati büpa jeiyei ong vai hatü Israel am khüei hokhen wong 
koh-ei ling.  
2Büpai penyü showtükpü Judah chingnyüthü peülei veshanthü tuh hatü 
Judah kahdok hatü chepa Asa-i yahpü Ephraim kahdokei yombüthü shomei 
tuh.  
3Shembüpa Jehoshaphat mü nyu; mehenangkü büpai chongpangpü philei 
chepai kampü keiha kamteke. Büpai Baal kahvang kü nekhüm,  
4shejao chepalei Kahvang yem, hatü Israel ami dükpükei nevai-i Kahvangei 
shahkungthü kü kam. 
5Shembüpai ongchingü büpa phangkü chonglingei tuh, hatü Judah am peü 
thintho koei pei; hanangkü büpa mop hatü dhüm longi dang. 
6Büpalei mong Shembüpa kü lanei hinglem; anyei vaishi büpai Judah leipü 
vaümchong hatü Asherah kahvangthü yaktükkem.  
7Büpa vanglem lempü bong jempabü kü Judah jilathü kü nyuhhen 
shingvaishi büpalei lakchongbüthü Ben-Hail, Obadiah, Zekhariah, Nethanel 
hatü Mikaiah shom,  
8hatü jom mü Levi am Shemaiah, Nethaniah, Zebadiah, Asahel, Shemiramoth, 
Jehonathan, Adonijah, Tobijah hatü Tob-Adonijah nyu, hatü ngongpa 
Elishama hatü Jehoram nyiyao nyu.  
9Jomi Shembüpalei Shahkungnyü Laitap notü Judah peülei nyuh-ei dai; jomi 
Judah jilathü peülei daiyei nanglakthü kü nyuhteke.  

Jehoshaphat Longpü Nang 

10Judah kahdok kü ngeih-ei shonei nyupü ongchingthü peü Shembüpakü 
nyempü pei, hanangkü üamiyao Jehoshaphat mü nehok.  
11Philistia am hanei Jehoshaphat kü thintho hatü ngin shei bom koei pei, 
hatü Arab ami büpa kü mi chebaongha 7, 700 hatü yum 7, 700 koei pei.  

12Jehoshaphat nyeinya wong kohpüba lei; büpai Judahlei penyüshathü hatü 
hahying tuhhen chingnyüthü ling,  
13hatü Judah jilathü kü hahying longi shuohhamteke. Büpai Jerusalemei 
vehok hokhen meishi nyingpü veshanthü tuh.  
14Jomei men shemdep aimü hapakei nyüke: Judah leipü haja hük shak kü 
mübüthü: Adnah mü veshan 300,000 nyu;  
15hapheikü Jehohanan mü veshan 280,000 nyu; 
16hapheikü Zikhrilei cheha, Amasiah, üpai Shembüpalei dousho kü lanei 
shuoh, büpa mü veshan 200,000 nyu.  
17Benjamin leipü: Eliada, wong kohpü veshan mü veshanthü 200,000 lah hatü 
inyüshung changshi kotü nyu;  
18hapheikü Jehozabad mü lahhilaong changshi kotü veshan 180,000 nyu.  
19Judah kü penyü showtükpü chingnyüthü kü tuhpü veshanthü mü lenei 
hathüi ongpa chongphoei nyu.  

2 Shüppükengpü 18 

Ahab mü Mongjem Pongpü 

1Shaang Jehoshaphatü mop hatü dhüm longi dang, hatü büpai yiükhila lemei 
Ahab mü shentei.  
2Bong shohük pheikü büpai Samarialei Ahab thümnüng yiü. Ahabi mi hatü 
mohoh longi büpa hatü büpa mü yiüpüthü shing jü, hatü büpa kü 
Ramothgilead hahshah shei nyeanteke. 
3Israel am Ahab ongpai Judah ong Jehoshaphat kü, “Ramothgilead hahnüng 
nüng ngei mü yiükü-üla?” shei phe. Jehoshaphati, “Ngeiyao nüng keiha, hatü 
ngelei nanglakü nüngei nanglak keipü hih; hamao nüng mü chemi hoknüng 
yiükahen” shei e.  
4Shejao Jehoshaphati Israel ongpa kü, “Shongei Shembüpa kü pheyei 
veishah” shei e.  

5Hanangkü Ahab ongpai thibüthü jom kho ali chemi thaihütü jomphong kü, 
“Ngei Ramoth-gilead am khüei hoknüng daihen hi nedaihen?” shei phe. 
Jomphongi, “Daituh; mehenangkü Kahvangi ongpalei lak kü jom shuohhen 
khih” shei e.  
6Shejao Jehoshaphati, “Jeni Shembüpa kü phehen mü hatouei lebü thibü 
neshiüpü je?” shei e.  
7Ahabi jangei, “Shao hük, Imlahlei cheha Mikaiah nyüpeih; jeni büpa 
homeiyao Shembüpa kü phehen aokpeih, shejao ngei büpa kü jiühitnyeih; 
mehenangkü büpai ngei kü meheyao meipü jung ne-ephünyih” shei e. Nüngi 
hapakei te-e shei Jehoshaphati e.  
8Hanangkü Israel ongpai büpalei lakchongbü hük nyükei, “Imlahlei cheha 
Mikaiah ngei touei nyükei deikei” shei e.  
9Ong ow owtü Israel ong hatü Judah ongpa Jehoshaphat nyi ong uoshing kü 
uotü hahten shingei Samaria penyüsha shadenei uotü thibüthü peüi 
teteivanei jiji touei nyuteke.  
10Shaang Kenaanahlei cheha Zedekiah-i nyiamvaung hük lingtü büpai, 
“Shembüpai hapakei enyüke: ‘Nüngi Aram am kemei mangjükem thahshi ha 
vaungi hokhen’ shei enyüke.  
11Aopü thibüthü peüi aihük mü teteivanei Ramoth-gilead hahtuh, hatü aokpü 
danghen khih; mehenangkü Shembüpai ongpalei lak kü jom shuohhen” shei 
e.  
12Mikaiah kü nyüknüng daipü phongmokbüthüi büpa kü, “Veituh, lebü 
thibüthü peüi aihük mü ongpa kü aokpü danghen khih shei tetei enyüke. 
Nüngiyao jomi epükei meishi eyeishuoh” shei e.  
13Shejao Mikaiah-i, “Vanyangyem Shembüpalei men kü ngei ngelei Kahvangi 
mehe enya, ha mon büpa kü ehen” shei e.  
14Mechem büpa ongpa ngoipa, ongpai büpa kü, “Mikaiah, ngei Ramoth-gilead 
am khüei hoknüng daijü hi nedaijü meihen khih?” shei e. “Daiyei hoktuh 
hatü aokpü dangte; nüngei lak kü jom shuohhen khih” shei jangei e.  

15Shejao Ahabi büpa kü, “Shembüpalei men kü lebü nevai, shahhing mon 
eshih shei meshükpa ngei nüng kü lahhühenang?” shei e.  
16Hahepak kü Mikaiah-i jangei, “Ngei Israel veshanthü mi yombü neshiüpü 
mithü kei haidaipü eepeih, hatü Shembüpai, ‘Hathü nanglakü mübü neshiü; 
jom peü chingmei kü shemei nyemleidai’ shei epeih” shei eteke.  
17Israel ongpai Jehoshaphat kü, “Büpai mechemao ngei kü meipü nevai, ten 
mon enyeih shei ngei nüng kü ela?” shei e.  
18Mikaiah-i nedoh-i shao e, “Hanangkü Shembüpalei shah bangtuh: 
Ngei Shembüpa ong uoshing kü uotü büpalei laknyong lakdah kü vangsho 
phongshanthü yaongshi eeteke,  
19hatü Shembüpai, ‘üpai Israel ong Ahabi Ramoth-gilead hahhen shei daiyei 
büpa halei dihen nangkü yawhhen?’ shei eteke. Hüki lemhük kei hatü hüki 
lebü kei eteke.” 
20Hapheikü laangha hük shesha philei heih-ei Shembüpa touei yaongtü, “Ngei 
büpa yawhhen hih” shei e. “Mekei mekei etü?” shei Shembüpai phe.  
21“Ngei daihen hatü büpalei thibüthülei ju kü shahshem laangha hük leitü 
teteivanei ehühen” shei e. Shembüpai, “Büpa yawhhen nüngi aokhen khih. 
Daituh hatü ha düktuh” shei e.  
22Hanangkü shaang Shembüpai nüngei thibüthülei ju kü shahshem laangha 
shihteke. Shembüpai nüng shingvaishi shanghah temei nyüke.  
23Hahepak kü Kenaanahlei cheha Zedekiah thibüi aongei Mikaiahlei dhe kü 
aptü, “Nüng kü ehen mü mechem Shembüpalei laangha ngei leipü melemei 
daipa?” shei phe.  
24Mikaiah-i jangei, “Nüngi dungnuk mongpalei jonüng shüpü nyih eehen hih” 
shei e.  
25Hahepak kü Ahab ongpai büpalei lakchongbü hük kü, “Mikaiah yeptuh, 
hatü hapa chingnyü kü vanglem lempü Amon hatü ongpalei cheha Joash nyi 
touei shomtuh,  

26hatü ongpai hapakei enyüke shei etuh: Hapa shennyak khoklatei küptuh, 
hatü ngei mangleikei thahshi yung hatü aan mü lenei meheyao teshuoh” shei 
e.  
27Mikaiah-i, “Nüng hingmei yemmü leiküjema Shembüpai ngei homei ne-epü 
vaihen” shei e. Hapheikü büpai shao, “Ngelei shah bangtuh, am nanglakthü 
peü!” shei e.  

Ahab Mahpü 

28Hanangkü Israel ongpa hatü Judah ongpa Jehoshaphat nyi Ramoth-gileadei 
aong.  
29Ahab ongpai Jehoshaphat kü, “Ngei ow jeitü thepjulei heihhen, shejao nüng 
payü ong ow owtuh” shei e. Hanangkü Israel ongpai ow jeitü thepjulei heih.  
30Aram ongpai büpalei koyei mübüthü kü ongpa mü lenei longpü maanpü 
üpa mao nehokhen eteke.  
31Hanangkü mechem jomi Jehoshaphat ongpa eepa, jomi, “Hapayü Israel ong 
khih” shei deih. Hanangkü jomi büpa jününg leijashingkü Jehoshaphati len, 
hatüShembüpai büpa kü sheüh. Kahvangi hathü büpa toueipü deitük; 
32mehenangkü mechem koyei khari mübüthüi büpayü Israel ong nevaiang 
shei veiaokpa, jomi büpa kü changpü dohdai.  
33Shejao Aram am veshan hanei-i lahhan kap, hatü ngangahük kü vehok ow 
baong aa kü lahhan shü. Ongpai koyei khari mübü kü, “Ngei nyokei leituh, 
hatü thepju leipü leilangtuh; ngei ma yahteke” shei e.  
34Helu longi mangshi hok, hatü Israel ongpa koyei khari kü beitü Aram am 
philei veishi them, hatü vanghe shüpü mü büpa di.  

2 Shüppükengpü 19 

Thibüi Jehoshaphat kü Lohpü 

1Mechem Judah am Jehoshaphat ongpa Jerusalemei yangei leipa, 

2Hananilei cheha Jehu thibü büpa mü heününg peiyei ongpa kü, “Nüngü 
nemeipü am kü sheühhen hatü Shembüpa kü jiühitpü am kü bamhen je? Ha 
med kü Shembüpa mongshihpü nüng kü nyüke. 
3Shejoongpa nüng kü meipü hük nyupeyü nüngi kahdok kübü Asherah 
kahvang lajeithü yaktük, hatü nüngei mongdangi Kahvang yempü ha khih” 
shei e.  

Jehoshaphati Yeiyapü Vamhüpü 

4Jehoshaphat Jerusalemei nyu, hatü büpa shao Beer-sheba leipü nanglakthü 
hatü phaüshang kahmük Ephraim thahshi daiyei jomphongShembüpa, chebü 
chepalei Kahvang touei mong lepei lei.  
5Büpai penyü showtükpü Judah chingnyüthü peülei shahphenpüthü jeyei tuh.  
6Büpai jom kü, “Ammi mehe düknya kenhingei deihtuh; mehenangkü am 
shennyak shing shahphennyu nevai, shejao mechem ammi 
shahphenhenshang am mü nyupü Shembüpa shingvaishi phennyüpeih. 
7Hanangkü Shembüpa kü nyempü am mü nyuhütuh. Kenhingshi 
shahphentuh; mehenangkü Shembüpa, jenei Kahvang mü shahhing ne-epü, 
baong hanei noteipü hatü yawhdou neshiüpih” shei e.  
8Jerusalem leiyao Jehoshaphati Levi am, ngongpathü hatü Israel shemdep 
kübü shangjingthü Shembüpalei shahkung nohen hatü dehilao shahphenhen 
jeyei tuh, hatü jomphong Jerusalemei nyu.  
9Büpai hathü kü hathü ngeükhüam shuoh: Shembüpa kü nyempü kü ammi 
shahhing hatü mong kempai chongphotuh.  
10Mechem jempü bühü shennyakthü hapa chingnyüthü kü nyupü am touei iy-
aongmashapü nevaijü shahkung mangpü nevaijü vanglem shaipü nangkü 
shahphenhen peikahenshang, ammi hathü kü Shembüpa khüei mang 
nethahhen shahvüng shuohtuh; hei nevaijema büpalei mongshih am hatü 
ammei jeihinaüthü kü peikahen. Ha dükjema, am mang nethahhen. 
11Shembüpa nangkü shei ejema Amariah ngongchongü am shak kü veihen; 
ongpa nangkü shei ejema Ishmaelei cheha Zebadiah, Judah jatei mübüi am 

shak kü veihen, hatü Levi amü am shak kü lakchongbüthü vaihen. 
Monglongei düktuh, hatü Shembüpayü mei dükpüthü mü nyukahen.  

2 Shüppükengpü 20 

Moab hatü Ammon am mü Hokpü 

1Hapheikü Moab hatü Ammon am mü Meun am hanei Jehoshaphat mü 
hoknüng pei.  
2Phongmokbüthü peiyei Jehoshaphat kü, “Nüng khüei hokhen veshan 
khongnyü longpü hük Dipü Yungching phihükphi Edom lemeipü peikünyüke. 
Jom Hazazon-Tamar ngoiteke (hapayü En-Gedi) ” shei e.  
3Jehoshaphati nyemei Shembüpa kü phehen tem hatü Judah kahdok peü kü 
shüaeiyunglehen baongteke.  
4Judah ami SHEMBÜPAleipü sheühpü naei thai; Judah kahdok jila peü leipü 
peiteke.  

Jehoshaphati Phoppü 

5Hahepak kü Jehoshaphati phopshem chingshe shing japalei thaipü Judah 
hatü Jerusalem am touei yaongtü,  
6wongmü phopei e, “OhShembüpa, hamei bühipa Kahvang; nüngü vangsho 
leipü Kahvang nevaipü je? Nüngi jatthü ongching peü shak kü vanglem 
lemnyüke. Wong hi ngan kemei nüngei lakei nyüke; üpaiyao nüng khüei 
neyaongaokpih.  
7Oh hamei Kahvang, nüngi nüngei Israel nanglak toueipü hapa kahdok kü 
nyupü am nechangtükangpü je, hatü nüngei küphü Abrahamei hühihathü kü 
den shing neshuohangpü je?  
8Jom halei nyu, hatü halei nüngei men kü phopshem hük vetü,  
9‘Ham kü shanghah, vehok, shahphenpü, nevaijü chamhilem hatü 
münghishaü peijema, hami hapa shem touei yaongtü ham shanghahpai 
lenjema, nüngi ha danei ham yangphahen; mehenangkü hapa shemei nüng kü 
khümnyüpeih’ shei epeih.  

10Israel am Ijip kahdok leipü vamei daishingkü nüngi Israel am kü tehah shei 
khüamei tuhpü nangkü jom khüei lüdaitü hathü nejütüki tuhphongpeih; 
Ammon, Moab hatü Edom ami ham hahtükhen peiteke.  
11Ha kü shemei nüngi ham kü mükjüp shuohpü kahdok leipü ham 
changtükhen peiyei nyüke.  
12Oh hamei Kahvang, nüngi jom kü shah nephenhen je? Ham hahnüng peipü 
veshanthü mü baong hokhen wong neshiü. Mehe dükhen hami nenyingang, 
shejao hamei mük nüng kü veinyüpeih.”  
13Judah am nyüha, baha, hashih naüha peü Shembüpa touei yaongteke.  
14Hahepak kü thaipü khong jiamei Levi am Asaphei hühiha, Mattaniahlei 
cheha, Jeiel, Jeielei cheha Benaiah, Benaiahlei cheha Zekhariah, Zekhariahlei 
cheha Jahaziel kü Kahvang laangha pei. 
15Jahazieli e, “Bangtuh, Jehoshaphat ongpa, hatü Judah hatü Jerusalemei 
nyupüthü! Shembüpai am kü hapakei enyüke: ‘Hapa veshan khongnyü eeyei 
am tenyem nevaijü mongtemaan. Mehenangkü vehokü ammei nevai, hapayü 
Kahvangei.  
16Ngenyih jom khüei hoknüng yiütuh; jomao Ziz lembaong thahshi 
aongkahen, hatü ammi jom kahji dohpü Jeruel jahpan mangngoi shekü 
pongteihen.  
17Ammi hapa vehok hokhen nevai. Ami show lingtuh, hatü Shembüpai am kü 
aokpü shuohpü kü yaongshi veituh, Oh Judah hatü Jerusalem. Am tenyem 
nevaijü mongtemaan. Ngenyih am thepjulei heihtuh, hatü Shembüpa am mü 
nyukahen.’ ”  
18Hahepak kü Jehoshaphati kahdokei dhe aümei sha, hatü Judah hatü 
Jerusalem am peü aümei shaei Shembüpa kü khüm.  
19Levi am Kohath hatü Korah nanglakthüi yaongtü ngeüwong 
anei Shembüpa, Israel Kahvang kü menvih shuoh.  

20Jom dhom mü lomi paoei Tekoa jahpan lemei heih. Jom layaong shingkü 
Jehoshaphati yaongtü e, “Judah hatü Jerusalem nanglakthü, ngei epü 
banghümao! Shembüpa, ammei Kahvang kü hinglemtuh, shejüang wong 
kohshi yaongaokhen; büpalei thibüthüi epü kü hinglemtuh, shejüang am 
aokpü danghen.”  
21Nanglakthü mü shahnying eteiyei temphei kü büpai veshanthü 
shekü Shembüpa kü menvih shuoh-ei büpa daülangshemshepü nethe meipü 
jung kesho lokhen shennyak hanei jeyei hapakei eteke: “Shembüpa kü 
menvih shuohtuh, mehenangkü büpa bampü nedohneteni nyüpeih.”  
22Jom menvih shuoh-ei kesho lokei chongpang shingkü Shembüpai Ammon, 
Moab hatü Edom am khüei hok, hatü Judah hahhen peipüthü kü vehok 
neütük.  
23Ammon am hatü Moab am nyi sheptü Edom am khüei hok hatü jom 
jütükkem. Edom am jükem pheikü shao jiji hüki hük mü mangshi hokteke.  
24Mechem Judah am jahpan peü kü chipü shangdü leipü veshanthü kü veipa, 
hükao ne-ao-i kahdokei mahng yaüshi eeteke.  
25Mechem Jehoshaphat hatü veshanthüi douhinang yahhen heihpa, jomi 
yemhimak, douhinang, ashakviha, hatü douvang douthü longi jomi neko-aoki 
yah. Longi nyupü nangkü jomi nyih jem thahshi douhinang thaihah-ei nyu.  
26Nyih alipabü kü jomi Berakah Kahjilei thaitü jomiShembüpa kü menvih 
shuoh. Hanangkü hapa shingkü shaang thahshi Berakah Kahji shei 
nyüknyeih.  
27Hapheikü Jehoshaphati mütü Judah hatü Jerusalem nanglakthü peü 
mongongshi Jerusalemei lei; mehenangkü Shembüpai vepathü shak kü 
mongonghen jom kü shuohteke.  
28Jomi Jerusalem ngoiyei phopshemei harp, liping hatü amit vüngei nyu.  
29Shembüpai Israel amei vepathü khüei hokpü danei kahdoknyü ongchingthü 
peü kü Kahvang kü nyempü pei,  

30hatü Jehoshaphatei ongching chingmeivangmei kü nyu; mehenangkü 
Kahvangi büpa kü lem peü philei nyiumei shuohteke.  

Jehoshaphat Vanglem lempü Dohpü 

31Hanangkü Jehoshaphati Judah kü vanglem lem. Mechem büpa Judah kü 
ong vaipa, büpa nyübüh bong hapüanpünga nyu, hatü büpai Jerusalemei 
bong hapünga thahshi ong vai. Chenyü-ü Shilhilei yiükha Azubah nyu.  
32Büpai chepa Asa kei kam, hatü hathü kübü lemnyong kü nedai; 
Shembüpa touei mehe jiü, büpai ha dükteke.  
33Shejoong, vaümchongthü nemangtük; hatü nanglakthüi chebü chepalei 
Kahvang kü jomei mong lanei neshuoh.  
34Shaang Jehoshaphati dükpü lebü douthü chongpangpü kübü dohpü thahshi 
Israel ongthülei Büshah Laitap kü phaihan hük Hananilei cheha Jehulei 
Laitap kü nyangei nyüpeih.  
35Shomshi, Judah ongpa Jehoshaphati mang dou longi dükpü Israel ong 
Ahaziah mü mongjem pong.  
36Büpai büpa mü shepteitü Tarshishlei heihteihen Jahas ling; jijinyi-i hapayü 
Ezion-Geberlei ling.  
37Hapheikü Mareshah am Dodavahulei cheha Eliezer-i teteivanei Jehoshaphat 
kü, “Nüngi mang dou longi dükpü Ahaziah mü mongjem pongpü 
nangküShembüpai nüngi lingpü dou mangtükhen” shei e. Hingmei hapa jahas 
yungching yinglükleisho-i mangtüktü chemao Tarshishlei nedeishihaok.  

2 Shüppükengpü 21 

Jehorami Ong Vaipü 

1Jehoshaphat di hatü David chingnyülei chebü chepa mü mahng vü, hatü 
cheha Jehorami büpa kü jeiyei ong vaiteke.  
2Jehoshaphat ongpalei cheha Jehoramei jeihinaüthü jom vok nyu: Azariah, 
Jehiel, Zekhariah Azariahu, Mikhael hatü Shephatiah.  

3Chepai jomphong kü thintho, hon, ngin, hatü lebü douvang mophimo longi 
shuoh, hatü jom peü penyü showtükpü Judah chingnyü ieyei kü shembü 
shaei tuh. Shejao Jehoram kü büpa jeiyei ong vaihen shuoh; mehenangkü 
büpayü hashongpa nyuteke.  
4Mechem Jehoram chepalei ong uoshing kü uotü wong koh-ei leipa, büpai 
chejei chenaüpeüthü peü hatü Israel kü lakchongbüthü hanei jütük.  
5Jehoram ong vaipü hepak kü büpalei nyübüh vangbong hapüanpünyi nyu, 
hatü büpa Jerusalemei bong shet thahshi vanglem lem.  
6Büpai Israel ongthülei lem kü kam hatü Ahab am shemi dükpükei dük; 
mehenangkü büpai Ahabei yiükha mü shem yemteke.  
7ShejoongpaShembüpai David mü vangpüshuwpü lingpü nangkü Shembüpai 
David am shem nemahtükhü; mehenangkü büpai Davidei hühihathüi düngei 
vanglem lemhen shei vangeishuwpü lingteke.  
8Jehoram ong vaipü hepak kü Edom ami Judah khüei yaongei bümei hean 
dang.  
9Hanangkü Jehoram hatü büpalei lakchongbüthü Edom hahhen koyei khari 
kü heih. Edom ami büpa hatü koyei khari mübüthü kü shonlang, shejao 
jomphongi nyak kü laongei lüdaikem.  
10Hapa nyih kübü Edom ami Judah khüei yaongpeih. Hahepak kü-üng Libnah 
amao khüei yaong; mehenangkü Jehorami chebü 
chepalei Shembüpa Kahvang yakphong.  
11Büpai Judah shangtaothülei vaümchongthü lingtü Jerusalem nanglakthü ha 
kü khümhü, hatü Judah shennyakthü lemnyongei mülang.  
12Jehorami Elijah thibü leipü lai hük hapakei nyangtü dang: “Shembüpa, 
ambü Davidei Kahvangi hapakei enyüke: ‘Nüngi ampa Jehoshaphat nevaijü 
Judah ongpa Asa nyilei lem kü nekam,  

13shejao nüngi Israel ongthülei lem kü kamei nüngi Judah hatü Jerusalem 
nanglakthü mang thahhüei Ahab am shemi dükpükei dükteke. Nüng mao 
meipü anjei anaüpeü nüngi jütükteke.  
14Hanangkü shaangShembüpai nüngei nanglak, hapeüthü, nyühathü hatü 
nüngei dou lemphü kü büpai lak hinghen.  
15Nüngao hepak luangi leihilang kü dinten vamei tünghen, hatü hapa din 
nyihjeih nemeipüba leiyei leihilang kemei laohen.’ ”  
16Shembüpai Jehoram khüei Philistia hatü Ethiopia yopailei nyupü Arab am 
mongshih vamhü.  
17Jomi Judah hah, hatü ongshemei nyushuohpü dou peü mü nyüha hapeüthü 
peü yah-ei lüdai. Shombüpa Ahaziah mü lenei hapeüthü hükao netuh-i yah-ei 
lüdai.  
18Hathü peü vampheikü Shembüpai Jehoram kü leihilang kü nemeibenüng 
din vamhü.  
19Hapakei nyuei vangbong nyipabü dohpü lemei din homei büpalei leihilang 
peü laoei vam, hatü büpa longi ponghah-ei di. Nanglakthüi chebü chepa kü 
dükpükei büpa kü dhüm huei aw jakei mahng nethep.  
20Jehoram ong vaishingkü nyübüh bong hapüanpünyi nyu, hatü büpai 
Jerusalemei bong shet vanglem lem. Büpa didaipü kü üpaiyao mongkü tüngei 
nedeih; büpa David chingnyülei mahng vü, shejao ongpathülei mahngchongei 
büpalei mahng nevü.  

2 Shüppükengpü 22 

Ahaziah Ong Vaipü 

1Arab am mü peipü vepathüi baümtapei shüei Jehoramei hapeü behethü peü 
jütükpü nangkü Jerusalem nanglakthüi Jehoramei ha shombü Ahaziah büpa 
jeiyei ong vaihü. Hanangkü Judah ongpa Jehoramei cheha Ahaziah-i ong 
vaihen chongpang.  
2Ahaziah ong vaishingkü nyübüh bong pinyipünyi nyu, hatü büpai 
Jerusalemei bong hük mon ong vai. Chenyü-ü Omrilei chehü Athaliah nyu.  

3Büpaiyao Ahab am shemei lemthü kü kam; mehenangkü chenyüi mang 
dükhen lem huteke.  
4Ahab am shemi dükpükei büpai Shembüpa touei mehe mang, ha dük; 
mehenangkü büpa lomohhen mü chepa didaipheikü jomphongü büpalei 
shahnying venbüthü leiteke.  
5Ramoth-gileadei Aram am Hazael ongpa khüei Israel am Ahab ongpalei 
cheha Joram mü sheüh-ei hoknüng daishingkü jomi eshuohpü shah büpai 
yah, hatü Joram ma yah.  
6Hanangkü Ramathlei Aram am Hazael ongpa mü hokshingkü ma yahpü 
meihühen nangkü Jezreelei leiyei nyu. Hahepak kü Jehoramei cheha Judah 
ongpa Ahaziah-i ma yah-ei nyupü Ahabei cheha Joram mü pongteinüng 
Jezreelei yiü.  
7Joram thümnüng Ahaziah yiüpü homei büpa dohpütenpü ngoihen Kahvangi 
temtükpü nyu. Mechem büpa yiüei ngoipa, büpai Joram mü chemi Nimshilei 
cheha Jehu, üpa Kahvangi Ahab am shem jütükhen jepa, büpa mü 
pongteinüng dai.  
8Jehu-i Ahab am shem shahphenei nyushingkü, büpai Judah am 
lakchongbüthü mü Ahaziahlei jeihinaüthülei hapeüthü Ahaziah mü chemi 
yiüpüthü heüei büpai jom peü jütük.  
9Büpai Ahaziah yemei deishih-ei büpa Samarialei joshi dang. Jomi büpa Jehu 
touei müei lei hatü jütük. Jomi büpalei mahng chebü Jehoshaphat kü dhüm 
huei, “Büpayü mongdang kempai Shembüpayempü Jehoshaphatei chehü 
khih” shei etü vüteke, hatü hapa ongching kü vanglem lemaokhen mü 
Ahaziahlei shem am üpayao nenyu.  

Athaliah-i Ong Uoshing Shümlangpü 

10Mechem Ahaziahlei chenyü Athaliah-i cheha jütükteke shei danpa, pinnyüi 
Judah kübü ongsha ongshem peü jütükhen layaong.  
11Shejao Jehoram ongpalei yiükha Jehoshebeah-i Ahaziahlei cheha Joash 
ongha ongnaü khong kübü jütükhen nyupü müei daiyei büpa mü shao büpa 



1042 

 

 
   Daülangpü Laihing 

© 2005, Bible Society of India. 
 

 
 

 

kü junghen nyüha hük shei dung hükei jophong. Mehenangkü Jehoshebeahyü 
Jehoram ongpalei yiükha, Jehoiada ngongpalei shembünyü nyuteke, hatü 
Ahaziahlei chenaü nyuteke; pinnyüi hapa naü jotükpü nangkü Athaliah-i 
büpa nejüaok.  
12Athaliah-i vanglem lempü hepak kü büpayü phopshemei bong vok thahshi 
jom mü joshi angteke.  

2 Shüppükengpü 23 

Athaliah Khüei Yaongpü 

1Bong nyetpabü kü Jehoiada ngongpai monglongei deihtü kho shak kü müpü 
veshan lakchongbüthü jom nga mü vangpüshuwpü ling: Hathüyü Jerohamei 
cheha Azariah, Jehohananei cheha Ishmael, Obedei cheha Azariah, Adaiahlei 
cheha Maaseiah, hatü Zikhrilei cheha Elishaphat nyuteke.  
2Jomphongi Judah peü homei shinei dai hatü Judah jilathü leipü Levi am 
peü, hatü Israel shemdep kü shangjingthü thaihü hatü jom Jerusalemei pei.  
3Hapheikü thaipü khong peü phopshemei ongpa mü vangpüshuwpü ling. 
Jehoiada-i hathü kü, “Hatoumü ongpalei ha hük nyüke! Shembüpai Davidei 
hühihathü nangkü lahpükei büpai vanglem nyemlemkei.  
4Ammi ha düktuh: amphong ngongpa hatü Levi am shing jem kü shing hük 
Sabbath nyih dousho kü peipüthüi shaden yomtuh, 
5shing jem kü shing hük ongshem yomtuh, hatü shing jem kü shing hük 
Chongnyiam Shaden yomtuh, hatü nanglakthü peü phopshem chingshelei 
nyuhen.  
6Chongphopü ngongpathü hatü Levi am mü lenei üpayao phopshem mongei 
teshüshih; jom shühen aok mehenangkü jomphongü daütükpüthü nyüke, 
shejao lebü nanglak peü Shembüpai epü banghen.  
7Levi ami lahhilaong notü ongpa kü shinei yaonghen, hatü üam mongei 
shükahen jühen. Ongpa daipü leipü peü lemei büpa mü nyutuh” shei e.  

Joash kü Ong Athen Thenpü 

8Levi hatü Judah am peüi Jehoiada ngongpai epükei dük; peüi laophülei 
shennyak Sabbath nyih dousho benpü hatü nebenpüthü peü neyantüki tuh.  
9Jehoiada ngongpai phopshemei nyupü David ongpalei phung hatü 
inyüshung longpü maanpü veshan mübüthü kü shuoh, 
10hatü büpai nanglakthü peü ongpa yomei lahhilaong notü phopshem apsha 
pehe hatü moidü hatü phopshem shinei tuh.  
11Hapheikü büpai ongpalei cheha müei deiyei ong athen thenhü, hatü büpa 
kü vangpüshuwpü shuoh; jomi büpayü ongpa shei len hatü Jehoiada hatü 
chehathüi büpa thiteiphuei yah, hatü, “Ongpa yangnyu shoshoshi nyutuh!” 
shei len.  

Athaliah Jütükpü 

12Mechem Athaliah-i nanglakthü mokteipü hatü menvih shuohpü ngeü 
danpa, pinnyü nanglakthü touei phopshemei heih;  
13hatü mechem pinnyü veishuohpa, shaden shemnyü touei ongpa yaongtü 
veshan mübüthü hatü amit vüngpüthü ongpa touei yaongtü nanglak peü 
mongongpai amit vüngei kesho lokpü ee. Athaliah-i pinnyülei ashak shaaktü, 
“Ngei luhahteke! Ngei yutükteke!” shei len.  
14Hahepak kü Jehoiada ngongpai veshan mübüthü kü, “Pinnyü veshanthü 
yaongpü aa kü müei ngaituh; üpai pinnyü yanghen khehenshang jütuh” shei 
e. Mehenangkü ngongpai jomphong kü, “Pinnyü Phopshem mongei tejü” shei 
eteke.  
15Hanangkü jomphongi pinnyü yepei ongshem leipü Koyei Shadenei müei 
deiyei halei jütük.  

Jehoiada-i Yeiyapü Vamhüpü 

16Hapheikü Jehoiada-i büpa, nanglak hatü ongpa jom peüShembüpalei 
nanglak vaihen shei vangpüshuwpü ling.  
17Nanglak peü Baal kahvang phopshemei heih-ei ha bentük. Jomi moidü hatü 
lajeithü kemei mangtüktü Baal kahvangei ngongpa Mattan moidü touei jü. 

18Shembüpalei shem kü veihen, jakpü moila Mosa Shahkung kü nyangei 
nyupükei shuohhen, Davidi epükei mongongpai menvih kesho lokhen 
hanpükei Jehoiada ngongpai Levi am ngongpathü kü phopshem kü veihen 
hanteke.  
19Nedaüpüthü üpayao phopshemei neshühen shingvaishi Shembüpalei shem 
shaden yombüthü yomei tuh,  
20hatü büpai veshan mübüthü, hamhiman, nanglak shak kübü governorthü 
hatü kahmük kü nyupü nanglak peü thaihütü phopshem leipü dokpa shaden 
homei ongshemei müei lei. Jomi ong uoshing kü ongpa uohü. 
21Hanangkü kahmük kübü nanglak peü mongong, hatü Athaliah jütük pheikü 
chingnyüyü chingmeivangmei kü nyu.  

2 Shüppükengpü 24 

Judah Ongpa Joash 

1Joash ong vaipü hepak kü büpa nyübüh vangbong nyet nyu, hatü büpai 
Jerusalemei bong pinyi thahshi vanglem lem; chenyü-ü Beer-sheba am Zibiah 
nyu.  
2Jehoiada ngongpalei nyihthü kü Joash-iShembüpa touei mehe jiü, ha dük.  
3Jehoiada-i nyüha nyi yah, hatü hapeüthü longi büh.  
4Ong vaipü kanja pheikü büpai phopshem linghen khih shei deih-ei dang.  
5Büpai ngongpa hatü Levi am nyükei thaitü büpai jomphong kü, “Judah 
chingnyüthülei daituh, hatü Israel am peü kü bong ieyei phopshem linghen 
lop thaituh; ha lop lomi thaituh” shei e. Shejao Levi ami lomi lop nethai.  
6Hanangkü ongpai Jehoiada, jomei mübü kü nyüktü, “Mosai ashakshem 
shingvaishi Israel am kü thaipü lat Levi ami thaiyei leikahen mehekei nüngi 
ne-eshuohnya?” shei e.  
7Hapa nemeipü nyüha Athaliahlei hapeüthüi phopshem lowei shüei haleipü 
daülangpü douthü kemei Baal kahvang kü khümhen noteitükteke.  

8Ongpai Levi am kü pela hük lingtü phopshem shaden chingshe philei haühen 
e.  
9Hapheikü Judah hatü Jerusalem am kü jahpanei nyushi Kahvang 
chongphopü Mosai Shembüpa kü Israel ami lat shuohhen yüpü ha shuohtuh 
shei shah yanteke.  
10Nanglak hatü mübüthü peüi hayü meiangke shei deih, hatü jomi lat shuoh-
ei hapa pela mahü.  
11Mechem Levi ami ongpalei lakchongbüthü touei hapa pela koei deihen, 
hatü jomi lop longi maei eehenshang, ongpalei laknyangbü hatü 
ngongchongei lakchongbü nyi-i hapa lop aokei yahtü hapa pela shao hapa 
shingei leiyei tuhhamteke. Hanangkü nyihjeih hapakei dük, hatü lop longi 
thai. 
12Ongpa hatü Jehoiada nyi-i hapa phopshem linghen dou kü khei vaipü nyi 
kü ha lop shuoh, hatü jomi yaong dhüngpüthü, mistrithü, nyiam hatü 
melangnyiam dou dükpüthü leiyei phopshem lingei leiteke. 
13Hanangkü üami dou dükhen yah, jomi kheyei dou dük, hatü jomi hapa 
phopshem meishi lingei wong kohhü.  
14Mechem jomi dou tempa, jomi aopü lop kemei ongpa hatü Jehoiada nyi 
touei yah-ei lei, hatü hapa lopi phopshemei noteihen dükhi-üm, jakpü moila 
shung, nükshung hatü lebü douthü hon hi ngin yah-ei ling. Jehoiada yemmü 
nyupü thahshi nedoh-i phopshemei jakpü moila shuohteke.  

Shembüpa Yakphongpü 

15Shaang Jehoiada longi viüei büpa nyübüh bong kho hük mü hapüan kü di,  
16hatü büpayü David chingnyülei ongpathü mü mahng vü; mehenangkü 
büpai Israel, hatü Kahvang hatü jom shem shing doumei dük.  
17Shaang Jehoiada didaipheikü Judah am lakchongbü peiyei ongpa kü yawh-
ei e, hatü ongpai ha bangteke.  

18Jomi Shembüpa, chebü chepalei Kahvangei phopshemei khümpü dohdai, 
hatü Asherah nyüha kahvang hatü lajeithü kü khüm. Jomi mang thahpü 
nangkü Judah hatü Jerusalem kü Shembüpalei mongshih peiteke.  
19Shejao jom mong lepei leihen shingvaishi Shembüpai thibüthü shom, shejao 
jomi hathü kü nebang.  
20Hahepak kü Kahvang laanghai ngongpa Jehoiadalei cheha Zekhariah yep. 
Büpai nanglakthüi eehen mü shaoshi aongei yaongtü jomphong kü, 
“Shembüpai hapakei enyüke: ‘Am moihiman nedanghen mü 
mehekeiShembüpalei shahkungthü kü pungnya? 
Ammi Shembüpa yakphongpü nangkü büpaiyao am yaktükteke’ ” shei e.  
21Shejao jomi büpa khüei yaong, hatü ongpalei ngeükhüam homei jomi büpa 
yaongi shükei phopshem chingshelei jütük.  
22Joash ongpai Zekhariahlei chepa Jehoiada-i büpa kü phahji hupü betüktü 
büpai cheha jütük. Büpa mong mangshemdai-i, “Shembüpai ha eetü bhüh 
nyemyem” shei nyüktü e.  

Joash Dipü 

23Bong dohpü lemei Aram am veshanthü Joash khüei hokhen aong. Jomi 
Judah hatü Jerusalemei peiyei nanglak mübüthü peü jütük, hatü jomi 
mophimo longi yah-ei Damaska ongpa touei shomtük.  
24Aram ami veshan maani mon peijao, Shembüpai veshan khong longpü 
jomei lak kü shuoh; mehenangkü jomi Shembüpa, jomei bühipa Kahvang 
yakphong. Hapakei jomi Joash kao shahphen.  
25Mechem büpa ma longi yah-ei tuhphongtü vepathü leidaipa, Jehoiadalei 
cheha jütükpü nangkü büpalei chongphobüthüi büpa khüei yaong, hatü 
lünglei nyushi jomi büpa jütük. Hanangkü büpa di, hatü jomi büpa David 
chingnyülei vüphong shejao ongthülei mahngchongei büpa nevü.  
26Büpa khüei yaongpüthüyü Ammon am Shimeathlei cheha Zabad, hatü 
Moab am Shimrithlei cheha Jehozabad nyuteke. 

27Chehathülei nang hatü büpa khüei epü shahthü, hatü büpai phopshem 
lingei leipü jung peü ongpathülei Laitap kü nihpükhopü lailei nyangei 
nyüpeih. Cheha Amaziah-i büpa jeiyei ong vaiteke.  

2 Shüppükengpü 25 

Amaziah Ong Vaipü 

1Amaziah ong vaiyei pangshingkü büpa nyübüh bong hapünga nyu, hatü 
büpai Jerusalemei bong hapüshü vanglem lem. Chenyü-ü Jerusalem am meni 
Jehoaddan nyu.  
2Büpai Shembüpa touei mehe jiü, ha dük, shejao hingshangpü mongdangi 
nevai.  
3Büpalei ongching wong koh-ei leihinüng büpai chepa ongpa jütükpü nangkü 
büpalei chongphobüthü jütük.  
4Shejao Shembüpai Mosa shahkung kü, “Hapeüthülei mang nangkü 
nyühipathü nejühen, nevaijü nyühipalei mang nangkü hapeüthü nejühen, 
shejao peüi laophü laophülei mang nangkü dihen” shei nyangei nyupükei 
büpai jomei hapeüthü nejütük.  

Edom am mü Hokpü 

5Amaziah-i Judah nanglakthü chemi nyükei thaihütü Judah hatü Benjamin 
am haja shak kü, hatü kho shak kü mübüthü shemdep aimü hengteke. 
Hapheikü büpai bong kukha hatü ha dok kübü nyükei thaihü, hatü veshan 
dousho kü shüaokhen, lahhilaong no-aokhen shennyak jom 3,00,000 thahshi 
nyuteke.  
6Büpai shao ngin dok 3,400 shuohtü veshan 1,00,000 yah-ei lei.  
7Shejao büpa touei thibü hük peiyei, “Oh ongpa, nüngi Israel leipü müei leipü 
veshanthü nüng mü vehokei tedei; mehenangkü Shembüpayü Israel am mü 
Ephraim nanglak üpa mao büpa nenyu.  
8Nüng daiyei monglongei vehok hoklangmao Kahvangi nüngei vepa touei 
nüng mahhühen; mehenangkü aokpü danghen nedanghenü Kahvangei lakei 
nyüpeih” shei e.  

9Amaziah-i thibüpa kü, “Shejema ngei ngin hajükjük jom kü shuohtükpeyü 
mekei ehen?” shei phe. Hapa thibüpai jangei, “Kahvangi ha mao nyeishi 
yahpha-aokhen hih” shei e.  
10Hanangkü Amaziah-i Ephraim leipü deipü veshanthü dohtüktü shem yemei 
leitük. Shejao jomi Judah am kü longi mongshih, hatü mongshihdaitü shemei 
leidai.  
11Amaziah-i monglongei deih, hatü büpalei veshanthü Hüm Kahjilei müei dai; 
halei büpai Edom am haja an jü.  
12Judah ami shao shennyak haja an yemmü yepei yaongvakei anei jom peü 
khih mü nihshi shükei shanshih.  
13Hahepak kü Amaziah-i vehok kü hean neyahhen shei shomtükpü 
veshanthüi Samaria kübü Beth Horon thahshi Judah chingthü hahteke. Jomi 
shennyak haja jem jütü haleipü mophimo longi shetei leidai.  
14Amaziah-i Edom am jütü leishingkü büpai Edom amei kahvangthü koei lei. 
Büpai hathü yah-ei büpalei kahvang vaihütü ha kü khümei jakpü moila 
shuoh.  
15Shembüpai Amaziah kü mongshih, hatü büpai büpa touei thibü hük shomei, 
“Nüngei lak kübü laophülei nanglak dangkao neyangaokhen kahvangthü kü 
mehekei nüngi khümnya?” shei e.  
16Mechem büpai ha eyei nyupa, ongpai büpa kü, “Hami nüngü ongpa kü 
shahnying venhen jepü je? Shah te-e; hei nevaijema jühen” shei e. Hanangkü 
thibüpai shah epü doh shejao eteke, “Mehenangkü nüngi ha dükpü nangkü 
Kahvangi nüng jütükhen temei nyüke shei ngei nyingnyüke, hatü nüngi ngei 
epü kü nebang.”  
17Judah ongpa Amaziah-i büpalei lakchongbüthü mü chudeih hanteitü büpai 
Israel am Jehulei cheha Jehoahaz, Jehoahazlei cheha Joash ongpa kü, “Dhe 
dhe gongei hokshah, aongkei” shei e.  
18Shejao Israel ongpa Joash-i Amaziah kü shahnyok hapakei shuoh: “Chem 
Lebanon leipü hühthang hüki Lebanon leipü cedar pü hük kü, ‘Nüngei yiükha 

ngelei hapeü shing doi yahshih’ shei e. Hahepak kü Lebanon leipü phaüyem 
hük peiyei hapa hühthang la-i shouptük. 
19Nüngi Edom am kü neüpeih shei eshi shaang nüng changmeinyüke. Shemei 
nyudaituh! Mehekei nüng hatü nüng mü Judah amao dohen shanghah 
yemhahnya?” shei e.  
20Shejao Amaziah-i ha nebang; mehenangkü büpai Edom amei kahvang lajei 
kü khümpü nangkü Kahvangi jom Joashlei lak kü shuohtükhen mongpü 
nyuteke.  
21Hanangkü Israel ongpa Joash-i Judah am Amaziah ongpa mü Judah kahdok 
Beth-Shemeshlei hokteke.  
22Israel ami Judah am neü, hatü Judah am nyaiyei shemei lei.  
23Israel ongpa Joash-i Beth-Shemeshlei Ahaziahlei cheha Joash, Joashlei 
cheha Amaziah Israel ongpai yep. Hapheikü Joash-i büpa Jerusalemei lei, 
hatü Ephraim Peshaden kübü Shouk Peshaden thahshi Jerusalem bham meter 
200 hükshing bentük.  
24Büpai Obed-Edomi jungei veipü phopshem leipü hon hi ngin hatü 
douhinang kemei, ongshem leipü mophimothü mü shennyak longi yepei 
Samarialei leidai.  
25Jehoahazlei cheha Israel ongpa Joash didaiphei kao Joashlei cheha Judah 
ongpa Amaziah vangbong anpünga thahshi nyu.  
26Amaziah-i vanglem lempü hepak kü büpai dükpü lebü douthü peü Judah 
hatü Israel ongthülei Büshah Laitap kü nyangei nyüpeih.  
27Amaziah-iShembüpa toueipü yandaipü hepak mebü jomi Jerusalemei büpa 
khüei yaong hatü büpa Lakhishlei laongei lüdaijao jomi büpa phei changei 
Lakhishlei daiyei büpa halei jütükpeih.  
28Büpalei mahng koyei kü haüei leiyei chebü chepa am mü David 
Chingnyülei vüpeih.  

2 Shüppükengpü 26 

Judah Ongpa Uzziah 

1Hahepak kü Judah nanglakthüi Uzziah, nyübüh vangbong anpüvok nyushi 
chepa Amaziah kü jeiyei ong vaihüteke.  
2Büpai Amaziah didaiphei kü Elath hah, hatü lingei leitü Judah phangkü tuh.  
3Uzziah ong vaipü hepak kü büpa nyübüh bong anpüvok nyu, hatü 
Jerusalemei bong pinyipüanpünyi thahshi ong vai. Chenyü-ü Jerusalem am 
meni, Jekoliah nyu.  
4Büpaiyao chepa Amaziah-i kei meheShembüpa touei jiü, ha dük.  
5Zekhariahlei nyih kü Kahvang kü nyemhen nyuhpü nangkü büpai Kahvang 
yem. Büpai Shembüpa yempü thahshi Kahvangi büpa kü moihiman.  
6Büpai Philistia am khüei hok hatü Gath, Jabneh hatü Ashdod bhamthü 
mangtük. Büpai Ashdod yopai leipü hatü Philistia kahdok kü shingmü 
shingmü jilathü ling.  
7hatü Philistia am, Gur-Baalei nyupü Arab am, hatü Meun am mü hokshing 
kü Kahvangi büpa kü sheüh. 
8Ammon ami Uzziah kü bom ühteke, hatü büpalei men Ijip thahshi dai; 
mehenangkü büpa longi wong koh-ei lei.  
9Uzziah-i Jerusalemei Shouk Shaden hatü Kahji Peshaden, hatü bham 
baongteipü shingei shangdüthü ling hatü hathü kü pe showteke.  
10Büpai jahpanei shangdü longi ling, hatü yungkukthü longi kuk; 
mehenangkü kahshangla hatü kahjilei yemhimak longi haümshi nyu, hatü 
büpai shangchingthü hatü kahjilei kahling am hatü nyalingngupai kah 
lingpüthü longi tuh; mehenangkü büpai kah linghen kü longi kenteke.  
11Uzziah-i veshan longi hokhen temtüktü tuh. Hathü shüpeikengei ongpalei 
lakchongbü khong kübü Hananiah phangkü laknyangbü Jeiel hatü Maaseiah 
nyi tuhteke.  
12Veshanthü shak kü shemdep peü kübü mübüthüyü peüshep jom 2,600 nyu.  

13Jom phangkü meishi nyuh-ei temtükpü veshanthü 3,07,500 thahshi ongpa 
kü sheüh-ei vepathü khüei hokhen temei nyu.  
14Uzziah-i hathü kü inyüshung, phung, nyiam athen, vehok bhagthuh, pülah 
hatü lahhan changshi shuoh. 
15Jerusalemei büpai shangdü hatü shuokhivaung peülei lahhan, hatü yaong 
kaphen shingvaishi lahhinpü shennyakthüi lingpü hadir tuhteke. Büpalei men 
bahiyang peü lemei dai; mehenangkü büpa wong koh-ei manglei thahshi 
Kahvangi longi sheühteke.  

Shembüpa Yakphongpü 

16Shejao Uzziah wong koh-ei leipheikü büpa changmeipai büpa doteke. 
Büpai Shembüpa, büpalei Kahvang kü hingnelem, hatü ayingshü jakpü 
shingei ayingshü jakhen phopshemei nyu.  
17Ngongpa Azariah mü wongkoh monglongpü ngongpathü jom büali thahshi 
büpa phei müei shü.  
18Jomphongi büpa mü shah dakteiyei e, “Uzziah, nüngi Shembüpakü 
ayingshü jakpeyü jiüpü nevaipih. Hapayü ngongpathü, Aaronei hühihathüi ha 
dükhen nangkü jepüthülei dou hih. Hapa Daülangpü Shing leipü vamdaituh; 
mehenangkü nüng pungteke, hatü ShembüpaKahvangi ha nangkü shei nüngi 
moihiman hatü vangdhüm nedangpih.”  
19Hahepak kü Uzziah mongshih; mehenangkü büpai ayingshü jakhen noshi 
nyu. Büpai phopshem mongei ayingshü moidü touei yaongtü ngongpathü kü 
loh-ei nyushi büpalei shangba kü ngomdin vam. 
20Mechem ngongchong Azariah hatü ngongpathüi büpa kü veishuohpa, 
jomphongi büpalei shangba kü ngom bah-ei ee, hanangkü jomphongi 
shülangi phopshem leipü ngaitük; büpa nyingi lomi vamdaihen yaong; 
mehenangkü Shembüpai büpa kü shanghah shuohteke.  
21Uzziah ongpa dipü nyih thahshi hapa ngomdin nemei-i nyu. Nedaüpü 
nangkü büpa phopshemei nepeiaok; büpa lebü shemei khaatei meheyao dou 
nedüki nyu; cheha Jothami kahmük kü vanglem lempü dou dükei nyu.  



1052 

 

 
   Daülangpü Laihing 

© 2005, Bible Society of India. 
 

 
 

 

22Amozlei cheha Isaiah thibüi Uzziah ongpai dükpü douthü chongpangpü 
kübü dohpü thahshi nyangei nyüke.  
23Uzziah di, hatü ongthülei mahngchongei büpa vü, shejao büpa ngompü 
nangkü ongei mahngsha kü nevü. Büpa kü jeiyei cheha Jotham ong vaiteke.  

2 Shüppükengpü 27 

Judah Ongpa Jotham 

1Jotham ong vaishingkü büpalei nyübüh bong hapünga nyu, hatü büpai 
Jerusalemei bong anpüvok ong vaiteke. Chenyü-ü Zadokei yiükha meni, 
Jerushah nyu.  
2Büpaiyao chepa Uzziah keiha mehe Shembüpatouei jiü, ha dük; chepai kei 
büpai phopshemei ayingshü jakei mang nethah; shejao nanglakthü payü 
mang dükei nyu.  
3Jothami phopshem kü dokpa peshaden lingei lei, hatü Ophel moidoilei 
chingnyü bham longi ling.  
4Büpai Judah kahshangthülei jilathü ag, hatü yinghilong nyupü 
shangtaothülei penyüsha hatü shangdü longi ling.  
5Jothami Ammon ong khüei hok hatü neü. Ha bong Ammon ami büpa kü 
bom ngin dok 3,400, wheat ton 1,000, hatü barley ton 1,000 shuoh; hapakei 
bong jem thahshi shuohteke.  
6Jotham wong kohpüba lei; mehenangkü büpai Shembüpa, büpalei Kahvang 
kü hinglem.  
7Jotham ong vaishingkü vampü lebü douthü, vehok hokpü hatü büpai dükpü 
douthü peü Israel hatü Judah ongthülei Büshah Laitap kü nyangei nyüke.  
8Jotham ong vaishingkü büpalei nyübüh bong hapünga nyu, hatü büpai 
Jerusalemei bong anpüvok ong vai.  
9Büpa di hatü David chingnyülei mahng vü hatü büpa jeiyei cheha Ahaz-i ong 
vaiteke.  

2 Shüppükengpü 28 

Judah Ongpa Ahaz 

1Ahaz ong vaishingkü nyübüh bong kukha nyu, hatü büpai Jerusalemei bong 
anpüvok ong vaiteke. Chebü David kei nevai-i, büpaiShembüpa touei mehe 
jiü, ha nedük.  
2Büpai Israel ongpathülei lem kü kam, hatü Baal kahvangthü kü khümhen 
lajei shükteke.  
3Büpai Ben-Hinnom Kahjilei jakpü moila shuoh, hatü Israel am 
toueipü Shembüpai changtükpü jatthüi dükpü jiühitpü dou keiha büpai cheha 
aw kü jakei moila shuoh.  
4Büpai vaümchongthü, shangtao hatü püdhüm peü phangei moila hatü 
ayingshü jakei moilateke.  

Aram hatü Israel ami Judah Khüei Hokpü 

5Hanangkü Shembüpa, büpalei Kahvangi büpa Aram ongpa kü shuohtük. 
Aram ami büpa neütüktü büpalei nanglakthü longi yepei Damaskalei leilang. 
Shao büpa Israel amei lak kü shuoh hatü büpalei nanglak longi mah.  
6Nyih hük kü Remaliahlei cheha Pekah-i Judah veshanthü 1,20,000 jütük; 
mehenangkü Judah ami Shembüpa, jomei bühipalei Kahvang yaktük.  
7Ephraim am hampa Zikhri-i ongpalei cheha Maaseiah, ongshem veipü 
lakchongbü Azrikam, hatü ongpa phangkü kü nyipabü Elkanah jütük.  
8Israel ami jomei jeihinaü Judah am nyüha hashih 2,00,000 thahshi yepei 
mophimo longi yah-ei Samarialei leilang.  

Oded Thibü 

9Shejao Shembüpalei thibü hük meni, Oded shei nyu, hatü büpai Samarialei 
leijapü veshanthü mü pongteinüng heih-ei büpai jomphong kü, “Shembüpa, 
ambü ampalei Kahvangi Judah kü mongshihpü nangkü büpai jom ammei lak 
kü shuohpeih, shejao ammi nemei-i hokei jüpai vangsho thahteke.  
10Shaang ammi Judah hatü Jerusalem am nyüha hashihthü ammei aa 
leihühen deihshi nyüke. Shejao amao Shembüpa, ammei Kahvang touei mang 
nethahnyih shei deihnyu je?  

11Shaang ngei epü bangtuh! Ammi yepei daipü ammei jeihinaü am nyokei 
leishihtuh; mehenangkü Shembüpa mongshihpü am khüei nyüke” shei e.  
12Hahepak kü Ephraim am mübüthü hanei– Johananei cheha Azariah, 
Meshillemothlei cheha Berekhiah, Shallumei cheha Jehizkiah, hatü Hadlailei 
cheha Amasa hathüi vehok leipü veshanthü khüei yaong hatü jomphongi,  
13“Ha yeppü shennyakthü halei teleikei. Shaang jeni thahpü mang hatü 
pungpü kü üei jen kü shao Shembüpa touei mang thahhen mü amphongi koei 
leikünyüke. Mehenangkü jenei mang ahshi longshi hatü Israel khüei 
mongshih longpü nyüpeih” shei e.  
14Hanangkü veshanthü yeppü shennyak hatü yah-ei leipü mophimo peü 
lakchongbüthü hatü thaipü khong touei tuhphong.  
15Jomi shennyak je, hatü hathüi yepei deipü shennyakthü bümkong nyupü kü 
ashakviha owhü, lathuh thuhhü hahhen yinghen shouh hatü makaw kü olive 
mainga-i nyioteke. Kamhen neaokpüthü gadu kü uohütü jomei jeihinaüthü 
palm pü Chingnyü Jerikolei leishih, hatü jom Samarialei leidai.  

Ahaz-i Assyria amei Sheühpü Yempü 

16Hahepak kü Ahaz ongpai Assyria ong kü sheühpü yüei phe.  
17Edom am shao peiyei Judah hah, hatü neütük hatü shennyak longi yepei 
dai, 
18hatü Philistia ami hahepak kü-üng heshüphi kahshangla hatü pehephi 
Judah hahteke. Jomi Beth-Shemesh, Aijalon, hatü Gederoth hatü Soko 
chingnyüthü, Timnah hatü Gimzo mü jomei chingthü omshi hahteke. 
19Judah ongpa Ahaz tata kü Shembüpai Judah am bhih-ei maanei leishihpeih; 
mehenangkü büpai Judah kü mang dahüpeih, hatü peü müShembüpa kü 
hingnelempü shennyak nyuteke.  
20Assyria ongpa Tiglath-Pileseri büpa touei peiyei sheühhen nangjei longi tok 
shuoh.  
21Ahaz-i phopshem, ongshem hatü lakchongbüthülei shem leipü hon yah-ei 
Assyria ongpa kü shuoh, shejao hapaiyao dou nedük.  

Ahaz Ongpalei Mang 

22Ahaz ongpa longi ponghahpü hepak kao nyeinya büpai Shembüpatouei 
mang thah.  
23Büpa kü hok neüshuohpü Damaska amei kahvang kü büpai moila shuoh; 
mehenangkü büpai, “Aram ongpalei kahvangi jom kü sheühpü nangkü ngei 
kao nyemsheühphanüng ngei hathü kahvangthü kü moila shuohhen hih” shei 
deih. Shejao hathü homei büpa hatü Israel am kemei doteke.  
24Ahaz-i phopshem leipü dükhi-ümthü yahei khih mü dehtük. Büpai 
phopshem sha küptük, hatü Jerusalem chingshouk ieyei kü büpa shing moidü 
ling.  
25Büpai Judah chingnyü peülei lebü kahvangthü kü moila jakhen 
vaümchongthü ling, hapai Shembüpa, chebü chepalei Kahvang mongshih 
vamhü.  
26Shaang büpai dükpü lebü douthü hatü büpalei lemthü peü pangpü kübü 
dohpü thahshi Judah hatü Israel ongthülei Büshah Laitap kü nyangei nyüke.  
27Ahaz di hatü Jerusalemei mahng vü, shejao Israel ongthülei mahngsha kü 
nevü. Cheha Hezekiah-i büpa jeiyei ong vaiteke.  

2 Shüppükengpü 29 

Judah Ongpa Hezekiah 

1Hezekiah ong vaishingkü büpa nyübüh bong hapünga nyu, hatü büpai 
Jerusalemei bong hapüshü ong vaiteke. Chenyü-ü Zekhariahlei yiükha Abijah 
shei menpü nyu.  
2Büpai chebü Davidi keiha meheShembüpa touei jiü, ha dük.  

Phopshem Daüpü 

3Büpa ong vaipü bong shongpü len kü büpai phopshem sha ap, hatü hathü 
lingei lei.  
4Büpai ngongpathü hatü Levi am phopshem heongphi chingshelei thaihütü 
eteke,  

5“Ngei epü bangtuh, Levi am! Am nyingi daütüktuh, hatü Shembüpa, ambü 
ampalei Kahvangei shem daütüktuh. Phopshem leipü nedaünelangpü lemphü 
yaktüktuh.  
6Jenei bühipathüi hingnelem; jomi Shembüpa, jenei Kahvang touei mang 
dük, hatü büpa yaktük. Jomi Shembüpa nyushing phopshem leipü dhe 
yaakdai, hatü büpa kübü dok lepdaipeih.  
7Jomi phopshem shaden küptüktü awdük mettük; jomi ayingshü nejak, hatü 
Israel Kahvangei shemei jakpü moila neshuoh.  
8Hanangkü Shembüpalei mongshih Judah hatü Jerusalem kü peipeih; büpai 
hathüyü nyemhivüng hatü ne-ienelem dou hük leitükpeih, hatü ha ammei 
müki eenyüke.  
9Ha med kü jenei nyühihathü yepei deilangpeih.  
10Shaang ngei Shembüpa, Israel Kahvang mü vangeishuwpü hük linghen 
deihshi nyüpeih; shejüang büpalei mongshih jen toueipü yahlangphahen.  
11Hapeüthü, shaang nyüshulük kü tenyu; mehenangkü Shembüpai am büpa 
touei yaonghen, büpa chongphohen, hatü büpa touei ayingshü jakei 
chongphohen jepeih.”  
12Hahepak kü hathü Levi ami dou dükhen yaong: Kohath am phang kübü 
Amasailei cheha Mahath, hatü Azariahlei cheha Joel, Merari am phang kübü 
Abdilei cheha Kish, hatü Jehallelelei cheha Azariah, Gershon am phang kübü 
Zimmahlei cheha Joah hatü Joahlei cheha Eden;  
13Elizaphanei hühihathü kübü Shimri hatü Jeuel nyi; Asaphei hühihathü kübü 
Zekhariah hatü Mattaniah nyi;  
14Hemanei hühihathü kübü Jehuel hatü Shimei nyi; Jeduthunei hühihathü 
kübü Shemaiah hatü Uzziel nyi nyuteke.  
15Mechem jomi jomei jeihinaüthü thaijapa, jom laophü laophü 
daütüktü Shembüpalei shah bangei ongpai ngeükhüam shuohpükei phopshem 
daühen mongei shü.  

16Ngongpathüi phopshem daühen shü. Jomi phopshem mongei dangpü 
nedaünelangpü dou lemphü yah-ei ngai. Levi ami ha yah-ei Kidron Kahjilei 
koei dai.  
17Jomi phopshem daühen shongpü len shongpü nyih kü pang, hatü ha len 
nyih shetpabü kü shemshom thahshi daüei tem. Shao nyih shet phopshem 
daüei nyu, hatü hapayü shongpü len nyih anpüvokpabü kü tem.  

Phopshem Shao Daühüpü 

18Hapheikü jom leiyei Hezekiah ongpa kü hathü shah-om aokteke: 
“Hamphongi phopshem kempü, jakpü moila shuohpü moidü hatü haleipü 
dükhi-üm, daütükpü aan haühen haüdü, hatü douhinangthü peü daütüktih.  
19Ahaz ongpa ong vaishingkü büpai hingnelemi shing chaitükpü douthü peü 
daütüktü shaangü Shembüpalei moidü shelei haüshi shepeih.”  
20Nepphei lomi Hezekiah ongpai chingnyü leipü lakchongbüthü nyüktü 
chemi phopshemei aong.  
21Jomphongi mohoh chebaong nyet, mi chebaong nyet, mi chebaongha nyet, 
yum chebaong nyet ongching, phopshem hatü Judah am shing mang moila 
koei pei. Ongpai ngongpathü, Aaronei hühihathü kü hathü yah-ei moidülei 
moila shuohhen eteke.  
22Hanangkü jomphongi mohohbaongthü jü, hatü ngongpathüi iy yah-ei 
moidü kü hai; hapheikü jomi mi chehathü jü, hatü moidü kü iy hai; hapheikü 
jomi mi chebaonghathü jü hatü iy yah-ei moidü kü hai.  
23Shompülei mang moila shuohhen yumthü peü ongpa hatü nanglakthü touei 
deiyei hathü kü jomei laki shüngteke,  
24hatü ngongpathüi hathü yum jütü Israel am kempülei mang tükhen 
shingvaishi moidülei ha iy shuoh; mehenangkü ongpai Israel am peü 
shingvaishi jakpü moila hatü mang moila shuohhen ngeükhüam shuoh.  
25Büpai phopshemei Levi am cymbal, harp hatü lyre notü David hatü 
ongpalei thibü Gad hatü Nathan thibü hathüi epükei yaonghü; 
hapayüShembüpai thibüthü homei eteke.  

26Hanangkü Levi ami Davidei kesho lokteipü hadirthü hatü ngongpathüi amit 
notü temei yaong.  
27Hezekiah-i moidülei jakpü moila shuohhen ngeükhüam shuoh. Moila 
shuoh-ei pangshingkü amit hatü Israel ongpa Davidei hadirthü notü ha 
vüngeiShembüpa kü kesho lokei chongpang.  
28Kesho lokpüthüi kesho amit vüngshingkü thaipü khong peü aümei khüm. 
Jakpü moila shuoh-ei mangkem thahshi hapakei nedoh-i nyu.  
29Mechem moila shuoh-ei tempa, ongpa hatü büpa mü nyupüthü peü aümei 
shaei khüm. 
30Hezekiah ongpa hatü büpalei lakchongbüthüi Levi am kü David hi Asaph 
thibü nyi-i nyangpükei Shembüpa kü menvih kesho lokhen e. Hanangkü jom 
men vihpai kesho lokei aümei shaei khüm.  
31Hahepak kü Hezekiah-i, “Shaang am nyingi Shembüpa touei daüteke. 
Shaangü moila hatü menvih moila Shembüpalei shemei koei peikei” shei e. 
Hanangkü khongi moilathü hatü menvih moila hatü mongpüthüi jakpü moila 
koei pei.  
32Thaipü khongi koei peipü jakpü moilayü mohohbaong pejempüan, mi 
chebaong kho hük hatü mi chebaongha kho hükhathü peü Shembüpa kü 
jakpü moila nyuteke. 
33Moila shuohhen lanei shuohpü mohohbaong kho vok hatü mi hi yum haja 
jem nyuteke.  
34Jakpü moila shuohpü yemhimak longi nyupü nangkü hapalei shuw 
nyiukhen ngongpathü maani mon nyu; hanangkü jomei jeihinaü Levi ami dou 
mangtem thahshi hatü lebü ngongpathü mangdaü thahshi sheüh; 
mehenangkü ngongpathü leimü Levi ami jom nyingi daüei nyuhen longi 
nyakpükenpü nyuteke.  
35Jakpü moila changshi nyu, hatü ha mü chemi mongjempü moilalei cheü 
hatü yiü moila-ao omshi nyuteke. Hapa keiha phopshemei khümpü leiyei 
chonglingteke.  

36Hezekiah hatü nanglakthüi Kahvangi lomi dou dükpü nangkü mongong.  

2 Shüppükengpü 30 

Hompü Mo Hahhen Tempülempü 

1Hezekiah-i Israel hatü Judah am peü kü shah shom, hatü Ephraim hi 
Manasseh am kü lai nyangei jom kü Shembüpa, Israel Kahvangei men kü 
Hompü Mo hahhen Jerusalem phopshemei thaikütuh shei thong. 
2Ongpa, lakchongbüthü hatü Jerusalemei thaipü khong peüi nyipabü len kü 
Hompü Mo hahhen shei temtei.  
3Jomi düngei payü ha nemoaok; mehenangkü ngongpathü bhei-ie lomei jom 
nyingi daüeilangei nenyu, nevaijü nanglakthü Jerusalemei nethai.  
4Hapa küpjan ongpa hatü nanglakthüi meiangke shei deih,  
5hanangkü jomi Israel kempülei Beer-sheba kübü Dan thahshi 
baongeiyaüei Shembüpa, Israel Kahvang kü Hompü Mo hahhen nanglakthü 
peü Jerusalemei peihen thongei shom. Shahkungnyü kü nyangei nyupükei 
khong longi thaiyei ne-omham. 
6Ongpai shah shuohpükei lai kopüthü Israel hatü Judah peü lemei ongpa hatü 
büpalei lakchongbüthülei lai hapakei nyangtü koei dai. “Israel nanglakthü, 
Shembüpa, Abraham, Isak hatü Jakob Kahvang touei mong leptuh, shejüang 
Assyria ongpalei lak kübü yangpü am touei büpa lepkahen.  
7Amphongü Shembüpa, ambü ampalei Kahvang kü hingnelempü ambü ampa, 
anjei anaüthü kei tenyu; hanangkü büpai jomphongü lavüngtoiyei leitükpü 
ammi eeteke.  
8Ambü ampa keiha am mong tevaan; Shembüpa touei maanpü leituh. Büpai 
den shing daüei tuhpü phopshemei peikei. Am toueipü büpalei mongshih 
yahlangphahen nangkü Shembüpa, ammei Kahvang chongphotuh.  
9Ammi Shembüpatouei mong lepjema ammei vepathüi yah-ei lüdaipü ammei 
jeihinaü hatü hapeüthü kü phahji huhen hatü hapa kahdokei müei leikahen; 
mehenangkü Shembüpa, ammei Kahvangü phahji yahyangpü Kahvang nyüke. 

Am-üng büpa touei mong lepjema büpalei dhe am toueipü nelepdaipih” shei 
e.  
10Lai kopüthü Ephraim hatü Manasseh kü, hatü Zebulun thahshi jila hük 
kübü hük shei dai, shejao nanglakthüi jomphong kü deyeinaamei, 
yaüeilungei e.  
11Shejao Asher, Manasseh hatü Zebulem shennyak hanei-i nenteiaokei leitü 
Jerusalemei pei. 
12Judah leiyao Shembüpalei shah kü epükei mehe ongpa hatü lakchongbüthüi 
epa, ha kü mongjemtü dükhen shingvaishi Kahvangi dou dükteke.  

Hompü Mo Hahpü 

13Len nyipabü kü Daw neshihpü Aan Mo hahhen shingvaishi khong longi 
Jerusalemei thai.  
14Jomi Jerusalem leipü moidü hatü ayingshü jakpü moidü peü yah-ei daiyei 
Kidron Kahjilei yaktük.  
15Jomi len nyipabü nyih anpüalipabü kü Hompü Mo moila mithü jü. Ngongpa 
hatü Levi ami veüei deih, hatü jom nyingi daütüktü phopshemei jakpü moila 
koei pei.  
16Hapheikü jomi Kahvang shennyak, Mosa Shahkung kü nyupükei 
shingnüngei yaong. Levi ami shuohpü iy ngongpathüi haiteke. 
17Khongnyü longi nedaütüki nyupü nangkü jom Shembüpa touei daülangi 
leihen shingvaishi Levi ami Hompü Mo moila mü jüteke. 
18Ephraim, Manasseh, Issakhar hatü Zebulun leipü peipü nanglakthüi jom 
nedaütüki tuhtü vanglem kü pungei Hompü Mo hah. Shejao Hezekiah-i jom 
shing hapakei phopei e, “Meipü Shembüpai peü kü mang tükshih.  
19Üamei mongdangi Kahvang, chebü chepalei ShembüpaKahvang yemnya, 
vanglem kü jiüpükei daüeilangei nedükjao mang tükshih.”  
20Hezekiah-i epü Shembüpai danei mang tüktü hanghi neshuoh.  

21Jerusalemei thaipü Israel ami nyih nyet thahshi Daw neshihpü Aan Mo 
longi mongongshi moteke, hatü Levi am hatü ngongpathüi nyihjeih kesho 
lokpü hadir notü vüngei Shembüpa kü menvih-ei kesho lok.  
22Shembüpa chongphopü dousho meishi yaoei dükjapü Levi am peü kü 
Hezekiah-i menvih shuoh-ei e. Nyih nyet thahshi jom kü hahhen epü hean 
hah-ei mongjempü moila shuoh-eiShembüpa, chebü chepalei Kahvang kü 
menvih shuohteke.  

Nyipabü Mopü 

23Hapheikü thaipü khongi shao nyeinya nyih nyet mohen mongteiyei shao 
nyih nyet mongongshi moteke.  
24Judah ongpa Hezekiah-i khong shing mohohbaong haja hük, mi hatü yum 
haja nyet shuoh, hatü lakchongbüthüiyao mohohbaong haja hük, mi hi yum 
haja an shuoh. Ngongpathü khong longi daüeilangteke.  
25Judah am thaipü peü, ngongpathü hatü Levi am hatü Israel kübü peipüthü 
mü Israel leipü peipü yenpathü hatü Judahlei nyupüthü peü longi mongong. 
26Jerusalem kü mongong longpai maei nyu; mehenangkü Davidei cheha 
Solomon, Israel ongpalei nyih mebü Jerusalemei hapakei mechemao 
nenyuham.  
27Ngongpathü hatü Levi ami nanglakthü kü moihimanhen yaong hatü 
Kahvangi jomi phoppü dan; mehenangkü jomi phoppü büpa nyushing 
daülangpü vangsho ngoiteke.  

2 Shüppükengpü 31 

Hezekiah Vaipü Phikü Yeiyapü Vamhüpü 

1Mechem moei kempa, halei thaipü Israel am kemei Judah jilathülei yanei 
daiyei daülangpü yaong shemnyüthü hatü Asherah nyüha kahvangei lajeithü 
mangtük. Jomi Judah, Benjamin hatü Ephraim hi Manasseh kü nyupü 
vaümchong hatü moidü peü bentük. Jomi hathü peü mangtükpheikü Israel 
ami laophü laophülei ching hatü kahphei shemshing yemei leidaikem.  

2Hezekiah ongpai ngongpathü hatü Levi am kü laophü laophülei dousho aimü 
hanei shuoh: Jomei dousho-ü jakpü moila, mongjempü moila shuohhen, 
chongphohen, menvih shuohhen hatü Shembüpalei shem shadenei menvih 
kesho lokhen nyuteke.  
3Ongpai büpalei mop kübü dhom, om hatü Sabbath nyih, Lenja Mo 
hatü Shembüpalei Shahkung kü nyangei nyupü lebü mothü kü shuohhen 
jakpü moila shuoh.  
4Büpai Jerusalemei nyupü nanglakthü kü ngongpathü hatü Levi 
ami Shembüpalei Shahkungnyü kei lanei shuoh-ei dou dükhen shingvaishi 
jom kü shuohhen hean jiüshi shuohtuh shei ngeükhüam shuoh.  
5Ngeükhüam danghinüng, Israel ami nekaungi shongpü betjük, yiüja, mainga, 
nyahjiü hatü kahlei vampü lemphüli shuoh. Jomi lemphü kübü ankhong 
longi koei pei.  
6Judahlei nyupü Israel hatü Judah ami jomei yemhimak kübü mohoh, mi 
hatü Shembüpa, jomei Kahvang kü daütükpü douthü kübü ankhong shuoh, 
hatü hathü shüngei tuh.  
7Jomi ha len jempabü kü dükei chongpangpü len nyetpabü kü doh.  
8Mechem Hezekiah hatü büpalei lakchongbüthüi hathü shüngpü eepa, 
jomiShembüpa kü menvih shuoh, hatü Israel nanglakthü kü moihiman.  
9Hezekiah-i ngongpathü hatü Levi am kü hapa shüngpü dou nang phe, 
10hatü Zadok am shem ngongchong Azariah-i, “Sheyü nanglakthüi 
phopshemei moila koei peiyei pangdaipü nangkü hami changshi hahtü shao 
longi aonyüpeih; mehenangkü Shembüpai laophülei nanglakthü kü longi 
moihimannyu khih, hatü hathüyü aopü khih” shei jangei e.  
11Hezekiah-i phopshem dungnuk haneilei ha tuhshing linghen e, hatü ling.  
12Hapheikü jomi mong shuoh-ei moila, ankhong hatü thintho longi shuoh. 
Levi am Konaniah-i hathü kü vei, hatü chenaü Shimei-i büpa kü sheühteke.  

13Jehiel, Azaziah, Nahath, Asahel, Jerimoth, Jozabad, Eliel, Ismakiah, Mahath 
hatü Benaiah hathüyü Konaniah hatü chenaü Shimei nyi phangkü dükhen 
shingvaishi Hezekiah ongpa hatü phopshem kü veipü lakchongbü Azariah 
nyi-i jeyei hanteke.  
14Heong peshaden yombü Levi am Imnahlei cheha Kore-ü Kahvang kü 
shuohpü mongong moila, hatü thinthothü demei hanei shuohhen kü khei 
vaiteke.  
15Eden, Miniamin, Jeshua, Shemaiah, Amariah hatü Shekaniah hathüi büpa 
kü lanei shuoh-ei jempü Levi am khong khong behe hashih peü kü hathü 
demei hanei shuohpü kü sheühteke.  
16Ha mü chemi, bahanaü bong jem hatü ha dok kübü üamei men shüei nyu, 
hatü laophü kü hanpü dousho dükhen mü phopshemei peiaokhenthü peü kü 
hapa hanei shuoh,  
17hatü jomi ngongpathüi lai kü men shüei nyupüthü shemdep aimü hatü 
hapakei Levi am bong kukha hatü ha dok kübü jomei dousho hatü khong 
aimü hathü demei hanei shuohteke.  
18Jomi naü maanpü, nyüha, yeshang hatü yiükhathü peü jomei bülem laitap 
kü men nyangei tuh. Mehenangkü jomphongü laophü nyingi hingshangi 
daüeitüktü nyuteke. 
19Aaronei hühihathü Levi am jomei jilathü shinei kahlei hatü lebü jilalei 
nyupüthü shingvaishiyü shennyak hanei jeyei hathü bahathü peü kü hatü 
Levi am bülem nyangpü laitap kü men nyupüthü peü kü hahying demei hanei 
shuoh.  
20Hapayü Hezekiah-i Judah kempülei Shembüpa, büpalei Kahvang kü 
hinglemei mehe mei hatü jiü, ha dükteke.  
21Büpai phopshemei hatü shahkung bangei dükhen shei tempü dou lemphü 
kü büpai Kahvang yem hatü mongdang kempai dük. Hapa keiha büpa 
daeisheyei dai.  

2 Shüppükengpü 32 

Büpai Assyria am Neütükpü 

1Hezekiah-i hathü kemei mong shuoh-ei dükpheikü Assyria ongpa 
Sennakeribi Judah hahhen pei. Büpai hathü neühen shei deihshi penyü 
showtükpü chingnyüthü shüm.  
2Mechem Sennakerib peiyei Jerusalem khüei hokhen deihpü eepa,  
3büpai büpalei lakchongbüthü hatü veshanthü mü eteitü Assyria ami yung 
nedanghen mü chingnyü haolei yunglem bontükhen eteke, hatü jomi büpa kü 
sheüh.  
4Nanglak khong longi thaiyei yunglok hatü yungyen kemei kahmük homei 
shapü bontük. “Mehekei Assyria ongpa halei peiyei yung changshi 
danghühenang?” shei jomi etei.  
5Hapheikü büpai bham mangdaipü shing peü kheyei ling hatü halei shangdü 
ve. Büpai ha haolei shao lebü bham laap hük ling, hatü David Chingnyü kü 
Millo wong koh-ei ling. Büpai lahhilaong hatü inyüshung longi ling.  
6Büpai nanglakthü shak kü veshan lakchongbüthü je, hatü jom peü büpa 
touei chingnyü penyüsha chingshelei thaihütü jomphong kü hathü shah eyei 
nangthongteke:  
7“Amphong wongkoh monglongtuh. Ammi Assyria ongpa hatü büpa mü 
nyupü veshan khongnyü eeyei am tenyem nevaijü mongtemaan; mehenangkü 
büpa mao nyeipü hük jen mü nyüpeih.  
8Büpa keyü hangkulei wong mon nyüke shejao jen meyü jen kü sheühhen 
hatü jen nangkü hokhenShembüpa, jenei Kahvang nyüpeih.” Hanangkü 
nanglakthüi Judah am Hezekiah ongpai epü shah kü mongyangei deih.  
9Hapheikü mechem Assyria am Sennakerib ongpa büpalei veshanthü mü 
Lakhishlei nyupa, büpai laophülei chongphobüthü Jerusalemei Judah am 
Hezekiah ongpa hatü Judah nanglakthü peü touei shomei hapakei e,  
10“Assyria am Sennakerib ongpai hapakei enyüke: Mih-i Jerusalem shümei 
yahtü am mehe kü mongnyangshi nyunya? 

11Hezekiah-i am kü, ‘Shembüpa, jenei Kahvangi Assyria ongpalei lak kübü jen 
yangphahen’ shei eshi büpai am pungei aeipülepü lemei münyeih shei 
nenyingnyu je?  
12Kahvangei vaümchongthü hatü moidüthü kemei mangtüktü Judah hatü 
Jerusalem am kü, ‘Moidü hük kü mon am khümhen hatü hapalei mon ammi 
moila shuohhen shei epü hapa aihük Hezekiah nevaipü je?’  
13Hathü kahdok kübü jatthülei kahvangthüi ngelei lak kübü jomei kahdok 
yangei aokla?  
14Ngelei bühipathüi mangtükpü jatthülei kahvang üpai ngelei lak kübü jomei 
nanglak yangaokpa? Mekei etü ammei Kahvangi ngelei lak kübü am 
yangaokhen?  
15Shaang Hezekiah-i am telutelemhü nevaijü hapakei lemnyong kü temühü. 
Ammi büpa kü hingtelem; mehenangkü mepa jat nevaijü ongchingei 
kahvangiyao ngelei lak hatü ngelei bühipalei lak kübü laophülei nanglak 
yangei neaokangpih. Hajük maanpü ammei Kahvangi mekei etü ngelei lak 
kübü am yangaokhen!” shei e.  
16Sennakeribei lakchongbüthüi nedoh-i Shembüpa Kahvang hatü büpalei 
chongphobü Hezekiah khüei e.  
17Ongpai Shembüpa, Israel Kahvang vüshih-ei lai nyang hatü büpa khüei 
hapakei e, “Lebü kahdokthü kübü kahvangthüi laophülei nanglak ngelei lak 
kübü neyangaokpü keiha Hezekiahlei Kahvangi ngelei lak kübü büpalei 
nanglak neyangaokpih.”  
18Jomi Hebrew shah mü bham touei nyupü Jerusalem nanglakthü kü hapa 
chingnyü hahhen nangkü jom kü nyemshao-ei nyemhühen shingvaishi 
wongmü lenei nyük.  
19Hangkulei laki lingpü lebü nanglakthülei kahvangthü jung epü keiha jomi 
Jerusalem Kahvang jungao e.  
20Hahepak kü Hezekiah ongpa hatü Amozlei cheha Isaiah thibü nyi-i hapa 
nang eshi vangsho am kü lenei phop,  

21hatü Shembüpai vangsho phongshan hük shomei Assyria ongpalei 
baümtapei nyupü veshanthü, mübüthü hatü lakchongbüthü peü jütük. 
Hanangkü büpa mongshangei laophülei kahdok yemei leidai. Mechem büpa 
laophülei kahvang khümshemei shüpa, chehapeü hanei büpa kü yani bapei 
jü.  
22Hapa keiha Shembüpai Hezekiah hatü Jerusalem nanglakthü Assyria ongpa 
Sennakeribei lak hatü lebüthülei lak kübü yangteke. Büpai jom kü lem peü 
phikü jung.  
23Longshi shingi Jerusalemei Shembüpa kü moila hatü Judah am Hezekiah 
ongpa kü bhei wongpü thinthothü koei pei. Ha shan kü pangei jat peüi 
Hezekiah kü dhüm shuoh.  

Hezekiah Tüngpü 

24Hathü nyih kü Hezekiah tüng hatü dihen mü nyuteke. BüpaiShembüpa kü 
phop, hatü büpa kü jangei yashanpü nyangeihepü hük shuoh.  
25Shejao Hezekiahlei mongkü changmeiyei deih hatü büpa kü hushuohpü 
phahji kü mongongei nedeih; hanangkü büpa, Judah hatü Jerusalem kü 
hanghi pei.  
26Shomshi Hezekiah hatü Jerusalem nanglakthüi jom changmeipü nangkü 
maanpü lei; hanangkü Hezekiahlei nyih kü Shembüpa mongshihpü jom kü 
nepei.  

Hezekiahlei Mop hatü Büpai Dükaokpü Douthü 

27Hezekiah ongpai mop longi ang hatü dhüm kohshi nyu, hatü büpai 
laophülei hon, ngin, douvang yaongthü, hetnyai, iithü hatü dounyünangba 
peü tuhhen shemthü veteke.  
28Büpai hah, yiüja hatü mainga tuhhen puongthü, hatü yemhimak lemphü 
shing khaok hatü mi khaokthü ve.  
29Büpai ching agei halei mi hatü mohoh longi tuh; mehenangkü Kahvangi 
büpa kü mop longi shuoh.  

30Hezekiah-i Gihon yunglem bontü yunglem laetei David chingnyü heshü 
philei yenei shanteke. Hezekiah-i dükpü dou peü kü moihimanteke.  
31Shejao mechem Babylon am vanglem lempüthüi kahdok kü mehe mehe 
yashanshi nyangeihepü vampü jung phehen shompa, Kahvangi büpa kü 
dokhen hatü büpalei mongei deihpü lemphü nyinghen nangkü büpa mon 
tuhphong.  

Hezekiah-i Vanglem lempü Dohpü 

32Shaang Hezekiah-i dükpü lebü douthü peü hatü büpai Kahvang kü 
hinglempü peü Amozlei cheha Isaiah thibülei manghkhang kü hatü Judah 
hatü Israel ongthülei Büshah Laitap kü nyangei nyüpeih. 
33Hezekiah di hatü Davidei hühihathülei mahngchong nyupü shangtaolei 
vüteke. Mechem büpa dipa, Judah hatü Jerusalem nanglakthü peüi büpa kü 
dhüm shuoh, hatü büpa jeiyei cheha Manasseh-i ong vaiteke.  

2 Shüppükengpü 33 

Judah amei Manasseh Ongpa 

1Mechem Manasseh ong vaipa, büpa nyübüh vangbong anpünyi nyu, hatü 
büpai Jerusalemei bong pinyipüanpünga thahshi vanglem lem. 
2Shembüpai Israel am toueipü changtükpü jiühitnalai dou dükpü jatthü phei 
müei büpai Shembüpa touei mang dük.  
3Büpai chepa Hezekiah-i bentükpü vaümchongthü lingei lei, hatü Baal 
kahvangei moidüthü hatü Asherah nyüha kahvangei lajeithü ling. Büpai 
lithathü kü khüm.  
4BüpaiShembüpalei shem mepa kü Shembüpai, “Halei den kü ngei kü 
khümhen” shei e, halei moidüthü veteke.  
5Shembüpalei shem chingshe nyiphenei büpai lithathü kü khümhen moidüthü 
ling.  
6Büpai Ben-Hinnom Kahjilei chehapeüthü aw kü jakei moila shuoh; büpai 
phongyomei, teteivanei, thibü kü pheyei hatü yimpi laangthü mü pheyeiyuei 
nyu. Büpai Shembüpai mongshihhüei mang longi dük. 

7Büpai laki lingpü lajei yah-ei Shembüpalei shemei tuh, hapa nang Kahvangi 
David hatü cheha Solomon nyi kü, “Israel jat peü khongkü ngei jepü hapa 
shem hatü Jerusalem kü ngei kü khümhen;  
8jomi-üng ngei Mosa homei shuohpü shahkung, vanglem hatü yemya peü 
kenhingei dükjema ammei bühipa kü shuohpü kahdok kübü hajük kü Israel 
amei la shinei nedeishihhen” shei e.  
9Manasseh-i Judah am, hatü Jerusalem am lemnyongei mü; hapa 
keiha Shembüpai Israel am toueipü changtükpü jatthü mao nemeipüba mang 
jomi dük.  

Manasseh am Mong Leppü 

10Shembüpai Manasseh hatü büpalei nanglakthü kü shah e, shejao jomi ha kü 
mongneshuoh.  
11Hanangkü Shembüpai jom khüei Assyria ongpalei veshan mübüthü shomei 
Manasseh am khoklatei yepei küp, shong kü nyiamphaaki kentü 
melangnyiami shatü Babylonei müei dei. 
12Büpa shanghahpü nangkü büpai Shembüpa büpalei Kahvangei dhe yem, 
hatü chebü chepalei Kahvang touei longi maanpü lei.  
13Mechem büpai büpa kü phoppa, Kahvangi büpai yüpü hatü phoppü kü jang, 
hatü Jerusalemei nyokei leiyei shao vanglem lem. Hahepak küang Manasseh-
iShembüpayü Kahvang khih shei nying.  
14Hapheikü büpai kahji leipü Gihon yunglok heshüphi leipü David chingnyü 
dokpa bham lingei anei Nyah Shaden thahshi hatü Ophel shangjing kü shonei 
ling; büpai hayü longi shaoshi ling. Penyü showtükpü Judah jilathü peü kü 
büpai veshan mübüthü tuh.  
15BüpaiShembüpalei shem leipü kung amei kahvangthü hatü lajeithü yaktük, 
hatü phopshem shangching hatü Jerusalemei büpai lingpü moidü peü 
chingnyü haolei yah-ei daiyei yaktük.  

16Hapheikü büpai Shembüpalei moidü leiyei tuh hatü halei mongjempü 
moila, menvih shuohpü moila shuoh, hatü Judah am kü Shembüpa, Israel 
Kahvang chongphohen eteke.  
17Shejao nanglakthüi nedoh-i vaümchongthülei moila shuoh, shejao 
hayü Shembüpa, jomei Kahvang kü shuohteke.  

Manasseh Dipü 

18Shaang Manasseh-i dükpü lebü douthü, büpai Kahvang kü phoppü hatü 
Israel amei Shembüpa Kahvangei men kü büpa kü thibüthüi epü shahthü peü 
Israel ongthülei Büshah Laitap kü nyangei nyüpeih. 
19Büpai phoppü, hatü mekei Kahvangi büpai phoppü yahpa, büpalei mang 
peü hatü büpa hingnelempü, hatü büpa mong lep shekü vaümchongthü hatü 
Asherah nyüha kahvangei lajeithü hatü lebü lajeithü lingei tuhpa, hathü 
kemei thibüthülei laitap kü nyangei nyüke. 
20Manasseh di hatü büpalei ongshemei vüteke, hatü büpa jeiyei cheha Amon 
ong vaiteke.  

Judah am Amon Ongpa 

21Amon ong vaipü hepak kü büpa nyübüh vangbong hapünyi nyu, hatü büpai 
Jerusalemei bong nyi vanglem lem.  
22Chepa Manasseh-i keiha büpai Shembüpa touei mang dou dük. Amoni 
chepa Manasseh-i lingpü lajeithü peü kü moila shuoh-ei khüm.  
23Shejao chepa Manasseh-i mong leppü keiha büpa Shembüpa touei mong 
lepei nelei; Amoni mang nyeinya thah.  
24Amonei lakchongbüthüi büpa khüei phaüshah show hatü büpa laophülei 
ongshemei jütük.  
25Hahepak kü nanglakthüi Amon ongpa khüei yaongpüthü peü jütük, hatü 
jomi büpa nangjei cheha Josiah ong vaihüteke.  

2 Shüppükengpü 34 

1Mechem Josiah ong vaipa, büpa nyübüh vangbong shet nyu, hatü büpa 
Jerusalemei bong hapüanpühük vanglem lem.  
2Büpai Shembüpatouei mehe jiü, ha dük, hatü laknyong lakdah melemeiyao 
neleplüki chebü Davidei lem kü kam.  

Josiah-i Lajeithü Mangtükpü 

3Büpa vanglem lempü bong shetpabü maanpü hashih hük nyushi büpai chebü 
Davidei Kahvang yemhen chongpang. Bong anpünyipabü kü büpai Judah 
hatü Jerusalem kübü vaümchongthü, Asherah nyüha kahvangei lajeithü hatü 
lebü lajeithü peü mangei yaktükhen chongpang. 
4Büpai epü aimü Baal kahvangei moidü kemei bentük; büpai hathü kü jakpü 
ayingshü moidü kemei bentük, hatü Asherah nyüha kahvangei lajei hatü lebü 
lajeithü peü nihtük. Büpai hathü kemei nihtü hathü kü moila 
shuohteipüthülei mahngchongei haitük.  
5Büpai ngongpathülei vangtaothü jomei moidü shangei jaktük; hapa keiha 
Judah hatü Jerusalem daühü.  
6Manasseh, Ephraim hatü Simeon kübü Naphtali jilathü thahshi hatü hathü 
kü shinei nyupü mangtükpü shingthü peü kübü,  
7büpai moidüthü hatü Asherah nyüha kahvangei lajeithü hatü Israel kahdok 
kempülei nyupü lajeithü hatü hathü kü ayingshü jakpü moidü kemei khih mü 
nih-ei ngümtüktü büpa Jerusalemei leidai.  

Shahkungnyü Laitap Dangpü 

8Josiah vanglem lempü bong anpüshetpabü kü kahdok hatü phopshem 
daüpheikü büpai Azaliahlei cheha Shaphan hatü Jerusalem leipü governor 
Maaseiah mü Joahazlei cheha Joah nyangbü shei Shembüpa, büpalei 
Kahvangei phopshem lingei leihen shom.  
9Jomi ngongchong Hilkiah touei peiyei Levi am shaden yombüthüi Kahvangei 
shemei Manasseh, Ephraim hatü Israel am aopüthü peü, hatü Judah, 
Benjamin hatü Jerusalemei nyupüthüi koei peipü lop büpa kü shuoh.  

10Hapheikü jomi Shembüpalei phopshemei dousho kü veihen jepüthü kü ha 
shuohphong. Hathüi phopshemei dou dükpüthü kü nanglat shuoh. 
11Jomi mistrithü hatü shem vepüthüi shangtükpü yaong, hatü shemha hatü 
pülu shei Judah ongthüi nejungi mangtükpü nangkü hathü shakhen lop 
shuoh.  
12Hathü shennyakthüi hingshangi dou dük. Jomphong kü dousho huhen 
shingvaishi Jahath hatü Obadiah, Merari kübü vampü Levi am hatü Kohath 
phang kübü Zekhariah hatü Meshullam hathü nyu. Levi am üami kesho lokpü 
hadir meishi vüngeiaok,  
13hathüi dou hük kübü hük shei dou dükpüthü peü shak kü dou kü veiteke. 
Levi am haneiyü laknyangbüthü, lakchongbü hatü shaden yompüthü nyuteke.  
14Mechem jomphongi Shembüpalei shemei tuhpü lop aokei ngaipa, Hilkiah 
ngongpai Mosa homei shuohpü Shembüpalei shahkungnyü laitap dangteke.  
15Hilkiah-i laknyangbü Shaphan kü, “Ngei Shembüpalei shem leipü 
shahkungnyü laitap dangtepih” shei e, hatü Hilkiah-i Shaphan kü ha laitap 
shuoh.  
16Shaphani ongpa touei hapa laitap dei, hatü büpa kü, “Nüngei 
lakchongbüthüi jom kü eshuohpükei lemphü düknyüke.  
17Jomi Shembüpalei shem leipü lop shuohteke hatü dousho kü veipüthü hatü 
dou dükpüthü kü shuohteke” shei shah-om aokjateke. 
18Hapheikü laknyangbü Shaphani ongpa kü, “Hilkiah ngongpai ngei kü laitap 
hük yahphopeih” shei e, hatü Shaphani haleipü ongpa touei ieteke.  
19Mechem ongpai shahkungnyü leipü shahthü danpa, büpai laophülei 
ashakviha shaaktük.  
20Büpai Hilkiah, Ahikamei cheha Shaphan, Mikaiahlei cheha Abdon, 
laknyangbü Shaphan, hatü ongpa chongphopü Asaiah hathü kü ha 
ngeükhüam shuoh:  

21“Daituh hatü ngei hatü Israel am aopüthü hatü Judah shingvaishi hapa 
dangpü laitapei mehe nyangei nyüpa ha Shembüpa kü phetuh; Shembüpalei 
shahthü jenei bühipathüi nedükpü nangkü Shembüpalei mongshih longpü jen 
kü khüpphahen khih; hapa lai kü nyangei nyupükei jomi nedükang” shei e.  
22Hilkiah hatü büpa mü ongpai shompüthü Huldah thibüla kü phehen heih. 
Pinnyü-ü phopshem leipü ashakviha yomteipü Hasrahlei cheha Tokhath, 
Tokhathlei cheha Shallumei chenyüha nyuteke. Pinnyü-ü Jerusalemei 
Nyipabü Districtlei nyu, hatü pinnyü kü ha jung ejateke. 
23Pinnyüi jomphong kü, “Shembüpa, Israel Kahvangi hapakei enyüke: Ngei 
touei amphong shompü shennyak kü hapakei etuh,  
24Shembüpai hapakei enyüke: Hingmei ngei hapa shing hatü haleipü 
nanglakthü kü shanghah hatü Judah amei ongpa touei iepü laitap kü nyangei 
nyupü thaüvaü peü koei peihen.  
25Mehenangkü jomphongi ngei yakphong hatü lebü kahvangthü kü moila 
shuohpai jomi dükpü doui ngei mongshih vamhüteke; ngelei mongshih hapa 
shing kü khüphühen hatü hapa nedohhen.  
26Shejao Judah ongpa üpai Shembüpa kü phehen shompa, büpa kü amphongi 
hapakei etuh: Shembüpa, Israel Kahvangi hapakei enyüke: Nüngi danpü 
shahthü nangkeyü,  
27nüngi hapa shing hatü haleipü nanglakthü nangkü nüng mong lepei 
Kahvang touei maanpü leipü nangkü; nüngi maanpü leiyei nüngei ashakviha 
shaakei ngei touei theppü nangkü ngeiyao nüngi phoppü dantepih 
sheiShembüpai enyüke.  
28Ngei ambü ampa touei deishihhen, hatü nüng chingmeivangmei kü 
dihühen; ngei hapa shing hatü haleipü nanglakthü kü koei peipü shanghah 
nüngei müki ha ne-eehühen” shei e. Jomphongi ha shahjang koei ongpa touei 
leiteke.  

Josiah-i Vangpüshuwpü Lingei Leipü 

29Hahepak kü Josiah-i shahyan shomei Judah hatü Jerusalem kübü behethü 
peü nyükei chemi thaihü.  
30Ongpai Shembüpalei shemei Judah nanglak hatü Jerusalemei nyupüthü, 
ngongpathü hatü Levi am, nanglak longpü maanpü peü yah-ei aong; büpai 
jom peüi danshi Shembüpalei shemei dangpü Vangpüshuwpü Laitap kübü 
shahthü peü ieteke. 
31Ongpai shemnyü tüngei yaongtü Shembüpa phei mühen, büpalei 
shahkungthü noteihen, hatü vanglem kemei jomei mongdang kempai, 
laangha kempai hapa laitap kü nyangei nyupü vangpüshuwpü shahthü ven 
danhen shingvaishi Shembüpa touei vangpüshuwpü ja lingei leiteke. 
32Hapheikü Jerusalem hatü Benjamin kü nyupüthü peüi hapa kü vangteke; 
Jerusalem nanglakthüi chebü chepalei Kahvangi vangeishuwpü aimü dük.  
33Josiah-i Israel kahdok peü leipü jiühitbenüng douthü peü yaktük, hatü 
chemi nyupü Israel am peüiShembüpa, jomei Kahvang chongphohü. Büpa 
nyupü thahshi jomiShembüpa, chebü chepalei Kahvang phei nemü-i nenyu.  

2 Shüppükengpü 35 

Hompü Mo Mopü 

1Josiah-i Shembüpa kü Hompü Mo Jerusalemei mo, hatü Hompü Mo shing mi 
shongpü len nyih anpüalipabü kü jü.  
2Büpai ngongpathü jomei dousho kü yaonghü hatü Shembüpalei phopshemei 
chongphohen mongnang thongei e.  
3Büpai Israel am peü kü nyuhbü hatü Shembüpakü lanei shuohtükpü Levi am 
kü eteke, “Daülangpü Vangpüshuwpü Pela yah-ei Davidei cheha Solomon, 
Israel ongpai vepü phopshemei tuhtuh; ammi bhagchongei paishi kamteihen 
napü neshiü. Shaang Shembüpa, ammei Kahvang hatü büpalei nanglak Israel 
am chongphotuh.  
4Israel ongpa David hatü cheha Solomon nyi-i nyangei hanpükei laophü 
laophülei mükhiphang aimü hanpü dousho kü yaongtuh.  

5Laophü laophülei mükhiphang hanpü aimü daülangpü shingei yaongtuh 
hatü khong peü mü Levi am omhütuh.  
6Mosa homei epü Shembüpalei shah aimü Hompü Mo shing mithü jütuh, am 
daütüktuh, hatü ammei jeihinaüthü men kü temtuh.”  
7Josiah-i nanglakthü peü shingvaishi Hompü Mo moila shuohhen mi hatü 
yum haja hapüan hatü mohoh haja jem shuohhathü kemei ongpalei 
yemhimakthü nyuteke.  
8Büpalei lakchongbüthüi laophüi mongpü moila nanglakthü, ngongpathü 
hatü Levi am kü shuoh. Kahvangei phopshem leipü lakchongbüthü Hilkiah, 
Zekhariah hatü Jehiel hathüi ngongpathü kü Hompü Mo moila mi hatü yum 
haja nyi mü kho vok hatü mohoh kho jem shuoh.  
9Levi am mübüthü, Konaniah hatü chenaüthü Shemaiah, Nethanel, 
Hashabiah, Jeiel hatü Jozabad hathüi Levi am kü Hompü Mo moila mi hatü 
yum haja nga hatü mohoh kho nga shuoh.  
10Mechem Hompü Mo shingvaishi lemphü tempa, ngongpathü hatü Levi ami 
ongpai epükei laophü laophülei shingei yaong.  
11Jomi Hompü Mo kü mi jü hatü ngongpathüi jom kü yahshuohpü iy hai, 
hatü Levi ami yemhalei shuw nyiukteke.  
12Mosa shahkung kü nyangei nyupükeiShembüpa kü moila shuohhen nangkü 
jomi mükhiphang hanpü aimü shuohhen shingvaishi jakpü moilathü hayaoha 
tuh. Hapa keiha jomi mohohthüao hanei tuh.  
13Dükhen epü keiha jomi Hompü Mo kübü phai aw kü shouk, hatü daülangpü 
moila langdük, haümdük hatü klai hathü kü cheü, hatü lomi nanglakthü peü 
kü hahhen shuoh.  
14Hapheikü jomi jom hatü ngongpathü shing cheüteke; mehenangkü Aaronei 
hühiha ngongpathü peü nyakpü thahshi jakpü moila hatü cheü jakei moila 
shuoh-ei nyuteke. Hanangkü Levi ami jom shing hatü Aaronei hühiha 
ngongpathü shing cheüei nyu.  

15Asaphei hühiha kesho lokpüthüyü Davidi epü shingei nyu: Jomphongü 
Asaph, Heman hatü ongpalei thibü Jeduthun nyu. Shaden dangpongei 
yompüthü shaden kübü yanei daihen napü neshiü; mehenangkü jomei 
jeihinaü Levi ami jom shing cheüei nyuteke.  
16Hanangkü Josiah ongpai epü keiha hapa nyih Shembüpa kü khümhen, 
Hompü Mo moei hatü Shembüpalei moidülei jakpü moila shuoh-ei nyuteke.  
17Halei omei nyupü Israel ami Hompü Mo, hatü Daw Neshihpü Aan Mo nyih 
nyet thahshi moteke.  
18Samuel thibülei nyih pheikü Israel kü hapakei Hompü Mo nemo, hatü Israel 
ongthü üpaiyao Josiah-i dükpükei ngongpathü, Levi am, hatü Judah, Israel 
hatü Jerusalem nanglakthü omshi nedük.  
19Hapa Hompü Moyü Josiah-i vanglem lempü bong anpüshetpabü kü moteke.  

Josiah Dipü 

20Hathü peü tempheikü, mechem Josiah-i phopshem hengei tempa, Ijip am 
Neko ongpai Euphrates yungkung Karkhemishlei hokhen aong, hatü Josiah 
büpa mü hoknüng dai.  
21Shejao Neko-i büpa kü shahjang shomei eteke, “Ji aa kü hokhen mehe 
nyüpa, Oh Judah ongpa? Shinnyih-ü ngei nüng mü hoknüng dainyu nevaipih, 
shejao ngei hokpü mükhiphang mü hoknüng dainyeih, hatü Kahvangi ngei kü 
shülangi daituh shei epeih. Büpai nüng nemahtükhen shingvaishi ngei mü 
nyupü Kahvang khüei nüng teyaong” shei e.  
22Shejao Josiah-i büpa toueipü nyokei neleidai-i vehok hokhen shingvaishi 
büpai owyeiowya temtü dai. Kahvangi epü aimü mehe Neko-i etepa büpai ha 
nebangi büpa mü hokhen Megiddo Kahjilei dai.  
23Pülah nopüthüi Josiah ongpa kü kap hatü büpai chongphopüthü kü, “Ngei 
leituh, mehenangkü ngei nemei-i ma yahteke” shei e.  
24Hanangkü chongphopüthüi büpa koyei khari hük kübü yah-ei hükpa kü 
shihtü Jerusalemei yahei lei. Halei büpa di hatü chebü chepalei 

mahngchongei büpa vüteke. Judah hatü Jerusalem am peü Josiah kü mahng 
thep.  
25Jeremiah-i Josiah kü mahng kesho hük ling hatü shaang thahshi nyüha 
baha kesho lokpüthüi jomei mahng kesho kü Josiah deih-ei loknyeih. Hapayü 
Israel kü bü vanglem hük leipeih hatü hapayü Mahng Kesho kü nyangei 
nyüpeih.  
26Josiah ong vaishingkü dükpü lebü douthü hatü Shembüpalei shahkung kü 
nyangei nyupükei büpai hinglemei dükpü douthü,  
27hatü büpai dükpü douthü pangpü kübü dohpü thahshi Israel hatü Judah 
ongthülei Büshah Laitap kü nyangei nyüpeih.  

2 Shüppükengpü 36 

Judah Ongpa Jehoahaz 

1Judah nanglakthüi Josiahlei cheha Jehoahaz yah-ei chepa nangjei Jerusalem 
kü ong vaihüteke.  
2Jehoahaz ong vaishingkü büpa nyübüh vangbong hapüjem nyu, hatü büpai 
Jerusalemei lenyang jem mon vanglem lem.  
3Ijip ongpai Jerusalem ong uoshing kübü büpa vüshih, hatü ngin dok 3,400 
hatü hon dok 34 bom yahteke.  
4Ijip ongpa Neko-i Jehoahazlei chenaü Eliakim, Judah hatü Jerusalem kü ong 
vaihü hatü büpalei men Jehoiakim shei jeishuohteke, shejao Neko-i 
Jehoahaz-ü Ijiplei müei yülang.  

Judah am Jehoiakim Ongpa 

5Jehoiakim ong vaishingkü büpa nyübüh vangbong hapünga nyu, hatü büpai 
Jerusalemei bong anpühük vanglem lem. Büpai Shembüpa, büpalei Kahvang 
touei mang dou dük.  
6Babylon ongpa Nebukadnezzari Judah hahtü büpa yepei nyiamvüi shatü 
Babylonei deilang.  

7Shao Nebukadnezzari Shembüpalei phopshem leipü douthü yah-ei leiyei 
halei büpalei khümshemei tuhteke.  
8Jehoiakimi vanglem lemshingkü vampü lebü douthü, büpai dükpü 
jiühitnalai douthü hatü büpa khüei vampü douthü peü Israel hatü Judah 
ongthülei Büshah Laitap kü nyangei nyüpeih. Büpa kü jeiyei cheha Jehoiakin 
ong vaiteke.  

Judah am Jehoiakin Ongpa 

9Jehoiakin ong vaishingkü büpa nyübüh vangbong anpüshet nyu, hatü büpa 
Jerusalemei lenyang jem mü nyih an vanglem lem. BüpaiShembüpa touei 
mang dou dük.  
10Sheileilila hepak kü Nebukadnezzar ongpai büpa yahnüng deishih-ei büpa 
mü Shembüpalei phopshem leipü dounyünangba kemei shetei lei, hatü büpa 
jeiyei chepa naü-eepa Zedekiah Judah hatü Jerusalem kü ong vaihüteke.  

Judah am Zedekiah Ongpa 

11Zedekiah ong vaishingkü büpa nyübüh vangbong hapühük nyu, hatü büpai 
Jerusalemei bong anpühük vanglem lem.  
12Büpai Shembüpa, büpalei Kahvang touei mang dou dük hatü Shembüpalei 
shah epü Jeremiah thibü touei maanpü nelei.  

Jerusalem Dodaipü 

13Hingshangi nyuhen shei epü nangkü Kahvangei men kü vangeishuwpü 
shuohpü Nebukadnezzar ongpa khüei yaong. Büpa ngaümvang haüei 
mongdang vaanei Shembüpa, Israel Kahvang touei mong lepei nelei.  
14Anyei vaishi ngongpa mübüthü peü hatü nanglakthü nyeinya hingnelemi 
jatthüi dükpü jiühitnalai douthü dükei Shembüpai Jerusalemei daüei tuhpü 
phopshemao sheihtük.  
15Shembüpa, chebü chepalei Kahvangi laophülei nanglak hatü büpalei 
nyushing kü bampü nangkü büpalei shahjang kobüthü homei nedoh-i shah 
shom,  

16shejao Shembüpai laophülei nanglak kü longi mongshih-ei meilem neshiüi 
manglei thahshi jomi Kahvangei shahjang kobüthü kü ne-ienelem, büpalei 
shahthü yaktük hatü thibüthü kü yaüteke. 
17Hanangkü büpai jom khüei Babylon ongpa vamhü, hatü büpai jomei 
daülangpü shemei thehila yani mahhü; hatü büpai nephahji-i thehila, 
viüdaipüthü nevaijü nekam neyaongaokpüthü peü büpalei lak kü shuoh. 
18Kahvangei shem leipü yungshong longpü maanpü peü, hatüShembüpalei 
shem leipü mophimo peü, ongpa hatü büpalei lakchongbüthülei mophimo 
kemei Babylonei shetei deilang.  
19JomiShembüpalei shem awi shamtük, Jerusalem bham mangtük, ongshem 
kemei awi shamtük hatü haleipü douvang yungshongthü kemei mangtük.  
20Yani mahtü aopüthü peü büpai Babylon wüpküpei shetei dai, hatü Persia 
ongching mangvam thahshi jomü büpa hatü chehathülei chongphopüthü 
vaiteke.  
21Jeremiah homei epü Shembüpalei shah jiüei vangbong pejempüan 
manglom thahshi lavüngtoiyei nyupü hepak kemei kü hapa kahdokei Sabbath 
themei nyu.  

Cyrus Ongpalei Shahkung 

22Persia kü Cyrus-i ong vaipü shongpü bong kü Jeremiah homei 
epüShembüpalei shah jiühühen shingvaishi Persia ong Cyrus-i büpalei 
ongching phangkü nyupü peü kü hapa shahyan baonghen hatü 
nyanghen Shembüpai Cyrus ongpalei mong kü thongpü shuoh.  
23Persia ongpa Cyrus-i hapakei enyüke: “Shembüpa, vangsho Kahvangi 
kahdoknyü ongching peü ngei kü shuohteke, hatü büpai Judah kahdok 
Jerusalemei laophü shing phopshem hük vehen ngei jeteke. Am mü büpalei 
nanglak üam nyüpa, jom leishihtuh; Shembüpa, jomei Kahvang jom mü 
nyemnyu!” shei e.  

  



1079 

 

 
   Daülangpü Laihing 

© 2005, Bible Society of India. 
 

 
 

 

Ezra 

Ezra 1 

Cyrus-i Shuohpü Shahkung 

1Persia kü Cyrus-i ong vaipü shongpü bong kü Shembüpalei shah Jeremiah 
homei epü jiühühen shingvaishi Shembüpai Persia ongpa Cyrus-i hapa 
nyangtü büpalei ongching peü kü baonghen mongnang thonghü:  
2“Persia ongpa Cyrus-i hapakei enyüke: Shembüpa, vangsho Kahvangi ngei kü 
kahdoknyü ongchingthü peü shuohteke, hatü Judah kahdok Jerusalemei büpa 
shingvaishi phopshem hük vehen ngei jeteke. 
3Amphong khong mü nyupü büpalei nanglak Kahvang jom mü nyute! jom 
shaang Judah kahdok Jerusalemei Shembüpa, Israel Kahvang, Jerusalemei 
nyupü Kahvangei phopshem vehen shingvaishi leishihtuh, 
4hatü yangei nyupü shennyakthü jom melei nyunyushang, jemi nyupü 
shennyakthüi Jerusalemei Kahvangei shem vehen shingvaishi douhinang hatü 
yemhimak hatü mongong moila shuohtuh.”  
5Hahepak kü Judah hatü Benjamin phang kü shangjingthü, ngongpathü hatü 
Levi amüamei mongkü Kahvangi thong, aongei Jerusalemei Shembüpalei 
shem vehen tem.  
6Jomei chingyowthüi jom kü hon hi ngin, douhinang hatü yemhimak, hatü 
mongong moilathü mü shao bhei wongpü thinthothü shuoh-ei sheüh.  
7Anyei vaishi Nebukadnezzari Jerusalem leipü yah-ei leiyei büpalei kahvang 
khümshemei tuhpü Shembüpalei phopshem leipü douhinangthü Cyrus ongpai 
yah-ei ngaiteke.  
8Persia ongpa Cyrus-i Mithredath ongpalei mop kü khei vaipü shennyak 
homei hathü yah-ei ngai, hatü büpai hathü Judah ong Sheshbazzar kü heshap 
vaiyei shuoh.  
9Hathü dou dangteke: hon chilimji 30, ngini lingpü nükshung 1,000, 
longkhoih 29,  

10hon nükshung 30, lebü ngini lingpü nükshung 410, lebü yungshongthü 
1,000,  
11hon hatü ngin yungshong peü sheptü 5,400 nyuteke. Babylon wüpküp leipü 
Jerusalemei leishingkü Sheshbazzari hathü peü koei leiteke.  

Ezra 2 

Nanglak Shangkuk Iepü 

1Babylon kahdok tuhtü wüpküpei nyupüthü longi Jerusalem hatü Judah 
yemei laophü laophülei ching yemei leiteke. Jomei mükhiphang peü 
Nebukadnezzar ongpai wüpküpei deihinüng jom Babylonei nyuhampeih.  

Mübüthü2:1–2a 

2Jomei mübüthüyü Zerubbabel, Joshua, Nehemiah, Seraiah, Reelaiah, 
Mordekai, Bilshan, Mispar, Bigvai, Rehum hatü Baanah nyuteke. Hapayü 
Israel phangthü wüpküp leipü leipü phang ieyeilei bhei-ie nyangpü nyüke:  

Phangthü2:2b–20 

3Parosh phang kübü 2,172.  
4Shephatiah phang kübü 372.  
5Arah phang kübü 775.  
6Pahath-Moab (Jeshua hatü Joab hühihathü) kübü 2,812.  
7Elam phang kübü 1,254.  
8Zattu phang kübü 945.  
9Zakkai phang kübü 760.  
10Bani phang kübü 642.  
11Bebai phang kübü 623.  
12Azgad phang kübü 1,222.  
13Adonikam phang kübü 666.  
14Bigvai phang kübü 2,056.  
15Adin phang kübü 454.  

16Ater (Hezekiah sheiyao nyükpü) phang kübü 98.  
17Bezai phang kübü 323.  
18Jorah phang kübü 112. 
19Hashum phang kübü 223.  
20Gibbar phang kübü 95.  

Chingnyüthü2:21–35 

21Bethlehem am 123.  
22Netophah am 56.  
23Anathoth am 128. 
24Azmaveth am 42.  
25Kiriath-Jearim, Kephirah hatü Beeroth am 743. 
26Ramah hatü Geba am 621.  
27Mikhmash am 122.  
28Bethel hatü Ai am 223.  
29Nebo am 52.  
30Magbish am 156.  
31Lebü Elam am 1,254. 
32Harim am 320.  
33Lod, Hadid hatü Ono am 725.  
34Jeriko am 345. 
35Senaah am 3,630.  

Ngongpathü2:36–39 

36Jeshua am shem Jedaiahlei hühihathü 973.  
37Immer am shem 1,052.  
38Pashhur am shem 1,247.  

39Harim am shem 1,017.  
Levi am 2:40–43 

40Jeshua hatü Kadmiel nyilei hühihathü (Hadovahlei bülem homei) 74.  
41Kesho lokpüthü: Asaphei hühihathü 128.  
42Phopshem shaden yompüthü: Shallum, Ater, Talmon, Akkub, Hatita, hatü 
Shobai, hathülei hühihathü 139.  

Phopshemei Chongphopüthü2:43–54 

43Phopshemei chongphopüthülei hühihathü: Ziha, Hasupha, Tabbaoth, 
44Keros, Siaha, Padon,  
45Lebanah, Hagabah, Akkub,  
46Hagab, Shamlai, Hanan,  
47Giddel, Gahar, Reaiah,  
48Rezin, Nekoda, Gazzam,  
49Uzza, Paseah, Besai,  
50Asnah, Meunim, Nephisim,  
51Bakbuk, Hakupha, Harhur,  
52Bazluth, Mehida, Harsha,  
53Barkos, Sisera, Temah,  
54Neziah, hatü Hatipha.  

Solomonei Chongphobüthü2:55–58 

55Solomonei chongphobüthülei hühihathü: Sotai, Hassophereth, Peruda,  
56Jaalah, Darkon, Giddel,  
57Shephatiah, Hattil, Pokereth-Hazzebaim hatü Ami hathülei hühihathü nyu.  
58Phopshemei hatü Solomonei chongphobüthülei hühihathü 392 nyuteke.  

Nelekpü Bülemthü2:59–63 

59Hathüyü Tel-Melah, Tel Harsha, Kerub, Addan hatü Immer jilathü kübü 
peiteke, shejao jomü Israel lihila kübü vampeih shei nehuaoknyu: 
60Delaiah, Tobiah hatü Nekoda hathülei hühihathü 652 nyu. 
61Ngongpathü khong kübü: Hathülei hühihathü nyuteke: Hobaiah, Hakkoz, 
hatü Barzillai (Gilead am Barzillailei yiükha mü shem yem hatü hapa phang 
men nopeih).  
62Hathülei bülem yemteke shejao nedangpü nangkü nedaünelangpü am shei 
eshi ngongpathü khongkü neomhüpeih.  
63Ngongpai Urim hatü Thummim noshi chongmangpho thahshi daülangpü 
hahying nehahhen governor-i jom kü ngeükhüam shuoh.  

Lemphü Sheppü2:64–70 

64Wüpküp leipü leipüthü peüshep 42,360 nyu,  
65jomei nyüha hatü baha chongphopüthü 7,337 mü kesho lokbüthü baha 
nyüha shepei jom 200 nyu.  
66Jomei koyei 736, gadu chehathü 245,  
67ut 435 hatü gadu 6,720 nyu.  
68Mechem jom Jerusalemei nyupü Shembüpalei phopshem ngoijapa, phang 
kü shangjingthüi hapa shing kü Shembüpalei shem vehen nangkü mongong 
moila shuoh.  
69Jomi aokpü aimü hapa dou dükhen hon dok 500, ngin dok 2,800 hatü 
ngongpathü shing ow 100 shuoh.  
70Ngongpathü, Levi am, kesho lokbüthü, pe shaden yompüthü, hatü 
phopshemei chongphopüthü peü mih lebü hanei mü laophü laophülei jilalei 
nyu, hatü aopü Israel am kemei laophülei jilalei nyu.  

Ezra 3 

Shao Khümpü Chongpangpü 

1Mechem len nyet lompa, Israel am jilathülei nyu, hatü nanglakthü mong hük 
leitü Jerusalemei thai.  

2Hahepak kü Jozadakei cheha Jeshua hatü büpa mü jempü ngongpathü hatü 
Shealtielei cheha Zerubbabel hatü büpa mü jempüthüi Kahvang shennyak 
Mosa Shahkung kü nyangei nyupükei jakpü moila shuohhen Israel Kahvangei 
moidü vehen chongpang.  
3Ngeihpü shonpü shennyakthü kü nyemlangmao jomi hapa chongnyiam shing 
kü moidü ve, hatü dhom hi om shing Shembüpa kü jakpü moila shuoh.  
4Hapheikü nyangei nyupü keiha nyihjeih shuohhen jiüpü jakpü moila shuoh-
ei Ashakshem Mo moteke.  
5Hapheikü jomi nyingnyoi kübü jakpü moila, Lenja moila, hatü eyei 
nyupü Shembüpalei mo, hatü Shembüpa kü koei peipü mongong moilathü 
shuoh.  
6Len nyetpabü shongpü nyih kü Shembüpalei phopshem chongnyiam 
manglingjao jomi Shembüpa kü jakpü moila shuoh.  

Chongnyiam Chongpangpü 

7Persia ongpa Cyrus-i shahkung shuohpükei jomi yaong shangpüthü hatü pü 
mistrithü kü lop shuoh, hatü Sidon hi Tyre ami Lebanon kübü Joppa thahshi 
cedar pü yung kü bhongei shanhen nangkü hahying hatü mainga shuoh.  
8Jomphong Jerusalem leipü Kahvangei shem ngoiphei kü vangbong nyi mü 
lenyang nyipabü kü Shealtielei cheha Zerubbabel, Jozadakei cheha Jeshua 
hatü büpalei lebü jeihinaüthü, ngongpathü hatü Levi am hatü wüpküp leipü 
Jerusalemei leipüthü peü dou chongpang. Jomi vangbong kukha hatü ha dok 
kübü Levi am Shembüpalei shem vepü dou kü veihen jeteke.  
9Jeshua mü chehathü hatü shem am, hatü Kadmiel hi chehathü (Hodaviahlei 
hühihathü) hatü Hanadadlei hapeüthü, hüpeüthü hatü jeihinaüthü Levi am 
kemei Kahvangei shem vepü dousho kü veiteke.  
10Mechem shem vepüthüi Shembüpalei phopshem chongnyiam yaong 
haüpüshang, ngongpathüi jomei owhiai hatü amit mü, hatü Levi ami 
(Asaphei hapeüthü) cymbal longi vünghen notü laophülei shingei yaongtü 
Israel ongpa Davidi epükei Shembüpa kü men vihhen yaong. 



1085 

 

 
   Daülangpü Laihing 

© 2005, Bible Society of India. 
 

 
 

 

11Duei-ouei jomi Shembüpa kü menvih shuoh-ei hapakei jangteiyei lokteke: 
Shembüpai chongnyiam yaong haüpü nangkü nanglakthü peüiShembüpa kü 
menvih shuoh-ei jangteiyei wongmü lenteke: “Mehenangkü büpa meipü 
nyüke; büpai Israel am kü bampü denden kü nyüke.” Hatü nanglakthü peüi 
ngeüwong anei Shembüpa kü menvih shuohteke; mehenangkü Shembüpalei 
shem chongnyiam yaong haüteke. 
12Shejao ngongpathü, Levi am hatü phang kü shangjingthü hatü shennyak 
changthü üami sheleipü shem chongnyiam eepa, longshi shingi mongongi 
lenjao jomphongi ngeüwong anei thep;  
13hanangkü nanglakthüi theppü ngeü hi mongongpü ngeü nyi baong 
nehanaok; mehenangkü nanglakthüi wongmü lenpü nangkü tailu leiyao ha 
ngeü danteke.  

Ezra 4 

Phopshem Vepü kü Khüei Yaongpü 

1Mechem Judah hatü Benjamin kübü vepathüi Shembüpa, Israel Kahvangei 
shem wüpküp leipü leipüthüi venyükeja shei danpa,  
2jomi Zerubbabel hatü phangthü kü shangjingthü touei peiyei, “Ha shem 
vehen hamiyao sheühphüshah; mehenangkü hamao am kei-üng ammei 
Kahvang yemnyüpeih, hatü Assyria am Esarhaddon ongpai ham hatouei 
leihinüng büpa kü moila shuohhampeih” shei e.  
3Shejao Zerubbabel, Jeshua, hatü Israel phangthü kübü shangjingthüi, 
“Hamei Kahvang kü phopshem vehen ammei phaihan meheyao neshiüpih. 
Persia am Cyrus ongpai ham kü epükei Shembüpa, Israel Kahvangei shemü 
hami mon vehen” shei e.  
4Hahepak kü jom shonei nyupü shennyakthüi Judah nanglakthü mong 
vakhühen, hatü ha shem vehen nyemhühen khe,  
5hatü Persia kü Cyrus ongpai vanglem lempü kübü Darius ongi vanglem 
lempü thahshi jomi lakchongbüthü yawhdoui lak lingtüktü hapa küpjan 
bentükhen kheteke.  

6Xerxes ongi vanglem lemei chongpangpü hepak kü Judah hatü Jerusalem 
nanglakthü khüei thaüvaü,  
7hatü Persia am Artaxerxes ongpalei nyih kü Bishlam, Mithredath, Tabeel 
hatü büpa mü sheühteipüthüi Artaxerxes ong kü lai hük nyang. Hapa laiyü 
Aramaic laknyang mü Aramaic shah mü nyang.  
8Rehum governor hatü laknyangbü Shimshai nyi-i Jerusalem khüei 
Artaxerxes ongpa kü hapa lai nyang:  
9Rehum governor, Shimshai laknyangbü nyi mü sheühteipüthü kemei, 
shahphenbüthü, lakchongbüthü hatü Tripolis, Persia, Erekh, Babylon, Susa 
leipü Elam am,  
10hatü lupülongpü Ashurbanipal homei shetei deiyei Samaria chingnyüthü kü 
tuhphongpü hatü Euphrates heshüphi kübü jatthü kü hapakei shomnyeih:  
11(Hapayü jomi büpa kü shompü lai.) Artaxerxes ongpa touei chongphopü 
Euphrates heshüphi kübü nüng chongphopüthüi hapakei shomnyeih:  
12Nüngei kahdok leipü leiküpü Jehoda ami Jerusalemei leiyei hapa khüei 
yaongteipü hatü nemeipü chingnyü lingei leinyüke. Jomi bham lingei 
chongnyiamthü lingei leinyüke; ha nüngi nyingjü meihen khih.  
13Shao hapayao ongpai nyingjü meihen khih. Hapa chingnyü lingei leitü 
hapalei bham lingei leijema, hapa nanglakthüi ongpa kü lat hatü bom nevaijü 
nangkuk neyahphahen, hatü hapai ongpa kü peipü moplem hanghihen. 
14Mehenangkü hamü ongpalei hüm hahshi nyupü nangkü hatü ongpa kü 
dhüm neshuohpü kü veishi nenyuaokpü nangkü hami ongpa kü ha danhüei 
shomnyeih.  
15Ammei bühipalei büshah kü meishi yemhümao. Ammi büshah kü hapa 
chingnyü-ü khüei yaongpü hatü ongpa hi ongching kü meyang mebü 
mongshang shuohpü shing shei danghen hih. Ha tata kü hapa chingnyü-ü 
lavüngtoiyei leidaipeih.  

16Hapa chingnyü lingei leitü hapalei bhamthü lingei leijema, Euphrates 
heshüphi kü nüng shing meheyao nechongküpih shei nyinghünyeih.  

Ongpai Lainyok Leishihpü 

17Ongpai ha lainyok shom: Rehum governor, Shimshai laknyangbü hatü 
Samaria kü nyupü sheühteipüthü, hatü Euphrates heshüphi kü nyupüthü 
selam:  
18Ammi shompü lai ngei touei ietü lepei ekütih. 
19Ngei ngeükhüam yantü yemei veitepih, hatü hapa chingnyüyü ongthü khüei 
yaongpü hatü benpülangpü shing shei büshah luangi dangteke. 
20Jerusalem kü wong kohpü ongthü nyuei Euphrates heshüphi kü vanglem 
lemei lat hatü bom jom kü shuoh-ei nyuhampü khih. 
21Hanangkü lemhük kei ngeükhüam mangshuoh thahshi hapa chingnyü lingei 
leipü dousho nedüki danhen ngeükhüam hük shuohtuh.  
22Hapa shahhidou mong neshuoh-i netuhhen kentuh. Ongpa lomohhen mü 
mehekei hapa dousho longhühen?  
23Artaxerxes ongpalei lai Rehum hatü Shimshai laknyangbü hatü 
sheühteipüthü kü iejahinüng jomphongi Jerusalem leipü Jehoda am touei 
mokei heih-ei nyeanei hapa dou dohhü.  
24Hapa keiha Persia kü Darius ongpai vanglem lempü vangbong nyipabü 
thahshi Jerusalemei Kahvangei phopshem vepü dousho nekami yaongdai.  

Ezra 5 

Phopshem Dousho Shao Chongpangpü 

1Shaang Haggai thibü hatü Iddolei cheha Zekhariah thibü nyi-i Israel 
Kahvangei men kü Judah hatü Jerusalem kü nyupü Jehoda am kü teteivanei 
e.  
2Hahepak kü Shealtielei cheha Zerubbabel hatü Jozadakei cheha Jeshua nyi-i 
Jerusalemei Kahvangei shem veyei leihen dousho chongpang, hatü Kahvang 
thibüthü jom mü sheühteiyei nyu.  

3Hahepak kü Euphrates heshüphi kübü governor Tattenai hatü Shethar-
Bozenai hatü jiji mü sheühteipüthü Jerusalemei peiyei, “Üpai amphong kü 
hapa phopshem veyei leihen hatü linghen shahkung yahphopa?” shei phe.  
4Jomphongi shao, “Hapa shem vepü shennyakthülei men üpa üpaang?” shei 
phe.  
5Shejao jomei Kahvangei mük Jehoda am behethü shangkü veishi nyu, hatü 
hapa shahjang Darius ngoitü büpa leipü shahnyok mangdang thahshi jomi 
dou dükpü nedoh. 
6Euphrates heshüphi kü nyupü governor Tattenai, Shethar Bozenai hatü jiji 
mü sheühteipüthü, Euphrates heshüphi kübü lakchongbüthüi Darius ongpa 
kü shompü lai ha khih.  
7Jomphongi büpa kü shompü shah hapakei: Darius ongpa, Bampü selam!  
8Hami nüng kü ha danhünyeih; hamphong Judah kahdokei longpü Kahvangei 
phopshemei heihpeih. Nanglakthüi yaong longpü yah-ei hatü bham kemei 
taukta yah-ei lingnyüke. Hapa dou-ü longi kenhingshi hatü longi shülangshi 
dükei dainyüke.  
9Hami behethü kü, “Üpai hapa phopshem veyei leihen hatü linghen shahkung 
yahphopa?” shei pheshuohpeih.  
10Hami shao nüng kü nyinghühen shingvaishi jomei mübüthülei menao 
nyanghen pheshuohpeih.  
11Jomi hapa shahnyok shuohpeih: “Hamphongü vangsho hatü kahdok shak 
kü Kahvangei chongphobüthü hih; bong longi shekü veyei nyupü phopshem 
ha veyei leinyüpeih; hapa shingkü longpü Israel ongthüi vetü nyupeih.  
12Shejao hamei bühipathüi vangsho Kahvang mongshihhüpü nangkü büpai 
hathü Babylon am Nebukadnezzar kü shuohtükpeih; büpai hapa phopshem 
mangtüktü nanglakthü Babylon wüpküpei deilangpeih.  
13Shejao Babylon kü Cyrus-i ong vaipü shongpü bong kü hapa Kahvang 
phopshem veyei leihen shahkung shuohpeih. 



1089 

 

 
   Daülangpü Laihing 

© 2005, Bible Society of India. 
 

 
 

 

14Nebukadnezzari Jerusalem phopshem leipü shetei deiyei büpalei kahvang 
khümshemei tuhpü hon hi ngin dükhi-ümthü peü ngaipeih, hatü Cyrus 
ongpai governor vaishi jepü Sheshbazzar kü shuohpeih, 
15hatü büpai büpa kü, ‘Hathü yah-ei leiyei Jerusalem phopshemei tuhtuh, 
hatü hapalei shing kü Kahvangei shem vetuh’ shei epeih. 
16Hanangkü Sheshbazzar leiyei Jerusalemei Kahvangei shem chongnyiam 
lingpeih. Ha nyih kübü shinnyih thahshi hapa venyüpeih, shejao 
mangtempih” shei e.  
17“Hanangkü ongpai mongei deihjema Cyrus ongpai Jerusalemei Kahvangei 
shem veyei leihen nangkü shahkung shuohpü nyülashang Babylon ongthülei 
büshah lai kü yemei veituh. Hapheikü ongpai ham kü ha nangkü shahphen 
shomshih” shei eteke.  

Ezra 6 

Darius Ongpalei Shahkungnyü 

1Hanangkü Darius ongpai Babylonei tuh-ei nyupü ongthülei büshah lai kü 
yemei veihen ngeükhüam shuoh.  
2Media kahdok Ekbatana chingei laidü hük hapakei nyangtü dang:  
3Cyrus ongpai vanglem lempü shongpü bong büpai shahkung yan: Moila 
shuohhen hatü jakpü moila shuohhen shingvaishi Jerusalem leipü phopshem 
veyei leituh hatü hapalei chongnyiam yaong haüei pangtuh. Hapa shaopü kü 
feet 90, ba kü feet 90,  
4hapalei bham kü yaong laap jem dok kü taukta laap hük shih-ei lingtuh. 
Hapa kü lop kemei ongpalei mop tuhpü leipü tüktuh. 
5Shao Kahvangei shem leipü hon hi ngini lingpü douhinangthü mepa 
Nebukadnezzari Jerusalem moila shem leipü yah-ei Babylonei koei leipa, 
hathü peü Jerusalem phopshemei yah-ei leituh, hatü hathü Kahvangei shemei 
küpei tuhtuh.  

Dou Nedoh-i Kamhen Darius-i Epü 



1090 

 

 
   Daülangpü Laihing 

© 2005, Bible Society of India. 
 

 
 

 

6Hanangkü Euphrates heshü philei nyupü Tattenai governor hatü Shethar-
Bozenai hatü jiji mü nyupü am lakchongbüthü, am hatoueipü khaatei nyutuh.  
7Kahvangei phopshem vepü dou kü am tebaok. Jehoda amei governor hatü 
Jehoda am behethüi hapa shing kü Kahvangei shem nyemve.  
8Nyeinya vaishi Jehoda am behethüi hapa Kahvangei shem vepü kü 
amphongi mehe dükhen ngei hapa shahkung shuohnyeih. Hapa dou yaongei 
nenyuhen shingvaishi hathüi tükpü lop kemei Euphrates heshüphi kübü leipü 
lat ongpalei mop tuhpü leipü tüktuh.  
9Vangsho Kahvang kü jakpü moila shuohhen nangkü mohoh baonghathü, mi 
baonghathü, nevaijü mithü mepa mepa nahen, shao Jerusalem leipü 
ngongpathüi wheat aung, hüm, yiü nevaijü mainga mepa mepa yühen, 
neshai-i nyihjeih jom kü hathü shuohtuh.  
10Shejüang jomi vangsho Kahvang kü yah-aokbenüng moilathü shuohhen 
hatü jomi ongpalei yangnyu hatü hapeüthü shing phophen.  
11Shao nedoh-i ngei ha shahkung shuohnyeih; shennyak üpai hapa 
ngeükhüam nebanghen, hapa shem leipü pülu hük yah-ei daüpei tüktü hapa 
kü hümei jühen, hatü jomei shem nyüp tükshing leitükhen.  
12Üpa shennyaki hapa shahkung nebanghen, hatü Jerusalem leipü phopshem 
mangtükhenshang, büpa kü khümhen shingvaishi Jerusalem jepü Kahvangi 
ong nevaijü nanglak büpai yaktükhen. Ngei, Darius-i hapa ngeükhüam 
shuohnyeih. Hapayü kenhingshi düktuh.  

Phopshem Leüpü 

13Hahepak kü Euphrates heshü philei nyupü Tattenai governor, Shethar-
Bozenai hatü jiji mü sheühteipüthüi Darius ongpai epükei kenhingshi dük.  
14Hanangkü Jehoda am behethüi Haggai thibü hatü Iddolei cheha Zekhariah 
thibü nyi-i teteivanei epü homei shem vepü dousho daei dai. Jomi Israel 
Kahvangi epükei hatü Persia am Cyrus, Darius hatü Artaxerxes ongthüi 
shuohpü shahkung keiha phopshem veyei tem.  

15Hapa phopshemü Darius ongpai vanglem lempü bong vokpabü Adar len 
nyih jempabü kü temteke.  
16Hapheikü Israel nanglakthü, ngongpathü, Levi am hatü wüpküp leipü 
shennyakthü peü mongongei hapa Kahvangei shem leüei temteke. 
17Hapa Kahvangei phopshem leühen shingvaishi jomi mohoh chebaong kho 
hük, mi chebaongha kho nyi, mi chebaong kho ali hatü Israel am peü 
shingvaishi mang moila shuohhen yum chebaong anpünyi, Israel jat ieyei 
shing hükbaong shuohteke.  
18Hatü jomi Mosa shahkung kü nyangei nyupükei ngongpathü hatü Levi am 
laophü laophü khong aimü Jerusalemei Kahvang chongphohen hanteke.  

Hompü Mo 

19Shongpü len nyih anpüalipabü kü wüpküp leipü leipüthüi Hompü Mo 
moteke.  
20Ngongpathü hatü Levi ami jom nyingi daüeilangei nyu, hatü daülangi lei. 
Levi ami wüpküp leipü leipüthü, jomei jeihinaü ngongpathü hatü jom peü 
shing Hompü Mo mi jüteke.  
21Hanangkü wüpküp leipü leipü Israel ami hapa mo hah, hatü Shembüpa, 
Israel Kahvang kü khümhen shingvaishi lebü jatthülei nedaünelangpü 
dükhiling kübü yanei nyu, hathüiyao hapa mo hahteke.  
22Nyih nyet thahshi jomi mongongshi Daw Neshihpü Aan Mo hahteke; 
mehenangkü Israel Kahvangei shem lingei leipü kü Assyria ongpai sheühhen 
mü büpalei mong yeiyahüpü kü jom mongongpai mateke.  

Ezra 7 

Ezra Jerusalemei Leipü hatü Dou 

1Bong longi peihpheikü Persia am Artaxerxes ong vaishingkü shennyak hükei 
men Ezra shei nyu. Ezralei bülem hapakei: Ezralei chepa Seraiah, Seraiahlei 
chepa Azariah, Azariahlei chepa Hilkiah,  
2Hilkiahlei chepa Shallum, Shallumei chepa Zadok, Zadokei chepa Ahitub, 

3Ahitubei chepa Amariah, Amariahlei chepa Azariah, Azariahlei chepa 
Meraioth,  
4Meraiothlei chepa Zerahiah, Zerahiahlei chepa Uzzi, Uzzilei chepa Bukki,  
5Bukkilei chepa Abishua, Abishualei chepa Phinehas, Phinehaslei chepa 
Eleazar, Eleazarlei chepa Aaron ngongchong nyuteke. 
6Hapa Ezra Babylon leipü leiteke. Büpayü Shembüpa, Israel Kahvangi 
shuohpü Mosa Shahkung meishi nyingpü nyuhbü. Büpai yüpü lemphü ongpai 
shuoh; mehenangkü Shembüpa, büpalei Kahvangei lak büpa shangkü nyu.  
7Artaxerxes ongpai vanglem lempü bong nyetpabü kü Israel am hanei 
ngongpathü, Levi am, kesho lokbüthü, pe shaden yompüthü, hatü 
phopshemei chongphopüthü omtü Jerusalemei lei. 
8Ongpai ong vaipü bong nyet mü lenyang ngapabü kü jomphong Jerusalemei 
leiteke.  
9Shongpü len shongpü nyih kü jom Babylon leipü layaong, hatü lenyang 
ngapabü shongpü nyih kü Jerusalem ngoi; mehenangkü büpalei Kahvangei 
phahjipü lak büpa shangkü nyu. 
10Mehenangkü Ezra-i Shembüpalei shahkung yemhen, hatü ha dükhen, hatü 
Israel kü hapa shahkung hatü vanglem nyuhhen büpalei mongdang lanei 
shuoh.  

Ezra Touei Artaxerxeslei Lai 

11Hapayü Artaxerxes ongpai ngongpa hatü nyuhbü, Israel am 
shingvaishi Shembüpalei shahkung nyingpü shennyak Ezra touei shompü lai:  
12Artaxerxes, ongthü khongkü ongpai vangsho Kahvangei Shahkung nyuhbü 
hatü ngongpa Ezra touei selam:  
13Shaang ngelei ongching kü nyupü Israel am hanei ngongpathü hatü Levi am 
omshi nüng mü Jerusalemei leihüpüthü leihen aok shei ngei shahkung 
shuohnyeih. 

14Nüngü ongpa hatü büpalei sheühbü jom nyet homei nüng kü epü Kahvangei 
Shahkung mekei Judah hatü Jerusalem kü dükteinya ha kü veihen shompeih.  
15Nüngi nüng mü ngei hatü ngelei sheühbüthüi shuohpü hon hi ngin moila 
Jerusalemei phopshem nyupü Israel Kahvang kü shuohpü koei leite.  
16Shao nüngi Babylon kahmük kübü thaipü hon hi ngin hatü Jerusalemei 
Kahvang phopshem shingvaishi Israel nanglaki hatü ngongpathüi shuohpü 
moila koei leite.  
17Nüngi hathü lopi mohohbaongthü, mi chebaongha, hatü mi chebaongthü 
mü hahying moila, yiü moila shaktuh, hatü Jerusalemei Kahvang phopshem 
moidü shingei hathü moilatuh.  
18Ammei Kahvangi mongpü aimü aopü hon hi nginthü yah-ei nüng hatü 
Jehoda am jeihinaüthü kü meipükei düktuh.  
19Nüngei Kahvang phopshemei khümhen shingvaishi nüngi epü 
douhinangthü peü Jerusalem Kahvang kü yah-eishuoh.  
20Phopshem shingvaishi napü dou peü nüngi ongpalei dou jaoshing leipü 
yahtuh.  
21Shaang ngei, Artaxerxes ongpai Euphrates heshüphi kü nyupü mop kü khei 
vaipüthü peü kü ngongpa Ezra, vangsho Kahvangei shahkung nyuhbüi mehe 
mehe yüphahen meishi hengei shuohhen ngeükhüam shuohnyeih. 
22Ngin dok 3,400, wheat aung dok 10,000, yiü liter 2,000, olive mainga 2,000, 
hatü napüshük shuohtuh.  
23Mepa vangsho Kahvangi dükhen etepa, vangsho Kahvangei phopshem 
shingvaishi kenhingei ha düktuh. Hei nevaijema ongpa hatü hapeüthü kü 
mongshih peikahen khih.  
24Ammi ngongpathü, Levi am, kesho lokbüthü, pe shaden yompüthü, 
phopshemei chongphopüthü nevaijü Kahvangei phopshemei dou dükpü 
lebüthü kü lat yahhen, bom thaihen nevaijü lebü shathai meheyao yahhen 
wong neshiüpih shei nyingtuh.  

25Ezra, nüng kü nüngei Kahvangi shuohpü kihikon nüng kü nyupü shangshi 
Euphrates heshüphi kü nyupü Kahvangei shahkung nyingpü nanglakthü peü 
kü shahhingi vanglem lemhen shingvaishi vanglem lembüthü hatü 
shahphenbüthü jetuh, hatü nüngi shahkung nenyingpüthü kao nyuhtuh.  
26Üpai nüngei Kahvangei shahkungnyü hatü ongpalei shahkungnyü 
nebanghen, hingmei jütükhen, changtükhen, mop kemei aetlanghen nevaijü 
khoklat kü tuhtuh.  

Ezra-i Kahvang Men Vihnyüke 

27Shembüpa, jenei bühipa Kahvangei men longtuh; mehenangkü büpai hapa 
keiha Jerusalemei Shembüpalei shem müknyinshekhangshi linghen ongpalei 
mongkü eteke,  
28hatü büpalei phahji homei ongpa hatü büpa mü sheühteipüthü hatü 
lakchongbüthüi ngei kü bamei deih. Mehenangkü Shembüpa, ngelei 
Kahvangei lak ngei shak kü nyu; ngei monglongei deih hatü ngei mü aonghen 
shingvaishi Israel kü mübüthü thaihüpeih.  

Ezra 8 

Wüpküp Leipü Ezra mü Leipüthü 

1Hapayü jomei phangdep shangjingthü hatü Artaxerxes ongi vanglem 
lemshingkü ngei mü Babylonei aongpüthülei bülem hapakei:  
2Phinehas phang kü Gershom; Ithamar phang kü Daniel; David phang kü, 
3Shekaniahlei cheha Hattush; Parosh phang kü Zekhariah hatü büpa mü jom 
150 men nyangei shiüteke;  
4Pahath-Moab phang kü Zerahiahlei cheha Eliehoenai hatü büpa mü jom 200 
nyu;  
5Zattu phang kü Jahazielei cheha Shekaniah hatü büpa mü jom 300 nyu;  
6Adin phang kü Jonathanei cheha Ebed, hatü büpa mü jom 50 nyu;  
7Elam phang kü Athaliahlei cheha Jeshaiah, hatü büpa mü jom 70 nyu;  
8Shephatiah phang kü Mikhaelei cheha Zebadiah, hatü büpa mü jom 80 nyu;  



1095 

 

 
   Daülangpü Laihing 

© 2005, Bible Society of India. 
 

 
 

 

9Joab phang kü Jehielei cheha Obadiah, hatü büpa mü jom 218 nyu;  
10Bani phang kü Josiphiahlei cheha Shelomith, hatü büpa mü jom 160 nyu; 
11Bebai phang kü Bebailei cheha Zekhariah hatü büpa mü jom 28 nyu; 
12Azgad phang kü Hakkatanei cheha Johanan, hatü büpa mü jom 110 nyu;  
13Adonikam phang kü Eliphelet, Jeuel hatü Shemaiah hatü jomphong mü jom 
60 nyu, (jomphongü pheishi leiteke);  
14Bigvai phang kü Uthai hatü Zakkur hatü jiji mü jom 70 nyuteke.  

Phopshemei Chongphohen Levi am 

15Ngei jomphong Ahava yungyenei thaihü, hatü halei baümtap vetü nyih jem 
nyu. Ngei Levi am hatü nanglakthü kü veishingkü halei Levi am hükao 
nechongkei.  
16Hanangkü ngei mübüthü Eliezer, Ariel, Shemaiah, Elnathan, Jarib, 
Elnathan, Nathan, Zekhariah hatü Meshullam, hatü nyingpühingpü shennyak 
Joiarib hatü Elnathan hathü nyükei,  
17ngei Kasiphia leipü mübü Iddo touei shom. Kahvangei shemei chongphohen 
shennyak shomphahen nangkü Iddo hatü büpa mü sheühteipü Kasiphia 
phopshemei chongphobüthü kü mehe ehen ha ngei jom kü eteke.  
18Kahvang phahji homei jomi ham touei Israel ha Levi, Levilei ha Mahli, 
Mahlilei hühiha Sherebiah longi dou aokpü shennyak mü chehathü jom 18 
shomphopeih;  
19shao Hashabiah mü Jeshaiah Merarilei hühihathü mü jomei hapeüthü jom 
20 shomteke.  
20Ha mü lenei Levi am kü sheühhen shingvaishi David hatü büpalei 
lakchongbüthüi hayaoha khaatei tuhpü phopshemei chongphopüthü jom 220 
shomteke. Hathülei men peü nyangei nyüpeih.  

Shüaeiyungleyei Phoppü 

21Ham, hamei hapeüthü hatü hamei mophimo kemei yah-ei meishi daihen 
nangkü hamei Kahvang touei maanpü leiyei shüaeiyunglehen ngei Ahava 
yungyenei nyükteke.  
22Lemei vepathü kübü yanghen shingvaishi ongpa kü veshan, koyei veshan 
yahshih shei yühen ngei veüteke; mehenangkü ngei ongpa kü, “Büpa kü 
hinglempüthü kü hamei Kahvangü phahjinyeih, shejao büpa tuhphongpüthü 
khüei büpai mongshihnyeih” shei ngei etüktü nyupeih.  
23Hanangkü ham hapa tata kü Kahvang kü shüaeiyungleyei phoppeih hatü 
büpai phoppü kü jangpeih.  

Phopshem Shing Thintho 

24Hapheikü ngei ngongpa mübüthü jom anpünyi mü Sherebiah, Hashabiah 
hatü jomei jeihinaüthü jom an khaatei tuhpeih,  
25hatü ngei jomphong kü ongpa, büpalei sheühbüthü, lakchongbüthü hatü 
halei nyupü Israel ami Kahvangei shem nangkü moila shuohpü hon hi ngin 
hatü lebü douthü dokei shuohpeih.  
26Ngei jomphong kü ngin ton 22, ngini lingpü dükhi-üm 100, hayü dok 70, 
hon dok 3,400,  
27hon shung 20 hayü dok 8.4, hatü hon mü bhei hükkeipü meipü 
melangnyiam shung nyi dokei shuohpeih.  
28Ngei jomphong kü, “Amphong hatü hapa douthü kemei Shembüpakü 
daütükpüthü hih. Hon hi ngin kemei Shembüpa, ammei bühipa Kahvang kü 
moila shuohpüthü khih.  
29Ammi hathü JerusalemeiShembüpalei shemei doktü ngongpa mübüthü, 
Levi am hatü Israel phangthü kübü shangjingthü kü mangshuoh thahshi lishi 
yomhahtuh” shei e.  
30Hapheikü ngongpa hatü Levi ami hathü hon hi ngin Jerusalemei Kahvangei 
shemei doktü koei peijapü yah-ei tuh.  

Jerusalemei Leipü 

31Hapheikü Jerusalemei aonghen shingvaishi shongpü len nyih anpünyipabü 
kü Ahava yung tuhtü dai; hamei Kahvang ham mü nyu, hatü lemyang kü 
hamei vepathüi ham kü tappü kübü ham yangpeih. 
32Ham Jerusalemei peiyei halei nyih jem nyupeih.  
33Nyih alipabü kü ham Kahvang phopshemei pei, hatü hon hi ngin hatü 
dükhi-üm kemei doktü Uriahlei cheha Meremoth ngongpa kü shuoh, hatü 
büpa mü Phinehaslei cheha Eleazar nyu, hatü jiji mü Levi am, Jeshualei 
cheha Jozabad hatü Binnuilei cheha Noadiah nyuteke.  
34Hathü peüshep ie, hatü dok dokteke, hatü lemphü dokpü nyangei tuhteke.  
35Hahepak kü wüpküp leipü leipüthüi Israel Kahvang kü Israel am peü 
shingvaishi jakpü moila mohohbaong anpünyi, mi chebaongha 
büalipüanpüvok, mi cheha pejempüanpünyet, hatü mang moila yum 
chebaong anpünyi; hathü kemei Shembüpa kü jakpü moila shuohteke. 
36Jomphongi ongpalei ngeükhüam Euphrates heshüphi kü nyupü governorthü 
hatü lakchongbüthü kü shuoh, hatü jomiyao nanglak hatü Kahvangei shem 
dousho kü sheühteke.  

Ezra 9 

Vukeivengei Shem Yempü Eelanyüke 

1Hathü dou peü dükpheikü, mübüthü ngei touei peiyei, “Israel nanglakthü 
mü ngongpa hatü Levi am omshi jom mü chingyow yowpü Kanan, Hit, 
Perizz, Jebus, Ammon, Moab, Ijip hatü Amor am hatü jomei jiühitnalai 
dükhiling kübü hayaoha yanei nenyunyu” shei ephüteke. 
2Mehenangkü jomi ha amei yiükhathü laophülei nyüha vaihen hatü hapeüthü 
shing yiük yahteke. Hapa keiha daülangpü li jom kü shonei nyupü 
nanglakthü mü vukdaiteke, hatü hapa hingnelempü dousho kü mübüthü hatü 
lakchongbüthüi mütü huluh shuohnyüke shei eteke. 
3Ngei ha danei ngelei ashakviha, büm-ow shaaktük hatü ngelei sho hatü 
jumum bhitüktü mongshangei uoshi nyupeih.  

4Hahepak kü wüpküp leipü leipüthüi mang thahpü nangkü Israel Kahvangei 
shah danei kheü, hatü ngei mongshangei om kü moila shuohpü hepak thahshi 
uoshi nyushingkü ngei shonei thaiküteke.  

Ezra-i Phoppü 

5Mechem om kü moila shuohhen hepak ngoipa, ngei shüaeiyungleyei 
shaaktükpü ashakviha owtü nyupü kübü pao, hatü Shembüpa, ngelei 
Kahvang kü lashüh-i shüngei lak haongtü,  
6“Oh ngelei Kahvang, ngei ahshi-üng veüangke, hatü ngelei dhe nüng kü 
ngangei veihen neaoknyu; ngelei Kahvang; mehenangkü hamei mangi hamei 
shangjing lümlangteke, hatü pungpü shaipai vangsho thahshi aongdaiteke. 
7Hamei bühipathülei nyih kübü shinnyih thahshi hami mang longpü 
thahteke; hamei mang tata kü ham, hamei ongthü, hamei ngongpathü kemei 
shinnyihpü keiha kung amei ongthü kü shuoh, yani mah, wüpküpei dai, mop 
aetlangkem, hatü hai danghüpeih.  
8Shejao shaang kanja mongkü Shembüpa, hamei Kahvangi phahji huei ham 
yangei tuh, hatü hapa daülangpü shingei lakbowlayangei tuhpeih, hatü 
hamei Kahvangi hamei mük kü vangngai shuoh, hatü aa kübü bümei 
leihüpeih. 
9Hamü aa nyuhampeih, shejao hamei Kahvangi ham aa laphen kü 
netuhphong, shejao büpai ham kü Kahvangei shem lingei leihen yangnyu ja 
shuohhen, bendaipü lingei leihen, hatü ham yanghen Judah hatü Jerusalem 
kü bham linghen nangkü büpai ham kü bampü Persia ongpa touei 
vamhüpeih.”  
10Shejao shaang, Oh hamei Kahvang, hapheikü hami mehe ehen? 
Mehenangkü hami,  
11nüng chongphopü thibüthü homei ham kü, “Am peiyei yahhen nyupü 
kahdokü halei nyupü shennyakthüi jomei jiühitnalai dou homei sheihtükpü 
nedaünelangpü kahdok khih. Jomi kahdok jung hük kübü jung hük thahshi 
nedaünelangpai matükteke. 

12Hanangkü ammi jom mü yiük teyahtei. Am wong koh-ei leihen hatü kahdok 
kü vampü meipü ammi hahhen, hatü ammei hapeüthü shing denden mükjüp 
tuhhen shingvaishi jom mü meheyao chingmeivangmei teling, nevaijü 
mophimo teyemtei.  
13Ham kü mehe vamtepa hayü amei mang hatü pungpüshaipü tata kü 
vampeih, shejao hamei Kahvang, nüngi hamei mang neshangi komshi 
hanghihüpeih, hatü hapakei ham yangei tuhpeih.  
14Hami shao nüngei shahkung manghen je hatü henüngkei jiühitnalai dou 
dükpü shennyakthü mü yiük yahteihen je? Ham hükao yangei aoei netuhhen 
mü nüngi ham kü mongneshihhen je? 
15Oh Shembüpa, Israel Kahvang, nüngü shahhing! Shinnyih nüngi ham 
yangei tuhteke. Hamei mang nüng kü lahnyüpeih; ham nüng touei peihen 
jiüpü neshiüpih” shei phopei e.  

Ezra 10 

Nanglakthüi Jangei Epü 

1Mechem Ezra-i phopei, mang lah-ei, thepei Kahvangei phopshem chingshelei 
shükshi nyupa, Israel am khong longinyüha, baha hatü hashihthü büpa 
shonei thai, hatü jomao shahyaki thep.  
2Hahepak kü Jehielei cheha Shekaniah, Elamei hühihathü khong kü hüki Ezra 
kü, “Jen shonei nyupü kung am yiük yahpü homei jen Kahvang kü vaipü 
mangtükpeih. Hapakei vaijao shaang thahshi Israel am shing monglemhen 
nyüpeih.  
3Hanangkü shaang jeni jenei nyüha hapeüthü peü leitükhen shei jenei 
Kahvang touei vangpüshuwpü hük lingshah. Hami nüngi epükei hatü 
Kahvangei shahkung kü nyempüthüi epükei dükhen. Kahvangei shahkung kü 
mongpü aimü jeni dükshah.  
4Teü, nüngi ekütuh. Hami nüng kü sheühhen hih; hanangkü monglongtuh 
hatü düktuh” shei e.  

5Hahepak kü Ezra yaong, hatü ngongpa mübüthü, Levi am hatü Israel am 
peüi epükei dükhen shei lah, hatü jom vangteke. 
6Hapheikü Ezra-i Kahvangei shem kübü daiyei Eliashibei cheha Jehohananei 
dungei shüteke. Büpa halei nyushiyao meheyao nehahneying; mehenangkü 
wüpküp leipü leipüthüi hingnelempü nangkü thepei nyu.  
7Judah hatü Jerusalem kü wüpküp leipü leipüthü peü Jerusalemei thaihen 
shingvaishi shahyan hük shuoh.  
8Nyih jem mongkü üpa nepeihenshang lakchongbüthü hatü behethüi 
temteipü aimü büpalei mop kemei yahlanghen hatü noknyü khong kübü 
changtükhen shei e.  
9Nyih jem mong kü Judah hatü Benjamin am peü Jerusalemei thai; hapayü 
len shü mü nyih kukhapabü nyu. Nanglak peü phopshem chingshe koshoyalei 
uotü shahhidou mongshang hatü vang longi keipü nangkü kheüei nyu.  
10Hahepak kü Ezra ngongpa yaongei jomphong kü, “Am mang thahteke; 
ammi kungyiük yahpai Israel kü mang nyeinya dahüteke.  
11Hanangkü shaang Shembüpa, ammei bühipalei Kahvang kü mang lahtuh 
hatü büpai mongpü düktuh. Am shonei nyupü nanglakthü hatü ammei 
nyühathü mü yantuh” shei e.  
12Hahepak kü thaipü khongi ngeüwong anei, “Nüngi epü jiüphei! Nüngi 
epükei hami dükhen.  
13Shejao shennyak longi hatü vang longi keinyüke; hanangkü chingshelei 
hapakei yaongshi nenyuaokükhih. Anyei vaishi hapa keipü shahhidou-ü nyih 
hük nyih nyi kü shüpeikengei ne-eaok-ü; hanangkü jen longi mang thahteke.  
14Khong men kü lakchongbüthüi nyem-ekei. Hepak ittü laophü laophü 
nyushing leipü kungyiük yahpüthüi behethü hatü shahphenbüthü omshi 
nyempeikei. Hapakei dükjü mon Kahvang mongshih jen toueipü 
keüdaiphahen” shei e.  

15Asahelei cheha Jonathan hatü Tikvahlei cheha Jahzeiah nyi mü lenei 
üpaiyao hapa kü khüei neyaong, hatü hapa kü Meshullam hatü Levi am 
Shabbethai nyi-i sheühteke.  
16Hanangkü wüpküp leipü leipüthüi eteipükei dük. Ezra ngongpai phang 
phang kübü shangjingthü je, hatü jomei men nyangei tuh. Len anpabü 
shongpü nyih kü hapa shahhidou shüpeikenghen thai,  
17hatü len jem mongkü kungyiük yahpü shennyak peü shüpeikengei tem.  

Kungyiük Yahpü Shennyakthü 

18Ngongli kübü hathüi kungyiük yahteke: Jozadakei cheha Jeshua hatü 
jeihinaülei phang kü: Maaseiah, Eliezer, Jarib hatü Gedaliah.  
19Jom peüi kungyiük leitükkemhen lah, hatü jom peüi jomei mi khong kübü 
mi chebaongha hükbaong yah-ei mang moila shuoh.  
20Immer phang kübü: Hanani hatü Zebadiah.  
21Harim phang kübü: Maaseiah, Elijah, Shemaiah, Jehiel hatü Uzziah.  
22Pashhur phang kübü: Elioenai, Maaseiah, Ishmael, Nethanel, Jozabad, hatü 
Elasah.  
23Levi am khong kübü: Jozabad, Shimei, Kelaiah (Kelita sheiyao menteke), 
Pethahiah, Judah hatü Eliezer.  
24Kesho lokbüthü kübü: Eliashib. Phopshem yompüthü kübü: Shallum, Telem 
hatü Uri.  
25Lebü Israel am khong kübü: Paroshlei hühihathü: Ramiah, Izziah, Malkijah, 
Mijamin, Eleazar, Malkijah, hatü Benaiah.  
26Elamei hühihathü: Mattaniah, Zekhariah, Jehiel, Abdi, Jeremoth hatü 
Elijah.  
27Zattulei hühihathü: Elioenai, Eliashib, Mattaniah, Jeremoth, Zabad hatü 
Aziza.  
28Bebailei hühihathü: Jehohanan, Hananiah, Zabbai, hatü Athlai.  

29Banilei hühihathü: Meshullam, Mallukh, Adaiah, Jashub, Sheal hatü 
Jeremoth.  
30Pahath-Moablei hühihathü: Adna, Kelal, Benaiah, Maaseiah, Mattaniah, 
Bezalel, Binnui hatü Manasseh.  
31Harimei hühihathü: Eliezer, Isshijah, Malkijah, Shemaiah, Shimeon, 
32Benjamin, Mallukh, hatü Shemariah.  
33Hashumei hühihathü: Mattenai, Mattattah, Zabad, Eliphelet, Jeremai, 
Manasseh, hatü Shimei.  
34Banilei hühihathü: Maadai, Amram, Uel,  
35Benaiah, Bedeiah, Keluhi,  
36Vaniah, Meremoth, Eliashib,  
37Mattaniah, Mattenai, hatü Jaasu.  
38Binnuilei hühihathü: Shimei,  
39Shelemiah, Nathan, Adaiah, 
40Maknadebai, Shashai, Sharai,  
41Azarel, Shelemiah, Shemariah, 
42Shallum, Amariah hatü Joseph.  
43Nebolei hühihathü: Jeiel, Mattithiah, Zabad, Zebina, Jaddai, Joel hatü 
Benaiah.  
44Hathü kemei kungyiük yah, hatü jomphongi ha nyühathü hapeüthü mü 
leishihteke.  

Nehemiah 

Nehemiah 1 

Nehemiah-i Nanglakthü Shing Phoppü 

1Hekaliahlei cheha Nehemiahlei shah: Bong kukhapabü Khislev len kü 
mechem ngei Susa chingnyülei nyupa,  
2ngelei jeihinaüthü khongkü hük, Hanani mü Judah leipü shennyak hanei 
peiküteke, hatü ngei wüpküp leipü yangei leipü Jehoda am hatü Jerusalem 
nang pheteke.  
3Jomi ngei kü, “Wüpküp leipü yangei leipüthüyü longpü shanghah hatü 
veüpong kü nyüke; Jerusalem bham mangdai hatü hapalei pe kemei awi 
hahtükteke” shei ephüteke.  
4Mechem ngei hathü shah danpa, ngei uotü nyih longi vangsho Kahvang kü 
thepeiyoungei, shüaeiyungleyei hatü phopei nyupeih. 
5Hahepak kü ngei, “Oh Shembüpa, vangpüshuwpü jiüshangi nopü hatü üami 
nüng kü bam hatü nüngei shahkung jiüshi düknya, hathü kü bampü hupü 
longpü hatü nyempühanpü vangsho Kahvang;  
6shaang ngei nyakhingai thüngei nüngei chongphopüthüi Israel nanglakthü 
shing, nüng khüei Israel ami thahpü mang lah-ei phopnyüpeih; nüngei 
dhaong shaangshih, nüngei müki veishih hatü ngei phoppü danlangshih. Ngei 
hatü ham shemi mang thahteke.  
7Hami nüng huluh shuohhüteke, hatü nüng chongphobü Mosa homei epü 
nüngei shahkung hatü vanglemthü nedükang.  
8Nüngi nüngei chongphobü Mosa homei, ‘Am hingnelemjema, ngei amphong 
lebü jatthü touei haitükhen;  
9shejao amphong mong lepei ngelei shahkung bangei hathü dükjema, 
amphong kahdoknyü junghijang peü lemei haishi nyujao ngei am thaiyei 
leiyei ngei kü khümhen jepü shingei tuhhen shei epü shah deih-ei 
dangnyüke.’ 

10Jomphongü nüngei laklu wong longpai angei leipü nüngei chongphobü 
hatü nanglakthü.  
11Oh Shembüpa, nüngei chongphobüi phoppü kü, hatü nüngei men kü dhüm 
shuohpü kü mongongpü chongphobüi phoppü kü nüngei dhaong shaangshih. 
Shinnyih nüngei chongphobü aokpü danghütuh, hatü ongpai ngei kü 
bamhütuh!” Hahepak kü ngeiyü ongpalei yungshong nobü nyupeih.  

Nehemiah 2 

Nehemiah Jerusalemei Shompü 

1Artaxerxes ong vaipü bong kukhapabü Nisan len kü büpai yiü yingteipü 
hepak kü ngei yiü yah-ei deiyei büpa kü shuoh. Shelei ngei büpa touei 
mechemao mongmangpü dhe nehuham.  
2Ongpai ngei kü, “Nüng netüngtüngi mehekei nüngei dhe mangnya? Hapayü 
lebü nevai mongmangpü khih” shei phephüteke. Ngei longi nyem,  
3shejao ngei ongpa kü, “Ongpa nüng yangnyu shoshoei nyutuh! Ngelei obü 
opa am mahng vüpü chingnyü bendaitü hatü haleipü penyüsha kemei awi 
hahtüktü tuhtü ngei mekei mongnemangi nyunüng?” shei e.  
4Ongpai ngei kü, “Nüng mehe napa?” shei phe. Hahepak kü vangsho Kahvang 
kü phoptü,  
5ngei ongpa kü, “Ongpai hapa kü mongei deihjema, hatü nüngei chongphobü 
kü bamei deihjema, obü opa mahng vüpü Judah leipü chingnyülei ngei 
leishihtuh, hatü ngei hapa lingei leihen hih” shei jangei e.  
6Hahepak kü ongpai onglanyüao büpa touei uoei yahtü ngei kü, “Leihen 
hepak meshük yahhen hatü nüng mechem leikahen?” shei phe. Ongpai ngei 
leishihhen mong; hanangkü ngei hepak itteke.  
7Ngei shao büpa kü, “Ongpai hapa mongei deihjema ngei Judah mangngoi 
thahshi meishi peih-ei daihen shingvaishi Euphrates heshüphi kübü governor 
kü lai hük nyangei ngei kü yahshih;  
8hatü ngei kü phopshem peshaden linghen pü, hatü chingnyü pe linghen hatü 
ngei nyuhen shem linghen pü shuohtuh shei ongpalei phaü yompü Asaph kao 

lai hük nyangei yahshih” shei phe, hatü ngei mehe yü, ongpai ha ngei kü 
shuoh; mehenangkü ngelei Kahvangei phahjipü lak ngei mü nyuteke.  
9Hapheikü ngei Euphrates heshüphi leipü governor touei peiyei ongpalei lai 
shuoh. Ongpai ngei mü veshan lakchongbüthü hatü koyei veshanthü 
shomteke.  
10Mechem Horon am Sanballat hatü Ammon am lakchongbü Tobiah nyi-i ha 
danpa, Israel nanglak kü mei dükhen yemei hanei am peiteke shei nyingei 
longi mongneongi deih.  

Nehemiah-i Bham kü Veiyei Daipü 

11Hanangkü ngei Jerusalemei peiyei halei nyih jem nyu.  
12Ngei mü shennyak hanei mütü nyak kü dai. Jerusalem shingvaishi ngelei 
Kahvangi mehe dükhen ngelei mongkü ephopa, ngei üpa kao ha jung ne-eja. 
Hamphongi yah-ei daipü gadu-ü ngei müei peipü ha mon nyu. 
13Ngei nyak kü Kahji Shaden lemei daiyei Dragon Yunglok peih-ei heih-ei 
Nyüpshük Shaden ngoi, hatü ngei mangdaipü Jerusalem hatü aw hahtükpü 
peshadenthü thümei dai.  
14Hapheikü ngei Yunglok Shaden hatü Ong Yungkuk lemei heih, shejao ngei 
uopü gadu kamei daihen lem neshiüi nyu.  
15Hanangkü ngei nyak kü kahji lemei aongei bham thümei veiteke. Hapheikü 
ngei nyokei leiyei Kahji Shaden lem kü shüei lei. 
16Lakchongbüthüi ngei melei daipa nevaijü mehe dükpa ha nenying; 
mehenangkü ngei Jehoda am, ngongpathü, mübüthü, lakchongbüthü hatü 
aopüthü üpa kao mehe dükhen ha ne-eshuoh.  

Bham Lingei Leihen Temteipü 

17Hapheikü ngei jomphong kü, “Jen shanghah kü nyupü ammi veituh; 
Jerusalemü bendai, hapalei peshaden peü awi hahtükteke. Kei, jen shanghah 
kü nenyuhen shangmü jeni Jerusalem bham lingei leishah” shei e.  

18Ngei jomphong kü ngelei Kahvangei phahjipü lak ngei mü nyupü hatü 
ongpalei shah ngei kü ephopü ejateke. Hahepak kü jomphongi, “Jeni lingei 
pangshah!” shei e. Hanangkü jomi hapa doumei dükei pang.  
19Shejao mechem Horon am Sanballat hatü Ammon am lakchongbü Tobiah 
hatü Arab am Geshem hathüi ha danpa, jomphongi longi yaüeilungei naamei, 
“Amphongi dükpü hapayü meheang? Amphongü ongpa khüei yaongnyu je?” 
shei e.  
20Hahepak kü ngei jomphong kü, “Vangsho Kahvangi ham kü aokpü 
shuohhen, hatü büpa chongphobü hami ha lingei leihen chongpanghen, 
shejao Jerusalem nangkü shei amphongei phaihan nevaijü ammi ehen nevaijü 
hapalei büshah eshi dah shakei ehen neshiüpih” shei eteke.  

Nehemiah 3 

Jerusalem Bham Lingei Leipü 

1Bham hapakei ling. Ngongchong Eliashib hatü jempü ngongpathü dou 
düknüng dai hatü Mi Shaden ling. Jomi ha daühü hatü hapalei shaden ling; 
jomi ha Khohük Shangdü thahshi hatü Hananel Shangdü thahshi daühü.  
2Hatü Jeriko ami büpa kü dheanei ling, hatü jom kü dheanei Imrilei cheha 
Zakkur-i ling.  
3Hassenaahlei hapeüthüi Nyah Shaden ling; jomi pü bhangei hapalei shing kü 
shaden ling, hatü shaküp shihhen pü mounghibhang shihteke. Jomi pülu lütü 
ha shangkü pütang shih-ei shadenthü ling.  
4Jom mü dheanei Uriahlei cheha Hakkozlei chehü Meremoth-i ling. Jom mü 
dheanei Berekhiahlei cheha Meshezabelei chehü Meshullami ling. Jom mü 
dheanei Baanalei cheha Zadoki ling.  
5Jom mü dheanei Tekoa ami ling, shejao jomei mübüthüi epü dou kü jomei 
behethüi lakjaangiyao nehong.  
6Paseahlei cheha Joiada hatü Besodeiahlei cheha Meshullam nyi-i Jeshanah 
Shaden lingteke. Jomi pülu lütü ha shangkü pütang shih-ei shadenthü ling.  

7Jom mü dheanei Gibeon am Melatiah hatü Meronoth am Jadon ami lingteke 
Gibeon hatü Mizpah shennyakthüyü Euphrates heshüphi kübü governorlei 
moidoi phangkü nyu.  
8Jom mü dheanei Harhaiahlei cheha Uzziel, hon shükbüi lingteke. Büpa mü 
dheanei Hananiah, vong meipü meli lingbüi Longpü Bham thahshi Jerusalem 
ling.  
9Ha mü dheanei Hurlei cheha Rephaiah, Jerusalem kü district bhaoei kü 
vanglem lembüi ling.  
10Ha kü hapei Harumaphlei cheha Jedaiah-i büpalei shem kü khangteishi 
ling, hatü büpa kü dheanei Hashabneiahlei cheha Hattush-i ling.  
11Harimei cheha Malkijah hatü Pahath-Moablei cheha Hasshub nyi-i lebü 
shing hatü Awdep Shangdü ling.  
12Jom mü dheanei Halloheshlei cheha Shallumi Jerusalem kü district bhaoei 
kü vanglem lembüi büpalei yiükhathüi sheüh-ei lingteke.  
13Kahji Shadenü Hanun hatü Zanoahlei nyupüthüi ling. Jomi ha lingei leitü 
ha kü shaküp hatü pü mounghibhang kemei shih. Jomi shao Nyüpshük 
Shaden longpü thahshi meter 440 ling. Jomi pülu lütü ha shangkü pütang 
shih-ei shadenthü ling.  
14Nyüpshük Shaden thahshi Beth-Hakkerem district kü vanglem lempü 
Rekhabei cheha Malkijah-i ling. Büpai ha lingei leitü ha kü shaküp hatü pü 
mounghibhang kemei shih.  
15Yungkuk Shadenü Mizpah district kü vanglem lempü Kolhozehlei cheha 
Shallumi ling. Büpai ha lingei leitü adok küpei shaküp lingei pü 
mounghibhang kemei shih. Shao büpai Ongpalei Pe toueipü Siloam yungkuk 
kübü heihdaipü David chingnyülei yiüpü lateen thahshi ling. 
16Büpa pheikü Azbukei cheha Nehemiah Beth-Zur district bhaoei kü vanglem 
lembüi Davidei mahngchong mü khangteipü shing kübü heihdaipü Yungkuk 
hatü Hampathülei Shem thahshi ling.  

Bham Lingpü Levi am 

17Büpa kü dheanei Banilei cheha Rehumi mütü Levi ami ling. Ha pheikü 
Keilah district bhaoei kü vanglem lempü Hashabiah-i büpalei district kü ling.  
18Büpa kü dheanei Keilah district bhaoei aopü kü vanglem lempü Henadadlei 
cheha Binnui-i mütü halei nyupü ami ling. 
19Jom mü dheanei Mizpahlei vanglem lempü Jeshualei cheha Ezer-i lebü 
shing hük phunglang ow tuhshing kübü bham nyokei leipü shing thahshi ling.  
20Büpa kü dheanei Zabbailei cheha Barukh-i bham nyokei leipü shing kübü 
Eliashib ngongchongei shem thahshi ling.  
21Büpa kü dheanei Uriahlei cheha Meremoth, Hakkozlei chehüi Eliashibei 
shem peshaden kübü dohpü jung thahshi ling.  

Bham Lingei Leipü Ngongpathü 

22Hathü ngongpathüi bham shing longi lingei leiteke: Ha mü dheanei 
Jerusalem shonei nyupü ngongpathüi lingteke.  
23jomphong pheikü Benjamin hatü Hasshub nyi-i jomei shem chingshe kü 
jiüpü ling, hatü jom kü dheanei Ananiahlei chehü, Maaseiahlei cheha 
Azariah-i büpalei shem toueipü ling.  
24Büpa kü dheanei Hanadadlei cheha Binnui-i Azariahlei shem kübü nyokei 
leipü bham shoukbaong thahshi ling, 
25hatü Uzailei cheha Palal-i ha kü dheanei bham nyokei leipü baong hatü 
veshanthülei shem yopai leipü dokpa ongshem toueipü shangdü thahshi ling. 
Büpa kü dheanei Paroshlei cheha Pedaiah,  
26hatü Ophel shangchingei nyupü phopshemei chongphopüthüi heongphi 
Yung Shaden kü khangpü shing hatü shangdü thahshi ling.  
27Jom kü dheanei Tekoa ami shangdü kübü Ophel bham thahshi ling.  
28Koyei Shaden dok keyü ngongpathüi laophü laophülei shemshe kü jiüpü 
ling.  
29Jom kü dheanei Immerlei cheha Zadoki büpalei shem kü jiüpü ling. Büpa 
kü dheanei Heong Shaden yombü, Shekaniahlei cheha Shemaiah-i ling.  

30Büpa kü dheanei Shelemiahlei cheha Hananiah, hatü Zalaphlei ha vokpabü 
Hanuni nyi-i ling. Jiji kü dheanei Berekhiahlei cheha Meshullami büpa nyupü 
shem kü jiüpü shing ling.  
31Büpa kü dheanei hon shükbü, Malkijah-i phopshemei chongphopüthü hatü 
bhei leihpüthülei shem Miphkad Shaden mü khangteishi nyupü, hatü bham 
nyokei leipü baong kübü shem thahshi ling;  
32hatü bham nyokei leipü baong kübü shem toueipü Mi Shaden thahshi hon 
shükbü hatü bhei leihpüthüi lingei leiteke.  

Nehemiah 4 

Nehemiah-i Dousho kü Khüpüthü Neüpü 

1Ham Jehoda ami bham lingei leinyüke shei mechem Sanballat-i danpa, büpa 
longi mongshih-ei ham kü yaüeilungei naamshah epeih. 
2Büpai büpalei sheühbüthü hatü Samaria leipü veshanthü touei, “Jehoda am 
patenthüi mehe lingnya? Jomi bham lingei leiaokhen je? Jomi moila shuoh-ei 
aokhen je? Jomi nyih hük kü temaokhen je? Awi hahtükpü yaongthü 
khongpü shao mei leiyei lingaokhen je?” shei eteke.  
3Ammon am Tobiah büpa touei yaongshi nyu hatü büpaiyao, “Jomi lingteipü 
bhamü mahu hük bakei aongshuohjü laamkahen hih!” shei epeih.  
4Oh hamei Kahvang, ham kü yaeilungpü banghümao. Jomei shahlong jomei 
shangjing kü-üng hettuh. Jomi angpü kemei shetei yahtü jom wüpküpei 
deishihtuh.  
5Nüngi jomei mang tejümtük nevaijü nüng toueipü jomei mang tethittük; 
mehenangkü jomi ha bham lingei leipüthü kü yaüeilungei eteke.  
6Hanangkü hami bham lingei leiteke, hatü shaopü kü hükkeishing aongteke; 
mehenangkü nanglakthü peü kü dou dükhüpü mong nyüke.  
7Sanballat, Tobiah, Arab am, Ammon am hatü Ashdod shennyakthüi 
Jerusalem bham lingpü nedoh-i daipü, hatü vo kemei thapei dainyüke shei 
danei jom longi mongshih.  

8Jom peiyei Jerusalem khüei hokhen hatü halei shanghah vamhühen 
phaüshah showteke.  
9Shejao hami hamei Kahvang kü phop hatü nyakhingai thüngei yombü 
tuhpeih.  
10Hahepak kü Judah ami, “Dou dükbüthülei wong kemdaiteke, hatü 
nyüphinya longi nyupü nangkü hami bham nelingaokhen khih” shei e.  
11Hamei vepathüi, “Jomi jen nyingshekü hatü eeshekü jom touei jen peiyei 
jom jühen hatü dou nedüki tuhtükhen” shei eteke.  
12Shejao jom yopailei nyupü Jehoda am ham touei peiyei anpa anpa ham kü, 
“Jen khüei hokhen jom nyupü shing peü lemeipü peihen temteinyüke” shei 
ephopeih.  
13Hanangkü ngei bham peü mü nyaümpü shing peü eepü shingei phang 
phang aimü yan, phung, hatü lah notü yaonghüpeih. 
14Ngei hathü dou veikem pheikü ngei yaongei mübüthü, lakchongbüthü hatü 
aopü nanglakthü kü, “Jom kü tenyem. Ammei jeihinaü, hapeüthü, nyühathü 
hatü am shem nangjei hokpü longpü hatü nyempühanpüShembüpa deih-ei 
dangtuh” shei eteke.  
15Mechem hamei vepathüi jomi tempü küpjan hami nyingdaipü danpa, hatü 
Kahvangi jomi tempü küpjan neaokpü leihüteke shei nyingpa, ham peü 
laophü laophülei dousho bham lingei dai.  
16Ha nyih mü pangei nanglak hükkeishing phung, inyü, lahhilaong notü 
vehok ow temtü yomei yaong, hatü lakchongbüthü jom nyingi bham lingpü 
Judah nanglakthülei ngaümpheilei yaongteke.  
17Bham linghen dou shetpüthüiyao lak hüki dou dük, lak hükei lahhilaong 
notü nyu,  
18hatü bham lingpüthüao yan laptü dou dük, shejao amit vünghen shennyakü 
ngei mü nyuteke.  

19Ngei mübüthü, lakchongbüthü hatü aopü nanglakthü kü, “Dou dükhenü 
longi taiteishi haishi nyüke hatü bham lingei jen hüki hük mü longi takteishi 
yanei nyüke.  
20Mechem amit ngeü danhenshang, ngei shonei thaikei. Jenei Kahvangi jenei 
med kü hokkahen” shei eteke.  
21Hanangkü nanglak hükkeishing vanghe aonghinüng phunglang notü litha 
vampü thahshi yom, hatü ham hükkeishing hapakei dou dük. 
22Hahepak kü ngei nanglakthü kü, “Shennyak peüi laophülei sheühbü omtü 
yanüngü Jerusalem mongei nyutuh; hathüi yanüng jen yomhen hatü 
nyihnüng dou dükhen” shei e.  
23Ngei nevaijü ngelei jeihinaüthü, ngelei chongphobüthü, ngei mü nyupü 
yombüthü üpaiyao phunglang owhiai nebhühtük; peüi laophülei lahhilaong 
lakei noshi mon nyu.  

Nehemiah 5 

Taopathü Nangkü Nehemiah-i Dükpü 

1Shaang jempü jeihinaü Jehoda am khüei nanglakthü nyüha baha hanei 
langmaanteke.  
2Hanei ami, “Hapeüthü omtü ham longi nyüpeih, ham yemmü nyuhen 
nangkü hahhen hahying danghen vongbong” shei e.  
3Hanei ami, “Münghishaü hepak kü hami hamei kah, nyalingngupai kah, hatü 
hamei shemthü phutükkempeih” shei e.  
4Shao lebüthüi, “Kah hatü nyalingngupai kahthü kü ongpai thaipü kahphulat 
shuohhen lop luhen khih” shei e.  
5“Hamao jeihinaüthü mü iy hük phai hük vaijao hatü hamei hapeüthüao 
jomei hapeüthü kei-üng meishi tuhtü hamei hapeüthü-ü aa leihen khih. 
Hamei yiükhathü haneiyü aa vaishi yutükteke, shejao hamei kah hatü 
nyalingngupai kahthü kemei mih-ei vaidaipü nangkü sheyü lem neshiü” shei 
eteke.  

6Mechem jom langmaanpü ngei danpa ngei longi mongshih.  
7Ngelei mongei lemhük payü dükhen khih shei deihtü mübüthü hatü 
lakchongbüthü kü, “Amphongü jeihinaüthü kü shüveinyu khih!” shei eteke. 
Hanangkü hapa nang eteinüng shahthai longpü hük nyükei,  
8Jom kü, “Jeni aokpü thahshi jenei jeihinaü Jehoda am lebü kung jatthü kü 
yutükpü shakei leiteke, shejao shaang ammi jempü jeihinaü Jehoda am jom 
nyingi am kü yuhen mü ammi dou düknyüke!” shei eteke. Jomi shah leihen 
nedangpü nangkü nenmü nyudai.  
9Hanangkü shao ngei jom kü, “Ammi mehe düknya hayü nejiüang. Jenei vepa 
jatthüi ne-ienelempü neponghen shangmü ammi jenei Kahvang nyempü kü 
nekamhen je?  
10Ngei hatü ngelei jeihinaüthü, ngelei chongphobüthüi nanglakthü kü lop 
hatü hah lushuoh-ei nyüpeih. Jeni dou kü dou bhüei yahpü tuhtükshah.  
11Jom kü lomi jomei kah, nyalingngupai kah, olive kah hatü shemthü hatü 
dou kü dou bhüei yüpü peü neyah-i leitükkemshah” shei e.  
12Jomphongi, “Nüngi epükei hami dükhen hih. Hami jomei kahphei 
shemshing peü nyokei leishuohhen hih, hatü hajük kü bheishe hang neyüpih” 
shei e. Hapheikü ngongpathü nyükei thaihütü mübüthü hatü lakchongbüthüi 
mehe lah, ha dükhen shei vanghüteke.  
13Ngeiyao ngelei shünglok sheyei dheütü, “Hapa lahpü üpai nedükhenshang 
Kahvangi jomei shem, mophimo hapakei dheüei yaktüktuh, hatü lakkong 
tuhtuh” shei e. Hahepak kü halei nyupü peüi, “Amen!” shei e, 
hatü Shembüpalei menlong, hatü nanglak peüi jomi lahpükei dük.  

Nehemiah-i Nanglak kü Bampü 

14Nyeinya vaishi Artaxerxes ongpai vanglem lempü bong kukhapabü kü 
Judah kahdokei ngei kü jomei governor vaihen jepü hepak kübü büpai 
vanglem lempü bong hapüanpünyipabü thahshi– bong anpünyi kü ngei 
nevaijü ngelei jeihinaüthü üpaiyao governor kü shuohpü hahying nehah.  

15Ngei shekü nyupü governorthüi nanglakthü kü hanggovih longi kohü, hatü 
jom leipü hahying hatü yiü yah, hatü ha mü lenei nyih kü ngin pha pinyi 
yahhamteke. Jomei chongphobüthüi dangkao nanglakthü kü shüveihampeih. 
Shejao ngeiyü Kahvang kü nyempai hapakei nedükangpih.  
16Haleimü ngei nyingi bham lingei leihen dousho kü lanei shuohpeih. Ngelei 
chongphobüthü peü halei dou düknüng thaipeih; hami shing hükao neyah.  
17Jen shonei nyupü jatthü kübü peipüthü mü lenei Jehoda nanglak hatü 
lakchongbüthü düngei kho hük mü pinyipüan thahshi ngelei nükdülei 
hahhampeih.  
18Nyih hük shingvaishi tempülempeyü mohohbaong hük, meipü mi vok hatü 
ngei shing ou shukhampeih, hatü nyih an ieyei kü meipü yiüja lemphü 
shuohhampeih, shejao nanglakthüi hanggovih kotü ponghahpü eepü nangkü 
ngei governor kü hanpü hahying neyü.  
19Ngei nanglakthü shingvaishi hathü peü dükpü kü ngei kü phahjiei deihte, 
Oh ngelei Kahvang.  

Nehemiah 6 

Nehemiah Khüei Phaüshah Showpü 

1Mechem Sanballat, Tobiah, Arab am Geshem hatü lebü vepathüi ngei mütü 
shingkong neshiüi bham lingei temteke shei danpahahepak thahshi shaküp 
manglingi nyujao,  
2Sanballat hatü Geshem nyi-i, “Ono Kahji leipü chingthü hükei jen 
pongteishah” shei ngei kü shah shom. Shejao jijinyi-i ngei kü nemei-i dükhen 
deihpü shiüteke.  
3Hanangkü ngei phongmokbüthü shomei jiji kü, “Ngei dou longpü düknyeih; 
ngei neyiüküaokpih. Anji touei yiühen tata kü ngei mehekei dou 
yakphonghen?” shei eteke.  
4Jijinyi-i hapakei alipa thahshi shah shom, hatü ngeiyao jiji kü hapakei alipa 
thahshi shanlei.  

5Hapa keiha ngapabü Sanballati büpalei chongphobü hük laiyao apeitüktü 
shomteke.  
6Ha lai kü, “Jatthü peüi hatü Geshemiyao hapakei enyükenüng hatü Jehoda 
amü khüei yaonghen deihnyu khih; hanangkü am bham lingei leinyu khih, 
hatü hapa shahjang aimeyü nüngü ong vaihünyu khih.  
7‘Judah kü ong hük nyüpeih!’ shei teteivanei ehühen shingvaishi nüngi 
Jerusalemei thibüthü jeyei tuh-ei nyüke. Hanangkü danpü shah aimü ongpa 
kü lushuohhen hih. Hanangkü ha nang chemi eteinüng yiükei” shei 
nyangteke.  
8Hahepak kü ngei büpa kü, “Nüngi epü keipü dou nedükangpih; nüngi deihtü 
deihtü lingei enyu khih” shei lainyok shomteke.  
9Mehenangkü jomphongi hapa dou nedüki dohhühen shingvaishi 
nyemshaopü nyuteke. “Shejao shaang, Oh Kahvang, ngelei lak wong 
kohhütuh” shei ngei phop.  
10Nyih hük Mehetabelei chehü, Delaiahlei cheha Shemaiah, üpa düngei 
shemei mon dhetshi nyu, ngei büpalei shemei heih; büpai ngei kü, “Jiphen 
phopshemei heih-ei Daülangpü Shingei shüei shanyong lattü nyudaishah; 
mehenangkü nüng jününg hathü peikünyüke; nüng jününg hathü yanüng 
peikahen khih” shei e.  
11Shejao ngei, “Ngei shenshenpü shennyak nyemei dainyu je? Ngei shükpü 
shennyak yanghen nangkü phopshemei johen je? Ngei hapakei nedaipih!” 
shei eteke.  
12Ngei meishi deih-ei veijü Kahvangi büpa neshom, shejao Sanballat hatü 
Tobiah nyi-i büpa shaklangpü nangkü ngei khüei eteke.  
13Büpai epükei dükpai ngei mang thahhühen shingvaishi ngei kü nyem shaoei 
nyemhühen, hatü ngei kü yaüeilungei menten shuohhen mükhong kü büpayü 
shaklangtü nyuteke.  
14Oh ngelei Kahvang, Tobiah hatü Sanballat nyi-i dükpü dou shangshi, hatü 
thibülanyü Noadiah hatü ngei kü nyem shaopü thibüthü deih-ei dangtuh.  

Bham Lingei Tempü 

15Hanangkü Elul len nyih hapüngapabü kü nyih pinyipüan mongkü bham 
lingei temteke.  
16Mechem hamei vepathü peüi ha danpa, hatü ham shonpü jatthü longi nyem 
hatü mong maandai; mehenangkü hapa dou-ü hamei Kahvangi sheüh-ei 
temaokpü khih shei nying.  
17Nyeinya vaishi hathü nyih kü Judah am behethüi Tobiah kü lai longi shom, 
hatü Tobiah leipao lainyok dangei nyuhamteke.  
18Mehenangkü Judah am longi büpa philei nyu; mehenangkü büpalei 
nyühalei chepayü Arahlei cheha Shekaniah nyu, hatü cheha Jehohanani 
Berekhiahlei cheha Meshullamei yiükha mü shem yemteke.  
19Nanglakthüi ngei touei Tobiah-i dükpü doumei jung ehamteke, hatü ngei 
epü shah peü büpa kü ejahamteke, hatü büpai ngei kü nyem shaoei lai nedoh-
i shom.  

Nehemiah 7 

1Ngei bham lingei temtü shaküpthü ling, hatü shaden yombüthü, kesho 
lokbüthü hatü Levi am jeteke,  
2hatü ngei ngelei naüpeü Hanani mü chingnyü kü veshan mübü Hananiah nyi 
kü Jerusalem yomhen shuoh. Hananiahyü shennyak peü mü monglemaokpü 
hatü Kahvang nyempü shennyak nyuteke,  
3hatü ngei jiji kü, “Vanghe aongei mangnyah thahshi Jerusalem peshaden 
neaphen, hatü peshaden yompüthü mangleidai-i peshaden küptuh, hatü 
Jerusalemei nyupüthü khong kübü yomhen hanei, haneiyü laophülei 
yomshingei hatü haneiyü laophülei shem yopailei yomhen jetuh” shei e.  
4Hapa chingnyü-ü bahiyang longshi, shejao ha mongei shennyak maani mon 
hatü shem mangve-i nyuteke.  

Wüpküp Leipü Leipüthülei Men 

5Hapheikü Kahvangi ngelei mongkü mübüthü, lakchongbüthü hatü nanglak 
peü thaihütü bülem nyingei nyanghen peihü, hatü shongei nyokei leipüthülei 
bülem nyangpü lai ngei dang hatü halei hapakei nyangei dangteke.  
6Babylon am Nebukadnezzar ongpai wüpküpei deiyei tuhpü khong kübü 
vamei laophü laophülei jila yemei Jerusalem hatü Judahlei hathü shennyak 
leiteke.  
7Jomphongü Zerubbabel, Jeshua, Nehemiah, Azariah, Raamiah, Nahamani, 
Mordekai, Bilshan, Mispereth, Bigvai, Nehum hatü Baanah. Israel 
shennyakthü bheiie:  
8Parosh phang kübü 2,172. 
9Shephatiah phang kübü 372.  
10Arah phang kübü 652.  
11Pahath phang kübü (Jeshua hatü Joab li kübü) 2,818.  
12Elam phang kübü 1,254, 
13Zattu phang kübü 845,  
14Zakkai phang kübü 760,  
15Binnui phang kübü 648,  
16Bebai phang kübü 628,  
17Azgad phang kübü 2,322, 
18Adonikam phang kübü 667,  
19Bigvai phang kübü 2,067,  
20Adin phang kübü 655,  
21Ater phang kübü (Hezekiah homei) 98,  
22Hashum phang kübü 328,  
23Bezai phang kübü 324,  
24Hariph phang kübü 112, 

25Gibeon phang kübü 95, Shelei hapa jilathü kü nyuhampü bühipathülei 
hühihathü leipü: 
26Bethlehem hatü Netophah am 188,  
27Anathoth am 128,  
28Beth-Azmaveth am 42,  
29Kiriath-Jearim, Kephirah hatü Beeroth am 743, 
30Ramah hatü Geba am 621,  
31Mikkmash am 122,  
32Bethel hatü Ai am 123,  
33Lebü Nebo am 52,  
34Lebü Elam am 1,254,  
35Harim am 320, 
36Jeriko am 345,  
37Lod, Hadid hatü Ono am 721,  
38Senaah am 3,930.  
39Wüpküp leipü leipü ngongpathü phang kübü: Jedaiahlei hühihathü (Jeshua 
shemdep homei) 973,  
40Immer am 1,052,  
41Pashhur am 1,247,  
42Harim am 1,017,  
43Wüpküp leipü leipü Levi am phangthü: Jeshua hatü Kadmiel am 
(Hodaviahlei hühihathü) 74,  
44Kesho lokbüthü: Asaphei hühihathü 148, 
45Phopshem peshaden yompüthü: Shallum, Ater, Talmon, Akkub, Hatita hatü 
Shobai hathülei hühihathü 138 nyu.  
46Phopshemei chongphopüthü: Ziha, Hasupha, Tabbaoth,  

47Keros, Sia, Padon, 
48Lebana, Hagaba, Shalmai,  
49Hanan, Giddel, Gahar,  
50Reaiah, Rezin, Nekoda,  
51Gazzam, Uzza, Paseah,  
52Besai, Meunim, Nephushesim, 
53Bakbuk, Hakupha, Harhur,  
54Bazlith, Mehida, Harsha,  
55Barkos, Sisera, Temah,  
56Neziah hatü Hatipha.  
57Solomonei chongphobüthülei hühihathü: Sotai, Sophereth, Perida, 
58Jaalah, Darkon, Giddel,  
59Shephatiah, Hattil, Pokereth Hazzebaim hatü Amon.  
60Phopshemei chongphobüthü hatü Solomonei chongphobüthülei hühihathü 
jom 392 nyu.  
61Hathüyü Tel-Melah, Tel-Harsha, Kerub, Addon hatü Immer jilathü kübü 
aongpeih, shejao jomi jomei lihilayü Israel phang kübü vampeih shei 
nehuaokpeih.  
62Delaiah, Tobiah, hatü Nekoda hathülei hühihathü jom 642 nyu.  
63Ngongpathü khong kübü: Hobaiah, Hakkoz hatü Barzillai (büpai Barzillailei 
yiükha mü shem yempeih; hanangkü hapa men nyükpeih).  
64Hathüyü jomei bülem yemteke shejao nedangpü nangkü ngongpathü 
khongkü ne-omhüi nedaüpü shei tuhpeih.  
65Hanangkü governor-i jomphong kü ngongpai Urim hatü Thummim homei 
chongphoei mangling thahshi daülangpü hahying nehahhen ngeükhüam 
shuoh.  

66Wüpküp leipü leipü peüshep 42,360,  
67jomei nyüha hatü baha aathü 7,337 mü lenei nyüha baha kesho lokbüthü 
jom 245 nyu. 
68Koyei 736, gadu cheha 245,  
69ut 435, hatü gadu 6,720 nyuteke.  
70Phang kü shangjingthü hanei hapa dou kü moila shuoh. Governor-i hon dok 
8, nükshung pati 50, ngongpathü shing owhiai 530 shuoh. 
71Phangthü kü shangjingthü hanei-i hapa dousho shing hon dok 168, hatü 
ngin dok 1,250 shuoh.  
72Aopü lebü nanglakthüi hon dok 168, ngin dok 140, hatü ngongpathü shing 
owhiai 67 shuoh.  
73Ngongpathü, Levi am, peshaden yompüthü, kesho lokbüthü hatü 
phopshemei chongphopüthü mü nanglak hanei hatü Israel am peü laophülei 
jilathülei chingchingei nyu.  

Nehemiah 8 

Ezra-i Shahkungnyü Iepü 

1Len nyetpabü kü Israel ami laophü laophülei jilalei nyu. Nanglakthü peü 
chemi Yunglok Shaden chingshelei thai. Jomphongi nyangbü Ezra kü Israel 
nanglakthü shingvaishi Shembüpai shuohpü Mosa Shahkung Laitap ngaikei 
shei e.  
2Hanangkü len nyetpabü shongpü nyih kü ngongpa Ezra-i danhen aokpü 
nyüha baha thaipü touei Shahkungnyü yah-ei ngai.  
3Danhen aokpü nyüha bahathü toumü Yunglok Shaden touei chingshe philei 
meetü büpai ha dhom mebü haümhahphei thahshi ie, hatü peüi mong shuoh-
ei hapa Shahkung Lai bangteke.  
4Hakeipü thaihiyu shing lingpü dünyü shangei nyangbü Ezra aongei yaong. 
Büpa mü lakdah philei Mattithiah, Shema, Anaiah, Uriah, Hilkiah, hatü 

laknyong philei Pedaiah, Mishael, Malkijah, Hashum, Hashbaddanah, 
Zekhariah hatü Meshullam hathü yaong.  
5Ezra-i nanglakthü peüi eeshi lai ap; mehenangkü nanglakthü peü mü büpa 
shaoshi yaongshi shiüteke, hatü mechem büpa lai appa, nanglakthü peü 
yaong.  
6Hapheikü Ezra-i, “Shembüpa, longpü Kahvang men longtuh” shei e, hatü 
nanglak peüi, “Amen!, Amen!” shei jomei lak haongtü jangei e. Hapheikü 
jomei dhe kahdok philei aümei shatü Shembüpa kü khüm.  
7Shao Jeshua, Bani, Sherebiah, Jamin, Akkub, Shabbethai, Hodiah, Maaseiah, 
Kelita, Azariah, Jozabad, Hanan, Pelaiah, Levi am hathü nanglakthü 
laophülei shingei yaongshi nyushi Kahvangei shahkung nanglakthü kü 
nyinghühen nyuh.  
8Hanangkü jomi Kahvangei shahkung lai kübü nanglakthüi danhen mü nih-ei 
lekei nyuh.  
9Hapheikü Nehemiah governor, ngongpa hatü nyangbü Ezra, Levi am 
shahkung nyuhpüthüi nanglakthü kü, “Shinnyih-ü Shembüpa, ammei 
Kahvang touei daülangpü nyih; am tethep” shei e. Mehenangkü nanglakthüi 
shahkungi mehe enya, ha danei longi thepei nyu. 
10Hapheikü Nehemiah-i hathü kü, “Shemei leituh, hatü meipü hahying 
hahtuh; vüngnyangpü yiü yingtuh. Ammi nükhiyiü neshiüpü am kao hanei 
shuohtuh. Shinnyih-ü Shembüpa kü daülangpü nyih; hanangkü mongteshang, 
Shembüpai shuohpü mongongü ammei wong” shei eteke. 
11Hanangkü Levi ami nanglakthü kü, “Nendaituh; mehenangkü daülangpü 
nyih am mongteshang” shei eshi nenhü.  
12Hanangkü nanglakthü laophülei shemei leiyei hah hatü ying hatü ha mih 
kao hanei shuoh; mehenangkü jom kü ieyei hupü shah jomi nyingteke.  

Tapshaü Mo 

13Nyihphei phang kü shangjingthü mü ngongpathü hatü Levi am peü chemi 
Ezra touei shahkung leipü shahthü yemhen peiteke.  

14Len nyetpabü mo kü Israel am kemei ashakshemei nyuhen vongbong 
sheiShembüpai Mosa homei epü shahkungei nyangei dangteke,  
15hatü jomi jomei jilathü hatü Jerusalem kü hapakei nyangtü baongeiyaüei 
ehen; “Shangchingthülei aongtuh hatü awkaongpü, olive pükao, palm pü, 
myrtle pü hatü lebü phenlak kohpü püthü yah-ei tapshaü chantuh” shei e.  
16Hanangkü nanglakthü daiyei hathü leiyei laophülei shem adokei, 
chingshelei, phopshem chingshelei, Yunglok Shaden hatü Ephraim Shaden 
chingshelei tapshaü veteke.  
17Wüpküp leipü leipüthü peüi tapshaü vetü halei nyu; hapayü Nunei cheha 
Jeshualei nyih kübü Israel ami ha nedük. Halei mongongpü longpü nyu.  
18Nyihjeih shongpü nyih kübü dohpü nyih thahshi büpai Kahvangei 
shahkungnyü lai kübü ieteke. Jomphongi nyih nyet thahshi moteke hatü nyih 
shetpabü kü shahkungi mongpükei thaipüyupü nyu.  

Nehemiah 9 

Nanglak Kemei Mang Lahpü 

1Hapa len nyih hapüalipabü kü Israel nanglakthü peü thaiyei dhoila ashak 
ümtü kahdok nyiotü shüaeiyungleteke.  
2Israel li kübü vampüthü peü kung shennyak kübü yanei hayaoha yaongtü 
bühipai thahpü mang lah-ei phop.  
3Jomi jomei shingei yaongtü ghonda jem hükshingShembüpa, jomei 
Kahvangei shahkung lai kübü ie, hatü ghonda jem hükshing yah-
ei Shembüpa, jomei Kahvang kü mang lah, hatü khüm. 
4Hapheikü Jeshua, Bani, Kadmiel, Shebaniah, Bunni, Sherebiah, Bani hatü 
Kenani hathüi Levi amei dünyü shangei aongtü Shembüpa, jomei Kahvang kü 
ngeüwong anei lenteke.  
5Hahepak kü Levi am, Jeshua, Kadmiel, Bani, Hashabneiah, Sherebiah, 
Hodiah, Shebaniah hatü Pethahiah hathüi, “Yaongtuh hatü 
nedohneteniShembüpa, ammei Kahvangei men longtuh. Nüngei 

müknyinshekhang men moihimantuh, hatü moihiman menvih peü shak kü 
longei anshihtuh” shei e.  

Mang Lah-ei Phoppü 

6Nüng monha Shembüpa, nüngi vangshothü hatü vangsho lithilenthü, 
kahdoknyü hatü ha shak kü nyupü peü, yungching hatü halei nyupü peü 
lingpeih. Nüngi hathü peü kü yangnyu shuoh, hatü vangshothüi nüng kü 
khümnyüke.  
7Nüngü Babylon kahdok Ur leipü Abram jetü müei deiyei Abraham shei men 
jeipü Shembüpa Kahvang.  
8Büpalei mongdangi nüng kü hinglempü nüngi nying, hatü nüngi büpalei 
hühihathü kü Kanan, Hit, Amor, Perizz, Jebus hatü Girgash amei kahdok 
shuohhen büpa mü vangpüshuwpü lingteke. Nüngi lahtükpü lakshing tuh; 
mehenangkü nüngü shahhing nyüke.  
9Hamei bühipa Ijiplei shangpongpü nüngi ee, hatü jomi Hakla Yungchingei 
theppüyoungpü nüngi dan.  
10Nüngi yashanpü nyangeihepü, thamapü douthü Pharaoh, büpalei 
lakchongbüthü hatü jomei nanglakthü khüei shom; mehenangkü Ijip ami 
meshük changmeiyei hathü kü nemei-i dükpa, ha nüngi nying. Nüngi laophü 
shing menmei linghah, ha shinnyih thahshi nyüke.  
11Nüngi jom shekü yungchingao hantük, hatü jom kahvan kü kamei 
peihhütük, shejao jom kü changpüthü yungching ilangmong kü yaong 
hüngpükei jom hüngtük. 
12Nyihnüng nüngi jom phum shemnyüi mü, hatü yanüng nüngi jom dailem 
kü aw shemnyü shuoh.  
13Nüng vangsho leipü Sinai Kahshangei yiü, hatü vangsho leipü etei, hatü 
jom kü jiüpü shahkung hatü meipü vanglem shuoh;  
14hatü nüngi nüngei daülangpü Sabbath jom kü shuoh, hatü nüngei 
chongphobü Mosa homei jom kü shahkung hatü vanglem shuoh.  

15Jom aeipü kü nüngi vangsho leipü hahying shuoh, hatü jom yung lepü kü 
yaong leipü yung shuoh, hatü nüngi jom kü shuohhen shei lahpü kahdok 
yahnüng daihen eteke.  
16Shejao jom, hamei bühipathüi changmei, hatü jomei ngaümvang haüei 
nüngei shahkungthü nebang;  
17jomi ven nedan, hatü jom touei yashanpü douthü dükpü peü betük, shejao 
jomei ngaümvang vaanei aa laphen kü Ijiplei nyokei leihen tem. Shejao 
nüngü mang tükpü, phahji yahyangpü, mongshih youngmü vampü, hatü 
bampü kü changshishashi nyupü Kahvang, hatü nüngi jom netuhphong.  
18Mechem jomi jom shing mohoh cheha lajei lingpa, “Hapayü am Ijip leipü 
müei leipü ammei Kahvang” shei eyei nüng kü neienelem,  
19shejao nüngei phahji longpai nüngei hapeüthü jahpanei netuhphong; 
nyihnüng jom daipü lem kü müpü phum shemnyü nedohdai, nevaijü yanüng 
jom dailem kü khangpü aw shemnyü neyahlang.  
20Nüngi jom kü nyuhhen nüngei laangha meipü shuoh, hatü jomei ju kübü 
manna neshonglang, hatü jom yung lepü kü yung shuoh.  
21Bong pinyi thahshi jahpanei longteijao jom mepaiyao netao; jomei 
ashakviha chang neleidai, nevaijü la nepouk. 
22Nüngi jom kü ongchingthü hatü jatthü neühen shuoh, hatü jomei viong 
junghijang thahshi shuoh; jomi Heshbon am Sihon ongpa hatü Bashan am Og 
ongpalei kahdok kaamei yah.  
23Nüngi jomei lihilathü vangsho lithathü kei dahü, hatü nüngi chebü chepa 
kü shuohhen epü kahdokei peiyei kaamei yahhü.  
24Hanangkü jom peiyei kahdok kaamei yah, hatü nüngi jom touei hapa 
kahdok kü nyupü Kanan am neühütük; nüngi jom kü Kanan am, haleipü ong, 
hatü nanglakthü peü jomi mongpükei noteihen lanei shuohtük.  
25Jomi penyü showtükpü chingnyü hatü kahcheü kohpü kahdok yahhü, nüngi 
doumeinangmei-i maei nyupü shemthü, yungkuk meishi shotükpü, 

nyalingngupai kah, olive kah hatü betjük püthü changshi nyupü kaamei 
yahhü. Jomi moh-ei hahtü nitei nüng meipü nangkü jom mongong.  
26Shejao jomi ven nedani nüng khüei yaong; jomi nüngei shahkung 
ngaümpheilei tuhphong. Jomi nüng touei mong lepei leihen shahvüng 
shuohpü thibüthü jütük; jomi nüng kü ne-ienelemi nyembenüng mang thah.  
27Hanangkü nüngi jom kü nyemshüvei shei jomei vepathü kü shuoh. Shejao 
mechem jom shüveipü ponghahpa, jomi nüng kü lenei nyük. Vangsho leipü 
nüngi jom nyükpü dan, hatü nüngi phahjipai vepathülei lak kübü yanghen 
yangbü hük shuoh.  
28Shejao jom nyiushemmei kü nyujü shao jomi nüng touei mang thah. 
Hahepak kü jom shak kü vanglem lemhühen nüngi jom vepathü kü shuoh, 
hatü mechem jomi nüng kü nyükhen, nüngi vangsho leipü dan, hatü nüngi 
phahjipai hepak ieshi jom yangteke.  
29Nüngi jom kü nüngei shahkung banghen shahvüng shuoh, shejao jom 
changmeiyei nüngei shahkung nebang. Nüngei shahkung banglang meyü 
yemmü nyuhen vaipü yah-ei jomi ha khüei mang thah. Mongdang vaanei 
ngaümvang haüei jomi nüng toueipü lüdai hatü epü shah neyah.  
30Bong longi nüngi jom mü nenteiaokei heihpeih. Nüngei laanghai nüngei 
thibüthü homei jom kü shahvüng shuoh, shejao jomi ha nebang. Hanangkü 
nüngi jom lebü jatthülei lak kü shuohtükpeih.  
31Shejao nüngei phahji yahyang homei nüngi jom nedohtük nevaijü 
neyakphong; mehenangkü nüngü phahji yahyangpü Kahvang.  
32Hanangkü shaang, Oh hamei Kahvang, longpü wong kohpü hatü 
nyempühanpü Kahvang, nüngi bampü, vangpüshuwpü jiüshi düknyeih; ham 
kü, hamei ongthü, ngongpathü, thibüthü, bühipathü hatü nanglakthü kü 
Assyria am ongthülei hepak kübü shinnyih thahshi peipü shanghahthü kü 
nüngi shangkhah-i tedeih.  
33Ham kü dhaümpü peü kü nüngü shahhing nyuhampeih, nüngi jiüshi 
dükpeih, shejao hami nejiüi dükpeih.  

34Hamei ongthü, mübüthü, ngongpathü, hatü bühipathüi nüngei shahkung kü 
nemü; nüngi jom kü shuohpü shahkung nevaijü shahvüng kü jomi mong 
neshuoh.  
35Jomi nüngei ongching kü nüngi shuohpü shingmeiphangma kü kahcheü 
kohpü kahdok kü mei dangei mongongshi nyushing kao jomi nüng 
chongnepho nevaijü jomei mang lem kübü mong nelep.  
36Shejao veituh, shinnyih-ü hamü aa khih. Nüngi obü opa kü hapa kahdok kü 
vampü bejükvungjük hatü lebü doumei kemei hahtuh shei shuohpü kahdok 
kü hamü aa khih.  
37Hamei mang nangkü, halei vampü mop kemei ham shak kü vanglem lempü 
ongpalei lakei thahdainyu khih; jomi hamei büm, yemhimak shak kü jomi 
mongpükei nonyüke. Hamü longi shanghah kü nyüpeih.  

Nanglakthüi Füoshang Shingei Vangteipü 

38Hathü peü eetü hami nyangei haütü vangpüshuwpü hük lingpeih, hatü ha 
shangkü hamei mübüthü Levi am hatü ngongpathüi ha kü jomei füoshang 
shingteke.  

Nehemiah 10 

1Hapa vangpüshuwpü kü füoshang shingpüthü: Hekaliahlei cheha Nehemiah 
governor, Zedekiah,  
2Seraiah, Azariah, Jeremiah,  
3Pashhur, Amariah, Malkijah,  
4Hattush, Shebaniah, Mallukh,  
5Harim, Meremoth, Obadiah,  
6Daniel, Ginnethon, Barukh,  
7Meshullam, Abijah, Mijamin, 
8Maaziah, Bilgai, hatü Shemaiah. Hathüyü ngongpathü nyuteke.  
9Levi am: Azaniahlei cheha Jeshua, Henadad hatü Kadmielei hapeü Binnui,  

10hatü jom mü sheühteipüthü: Shebaniah, Hodiah, Kelita, Pelaiah, Hanan,  
11Mika, Rehob, Hashabiah,  
12Zakkur, Sherebiah, Shebaniah,  
13Hodiah, Bani hatü Beninu.  
14Nanglak mübüthü: Parosh, Pahath-Moab, Elam, Zattu, Bani, 
15Bunni, Azgad, Bebai,  
16Adonijah, Bigvai, Adin,  
17Ater, Hezekiah, Azzur,  
18Hodiah, Hashum, Bezai,  
19Hariph, Anathoth, Nebai, 
20Magpiash, Meshullam, Hezir,  
21Meshezabel, Zadok, Jaddua, 
22Pelatiah, Hanan, Anaiah,  
23Hoshea, Hananiah, Hasshub,  
24Hallohesh, Pilha, Shobek 
25Rehum, Hashabnah, Maaseiah,  
26Ahiah, Hanan, Anan, 
27Mallukh, Harim, hatü Baanah.  

Vangpüshuwpü Shahthü 

28Ham Israel nanglakthü, ngongpathü, Levi am, peshaden yompüthü, kesho 
lokbüthü, phopshemei chongphopüthü, hatü Kahvangei shahkung banghen 
shingvaishi kung shennyakthü kübü yanei nyupüthü, danaokhen mü kon 
kohpü hamei nyüha hapeüthü peü,  
29hamei jeihinaüthü, mübüthü mü chemi ham nyingi thaüvaü hüki shaei 
yahtü Kahvang chongphobü Mosa homei shuohpü Kahvangei shahkung kü 

mühen, hatü Shembüpa, hamei Shembüpai epü shahkung hatü vanglemthü 
peü ven bangei dükhen shei lahnyeih.  
30Hamei kahdokei nyupü shennyakthü mü yiükyah lashompü nenyuhen 
lahnyeih.  
31Kung shennyakthü Sabbath nyih nevaijü lebü daülangpü nyih kü douhinang 
nevaijü hahying ham kü yuhen peiküjema hami ha neshakhen. Bong 
nyetpabü ieyei kü hami kah nelinghen hatü bheishe hang shemhen nyupü 
neshemhahhen.  
32Bong ieyei ham peüi hamei Kahvang phopshemei chongphopü dousho kü 
hathü shing tükhen nangkü ngin gram nga baong moilahen tempeih;  
33daülangpü aan, hahying moila, jakpü moila shuohhen yemhimak, Sabbath 
moila, Lenja mothü, hatü lebü mothü, daülangpü moila, Israel amei mang 
tükhen moila hatü phopshemei nahen lebü peü shuohhen shei tempeih.  
34Ham, nanglak, ngongpathü hatü Levi ami shahkungnyülei nyangei 
nyupükei Shembüpa, hamei Kahvang kü moidülei jakpü moila shuohhen 
nangkü mechem phang phangi Shembüpalei shemei pü moila koei peihen 
hapa hepak ithen shingvaishi phongyomteke.  
35Shao hami bong ieyei Shembüpalei shemei shongei vetpü hah hatü shongei 
shümpü betjük koei peihen tempeih.  
36Shahkungnyülei nyangei nyupükei shongei bühpü yeshang, shongei 
shaanpü yemha; mohoh, mi, yum, phopshem leipü ngongpa touei müei peiyei 
daühühen.  
37Hami shao Shembüpalei shem leipü ngongpa touei shongei vetpü hahhi-
aung, ngümpü aan, shongpü betjük, yiüja hatü mainga koei peihen, hatü 
hamei hahying kübü Levi am shing ankhong kohen; mehenangkü ham nyupü 
shing peü kü Levi ami ankhong thainyüpeih. 
38Levi ami ha ankhong thaishingkü Aaron kübü phaakpü ngongpa hük jom 
mü daihen, hatü Levi ami shao ankhong moila kübü ankhongShembüpalei 
shemei mop tuhshingei koei peihen.  

39Israel nanglakthü, Levi amao omshi hahying moila, yiüja moila, hatü 
mainga shei phopshemei douhinang jaoshingei hatü ngongpathüi 
chongphopü, shaden yombüthü hatü kesho lokbüthü nyushingei koei peihen. 
Hami Kahvangei shem kü mong neshuoh-i netuhpih.  

Nehemiah 11 

Jerusalem Nanglak Dapü 

1Shaang nanglak mübüthü peü Jerusalemei nyu, hatü aopü nanglakthüi 
shennyak an kü bahük daülangpü Jerusalem chingnyülei nyuhen, hatü aopü 
phaihan shü lebü jilathülei nyuhen nangkü phongyomteke.  
2Jerusalemei nyuhen mongpüthü kü nanglakthüi menvih shuoh.  
3Hathüyü Jerusalemei nyupü kahmük kü mübüthü, shejao Judah leipü jilathü 
kü nyupüthüi laophü laophülei kahphei shemshing kü nyu; Israel am hanei, 
ngongpathü, Levi am, phopshemei chongphopüthü, Solomonei 
chongphobüthülei hühihathü.  
4Jerusalemei Judah hatü Benjamin am hanei nyu. Judah kübü: Athaiahlei 
chepayü Uzziah, Uzziahlei chepayü Zekhariah, Zekhariahlei chepayü 
Amariah, Amariahlei chepayü Shephatiah, Shephatiahlei chepayü Mahalalel, 
Perezlei hühiha;  
5hatü Maaseiahlei chepayü Barukh, Barukhei chepayü Kol-Hozeh, Kol-
Hozehlei chepayü Hazaiah, Hazaiahlei chepayü Adaiah, Adaiahlei chepayü 
Joiarib, Joiaribei chepayü Zekhariah, Shelahlei hühiha.  
6Perezlei hühiha Jerusalemei nyupü peüshep 468 thahshi nyuteke.  
7Benjaminei hühihathü: Sallulei chepayü Meshullam, Meshullamei chepayü 
Joed, Joedlei chepayü Pedaiah, Pedaiahlei chepayü Kolaiah, Kolaiahlei 
chepayü Maaseiah, Maaseiahlei chepayü Ithiel, Ithielei chepayü Jeshaiah 
nyu,  
8hatü büpalei jeihinaü Gabbai hatü Sallai nyu; Benjamin am 928 thahshi 
Jerusalemei nyu.  

9Zikhrilei cheha Joel-ü jomei mübü longpü hatü Hassenuahlei cheha Judah-ü 
chingnyü kü nyipabü lakchongbü nyuteke.  
10Ngongpathü: Joiaribei cheha Jedaiah, hatü Jakhin,  
11Seraiahyü Hilkiahlei cheha, Hilkiahyü Meshullamei cheha, Meshullamü 
Zadokei cheha, Zadokü Meraiothlei cheha, Meraioth-ü Ahitubei cheha 
Kahvangei shem leipü lakchongbü,  
12hatü jom mü phopshemei dou kü sheühteipü jom 822 nyu, hatü Adaiah-ü 
Jerohamei cheha, Jehoramü Pelaliahlei cheha, Pelaliah-ü Amzilei cheha, 
Amzi-ü Zekhariahlei cheha, Zekhariah-ü Pashhurlei cheha, Pashhur-ü 
Malkijahlei cheha,  
13hatü büpa mü sheühteipü jomphong kü shangjingthü jom 242 nyu, hatü 
Amashsai-ü Azarelei cheha, Azarel-ü Ahzailei cheha, Ahzai-ü Meshillemothlei 
cheha, Meshillemoth-ü Immerlei cheha,  
14hatü jom mü sheühteipü hampathü jom 128 nyu, hatü jomei mübü-ü 
Haggedolimei cheha Zabdiel nyu.  
15Levi am: Shemaiah-ü Hasshubei cheha, Hasshub-ü Azrikamei cheha, 
Azrikamü Hashabiahlei cheha, Hashabiah-ü Bunnilei cheha, 
16Shabbethai hi Jozabad nyiyü phopshem chingshe leipü dousho veibü nyi 
nyu,  
17hatü Mattaniah-ü Mikalei cheha, Mika-ü Zabdilei cheha, Zabdi-ü Asaphei 
cheha, büpayü menvih shuoh-ei phoppü chongpanghen mübü, hatü 
Bakbukiah-ü büpa mü sheühteipü khongkü nyipabü hatü Abda-ü Shammualei 
cheha, Shammua-ü Galalei cheha, Galal-ü Jeduthunei cheha nyu.  
18Daülangpü chingnyülei nyupü Levi am peüshep 284 nyu.  
19Peshaden yombüthü, Akkub, Talmon hatü jom mü sheühteipü shaden 
yomteipü jom 172 nyuteke.  
20Aopü Israel am, ngongpathü, hatü Levi am peü Judah jilathü kü laophülei 
mükjüp shing kü nyuteke. 

21Shejao phopshemei chongphopüthü Ophelei nyu, hatü hathü shak kü veibü 
Ziha hatü Gishpa nyi nyu.  
22Jerusalemei nyupü Levi am kü veibü Uzzi-ü Banilei cheha, Baniyü 
Hashabiahlei cheha, Hashabiah-ü Mattaniahlei cheha, Mattaniah-ü Mikalei 
cheha, phopshemei kesho lokpü kü mübü Asaphei lihila nyuteke.  
23Nyihjeih mekei jeiteiyei phopshemei kesho mühen, ongpa leipü ngeükhüam 
shuohteke.  
24Meshezabelei cheha Pethahiah, üpa Judahlei chepa Zerahlei hühiha 
nyutepa, büpayü nanglak hi ongpa aa kü lembü kei nyuteke.  

Lebü Chingthü 

25Nanglak haneiyü jomei kah yopaipü chingthülei nyu. Judah amü Kiriath-
Arba, Dibon hatü Jekabzeel hatü ha kü shonpü chingthülei nyu. 
26Jom shao Jeshua, Moladah, Beth-Pelet,  
27Hazar-Shual, Beer-sheba hatü ha kü shonpü chingthülei nyu.  
28Jomi Ziklag, Mekonah, hatü haleipü chingthü,  
29En-Rimmon, Zorah, Jarmuth,  
30Zanoah, Adullam hatü ha kü shonpü chingthülei nyu. Jom Lakhish hatü ha 
yopai leipü kahthülei, hatü Azekah hatü haleipü chingthülei nyu. Hanangkü 
jomü Beer-sheba kübü Hinnom Kahji thahshi nyu.  
31Benjamin jat nanglakthü Geba, Mikhmash, Ai, Bethel hatü yopaipü 
chingthü,  
32Anathoth, Nob, Ananiah,  
33Hazor, Ramah, Gittaim, 
34Hadid, Zeboiim, Neballat,  
35Lod, Ono, hatü Lakdou Dükpüthülei Kahjilei nyu.  
36Judah leipü Levi am haneiyü Benjamin am mü nyu.  

Nehemiah 12 

Ngongpa hatü Levi am Nyangpü 

1Hathüyü Shealtielei cheha Zerubbabel hatü Jeshua nyi mü wüpküp leipü 
leipü ngongpa hatü Levi am nyüke. Ngongpathü: Seraiah, Jeremiah, Ezra,  
2Amariah, Mallukh, Hattush, 
3Shekaniah, Rehum, Meremoth,  
4Iddo, Ginnethoi, Abijah,  
5Mijamin, Maadiah, Bilgah,  
6Shemaiah, Joiarib, Jedaiah,  
7Sallu, Amok, Hilkiah, Jedaiah, hathüyü Jeshualei nyih kü ngongpathü kü 
mübüthü nyuteke.  
8Levi am: Jeshua, Binnui, Kadmiel, Sherebiah, Judah, hatü Mattaniah, 
hathüyü menvih kesho lokpü kü khei vaiteke.  
9Bakbukiah hi Unno nyi mü sheühteipüthü phopshemei jom mü khangteishi 
yaongteke. 
10Jeshuayü Joiakimei chepa, Joiakimü Eliashibei chepa, Eliashibü Joiadalei 
chepa,  
11Joiadayü Jonathanei chepa, hatü Jonathanü Jaddualei chepa nyuteke.  
12Joiakimei nyih kü hathüyü ngongpa phang kü shangjingthü nyuteke: 
Seraiah am phang kü Meraiah, Jeremiah am phang kü Hananiah,  
13Ezra am phang kü Meshullam, Amariah am phang kü Jehohanan,  
14Mallukh am phang kü Jonathan, Shebaniah am phang kü Joseph.  
15Harim am phang kü Adna, Meraioth am phang kü Helkai,  
16Iddo am phang kü Zekhariah, Ginnethon am phang kü Meshullam,  
17Abijah am phang kü Zikhri, Miniamin hatü Moadiah am phang kü Pildai,  
18Bilgah am phang kü Shammua, Shemaiah am phang kü Jehonathan,  
19Joiarib am phang kü Mattenai, Jedaiah am phang kü Uzzi,  



1132 

 

 
   Daülangpü Laihing 

© 2005, Bible Society of India. 
 

 
 

 

20Sallai am phang kü Kallai, Amok am phang kü Eber,  
21Hilkiah am phang kü Hashabiah, Jedaiah am phang kü Nethanel.  

Ngongpa hatü Levi Phangthü Nyangpü 

22Levi hatü ngongpa phangthülei shangjingthü kemei ngongchong Eliashib, 
Joiada, Jonathan hatü Jaddua hathülei nyih kü nyangei tuh, hatü hapa 
nyangpeyü Persia kü Darius ong vaipü hepak kü temteke.  
23Levilei hühihathü khongkü phang kü shangjingthüyü Eliashibei cheha 
Johanan hepak kü mon büshah kü nyangei tuh.  

Phopshemei Dousho Hanpü 

24Levi am mübüthü: Hashabiah, Sherebiah, Kadmielei cheha Jeshua, hathüi 
mütü jom mü sheühteipüthü peü khong nyi lingtü Kahvang shennyak David 
ongpai epükei jangteiyei Kahvang kü menvih shuoh-ei men longei nyuteke.  
25Mattaniah, Bakbukiah, Obadiah, Meshullam, Talmon hatü Akkub hathüyü 
phopshem peshaden yombüthü nyu; jomphongi phopshemei dou jaoshing 
yomei shadenei nyu.  
26Hathüyü Joshualei cheha Joiakim, Jehozadakei chehülei nyih kü hatü 
Nehemiah governor hatü Ezra ngongpa nyilei nyih kü nyu.  

Nehemiah-i Penyü Leüpü 

27Jerusalem chingnyü bham leüshingkü haishi nyupü Levi am kemei 
mongongshi, menvih shuohei cymbal hatü harp vüngei kesho lokhen 
shingvaishi Jerusalemei nyükei lei,  
28hatü kesho lokbüthü Jerusalem shinpü leipü hatü Netophath,  
29Beth-Gilgal chingthü leipü, Geba hi Azmaveth moidoi kübü leiteke, 
mehenangkü kesho lokbüthüi Jerusalem shinei ching agei nyu.  
30Mechem ngongpa hatü Levi ami hapa dou shingvaishi jom daüeilangei 
tempa, jomi nanglak, shaden hatü bhamao daüteke.  
31Ngei Judah am behethü bham shangei aonghü, hatü menvih shuoh-ei kesho 
lokei daihen khong longpü nyi jeteke. Khong hükü bham shangei lakdah 
philei shinei Nyüpshük Shaden lemei heihhen deishih. 

32Hoshaiah hatü Judah am mübüthü hükkeishing kesho lokpüthü pheikü mü,  
33hatü Azariah, Ezra, Meshullam,  
34Judah, Benjamin, Shemaiah, hatü Jeremiah,  
35hatü ngongpa naü-eethü amit vüngei müteke. Hapheikü Jonathanei cheha, 
Shemaiahlei chehü Zekhariah, (büpalei bühipa Asaph am phang kübü 
Mattaniah, Mikaiah hatü Zakkur nyu),  
36hatü büpalei shem am sheühteipü Shemaiah, Azarel, Milalai, Gilalai, Maai, 
Nethanel, Judah hatü Hanani hathüi Kahvang shennyak David ongpalei kesho 
lokteipü hadir koteke, hatü nyangbü Ezra-i jomphong khong müteke.  
37Yunglok Shaden kübü David chingnyülei aongpü lateen kü aongei Davidei 
ongshem peih-ei bham philei shinei leiyei chingnyü kü heongphi Yung 
Shaden ngoi.  
38Nyipabü kesho lokpü khong hükpa lemei bham shangkü phungei menvih 
shuoh-ei dai, hatü ngei nanglak hükkeishing mü jom phei müei Awdep 
Shangdü peih-ei Longpü Bham,  
39Ephraim Shaden, Jeshanah Shaden, Nyah Shaden, Hananel Shangdü, 
Khohük Shangdü kübü Mi Shaden thahshi heih-ei Yombü Shaden touei 
tuhteke.  
40Hanangkü menvih kesho lokpü khong nyi, ngei hatü lakchongbüthü 
hükkeishing Kahvangei shemei yaong 
41hatü Eliakim, Maaseiah, Miniamin, Mikaiah, Elioenai, Zekhariah, hatü 
Hananiah hathü ngongpathü amit notü vüngei yaong,  
42hatü jomphong pheikü Maaseiah, Shemaiah, Eleazar, Uzzi, Jehohanan, 
Malkijah, Elam hatü Ezer hathüi müteke. Hatü kesho lokbüthü Jezrahiah-i 
mütü ngeüwong anei lok.  
43Jomi ha nyih jakpü moila longi shuoh, hatü nanglakthü mongongpai maei 
nyu, hatü Kahvangi jom longi mongonghü. Nyüha hashih peü mongong hatü 
Jerusalemei mongongmonglepü taileiyao dan.  

Phopshemei Dükhen Doushothü 

44Hahepak kü mongong moila, shongpü betjük moila hatü ankhong moila 
thaipü jaoshing yomhen shennyak jeyei tuh. Shahkungnyüi yüpü aimü 
chingthü shonei nyupü kahthü kübü Levi am hatü ngongpathü shing shuohpü 
moila kemei hathüi tuhshingei thaiyei tuhhen eteke; mehenangkü 
ngongpathü hatü Levi ami chongphopü kü Judah am monghahteke.  
45Jomi David hatü cheha Solomon nyi-i epü keiha Kahvang khümpü hatü 
daüpülangpü dousho kesho lokpüthü hatü shaden yompüthüi dükpükei 
dükteke.  
46Hepak luangi daiteke, David ongpa hatü Asaph nyilei nyih kübü Kahvang 
kü menvih menlong kesho lokbüthü shing kesho mübü nyuteke.  
47Hanangkü Zerubbabel hatü Nehemiah nyilei nyih kü Israel am peüi kesho 
lokpü hatü shaden yombüthü shing nyihjeih hahying shuohteke. Jomi shao 
Levi am shingao shuoh, hatü Levi ami shao ha kübü hanei Aaronei chehathü 
shing tuhteke.  

Nehemiah 13 

Israel ami Kung Shennyakthü Khaattükpü 

1Hapa nyih nanglakthüi danshi Mosa Shahkung wongmü ieshingkü halei 
Ammon am nevaijü Moab am Kahvangei nanglak mü omnüng neaok shei 
nyangei nyuteke.  
2Mehenangkü jomi Ijip leipü Israel am leishingkü hahying yungying neshuoh, 
shejao Israel am kü thaüvaühen lop shuohtü Balaam shak. Shejao hamei 
Kahvangi hapa thaüvaü moihiman leihüpeih.  
3Mechem nanglakthüi hapa shahkung danpa, jomi kung am peü 
khaattükkem.  

Nehemiah-i Ja Lingei Leipü 

4Sheleiyü Eliashib ngongpai Kahvang shemei dou jaoshing kü veiyei nyu. 
Büpayü Tobiah mü meiteishi nyu.  

5Büpai halei Levi am, kesho lokbüthü, shaden yombüthü hatü ngongpathülei 
moila, hahying moila, ayingshü, phopshem leipü douthü, hahying, ankhong, 
yiüja, mainga tuhpü dungnuk Tobiah kü shuoh.  
6Hathü shahhidou vamshingkü ngei Jerusalemei nyu, mehenangkü Babylonei 
Artaxerxes ongpai vanglem lempü bong hapüanpünyi kü shah-om aokhen 
ngei ongpa touei leidaitü nyupeih. Hepak kansho hük pheikü ngei büpa leipü 
mongpü yahtü, 
7Jerusalemei nyokei lei. Haleiang Eliashibi Kahvangei shemei Tobiah kü dung 
hanshuohpü hapa mang dou ngei danpeih.  
8Hanangkü ngei longi mongshih-ei shemongeipü Tobiahlei dou kemei 
yaktükpeih.  
9Ngei jom kü ha dung daütüktü Kahvangei shem leipü douhinang, hahying 
moila hatü ayingshü tuhtuh shei ngeükhüam shuohpeih.  
10Levi am kao jomei hean neshuohpü nangkü Levi am, kesho lokbüthü kemei 
laophü laophülei kah yemei Jerusalem leipü leidaipeih shei danpeih.  
11Hanangkü ngei lakchongbüthü kü, “Mehekei Kahvang phopshem 
vüngtükpa?” shei lohshuohpeih. Hapheikü ngei jom peü nyükei thaitü laophü 
laophü kü hanpü hean kü tuhphongpeih. 
12Hapheikü mon Judah ami hahying, ankhong, yiüja hatü mainga moila koei 
jaoshingei peipeih.  
13Ngei ngongpa Shelemiah, nyangbü Zadok, hatü Levi am hük meni Pedaiah 
hapa mop jaoshing kü veihen tuhphongpeih, hatü ha kü sheühteihen 
Zakkurlei cheha, Mattaniahlei chehü Hanan jeiyei tuhpeih; mehenangkü 
hathüyü shahhing epüthü vaipü nangkü jeihinaüthü kü hahying hanhen 
dousho shuohpeih.  
14Ngei deih-ei dangtuh, Oh ngelei Kahvang, hatü ngelei Kahvangei shem hatü 
halei khümhen shingvaishi mehe ngei lanei shuoh-ei düktepa, ha nüngi dhitei 
teyaktük.  

Sabbath Themhen Jatonghüpü 

15Hathü nyih kü ngei Judahlei Sabbath nyih nyalingngupai ngümpü, hah 
shetei leitü ha mü gadu kü kohühen yiü, nyalingngupai, adhajük, hatü lebü 
hanggo peü kohütü Jerusalemei leipü eetepih. Sabbath nyih hahying yupü 
khüei shahvüng shuohtepih.  
16Jerusalemei nyupü Tyre ami Sabbath nyih nyah hatü lebü douhinang koei 
leiyei Judah am kü yushuohhamteke.  
17Ngei Judah behethü kü loh-ei, “Sabbath nyih mangei mehe mang dou ammi 
düknya?  
18Ambü ampai henüng dou dükpü tata kü jen kü hatü hapa chingnyü kü 
hathü shanghah peihüpü nevaipü je? Shaang ammi Sabbath nyih mangpü 
homei nyeinya Israel am kü Kahvangi mongshih vamhünyu khih” shei ngei 
jom kü eteke.  
19Sabbath nyihshong mechem Jerusalem peshaden mükmangei peihen, 
Sabbath nyih mangpeih thahshi Jerusalem peshaden ne-api küpshi tuhtuh 
shei ngei ngeükhüam shuohteke, hatü Sabbath nyih mepa hanggo-ao koei 
neshühen; ha kü veihen ngelei chongphobüthü hanei peshadenei tuhteke.  
20Chem nyipa thahshi bhei leihpüthü Jerusalem pedaüei yanüng paümteke.  
21Shejao jomphong kü shahvüng shuoh-ei, “Mehekei amphong yanüng 
penyüsha daüei paümnya? Am ne-yei hapakei dükjema ngei lak shihhen” shei 
eshuohteke. Hapa nyih mü leitü jom Sabbath nyih nepei,  
22hatü Sabbath nyih daülangi tuhhen nangkü Levi am jom nyingi daütüktü 
shaden yomhen ngeükhüam shuoh. Hayao deih-ei dangtuh, Oh ngelei 
Kahvang, hatü nüngi bampü shangshi ngei yangei tuhshih.  

Kungyiük Yahpü Nyonghüpü 

23Hathü nyih kü ngei Jehoda am Ashdod, Ammon, Moab am mü shem yempü 
eetepih,  
24hatü jomei hapeüthü hükkeishing Ashdod shah nevaijü lebü jatthülei shah 
eteke, shejao Judah shah nemani eepeih. 

25Ngei jom kü lohshuohpeih, hatü thaüvaüpeih hatü hanei kü üptü shonyü kü 
shishuohpeih, hatü Kahvangei men kü hapakei lah-ei ehüpeih: “Hamei 
yiükhathü jomei hapeüthü kü doi nedeishuohhen, hatü jomei yiükhila ammei 
hapeüthü shing yiük neyahhen.  
26Kungyiük yahpü homei Solomon ongpai mang thahpeih. Jatthü khongkü 
büpa keipü ong nenyuham, hatü büpa kü Kahvangi longi bamei Israel kü 
büpa ong vaihüpeih, shejao kungyiüki büpa mang thahhüpeih.  
27Kungyiük yahpai hamphongao Kahvang shah nebangi am pheikü mühen 
je?”  
28Joiadayü Eliashib ngongchongei hapeü nyuteke, shejao büpalei hapeü hüki 
Beth-Horon leipü Sanballatlei yiükha yahteke. Hanangkü ngei Joiada 
Jerusalem leipü changtükpeih.  
29Oh Kahvang, hathüi ngongpalei dousho hatü ngongpathü hatü Levi am mü 
vangteipü sheihtükpü deih-ei dangtuh.  
30Hapakei ngei hathü kung amei nedaünelang peü kübü daühü, hatü 
ngongpathü hatü Levi am peü laophü laophülei dousho kü yaonghüpeih; 
31hatü ngei pü moila hatü shongpü betjük moila koei peihen hepak itei 
shuohpeih. Bampai ngei deih-ei dangtuh, Oh ngelei Kahvang.  

Esther 

Esther 1 

Xerxes Ongpai Vashti Mü Yanpü 

1Hapayü Xerxes ongpalei nyih kü vamteke; hapa Xerxes-i kahmük 127 kü 
India kübü Ethiopia thahshi vanglem lem.  
2Hahepak kü Xerxes ongpai Susa chingnyü kü laophülei ong uoshing kü uotü 
vanglem lem, 
3hatü büpa vanglem lempü bong jempabü kü büpai laophülei longhivang 
hatü lakchongbüthü kü mo longpü hük ühteke. Persia hatü Media kübü 
veshan mübüthü, ongthü hatü kahmükthü kübü longhivang peü om.  
4Nyih 180 thahshi büpai laophülei ongching kübü mophimo, hatü büpalei 
müknyinshekhang dhemeilaüma huteke.  
5Mechem hathü nyih peihpüshang, hapa Susa chingnyü kü nyupü nanglak 
longpü maanpü peü kü ongpalei ongshem leipü pemongei hepak nyih nyet 
thahshi ongpai mo longpü hük ühteke.  
6Hapa pemongei nyemin ashak shola hatü thüngla sheüshi shiüteke; ha kü 
nyemin vü shola-i ngini lingpü nyiamkam kü shentü yaong shemnyü kü 
shenshi ow ling. Ow kohpü yaong, yaong shola, yüknyü khongkü peü mü 
meipü hatü lebü bhei wongpü yaongi jinei lingtükpü shangkü hon hatü ngini 
lingpü lüngthü shiüteke.  
7Yiü kemei hon pati lem laolao kü ying, hatü ongpai angpü shangshi yiü 
bhueileyei yingteke.  
8Yiü yingpü heshap neshiü; mehenangkü ongpai büpalei chongphobüthü kü 
nanglaki aokpükei yinghütuh shei ngeükhüam shuoh.  
9Hahepak kü Vashti onglanyüiyao Xerxes ongpalei ongshemei nyühathü kü 
mo longpü üh.  

10Nyih nyetpabü kü Xerxes ongpai laang mongmeiyei deih, hatü büpai büpa 
chongphopü ban tüktükpü shennyakthü jom nyet Mehuman, Biztha, Harbona, 
Bigtha, Abagtha, Zethar hatü Karkas hathü kü ngeükhüam shuoh-ei,  
11Vashti onglanyü kü ong ow owtü nanglakthü hatü longhivangthü kü pinnyü 
nela meipü huhen büpa touei müei ankei shei e; mehenangkü pinnyü veihen 
longi meishi shiüteke.  
12Shejao mechem chongphobüthüi ongpalei ha shah eshuohpa, Vashti 
onglanyüi hapakei huhen nemong. Hahepak kü ongpa longi mongshih.  
13Shahkungnyü nyingpüthü kü ongpai phehen vaipü nangkü,  
14büpai büpa phang kübüthü kü mehe dükhen shei phehen nangkü Karshena, 
Shethar, Admatha, Tarshish, Meres, Marsena hatü Memukan, jomphong jom 
nyet Persia hatü Media kü ongpa thahei peiyei aokpüthü hatü ongching kü 
peü mü longpüthü kü nyükteke.  
15“Shahkungnyü kü nyupü aimü Vashti onglanyü kü mehe dükhenang?” shei 
büpai phe. Mehenangkü pinnyüi ban tüktükpü shennyakthü homei Xerxes 
ongpai epü shah nebangang.  
16Hahepak kü Memukani ongpa hatü longhivangthü touei, “Vashti onglanyüi 
nejiüi dükteke; pinnyüi ongpa toumü mon nevai, shejao Xerxes ongpalei 
ongching kü nyupü longhivang hatü nanglakthü khüei ha dükpeih.  
17Mehe onglanyüi dükpa, ha jung nyühathü peüi nyingdaihen, hatü jomi 
jomei bahathü kü naamhen, hatü jomi, ‘Xerxes ongpai Vashti onglanyü kü 
ngei touei peikei shei epü kü dangkao pinnyüi nepeipeih’ shei ehen.  
18Shinnyih mü pangei Persia hatü Media kü nyupü nyümeithüi onglanyüi 
mehe dük, ha danei ongpalei longhivangthü kao nyühathüi ha aihük mü 
dükshasha khih. Hapakei dhüm neshuohpü hatü ne-ienelempü nedoh-i 
daikahen khih.  
19Hanangkü ongpai ha mongei deihjema, ongpai büpalei shahyan hük 
neyeiyahen mü Persia hatü Media amei shahkung kü nyangtü sheyü Vashtiyü 

Xerxes ongpa touei hajük kü nepeihen, hatü ongpai pinnyü mao meipü hanei 
am kü hapa ongla hean nyemshuohtük. 
20Hanangkü mechem ongpai lingpü shahkungnyü ongching bahiyang kemei 
kü baonghenshang, nyühathü peüi laophülei baha longpü maanpü peü kü 
dhüm shuohkahen” shei eteke.  
21Hapa shah kü ongpa hatü longhivang peüi meiteke shei deih, hatü 
Memukani epükei ongpai dük.  
22Büpai laophülei ongching kahmük peü kü jomi nyangteipü hatü shahlem 
mü baha peüi laophülei shem kü büpai vanglem lemhen shei lai nyangei 
shomteke.  

Esther 2 

Esther-i Onglanyü Leipü 

1Pheishi mechem ongpai mongshihpü meiyei leipa, büpai Vashti hatü pinnyüi 
dükpü dou hatü pinnyü khüei tempü shahkung deih-ei dang. 
2Hahepak kü ongpa chongphopüthüi büpa kü, “Ongpa shing pai mü ngühpü 
nela meipü hük yemshah.  
3Ongpai büpalei ongching kü nyupü nela meipü peü Susa chingnyü leipü 
yowlei thaihühen khong hük jehütuh. Jom kemei nyühathü kü jungpülangpü 
ban tüktükpü Hegai-i veihen tuhtuh, hatü jomphong kü melivungla meipü 
yah-ei nyioei jungtuh.  
4Hapheikü ongpai lümpü nela yah-ei Vashti nangjei onglanyü vaihütuh” shei 
e. Hapa shahnying ongpai vaiteke shei deih-ei hapakei dük.  
5Shaang hapa Susa chingnyülei Benjamin am phang Jehoda am shennyak hük 
Kishlei cheha Shimei, Shimeilei cheha Jair, Jairlei cheha Mordekai shei 
mentü nyu.  
6Büpayü Babylon ongpa Nebukadnezzari Judah ongpa Jehoiakin mü 
Jerusalem leipü wüpküpei müei daipü shennyak nyuteke.  

7Mordekailei cheli Esther, Jehoda shah mü Hadassah shei mentü chenyü 
chepa didaipü nangkü büpai jungei laongteke. Pinnyü-ü nela meishi, 
lümhüshi nyu, hatü Mordekai-i laophülei yiükha vaishi jungei laongteke.  
8Mechem ongpalei ngeükhüam yanpa, Susa chingnyülei nelathü longi 
thaihütü Hegai-i jungei tuh. Esther-ao ongshemei müei deiyei Hegai homei 
junghen tuh.  
9Hegai-i Esther lümei deih, hatü büpai mong hahhü. Shülangi büpai pinnyü 
kü nela meihen jungeilang hatü meipü hahying shuoh. Büpai ongshem leipü 
chongphohen nela nyet jetü pinnyü hatü nelathü peü mü meipü shingei 
tuhteke.  
10Esther-i pinnyülei jathili hatü shemong laphen jung ngaiyei nee; 
mehenangkü Mordekai-i ha te-e shei eteke.  
11Nyihjeih büpai Esther mekei nyüpa meheyao vainyüla shei nelathü tuhpü 
shemshelei kamteiyei nyu.  
12Nela hük Xerxes ongpa touei peihen shekü pinnyüi lenyang anpünyi thahshi 
nela lingei vanglem kü epükei dükhen nyu. Len vok thahshi myrrh mainga 
nyioei hatü len vok thahshi balsam mainga nyioei junghen nyuteke.  
13Mechem pinnyüi nelathü nyupü shem leipü ongpa touei heihhenshang, 
pinnyüi mehe ow owhü, ha pinnyü kü shuohhamteke.  
14Pinnyü om mü heihhen vanglem nyu; hapheikü pinnyüi ongpalei 
yiükphüthü kü veiteipü ban tüktükpü Shaashgaz-i junghen nangkü nelathü 
tuhpü shem hükpalei müei deiham; ongpai mong hah-ei pinnyü kü men 
homei mangnyük thahshi pinnyü nyipabü ongpa touei nepeiham.  
15Mechem Abihailei yiükha Mordekai-i laophülei yiükha kei haümei longpü 
Esther ongpa touei peihen hepak ngoipa, ban tüktükpü ongpalei shennyak 
Hegai-i eshuohpü mü lenei lebü meheyao pinnyüi neyah. Shaang Esther 
eepüthü peüi pinnyü lümei deih.  
16Mechem Xerxes ongpalei ongshemei lenyang anpabü Tebeth len kü büpa 
vanglem lempü bong nyetpabü kü Esther müei heihjapa,  

17ongpai lebü nyühathü peü mü Esther kü bam; nelathü peü khongkü pinnyüi 
ongpa mong hahhü; hanangkü büpai pinnyü kü ong athen thenhü, hatü 
Vashti nangjei pinnyü onglanyü vaiteke.  
18Hapheikü ongpai Esther kü dhüm shuoh-ei mo longpü büpalei lakchongbü 
hatü büpalei chongphobüthü kü ühteke. Shao büpai ongching kempülei soti 
shuoh, hatü ongpa shangshi thintho shuohteke.  

Mordekai-i Ongpa Yangpü 

19Mechem nelathü chemi thaijapa, Mordekaiyü ongpalei shadenei uoshi nyu.  
20Shejao Esther-i pinnyülei shemong laphen hatü jathili nang mih üpa kao ne-
eja-i Mordekai-i eshuohpükei nyu; mehenangkü Mordekai-i pinnyü jungei 
laongpü hepak kü eshuohpü aimü pinnyüi hapa ven bangteke.  
21Mordekai-i ongpalei pe shadenei uoshi nyupü hepak kü shem shaden 
yompü ongpalei lakchongbü Bigthan hatü Teresh nyi mongshih-ei Xerxes 
ongpa jühen phaüshah showteke.  
22Shejao hapa phaüshah showpü Mordekai-i güh yep, hatü Esther onglanyü 
kü lujateke, shao pinnyüi ongpa kü lushuoh; hanangkü jomi Mordekai kü 
mong hah-ei deih.  
23Mechem hapa shahjang kü pheyeiyuei yempüshang, hapayü shahhing khih 
shei dangaok; hanangkü hapa lakchongbü nyi üng kü bheanei jütük. Ha jung 
peü ongpa-ao omshi nyushi büshah laitap kü nyangei tuhteke.  

Esther 3 

Hamani Jehoda am Jühen Tempü 

1Hathü dou vampheikü Xerxes ongpai Agag am Hammedathalei cheha 
Haman büpa mü nyupü lakchongbüthü peü shak kü shaopü uoshing kü uohü.  
2Ongpalei pe shadenei nyupü lakchongbüthü peü kü Haman touei aümei 
shaei khümhen hatü büpa kü dhüm shuohhen ongpai shahyan shuoh. Shejao 
Mordekai-i büpa touei aümei shatü khümei büpa kü dhüm neshuoh.  
3Hahepak kü ongpalei pe shadenei yompü lakchongbüthüi Mordekai kü, 
“Nüngi mehekei ongpalei shah nebangnya?” shei e.  

4Jomi büpa kü nyihjeih eshuohjao jomi epü kü büpai nebang; Mordekai-i 
hathü kü büpayü Jehoda am hih shei eshi ongpa kü aümei nekhümpü nangkü 
hei-üng veishi nyuaoküla shei jomphongi Haman kü eteke.  
5Mordekai-i büpa kü aümei nekhüm hatü dhüm neshuohnyu shei mechem 
büpai nyingpa, Haman mongshihteke. 
6Mordekai üam vaipüshang ha nyingtü Mordekai mon jühen nangjei Hamani 
Xerxeslei ongching kü nyupü Jehoda am peü jükemhen küpjan temteke.  
7Xerxes-i vanglem lempü bong anpünyipabü shongpü Nisan len kü mepa nyih 
hatü mepa len kü jüei chongpanghen nyinghen nangkü phongyomteke, hatü 
len anpünyipabü Adar len nyih anpüjempabü kü chongpanghen phong 
vamteke.  
8Hahepak kü Hamani Xerxes ongpa kü, “Nüngei ongching phangkü haishi, 
hatü lebü nanglak khongmü hayaoha nanglak khong hük nyüke; lebü 
nanglakthü mü jomei shahkung hayaoha, hatü jomi ongpalei shahkung 
nebangnyu; hanangkü ongpai henüng kü hei-üng netuhhen vaipü khih.  
9Ongpai ha meiangke shei deihjema, jom jühen shahkung hük yankütuh. 
Nüngi ha dükjema ongpalei mop tuhshingei ngei ngin dok 340,000 ongpai 
vanglem lempü kü noteihen ngei tuh-aokhen hih” shei e.  
10Hanangkü ongpai büpalei anguti hukei Agag am Hammedathalei cheha 
Haman, Jehoda amei vepa kü shuoh.  
11Ongpai Haman kü, “Lop hatü nanglak kemei nüng kü shuohnyeih, nüng kü 
meipükei jom kü dükeishuoh” shei e.  
12Hapheikü shongpü len nyih anpüjempabü kü ongpalei laknyangbüthü nyük 
hatü jomphongi ongching phangkü noteipü shahlem laolao, nyangpü vanglem 
laolao aimü lepei Hamani epükei nyang, hatü vanglem lembüthü, 
governorthü, hatü lakchongbüthü peü kü shom. Hapayü Xerxes ongpalei men 
kü nyang hatü ha kü büpalei füoshang shingteke.  
13Phongmokbüthüi hathü lai kotü ongching peü lemei dai. Hapa lai kü len 
anpünyipabü Adar len nyih anpüjempabü kü nyih hük phangkü Jehoda am 

baha hashih, nyüha hashih kemei jütuh hatü jomei mophimo kemei yahtuh 
shei nyang.  
14Hapa nyihhihe kü jatli peüi temei nyuhen shingvaishi ha shahyan lai 
hükbaong ongching peü lemei yanteke.  
15Ongpalei ngeükhüam shülangpü nyupü nangkü phongmokbüthüi lomi 
daiyei Susa chingnyülei yanteke. Ongpa hi Haman nyi yiü yinghen uoshi nyu, 
shejao Susa chingnyü-ü üathamaei nyu.  

Esther 4 

Mordekai-i Esther kü Sheühpü Yüpü 

1Mechem Mordekai-i hathü dou dükpü jung danpa, büpai laophülei ashak 
shaaktük, hatü dhoila ashak üm, depla nyiotü shahyaki wongmü thepyaki 
chingnyülei dai.  
2Shejao büpai ongpalei pe shaden thahshi mon heih; mehenangkü dhoila 
ashak ümtü üpaiyao mongei shühen nehanham.  
3Ongpai yanpü shahkung dangpü chingnyü peülei Jehoda am theppüyoungpü 
hatü shüaeiyunglepai maei jom longshishing dhoila ashak ümtü lemshi 
nyuteke.  
4Mechem Esther chongphopü nelathü hatü ban tüktükpü shennyakthüi 
pinnyü kü peiyei ha jung ejapa, pinnyü longi mongshang. Pinnyüi büpa kü 
dhoila ashak nangjei lebü ashakviha hanei shom shejao büpai ha neyah.  
5Hahepak kü Esther-i pinnyü kü junghen jepü ongpalei chongphobü ban 
tüktükpü shennyak Hathakh kü Mordekai mepa kü hatü mehekei 
mongshangnya, ha phehen büpa kü shah shuoh. 
6Hathakh-i chingshelei vamei ongshemei shüpü pe shadenei Mordekai touei 
heih,  
7hatü Mordekai-i büpa kü mehe vampa, ha peü e, hatü Jehoda am jütü 
ongpalei mop tuhshingei lop meshük Hamani leiyei tuhhen ha jung 
eshuohteke.  

8Mordekai-i shao büpa kü jom jühen shingvaishi Susalei yanpü shahkung lai 
hük Esther kü hutü nih-ei nyem-eja shei shuoh, hatü pinnyü ongpa touei 
peiyei pinnyülei nanglak kü phahji yahyangei deihhen nangkü etuh shei 
eteke.  
9Hathakh nyokei leiyei Mordekai-i mehe e, ha Esther kü ejateke. 
10Hahepak kü Mordekai kü ejahen shingvaishi büpa kü ha eteke, 
11“Ongpalei chongphobüthü hatü büpalei ongching phangkü nyupü nanglak 
peüi shahkung hük nyingei nyüpeih, hayü ongpai nenyükpü kü üpai nyüha 
nevaijü bahai mongpa dungei shühenshang, jütükhen shei nyüpeih. Yanglem 
hük mon nyüpeih: Hayü ongpai büpalei hon lenshuoh noei anjü mon hapa 
shennyak yangnyüpeih. Ngei kü dangkao mongei shükei shei ongpai 
nenyükpü nyih hapüan lomdaiteke.”  
12Mechem Esther-i epü shah Mordekai kü ejapa,  
13Mordekai-i Esther kü ejahen shah hapakei hathü kü e, “Ongshemei nyupai 
shei lebü Jehoda am mü lenei nüng mon yanghen shei deihnyu je?  
14Hapa keipü nyihhihe kü nüng nenmü nyudaijema Jehoda yanghenü lebü 
jung phihük kübü vamkahen hih, shejao nüng hatü ampa am shem peü 
mahkemhen. Üpai nyingpa, nüng onglanyü vaihen thahshi nüng longei 
anshihpeyü hapa keipü nyihhihe shingvaishi anshihpü vainüng aokpeih.”  
15Hahepak kü Esther-i Mordekai kü hapakei shahnyok shuoh, 
16“Leituh, Susalei nyupü Jehoda am peü thaituh, hatü ngei nangkü nyih jem 
ya jem nehahneyingi shüaeiyungletuh. Ngei hatü ngei mü nyupü 
chongpholathü peü am keiha hamao shüaeiyunglehen. Hapheikü mon 
shahkungi nemongjao ngei ongpa touei heihhen: ha kü dijao nyemdidai” shei 
e.  
17Hapheikü Mordekai nyokei leiyei Esther-i epükei lemphü dükteke.  

Esther 5 

Esther-i Mo Lingpü 

1Nyih jempabü kü Esther-i ongla ow owtü ongshem mongpa dungnukei 
ongpai uoteipü dung mü khangteishi yaong. Ongpayao ongshem mongei ong 
uoshing kü ongshemei shüpü shaden kü khangteishi uoteke.  
2Ongpai Esther onglanyü shahphen shingei yaongshi eehinüng büpai pinnyü 
kü bamei deih, hatü büpalei lakei noshi nyupü hon lenshuoh pinnyü kü noei 
an. Hanangkü Esther heih-ei hapa lenshuoh jaang kü hongteke.  
3Ongpai Esther onglanyü kü, “Meheang? Nüngi mehe phehüpa? Nüng keyü 
ngelei ongching hükkei shing bhaoeiyao shuohhen hih” shei e.  
4Esther-i jangei, “Ongpai mongei deihjema, ngei shinnyih ongpa shing tempü 
mo kü ongpa hatü Haman nyi peikütuh” shei e.  
5Hahepak kü ongpai, “Esther-i napükei dükhen shingvaishi shülangi Haman 
müei deikei” shei e. Hanangkü Esther-i tempü mo kü ongpa hatü Haman nyi 
pei.  
6Mechem jomphong yiü yingei nyupa, ongpai Esther kü, “Nüngi mehe 
yahhünya, ha ngei nüng kü shuohhen. Nüngi mehe nanya? Ngelei ongching 
dangkao hükkei shing bhaoei shuohhen” shei e.  
7Hahepak kü Esther-i, “Ngei yüpü hatü napeyü hapa hih:  
8Ongpai ngei kü bamei deihjema, hatü ngei phepü hatü napü kü mongei 
deihjema, ngei shao ngenyih anji shing mo hük temhen, ha kü ongpa hatü 
Haman anjiphen peikütuh; shejüang ongpai phepü kü ngei ephahen” shei e.  

Hamani Mordekai Jühen Tempü 

9Ha nyih Haman longi mongongshi laang meishi dai. Shejao mechem Hamani 
ongpalei pe shadenei Mordekai eepa, hatü büpai yaongao neyaong hatü büpa 
kü dhüm neshuohnyu shei veiaokpa, Hamani Mordekai kü longi mongshih;  
10shejao Hamani nengai-i shemei lei. Hapheikü büpai küphüthü hatü 
chenyüha Zeresh kü nyük,  
11hatü Hamani büpalei mophimo, hapeüthü meshük ang, hatü mekei büpa kü 
dhüm shuoh-ei ongpai büpa laphen dokpa kü anshihpa, hatü mekei lebü 
lakchongbüthü mao dokpüba laphen kü anshihpa, ha jung changmeiyei eteke.  

12Shao Hamani, “Esther onglanyüi mo temtü lebü üpa kao nenyük, shejao 
ongpa mü ngei kü mon nyükpeih, hatü shao ngenyih-ao hapakei nyükei 
nyüpeih.  
13Shejao Jehoda am Mordekai ongpalei pe shadenei uoshi eepü nangkü ngei 
kü hathüi shei meheyao mong hüshempü neshiü” shei e.  
14Hahepak kü chenyüha Zeresh hatü büpalei küphüthüi büpa kü, “Meter 
anpünyi shaoshi anshai pülüng chantuh, hatü ngenep dhom mü Mordekai ha 
kü bakla kü bheanhütuh shei ongpa kü eyeishuoh; hapheikü nüng 
mongongshi molei daituh” shei e. Hapa shah meiangke shei Hamani deihtü 
hapakei anshai pülüng lingei tem.  

Esther 6 

Ongpai Mordekai kü Dhüm Hupü 

1Ha ya ongpa meishi neshiaok; hanangkü büpai vanglem lempü hepak kü 
kengei nyangpü lai büpa touei iehen eteke.  
2Hapa ieshingkü Xerxes ongpa jühen shingvaishi ongpalei shaden yompü 
lakchongbü Bigthana hatü Teresh nyi-i shah showteipü Mordekai-i güh yepei 
eshuohpü jung nyangpü dangteke.  
3Ongpai, “Hapa nangkü jeni Mordekai kü mehe dhüm hatü lakleiyao 
shuohla?” shei phe. Büpalei chongphobüthüi, “Meheyao neshuohangpih” shei 
jangei e.  
4Ongpai, “Shahphen shingei üpa nyüke?” shei phe. Shaang Hamanü büpai 
lingpü anshai pülüng kü Mordekai bakla kü bheanhühen nangkü ongpa kü ha 
eshuohnüng shei shahphen shingei shüei nyu.  
5Chongphobüthüi, “Haman shüei yaongshi nyüke” shei e. Ongpai, “Büpa 
nyükei shükei” shei e.  
6Mechem Haman shüjapa, ongpai büpa kü, “Ongpai mongongei deihpü 
shennyak kü mekeipü dhüm hunya?” shei phe. “Ngei mü lenei ongpai üpa kü 
dhüm shuohhen deihnya?” shei Hamani deih.  

7Hanangkü büpai ongpa kü, “Ongpai dhüm huhen shei deihpü shennyak 
keyü, 
8ongpai owpü ong-ow yah-ei deinyeih, ongpai uoteipü koyei hatü ongpalei 
ong athen yah-ei thenhünyeih.  
9Ongpalei lakchongbü khongkü longpü hüki hapa shennyak kü ong-ow hatü 
koyei shuohhütuh: ongpai dhüm huhen shei deihpü shennyak kü büpai ong-
ow owhütuh hatü büpai-üng hapa shennyak koyei kü uotü chingnyü 
chingyangshong kü ‘Ongpai dhüm hupü shennyak kü hapakei düknyüpeih’ 
shei lenyaki deituh” shei eteke.  
10Hahepak kü ongpai Haman kü, “Nüngi epükei lomi owhiai hatü koyei 
yahtuh, hatü ongpalei pe shadenei uoshi nyupü Jehoda am Mordekai kü 
dükeishuoh. Nüngi epü lemhükao nedüki tetuh” shei e. 
11Hanangkü Hamani owhiai hatü koyei yah, hatü Mordekai kü ha owhütü 
koyei dokshangei uotü chingyangshongei, “Ongpai mongongei deihpü 
shennyak keyü hapakei dhüm huei düknyüpeih” shei lenyaki deiteke.  
12Hapheikü Mordekai ongpalei pe shadenei nyokei lei, shejao shülangi 
Hamanü shemei thepyaki shokuh kuhtü lei.  
13Mechem Hamani chenyüha Zeresh hatü büpalei küphüthü kü büpa mehe 
ponghahpa ha jung ejashingkü büpalei chenyüha Zeresh hatü büpa kü 
shahnying eteipü küphüthüi büpa kü, “Mordekaiyü Jehoda am khih; nüngü 
büpa touei lomohhen khih. Nüngi büpa khüei neyaongaokshasha khih; nüng 
hingmei mah-ei dohhen khih!” shei e.  
14Mechem jomphong büpa mü shah eteiyei nyupa, ongpalei ban tüktükpü 
chongphobüi büpa nyüknüng heih, hatü Esther-i tempü molei Haman 
shüshülangi dai.  

Esther 7 

Haman Bakla kü Bheanei Jüpü 

1Hanangkü ongpa hatü Haman nyi Esther onglanyü mü hahyinghen dai,  

2hatü jiji nyih nyipabü yiü yingei nyushingkü ongpai, “Esther onglanyü, 
nüngi mehe nanya? Ha nüng kü shuohhen hih. Nüngi mehe yahhahhünya? 
Ongching hükkeishing vaijao bhaoei shuohhen hih” shei e.  
3Hahepak kü Esther onglanyüi, “Nüngi ngei kü phahjiei deihjema, Oh Ongpa, 
hatü hapa kü nüng mongmeiyei deihjema ngelei yangnyu yemmü tuhshih: 
ngei napeyü ha, hatü ngelei nanglakthü yangshih ngei nüng kü yüpeyü ha 
hih.  
4Mehenangkü ngei hatü ngelei nanglakthü jühen, li hümtükhen nangkü 
yutükteke. Ham paoh lapja-i nyüha hatü baha aa keiha yutükpü vailangmeyü 
ongpa kü kainaiyei ne-etei-i ngei nenmü nyudaihah shepeih” shei e.  
5Xerxes ongpai Esther onglanyü kü, “Büpa üpaang? Henüng keipü dou 
dükhen yaongpü shennyakü melei nyüpa?” shei phe.  
6Esther-i, “Hamei vepa ham kü shüveipeyü ha nemeipü shennyak Haman 
khih” shei e. Hahepak kü Hamanü ongpa hatü onglanyü nyi kü longi nyem.  
7Ongpa mongshih-ei yaongei yiü tuhphongtü ongshem leipü pemongei 
heihdai. Shejao ongpai büpa kü mehe dükshuohhen ha nyingei Hamani 
Esther onglanyülei ngaümpheilei ngei yangtuh shei eyei yaongshi nyu.  
8Shao ongpa ongshem pemongei nyupü mo shingei shüjajü Hamanü Estherlei 
lüngei lemshi chongjateke. Ongpai, “Ngei mü shemei onglanyü nyuyaki büpai 
shao pinnyü kü douten düknüng yaongnyu je?” shei lenei e. Ongpai ju kübü 
ha shah vamhinüng ongpa chongphopüthüi Hamanei dhe kü ashaki jümtük.  
9Hahepak kü ban tüktükpü chongphobü ongpa touei yaongshi nyupü hüki, 
“Hamanei shem touei anshai pülüng hük meter hapünyi shaoshi lingei nyüke. 
Ongpa, nüng yangpü Mordekai bakla kü bheanei jühen nangkü Hamani 
lingpü khih” shei e. Ongpai, “Büpa halei bakla kü bheanei jütuh” shei e.  
10Hanangkü Mordekai jühen nangkü lingpü anshai pülüng shangei jomphongi 
Haman bakla kü bheanei jü. Hahepak kü ongpa mongshihpü meidai.  

Esther 8 

Esther-i Jehoda am Yangpü 

1Ha nyih-üng Xerxes ongpai Esther onglanyü kü Jehoda amei vepa Hamanei 
mophimo peü shuoh. Esther-i ongpa kü Mordekaiyü pinnyülei shem am hih 
shei eshuoh, hatü hapheikü mon ongpa touei Mordekai peihen hanteke.  
2Ongpai Haman leipü yah-ei leilangpü anguti yah-ei Mordekai kü shuoh, hatü 
Esther-i büpa kü Hamanei mophimo shang kü shembü vaihü.  
3Hapheikü Esther-i shao ongpa touei doei shatü thepei e. Jehoda am khüei 
Agag am Hamani lingpü nemeipü küpjan dohtükshih shei pinnyüi khüm.  
4Hahepak kü ongpai hon lenshuoh Esther touei noei an, hatü pinnyü paoei 
büpa touei yaong.  
5Pinnyüi, “Ongpai ha shah kü mongmeiyei deihjema, hatü büpai ngei kü 
kenei deihjema, hatü ha dükhen jiüpeih shei deihjema, hatü büpai ngei kü 
mong hah-ei deihjema, Jehoda am peü jühen shingvaishi kahmük peü lemei 
Agag am Hammedathalei cheha Hamani nyangei yantükpü shahkung benei 
shao shah hük yantükütuh.  
6Ngelei nanglak dipü mahpü hatü ngelei shem am jüpü kü ngei mekei etü 
nenaokhenang?” shei e.  
7Xerxes ongpai Esther onglanyü hatü Jehoda am Mordekai nyi kü, “Hamani 
Jehoda am khüei yaongpü nangkü ngei büpalei mophimo Esther kü 
shuohtükpeih, hatü jomi büpa anshai pülüng shangei bakla kü bheanei 
jütükpeih. 
8Shaang ongpalei men kü am kü meipü aimü Jehoda am nangkü shahkung 
hük nyangtuh, hatü ha kü ongpalei füoshang shingtuh; mehenangkü ongpalei 
men kü nyangpü lai hatü büpalei füoshang shingtükpü lai üpaiyao 
bentüknüng neaokpih” shei e.  
9Jempabü Sivan len nyih hapüjempabü kü ongpalei laknyangbüthü peü 
nyükei thaihü. Jomphongi Mordekailei shahyan Jehoda am, vanglem 
lempüthü, governorthü hatü lakchongbüthü India kübü Ethiopia thahshi 
kahmük 127 peü touei nyangteke. Ha shahyanü kahmük peüei nyangpü 

vanglem aimü hatü nanglak khong ieyeilei shahlem aimü hatü Jehoda am kü 
jomei shah hatü nyangteipü vanglem aimü nyangei shomteke.  
10Mordekai-i Xerxes ongpalei men kü nyangtü ongpalei füoshang shingtü 
hathü lai koei longi shülangi mokpü ongpalei koyeithü kü uotü shomteke.  
11Hapa shahkung lai kü chingnyü peü kü nyupü Jehoda ami laophü yanghen 
shingvaishi jom khongdük linghen hatü jomei nyühiha jühen üami lahhilaong 
noshi peihenshang jom khüei hokhen, jühen hatü jomei mophimo aetei leihen 
dah hük shuohteke.  
12Xerxes ongpalei ongching kü Jehoda am kü hapa dükhen nyih-ü len 
anpünyipabü Adar len nyih anpüjempabü kü dükhen shuohteke.  
13Hapa shahyanü kahmük ieyei kü shahkungnyü hük keiha yanei nanglak jat 
peü kü nyinghü, hatü Jehoda amao jomei vepathü kü bhüh yemhen ha nyih 
temei nyuhen eteke. 
14Ongpalei shahkung lai kobüthüi ongpalei koyeithü kü uotü mokei dai. Hapa 
shahkung Susa chingnyü leiyao shuoh.  
15Mordekai-i ongpa toueipü ong-ow thüngla hatü shola, hon athen longpü 
thentü hatü nyemin ashak mangshempü owtü dai. Hahepak kü Susa 
chingnyü-ü mongongmonglepai maei nyu.  
16Jehoda am shingvaishi hapa hepakü mongongpü, nyiushemmei hatü aokpü 
dangpü hepak hük nyuteke.  
17Ongpalei shahkungnyü daipü chingnyü hatü kahmük peü kü Jehoda amü 
moeitapei mongongmonglepü nyuteke. Jehoda am kü nyempai lebü jatthü 
longshishingi Jehoda am leidai.  

Esther 9 

Jehoda ami Vepathü Mahtükpü 

1Len anpünyipabü Adar len nyih anpüjempabü kü ongpai epü shahkungnyü 
aimü dükhen vamteke. Ha nyih Jehoda amei vepathüi jom-üng neüaokhen 
shei monglem, shejao Jehoda ami neüteke.  

2Xerxes ongpalei ongching kahmük peülei Jehoda ami jomei chingthülei jom 
mahtükhen shei yaongpü vepathü mü hokhen thai. Üamiyao jom khüei 
neyaongaok; mehenangkü lebü jat nanglak peü jom kü nyem.  
3Kahmük kü lakchongbüthü, vanglem lempüthü, governorthü hatü ongpa 
chongphopüthü peüi Jehoda am kü sheüh; mehenangkü jomi Mordekai kü 
nyem.  
4Ongshemei Mordekai shongnyü shennyak lei, hatü büpalei menmei kahmük 
peü lemei yanei dai, hatü büpa nyeinya nyeinya wong kohpüba lei.  
5Hanangkü Jehoda ami jomei vepathü kemei yani bapei jüei mahtükkem, 
hatü jom kü jiühitpüthü kü jomi monghamshi dükshuoh.  
6Susa chingnyülei Jehoda ami shennyak kho nga jü.  
7Jomi shao Parshandatha, Dalphon, Aspatha,  
8Poratha, Adalia, Aridatha, 
9Parmashta, Arisai, Aridai, hatü Vaizatha,  
10Jehoda amei vepa Hammedathalei cheha Hamanei hapeüthü jom an 
thahshi jü, shejao jomi douhinang kü laki nehong.  
11Susa chingnyülei meshük jüpa, hapa shahjang ongpa kü ha nyih-üng 
eshuohteke.  
12Ongpai Esther onglanyü kü, “Jehoda ami shennyak kho nga hatü Hamanei 
hapeüthü jom an Susa chingnyülei jüteke. Aopü kahmükthü kü jomi mehe 
dükpa? Shao nüngi mehe yühüpa? Ha nüng kü shuohhen. Nüngi mehe napa? 
Ngei hayao shuohhen hih” shei e.  
13Esther-i, “Ongpai mongei deihjema Susalei nyupü Jehoda am kü shinnyihpü 
shahkung ngenyih-ao dükhen etükütuh, hatü Hamanei hapeüthü jom an 
kemei bakla kü bheanei jütükhütuh” shei e. 
14Hanangkü ongpai hapa dükhen ngeükhüam shuoh. Susalei shahkung hük 
yan, hatü Hamanei hapeüthü jütükpü mahng banghnyühai veihen sheüshi 
tuh.  

15Susalei nyupü Jehoda am peü chemi Adar len nyih anpüalipabü kü thai, 
hatü jomi Susalei shao shennyak kho jem thahshi jü, shejao jomi mophimo kü 
laki nehong.  
16Hahepak kü lebü Jehoda am ongpa yopailei nyupüthüiyao khangei hokhen 
shingvaishi chemi thai, hatü jom kü jiühitpü vepathü haja pejempü anpünga 
jütü nyiumei dang, shejao jomi mophimo kü laki nehong.  
17Hapayü Adar len nyih anpüjempabü kü vam, hatü nyih anpüalipabüyü jomi 
mo hatü mongongpü nyih leihü.  

Purim Mo Mopü 

18Shejao Susalei nyupü Jehoda amü nyih anpüjempabü hatü anpüalipabü kü 
thai hatü nyih anpüngapabü kü mo hatü mongongpü nyih leihü.  
19Hanangkü chingsholei nyupü Jehoda ami Adar len nyih anpüalipabü keyü 
mo hatü mongongpü, hüki hük kü thintho shuohteipü nyih leihü.  
20Mordekai-i hathü peü nyangtü Xerxes ongpalei kahmük tailu hatü yopailei 
nyupü Jehoda am peü touei lai shomei,  
21Adar len nyih anpüali hatü anpüngapabüyü mo vaihen,  
22hatü hapayü Jehoda am vepa lak kübü nyiumei dangpü, jom mongmangpü 
mongong leihüpü, hatü mahng theppeyü mongongpü nyih vaihen shei e. 
Büpai jom kü hathü nyih-ü mopütappü, mongongpü, hatü hüki hük kü 
thintho hatü taopathü kü hahying shuohteipü hepak hük vaihen shei nyang.  
23Hanangkü Jehoda ami Mordekai-i nyangshuohpü keiha jomi mehe pang, ha 
nedoh-i vanglem kei dükei daihen mongteiteke.  
24Mehenangkü Agag am Hammedathalei cheha Haman, Jehoda amei vepai 
Jehoda am kemei jütükhen nangkü phongyomteke.  
25Shejao mechem Estheri ongpa touei peipa, Jehoda am khüei nemeipü 
küpjan tempü shennyakei shangjing kü kohen shei büpai ngeükhüam shuoh, 
hatü büpa hi hapeüthü anshai pülüngei bakla kü bheanei dihü. 

26Hanangkü hathü nyih kü Purim (Pur kübü yahpü shahjük) shei nyüknyüke. 
Mehenangkü lemphüli hapa lailei nyangtük, hatü jomi mehe ee, hatü jom kü 
mehe vampa,  
27ha Jehoda ami vanglem hük vaishi jom hatü jomei hühihathü hatü jom mü 
shepei nyupüthüi bong ieyei ha nang epü aimü hatü itpü hepak nyih nyi moei 
themhen jomi temhahteke. 
28Ha nyih nyiyü denshem peü kü shemong peüi, kahmük hatü chingnyü peüi 
ha nyih nyi deih-ei dangei themhen nyuteke. Ha Purim mo nyih nyiyü Jehoda 
ami nemo-i netuhhen, nevaijü den peü kü ha deih-ei nedangi nenyuhen eteke.  
29Hapheikü Esther onglanyü, Abihailei yiükha mü Jehoda am Mordekai nyi-i 
Purim mo nangkü wong kemei noei nyipabü lai nyangteke.  
30Hatü Mordekai-i Xerxeslei ongching kübü kahmük 127 kübü Jehoda am peü 
touei chingmei nyiushemmei jung eshi nyang, 
31hatü Jehoda am Mordekai hatü Esther onglanyü nyi homei itpü hepak kü 
jiüshi Purim mo mohen, hatü hayü jomi shüaeiyunglepü hatü theppüyoungpü 
nyih themteipükei jomi shahkung lingei themhen eteke. 
32Purim mo nangkü Esther-i epü shahkung kei noteihen shei nyangei tuh.  

Esther 10 

Xerxes hatü Mordekai Nyi Longpü Nang 

1Xerxes ongpai büpalei kahmük hatü yungching yungkung kahdokthü thahshi 
bom thaiteke.  
2Büpai dükpü longpü hatü yashanpü douthü, hatü mekei ongpai Mordekai 
shaopü laphen kü anshih, hathü kemei Persia hatü Media ongthülei büshah 
laitap kü nyangei nyüpeih.  
3Xerxes ongpa pheikü Hebrew am Mordekaiyü laphen kü nyipabü nyu, hatü 
Hebrew am khongkü wonghingan kohpü hatü jempü Hebrew am peüi kenpü 
men-e shennyak nyuteke; mehenangkü büpai laophülei nanglak meihen 
nangkü dou dük, hatü Hebrew am peü yanghen nangkü shah eteke.  

Job 

Job 1 

Job hatü Shemongsha 

1Chem hepak kü Uz kahdokei shennyak hük Job shei mentü nyu. Hapa 
shennyakü eela neshiü hatü kangshangi nyu, hatü büpai Kahvang nyem hatü 
mang nedükhen kenhingpü shennyak nyuteke.  
2Büpalei yeshang jom nyet, yiükha jom jem thahshi nyu.  
3Büpai mi haja nyet, ut haja jem, mohohbaong jora haja nga, gadu haja nga 
hatü aathü longi nyu. Hanangkü hapa shennyakü heongphi kübü nanglakthü 
khongkü peü mü longpü shemmeipa nyuteke.  
4Büpalei yeshangthüi jeijeilei-i shemshemei mo hahhamteke, hatü jomphongi 
chenaüthü jom jemao hahhen yinghen nyükhamteke. 
5Mechem jom mopü temhenshang Jobi jomphong daütük, hatü büpai dhom 
mü lomi paoei jomphong pabüm ieyei shing jakpü moila shuoh; mehenangkü 
Jobi, “Ngelei hapeüthüi mang thah-ei shiühen aokpeih, hatü jomei mongei 
Kahvang thaüvaüei shiühen aokpeih” shei e. Jobi düngei hapakei dükteke.  

Job kü Shongei Dokpü 

6Nyih hük vangsho phongshanthü Shembüpa mü pongteinüng pei, hatü 
Satanao jomphong mü omshi pei.  
7Shembüpai Satan kü, “Nüng meleipü peiküpa?” shei phe. 
Satani Shembüpa kü, “Kahdoknyü kü shüaong shülei longteiyei nyupü kübü 
peiküpeih” shei e.  
8Shembüpai Satan kü, “Nüngi ngei chongphopü Job kü mük shahnyu je? 
Kahdoknyü kü büpa kei eelashing neshiüpü, kangshangpü shennyak, Kahvang 
nyempü hatü mang nedükhen kenhingpü neshiüpih” shei e.  
9Hahepak kü Satani Shembüpa kü jangei, “Jobi Kahvang nyemnyu je?  

10Nüngi büpalei shem shinei büpai angpü shinei peü lemei pe neshowangpü 
je? Nüngi büpai dükpü lemphüli kü moihimanteke, hanangkü büpalei mi hatü 
mohohthü kahdok maei nyüke.  
11Shejao shaang nüngei lak noei büpai angpü peü kü hongeishuoh, hatü 
büpai nüngei dhe kü nyeanshi thaüvaüphahen hih” shei e.  
12Shembüpai Satan kü, “Meiteke, büpai angpü lemphüli nüngei lakmongei 
yahphünyeih; nüngi büpalei büm kü mon laki tehong” shei e. Hanangkü 
Satan lüdai.  

Jobei Hapeüthü hatü Mopthü Mahdaipü 

13Mechem nyih hük büpalei hapeüthüi chejei bahhepalei shemei mo hah-ei 
nyupa,  
14phongmokbü hük Job touei peiyei, “Mohohthü han hokei, hatü gaduthü het 
hah-ei nyushingkü,  
15Sabea am peiyei kemei yah-ei lüdaiteke hatü aathü peü jütükteke; ngei mon 
nüng kü hapa ehen yangpü khih” shei e.  
16Mechem büpai ha shah eyei nyupa, shao lebü phongmokbü hük peiyei, 
“Vangsho leipü Kahvang aw vüei mi hatü mi yombüthü peü hahtükteke; ngei 
mon nüng kü hapa ehen yangpü khih” shei e.  
17Mechem büpa ha shah eyei nyupa, shao lebü hük peiyei, “Kaldea am khong 
jem vaishi hantü peiyei utthü peü yah-ei lüdaiteke; hatü aathü peü jütükteke; 
ngei mon nüng kü ha ehen yangpü khih” shei e.  
18Mechem büpa ha shah eyei nyupa, shao lebü phongmokbü hük peiyei, 
“Nüngei yeshangthü hatü yiükhathü chejei bahhepa am shemei mo hah-ei, 
yiü yingei nyushingkü,  
19ngangahük kü yingnyü leipü yinglükleisho longpü heih-ei shem vaungjung 
aliphen kü lükei hapa shem laamei jomphong kü chettü peü jütük; ngei mon 
nüng kü ha ehen yangpü khih” shei e.  
20Hahepak kü Job yaong hatü büpalei ashak shaaktük, sho chaei kuptük hatü 
kahdokei aümei shaei khüm,  



1157 

 

 
   Daülangpü Laihing 

© 2005, Bible Society of India. 
 

 
 

 

21hatü eteke: “Nyüei vom mongeipü ngei bümkong pei, hatü ngei bümkong 
haleipü daihen. Shembüpai shuohteke, hatü Shembüpai yahlangteke; 
Shembüpalei men longtuh.”  
22Hathü peü pongjao Jobi mang nethah hatü Kahvang kü nejiüi dükpü khih 
shei ne-e.  

Job 2 

Job kü Nyipabü Dokpü 

1Nyih hük vangsho phongshanthü Shembüpa mü pongteinüng pei, hatü 
Satanao jomphong mü Shembüpa touei pei.  
2Shembüpai Satan kü, “Nüng meleipü peiküpa?” shei phe. 
Satani Shembüpa kü, “Kahdoknyü kü shüaong shülei longteiyei nyupü kübü 
peiküpeih” shei e. 
3Shembüpai Satan kü, “Nüngi ngei chongphopü Job kü mük shahnyu je? 
Kahdoknyü kü büpa kei eelashing neshiüpü, kangshangpü shennyak, Kahvang 
nyempü hatü mang nedükhen kenhingpü neshiüpih. Meheyao nevaipü kü 
büpa lomohhühen büpa khüei nüngi ngei kü nyeanphülangmao shaang 
thahshi büpai ngei kü hinglempü lakshing nyüpeih” shei e.  
4Satani jangei, “Shuw nangjei shuw” shei e. “Shennyak hüki laophülei 
yangnyu nangjei büpai angpü lemphüli shuohhen.  
5Shejao nüngei lak noei büpalei phai hatü vang kü hongshuohjü büpai nüngei 
dhe kü nyeanshi thaüvaüphahen hih” shei e.  
6Shembüpai Satan kü, “Meiteke, büpa nüngei lak kü yahphünyeih; shejao 
nüngi büpalei yangnyu mon yangei tuhtuh” shei e.  
7Hanangkü Satan Shembüpa toueipü daiyei Job kü shangnyüshang kübü 
lajaang laishi büm lüpei ngühma vamhü.  
8Hanangkü Jobi depla shangkü uotü dükbhaok noshi ma kü ngühteke.  
9Hahepak kü chenyühai büpa kü, “Nüng shaang thahshi Kahvang kü lakshing 
hinglemnyu je? Kahvang kü thaüvaütuh hatü didaituh” shei e. 

10Shejao büpai pinnyü kü, “Nüngü nganyüi epükei ekünyüke. Jeni Kahvang 
leipü mei mon yahtü nemeipü neyahhen je?” shei e. Hathü peü pongjao Jobi 
büpalei jui mang nethah.  

Jobei Küphüthü Jom Jem 

11Mechem Jobei küphüthü jom jemi Job ponghahpü jung danpa, jom peü 
laophülei lem kübü layaongei pei. Jomphongü Teman am Eliphaz, Shuh am 
Bildad hatü Naamah am Zophar nyuteke. Jom chemi peiyei büpa kü 
nyiushemmei shah eshuohhen temteiteke.  
12Mechem jomi tailei büpa eepa, jomi büpa khih shei nenyingaok; mechem 
büpa khih shei nyingpa, jomi wongmü thep, jomei ashakviha shaaktük, hatü 
shangjing kü depla nyioteke,  
13hatü jomi büpa mü nyih nyet ya nyet thahshi kahdokei uo. Üpaiyao büpa 
kü shah phahükao ne-e, mehenangkü jomi büpa longi ponghahpü eeteke.  

Job 3 

Jobi Büpa Bühpü Nyih kü Thaüvaüpü 

1Hapheikü Jobi büpalei ju kaei büpa bühpü nyih kü thaüvaüteke. 
2Büpai e,  
3Ngei bühpü nyih hatü “Yeshang hük bühteke!” shei epü ya mahtüktuh.  
4“Hapa nyih-ü vangnyak leitüktuh! Shang Kahvangi ha kü tejung; hapa kü 
vangngai tekhanghü.  
5Shangmangi hatü vangdhüm longpai ha jümlangtuh; phumnyaki ha kü 
jümtuh; vangnyaki hapalei vanghenyü banglangtuh.  
6Hapayü vangnyak chülohpai shümlangtuh; vangbong kübü nyihthü kü ha 
omei te-it, nevaijü mepa len kao omei te-it.  
7Hapayü nyülan kei tuhphongtuh; ha ya mongongmonglepü ngeü tedanhü.  
8Üami nyihthü kü thaüvaünya, üami Leviathan phuknya, jomi ha nyih kü 
thaüvaütuh.  

9Hapalei nepnüng litha vangnyak leitüktuh; angsha kü vangngai vamkahen 
shei monglemeidanhütuh; hapai nepnüng vangngai vampü te-eehü,  
10mehenangkü hapai onyülei naü uoshing neküptük, nevaijü ngelei mük kübü 
shanghah nejolang.  
11Mehekei bühshingkü ngei nedidaipa, nevaijü naü uoshing kübü vamshingkü 
nedidaipa?  
12Mehekei shüngdok shangkü ngei paümei yahpa, hatü ngei kü amma 
yingpa?  
13Mehenangkü shaang keiyü ngei chingmei kü lemshi nyuhen; nyiushemmei 
kü ngei shishi,  
14kahdoknyü kü ongpathü hatü vanglem lempüthü üami laophü shingvaishi 
ongshemthü ling, jom mü,  
15nevaijü hon angpü ongpathü, shem maei ngin angpüthü mü nyuhen 
vaipeih.  
16Nevaijü mehekei hepak mangngoi-i angpü naü keiha, nevaijü vangngai 
mang-eepü aküngnaüha kei ngei nejophongpa?  
17Haleipü nemeipüthü-ao douten dükpü kübü dohdainyüke, hatü halei 
nyupüthüao nyiumei dangnyüke.  
18Haleipü khoklat kü nyupüthüao jomi mongpükei nyunyüke; jomi halei dou 
hienbülei ngeü-ao nedannyu.  
19Halei longpü maanpü peü nyüke, hatü aathüao laophülei shembü leipü 
bümei leiyei nyüke.  
20Mehekei shangpong kü nyupü am kü, hatü laangha kü shahyaki nyupüthü 
kü vangngai shuohnya?  
21Üami didaihüei ongyangnya, nevaijü jopü mop yempükei mahngsha shopü 
am kü,  
22mahngchong ngoishingkü nyeinya mongongpüthü kü hapa dihen mehekei 
nepeihünya?  

23Lem nedangi nyupü shennyak kü, hatü Kahvangi pe showlangtü nyupü am 
kü mehekei vangngai shuohnya?  
24Mehenangkü hahying nangjei thephen peikünyüke, ngei youngpünangpü 
yung keiha bhuei vamkünyüke.  
25Ngei nyembenüng ngei kü vamküteke, ngei hanei nyupü lemphü ngei kü 
hetküteke.  
26Ngei chingmei neshiü, nyiumei neshiü, nenmü nenyuaok, shejao shanghah 
mon nyüke.”  

Job 4 

Eliphaz-i Epü 

1Hahepak kü Teman am Eliphaz-i eteke:  
2Shennyak hüki nüng mü shah eteishah shei ejü nüng mongmanghen hiang? 
Shejao üpai shah ne-e-i nyuaokhen?  
3Deihhümao, nüngi mih kü longi nyuhhampeih, nüngi wong nekohpü am kü 
sheühhampeih.  
4Nüngei shah-i huluh shuohpüthü longi kü sheühpeih;  
5Shejao shaang ha shanghah nüng touei peiyei nyüke, hatü nüngi ha mu 
nenenaok; hapai nüng kü hongjü nüng nenenaoknyu.  
6Nüngi Kahvang kü nyempü hayü nüngei monglem, hatü nüng eela neshiüi 
nyupeyü nüng mong nyangshing nevaipü je?  
7Shaang deihhümao, daülangpü shennyak üpai hapakei shanghah heüei 
nyüpa? Nevaijü daülangpüthü mahpü melei nyüpa?  
8Ngei eepülei, üami mang sheihen han hoknya, hatü mang sheili hainya, 
hapa-üng vetnyüke.  
9Kahvangi ngü heepü mü jom mahdainyüke; büpa mongshihpai jom 
lomohdainyüke.  

10Nemeipüthüyü mailang kei ngüngei vaühen aok, shejao mailangei bha 
tettükkemteke.  
11Mailangao aeipai didaikemnyüke, hatü mailang chehathü peü 
yandaikemnyüke.  
12Shaang shah hük joei epü ngei danpeih; ngelei dhaong tüngei nümei epü 
ngei danpeih.  
13Shinmangh kü manghkhang deih-ei mük paoei nyushingkü,  
14ngei kü nyemei pei, hatü kheü; hapai ngelei vangao kheühü.  
15Laangha hük ngelei dhe kü peih-ei dai, hatü ngei kü hangmum 
yaongküteke.  
16Hapa nenmü yaongküteke, shejao hapa meheshang ngei neyepaok. Ngei 
veishuohjü lemhük kei ee, hatü ngei ngeü hük dan:  
17Kahvang touei dihen shennyak daülangi nyuaokhen je? Hangku hük laophü 
Lingbü touei daülangi nyuaokhenje?  
18Kahvangi büpalei chongphobü kü dangkao hingnelemjü, hatü büpai 
vangsho phongshanthü kü dangkao mang yepjü,  
19bhihla shangkü chongnyiam vaitü, thaüpi hahtükhen kahdok kü shem vetü 
nyupü kü büpai hinglemhen je?  
20Shennyak hük dhomi meishi nyupü om kü nenyingi didainyeih.  
21Jomei ashakshem kübü vüthü laitüknyeih, hatü kihikon neshiüi dinyüpeih.  

Job 5 

1Shaang nyükeishuoh; nüng kü jangphahen nyüpü je? Daülangpüthü üpa 
touei nüng daihenang?  
2Hingmei mongshihpai ngapa hük jünyüpeih; hatü mükhühmongyungpai 
ngashi nyupü am lomohnyeih.  
3Ngapathü tünglang yüpeyao ngei eetepih, shejao ngangahük kü jom shem 
thaüvaütükteke.  

4Jomei hapeüthü yanglem neshiü; shahphen shingei jom khüambakei 
yaongpü üpayao ne-eeangpih.  
5Aeipüthüi hühchi kübüao yemei hahying hahnyüke; hatü yunglepükei mop 
kü changteinyüke.  
6Mehenangkü shanghah-ü kahdok leipü nengainyih.  
7Shejao awlah shanglemei piyei aongpükei, hangkuliyü shanghah ponghen 
bühnyüpeih.  
8“Ngei paoh nüng vailangmeyü ngei Kahvang yemhah shepeih, hatü büpa kü 
mongshang ehah shepeih.  
9Büpai jeni yaoei neaokbenüng yashanyale düknyüke, ieyei neaokbenüng 
thamapü douthü düknyüke;  
10Büpai kahdok kü vang shomnyüke; büpai kahthü kü yung shomnyüke.  
11Munenei maanpü leipüthü büpai shangei anshihnyüke, hatü mahng 
theppüthü büpai yangei tuhnyüke.  
12Ühing küpjanthü büpai bentüknyeih,  
13hatü kon kohpüthü jomei glüp vüshihnyeih, hatü aokpü nedanghünyih.  
14Nyihnüng-üng jom touei vangnyak peinyüke; haümhahphei kü-üng jomi 
nyak kü kei bomei kamteinyüke.  
15Büpai taopathü mahhen jusha leipao yangnyüke, Büpai jom wong 
kohpüthülei lak kübüao yangnyüke.  
16Hanangkü taopathü shingvaishi monglemshing nyüke, hatü shahhing ne-
epü ju kümtüknyüke.”  
17“Kahvangi yeanhahpü shennyak moihimanpü; hanangkü Jeiyongpai yeanpü 
teyakphong.  
18Mehenangkü büpai kaw shahünyeih, hatü büpai ma yahhünyeih, shejao 
büpalei laki-üng hameitüknyeih,  

19Büpai nüng vongshüh vok kübü yangphahen; nyetpabü kü mehe vongshüh-
ao nüng kü nehongpih.  
20Shaühile hepak kao büpai nüng dihen kübü, hatü vehok nyih-ao mahhen 
yanlu ngan kübü yangphahen.  
21Jubenyeijaang ten kübüao nüng jolanghen, hatü mahpüchahpü peijao nüng 
nenyemhen.  
22Mahpüchahpü hatü shaühile kü nüng nyihen, hatü kahdoknyü kübü 
phaüyemthü kü nüng nenyemhen.  
23Mehenangkü nüngi kah kübü yaongthü mü vangteihen, hatü phaüyemthü 
nüng mü chingmei nyuhen.  
24Nüngei ashakshem kü nüng nyiushemmei kü nyuhen; nüngei douhinang kü 
veijü meheyao mahdaitü nechongkahen.  
25Nüngei hapeüthü longi nyuhen shei nüngi nyinghen, hatü nüngei hühihathü 
phenhavunglak kei nyuhen.  
26Meishi meandaipü hah manang vetei leipü keiha, nüng yangnyu shoshoei 
nyuhen.”  
27“Hami ha dokei veiphei hih, hatü ha jiüshi. Hanangkü hapa bangtuh, hatü 
nüngei yangnyu kü noteituh.”  

Job 6 

Jobi Enyüke 

1Hapheikü Jobi jangei eteke:  
2“Oh ngei ponghahpü dok kü doklangmeyü, hatü ngelei shanghah peü 
shetlangmeyü,  
3Yungching bhihhiphang mao vihpüba nyuhen, hanangkü ngei shah nemei-i 
epeih.  
4Mehenangkü Jeiyong Kahvangei lahhan ngei kü shüei nyüke; ngelei laanghai 
leü nemeipü yingtükteke; Kahvang nyempühanpü peü ngei khüei mon nyüke.  

5Phaü gadui phenha hahhen tuhtü vaünyu je? nevaijü mohohbaongi hahhen 
het tuhtü vaünyu je?  
6Nevüngpü hahying hüm neshih-i hahnyu je? nevaijü atishang vüngnyangi 
nyunyu je?  
7Ngelei jui henüng hahying kü nehonghünyih, henüng hahyingi ngei 
tünghünyüke.  
8Ngei monglemei nyupü Kahvangi yahphahen shingvaishi;  
9Kahvangi ngei ngümei yaktükhen, büpalei lak laiyei deishihtü ngei jütükhah 
shepeih.  
10Ngei mongongpeyü ha nyuhah shepeih; nenenaoki tüngjao ngei 
mongonghah shepeih; mehenangkü ngei Daülangpübalei shahthü nelah-i 
nenyuangpih.  
11Ngei monglemei nyuhen mü ngei kü mehe wong nyüpa? Ngei nenteiyei 
danhen mü ngei omdanhen mehe nyüpa?  
12Ngei kü yaongei wong nyupü je? nevaijü ngelei bümü nyiam je?  
13Ngei yanghen mü sheyü ngei kü wong neshiü; dükaokbenüng kemei ngei 
kübü yahlangteke.  
14Üami küphü kü bampü nehunya, jomi Jeiyong Kahvang kü nyempü 
yaktükteke.  
15Shejao ngelei mongjempathüi vang nekeijü jepdaipü yungyen keiha ngei kü 
lueilemteke.  
16Yungyenthü shüdao-i maei nyunyüke,  
17shejao shaamshingkü hathü nyaüei neshiüi leidainyüke, hatü yungyenthü 
meheyao neshiüi jepdainyüke.  
18Yen daipüthüi lem pungei jahpanei daiyei mahnyüke.  
19Tema am yen daipüthüi yung yemnyüke, Sheba am bhei leih yendaipüthüi 
monglemei veinyüke.  

20Jomi monglemei nyupü nedangjü mongmangnyüke; jomi hatou thah-ei 
heihjü mongmanghen mon heünyüke.  
21Hapa keiha amphongao ngei touei leidaiteke; ammi ngei ponghahpü eeyei 
nyemdaiteke.”  
22“Ngei kü thintho yahshih, nevaijü ammei mop kübü ngei kü yawhdou 
yahshih” shei ngei am kü ela?  
23“Nevaijü vepalei lak kübü ngei yangtuh, nevaijü ngei kü shüveipü amei lak 
kübü yangshih” shei ngei am kü ela?  
24“Ngei kü nyuhshih, shejema ngei nenmü nyukahen; ngei mekei pungpa ha 
ngei kü nyinghüshih.”  
25Shahhing shah-ü meshük wong kohnya! Shejao amphong langmaanpai 
mehe vaihen?  
26Ngei mehe enya, ha kü ammi yeanhen shei deihpü je? hatü mekei neyahpü 
shennyaki epeyü vanglük kei deihpü je?  
27Ammi hashihhathü shingvaishi phongyomhen, hatü küphü leipü yah-ei 
shemmei leihen.  
28Shejao ammi ngelei dhe kü veishih, ngei shahshem ne-eküpih.  
29Shejüang, shahhing ne-epü doktuh, mong yeiyatuh, ngei shaang thahshi 
jiüshangi nyüpeih.  
30Ngelei ju kü nedaüpü hanei dangkao nyüke je? Ngelei jui jiüpü nejiüpü ne-
eaokhen shei deihpü je?  

Job 7 

1Kahdoknyü kü hangkuli douwong nedüknyu je? nevaijü büpalei nyihthü 
kahling am nelenyu je?  
2Aa hük vangdhüm yempü keiha, nevaijü nanglat shapüthüi nanglat 
omdanpükei,  
3Len longi ngei kong kü nyupeih, hatü ya longi shangpong kü nyuei daipeih.  

4Mechem ngei shinüng lemhenshang, “Ngei mechem paohenang?” shei 
enyeih, shejao vangnyak leplükei paümnyeih.  
5Ngelei bümü laong hatü mashuwi jümlangtü nyüke; ma bhaoei mashü 
yennyüke.  
6Ngelei nyihthüyü vidühanlak mao shülangshi peihdainyüke, hatü 
monglempü neshiüi dohshing ngoidainyüke.  
7Oh Kahvang, ngelei yangnyu-ü ngü heepü mon shei deih-ei dangtuh; ngelei 
müki hajük kü mongongpü ne-eehen khih.  
8Shaang ngei eepü müki hajük kü ngei ne-eehen; nüngi ngei kü veihen, 
shejao ngei didaitü chongkahen.  
9Phum nyaei mahdaipü keiha üam mahngchongei yüdainya nyokei neleinyih.  
10Büpai laophülei shemei shao nyokei neleikahen; hatü büpa nyingei 
nyupüthüao büpa betükhen.  
11Hanangkü ngei nenmü nenyupih; ngelei laangha mongmangei ngei ehen, 
hatü ngelei mongkü shahyaki eelahen.  
12Ngei kü yomei tuhhen mü ngeiyü yungching nevaijü nyiamnyü je?  
13Mechem ngelei lüngi ngei kü nyiushem shuohhen, hatü ngelei uoshingi ngei 
eelapü meiphahen shei deihhen?  
14Shejoong nüngi ngei kü mangh mü nyem shaonyüke, hatü manghkhang kü 
ngei hanhünyüke,  
15hapai ngei henüng yangnyu jeleimeyü üng kü yüphahtü dihen-üng 
jehünyüke.  
16Ngei ngelei yangnyu kü jiühitnyeih; ngei yemmü nyupai tengdaiteke. Ngei 
monha tuhphongtuh, yangnyu nyupü nanglei neshiü.  
17Nüng kü hajük shongnyü vaihen mü, hatü nüngi hajük mong shuohhen mü,  
18nüngi büpa nepjeih dohhen mü, hatü hepak ieyei büpa kü dokei veihen mü 
hangkuyü meheang?  

19Kansho hük shingao ngei nevei-i nenyuhen je? nevaijü yien lühhen dangkao 
ngei monha netuhphonghen je?  
20Ngei mang thahpai nüng kü mehe dükphopa? Oh hangku Yombü? Mehekei 
ngeiyü nüngei mükshah pü leihünya? Ngei nüng kü ahshi hanggovih vaiküpü 
je?  
21Mehekei nüngi ngei pungpü, hatü ngelei mang netüknya? Mehenangkü 
shaangü ngei kahmongei shüdaihen; nüngi ngei yemhen, shejao ngei 
nechongkahen.  

Job 8 

Bildad 

1Hahepak kü Shuh am Bildadi jangei eteke:  
2Nüngi meshükpa henüng keipü shah ehenang? hatü yinglükpalei kei nüngi 
meshükpa ehenang?  
3Kahvangi shahhing nyonghünyu je? Nevaijü Jeiyong Kahvangi jiüpüang 
nyonghünyu je?  
4Nüngei hapeüthüi büpa khüei mang thahpü nangkü büpai jom jomei mang 
nangkü mahtükpü khihma.  
5Shejao nüngi Kahvang yemjema, hatü Jeiyong Kahvang kü yüjema,  
6nüng daülangi hatü jiüshangi nyujema, hingmei büpai nüng kü 
sheühphahen, hatü büpai nüng kü nüngei heanthü nyokei yahphahen.  
7Shelei nüngi angpü maani mon vaijao, pheilei nüngi nyeinya anghen.  
8“Sheleipü pahijeithü kü phehümao, hatü jomei bühipathüi mehe yemei 
dangaokpa dokhümao;  
9mehenangkü jenphongü menyih-üng bühpü khih, hatü meheyao nenying. 
Kahdoknyü kü jenei nyihthüyü vangdhüm laang peihpükei peihdainyüke.  
10Jomi nüng kü nenyuhphahen hatü ne-ephahen je? Jomi nüng kü jomi 
danaokpü leipü shah ne-ephahen je?  

11Nyaühut neshiüpü shing kü yeih longaokhen je? Yung neshiüpü shingei 
nyiamthüng vamaokhen je?  
12Manglongpü vaijao yung üdaijema, nedehshuohjao lebü phenha mü ha 
shong vandainyeih.  
13Hapa keiha Kahvang betükpüthülei yangnyu nyunyeih, hatü Kahvang 
nenyingpüthü monglem neshiüi mahnyeih.  
14Büpai monglempeyü lomi phendainyeih; büpai mongnyangpeyü maknyim 
kü kei nyüke.  
15Büpai maknyim kü mongnyangjema, hapai büpa yepei tuh-aokhen je? 
Büpai ha shoungshi nyujao ha netuh-aokhen.  
16Nemeipüthüyü vanghenyü kü phenha nipükei vamnyeih, hatü pemong maei 
bannyeih,  
17jomei tünglang yaong kü banei dainyeih, hatü yaong kü bakshi nyunyeih.  
18Shejao hapa bhitükhen, üpayao ha hatouei nyupü khih shei nenyingaokhen.  
19Hih, nemeipüthülei mongong lemü hapa mon, hatü hapa shing kü lebü 
phenha vamnyüpeih.  
20Hingmei Kahvangi eela neshiüpü yangnyu netuhphongnyih, nevaijü 
nemeipüthü kü nesheühnyih.  
21Büpai nüngei ju kü nyipai mahühen, hatü mongongpai lenhühen.  
22Üami nüng kü jiühitnya jom hai danghen, hatü nemeipü amei shem 
mahdaihen.”  

Job 9 

Jobi Epü 

1Hapheikü Jobi jangteke:  
2“Hapayü jiüangke shei ngeiyao deihnyüpeih; shejao mekei etü hangkui 
Kahvang touei daülangpü leiaokhenang?  

3Hanei-i büpa mü shah dakteinüng deihjao, büpai haja lomei phejao hük kao 
shah neleiaokpih.  
4Büpayü longi nahshi hatü wong kohshi, üpai büpa khüei yaongaokhen hatü 
neüaokhen?  
5Shahvüng neshuohpü kü büpai kahshangthü shintüknyeih, hatü büpa 
mongshihpai hathü shakhimong leitüknyeih.  
6Büpai kahdoknyü hapalei shing kübü jenhünyeih, hatü hapalei shemnyüthü 
kheühünyeih.  
7Büpai ngeükhüam shuohjü vanghenyüao neaongi dohdainyeih, hatü büpai 
lithathü vangngai nenyahüi dohtüknyeih.  
8Büpa monhai vangshothü paanei deishihnyeih, hatü yungching yungmokao 
shouptüknyeih.  
9Büpayü lithathü litbaong, hatü heshüphi kübü litha khong Lingbü khih.  
10Büpai neyaoaokbenüng thamapü longi düknyüke, hatü iehen neaoki 
yashanyale longi düknyüke.  
11Mechem büpai ngei peih-ei dainya, ngei büpa ne-eeaoknyu; mechem büpa 
ngei peih-ei lüdaihen, ngei büpa nenyingoaknyu.”  
12Büpai aetlangjü üpai büpa kü bangaokhen? “Nüngi mehe düknya” shei üpai 
pheaokhen?  
13Kahvang mongshihdai pheikü ha yepei netuhlangnyih. Rahab mü 
sheühteipüthüiyao büpa kü aümei khümteke.  
14Mekei etü ngei büpa mü shah dakteihen mü ngei shah dangaokhen?  
15Ngei pungtükpü neshiüjao, ngei büpa kü shah neleiaokpih; ngeiyü ngelei 
shahphenbü kü phahji mon yühen hih.  
16Ngei nyükpü kü büpai jangphülangmao, ngelei ngeü danlangphahen shei 
ngei hingnelemnyih.  

17Büpai ngei yinglükpalei-i ngümtükpeih, hatü meheyao nevaipü kü büpai 
ngei ma longi yahhüpeih.  
18Büpai sheyü ngei kü yangnyu ngü neyahphahen khih, shejao ngei 
shahyakpai mahüteke.  
19Wong dokteijao büpa-üng wong kohpüba; Shahhing epü phikü shei ejao, 
üpai büpa kü chengaokhen?  
20Ngei pungpü neshiüjao ngelei jui-üng ngei nyonghen; ngei kü eela 
neshiüjao ngeiyü pungpeih shei büpai nyongphahen.  
21Ngei kü eela neshiüjao, ngei ngei nangkü nehakanyih; ngei ngelei yangnyu 
nevaihüang.  
22Hapayü peü aihük vaipü nangkü, “Büpai nemeipao meipao aihük mü 
mahtüknyu khih” shei ngei enyüpeih.  
23Mechem vongshüh homei ngangahük kü dihen peinya, büpai nepungpüthü 
lomohpü küang nyinyüke.  
24Mechem kahmük hük nemeipü amei lak kü shuohhen, büpai 
shahphenbüthü mük phüngtüknyeih, hapayü büpai nevaijema üpai düknya?  
25Ngelei nyihthüyü mokpü am mao shangpüba; mongongpü ne-ee-i 
peihdaikemnyüke.  
26Yungnyü hangshah bhongpükei, alangi hahying eeyei laongpükei nyihthü 
peihdainyüke.  
27Ngei eelapü betükshah, mongmang nevai mongong dhe jeishah shei ejao,  
28Ngei ponghahpü kü nyemei deih-angke, ngei pungei nyüpeih shei nüngi ne-
ephahen shei ngei nying.  
29Shejao ngei pungteke shei edaipü nangkü mehekei ngei angsha kü 
nyiueinanghen?  
30Ngei sapon shih-ei hangha lakjao, hatü ngelei lak shüyung yah-ei 
hühlangmao,  

31nüngi ngei nyüphinya kü shüktükhen, hatü ngelei ashakviha-i ngei 
jiühithen.  
32Ngei shah leiteihen mü, hatü shahphen shingei yaongei shah dakteihen mü 
büpayü ngei kei shennyak nevai.  
33Henji nyiphen kü lak shihhen mü henji aa kü shahphenbü hanei 
nyulangmeyü,  
34ngei toueipü Kahvangei hanbhi yahlangphülang meyü, hatü büpai ngei 
nyemhüpü dohtüklangmeyü meihen.  
35Halangmeyü ngei büpa kü nenyemi eaokhen, shejao shaang ngei nyupü 
deihshuohjema neaokhen khih.  

Job 10 

1“Ngei ngelei yangnyu kü tengangke; ngei eelahüpüshük eelaei ehen hih. 
Ngei ngelei laanghai shahyaki ehen hih.  
2Ngei Kahvang kü ngei tenyonghü; nüngi mehekei ngei khüei dokteinya shei 
eshuohhen.  
3Nüngei laki lingpü dou kü shüveihen, hatü ne-ienelemhen, hatü nemeipü 
amei küpjan meiangke je?  
4Nüng kü phai mük nyüpü je? Nüngi hangkui eepükei eenyu je?  
5Nüngei nyihthü hangkulei nyihthü kei nyupü je? Nevaijü nüngei 
vangbongthü hangkulei vangbongthü kei nyupü je?  
6Mehekei nüngi ngei shaipü mang yepei ngelei mangthü yemnya?  
7Ngei pungei neshiü shei nüngi nyingei nyüke, hatü nüngei lak kübü üpaiyao 
ngei neyangaokpih shei nüngi nyingei nyüke.  
8Nüngei laki shükpeih hatü lingpeih; shejema shaang nüngi ha nyokei 
mangtükhen je?  
9Nüngi ngei ashemi lingpeih shei deih-ei dangtuh, shaang nüngi ngei bhihla 
leitükhen je?  

10Nüngi ngei amma kei yenhü, hatü gheu kei netheanhüangpü je?  
11Nüngi ngelei büm vang hatü phai yah-ei ling, hatü vang hatü phai kü shuwi 
jümei lingteke.  
12Nüngi ngei kü yangnyu hatü bampü shuoh, hatü nüngi jungei ngelei 
laangha yaongei tuhteke.  
13Shejao hathü nüngi nüngei mongei joei tuhlang. Hapayü nüngei mükhong 
khih shei ngei nyingpeih.  
14Ngei mang thahjema nüngi ha kü veishi nyüke, hatü nüngi ngei kü hanghi 
neshuoh-i netuhnyu.  
15Ngei nemeijema ngeiyü onyükei! Ngei daülangi nyujoong ngei dhe ngangei 
neveiaoknyu; mehenangkü ngei veüpai hatü shangpongi jümlangteke.  
16Ngei lemhük kü-üng aokpü dangjema, nüngi ngei kü mailangi kei 
shükphünyüke, hatü ngei khüei nüngei ngan huphünyüke.  
17Ngei khüei nüngi denbü jathü müei peinyüke, hatü ngei khüei nüngei 
mongshih nyeinya vamnyüke; hatü ngei khüei nüngi veshanthü khong khong 
shomnyüke.  
18Mehekei nüngi ngei nyüei vom mongeipü bühhüpa? Üpalei mükiyao ne-ee-i 
didailangmeyü meihah shepeih.  
19Ngei yemmü nebühlangmeyü meihen, nevaijü vom leipü jiüshangi 
mahngchongei deitüklangmeyü meihen vaipeih.  
20Ngelei yangnyu nyih maani mon nevaipü je?  
21Nyokei neleihen kahdokei manglüdai shekü, manghtangi nyupü hatü 
shangmang kahdokei,  
22Shangmang vangnyak vangdhüm, hatü bukpüshaanpai maei, vangngaiyao 
vangnyak kei nyupü kahdokei manglüdai shekü nyiumei maani dangkao 
danghen shangmü ngei monha tuhphongtuh.”  

Job 11 

Zophar 

1Hapheikü Naamah am Zophar-i jangei e:  
2Ha shahthü kü shahnyok nelei-i tuhhen je? hatü hapa shah ahshi epü 
shennyak dah shakhühen je?  
3Nüng vapvappai shah ne-e-i nendaiphahen shei deihnyu je? Nüng eelaei ejü 
üpaiyao nüng kü nelohphahen sheideihnyu je?  
4“Ngei vaipü kü daülangi nyüpeih, hatü Kahvang touei daülangi nyüpeih” 
shei nüngi eteke.  
5Shejao Oh Kahvangi büpalei ju kaei nüng kü elangmeyü,  
6büpai nüng kü jopü kihikon jung ephahen vaipeih, mehenangkü kihikonü 
lem longi nyüpeih. Hanangkü Kahvangi nüngei mang kü shangpü aimü nevai, 
maani mon hanghihünyu khih shei nyingtuh.  
7Nüngi Kahvangei doujo nyingaokhen je? Nüngi Jeiyong Kahvangi 
neaokbenüng yemaokhen je?  
8Hapayü vangshothü mao shaoshi, nüngi mehe dükaokhen? Hathüyü Sheol 
mao chüpüba, nüngi mehe nyingaokhen?  
9Hapayü kahdoknyü kü shetpü mao taipüba, hatü yungching ba mao 
longpüpa.  
10Büpa peiyei nüng yepei khoklatei hüphongtü shahphenhen shahthai nyükjü 
üpai büpa kü khüamaokhen?  
11Hingmei büpai nemeipüthü nyingei nyüpeih, hatü mechem büpai mang 
eehen, büpai ha nyingei netuhhen je?  
12Mechem phaü gadu-i shennyak leiyei cheha shaanhen, shejüang ngapai 
kihikon nyingei chongpanghen.  
13Nüngi nüngei mongdang jiüshangi büpa kü shuohjema, hatü nüngei lak 
laülüki büpa philei haongjema,  
14nüngi nüngei lak kübü mang yaktükjema, hatü nüngei shem kü ten nyuhen 
nehanjema,  

15neveüi nüngi nüngei dhe ngangei shanglemei veiaokhen; nüngi nenyemi 
wong kohshi yaongaokhen.  
16Mehenangkü nüng shangpongpü bedaihen, hatü yungnyü büng peihdaipü 
keiha deihkahen.  
17Nüngei yangnyu nyihnüng mao nyapüba nyuhen, hatü vangnyakü vangngai 
leikahen.  
18Nüng lakbowlayangei monglemshi nyuhen; Kahvangi nüng yangei 
nyiushem kü tuhhen.  
19Nüng doeile-i lemhen, üpaiyao nüng nenyemhühen; hatü longshi shingi 
nüng khüambakei yaongkahen.  
20Shejao nemeipü amei müki hapa ne-eehen; jom kü yanglem kemei 
mahdaipükei nyuhen; hatü monglemshing kempeyü dihen mon nyukahen.  

Job 12 

Job 

1Hapheikü Jobi jangei e:  
2Hingmei, amphongü shennyak meithü khih, hatü ammei kihikon am mü 
didaihen.  
3Shejao amphong kü nyupükei ngei kao danaokpü nyüpeih. Ngei amphong 
mü phangpa nevaipih. Amphongi epü nenyingpü üpa nyüpa?  
4Ngeiyü küphüthü toumü mihnyi pü leidaiteke; Ngei Kahvang kü nyükjü 
büpai janglangmao; ngei kü eela neshiüjao ngeiyü mihnyi pü leidaiteke.  
5Amphongü shanghah nepongpü nangkü mih lomohpü kü eelanyüke; 
dodaihen mü nyupü shennyak kü ammi hungshuohteke.  
6Gühpathülei ashakshemang chingmei kü nyüke; Laophülei lakei Kahvang 
noshi longteipü, hatü büpa mongshihhüpüthüang denmei chongnyüke.  
7“Shejao yemhimakthü kü phetuh, hatü jomphongi nüng kü nyuhphahen; 
shangouthü kü phehümao jomi ephahen.  

8Kahdoknyü kübü pühivungthü kü phehümao, jomi nüng kü nyuhphahen, 
hatü yungching kübü nyahthüi nüng kü venphahen.  
9Shembüpalei laki hathü peü lingpeih shei nenyingpü hathü khongkü mepa 
nyüpa?  
10Büpalei lakei yemhimak peüei yangnyu yem, hatü hangkulei ngüan ngülei 
nyüke.  
11Chepjü yei-i hahying nemeipü meipü nyingpükei, dhaongi epü shah dokei 
neveinyu je?  
12Pahijei mü kihikon nyüpü je? Den lushi nyupai danaokpü koei peinyu je?  
13Kihikon hatü wongü Kahvangei; shahnying hatü danaokpeyü büpalei lakei 
nyüpeih.  
14Kahvangi shaaktükpheikü üpaiyao hapa lingei leihen neaok. Büpai 
khoklatei küptükpü üpaiyao hapa laihen neaok.  
15Büpai vang nekeihüi shümlangjema, üpüvanpü pongnyüke; büpai vang 
keihüjema bünghiyangi lümlangnyüke.  
16Wong hatü kihikonü büpalei; lawlüppa hatü lawlüphahpü nyiphen büpalei 
khan.  
17Büpai vanglem lempüthü kon neshiüi leitüknyeih, hatü shahphenbüthü 
ngapathü kei leitüknyeih.  
18Büpai ongpalei bhag-ai yükpat bhühtüknyeih, hatü shüng kü shüngshep 
shephünyeih.  
19Büpai ngongpathü leipü ngong-ow bhühtüknyeih, hatü wong kohpüthü 
lungei shüktüknyeih.  
20Büpai monglempü shennyakthülei ju khüamtüknyeih, hatü behethü leipü 
kenhingmonghapü yahlangnyeih.  
21Büpai longhiongthü nyonghünyeih, hatü wong kohpüthülei wong 
mahtükhünyeih.  

22Büpai vangnyak leipü chüpü douthü shakei ngainyeih, hatü vangngai kü 
shangmang koei peihünyeih.  
23Büpai jatthü longhünyeih, hatü hathü mangtüknyeih; Büpai jatthü 
dahünyeih, hatü hathü haitükkemnyeih.  
24Büpai kahdoknyü mübüthülei kihikon yahlangnyeih, hatü angsha lem kü 
paüeiyonei longteihünyeih.  
25Jomi vangngai neshiüi vangnyak kü lüteinyeih, hatü yiüi chokpü am kei 
tüngtüngmüngi longteihünyeih.”  

Job 13 

1“Veituh, ngelei müki hathü kemei eetepih, hatü ngelei dhaongi hathü peü 
dantepih.  
2Nüngi mehe nying ngeiyao nyingnyüpeih, ngei nüng mü maanpü nevai.  
3Shejao ngei Jeiyong Kahvang mü eteihünyüke, hatü Kahvang mü ngei 
ponghahpü nang shah shükteihünyüke.  
4Shejao amphongü shahshemi hangei yahtü nyüke; am peü yahlak neshiüpü 
dinbüthü khih.  
5Amphong shingvaishiyü ju kü shah nevami nendaijüang kon kohpü 
vaikahen!  
6Shaang ngei epü bangtuh, hatü ngelei jui phepü kü banghümao.  
7Kahvang nangjei amphongi shahshem ehen je? hatü büpa men kü lawlüpei 
ehen je?  
8Amphongi büpa kü baong hanei hushuohhen je? amphongi Kahvang leimao 
shahvang eaokhen je?  
9Kahvangi amphong dokei veijü lemhük dangkao meikohshi eeaokhen je? 
Hangku kü lawlüpükei amphongi büpa kü lawlüp-aokhen je?  
10Amphongi joei baong hanei hujema, büpai hingmei amphong kü 
lohphahen.  

11Büpalei nganhilongi am nenyemhühen je? Büpalei nyempühanpü wong am 
touei nepeikahen je?  
12Amphongei kandok shah-ü depla kei mon, hatü amphongi dah shakei epeyü 
ashem kei mon.  
13Nenmü chongkei, hatü ngei eküshah; hatü mehe vamhenshang ngei kü 
nyemvamkei.  
14Ngei ngelei phai bhalei maashah, hatü ngelei yangnyu ngelei lakei noshah.  
15Büpai ngei jütükshasha khih; ngei monglemhen neshiü. Shejao ngei büpa 
touei ngei dah shakei ehen.  
16Ngei monglongei hapakei ejüang ngei yemleihen aok, mehenangkü 
Kahvang nenyingpü üpayao büpa touei nepeinyih.  
17Ngelei shahthü kü meishi banghümao; hatü ngei epü ammei dhaongei 
shühahtuh.  
18Shaang ngei ngelei shahthü temei nyüpeih; ngei dah shakpü danghen shei 
nyingnyüpeih.  
19Ngei khüei ehen hanei am nyüpü hiang? Nyujema, ngei nenmü nyudaihen 
hatü didaihen.  
20Oh Kahvang, ngei kü hapa doulem nyi mon uwshih, shejüang ngei nüng 
toueipü nejodaipih:  
21Nüngei lak ngei toueipü yahlangshih, hatü nüngei nyempühanpai ngei 
tenyemhü.  
22Shejüang nüngi ngei kü nyüktuh, hatü ngei jangphahen, nevaijü ngei 
ephüjü nüngi jangshih.  
23Ngei pungpü hatü mang meshük thahpa? Ngei pungpü mang ngei kü 
hushih.  
24Mehekei nüngei dhe ngei toueipü jodaitü ngei kü vepa kü kei deihnya?  

25Vanglüki piyei deipü phenlak kü nüngi shüveihen je? Hahbhang kü nüngi 
changteihen je?  
26Nüngi ngei khüei shahyaki deihpü peü nyangtuh, hatü nethe hepak kübü 
thahpü mang lat ngei vetshah.  
27Nüngi ngelei la kü nyiamvüi shateke, ngelei lakham ieyei nüngi veishi 
nyuteke, hatü ngelei lameenao dokei nyuteke.  
28Hanangkü shedaipü dou keiha, dhaüpi hahtükpü ashak keiha hangkunyü 
mahdainyeih.”  

Job 14 

1Nyü-i bühpü hangkuliyü nyih kanja mon, hatü shanghah-i maei nyüke.  
2Chü hük leshi pungnyüke, hatü laaidainyüke; vangdhüm laang kei 
lüdainyüke, hatü kansho hükao nenyunyu.  
3Oh Kahvang, henüng keipü shennyak kü nüngei mük chinyu je? Nüngi büpa 
nüng touei shahphennüng deihen je?  
4Nedaünelangpü kübü üpai daülangpü ngaiaokhen? Üpaiyao neaokpih!  
5Hangkulilei nyihthüyü ittüktü nyüke; büpa len meshük nyuhen temtüktü 
nyüke: hatü hapa mü lenei nedaiaokhen mü nyih itteitü nyüke.  
6Hanangkü büpa kü tevei, büpa monha tuhphongtuh; büpalei nyihthü nang 
shapü am kei nyemnyunüng tuhphongtuh.  
7Agtükpü püchong hük kü pünien vamkahen shei monglemhen nyüke, hatü 
nienja shao neenkahen.  
8Hapalei tünglang viüei hapa pütüng didaihen aok.  
9Shejao yung nyupai hapa neenhen aok, hatü pübhao ja kei kao phaakei 
longkahen.  
10Shejao hangkuli didainyüke hatü mahng vütüknyüke. Büpa didainyüke, 
hatü büpa hajük kü melei nyunya?  
11Shemyung üdaipü keiha, hatü yungnyü jepdaipü keiha,  

12hangku hük kahmongei shüdaipheikü, haleipü yangei neleinyu. Vangshothü 
neshiüi manglei thahshi, hangkuli haleipü nevamhen, nevaijü shipü kübü 
nepaokahen.  
13Nüngi ngei Sheolei nüng mongshihpü mangdoh thahshi jophonglangmeyü, 
hatü hepak ittü ngei deihlangmeyü meihah shepeih.  
14Shennyak hük didaijü büpa shao yangaokhen je? Ngei hapa shangpongpü 
nyihthü mangpeihkem thahshi nyihmeihema danei nyuhen.  
15Hapheiküang nüngi ngei kü nyükphahen, hatü ngei nüng kü janghen; hatü 
nüngei laki lingpü yem kü nüngi mongmeihen.  
16Hapheikü nüngi ngelei lakham iehen; shejao nüngi ngelei mang ne-iepih.  
17Ngei pungpüshaipü kemei nüngi tüktükhen, hatü ngelei mang peü nüngi 
küpei lintükhen.  
18Shejao kahshang laamdaipükei, hatü yaongnyü shing chaidaipükei,  
19Yungi yaong, hatü vangi kahcheü paülangpükei, nüngi hangkui monglempü 
mahtüknyüke.  
20Nüngi büpa kü düngei wongmü nonyüke, hatü büpa didainyüke; nüngi 
büpalei hangbong yeiyahütü shomtüknyüke.  
21Büpalei hapeüthü menmei dangjao büpai ha nenyingnyu; jom bhihhah 
yungyingjao büpai ha ne-eenyu.  
22Büpai laophülei büm kü tüngpü mon nyingnyüke, hatü laophü shing mon 
youngnyüke.  

Job 15 

Eliphaz-i Nyibapü Epü 

1Hapheikü Teman am Eliphaz-i jangei e:  
2Kon kohpü shennyaki angsha shah enyu je? nevaijü laophülei mong kü 
heong vanglüki maei nyunyu je?  

3Yahlak neshiüpü shah-i nevaijü nanglei neshiüpü shah-i jomi shah dakteinyu 
je?  
4Shejao nüngü Kahvang kü nenyemnyu, hatü büpa kü khümhen 
bangtüknyüke.  
5Nüngei shah-engeüshei-i nüngei mang hunyüke, hatü nüngi ühingnakaihen 
jubenyeijaang jeteke.  
6Ngelei jui nevai, nüngi laophülei jui-üng laophü nyonghünyüke; nüngei jui-
üng nüng khüei ehahnyüke.  
7Kahdoknyü kü shongei bühpü hangkuliyü nüng hih shei deihnyu je? 
Kahshangthü shekü nüng shong bühpü je?  
8Kahvangei shahtap kü nüngi bangphei je? Hangkulei kihikonü nüngi mon 
nyingnyu je?  
9Hami nenyingpü nüngi mekei nyingei nyüpa? Hami neyaoaokpü nüngi mehe 
yaoei nyüpa?  
10Shosho pungdaipü hatü viüpathü, ampa mao behethü ham philei nyüpeih.  
11Kahvangi nüng nyiumeihüpü, nevaijü inyainyiami shah epü kü 
mongnehamang je?  
12Nüngei mongi lümpülei mon mehekei nüng dainya, hatü mehekei nüngi 
mongshih-ei veinya?  
13Nüngü Kahvang khüei yaongteke, hatü nüngei jubenyeijaangi büpa 
yaktükteke.  
14Hingmei shennyak daülangi leiaokhen je? Nevaijü nyüi paipü moi daülangi 
nyuaokhen je?  
15Kahvangi vangsho phongshanthü kü dangkaomongnehahnyih, hatü 
vangshothüao büpa touei daülangi nenyu;  
16Shejema mekei etü hajük maanpü shennyak ten hatü mangi madaipü, yung 
keiha mang yingpü shennyak daülangi nyuaokhen?  



1181 

 

 
   Daülangpü Laihing 

© 2005, Bible Society of India. 
 

 
 

 

17Ngei epü kü banghümao, ngei nüng kü ephüshah; Ngei mehe eetepa ha 
nüng kü ephüshah;  
18Kon kohpü shennyakthüi mepa jomei bühipathü leipü danpa ha nejo-i 
enyüke;  
19Kahdokü jom kü mon shuoh, hatü halei jom lemnyong kü mülanghen mü 
yenthüng nepeih.  
20Shennyakteni laophülei den kemei hanghinyeih, hatü phahji neshiüpü ami 
vangbong kemei laophü shing yopü shanghah pongnyeih.  
21Nyempühanpü ngeüi büpalei dhaong mahen; yangei nyüpeih shei 
deihshingkü gühpathülei lak kü büpa mahtükhen.  
22Büpa vangnyak kübü yanghen monglemshing neshiü; büpayü mih-ei yani 
mahhen damtüktü nyüke.  
23Büpayü asha alang phai vaihen longteinyüke. Vangnyak nyih yopailei 
peikünyüke shei büpai nyingei nyüke.  
24Shanghah hatü mongtoki büpa nyemhünyüke; wong kohpü ongpai büpa 
mahhen danpükei, hathüi büpa danei nyüke;  
25mehenangkü büpalei lak Kahvang khüei nonyüke, hatü Jeiyongpa khüei 
büpai venlenyüke,  
26chetlüpü, wong kohpü Ii notü büpai Kahvang khüei venlenyüke;  
27mehenangkü büpalei dhe hatü büm kü cheü hetshi shemmei leilangmao,  
28büpayü mih-i hahtükpü chingkong, hatü üpayao nenyupü vepathüi 
bentükhen shemthü kü nyuhen.  
29Büpa hajük kü shemmei neleihen, hatü büpalei mop sheneimenei nenyuhen; 
nevaijü büpalei mop kahdok kü daeisheyei nedaihen.  
30Büpa vangnyak kübü neyanghen, awlomi büpalei nien kaotükhen, hatü 
büpalei bong vanglüki kaongtükhen.  

31Angsha kü hinglemei büpa nyingi telutelemhah, mehenangkü büpai hapa 
leipü meheyao nyokei nedanghen.  
32Büpalei hepak mangngoi-i den mü ngaükdaihen, hatü büpalei kaothü 
nephaaknewonghen.  
33Büpayü mangshümpü nyalingngupai betjük li shüngei vaümtükpükei 
nyuhen, hatü büpayü olive pübong kaongdaipükei nyuhen.  
34Mehenangkü Kahvang nenyingpüthüyü nyülan palan kei nyuhen, hatü 
yawhdou kü kenpüthülei ashakshemü awi shamtükhen.  
35Jomü shanghah-i büm nekongi leinyüke, hatü mang bühnyüke; hatü jomei 
mongei lueilemhen temnyüke.  

Job 16 

Jobi Nyipabü Shahnyok Shuohpü 

1Hapheikü Jobi jangei e:  
2Hapa keipü douthü jung ngei longi dantepih; am peü yahlak neshiüpü 
nyiushem meibüthü khih.  
3Yahlak neshiüpü shah vapvappü nedohhen je? Hapakei shah dakteiyei 
nyuhen mü amphong kü mehe vamküpa?  
4Ngelei laphen kei amphongao nyukülangmeyü, ngeiyao amphong kei ehah 
shepeih.  
5Ngeiyao am khüei shah longi ehah shepeih, hatü amphong kü ngaüm dhihah 
shepeih, hatü ngelei ju kübü nyiushemmei shah-i am nyiumeihühah shepeih.  
6Shejao ngei shah epai shei ngei kü tüngpü nemeidai, hatü ngei hapa nenei 
nyujao, ngei kübü ha nelüdaipha.  
7Hingmei, Oh Kahvang, nüngi ngei shaaktükteke, nüngi ngelei shem am peüli 
hümtükteke.  
8Nüngi ngei yepei shatükteke, hatü hapayü peüi eeshi denpü leidaiteke; ngei 
koihdaipeyü ngei nang denpü khih.  

9Kahvang mongshihpai ngei la laishi shaaktükteke, hatü ngei kü jiühitnyüke; 
ngelei vepai ngei kü mük shahnyüke.  
10Shennyakthüi ju kaei ngei kü nyinyüke; jomphongi ngelei dhe kü apnyüke, 
hatü ngei khüei jom mongjemnyüke.  
11Kahvangi ngei shennyak tenthü kü lanei shuohtükteke, hatü mangthülei lak 
kü chingtükteke.  
12Ngeiyü meheyao nevai-i meishi nyuhampeih, shejao büpai ngei nyi vaishi 
antükpeih; büpai ngelei üng kü yumei düktü khih mü ngümtükpeih. Büpai 
ngeiyü büpalei phuo nyingteipü pü leitükpeih;  
13Büpalei lahhan ngei shinei nyüke. Phahji neshiüi büpai ngelei she kü 
peipeileiyei kapnyüke, hatü yiü bhaoei kahdokei yentüknyüke.  
14Leiyei leiyei büpai ngei ma yahhünyüke; hampa-i keiha büpai ngei kü 
changnyüke.  
15Ngei ngelei büm kü dhoila ashak thüngei ümpeih, hatü bhihla kü ngelei 
wong dungtükpeih.  
16Theppai ngelei dhe hakdaiteke, hatü ngelei mük poukei vangdhümi 
shinlangteke,  
17shejao ngelei laki ten düktükpü neshiü, hatü ngei phoppü daülangi nyüpeih.  
18Oh kahdok, ngei kü nemei-i dükpü teküplang! Shahhing shingvaishi ngei 
lenpü kü nenmü tenyudai!  
19Shaangao ngelei denpü vangsholei nyüke; ngei khüambakhen shangei 
nyüke.  
20Ngelei küphüthüi ngei nyonghünyüke; ngelei mükphi Kahvang kü 
yennyüpeih.  
21Küphü hük shingvaishi shennyak hanei khümpükei, ngei nang Kahvang kü 
etükkahen ngei hanei am nanyüke.  
22Vangbong kansho hük pheikü shao nyokei neleihen lemshong kü ngei 
daihen.  

Job 17 

1Ngelei laangha mangdaiteke, ngelei nyihthü kemdaiteke, hatü mahngchongi 
ngei omdannyüke.  
2Hingmei, ngei kü eelapüthü ngei shinei nyüke; hatü jomi ngei kü ne-
ienelempü ngei ngelei müki eenyüpeih.  
3Oh Kahvang, nüngi ngei khüambakei yaongkei; Üpaiyao ngei epü kü 
sheühphahen neshiü.  
4Nüngi jomei mong danaokhen kübü küptükteke; hanangkü nüngi jom aokpü 
nedanghühen.  
5Thintho nangkü shennyak hanei-i laophülei küphü yakphongjema, büpalei 
hapeüthü hapa tata kü mükphünghen.  
6Büpai ngelei men-ü shennyakthüi nemeipü lem kü noteipü leihüteke. 
Shennyakthüi dhe kü yu-op shaoteipü shennyak leihüteke.  
7Shangpongpai ngelei mük phüngdaiteke; ngelei lakhila peü vangdhüm laang 
kei leidaiteke.  
8Kangshangpü shennyakthüi ha kü hannyüke, hatü Kahvang nenyingpüthü 
khüei daülangpüthü yaongnyüke.  
9Shejao daülangpü jomei lem kü jiüshangi nyuhen, hatü lak daülangi 
nyupüthü wong koh-ei leihen.  
10Shejao am peü ngei touei peikei! Ngei am khongkü üpayao kon kohpü 
nedangaokpih.  
11Ngelei nyihthü peihdaiteke, ngelei küpjanthü aokpü nedangang; ngei 
monglempü peihdaiteke.  
12Hathü shennyakthüi vangnyak kü vangngai shei enyüke. Vangnyak kü uoshi 
jomi, “Vangngai yopailei nyüke” shei enyüke.  
13Ngei ongyangpü shemü mahngchong vaijema, vangnyak kü ngei ngelei 
shinshing temjema,  

14mahngchong kü, “Nüngü ngelei Pa”, hatü laongmang kü, “Nüngü ngelei 
Nyü” nevaijü “Ngelei naüpeü” shei ejema,  
15ngei monglemshing melei nyüpa? Üpai ngei shingvaishi monglem 
eeaokhen?  
16Ngei mü chemi hapa monglemao mahngchongeishühen je? Ngei mü chemi 
kahmongei shüdaihen je?  

Job 18 

Bildadi Nyipabü Epü 

1Hapheikü Shuh am Bildadi jangei e:  
2Nüngi henüng shahthü epü mechem dohhenang? Hami deihpü ephanüng 
banghümao.  
3Hamphongü mohoh kei hatü ngapa kei nüngi mehekei deihnya?  
4Nüng mongshihpai laophü-üng khih mü shaaktükteke. Nüng nangkü 
shennyakthü kahdok tuhphonghen je? Nüng monghamhühen nangkü 
Kahvangi kahshangthü shintükkemhen je?  
5Hingmei-üng, nemeipü amei vangngai metdainyeih, hatü büpalei aw nebah-i 
dohdainyeih.  
6Büpalei ashakshem leiyü vangngaiyao manghdainyeih, hatü büpa toueipü 
awdük metdainyeih.  
7Büpalei lateen wong nekoh-i leidainyeih; laophülei küpjani-üng laophü 
lomohnyeih.  
8Büpalei la-i tai kü mannyüpeih, hatü banghsha kü damnyüpeih.  
9Taikami büpalei la-üng kü hinnyüpeih; hatü aethitai-i büpa shonglangnyeih.  
10Kahdokei büpa shing vülok, hatü lem kü tai joei haenshi nyüke.  
11Peü philei nyempü vüngpai büpa nyemhünyüke, hatü büpalei laphei kü 
müshi changnyüke.  

12Aeipülepai büpalei wong laaidainyüke, Mechem büpa dohenshang, büpa 
shingvaishi shanghah vongshüh temei nyüke.  
13Dinteni büpalei hangshuw hahtüknyüke, hatü hapai büpalei lakhila 
hahtüknyüke.  
14Büpayü laophüi mongyangpü ngamshem kübü mülanghen, hatü 
nyempühanpü ongpa mü ponghen deinyüke.  
15Büpalei shem mongei meheyao nenyuhen; büpa nyushingei awkaong yaong 
nyüke.  
16Büpalei tünglang kahmongei sheyei nyüke, hatü kaothü shangei vanei 
nyüke.  
17Kahdoknyüi sheyü büpa deih-ei nedangnyu, hatü büpalei men thitei 
yaktükteke.  
18Büpayü vangngai kübü vangnyak touei müei lüdaiteke, hatü kahdoknyü 
kübü changtükteke.  
19Büpayü laophülei nanglakthü khongkü laophülei li nevaijü hühiha 
netuhnyu; büpa nyupü shingei lihila netuhnyu.  
20Heong heshü kübü shennyakthüi büpa ponghahpü danei thamahen hatü 
nyemhen.  
21Hingmei-üng nemeipü shennyakei shahishem kü henüng vamnyeih, hatü 
Kahvang nenyingpü amei nyushingei hapakei hetnyeih.  

Job 19 

Jobi Nyipabü Bildad kü Epü 

1Hapheikü Jobi jangei e:  
2Nüngi meshükpa henüng shah eyei ngei kü shüveihen hatü ngümhenang?  
3Shaangpai anpa nüngi ngei kü yaüeilungei eteke; ajükao neveüi nüngi ngei 
vüshihteke.  

4Ngei hingmei pungei nyujao, hapa pungpeyü ngei shangkü nyuhen; hapai 
nüng kü mehe shaiphopa?  
5Ngei meyü nüng-üng meipüba shei ehahnyüke, hatü ngei ponghahpeyü 
ngelei mang homei hih shei enyüke.  
6Hapayü Kahvangi ngei kü dükpü khih shei nyingtuh, hatü büpai ngei khüei 
tai haenpü khih.  
7“Ngei kü nejiüi dükteke” shei lenjao üpaiyao ngei kü nejangnyu; jiüpü 
dükshih shei sheühpü yüjao shahhing neshiü.  
8Ngei peih-ei nedaiaokhen mü Kahvangi ngelei lem bangtükteke; büpai ngelei 
lem vangnyak kü jotükteke.  
9Büpai ngelei dhüm bhühlangteke, hatü ngelei shangjing kübü hon athen 
yahlangteke.  
10Ngei mangdi thahshi büpai lem peü phikü ngei vütüknyüke. Pü keiha büpai 
ngelei monglem bhiyei yeemtükpeih.  
11Büpai ngei khüei mongshih an, hatü ngeiyü büpalei vepa leihüpeih.  
12Büpalei veshanthü ngei khüei peiteke, hatü ngei shümhen ngelei ashakshem 
shinei paümtap veteke.  
13Büpai ngelei jeihinaüthü ngei toueipü yantükteke, hatü ngelei 
küphüanaüthü shennyakthüng leitükteke.  
14Ngelei shem am peü yandaikem; ngelei küphüthü peüi ngei betükkem;  
15ngelei shemei ngoihampü yenpathüi ngei betükkem; ngei chongphohampü 
nelathüi ngeiyü yenpa kei deihnyüke; ngeiyü jom touei yenpa hük kei leidai.  
16Ngei ngelei chongphobü kü nyükjao nejangnyu; ngei büpa kü khümei ejao 
büpai ngei kü yaakei neveinyu.  
17Ngei heepü ngü kü ngelei shembünyüi jiühitnyüke; ngelei jeihinaüthü ngei 
kü jiühitnyüke.  

18Hashih naühathüiyao ngei kü naamshah enyüke; mechem ngei eehenshang, 
jomi ngei kü ne-ienelem shah enyüke.  
19Ngelei mongkhen küphüthüi ngei yakphong; hatü ngei bampüthü peü ngei 
khüei yaongnyüke.  
20Ngei vang kü shuw mon jümshi leidaiteke; mekei ne-epü kü mongdang mon 
neshemdai-i nyüke.  
21Ngei kü phahjishih, Oh küphüthü, ngei kü phahjishih; mehenangkü 
Kahvangi ngei kü lak shihteke.  
22Kahvangi kei mehekei amphongiyao ngei kü changnya? Ngei kü shüveipü 
netengang je?  
23Oh ngelei shahthü nyangei tuhlangmeyo! Hathü kemei lai kü nyangei 
tuhlangmeyo!  
24hathü shah den shingvaishi yaong hi nyiam kü nyangei tuhlangmeyo!  
25Ngei Yangpüba yemmü nyüpeih shei ngei nying, hatü dohpülei hapa 
kahdokei büpa yükahen,  
26hatü ngei hapa büm tuhtü, ngelei shuw mangdaiphei kao, ngei hapa phai 
kü-üng nyushi ngei ngelei Kahvang eehen;  
27Lebüi nevai, shejao ngei, ngelei müki büpa eehen. Ngelei mongei 
mongyungei deihnyüke.  
28“Mekei etü jeni büpa kü shüveihen; mehenangkü shanghah tünglang büpa 
touei nyüke” shei ammi eteihen aok.  
29Shejao ammi yanlu kü nyemhen vongbong; mehenangkü Kahvangi pungpü 
shennyakthü hanghihünyeih. Kahvangi am hanghihühen shingvaishi yanlu 
nohen; hahepak kü mon shahphenbü nyüke shei ammi nyinghen.  

Job 20 

Zophari Nyipabü Epü 

1Hapheikü Naamath am Zophari jangei e:  

2Nüngi ngelei mong longi tok vaihüpü nangkü ngei jangei ephüshah.  
3Nüngi mehe ngei kü naamei etepa, ha ngei dantepih, shejao nüng kü mehe 
lah-ei ehen ha ngei nyingnyeih.  
4Kahdoknyü kü hangkuli nyuhinüng mekei nyuei daipa, ha nüngi aivang den 
kübü nyingei nyüke,  
5Nemeipü amei mongongmongleyü shohloh-i mon nyunyüke, hatü Kahvang 
nenyingpü amei mongongü kansho hük shing mon;  
6Büpa maühepü vangsho thahshi aongjao, hatü büpalei shangjing vangshang 
thahjao, hatü büpalei shangjing phumshang ngoijao,  
7büpalei vom daipü shepükei büpa mahdaihen; hatü büpa eepüthüi, “Büpa 
melei daipa?” shei ehen.  
8Mechemao nedanghen mü büpayü mangh kei pidaihen; büpayü yanüng 
manghkhang kei changtükhen.  
9Büpa eehampüthüi hajük kü büpa ne-eehen, nevaijü jom ching ami sheyü 
büpa ne-eehen.  
10Büpalei hapeüthüi taopathü leipü phahji yemhen, hatü büpalei laki büpalei 
mop kemei shuohhen.  
11Büpalei nethe hepak wong, büpa mü chemi kahmongei shüdaihen.  
12Büpalei ju kü mang vüngnyangi nyulangmao, hatü büpai hapa büpalei juei 
joei tuhjao,  
13büpai hapa neyaitükhüjao, hatü julei dungshi anghüjao,  
14büpai hahpü nük vom mongei thioki leidaihen; hayü büpalei mongei 
biütam leü leidaihen.  
15Büpai mophimo lühnyüke, hatü shao bhaitüknyüke; Kahvangi jomei 
mongeipü bhaitükhünyüke.  
16Büpai biütamei leü lühhen, hatü biüleüi büpa dihühen.  
17Büpai nyahjiü hatü amma yenpü yungyenthü ne-eehen.  



1190 

 

 
   Daülangpü Laihing 

© 2005, Bible Society of India. 
 

 
 

 

18Büpai nyiueinangei dükpü kü vampü betjük nehah-i nyokei shuohtükhen; 
büpai lateijompü kübü nanglei nehahhen.  
19Mehenangkü büpai taopa kü shüveiteke, hatü aeiyeileyei tuhphongteke.  
20Hingmei büpa hahnempü mechemao hüneshemnyu; büpalei mop 
mechemao jaoei netuh-aoknyu.  
21Büpai hahhen meheyao aoei neshiü; büpalei mophimo mechemao 
sheneimenei nenyuhen.  
22Changeishaei angpü hepak kü shanghah peihen; Taopü nangkü wong 
kempü büpa kü peihen.  
23Büpai hahhüpü kemei moh-ei hahpheikü, Kahvangi büpa khüei nemei-i 
mongshihhen, hatü vang keipükei büpa kü hanghi shomhen.  
24Büpai nyiam lahhan kü nyemei daijü melangnyiam lahhani peipeilei-i 
hümhen.  
25Büpai hapa lahhan dok lemeipü leühhen, lahhan hak büpalei dhen hatü yiü 
bhaoei peiyei daihen. Nyempühanpü büpa kü peihen.  
26Büpalei mophimo kü vangnyak danei nyüke. Üpaiyao nejakpü awi hathü 
hahtükhen.  
27Vangshothüi büpa pungpü shakei vamhühen; kahdoknyüi büpa khüei 
yaonghen.  
28Kahvang mongshihpü nyih büngi büpalei bükhishem, hatü douhinangthü 
bhongei shanlanghen.  
29Hapayü nemeipü am shing Kahvang leipü hean, hatü Kahvangi büpa kü 
tempü mükjüp.  

Job 21 

Jobi Shahnyok Shuohpü 

1Hapheikü Jobi jangei e:  

2Ngei epü kü kenhingei banghümao; hatü hapayü nüngi ngei kü ephopü 
nanghong shah vaihütuh.  
3Ngei ekününg chem nenkühümao, hapheikü mon nüngi najema thaüvaütuh.  
4Ngeiyü hangku khüei langmaannyu je? Mehekei ngei nenteiaokpü neshiüi 
nyuhenang?  
5Ngei kü veitü nethamaang je? hatü nüngei laki ju kü dhühlangtuh.  
6Mechem hapa nang deihhenshang, ngei nyemei büm kheüei peikünyüke.  
7Mehekei nemeipüthü nedi-i den luei wong kohshi yemmü nyunya?  
8Jomei hühihathüi jom eeshi shingnüng chongkhenei nyunyüke.  
9Jomei shemongthü kü meheyao nyempü neshiü, Kahvangiyao jomei 
shemong kü mehe shanghah-ao neshuohnyu.  
10Jomei mohoh chebaongthü li neda-i nenyunyu; jomei mohoh chebithüi 
cheha tenei neyaktüknyu.  
11Jomei hühihathü mi khong kei shomnyüke; jomei naüthü phaukteiyei 
ngateinyüke.  
12Jomi tambourin hatü harp vüngei kesho loknyüke; jomi liping vüngei 
mongongnyüke.  
13Jomei den kemei angeideiyei peihnyüke, hatü nyiushemmei kü nyuei 
dinyüke.  
14Jomphongi Kahvang kü, “Ham mongpükei nyuhen hih! Hami nüngei 
lemthü nyinghen napü neshiü,  
15hami chongphohenü üpa Kahvang nyüpa? Büpa kü phoppai ham mehe 
nanglei danghen?” shei enyüke.  
16Shejao jom angeideipeyü jomei lakei neshiü; hanangkü jomei nyuhichong 
mü ngei hayaoha nyunyeih.  
17Meshükpa nemeipü amei awdük mettüknya? Meshükpa jom kü vongshüh 
peinya? Meshükpa Kahvangi mongshih-ei shanghah shuohnya?  

18Meshükpa jomphong vanglük shaw kübü hahtang nevaijü hahbhang kei 
piyei deilangpa?  
19“Kahvangi jomei hühihathü shing hanghi jaoei tuhnyeih” shei nüngi 
enyüke. Jomi nyinghen shangmü hapa Kahvangi jom kü nyemshuoh.  
20Jom lomohpü jomei müki nyem-eehah, hatü Jeiyong Kahvang mongshihpü 
nyemponghah.  
21Laophülei yangnyu hantet kemei didaiphei kü üpai laophülei shem am jung 
deihnya?  
22Lupülongpüthü kü shahphenpai shennyak hanei-i Kahvang kü nyuh-aokhen 
je?  
23Shennyak hanei-i angeideiyei, nyiushemmei kü hüshemei,  
24moh-eileyei hah-eiyingei vang kü vangni maei nyutü didainyeih.  
25Haneiyü chemao mei nedangi den kemei shahyaki nyutü didainyeih.  
26Shejao jom peü aihük mü kahmongei vütüknyeih, hatü peü laongi 
hahtüknyeih.  
27Nüngi mehe deih, ha ngei nyingnyüke; ngei nyonghühen tempü küpjan 
yaoteke.  
28Longpü shennyakei shem melei nyüpa? nemeipüthülei ashakshem melei 
nyüpa? shei nüngi enyüke.  
29Yen daipü shennyakthü mü nüngi ne-eteiangpü je? Jomi leipü shah-om 
nüngi nenyingangpü je?  
30Nemeipüthü ang vongshüh nyih kü, hatü Kahvang mongshihpü kübü 
yangdainyüke.  
31Üpai büpalei dhe kü khangshi büpalei lem eshuohhen, hatü üpai büpai 
dükpü kü nyokei shuohhen?  
32Mechem büpai mahng vütükhen, büpalei mahng yomei tuhnyüke.  

33Kahji kahdokü büpa shing longi meishi, iehen neaoki khong longi büpa 
mahng jingei dainyüke.  
34Hanangkü mekei etü yahlak neshiüpü shah-i nüngi ngei nyiumeihühenang? 
Nüngi shuohpü shahnyok kemei angsha hatü shahshem mon khih!  

Job 22 

Eliphazi Jempabü Epü 

1Hapheikü Teman am Eliphazi jangei e:  
2Shennyak hük Kahvang touei nanglei nyüpü je? Kon kohpü shennyak büpa 
shing nanglei nyüpü je?  
3Nüngü daülangpü shennyak shei ehahpai, Jeiyong Kahvang mongmeihen je? 
Nüngei lemthü daülangi nyüpeih shei epai büpa shing mehe nanglei nyüpa?  
4Nüng kü bampü nangkü büpai nüng kü lohnyu khih; hatü nüng khüei büpai 
shahphennyu khih.  
5Nüngei mang longpü nevaipü je? Nüngei mang dohshing neshiü.  
6Shahshemi nüngi nüngei jeihinaüthü leipü lop yahnyüke, hatü nüngi 
shennyakthü leipü büm-ow nyiukei yahtü bümkong tuhphongnyüke.  
7Nüng nyiupü am kü yinghen yung neshuoh; hatü aeipü am kü hahhen 
neshuoh-i shümlangteke.  
8Wong kohpü ami kahdok angnyüke, hatü dhüm kohpü shennyak halei 
nyunyüke.  
9Nüngi vaümnyüthü lakkong deishihteke, hatü hashihhathü kü nemei-i 
dükteke.  
10Hanangkü nüng shinei aethitai nyüke, hatü ngangahük kü nüng 
nyemhünyüke,  
11nüngi ne-eehen mü vangnyak peinyüke, hatü yungnyü büngi nüng 
jümlangnyüke.  

12Kahvangü shaopü vangsholei nenyupü je? Shaopü lithathü kü veituh, jom 
mekei shaoshi nyupa!  
13Hanangkü ammi, “Büpai mehe nyingnya? Chülohpü shangmang kü büpai 
shahphen aokhen je?” shei enyüke.  
14Büpai ne-eehen mü phumthih-i jümlangnyeih, hatü büpai vangsho 
shingkong kü kamteinyeih.  
15Mangthüi kampü lem kü büpa daikahen je?  
16Hepak mangngoi-i jomphong aetei lüdainyüke; jomei chongnyiam büngi 
bhongei shanlangnyüke.  
17Jomi Kahvang kü, “Ham mon nyuhen hih, Jeiyong Kahvangi ham kü mehe 
dükphaaokhen?” shei enyüke.  
18Shejao jom shemmei leihüpeyü Kahvang khih, hanangkü jomei nyuhichong 
mü ngei hayaoha nyunyeih.  
19Daülangpüthüi ha eenyeih, hatü mongongnyeih; daülangpüthüi hathü kü 
nyiyei,  
20Hingmei jenei vepathü mahdaiteke, hatü jomei mop awi hahtükteke shei 
enyeih.  
21Oh Job, Kahvang phang kü shütuh, hatü büpa mü chingmei lingtuh. 
Hapakei dükjü mon nüng kü moihiman peihen.  
22Büpalei ju kübü shahnying nüngi yahhahtuh, hatü büpalei shah nüngei 
mongei tuhtuh.  
23Nüng Jeiyong Kahvang touei nyokei leijema nüng meihen; nüngei shem 
leipü nedaünelangpü daütükjema,  
24nüngei hon bhih chi kü yaktükjema, hatü Ophir hon kemei yungnyü mok 
kü shüktükjema,  
25Jeiyong Kahvangpa nüngei honhingin vaihüjema,  

26Jeiyong Kahvang touei nüng mongong danghen, hatü büpa touei nüngei 
dhe ngangei veiaokhen.  
27Nüngi büpa kü phopjü büpai jangphahen, hatü nüngi lahtükpü dükaokhen.  
28Nüngi mehe dükhen temnya, ha dükaokhen, hatü nüngei lemthü kü 
vangngai khangphahen.  
29Mehenangkü Kahvangi changmeipüthü bhihhah yungyinghünyeih, shejao 
maanpü leipüthü büpai yangnyüpeih.  
30Büpai mang neshiüpüthü yangnyeih, nüngei lak daülangi nyujema nüng 
yanghen.  

Job 23 

Jobi Shahnyok Shuohpü 

1Hapheikü Jobi jangei e:  
2Shinnyih-ao ngei shahyaki eelanyüpeih; ngei tüngei hümjao büpalei lak ngei 
shangkü vihheki nyüke.  
3Büpa metouei heühen ha ngei nyingaoklangmeyü, büpa nyushingei ngei 
daiaoklangmeyü,  
4ngei ponghahpü nang büpa kü eshuohhen, hatü shah kü dakteihah shepeih,  
5Büpai mehe shahnyok yahphahen ha ngei nyinghah shepeih, hatü büpai 
mehe ehen ha ngei danaokhah shepeih.  
6Büpalei wong kempai ngei khüei yaonghen je? Nevai, ngei epü büpai 
banglangphahen.  
7Daülangpü shennyak hüki laophülei nang büpa tou kü eaokhen; hatü ngei 
shahphenpü kübü den shing ngei yanglanghen.  
8Shejao ngei heong philei daijajao, büpa halei nenyu; ngei heshü lemei 
daijajao, büpa haleiyao neshiü.  
9Mechem büpa pehe philei dou dükhen, ngei büpa ne-eenyu; mechem büpa 
apsha philei dou dükhen, haleiyao büpa ne-eenyu.  

10Shejao ngei daipü lemshong peü büpai nyingnyeih; mechem büpai ngei kü 
dokhen, ngei hon keiha leidaihen.  
11Ngei büpalei lameen dhaümei kamnyüpeih, hatü lembien lem kü ngei 
nekam.  
12Büpalei shahkungnyüthü kübü ngei neyan; Büpalei shah ngelei mongei 
jaoei nyüpeih.  
13Shejao büpa mechemao neyeiyanyih; üpai büpa khüei yaongaokhen? Büpai 
mehe mong, ha düknyüpeih.  
14Ngei shing mehe küpjan tem, büpai hapa dükhen; hatü hapa keipü 
küpjanthü dükhen büpai longi temei nyüke.  
15Hanangkü ngei büpa kü nyemnyeih; mechem ngei hathü peü deihhen, ngei 
büpa kü nyemnyeih.  
16Kahvangi ngelei mongdang maanhütükteke; Jeiyong Kahvangi ngei 
nyemhüteke.  
17Vangnyaki ngei jümlangjao, ngei vangnyak kü nevai, Kahvang kü 
nyempeih.  

Job 24 

1Mehekei Jeiyong Kahvangi shahphenhen hepak vangpan ne-itnya? Mehekei 
büpa nyingpüthü kü büpalei nyihthü ne-eehünya?  
2Nemeipü shennyakthüi viong yaong yeiyatüknyüke; jomi mi güh-ei jomei 
mithü mü vuklangnyüke.  
3Jomi hashihhathülei gadu yahlangnyüke; hatü vaümnyülei mohohbaong 
bheishe kü yahlangnyüke.  
4Jomi ne-angpüthü kü jiüpü nedüknyu; hatü taopathü kahdok kübü nyaiyei 
daiyei jodaihen changnyüke.  
5Hanangkü taopathüyü phaü gaduthü kei jahpanei longteiyei hapeüthü 
shinghahying yemnyüke.  

6Jomi mih-ei kah kübü hah vetnyüke, hatü nemeipü amei nyalingngupai kah 
leipü betjük vaümnyüke.  
7Jomi vangnyak bümkong ashakviha neshiüi paümnyüke, hatü haong kü 
ümhen meheyao neshiü.  
8Kahshang leipü vang kü jom hainyüke, hatü loishing neshiüi yaongnyü kü 
bakshi paümnyüke.  
9“Nyühaüm kübü hashihha aetei yahteipü shennyak hanei nyüke; taopalei 
naü bheishe hang kü yahlangnyüke.  
10Jom büm-ow neshiüi bümkong angnyüke; hah kotü nük aeiyei nyunyüke.  
11Jomi kahthü kübü olive mainga, hatü yiü linghen nyalingngupai 
ngümnyüke, shejao jom yung leyei nyunyüke.  
12Chingnyü kü mahhen nyupüthüi vaünyüke, hatü ma yahtü nyupüthüi 
sheühpü naei lennyüke, shejao Kahvangi jomi phoppü kü nejangnyu.  
13Vangngai khüei yaongpü hanei nyüke; hapalei lem nenyingpü hatü ha kü 
nekampü hanei nyüke.  
14Omdhümbaong kü shennyak jüpü ami taopathü jühen dainyüke, hatü nyak 
kü büpai gühnyüke.”  
15Mükbongjuyungpüthüiyao om hepak dannyüke. “Üpaiyao ngei ne-eepih” 
shei deihnyüke, hatü büpalei dhe joshi nyunyüke.  
16Nyak kü jomi shem vaüpei shünyüke; nyihnüngü shem küptü themnyüke. 
Jomi vangngai kü meheyao nedükhünyu.  
17Mehenangkü nyakha shangmang jom peü shing nepnüng kei; mehenangkü 
jomü shangmangei küphüthü khih.  
18Jomü yungnyü büngi bhongei lomi shanlangnyüke; kahdok kü jomei heanü 
thaüvaü nyüke; jomei kahlei üpayao neshanyu.  
19Vanghe nyah-ei shaampai shüdao nyaüpükei, mang shennyakthü 
mahngchongi aetei lüdainyeih.  

20Hümlungnyüi dangkao jom betüknyeih; laongi jom hahtüknyeih. Üpaiyao 
jom deih-ei nedangnyih; nemeipüthüyü pü keiha bhagdainyeih.  
21Jomi nyülanthü kü nemei-i düknyeih, hatü vaümnyüthü kü phahji nehunyu.  
22Shejao Kahvangi büpalei ngani wong kohpüthü-ao mahtüknyeih. Jom wong 
kohshi nyulangmao didainyeih.  
23Büpai jom nyiumei kü yangei tuhhen aok, shejao büpai jom kü hingmei 
veishi nyunyeih.  
24Kansho hük shing jom longei anshihnyeih, hapheikü jom nyadainyeih; hatü 
thüng keiha vandainyeih; hahmoung daklangpü keiha jom daktüknyeih.  
25Hapayü hapakei nevaijema, üpai ngeiyü shahshem shei denpü shuoh-
aokhen? hatü ngelei shah angkong leitükhen?  

Job 25 

Bildadi Enyüke 

1Shuh am Bildadi jangei e:  
2Vanglem lempü hatü nganhilongü Kahvangei; büpai shaopü vangsholei 
chingmei lingnyüke.  
3Büpalei phongshanthü ieyei aokhen je? Büpalei vangngai-i nekhangpü shing 
nyüpü je?  
4Mekei etü Kahvang touei shennyaki daülangpü leiaokhen? Nyüi bühpü 
hangkuli büpa touei daülangi leiaokhen je?  
5Büpa touei lithathüao nenyanyu; lennyüao daülangi nenyujü,  
6hajük maanpü hangkuli, laong keipü hangku büpa touei daülangi 
leiaokhenje?  

Job 26 

Jobi Shahnyok Shuohpü 

1Hapheikü Jobi jangei e:  

2“Wong neshiüpü shennyak kü nüngi mekei sheühpa! Wong neshiüpülei 
bhagchong kü nüngi mekei nopa!  
3Kon neshiüpü hük kü nüngi mekei shahnying meipü, hatü venshah shuohpa?  
4Üpai sheüh-ei nüngi hathü shah enya? hatü nüngei ju kübü vamei üpalei 
laanghai enya?  
5Yimpi laangthü yung mongei, hatü halei nyupüthü peü nyemei kheünyüke.  
6Sheolü Kahvang touei bümkong kei, hatü Abaddon kü jümpü neshiüi nyüke.  
7Büpai heongphi kong kü sheüshi tuhnyüke, hatü kahdoknyü shingkong kü 
sheüshi nyüke.  
8Büpai phumthih kü yung paümshi tuhnyüke, shejao hapa vihpai phum 
bhaoei neyendainyu.  
9Büpai lennyü sheepayao phumi jümei tuhnyüke.  
10Büpai yungching shangkü viong lingei vangnyak hi vangngai baong 
hannyüke.  
11Büpai lohshuohjü vangsho shemnyüthü nyemei kheünyüke hatü jennyüke.  
12Büpalei ngani yungchingao nenhütüknyüke; büpalei kihikoni Rahab khih 
mü nihtükpeih.  
13Büpalei ngüi vangshothü nethe meihünyeih; büpalei laki mokdaipü biüao 
shüh-ei jünyüpeih.  
14Shejao hathüyü büpalei ngan maani hupü mon; büpai maani nümei epü 
danpü mon. Shejao üpai büpalei vangmuk vangteng keipü nganhilong nyingei 
aokhen?”  

Job 27 

1Jobi nedoh-i eteke:  
2“Ngei kü jiüpü nedükpü Kahvang, hatü ngelei laangha shahyaki leihüpü 
Jeiyong Kahvang, ngei yemmü nyupü thahshi,  

3ngei ngüan ngülei aokpü thahshi, hatü Kahvang laangha ngei kü nyupü 
thahshi,  
4ngelei jui shahshem ne-ehen, hatü ngelei yeijaangi lawlüpei ne-ehen.  
5Amphong jiüteke shei ngei mechemao ne-ehen; ngei mangdi thahshi ngei 
shahhing nevetükhen.  
6Ngei daülangshemshepü kü wongshongi shounghen, hatü ha yanei 
nedeishihhen; ngei yemmü nyupü thahshi ngelei mongi ngei nevüshihhen.  
7Ngelei vepathü nemei-i nyunüngao aok, hatü ngei khüpüthü nedaünelangi 
nyuhen aok.  
8Mechem Kahvangi mahtükhenshang, hatü jomei yangnyu yahlanghenshang, 
nemeipüthü monglemhen melei nyüpa?  
9Jom kü shanghah peishingkü, jomi nyükpü kü Kahvangi banghen je?  
10Jomi Jeiyong Kahvang kü mongmeihen je? Jomi düngei Kahvang kü 
nyükhen je?  
11Kahvangei nganhilong jung ngei nüng kü nyuhphahen; Jeiyong Kahvangei 
lemthü ngei nejoshah.  
12Am peüi laophü nyingi hapa eteke; shejema mehekei ammi ha angsha shah 
enya?  
13Hapayü Kahvang leipü nemeipüthülei hean, hatü Jeiyong Kahvang leipü 
ühingpüthülei mükjüp.  
14Jomei hühihathü meshük shangkü nyulangmao, jom peü yani mahkemhen. 
Jomei hapeüthü mechemao shümoh meiyei nenyuhen.  
15Yani mahtü aopüthü chami dikemhen, hatü jomei vaümnyüthüi jom 
didaipü kü mahng nethephen.  
16Jomi honhingin molo bhihhiphang kei yowei tuhlangmao, owhiai 
yaonglaap keiha thaiyei tuhlangmao,  

17jomi mehe yowei tuh, hayü daülangpüthüi owhen, hatü daülangpüthüi 
jomei honhingin hanlanghen.  
18Jomi vepü shemü maknyim kei nyüke, hatü nyalingngupai kah yombüi 
vehahpü tapshaü kei nyüke.  
19Mophimo shangkü jom shinyüke, mechem paojahenshang kemei mahdaitü 
nyunyüke.  
20Nyempühanpai büngi kei jom bhongei shanlangnyüke; hatü vangnyak kü 
alüngleple-i jom maoei lüdainyüke.  
21Heong vanglüki jom piyei anlangnyüke; hatü jom nyushing leipü maoei 
deilangnyüke.  
22Jom ha kübü yangdainüng khejao, phahji neshiüi jomnoei shüktükhen.  
23Hapa vanglüki jom kü lükhen, hatü jomei nyushing leipü noei yaktükhen.”  

Job 28 

Kihikon Dangshing 

1Hingmei, ngin yahpü shing nyüpeih; hatü hon daüshing hük nyüpeih.  
2Nyiamü kahdok leipü yahnyüpeih, hatü chünyiamü laktetnyiam yaong kübü 
hienei yahnyüpeih.  
3Shangmangi vangngai leihütü hangku-i chülohpü shangmang kahmong shoei 
shünyüke; hatü manghtangpü yaonglaap vaüpei yemnyüke.  
4Hangku nyushing kübü taishi yanei, hangkuli la neshouppü shingei kahsha 
vaüpei shüei halei monha vü kü sheüshi dou düknyüke.  
5Kahdoknyü leiyü hahying haleipü vamnyeih, shejao kahmong leiyü awsham 
kei nyüke.  
6Sapphir-ü yaong leipü vamnyüpeih, hatü hapa kü hon kohshi nyüpeih.  
7Mepa oulemiyao hapa kahmong lem nenyingnyih, hatü alang mükiyao hapa 
ne-eeangpih.  

8Mangpü yemhathüiyao hapa kü la-i neshoup, hatü mepa mailangiyao halei 
peih-ei nedai.  
9Hangkulei laki yaonglangao bhaoktüknyeih, hatü kahshangthüyao 
shoeilamei yeemtüknyeih.  
10Jomi yaonglaap vaüpei shünyeih, hatü douvang yaongthü jomei müki 
eenyeih.  
11Jomi yungchingao jümlangnyeih, hatü ilangmong leipü joshi nyudaipü 
douthü kahshakei ngainyüpeih.  
12Shejao kihikon melemei danghenang? Danaokpü melei nyunya?  
13Hangkui hapalei dailem neyaoaoknyu; hapayü jennyu jenchong kahdokei 
nedangnyu.  
14Ilangmongi “Ha ngei mü neshiüpih”, hatü yungchingi, “Ha ngei mü 
nenyupih” shei enyüke.  
15Hapayü honiyao neshakaok; hapalei bhei vaishi ngin dokeiyao neshuoh-
aokpih.  
16Hapalei bhei Ophir hon, onyx nevaijü Sapphir douvang yaong mao neshet-
aok.  
17Hapayü hon nevaijü chüshaüiyao neshetnephenaok, nevaijü daülangpü hon 
mao nejeiteiaokpih.  
18Koral nevaijü Jasper nangü eteihenao napü neshiü; kihikonei bheiyü 
yüknyü mao nyeipüba.  
19Ethiopia amei topaz douvang yaongiyao hapa mü neshetteiaok, nevaijü 
daülangpü honiyao hapa neshakaokpih.  
20Shejema kihikon meleipü peinya? hatü danaokpü vamshing melei nyüpa?  
21Kahdoknyü kübü mepa yemhimakei mükiyao ha ne-eeaok; hatü hapayü 
piteipü shangouthülei mük kübüao jolangteke.  
22Benpülangpü hatü Dipaiyao ha jungü shahjang mon danpeih shei enyüke.  

23Kahvangi mon hapalei lem nying, hatü hapa melei nyu büpai mon 
nyingnyeih.  
24Mehenangkü büpai kahdok dohpü junghijang peü kü veinyüke, hatü 
lemphüli vangsho phangkü eenyüke.  
25Mechem büpai vanglük kü wong shuohpa, hatü yungchingthü dok kü 
dokpa;  
26mechem büpai vang shingvaishi shahkung lingpa, hatü vangmuk vangteng 
kü lem lingpa;  
27büpai hahepak kü kihikon eeteke, büpai hapa yowei tuh, büpai hapalei bhei 
dokei vei, hatü yemei dang.  
28Hatü hangku kü büpai, “Shembüpa nyempeyü kihikon, hatü ten kübü 
yangpeyü danaokpü” shei eteke.  

Job 29 

Jobi Büpa Nang Epü Dohpü 

1Shao Jobi nedoh-i büpa nang eyei pang:  
2Oh Kahvangi ngei yomshi nyupü peihdaipü lenthü, hatü hepakthü kei 
nyuaoklangmeyü;  
3mechem büpalei awdük vangngai-i ngelei shangjing kü khangshi, hatü 
büpalei vangngai-ingei vangnyak homei kampü;  
4mechem ngei longi angeideiyei, Kahvang mü mongjem pongei moihiman 
dangei nyupü nyihthü kei nyulangmeyü;  
5mechem Jeiyong Kahvang ngei mü, hatü ngelei hapeüthü ngei shonei nyupa;  
6mechem ngelei lemthü kü amma yenei shapü, hatü yaongvak kübü olive 
püthüi mainga yenei;  
7mechem ngei chingnyü penyüsha homei daipüshang, mechem ngei 
chingthaibangyuw shingei uopüshang,  



1204 

 

 
   Daülangpü Laihing 

© 2005, Bible Society of India. 
 

 
 

 

8nethethüi ngei eeyei shinei leidaihamteke, hatü bajeithüi dhüm huei 
yaonghamteke;  
9Chinglong chingvangi ju kübü shah nevami laki shümlangtü uohamteke;  
10Longhiongi ngeü nevami jomei yei shapdok kü khatü uohamteke.  
11Üami ngei jung dan, jomi ngelei ngaümphei la meishi e, hatü üami ngei ee, 
jomi ngei kü monghahteke;  
12mehenangkü taopathüi lenshingkü ngei jom kü sheüh, hatü sheühhen 
neshiüpü hashihhathü kü ngei jungteke.  
13Lomoh aühaü kü nyupüthüiyao ngei kü moihiman, hatü ngei 
vaümnyüthüao mongongpai lokhüteke.  
14Owhiai keiha ngei shahhing owpeih; shahhingü ngelei bhagthuh hatü 
shangshak vaihampeih.  
15Ngeiyü mükpüngpüthü kü mük, hatü la khopüthü kü la vaihampeih.  
16Neshiünebaongpü am kü ngei pa vaihampeih, hatü yenpa oupa hanghipü 
kü sheühhampeih.  
17Ngei nemeipüthülei bha bhagtükpeih, hatü jomei bhalei maalangpü aetei 
leihampeih.  
18Ngei den lushi nyuei shemei dihen shei deihteke.  
19Ngelei tünglang kahmong yung nyushing thahshi shühen, hatü ngelei 
kaothü kü yanüng nyien nyuhen.  
20Ngelei müknyinshekhang ngei mü chengei nyuhen; ngelei lakei lahhan 
düngei ja kei nyuhen.  
21Ngei shahnying ejashingkü peüi nenmü mong shuoh-ei bang, hatü danei 
nyuhampeih.  
22Ngei epheikü jom üpaiyao shah ne-eham, hatü ngelei shah jomei mong kü 
jaohampeih.  

23Jomi vang keipü danpü keiha ngei danhampeih, hatü ngelei shah yung 
keiha yinghamteke.  
24Jom mong mah-ei nyushingkü ngei nyishouhjü jom mongyanghamteke, 
hatü ngelei dhe kübü vangngaiyü jom shing douvang nyuteke.  
25Ngei jomei lem je hatü jomei ongpa kei uo; ongpai laophülei veshanthü 
müpükei ngei jom müteke. Mahng theppüthü nyiumeihüpü kei ngei nyuteke.  

Job 30 

1Shejao shaangü ngelei naüeethüi ngei kü naamnyüke; jomei chepapa amü mi 
yompü shithü kei tuhhampeih.  
2Jomei lak kü wong nyujao sheyü jomei wong komdaipheikü ha ngei 
shingvaishi mehe nadang nyüpa?  
3Taopü aeipülepai vandaikemtü, kahdokvan hatü pütüngvunglang tukei hah-
ei nyuhamteke.  
4Jomphongü phenlakvungpha shükei, alla hangha tünglang shüei 
hahhampeih.  
5Jomphongü hangku noknyü kübü changtük; nanglakthüi jom kü gühpa kü 
kei lenhampeih.  
6Jomü yaongvak yaongsha hatü kahshalei nyuhampeih.  
7Yingmongei jomü phaüyemthü kei vaü, hatü püdhüm phangkü dukshi 
paümhampeih.  
8Jomphongü ngapa, chingshonghathü; jomphongü kahmük kübü changtük,  
9hatü shaang jomei hapeüthüi kesho mü venei ngei kü nyinyüke; ngeiyü 
jomphongei shahsho kü shihteipü shennyak leidaiteke.  
10Jomi ngei kü jiühitnyüke, hatü khaatdainyüke; jomi nejü-üi ngelei dhe kü 
yu-op shaonyeih.  
11Mehenangkü Kahvangi ngelei pülah vü shetük, hatü ngei shangponghüteke; 
jom mongshih-ei ngei khüei yaongteke.  

12Ngelei lakdah philei jomi ngei khüei yaongnyeih; jomi ngelei lalem kü 
aethitai haennyüke, hatü ngei vüshihhen banghsha shonyeih.  
13Jomi ngelei lem mangtüknyeih, jomi ngelei shanghah nyeinya 
longhünyüke, üpaiyao jom kü nekhüamnyu.  
14Jomi bham lowei ngei shangkü ngümei shünyüke.  
15Nyempühanpü ngei touei peiteke; jomi ngelei dhüm vanglüki keiha piyei 
deilangteke, hatü ngelei mophimo phum keiha peih-ei lüdaiteke.  
16Shaang ngelei yangnyu-ü yung kei leidaiteke; shangpong yakyingpü 
nyihthüi ngei shümlangteke.  
17Nyak kü ngelei vang kemei kü tüngnyüke, ngei kü ketei dhawei tüngpü 
nedohnyu.  
18Kahvangi ngelei bhagthuhdhaong kü düktü veihen nemei-i yüptüknyüke.  
19Büpai ngei nyühut chongei hungtü shüktük, hatü ngei kübhih hatü depla 
leitük.  
20Ngei nüng kü nyüknyüpeih, Oh Kahvang, shejao nüngi ngei kü 
nejangphünyu; ngei yaongküjao nüngi vei mon veinyüke.  
21Nüngi ngei kü nephahji-i düknyüke; nüngei lak wong kempai nüngi ngei kü 
shüvei.  
22Nüngi ngei vanglük kü noei domtüknyeih, hatü ngei piyei deitüknyüke, 
hatü nüngi ngei yinglükpalei kü yüteihünyeih.  
23Nüngi ngei ditükhühen, hatü hangkuli peü shing temtükpü shingei ngei 
mülanghen shei ngei nyingnyüke.  
24Mekei neyahpü shennyaki shanghah kü sheühshih shei mih kü yüjü üpaiyao 
lak nelainyu.  
25Shanghahpüthü shingvaishi ngei mechemao nethepangpü je? Taopathü 
shingvaishi ngelei laangha mongneshangangpü je?  

26Shejao mechem ngei meipü naei veihenshang ten peikünyüke! mechem ngei 
vangngai danhenshang, vangnyak peikünyüke.  
27Ngelei mongkü mongshangpü, hatü tüngpü mechemao nedohnyu; shanghah 
nyihthüang ngei heünyüke.  
28Ngei vanghela neshiüpü mongshang kü longteinyeih; ngei khong 
thaishingei yaongtü sheühpü yünyüpeih.  
29Ngeiyü mahuthülei jeihinaü, hatü ostrikh oulei küphü.  
30Ngelei hangshuw nyakei bhaonyüke, hatü tüngpai ngelei vang shaamnyüke.  
31Ngelei kongkoih-i mahng kesho loknyüke, hatü ngelei lipingü mahng 
theppü ngeü kei vamnyüke.  

Job 31 

1Nela hük kü ten deihshi vaüei neveihen ngei ngelei mük mü vangteitüktih.  
2Shangeipü Kahvang leipü ngelei hean, hatü Jeiyong Kahvang leipü mükjüp 
mehe nyukahen?  
3Nedaünelangpü am kü shanghah, hatü mang dükpü am kü vongshüh 
nepeinyu je?  
4Büpai ngelei lemthü kü neveinyu je? hatü ngelei lakham peü ne-ienyu je?  
5Ngei shahshem kü kamei nyujema, hatü lawlüphen ngelei la mokei nyujema,  
6Kahvangi ngei jiüpü dok kü nyemdokpha, shejüang büpai ngeiyü shahhing 
kü nyüke shei nyinghen.  
7Ngelei lakham ngelei lem kübü chaiyei kamei nyujema, hatü ngelei mük kü 
meipü lem kü ngelei mong kamei nyujema, hatü ngelei lak kü lemhük 
dangkao kawhikang nyujema;  
8ngei nyiueinangei sheipü mih-i nyemvethah, hatü ngelei sheili bhiyei 
nyemyeemtük.  
9Ngei lebü nyüha yahhüei, nevaijü ngelei chingyowpalei shemshelei büpalei 
shembünyü mü mükbongjuyunghen danei nyujema,  

10ngelei nyühai lebü baha kü nyemnemno, hatü lebü bahai pinnyü mü shiyei 
nyemnyu.  
11Mehenangkü hapa keipü mangü dihen shangpü mang, hatü ha kü 
hanghihühen vongbong.  
12Mehenangkü hayü dipü awi shamtükhen, hatü ngei angpü kemei hahtükhen 
mon nyüke.  
13Ngei ngelei nyüha hatü baha aathüi ngei kü jomei tok eshingkü ngei jiüpü 
nedükshuoh-i nyujema,  
14Kahvang ngei mü pongshingkü, ngei mehe lahshuohhen? Büpai hapa yemjü 
ngei mehe jangshuohhen?  
15Büpai ngei nyüei vom mongei lingpü keiha, jomphongao nelingangpü je? 
Hapa aihük Kahvangi nyüei vom mongei jen nelingangpü je?  
16Ngei taopathüi napü lemhük dangkao shümlangei nyujema, nevaijü 
vaümnyüthü mükyang yunghüei nyujema,  
17hatü ngei angpü hashihhathü kü nehan-i hah-ei nyujema,  
18shejao ngei nethe hepak mebü pa hük leshi hashihhathü haümpeih, hatü 
onyülei vom mongei-üngvaümnyüthü müpeih,  
19ngei shennyak hanei-i ashakviha neshiüpü eetüktü, nevaijü taopü am büm-
ow neshiüi eetüktü,  
20büpai ngei kü moihiman neyahphüjao, ngei ngelei mimumi büpa wohong 
nemeihüi nyujema;  
21shahphen shingei ngei khüambakhen nyüpeih shei ngei hashihha kü lak 
shih-ei nyujema;  
22ngelei bhagchong leipü bhagvang bhagei vüdaituh, hatü ngelei lak 
vangbaong mü vaümei vüdaituh.  
23Mehenangkü ngei Kahvang leipü vongshüh peikahen kü nyemnyeih, hatü 
büpalei nganhilong kü nyempai ngei henüng dou nedüknyih.  

24Ngei hon kü monglemei daülangpü hon kü, “Nüngü ngelei monglem” shei 
eyei nyujema;  
25ngei mop longi angpü nangkü hatü ngelei laki longi latei leiaokpü nangkü 
mongongei;  
26ngei vanghela khangshingkü, nevaijü lenha meipü kü veitü,  
27ngelei mongdangei joshi yawh-eiyangei, hatü ngelei lak kü dhüm shuoh-ei 
jüpjema,  
28hathüao shahphenbüthüi hanghi shuohhen shangpümang khih; 
mehenangkü shangeipü Kahvang kü ngei hingnelem.  
29Ngei kü jiühitpüthü lomohpü eetü ngei mongongei nyujema, nevaijü 
shanghah pongpü eetü ngei phaukteiyei mongongjema;  
30büpalei yangnyu khüei thaüvaüpai ngei ngelei jui mang nethah-angpih.  
31Ngelei shem am shennyak hanei-i, “Jobei phai hahtü hüneshempü üpa 
nyüpa?” shei eyei nyujema;  
32yenpa oupathü mechemao chingyangshongei nepaüm; mehenangkü ngelei 
shem düngei yenhiou shingvaishi apshi nyuhampeih.  
33Shennyakthüi kei ngei ngelei mang joshi netuh; ngei pungtükpü ngelei 
mongei küpshi netuh,  
34mehenangkü ngei khong kü nyemei deih, hatü mükhiphangi jiühitphahen 
kü hanei deih, hanangkü ngei chingyangshongei nedai-i nenmü nyupeih.  
35“Oh hanei-i dangkao ngei epü banglang meyo! Hamü ngelei mienshahng 
tuhnyeih, Jeiyong Kahvangi ngei kü jangshih!” Oh, ngei khüei ngelei 
vepathüi nyangpü lai deikülangmeyo!  
36Hingmei ngei hapayü ngelei bhagchongei paihen, hatü hon athen keiha 
ngei ha thenhah shepeih.  
37Ngei büpa kü ngelei lakham kemei eshuohhen vaipeih; ongpa hük keiha 
ngei büpa kü eshuohhen vaipeih.  

38Ngelei kahdoki ngei khüei lenjema, hatü han hoktükpü kahdoki chemi 
thepjema,  
39hatü halei vampü kü ngei lat neshuoh-i hah-ei nyujema, nevaijü kah lingpü 
am aeihüei nyujema,  
40hah nangjei hüh, hatü barley nangjei thüng vamhütuh. Jobei shahthü 
dohnyeih.  

Job 32 

Elihu-i Epü 

1Hanangkü hathü shennyak jemi Job kü shahlei neaok; mehenangkü büpai 
laophü nyingi daülangpü shei deih.  
2Shejao Buz am Barakhelei cheha Elihu, Ram am phangi Job kü longi 
mongshih; mehenangkü Jobi Kahvang leimeyü büpa-ang daülangpü shei dah 
shakei e,  
3hatü büpai Jobei küphü jom jemphen kü longi mongshih; mehenangkü 
jomphongi Job nejiüang shei vüshihhen lem nedangaok shejao hapai 
Kahvangang nejiüpükei shahlem kü shadai.  
4Mehenangkü Elihuyü peü mü naü-eepa vaipü nangkü behethüi mangekem 
thahshi Job mü eteihen danei nyu. 
5Mechem hathü shennyak jom jemi Job kü shah leihen neshiüi eepa, büpa 
mongshihteke.  
6Hanangkü Buz am Barakhelei cheha Elihui ehen chongpang: “Ngeiyü 
vangbongi hashih, amphongü behe; hanangkü ngei deihpü am kü ekahen 
nyemei nyudaipeih.  
7‘Behe-i nyem-ekei; vangbongi behe-i kihikon nyemnyuhkei’ shei ngei 
deihpeih.  
8Shejao hapayü shennyak hükei laanghai hatü Jeiyong Kahvangi danaokpeyü 
shuohnyu khih.  

9Behe-i mon kon kohpü nevai, nevaijü den lupü ami mon jiüpü danaoknyu 
nevai.  
10Hanangkü ngeiyao ekününg banghümao; ngei nyingpao amphong kü 
ephüshah.  
11Ngei amphongi epü kü, hatü amphongi kihikon shahthü yemshingkü ngei 
nenmü bangei nyupeih.  
12Ngei ammi epü kü kenhingshi bangei nyupeih, shejao amphong üpaiyao 
Jobi pungpü neyepaok, amphong üpaiyao büpalei shah kü shahlei neaok.  
13‘Hami kihikon dangtih’ shei amphongi te-ehah; hangkuli nevai, Kahvangi 
mon Job nyemvüshih.  
14Jobi büpalei shah-ü ngei kü epü nevai, hatü amphongei shah keiha ngei 
büpa kü shah neleipih.”  
15“Jomphong sheyü ehen shah mah-ei nyüke; ehen shah phahükao neshiü.  
16Sheyü jomphong shah dohdaipheikü, shahnyok shuohhen neshiüi yaongdai 
pheikü, ngei hei-üng danei nyuhen je?  
17Ngeiyao ngelei shahnyok shuohshah; ngeiyao ngei deihpü eküshah.  
18Mehenangkü ngeiyao ekahen longi nyüpeih; ngelei mongei nyupü laanghai 
ha ehen kangnyüke.  
19Ngelei mongü yiüi maei yiüshong bhaohen mü nyupükei nyüke.  
20Ngei mong hüshemhen shingvaishi ngei eküshah; ngelei ju kaei shahnyok 
shuohshah.  
21Ngei üpa kao baong hanei ne-epih, nevaijü üpa kao yawh-eiyangei ne-epih.  
22Mehenangkü mekei yawhshah ehen ngei nenyingnyih, hapakei dükjema 
ngei Lingbüi ngei lomi yahlanghen”.  

Job 33 

1Shejao shaang, Oh Job, ngelei shahthü banghümao; ngei epü lemphüli kü 
mong shuoh-ei banghümao.  

2Ngelei ju kaei ekününg; ngelei shahthü ngelei yeijaang kübü vamkününg.  
3Ngelei shahthüi ngelei mongdang kangshangpü hunyeih, hatü ngei mehe 
nying, ha ngelei jui jiüshangi enyeih.  
4Kahvang laanghai ngei ling, hatü Jeiyong Kahvangei ngüi ngei kü yangnyu 
shuohnyeih.  
5Nüngi aokjema ngei kü jangshih; nüngi meishi temtü ngei kü ekühümao.  
6Veituh, Kahvang toueiyü ngei nüng kei-üng nyüpeih; ngeiyao ashemi 
lingpeih.  
7Ngei kü nyemei nüng tehan; ngelei lak nüng kü ahshi vihshi nechongküpih.  
8Ngelei dhaongi danshi nüngi ha shah eteke.  
9“Ngei mang neshiü, daülangi nyüpeih, ngei pungpü neshiüi jiüshi nyüpeih.  
10Shejao Kahvangi ngei kü mang yemnyeih; büpai ngei kü vepa kü kei 
düknyeih.  
11Büpai ngelei la kü nyiamvüi shanyüke; büpai ngei dailem peü kü mük 
shahshi veinyüke” shei eteke.  
12Shejao hapa kü nüng nejiü; ngei nüng kü ephüshah: Kahvangü hangku mü 
longpüba.  
13Mehekei nüngi büpa mü dokteiyei, “Büpai ngelei shah hükao nelah shei 
enya?  
14Mehenangkü Kahvangi lem hük kü nevaijü lem hük kü enyüpeih, shejao 
shennyaki ha nenyingaoknyih.  
15Mangh hük kü, yanüng manghkhang hük kü, mechem shennyak laophülei 
shinshingei mükhet meiyei shihenshang,  
16büpai shennyak dhaong aptü lihen shah-i nyem shaonyeih;  
17büpai hayü hangkuthüi laophülei mang lem kübü hatü changmeipü kübü 
yanhen;  

18laophülei laangha kahsha kübü, hatü yani mahhen kübü yanghen nangkü 
enyeih.  
19Nevaijü shennyak hanei keyü tüngpü lüngshingei, nedoh-i vang kü ketei 
tüngpai yeanpü shuohnyeih.  
20Ju kü nük nemei-i nükju lepei nyupaiyao Kahvangi yeanpü shuohnyeih.  
21Büpalei phai sheyei laaidainyeih, hatü büpalei vang chem ne-ee-i nyupü 
shakei vamnyeih.  
22Büpalei laangha kahsha yopailei heihdainyeih, hatü büpalei yangnyu jüpü 
am touei dainyüpeih.  
23Mehe jiü, ha shennyak kü ehen shingvaishi, büpa mü vangsho phongshan 
hük, Kahvang hatü büpa aa kü lembü hük kei nyujema,  
24hatü büpai hapa shennyak shinshangei, ‘Kahshalei shüdaihen kübü yangtuh, 
ngei büpa shing shojeinanglei hük dangtepih’ shei ejema,  
25sheyü büpalei phai hashihlei hangphai keiha, hatü büpa nethe hepak kei 
nyokei leinyüke.  
26Sheyü büpai Kahvang kü phopnyeih, hatü büpai phahji dangnyeih; büpai 
Kahvangei dhe eenyeih, hatü mongongpai lennyüke. Kahvangi büpa kü 
daülangpü nyokei shuohnyeih.”  
27Hapheikü büpa shennyak touei peiyei enyeih, “Ngei mang thahteke, hatü 
kangshangpü ngei kaoktükteke. Shejao ngelei mang shangshi hanghi 
neyahphaangpih.  
28Ngei kahshalei shüdaihen kübü büpai ngei yangpeih, hatü ngelei yangnyui 
vangngai eehen.”  
29“Kahvangi hathü dou kemei nyipa, jempa thahshi hangku kü düknyüke.  
30Hapayü büpai hangkulei laangha kahsha kübü yangei leihen, hatü 
jomphongi yangnyu vangngai eehühen shingvaishi düknyeih.  
31Kenhingtuh, Job, ngei epü banghümao nenmü uotuh, ngei ephanüng.  

32Nüngi lemhük dangkao ehen nyujema ngei kü jangshih; mehenangkü nüngi 
pungpü neshiü shei ngei nüng dah shakhühen.  
33Hei nevaijema, ngei epü banghümao; nenmü uotuh, hatü ngei nüng kü 
kihikon nyuhphüshah.”  

Job 34 

1Hapheikü Elihui e:  
2“Ngelei shah banghümao, am nahpü hatü nyingpühingpüthü, ngei epü 
banghümao.  
3Jepei veijü yei-i hahying meipü nemeipü nyingpü keiha, dhaongi epü 
shahthü kü doknyüpeih.  
4Jen shingvaishi mehe jiüpü nyüpa, ha jeni yaoshah; mehe meipü nyüpa, ha 
jeni chemi nyingshah.  
5‘Ngei mang neshiüpih, shejao Kahvangi ngei kü jiüpü nedükpeih’ shei 
Jobienyüke.  
6Ngei jiüshi nyujao ngei shahshem leiteke; ngei nepungjao büpalei lahhani 
nemeiaokhen mü ngei ma yahhüteke.  
7Yung keiha eelanyongnya shah yingpü shennyak üpa Job kei nyüpa?  
8Büpai mang dükpü shennyakthü mü jemteinyüke.  
9‘Kahvang mongmeihününg shennyaki kheteipü kü nanglei neshiüpih’ shei 
büpai enyüke.  
10Hanangkü amphong sholi kohpüthü, Kahvangi nemeipü düknyeih, Jeiyong 
Kahvangi nejiüpü dou düknyeih shei mechemao tedeih.  
11Shennyaki mehe dük, ha kü büpai nyokei shuohnyeih, hatü laophülei doui 
shangpü kei büpai shuohnyeih.  
12Hingmei, Kahvangi nemeipü nedüknyih, hatü Jeiyong Kahvangi shahhing 
nyongnyongi neleitüknyih.  

13Kahdoknyü kü veihen üpai büpa kü shuohpa? nevaijü kahdoknyü kempülei 
hanggo üpai büpa kü nyanphongpa?  
14Büpai büpalei laangha laophü touei leilangjema, hatü büpalei ngü laophü 
touei mülangjema,  
15hangkuli peü chem kü mahdaihen, hatü jom peü nyokei kahdok leidaihen.  
16Nüng kü danaokbenüng nyujema hapa bangtuh; ngei mehe enya, ha 
bangtuh.  
17Shahhing kü jiühitpü shennyaki vanglem lemaokhen je? Nüngi shahhing 
epü hatü wong kohpü vüshih-aokhen je?  
18Ong hük kü, ‘Nüngü yahlak neshiüpü!’ hatü long hük kü, ‘Nüngü shennyak 
ten!’ shei epü;  
19Longhiong baong hanei nenopü, shemmei-i taopa aa kü hayaoha nedeihpü, 
shejao jom peü kemei büpalei laki lingpeyü büpanevaipü je?  
20Ngangahük kü nyak jiam kü jom didainyeih; büpai hongjü shennyakthüao 
mahdaikemnyeih, hatü wong kohpüthüao hangkulei laki nevaipü 
küyahlangnyüke.  
21Mehenangkü shennyak dailem kü büpalei mük chishi nyüke, hatü büpai 
jomei lakham peü eenyeih.  
22Mang dükpüthü jehen mü shangmang nevaijü shangmang vangnyak 
meleiyao neshiü.  
23Shennyakthüi büpa touei peiyei shahphenhen shingvaishi Kahvangi hepak 
ithen napü neshiü.  
24Büpai wong kohpü mübüthü nüngtüktü lebü jeiyei tuhhen shingvaishi 
phehenyohen napü neshiü.  
25Mehenangkü jomphongi mehe dük ha büpai nyingei nyupü nangkü büpai 
jom nyak kü shüei yaktüknyeih, hatü ngümtüknyeih.  
26Mih peüi veishi jomi mang dükpü nangkü büpai jom kü üpnyüke;  

27mehenangkü jomi büpa phei nemü-i lepdai, hatü büpalei lem mepa kao 
ieyeilemei neyah,  
28shejao jom homei taopathü theppüyoungpü büpalei dhaongi danhü, hatü 
nehahneyingpüthüi lenpü büpai danhü.  
29Büpa nenmü nyudaijoong üpai büpa nyonghüaokhen? Büpalei dhe 
jodaijoong üpai büpa eeaokhen? Jat hük vaijao, lomja vaijao aihük mon.  
30Hanangkü Kahvang nenyingpüthü, nevaijü mih kü tai haenpüthüi vanglem 
nelemhünyih.  
31Job, nüngi Kahvang kü, ‘Ngei pungteke, shejao ne-yei hajük kü huluh 
neshuohpih;  
32Ngei mehe ne-eeaok ha nüngi ngei kü nyuhshih; ngei pungei paoh nyujao 
ngei ne-yei nepungpih shei mang lahla?  
33Büpai mehe dük, ha nüngi yaktükpheikü, nüngi napükei büpai nüng kü 
yahphahen deihnyu je? Ngei nevai, nüngi jehahtuh, hatü nüngi mehe nying, 
ha ngei kü eshih.’  
34Üam kü sholi koh, hatü üami ngei epü kü bangnya, jomi ngei kü,  
35‘Jobi meheyao nenyingi enyüke; hatü büpalei shah kü yahbenüng neshiü’ 
shei ekahen.  
36Jobi mehe enya, ha kü büpa nyingi dokei veilangmeyü meihen; 
mehenangkü büpai nemeipü am kei shah leinyüke.  
37Büpai laophülei mang dok kü shao khüei ehahnyüke; jen touei büpai lak 
apei ne-ienelem shah enyüke, hatü Kahvang khüei epai nyeinya mang 
ühahnyüke.”  

Job 35 

1Shao Elihui nedoh-i e:  
2“Ngei Kahvang touei jiüshi nyüpeih” shei nüngi epeyü jiüpeih shei deihnyu 
je?  

3Shejao nüngi, “Ngei mang nethah-i nyupai mehe nanglei nevaijü ngei mehe 
dangnya?” shei enyüke.  
4Hanangkü ngei nüng hatü nüngei küphüthü kü shahnyok leiphanüng.  
5Vangsho philei ngangei veihümao; nüng mü shaoshi nyupü phumshang kü 
veihümao.  
6Nüngi mang thahpai büpa kü sheühen je? Nüngi mang longi dükjao, hapai 
büpa kü mehe vaihen?  
7Nüng daülangpai shei nüngi büpa kü mehe yahshuohpa? Nevaijü büpai 
nüngei lak leipü mehe dangpa?  
8Nüngei mangi nüng keipüthü kü sheünyüke, hatü nüng daülangshemshepai 
mih nanglei dangnyüke.  
9Shüveidoidei ahshi nyujü shennyakthü leneiwongnyeih, jomphongi wong 
kohpüthülei lakmong kübü yangpü naei khümnyeih.  
10Shejao üpaiyao, “Ngei lingpü Kahvang melei nyüpa, vangnyak kü wong 
shuohpü,  
11kahdoknyü kübü yemhimakthü mao nyeishijen kü nyuhpü, hatü 
shangouthü mao nyeishi kon kohpü üpai leihünya?” shei ne-enyih.  
12Halei jomi leneiwongnyeih, shejao büpai nejangnyu; mehenangkü mang 
dükpüthü changmeinyeih.  
13Hingmei, Kahvangi shahshemi lenpü kü nebangnyih. Jeiyong Kahvangi 
henüng kü dhaong neshaangnyih.  
14Nüngi büpa ne-eenyih shei enyüke, hatü nüngei nang büpa touei nyüpeih, 
hatü nüngi büpa dannyeih shei enyüke. Shejema meshük maanpü leitü büpai 
nüngi epü kü banghen?  
15Shaang büpai mang kü hanghi shuohpü nangkü, hatü mang ahshi neyemkei 
shei,  
16Jobi ahshi angsha shah eyei ju kanyüke, hatü nyingpü neshiüi büpai shah 
ahnyüke.  

Job 36 

Elihui Nedoh-i Enyüke 

1Elihui nedoh-i eteke:  
2Maani nenteiaokei dankühümao, hatü ngei huphüshah: Kahvang khümpükei 
ehen shao longi nyüpeih.  
3Ngelei kihikon tailu leipü yah-ei leikahen, hatü ngei Lingbü kü 
daülangshemshepü shuohhen.  
4Ngelei shah-ü shahshem nevai; kihikon kü changpüshapeyü nüng mü uoshi 
nyüke.  
5Hingmei Kahvangü wong kohpüpa, hatü büpai üpayao netüknyih; büpai 
nedanaokpü meheyao neshiü.  
6Büpai nemeipü am yemmü netuhnyih, shejao shangpongpü am kü 
jiüshangpü düknyeih.  
7Daülangpüthü toueipü büpalei mük nebiendainyih; büpai jom ongpathü mü 
ong uoshing kü uohünyeih hatü longei anshihnyeih.  
8Shejao nyiamvüi shennyakthü kü shashi nyujema, hatü shanghah vüi shenshi 
nyujema,  
9jomi mehe dük, ha büpai jom kü enyeih, hatü jom changmeiyei mang 
thahteke shei enyeih.  
10Büpai venpü kü jomei dhaong apei banghünyeih, hatü mang kübü mong 
lephen shahkung shuohnyeih.  
11Jomi ven danei büpa chongphojema, aopü nyihthü peü dapüshepü kü, hatü 
mongongmongleshi vangbongthü peihhühen.  
12Shejao jomi ven nedanjema, jom vepalei yani mahhen, hatü kon neshiüi 
dihen.  
13Kahvang nenyingpüthülei mong kü düngei mongshih-ei mon nyunyeih, 
hanghi ponglangmao jomi sheühpü yüei nephopnyih.  

14Jom thehila hepak kü didainyeih, hatü jomei yangnyu veüpong kü 
tuhnyüke.  
15Shejao büpai shangpongpüthü shangpongpü kübü yangnyeih, hatü 
shanghah homei jomei dhaong aphünyeih.  
16Büpai nüng shanghah kübü yangei, shoshippü nevai bhashahpü shingei 
münyeih, hatü nüngei nükdü kü haüpü hahying kemei cheü mon nyüpeih.  
17Shejao nüng nemeipü nangkü, shahphenpü hanggovih-i chettü nyüke; 
shahphenpü hatü shahhingi nüng phei thahpü khih.  
18Yawhdoui nüng nelunelemhahhen, hatü mopi nüng yawh-ei lemnyong kü 
nemühen lituh.  
19Nüngei wong kemei lenpai, nevaijü nüngei mop kempai nüng shanghah 
kübü yangaokhen je?  
20Jatthü mahtükhen hepak, vangnyak ngoikahen te-ongyang.  
21Mang lem kü nyokei nedaihen lituh; mehenangkü hapai nüng kü shanghah-i 
dokpeih.  
22Veituh, Kahvangei nganhilong mekei longpa! Büpa keiha nyuhbü üpa 
nyüpa?  
23Büpa daihen lem üpai büpa kü eshuohpa, nevaijü üpai büpa kü, “Nüng 
pungteke” shei eaokpa?  
24Hangkui kesho mü venei büpa vihhampeih, hanangkü büpalei dou kü 
vihhen deih-ei dangtuh.  
25Hangku peüi ha eeteke; shennyakthüi tailu leipü ha kü veinyüke.  
26Hingmei, Kahvangü longpü, hatü jeni büpa nenyingaoknyu; nevaijü büpalei 
vangbong meshük yemei neaoknyu.  
27Mehenangkü büpai yungching kübü yungjük chüpei annyeih, hatü vang 
leihütü keihünyeih,  
28hatü büpai phum kübü vang hangkuli peü kü shomnyeih.  

29Büpai phumthü mekei yaüei deishihnya, hatü büpa nyushing leipü 
vangmuk mekei khunghünya, üpai ha nyingaokhen?  
30Büpai büpa shonei klang nyephünyeih, hatü yungching chüpü kü hapai 
jümhünyeih.  
31Hapa keiha büpai jatthü kü vanglem lemnyeih, hatü hahying bhashahshi 
shuohnyüpeih.  
32Büpalei lakmongei klang noshi nyüke, hatü hethen shing kü vang hethühen 
vang-ay kü shahkung shuohnyüke.  
33Vangmuki yinglükpalei peiküpü baongnyeih; mohoh-i dangkao ha peipü 
nyingnyeih.  

Job 37 

1Hapai ngelei mong tuknyüke, hatü hapalei shing leipü phauknyüke.  
2Kahvangei ngeü kübü vangmuk, hatü büpalei ju kübü vangmuk kü bangtuh.  
3Vangsho phang peü lemei büpai ha shomnyeih, hatü kahdoknyü 
shokhivaung peü lemei klang shomnyüke.  
4Hapheikü büpa ngüngpü ngeü vamnyeih, hatü büpalei ngeü longpai 
vangmuk khunghünyüke, hatü büpai klang yepei netuhlangnyu.  
5Kahvangei ngeüi thamashi vangmuk kei khungnyüke; jeni yaoei neaoki 
büpai dou longpü düknyeih.  
6Büpai shü kü, “Kahdokei vütuh” hatü vang kü, “Iijeingaleishi keituh” shei 
enyeih.  
7Büpai lingpü hangku peüi büpalei dou nyinghen shingvaishi, büpai 
hangkulei dou peü dohtüknyeih.  
8Yemhimakthüi laophülei nyaühut chongei nevaijü jepei leidainyeih.  
9Hapalei dungnuk leipü alüngleple vamnyeih, hatü lükpü vanglük kübü 
vüngmakpü peinyeih.  
10Kahvangei ngüi shüdao lingnyüpeih, hatü yungchingao thendainyeih.  

11Büpai phumthih kübü klang nyephünyeih, hatü nyaühiphum klang 
shomnyeih.  
12Hangku nyupü kahdok peü kü, jom kü Kahvangi kangpü peü dükhen 
shingvaishi jomi shinei shinei dainyüpeih.  
13Büpai hangku hanghihühen shingvaishi, nevaijü kahdok kü yung shuohhen, 
nevaijü bampü huhen shingvaishi hathü shomnyeih.  
14Oh Job, hapa banghümao; Kahvangi dükpü thamapü douthü nentü 
deihhümao.  
15Mehekei Kahvangi shahkung shuohtü phum kübü klang nyephünya ha 
nüngi nyingla?  
16Phumthü mekei shangei longteinya, hatü kihikon kü changpüpai thamapü 
douthü dükpü nüngi nyingnyüla?  
17Pehe vanglüki kahdoknyü nendaijü amphongei ashakviha mekei shaamluki 
nyuhen?  
18Büpai kei nyiam kei vaanshi nüngi vangshangthü paanei deishih aoküla?  
19Büpa kü mehe ehen ha ham kü eshih; hamei mongkü mehe ehenao leyei 
nepeikünyu.  
20Ngei epeih shei büpa kü eshuohhen hiang? ngei nyemlühtük shei shennyaki 
enyu hiang?  
21Vanglük lükei phum jangtükpheikü, vangshangei nyangnyangshi nyupü 
vanghenyü kü üpaiyao neveiaokpih.  
22Apshaphi leipü müknyinshekhang vamnyüke; Kahvangü nyemshi 
nganhilong kü peinyüke.  
23Jeiyong Kahvangü jeni yemei nedangaoknyu; ngan hatü shahhing epü kü 
ahshi longshi; hatü daülangshemshepai büpai shahshem ne-enyih.  
24Hanangkü hangkui büpa kü nyemnyeih; üpalei mongkü ngei peü 
nyingnyeih shei deihnya, büpai henüng kü ieyeilemei nenyu.  

Job 38 

Shembüpai Job kü Jangei Epü 

1Hapheikü Shembüpai yinglükpalei kübü vamei Job kü eteke:  
2Meheyao nyingpü neshiüpü kü ngei venpü shahthü lüktükhen üpaang?  
3Shennyak keiha nüngi shünglok loktuh; ngei nüng kü phehen hatü nüngi 
ngei kü jangshih.  
4“Ngei kahdoknyü chongnyiam yaong haüshingkü nüng melei nyuhampa? 
Nüngi ha nyingei nyujema ngei kü eshih.  
5Hapa bahiyang hajük yahhen shei üpai tempa, nüngi nyingnyüla? Nevaijü 
üpai hapa shetpü vü kangpa?  
6Mepa shangkü shemtü hapa lingpa? nevaijü üpai hapalei shongkaong yaong 
haüei pangpa?  
7Mechem nepnüng lithathü thaiyei kesho lokpa, hatü vangsho phongshanthü 
mongongpai lenshingkü;  
8nevaijü yungchingthü vom mong leipü bhaoei vamshingkü üpai sha küptü 
tuhpa?  
9Mechem ngei phum kü büpalei ashak lingpa, hatü vangnyaki jümtü tuhpa,  
10hatü ngei ha kü viong lingei, hatü hapa kü shadenthü hatü lüngi chanei 
tuhtü,  
11‘Hajük thahshi mon nüng heihhen, ha mü lenei neheihkahen, hajük thahshi 
mon nüngei changmeipü yungmok heihhen’ shei eshingkü nüng melei 
nyuhampa?”  
12“Nüngi chemao dhom kü ngeükhüam shuohla, nevaijü vangngai pibom kü 
hapalei shing hushuohla?  
13Nüngi chemao dhom kü kahdoknyü shümlangtuh hatü haleipü nemeipüthü 
dheüei yaktüktuh shei ngeükhüam shuohla?  
14Nyihnüng vangngai-i kahshang, hatü kahji lekei eehüpü keiha, ashem kü 
füoshang shingjü nyashi vamnyeih.  

15Nemeipüthü leipü vangngai shümei tuhlangnyeih, hatü changmeipü lak 
bhagtüknyeih.  
16Nüng yungching bhaoshingei shüphei je? nevaijü yungching aangshung 
shangkü kamphei je?  
17Dipülei penyüshathü nüng kü huphüphei je? nevaijü nüngi dipü 
vangdhümei penyüsha eephei je?  
18Nüngi kahdoknyü bahiyang kemei yao-aokphei je? Nüngi nyingei nyujema 
hathü peü eshih.  
19Vangngai nyushingei daipü lem mepaang? hatü vangnyak nyushing melei 
nyüpa?  
20Nüngi hathü jom nyushingei müei leiaoküla? Jom nyushingei leihen lemthü 
nüngi nyingei nyüla?  
21Hingmei nüngi nyingnyüke, nüng hahepak keyü angei nyuhampeih! Nüng 
den longi lushi nyuteke.  
22Nüngi shü tuhpü shingei shüla? nevaijü shüyaong jaopü shem eela?  
23Hapayü ngei shanghah hepak, hatü hokpüheipü nyihthü shingvaishi jaoei 
tuhpeih.  
24Nüngi vanghe dung eela? nevaijü heong shingei vanglük vamshing eela?  
25Vang keihen shingvaishi lem üpai shonya? hatü vangmuk vangtengei lem 
üpai haamnya?  
26Üpayao nenyupü kahdok kü, hatü hangku nechingpü bhih kahdok kü;  
27lavüngtoiyei nyupü kahdok mongonghühen, hatü hapa kü thüng kohhühen 
shingvaishi üpai vang keihünya?  
28Vangei chepa nyüpü hiang? nevaijü vangsho nyienü üpai büh-eipaümpa?  
29Shü üpalei vom mongeipü vampa? hatü phumshangei vüngmaki nyien 
thenpü üpai bühnya?  

30Mechem yung yaong kei haüshaü-i leinya? mechem yungching shak thenei 
leidainya?  
31Nüngi lithathü kü nyiamvüi sha-aoküla? nevaijü litbaong leipü vü lai-
aoküla?  
32Nüngi hepak vangpan jiüshi litbaongthü thaihüaoküla? hatü sheptao 
nyühiha chemi müaoküla?  
33Nüngi vangshothülei shahkungnyüthü nyingnyüla? hatü hathü shahkung 
nüngi kahdoknyülei noaokhen je?  
34Nüng kü yungnyü büngi jümhahhen shingvaishi nüngi phumthü kü 
ngeüwong anei ngeükhüam shuoh-aoküla?  
35Nüngi klangthü nyephühen aoküla? hatü hathüi nüng kü, ‘Ham hamü temei 
nyüpeih’ shei ephahen hiang?  
36Mongdang kü kihikon hatü sholi kü danaokpü üpai shihpa?  
37Phum ieaokhen mü üpa kü kon nyüpa? Üpai vangsho leipü yungdük yenei 
kemtükaokhen?  
38Mechem bhihla haüshaü-i daodainya? hatü kahdok chemi daoei haüdainya?  
39Jomphong jepei nyushingkü, hatü yaongshalei lemshi nyushingkü,  
40nüngi mailangthü kü het yemei shuoh-aoküla? Nevaijü hapalei chehathü 
aeipü shümoh meihüaoküla?  
41Asha chehathüi Kahvang kü lenshingkü, hatü het nedangi longteishingkü 
üpai het shuohnya?”  

Job 39 

1Meiyah-i mechem cheha shaannya, nüngi nyingnyu hiang? Nevaijü shaoki 
cheha shaanpü nüngi eela?  
2Hathü-i len meshük cheha konya nüngi ienyu hiang? Hatü jom mechem 
cheha shaannya, nüngi ha hepak nyingnyu hiang?  
3Jom mechem lemei shatü cheha shaannya?  

4Chehathü wong koh-ei leinyüke, hatü phaümongei longnyüke. Hathü 
lüdainyüke hatü nyokei neleijanyu.  
5Phaü gadu kü üpai veshuohpa? nevaijü üpai vü laiyei deishuohpa?  
6Büpalei shemü yingnyü yingmong, hatü büpa nyushingü hüm kahdok 
shuohpeih.  
7Hapayü chingei vaüpü eepü kübü taishi yanei nyunyeih, hatü üpaiyao hathü 
yepei nehaümaoknyih, hatü dou nedükhüaoknyih.  
8Hathü kahshangthülei het yemnyeih, jomi phenthüng mon hahhen 
yemnyeih.  
9Nyaya-i nüng chongphoaokhen je? Büpai nüngei khaokei yanüng 
paümhünyu je?  
10Nüngi büpa kü vü hüki shentü kah haokhüaokhen je? Kah haokei mükahen 
je?  
11Büpa wong kohpü nangkü nüngi hapa kü mongnyanghen je? nevaijü nüngei 
dousho büpa kü tuhphongaokhen je?  
12Büpai hah tenshingei manang paiyei leikahen shei nüngi hinglemaokhen je?  
13Ostrikh ou-i hapalei yang dheünyüpeih, shejao yungou kei piyei neaoknyih.  
14Mehenangkü pinnyüi ati tiyei kahdokei tuhphongnyeih, hatü bhih-i hapa 
shaamhühen tuhphongnyeih.  
15Hapa kü la-i shouptükhen shei nedeih-i; yemhimaki bhaotükhen shei nele-i 
tuhphongnyeih.  
16Pinnyüi cheha kü laophülei hapeü nevaipükei, nevaijü laophülei dou 
angsha leidaihen shei nedeih-i nejungnelangi tuhnyeih.  
17Mehenangkü Kahvangi pinnyü kü kihikon neshuoh; nevaijü danaokpü kon 
neshuoh.  
18Shejao mechem pinnyüi moknüng yang paanhenshang, pinnyüi koyei hatü 
halei uopü shennyak kao nyinyüpeih.  

19Koyei kü pinnyülei wong nüngi shuohpü hiang? nevaijü pinnyülei üng kü 
mum nüngi shihpü hiang?  
20Pinnyü shoukhanbaong kei nüngi phaukhünyu hiang? hatü jom ngü heepai 
shennyak nyemhünyu hiang?  
21Pinnyüi monglongshi wong kempai phaukteinyeih, hatü thepjulei 
dainyüpeih.  
22Pinnyü kü nyempü lanshei neshiü; pinnyüi yanlu eejao dok nelepnyih.  
23Nyonghidah kü lahhan, phung hatü atep shühpü ngeü danshi peihnyüpeih.  
24Mongongpai kheüei koyeiyü shelei moknyeih; mechem amit vünghen, 
pinnyü nenmü yaongshi nenyuaoknyih.  
25Mechem amit vünghen, pinnyüi, “Aha!” shei vaünyeih; nenei mangheih-i-
üng vehok büdainyüpeih. hatü veshan mübüi ngeüthüng anpü dannyeih.  
26Langda-i nüngei kihikon yah-ei pinyu hiang? hatü pehe philei pinyu je?  
27Nüngei shahkung homei alangi shangei aongei jep lingnyu hiang?  
28Pinnyü yaongvakei nyunyeih hatü halei shemvenyeih; hatü shangchingü 
pinnyülei veyomdü khih.  
29Halei uotü pinnyüi hahying yemnyeih; tailu leipü-üng pinnyülei müki 
eenyüpeih.  
30Melei mahng nyu, halei alangthü thainyeih, hatü alang chehathüi iy 
chüpnyüpeih.  

Job 40 

1Shembüpai Job kü eteke:  
2“Jeiyong Kahvang kü nüngi chengteke. Kahvang mü shah dakteipü shennyak 
nüngi jangtuh.”  

Jobi Jangei Epü 

3Hahepak kü Jobi Shembüpa kü jangei e:  

4“Veituh, ngei kei maanpü hüki nüng kü jangei meheephaaokhen? Ngei 
ngelei ju kü laki shümlangnyeih.  
5Ngei chem etepih, shejao ngei jangei ehen meheyao neshiü; nyipa etepih, 
sheyü hajük kü ngei ne-epih.”  

Kahvangi Job kü Epü 

6Hapheikü alüngleple kübü vamei Shembüpai Job kü jangei e:  
7“Shennyak keiha nüngi shünglok loktuh; ngei nüng kü phehen, hatü nüngi 
ha kü jangtuh.  
8Nüngi ngei nejiüpü leihühen je? Nüng dah shakhen tata kü ngei nyonghühen 
je?  
9Kahvang kü keiha nüngei lak wong kohshi nyüpü je? hatü büpai keiha nüngi 
vangmuk khunghüaokhen je?  
10Shejema nüng nyingi müknyinshekhang, hatü dhemeilaüma owtuh, dhüm 
hatü wonghingan thuhtuh.  
11Nüngei mongshih aüh-ei yenshi vamtuh, hatü changmeipüthü maanei 
leihütuh.  
12Changmeipüthü peü kü veituh, hatü maanei leihütuh; nemeipüthü jom 
yaongpü shingei la-i shouptüktuh.  
13Jom peü bhihla mongei dungtüktuh, hatü dipü kahdokei jom shatü 
tuhphongtuh.  
14Shejüang nüng nyingi laophülei wongi aokpü dangnyüke shei ngei 
nyinghen.  
15Nüng lingpü keiha ngei lingpü Behemoth kü veihümao; hapai mohoh kei 
phenha hahnyüke.  
16Pinnyülei wong shüngei nyüke, hatü ngan pinnyülei vom leipü hakbhomei 
kohshi nyüke.  
17Pinnyülei mei cedar pü keiha wong kohshi haongnyüke, hatü pinnyülei la 
kübü hakbhomü dhaomü wong kohshi nyüke.  

18Pinnyülei vangthü melangnyiam shong keiha, hatü pinnyülei la nyiamlüng 
kei nyüke.  
19Hapayü Kahvangi dükpü longpü khongkü shongpü nyüke; hapa Lingbüi 
mon yani bapei jüaokhen.  
20Mehenangkü phaüyemthü ngalepü kahshangthüi pinnyü shing hahying 
vamhünyüke.  
21Pinnyü lotus phenha phangkü, hatü pingu yingkü nyaühut mongei 
lemnyüke.  
22Lotus phenhai pinnyü kü dhüm vainyüke, hatü kahji leipü willowpüthü 
pinnyü shinei kohnyüke.  
23Mangpü yungmok kao pinnyü nenyemnyu; pinnyülei dhe kü Jordan yung 
longei hungjao nemoiloi-i nyunyüke.  
24Hanei ami hapa nyiamphaak kü manaokhen hiang? nevaijü pinnyülei 
shongju taikam kü manaokhen hiang?”  

Job 41 

1Nüngi nyahyep nyiamphaak yah-ei Leviathan manaokhen je? nevaijü vü 
hüki büpalei yei kü sha-aokhen je?  
2Nüngi büpalei shong kü vüi shenaokhen je? nevaijü büpalei ju kü 
nyiamphaak hümaokhen je?  
3Büpai nüng kü phahji yüei khümphahen je? Büpai nüng kü inyainyiami shah 
ephahen je?  
4Düngei nüng chongphobü leihen shingvaishi büpai nüng mü vangeishuwpü 
linghen je?  
5Nüngi ouha mü kei büpa yepei shenaokhen je? Nevaijü nüngei yiükhathüi 
mongongei ngateihen mü yepei haümaokhen je?  
6Nyah yeppü ami büpa yepei bhei komshi yuaokhen je? Bhei leihpü ami khih 
mü dehtü yuaokhen je?  

7Nüngi büpalei hangshuw kü lahhan, nevaijü büpalei shangjing kü atepi luei 
shüh-aokhen je?  
8Nüngi chem hongei veihümao, nüngi ne-yei nehonghükahen; nüngi hokhen 
deihkahen.  
9Büpa yepaokhen shei monglempeyü angsha vaihen; Vei mon veipai aükahen.  
10Büpa kü üpaiyao nehongaokhen mü büpa longi mangshi nyüke. Üpai hapa 
khüei yaongaokhen?  
11Vangsho phangkü nyupü üpai ha khüei yaongaokhen hatü yemmü 
nyuaokhen?  
12Büpalei lakhila jung, nevaijü hapalei wong hatü bümhishao meipü nang ne-
e-i nenmü nenyupih.  
13Üpai büpalei dok leipü ow nyiuk-aokhen? nevaijü büpalei ju kü nyiam 
mahününg üpa heih-aokhen?  
14Üpai büpalei jusha apaokhen? Büpalei bha shinei nyembenüng mon nyüke.  
15Büpalei dokü ii laap longi, laap mü laap mü dheanei lingei nyüke.  
16Vanglükao neshüaokhen mü hüki hük mü longi büngshi dheanei nyüke.  
17Jom hüki hük mü dheanteiyei neyanhen mü dhienei nyüke.  
18Büpa hahshü shüpai awlah vamnyüke, hatü büpalei mük vanghe aongpükei 
nyüke.  
19Büpalei ju kübü awlom vamnyüke, hatü awlah phaatei aongnyüke.  
20Dük mongei thüng jakpü keiha, büpalei shongsha leipü awshit vamnyeih.  
21Büpai ngü heepai awtao kü aw bahnyüke, hatü büpalei ju kübü awlom 
vamnyeih;  
22Büpalei wong üng kü kohshi nyüke; büpa touei peü nyemei nyaidainyeih.  
23Büpalei hakbhom hüki hük mü dheanei nyüke; hapayü nyiam kei longi 
wong kohshi nyüke.  
24Büpalei mongdangü yaong kei haüshi; yaonglang kei haüshi nyüke.  

25Mechem büpa pheüei yaonghen, wong kohpüthüao nyemnyeih; büpa kü 
nyemei nyokei leidainyeih.  
26Yani bapjao neshünyu; nevaijü phung, lahhan, nyiam lahhaniyao büpa kü 
neshünyu.  
27Büpai nyiam keyü hahtang kü kei, hatü melangnyiam keyü püdi kü kei 
deihnyüke.  
28Lahhaniyao büpa nechangtükaoknyu; büpa shingvaishi yaongao hahbhang 
kei leidainyüke.  
29Nyiamlüng kao hahtang kü kei deihnyüke; büpai nyiam lahhan kü nyiyei 
yaünyeih.  
30Büpalei vom phangei dükbhaok nahpükei nyüke; büpa shipü nyaühut 
chongü daomü daomü lokei yaüshi nyunyüke.  
31Büpai yungchingao yungdük keiha laukei anshihnyeih; büpai ilangmongao 
mainga keiha laukei anshihnyeih.  
32Büpa daipü pheikü shotoh-i lem vamnyüke; shennyaki yungchingao shosho 
pungnyüke shei deihhen mü yung-oop laukhünyüke.  
33Büpa mü hükkeipü kahdoknyü kü meheyao neshiü; büpayü mehe kao 
nenyempü yem.  
34Büpai changmeipü yemthü peü kü naamei deihnyüke; büpayü yemhathü 
peü shak kü ongpa.  

Job 42 

Job Maanpü Leipü 

1Hapheikü Jobi Shembüpa kü jangei e:  
2“Nüngi lemphüli dükaokhen, hatü nüngei mükhong mepayao bangei 
tuhnüng neaokpih shei ngei nyingnyüke.  
3‘Meheyao nenyingpü kü ngei deihpü joei tuhpü üpaang?’ shei nüngi pheteke. 
Hingmei, ngei nenyingpü shah; ngei shingvaishi longi thamapü douthü jung 
ngeietükteke.  

4‘Bangtuh, ngei ekününg: Ngei nüng kü phehen, hatü nüngi jangshih’ shei 
nüngi ngei kü eteke.  
5Ngelei dhaongi mon ngei nüng jung danpeih, shejao shaang ngelei müki 
nüng eeteke.  
6Hanangkü ngei etükpeyü nejiü shei ngei lahnyeih, hatü ngei bhihla hatü 
depla kü hoiyei mong lepnyeih.”  

Shahshom Epü 

7Shembüpai Job kü hathü shah epheikü Shembüpai Teman am Eliphaz kü, 
“Ngei nüng hatü nüngei küphüpa nyi kü mongshihnyeih; mehenangkü ngelei 
chongphobü Jobi epü keiha ammi ngei nang jiüshi ne-eang.  
8Hanangkü shaang mohoh chebaong nyet, mi chebaongha nyet yah-ei ngei 
chongphopü Job touei heihtuh, hatü amphongi laophü shing moila shuohtuh, 
hatü ngelei chongphobü Jobi am shingvaishi phophen; mehenangkü ammei 
ngadou shangshi ngei nephahji-i nedükhen shingvaishi ngei ha moila yahhen; 
mehenangkü amphongi ngei chongphopü Jobi keiha ngei nang mehe jiü, ha 
ne-eang” shei e. 
9Hanangkü Teman am Eliphaz, Shuh am Bildad, hatü Naamath am Zophar 
hathü daiyei Shembüpai jomphong kü epükei dük, hatüShembüpai Jobi 
phoppü yah.  

Jobi Lemphü Shing Nyi Nyeishi Dangpü 

10Hapheikü Jobi küphüthü shing phopshingkü Shembüpai Job kü shelei 
angpü kü shao shing nyi üei moihimanshuoh.  
11Hapheikü shelei büpa nyingei nyupüthü hatü jeihinaü nyahinaüthü peü 
peiyei büpalei shemei hahying; jomi büpa mü mongshang hantei, hatü 
Kahvangi büpa kü shanghah shuohpü nangkü mong nyiushemmei shah 
eshuoh. Jom peüi büpa kü lop maanbaong, hatü hon anguti hükbaong shuoh.  
12Shembüpai Jobei yangnyu kü shongei moihimanpü mü pheishiüng nyeinya 
moihimanshuoh, hatü büpalei mi 14,000, ut 6,000, mohoh jora 1,000, hatü 
gadu 1,000 nyuteke.  

13Shao büpalei yeshangthü jom nyet, yiükha jom jem nyu.  
14Büpai hashongnyü kü Jemimah, naüjinyü kü Keziah, hatü shombünyü kü 
Keren-Happukh shei men.  
15Kahdoknyü kempülei Jobei yiükhathü nela meipükei meleiyao nenyu, hatü 
chepai jomphong kao yeshangthü kü keiha mükjüp hanteke.  
16Hapheikü Job vangbong kho hük mü pinyi thahshi nyu, hatü büpai hapeü 
hüpeüthü eeshi denshem ali thahshi nyu.  
17Job den lushi viüei nyutü di.  

Menvih Kesho 

Menvih Kesho 1 

Lemnyüshong Nyi 

1Üami nemeipü shennyakthüi shahnying epü lem kü nemü, nevaijü 
mangthülei lem kü nekam, nevaijü mih kü yaüpülungpü khongkü neom, jom 
moihimanpü.  
2Shejao jomi Shembüpalei shahkung, hatü büpalei vanglem nyihjeih yajeih 
phopei yempü kü mongong dangnyüke.  
3Jomphongü yungkungei sheipü püthü, hapalei dühü kü betjük jükpü, hatü 
phenlak nekaongpü püthü keiha jomi dükpü peü kü daeishenyüke.  
4Shejao nemeipü shennyakthüyü hapakei nevai; jomphongü vanglüki piyei 
deilangpü hahbhang keiha nyüke.  
5Hanangkü nemeipüthü shahphen shingei neyaongaokhen, nevaijü 
daülangpüthü thaishingei mangthü nepeiaokhen.  
6Mehenangkü Shembüpai daülangpüthülei lem kü veishi nyunyeih, shejao 
nemeipüthülei lemü mahdaihen.  

Menvih Kesho 2 

Kahvangi Jepü Ong 

1Mehekei jatthüi phaüshah shownya? hatü nanglakthüi angsha kon lingnya?  
2Kahdoknyü ongthü jom nyingi, hatü vanglem lempüthüi chemi 
thaitü Shembüpa, hatü büpai thiteiphupü Hük khüei,  
3“Jeni jomei nyiamvü phentükshah, hatü jen toueipü jomei vü yaktükshah” 
shei enyüke.  
4Vangsholei ong uoshing kü uopü Hüki nyinyüke, Shembüpai jom kü 
yaünyüke.  
5Hahepak kü büpai jom kü mongshih-ei lohnyüke, hatü lohpai jom nyemhüei,  
6“Ngei Zion kü hatü ngelei daülangpü shangtao kü Ong hük uohütepih” shei 
enyüke.  

7Ngei Shembüpalei shahkung baonghen: Büpai ngei kü, “Nüngü ngelei ha; 
shinnyih ngei nüngei Pa leitepih” shei eteke.  
8Ngei kü yütuh, hatü ngei nüng kü jatli peü mükjüp vaishi shuohhen; 
kahdoknyü dohpü thahshi nüng lompü vaihen.  
9Nüngi nyiamlüng hük notü jom mangtükhen, nüngi jom haümdük nihpükei 
khih mü nihtükhen.  
10Hanangkü ongthü, kon kohtuh; shahvüng bangtuh, amphong vanglem 
lempüthü.  
11Nyempai Shembüpa chongphotuh, hatü mongongpai kheütuh.  
12Büpa mongshihpai nüng dailemei mahtükmang kü Chehalei la kü jüptuh; 
mehenangkü büpa mongshih lomi vamkahen. Büpa kü loipüthü peü 
moihiman.  

Menvih Kesho 3 

Sheühpü Yüei Dhomi Phoppü 

1Oh Shembüpa, ngelei vepathü meshük nyüpa! Ngei khüei longi yaongnyüke.  
2Longshi shingi ngei kü, “Kahvangi büpa neyangaokpih” shei enyüke.  
3Shejao Oh Shembüpa, nüngü ngei shonei nyupü inyüshung; nüngi ngei kü 
müknyinshekhang shuoh, hatü nüngi ngelei shangjing ngangei anshihnyeih.  
4Shembüpa kü ngei wongmü len, hatü büpai laophülei daülangpü shangching 
leipü jangpeih.  
5Ngei lemei shidainyeih; shao ngei paonyeih, mehenangkü Shembüpai ngei 
yangei tuhnyeih.  
6Lem peü lemei ngei khüei yaongpü haja an kao ngei nenyemhen.  
7Peikei, Oh Shembüpa! Ngei yangtuh, Oh ngelei Kahvang! Ngelei vepathü 
peüei shahvang kü bheinyeih, hatü nemeipüthülei bha bhagtüknyeih.  
8Aokpü dangpeyü SHEMBÜPAleipü peinyeih. Nüngei moihiman nüngei 
nanglakthü shak kü nyutuh.  

Menvih Kesho 4 

Sheühpü Yüei Om kü Phoppü 

1Mechem ngei nüng kü nyükhen, nüngi ngei kü jangshih, Oh ngelei 
daülangpü Kahvang. Ngei shanghahpü kü nyiushemmei yahshih; nüngi ngei 
kü phahjishih, ngei phoppü kü bangtuh.  
2Oh shennyak, meshükpa ammi ngelei müknyinshekhang veüpong leihühen? 
Meshükpa ammi angsha shahthü, hatü shahshem yemhen?  
3Shembüpai daülangpüthü laophü shing jepeih shei nyingtuh; Mechem ngei 
büpa kü nyükhen, Shembüpai ha dannyeih.  
4Nüng mongshihpai mang tethah; laophülei shinshingei mongdang yemtuh, 
hatü nenmü nyutuh.  
5Shembüpa kü jiüshangpü moila shuohtuh, hatü Shembüpa kü hinglemtuh.  
6Longshi shingi, “Üpai ham kü mei dükphaaokhen? Nüngei dhe kübü 
vangngai ham kü khangshih, Oh Shembüpa!” shei enyüke.  
7Hahying hatü yiü changshi nyupü mao nyeishi nüngi ngelei mongkü 
mongong longpai mahüpeih.  
8Mechem ngei lemhen, hatü nyiushemmei kü shihen, Oh Shembüpa, nüngi 
mon ngei yangei tuhnyeih.  

Menvih Kesho 5 

Yanghen Nangkü Phoppü 

1Ngelei shahthü kü nüngei dhaong shaangshih, Oh Shembüpa, Ngei ngü 
yepshi theppü deih-ei dangtuh.  
2Ngei sheühpü yüei lenpü bangtuh, ngelei Ongpa, ngelei Kahvang, 
mehenangkü ngei nüng kü phopnyeih.  
3Oh Shembüpa, nüngi nepnüng ngelei ngeü dannyeih, nepnüng ngei napü 
peü nüng kü yünyeih, hatü ha monglemei dannyeih.  
4Nüngü mang kü mongongpü Kahvang nevai; nüng mü nemeipüthü 
nenyuaoknyih.  

5Changmeipüthü nüng touei neyaongaokhen; nejiüpü dükpüthü peü kü nüngi 
jiühitnyeih.  
6Nüngi shahshem epüthü mahtüknyeih; Shembüpai iy howhüpü hatü 
lawlüppü kü jiühitnyeih.  
7Shejao ngei, nüngei bampü longpü homei nüngei shemei shühen; Nüng kü 
nyemei ngeinüngei daülangpü phopshemei aümei khümhen.  
8Ngelei vepathü longi nyüke; Oh Shembüpa, nüngei daülangpü lem kü 
mülangtuh; Ngei touei nüngei lem kangshangi lingshih.  
9Mehenangkü jomei jubenyeijaang kü shahhing neshiü; Jomei mong keyü 
tentükhen mon maei nyüke; Jomei shahvang jushayü apshi nyupü 
mahngchong keiha; Jomi jomei yeijaangi yawhnyüke.  
10Jomi jomei mang nyemkohah, Oh Kahvang; Jomi deihhahpai jom 
nyemdohah; jomei mang longi nyupü nangkü jom changtüktuh; mehenangkü 
jomi nüng khüei yaongteke.  
11Shejao nüng kü loipüthü peü mongonghütuh; jom mongongpai düngei 
lokhütuh. Nüng kü bampüthüi mongonghen shangmü nüngi honglangtü jom 
yangtuh.  
12Hingmei-üng, Oh Shembüpa, nüngi daülangpüthü moihimannyeih; 
Inyüshung keiha nüng bampai jom shonei angnyeih.  

Menvih Kesho 6 

Shanghah Hepak kü Phoppü 

1Oh Shembüpa, nüng mongshihpai ngei kü telohpha, nevaijü nüng mongpuk 
vampai ngei kü hanghi teyahpha.  
2Nüngi ngei kü phahjishih Oh Shembüpa, mehenangkü ngei shomeiyingei 
shadainyu khih. Oh Shembüpa, ngei meitükshih, mehenangkü nyempai ngelei 
vangthü kheünyüke.  
3Ngelei laanghayao nyempai mateke, Meshükpa, Oh Shembüpa, meshük lushi 
ngei kü sheühphahen danhen?  

4Peikei, Oh Shembüpa, ngei yangtuh; nüngi bampü men kü ngei yangtuh.  
5Didaipheikü üpai nüng deihhen? Mahngshalei üpai nüng kü vihhen?  
6Mahng thepai ngei nyiudaiteke, Yajeih ngelei shinshingü mükphi-i maei 
nyunyeih; ngelei shole mükphi kü hingdaiteke.  
7Mongmangpai ngelei mük pumdaiteke; hathü kemei ngelei vepathü homei 
vampeih.  
8Mang dükpüthü peü ngei toueipü lüdaikemtuh; mehenangkü Shembüpai 
ngei theppü danlangteke.  
9Phahji yüei ngei lenpü Shembüpai danteke, ngei phoppü Shembüpai 
yahteke.  
10Ngelei vepathü peü veü ponghen, hatü mongmanghen; jom ngangahük kü 
mongshangpai nyokei leidaihen.  

Menvih Kesho 7 

Shahhing Nangkü Phoppü 

1Oh Shembüpa ngelei Kahvang, ngei nüng kü loinyüpeih; Ngei kü 
changpüthü kübü ngei yangtuh,  
2hei nevaijema mailangi keiha jomi ngei shaaktükhen; hatü ngei yanghen 
üpayao neshiüi khih mü shaaktükhen khih.  
3Oh Shembüpa, ngelei Kahvang, ngei ha düktüktü nyujema, hatü ngelei laki 
shaitükpü nyujema,  
4ngelei küphü kü ten dükshuoh-ei nyujema, nevaijü meheyao nevaipükü 
ngelei vepalei dou yahlangei nyujema,  
5ngelei vepathü ngei kü changei nyemyep, jomi ngei kahdokei nyeanei 
nyemshouptük, hatü kübhih kü nyemdungtük.  
6Nüng mongshihpai yaongtuh, Oh Shembüpa; ngelei vepathü mongshihpü 
khüei yaongtuh; Paotuh, ngelei Kahvang, shahhing shahkung lingtuh.  

7Nanglak khong nüng shonei thaihütuh, hathü shak kü uotü nüngi vanglem 
lemtuh.  
8Shembüpai nanglakthü kü shahphennyeih; ngei daülangshemshepü aimü; 
Oh Shembüpa; ngei kü nyupü shahhing aimü nüngi shahphentuh, Oh 
Jaipüba.  
9Oh nemeipüthülei douten dohhütuh, shejao daülangpüthü chonglinghütuh, 
nüngi mongdang hatü sholi doknyeih, Oh daülangpü Kahvang.  
10Kahvangü ngelei inyüshung, büpai mongdang daülangpüthü yangnyeih.  
11Kahvangü shahhing shahphenbü; hatü nyihjeih mongshihpü Kahvang.  
12Jom mong nelepjema, büpai yan yühen; büpai laophülei pülah künyüpeih,  
13büpai laophülei dihen leü kohpü lahhilaong temteke; büpai laophülei 
lahhan temnyüke.  
14Mekei jomi mangi büm nekongi leinya, hatü shanghah koshi nyutü 
shahshem bühnya, ha kü veituh.  
15Jomi kahsha shonyüke, hatü jomi shohahpü kahsha kü vünyüke.  
16Jomi lingpü shanghah-i jom kü-üng hetnyüke, jomi iy-aongmashapai jom 
kü-üng hetnyüke.  
17Shembüpa daülangshemshepü nangkü ngei büpa kü menvih shuohhen, 
Jaipüba Shembüpalei menkü ngei menvih kesho lokhen.  

Menvih Kesho 8 

Kahvangei Müknyinshekhang hatü Shennyakei Vangdhüm 

1Oh Shembüpa, hamei Shembüpa, kahdok peü kü nüngei men meshük 
longpüang! Nüngi vangshothü shak kao nüngei müknyinshekhang lingteke.  
2Vepathü nyupü nangkü, vepathü hatü bhüh yempü am dohhühen nangkü 
nüngi aküngnaüha hatü hashihthülei ju kübü menvih nüngi dangnyüke.  
3Mechem ngei nüngei laki lingpü vangshothü, hatü lennyü lithathü deih-ei 
danghen,  

4shennyak kü nüngi hajük mong shuohhen mü, hatü hangku kü nüngi hajük 
junghen mü büpa meheang?  
5Nüngi büpa vangsho phongshanthü mü ajüki phangpa kü ling, hatü nüngi 
büpa kü müknyinshekhang hatü vangdhümi athen thenhü.  
6Nüngi lingpü lakdouthü shak kü nüngi büpa vanglem lembü leihü; nüngi 
lemphü büpalei la phangei tuhphong:  
7mi hatü mohohthü peü, hatü kahdok shak kübü phaüyemthü peü,  
8shangouthü hatü yungching kübü nyahthü, yungching mongei kamteipü peü.  
9Oh Shembüpa, hamei Shembüpa, kahdok peü kü nüngei men meshük 
longpüang!  

Menvih Kesho 9 

Kahvangei Ngan hatü Shahhing 

1Ngelei mong kempai ngei Shembüpa kü menvih shuohhen; Ngei nüngei 
thamapü douthü jung ehen.  
2Ngei nüng kü mongonghen, hatü mongmeihen; hatü nüngei men vih-ei 
lokhen, Oh Jaipüba.  
3Ngelei vepathü nyokei leidainyeih, jomi huluh shuohtü nüng touei 
mahdainyeih.  
4Mehenangkü nüngi ngelei jiüpü hean shahhingi dükteke. Nüngi shahhingi 
shahphenei ong uoshing kü uoteke.  
5Nüngi jatthü kü lohteke, nüngi nemeipüthü mangtük; nüngi den kü jomei 
men thitei yaktükteke.  
6Vepathü den shing lavüngtoiyei mahtük; jomei chingnyüthü bhiyei yeemtük; 
jom deih-eiyao nedanghen mü mahdai.  
7Shejao Shembüpayü den kü ong uoshing kü uoteke, büpai shahphenhen ong 
uoshing lingteke.  

8Büpa daülangshemshepai kahdoknyü shahphennyeih; büpai nanglakthü 
aihük mü shahphennyeih.  
9Shembüpayü ponghahpüthü shingvaishi loishing, shanghah hepak kü joshing 
meipü.  
10Üami nüngei men nying, jomi nüng kü hinglemnyüke. Mehenangkü 
Oh Shembüpa, nüngi nüng yempüthü neyakphong.  
11Zionlei ong uoshingei uopü Shembüpa kü menvih kesho lokeishuoh; büpalei 
douthü jung jatthü kü baongeishuoh.  
12Büpai iy yenshi bhüh yemhahpüthü deih-ei dangnyüpeih; büpai 
bonghahpüthü lenpü nebetüknyih.  
13Nüngi ngei kü phahjishih, Oh Shembüpa. Ngelei vepathüi ngei hanghihüpü 
kü veihümao! Ngei kü phahjishih, hatü dipü penyüsha leipü ngei shüei antuh,  
14shejüang ngei Zion nelathülei penyüshalei ngei nüngei menvih baonghen, 
hatü nüngi yangphopü kü mongonghen.  
15Jatthüi laophü shohahpü kahsha kü vüteke; jomi haenei tuhpü shang kü 
jom manteke.  
16Shembüpayü büpalei shahhingi nyingnyüpeih; hatü nemeipüthüyü 
laophülei laki linghahpü kü mannyüpeih.  
17Nemeipüthü mahngshalei nyokei shüdainyeih, Kahvang betükpü jatthü peü 
kemei.  
18Shejao nehahneyingpüthü düngei payü nebetükhen, nevaijü ponghahpüthüi 
monglempü nemahdaihen.  
19Paotuh, Oh Shembüpa, shennyaki te-aokhü; nüng touei jatthü shahphentuh.  
20Jom kü nyempü peihütuh, Oh Shembüpa; jatthüi hamü hangku mon hih 
shei nyinghütuh.  

Menvih Kesho 10 

Shahhing Nangkü Phoppü 

1Oh Shembüpa, mehekei nüng ngei toueipü taishi lüdainya? Shanghahpü 
nyih kü mehekei nüng jodainya?  
2Nemeipüthü changmeiyei taopathü kü shüveinyüke; Jomi linghahpü tai kü-
üng jom manhütuh.  
3Nemeipüthüi laophülei mongi lümpü kü changmeinyeih, hahnempü 
shennyaki Shembüpa kü thaüvaütü yakphongnyeih.  
4Changmeipai nemeipüthüi büpa neyemnyih; büpalei mongdeih kempü kü 
Kahvang kü shing neshuohnyih.  
5Nemeipüthüang lemphü kü meilem dangei aokpü dangnyeih, büpa 
changmeipü nangkü nüngei shahkungnyü büpa toueipü taishi lüdaiteke; 
büpai laophülei vepathü kü yaüeilungnyeih.  
6Büpai laophü nyingi, “Mepaiyao ngei nejenlenhühen; Ngei düngei 
mongongshi shanghah mechemao nepongi nyuhen” shei enyeih.  
7Büpalei ju-ü thaüvaü, shahshem hatü shüveidoideipai maei nyüke; büpalei 
yeijaang kü shanghah, hatü ten mon nyüke.  
8Büpai chingthülei tapei dannyeih; joshi büpai mang neshiüpüthü jünyeih. 
Neaoknethangpüthü lomohhühen shoukei veishi nyunyeih.  
9Büpayü phenha mongei mailangi kei peekshi dannyüke; Büpai 
neaoknethangpü am yephen dannyeih. büpai taopathü tai kü manei shüei 
leilangnyeih.  
10Neaoknethangpüthü ngümtüktü lomoh-ei lemshi nyunyeih; nemeipülei 
wong neneüi lomohnyeih.  
11Büpai laophü nyingi, “Kahvangi ha betüktih; büpai laophülei dhe jümlangtü 
sheyü ne-eenyih” shei enyüke.  
12Paotuh, Oh Shembüpa, Oh Kahvang, nüngei lak haongtuh; nüngi 
ponghahpüthü tebetük.  
13Mehekei nemeipü shennyaki Kahvang yaktüknya? hatü büpalei mongei, 
“Büpai ngei kü ha nangkü nenyükphapih” shei enya?  

14Shejao Oh Kahvang, nüngi shanghah hatü mongshang nyingnyüke, hatü 
nüngi ha kü sheühhen temei nyüke; Neaoknethangpüthüi nüng kü lanei 
shuohnyüke; nüngü hashihhathü kü sheühnyeih.  
15Nemeipü hatü mang dükpüthülei lak bhagtüktuh; Yemei mangdangkem 
thahshi nüngi jomei mang yemtuh.  
16Shembüpayü den dok kü den ongpa; büpalei kahdok leipü jatthü 
mahdaihen.  
17Oh Shembüpa, nüngi maanpü leipüthüi phoppü dannyeih; nüngi jomei 
mong wong kohhühen, nüngi jomi lenpü kü bangtuh,  
18hangkui hajük kü nyem neshaohen shingvaishi nüngi hashihha, hatü 
ponghahpüthü khüambakei shahhing shahphenhen.  

Menvih Kesho 11 

Shembüpa kü Monglempü 

1Shembüpa kü mon ngei loihen; mekei nüngi ngei kü, “Kahshangthülei ou kei 
piyei daituh,  
2Veituh, daülangpüthülei mongdang kü kaphen shingvaishi nemeipüthüi lah 
künyüke; hatü lahhan shihnyüke.  
3Chongnyiam shing mangdaipheikü daülangpüthüi mehe dükaokhen” shei 
eaoknya?  
4Shembüpayü büpalei daülangpü phopshemei nyüke; Shembüpalei ong 
uoshing vangsholei nyüke. Büpalei müki hangku kü veinyeih, büpalei müki 
jom doknyeih.  
5Shembüpai daülangpüthü hatü nemeipüthü kü dokei veinyeih, dehilao kü 
bampüthü kü büpalei laanghai jiühitnyeih.  
6Nemeipüthü kü büpai awtao hatü awkaong meli shomhen; nyahpüshampü 
vanglükü jomei hean vaihen.  
7Mehenangkü Shembüpayü daülangpü; büpai daülangpü douthü kü 
bamnyeih; daülangpüthüi büpalei dhe eehen.  

Menvih Kesho 12 

Hepak Ten kü Phoppü 

1Sheühshih, Oh Shembüpa Kahvang, Kahvang nyingpü shennyak hükao 
neshiüang; hangkuli khongkü hinglempü mahdaiteke.  
2Jom hüki hük mü shahshem enyüke; jom yawh-eiyangei hüki hük mü 
ühingteinyüke.  
3Shembüpai yawhpüyangpü, hatü changmeipü yeijaang dehtüktuh,  
4Jomi, “Hamei yeijaangi neüaokhen; jubenyeijaangü hamei, hapa kü shembü 
üpa nyüpa?” shei enyüke.  
5“Taopathü kü shüveipü nangkü, hatü nehahneyingpüthü theppüyoungpü 
nangkü ngei shaang peikahen; Jomi ongyangpü yanghen shing kü ngei jomi 
shingnüngei tuhphonghen” shei Shembüpai enyüke.  
6Shembüpai lahpeyü hingshangpü, hapayü awbhaong kü nyetpa jakei 
daütükpü hon hi ngin kei nyüke.  
7Oh Shembüpa, nüngi ham yomhen, hatü nemeipü shennyakthü kübü ham 
yangphahen.  
8Peü philei nemeipüthü nyüke, shennyakthüi ten küang vihnyüke.  

Menvih Kesho 13 

Vepa Kübü Yanghen Phoppü 

1Meshükpa, Oh Shembüpa, nüngi düngei ngei betükhenang? Meshükpa 
nüngei dhe ngei toueipü jodaihenang?  
2Ngei meshükpa mongshang kohen? hatü nyihjeih ngelei mongkü mongmang 
kohen? Meshükpa ngelei vepai ngei shak kü longhühen?  
3Ngei kü veishih, hatü jangshih, Oh Shembüpa, ngelei Kahvang. Ngelei mük 
kü vangngai yahshih, hei nevaijema ngei didaihen khih;  
4ngelei vepai, “Ngei büpa neütüktih” shei ehen, hatü ngei dopü eeyei ngelei 
vepathüi mongonghen.  

5Shejao nüngi bampü kü ngei hinglemnyeih; nüngei yemleipü kü ngei 
mongongnyeih.  
6Ngei Shembüpa kü menvih kesho lokhen, mehenangkü büpai ngei kü longi 
meishi nopeih.  

Menvih Kesho 14 

Kahvang Nenyingpü Mang Hangku 

1Ngapathüi jomei mongei, Kahvang neshiüpih” shei enyeih. Jomü yahlak 
neshiüi tendai, jomi jiühitnalai douthü düknyüke; mei dükpü üpayao neshiü.  
2Shembüpai vangsho leipü hangku kü kon kohpü, hatü Kahvang yempü 
üpayao nyüla shei veinyüpeih.  
3Jom peü lemnyong kü lüdai; jom peü nyongnyongi leidai; mei dükpü üpayao 
neshiü; hükao neshiü.  
4Ten dükpüthüi aan hahpükei ngelei nanglakthü leipü güh-ei hahnyüke, hatü 
jomi Shembüpa kü nenyüknyu; ha jomi nenyingnyu je? shei Shembüpai 
phenyüke.  
5Halei jomi nyempai maei nyuhen, mehenangkü Kahvangü daülangpüthü 
khong mü omshi nyüpeih.  
6Am nemeipüthüi taopathülei küpjan bentüknyüke, shejao Shembüpayü jom 
loishing.  
7Oh Israel am shing yemleipeyü Zion leipü peikahen! Mechem Shembüpai 
Israel amei laphen nyokei linghen, Jakob mongonghen, Israel mongmeihen.  

Menvih Kesho 15 

Kahvang Nyushingei Üpa Nyuhen? 

1Oh Shembüpa, nüngei daülangpü shemei üpa nyuhen? Nüngei daülangpü 
shangjingei üpa nyuhen?  
2Üpai eela neshiüi kamnya, hatü mehe jiü, ha düknya, mongdang kübü 
shahhing enya;  

3üpalei yeijaangi nelunelemnya, hatü küphüthü kü ten nedüknya, nevaijü 
chingyow khüei shah nemeipü nebaongnya,  
4Üpai shennyaktenthü khaattüknya, shejao Shembüpa kü nyempüthü kü 
dhüm shuohnya, shanghahjao üpai laophüi lahtükpü jiüshi düknya,  
5Üpai lop kü lop bhüei lop nelushuohnya, hatü nenyingpü am khüei yawhdou 
neyahnya, üpai hathü dou düknya, büpa nejenleni yangei nyuhen.  

Menvih Kesho 16 

Hinglempü Kesho 

1Ngei yangtuh, Oh Kahvang, mehenangkü ngei nüng kü loinyeih.  
2Ngei Shembüpa kü, “Nüngü ngelei Shembüpa; nüng mü lenei ngei kü mei 
neshiü” shei epeih.  
3Shembüpa kü hinglempü nanglakthü meshük meipüang! Ngei mongongpü 
peü jom kü nyüpeih.  
4Üami lebü kahvangthü phei dainya, shanghah nyeinya dahahnyeih; Jomei iy 
moila kü ngei hean neyahhen; ngei jomei kahvangthü kü nekhümhen.  
5Shembüpa, nüngü ngei jehahpü ngelei hean hatü ngelei yungshong; ngelei 
ngoikahen yangnyu-ü nüngei lakei nyüpeih.  
6Meipü shingthü omei nüngi ngei kü viong kungei shuohpeih; hingmei, ngelei 
mükjüp longi meishi nyüpeih.  
7Ngei kü venpü Shembüpa kü menvih shuohhen; Yanüngao ngelei mongi ngei 
kü nyuhnyeih.  
8Ngei düngei Shembüpa ngei touei tuhnyeih; mehenangkü büpa ngelei lakdah 
philei nyüpeih, ngei nejenlenhen.  
9Hanangkü ngelei mong mongongnyeih; ngelei laangha mongmeinyeih; 
ngelei bümao nyiushemmei kü yangei nyunyeih.  
10Mehenangkü nüngi ngei Sheolei netuhphong, nevaijü nüngei Daülangpü 
Hük mahngshalei neshehühen.  

11Nüngi ngei kü yangnyu lem hu. Nüng touei mongong maei nyüke; nüngei 
lakdah philei denden mongongmongle nyüke.  

Menvih Kesho 17 

Shüveipüthü Kübü Yanghen Phoppü 

1Oh Shembüpa, shahhing shingvaishi ngei lenpü danlangshih. Ngei phoppü 
kü dhaong shaangshih hayü lupülempü ju kübü nevaipih.  
2Ngei kü dah shakpü nüng leipü mon peihütuh; nüngei müki mehe jiü, ha kü 
veituh.  
3Nüngi ngelei mongdang dokei veijü, nüngi yanüng ngei dokei veijao nüngi 
mehe tenao nedangpih; ngelei jui mang nethahnyih.  
4Ngei mih-i kei ten ne-enyih, nüngi epü bangei, ngei depülaopü lem kü 
nekamnyih.  
5Ngei nüngei mien dhaümei kamnyeih; ngelei la mechemao nekük.  
6Ngei nüng kü nyüknyeih, Oh Shembüpa; mehenangkü nüngi ngei kü 
janghen; ngei kü dhaong shaangshih, ngei phoppü danlangshih.  
7Nüngi bampü yashanyale longpü hushih, Vepathü kübü nüng kü loipüthü kü 
nüngei lakdah-i jom yangnyeih.  
8Nüngei mük kü meipü apple betjük keiha nüngi ngei yomei tuhtuh. Nüngei 
kaokhiyang dhüm phangkü ngei joei tuhtuh.  
9Nemeipüthüi ngei shümlangnyüke, vepathüi ngei shinlangteke.  
10Shinshanghen jomei mongdang küplang, jomei ju-i changmei shah enyüke.  
11Jomphongü ngei shinei yaongshi nyüke, hatü ngei melemei yaakjahen 
kahdokei dowei shanshihhen veinyüke.  
12Jomphongü het aeipü mailang keiha, phenha phangkü lempü mailang kei 
nyüke.  
13Peikei, Oh Shembüpa, hathü khüei yaongtuh hatü neüeishuoh! Nüngei yani 
nemeipüthü leipü ngelei yangnyu yangtuh.  

14Oh Shembüpa, nüngei laki henüng keipü shennyakthü kübü, hapa yangnyu 
kü mon laklei danghen kahdoknyü shennyakthü kübü nüngi ngei yangtuh. 
Nüngi jom shing jaoei tuhpü hanghi-i jom hanghihütuh; Jomei hapeüthü 
shing changei nyeishi; hüpeüthü shingao aoei tuh-eishuoh.  
15Shejao ngei payü daülangshemshepü kü ngei nüngei dhe eehen; ngei 
mechem paohen, nüng lepü kü eeyei ngei mong hüshemhen.  

Menvih Kesho 18 

Davidei Aokpü Kesho 

1Ngei nüng kü bamnyeih, Oh Shembüpa, ngelei wong.  
2Shembüpayü ngelei yaong, ngelei penyüsha hatü ngei yangbü; ngelei 
Kahvang, ngei loipü yaongnyü, ngelei inyüshung, ngelei yemleipü vaung hatü 
ngelei penyüsha.  
3Vihhen shangpü Shembüpa kü ngei nyüknyüpeih, hatü ngei vepathülei lak 
kübü yangei nyüpeih.  
4Dipü vü-i ngei kü ngeihteke, mangpü yungmoki ngei lümlangteke.  
5Mahngchong vü-i ngei kü ngeihteke; dipü aethitai ngei heüteke.  
6Shanghahpai ngei Shembüpa kü nyük; ngelei Kahvang kü sheühshih shei 
lenteke. Büpalei phopshem leipü büpai ngelei ngeü dan, hatü ngei lenpü 
büpalei dhaongi dan.  
7Hahepak kü kahdokü kheüei jen, kahshang chongnyiamthü kheüei jen, 
mehenangkü büpa mongshih anteke.  
8Büpalei shongsha leipü awshit an; hatü büpalei ju leipü laiyei laungei 
hahtükhen aw vamteke; awtao kübü awlom büpa leipü vamteke.  
9Büpai vangsho hanphongtü yiü; vangnyakü büpalei la phangei nyu.  
10Büpai cherub kü uotü piyei dai; büpai vanglükei yang kü uotü piyei aong.  
11Büpai shangmang yah-ei jümhah; yung kohpü phumthih-i büpa kü shonhah.  
12Büpa nyangnyangpü kübü phum, shüyaong hatü klang vamnyüke.  

13Shembüpai vangshothü leipü vangmuk khungnyüke, hatü Jaipübai büpalei 
ngeü annyüke.  
14Büpai laophülei lahhan kap, hatü jom yantük, büpai klang nyephü, hatü 
hathü changtük.  
15Oh Shembüpa, nüngi lohpü kü, hatü nüngei shongsha leipü, hatü nüngei 
shongsha leipü ngü vampai yungching aangshungao heeyei yeemtük, hatü 
kahdoknyü chongnyiam shakei yeemtük.  
16Shembüpa shang phileipü yiüei ngei kü shongteke; büpai ngei yungching 
ilangmong leipü shüei an.  
17Büpai ngei wong kohpü vepathü, hatü ngei kü jiühitpüthü kübü yang; 
mehenangkü jomü ngei shingvaishi ahshi wong kohshi nyuteke.  
18Ngei shanghah pongpü nyih jomi ngei mü hokteke, shejao Shembüpai ngei 
kü sheühpeih.  
19Büpai ngei lem bhashahpülei müei dei; büpai ngei yang; mehenangkü büpai 
ngei kü mongong.  
20Ngei daülangshemshepü aimü büpai ngei kü laklei shuoh; ngelei lak daüshi 
nyupü aimü büpai ngei kü moihimanpeih.  
21Mehenangkü ngei Shembüpalei lem kü kam; ngelei Kahvang toueipü yanei 
ngei mang dou nedük.  
22Büpalei shahkungthü peü ngei touei nyüpeih, hatü ngei toueipü büpalei 
vanglemthü neyaktükangpih.  
23Ngei büpa touei eela nekoh-i nyupeih, hatü ngei nyingi mang kübü yanei 
nyupeih.  
24Ngei daülangshemshepü shangshi, hatü büpa touei ngelei lak daülangi 
nyupü aimü ngeiküShembüpai laklei shuohpeih.  
25Hingshangi nyupüthü touei nüngi hingshangi hunyeih, eela neshiüpüthü 
touei nüngi eela neshiüi hunyüke.  

26daüshi nyupüthü touei nüngi daülangi hunyeih. shejao laülüki nenyupüthü 
touei nüngi kon kohshi düknyüke.  
27Nüngi maanpü leipü am yangnyüke, shejao changmeipüthü 
maanhütüknyeih.  
28Oh Shembüpa, nüngi ngelei awdük jakshi tuhnyeih, ngelei Kahvangi ngelei 
shangmang vangngai leihüpeih.  
29Nüngi sheühpai ngei veshanthü ngümtükaokhen, ngelei Kahvangi sheühpai 
ngei bham homei daiaokhen.  
30Hapa Kahvangei lemü den ngoishi; Shembüpalei shah-ü eela neshiü. Büpa 
kü loipüthü peü shingvaishi büpayü inyüshung.  
31Shembüpa mü nyeiyei Kahvang üpa nyüpa? Jenei Kahvang mü lenei üpa 
yaongnyü nyüpa?  
32Hapayü ngei wong kohhüpü, hatü ngelei lem yangei tuhpü Kahvang khih.  
33Büpai ngelei la shaokei la kei leihünyeih; büpai kahshangei ngei yangei 
tuhnyeih.  
34Büpai ngei kü vehok hokhen nyuhphünyeih; shejüang ngelei laki 
melangnyiam lah küaokhen.  
35Nüngi ngei kü yemleipü inyüshung shuoh, hatü nüngei lakdah-i ngei kü 
sheühpeih; nüngi sheüh-ei ngei longpü leihüpeih.  
36Nüngi ngelei la shoupshing lemba longhü, hatü ngelei la nekük.  
37Ngei vepathü kü changei daiyei jomei she yeipeih; hatü jom mangjükem 
thahshi nyokei nelei.  
38Jom paoei neyaongaokhen mü ngei jom ngümtükpeih; jom ngelei la 
phangei dopeih.  
39Mehenangkü nüngi ngei kü vehok shingvaishi wong kohhen shünglok 
lokhü; nüngi ngelei vepathü ngei phangkü dungtükpeih.  

40Nüngi ngelei vepathü ngei toueipü nyaihütük; hatü ngei kü jiühitpüthü ngei 
jütük.  
41Jomi sheühpü yüei len, shejao jom yanghen hükao nenyu; 
Jomi Shembüpa kü nyük, shejao büpai jomi nyükpü kü nejang.  
42Vanglük shaw kü ngei jom kü bhihla kü kei bheitü deishih; ngei jomphong 
chingshong leipü nyaühut kei yaktükpeih.  
43Ngei khüei yaongpü nanglakthü kübü nüngi ngei yang; nüngi ngei jatthülei 
shangjing leihüteke; ngei nenyingpü nanglakthüi ngei chongphonyüke.  
44Jomi ngei jung danhinüng, jomi ngelei shah bangnyüke; kung ami nyemei 
kheüyaki ngei touei peikünyüke.  
45Jom mong mahdaitü nyemei kheüyaki penyüsha leipü peikünyüke.  
46Shembüpa yemmü nyüpeih, Ngelei yaongnyü kü vihtuh! Ngelei Yemleipüba 
Kahvangei men longhütuh.  
47Büpayü ngelei med kü bhüh yempü Kahvang, ngei jatthü kü neühüpü 
Kahvang.  
48Büpai ngei vepathü kübü yangnyüpeih. Nüngi ngelei vepathü shak kü ngei 
longei anshih; nemeipüthü kübü nüngi ngei yang.  
49Ha tata kü jatthü khongkü ngei nüngei men vih-ei lokhen.  
50Büpai laophülei ong kü aokpü danghü; büpai laophüi jehahpü David, hatü 
büpalei hühihathü kü den kü bampü hupeih.  

Menvih Kesho 19 

Lingpü Dou kü Kahvangei Müknyinshekhang 

1Vangshothüi Kahvang müknyinshekhang jung enyüke, hatü vangshangthüi 
büpalei lakdou jung baongnyüke.  
2Nyihjeih jomi ngaiyei enyüke; yajeih jomi kihikon hunyüke.  
3Hathüi ne-enyu nevaijü shah neshiü; jomei ngeü nedanaoknyu.  

4Jomei ngeü kahdok peü lemei dainyüke; jomei shah kahdok dohpü lemei 
yannyüke. Vangshothülei büpai vanghenyü shing ashakshem veteke,  
5hapayü yiük yahbü hük laophülei shem leipü vamküpü keiha, hatü 
ngapüjapü shennyak hük mokhen monghumpü keiha nyüke.  
6Hapayü vangsho jung hük kübü vamnyüke, hatü jung hük lemei shinnyüke. 
Hapa shaampü kübü meheyao nejoaoknyu.  
7Shembüpalei shahkungnyü den ngoipü, laangha jatonghünyeih. Shembüpalei 
shahkungü hinglembenüng; ngashi nyupüthüao nahhünyeih.  
8Shembüpalei vanglemü jiüshi nyüke; hapai mongkü mongong shuohnyeih. 
Shembüpalei shahkungü shahhing, hatü hapai danaokpü kon shuohnyeih.  
9Shembüpa nyempeyü daülangpü; hapa den kü nyunyeih. Shembüpalei 
vanglemü shahhing, hatü dhaomü daülangi nyüke.  
10Hathüyü longi daülangpü hon mao douvang, hatü nyahdük leipü nyahjiü 
mao vüngnyangpüba.  
11Hathüi nüngei chongphobü kao kihikon shuohnyeih; hathü noteijü laklei 
nyüpeih.  
12Büpai pungpü üpai yepaokhen? Joshi nyupü ngelei mang tükshih.  
13Ngam epü mang kübü nüngei chongphobü yangtuh, hathüi ngei shak kü 
vanglem telemhü. Shejüang ngei eela neshiüi, hatü mang longpü nethah-i 
nyuhen.  
14Ngelei ju kübü shahthü, hatü ngelei mongdangei phoppü nüng touei 
yahhübenüng vaihütuh, Oh ngelei yaongnyü hatü ngei angei leipüba.  

Menvih Kesho 20 

Aokpü Danghen Nangkü Phoppü 

1Nüng shanghahpü nyih kü Shembüpai yangphahen! Jakob Kahvangei men 
kü nüng yangphahen!  
2Büpai nüng kü sheühpü laophülei phopshem leipü shomphahen, hatü Zion 
leipü nüng kü sheühpü shuohhen.  

3Büpai nüngei moilathü yahhen, hatü nüngi shuohpü jakpü moila kü 
monghahhen.  
4Nüngei mongi lümpü peü büpai shuohhen, hatü nüngei küpjanthü peü 
jiühühen.  
5Nüngi aokpü dangpü kü mongongpai jeni lenhen, hatü jenei Kahvangei men 
kü jenei khüamlung haonghen. Nüngi yüpü peü Shembüpai shuohhen.  
6Shembüpai thiteiphuei jepüba kü sheühhen shei ngei nying. Büpai laophülei 
daülangpü vangsho leipü büpa kü janghen; büpalei lakdahphi-i aokpü 
danghühen.  
7Hanei ami koyei khari kü, hatü hanei ami koyei kü mongnyangnyüke, shejao 
hami Shembüpa, hamei Kahvangei men kü hinglemnyeih.  
8Jomü bendaihen hatü dodaihen, shejao jen payü wongshongi yaonghen.  
9Oh Shembüpa, ongpa aokpü danghütuh; hami nyükjü nüngi jangshih.  

Menvih Kesho 21 

Aokpü Danghen Nangkü Phoppü 

1Nüngei wong kü ongpa mongongnyüke, Oh Shembüpa, hatü nüngi aokpü 
danghüpü nangkü büpa meshük longshi mongongnya!  
2Nüngi büpa kü büpalei mongi yahhüpü shuohteke, hatü büpalei 
jubenyeijaangi yüpü nüngi shümei netuhlangang.  
3Nüngi büpa moihiman longpü mü mongongei yah, hatü daülangpü hon 
athen büpalei shangjing kü thenhü.  
4Büpai nüng kü yangnyu yü, hatü nüngi büpa kü ha shuoh; denden kü nyih 
luei anghü.  
5Nüngi sheühpü homei büpalei müknyinshekhangahshi longshi nyüke, 
dhemeilaüma hatü müknyinshekhang nüngi büpa kü shuoh.  
6Nüngi büpa kü denden kü moihimanthü shuoh, nüng ompü mongongi nüngi 
büpa mongonghü.  

7Mehenangkü ongpai Shembüpa kü hinglemnyeih, hatü Jaipübai bampü 
homei büpa nejenlenhen.  
8Nüngei laki vepathü peü neüaokhen, büpa kü jiühitpüthü peü büpalei 
lakdahphi-i yephen.  
9Mechem büpa peihen, büpai hathü peü awbhaong kei leitükhen. 
Shembüpa mongshihpai hathü lühtükhen, hatü awi jom hahtükkemhen.  
10Nüngi kahdok shak kübü jomei li hümtükhen, hatü hangku khong kübü 
jomei hahimoi shemtükhen.  
11Jomi nüng khüei nemeipü küpjan temjao, hatü mang küpjan temjao ha kü 
aokpü nedanghen.  
12Mehenangkü nüngi jom nyaitükhühen; nüngi jomei dhe kü lahhani kaphen.  
13Nüng longei aongtuh, Oh Shembüpa, nüngei wong kü hami kesho lokhen, 
hatü nüngei wonghingan kü vihhen.  

Menvih Kesho 22 

Shanghah Kübü Yanghen Khümpü 

1Ngelei Kahvang, ngelei Kahvang, mehekei nüngi ngei yakphongnya? 
Mehekei nüngi ngei kü sheühhen dohdainya? Mehekei ngei theppüyoungpü 
shahthü kübü taidainya?  
2Oh ngelei Kahvang, ngei nüng kü nyihnüng nyüknyeih, shejao nüngi ngei kü 
nejangnyu, hatü yanüngao nyüknyeih, shejao nyiushemmei nedangnyu.  
3Shejao nüngü Daülangpü Hük keiha ong uoshing kü uonyüke; nüngü Israel 
ami vihpüba.  
4Nüng kü hamei bühipai hinglem; jomi hinglem hatü nüngi jom yangteke.  
5Nüng kü jomi len hatü yangteke; Nüng kü jomi hinglem hatü jom veü 
nedang.  
6Shejao ngeiyü laonghiyak hük, hangku nevai; shennyaki yaüeilungtükpü, 
hatü hangkui ne-ienelemtükpü shennyak hih.  

7Ngei eepü peüi ngei kü naamnyüke; jomei ngaüm dhiyei ngei kü 
yaüeilungnyüke.  
8“Büpai Shembüpa kü hinglemnyüke; Shembüpai büpa nyemyangshuoh. 
Büpai büpa kü monghahnyüke; hanangkü büpai büpa nyemyangshuoh” shei 
jomienyüke.  
9Shejao nüngi ngei vom mongeipü ngaiteke; ngei onyülei amma yingei 
nyushiyao nüngi ngei yangei tuhteke.  
10Ngei bühpü nyih kübü ngei nüng kü mongnyangshi nyu; ngei onyülei vom 
mongei nyushi mebü nüngü ngelei Kahvang nyuhampeih.  
11Nüng ngei toueipü taishi telüdai; mehenangkü shanghah yopailei 
peikünyüke, hatü ngei kü sheühphahen üpayao neshiü.  
12Mohohbaongthüi ngei shonlangteke; wong kohpü Bashan mohohbaongthüi 
ngei shinlangteke.  
13Ngüngpü mailangthüi yemhimak shaakpü keiha jomi ngei khüei ju 
kanyüke.  
14Ngeiyü yung kei langtük, hatü ngelei vangbaong yandaiteke; ngelei 
mongdangü püjiü keiha, ngelei mongei nyaüei yennyüke.  
15Dükbhaok keiha ngelei wong kemdai, ngelei yei shaapdokei khadai; nüngi 
ngei mahng mü bhihla kü shükphong.  
16Shithü ngei shonei thai, nemeipü shennyakthü ngei shonei thai; jomi ngelei 
lakhila bhagtükkem.  
17Ngelei vangtao peü ieaoknyüke; jomi ngei kü mük taangei veinyüke, hatü 
hahtüknyüke.  
18Jomi ngelei ashakviha hanteinyüke, hatü ngelei owhiai hanteihen 
phongyomnyüke.  
19Shejao nüng, Oh Shembüpa, ngei toueipü teyandai. Oh ngelei sheühbü, 
lomi peiyei ngei kü sheühshih.  

20Ngelei yangnyu yan kübü, hatü ngelei douvan yangnyu shithülei wong 
kübü yangtuh.  
21Mailangei ju kübü ngei yangtuh. Nyayalei vaungjaang kübü ngei yangtuh.  
22Ngei ngelei jeihinaüthü kü nüngei men baonghen; thaihiyu kü ngei nüng 
vihhen.  
23Am üami Shembüpa kü nyemnya, büpalei men longtuh! Jakobei lihilathü 
am peüi büpa vihtuh! Israel hühihathü peüibüpa kü nyemei dhüm shuohtuh.  
24Mehenangkü büpai shanghahpüthü, hatü ponghahpüthü kü ne-ienelemi 
yaktükei neshiü. Büpai büpalei dhe ngei toueipü nejodai. Shejao ngei büpa kü 
nyükjü büpai ha danlangpeih.  
25Khonghiyow longpü kü nüng kü vihhenü nüng leipü peinyüke; Nüng kü 
nyempüthü touei ngei lahtükpü jiühühen.  
26Taopathüi hahhen hatü shümoh meihen, Shembüpa yempüthüi büpa 
vihhen. Jom düngei moihimanpü leihütuh!  
27Kahdok dohpü peüi deih-ei dangtü Shembüpa touei mong lepei leihen, hatü 
jatthü phanghiyang kemei büpa kü khümhen.  
28Mehenangkü vanglem lemhenü Shembüpalei; hatü büpai jatthü kü vanglem 
lemnyeih.  
29Changmeipüthü peüi büpa kü khümhen, hatü yemmü nenyui kahmongei 
shüei nyupüthüi büpa kü aümei khümhen.  
30Pheinaüi büpa chongphohen; ngoikahen hüshom pheinaüi Shembüpa jung 
ehen.  
31Jomi mangbüh mangpaümpü kahmong nyemha kü büpa daülangshemshepü 
jung ehen; mehenangkü büpai ha dükteke.  

Menvih Kesho 23 

Shembüpayü Mi Yombü 

1Ngeiyü mi, Shembüpayü mi yombü; Ngei mepaiyao netaohen.  



1256 

 

 
   Daülangpü Laihing 

© 2005, Bible Society of India. 
 

 
 

 

2Büpai ngei thüngkon shangkü lemhünyeih; büpai ngei nenmü nyupü yung 
touei münyeih;  
3büpai ngelei laangha wong kohhünyeih. Büpai büpalei men kü ngei 
daülangshemshepü lem kü münyeih.  
4Ngei dipü yingdhüm kahji homei dailangmao ngei mepa kao nenyemhen. 
Mehenangkü nüng ngei mü nyüpeih; nüngei nyiamlüng hatü lenshuoh-i ngei 
nyiushem meihünyeih.  
5Ngelei vepathü touei nüngi ngei kü mo temphünyeih; nüngi ngelei shangjing 
kü mainga phuphünyeih; ngelei yungshong aüh-ei yennyüpeih.  
6Hingmei meipü hatü bampü düngei ngelei yangnyu den kemei mükahen, 
hatü ngei den kü Shembüpalei shemei nyudaihen.  

Menvih Kesho 24 

Longpü Ongpa 

1Kahdok hatü halei nyupü lemphü Shembüpalei; kahdoknyü hatü halei 
nyupüthü peü;  
2mehenangkü büpai ha yungchingthü shangkü chongnyiam ling, hatü ha 
yung shangkü chonglingei tuhphong.  
3Shembüpalei shangchingei üpa aonghen? hatü üpai büpalei daülangpü 
shingei yaonghen?  
4üam lak hatü mongdang daülangi nyu; üami pü lajei kü nekhüm, nevaijü 
shahshemi nelahnya, hathü yaongaokhen.  
5Jomi SHEMBÜPAleipü moihiman, hatü jom yangpü Kahvang leipü dah 
shakpü danghen.  
6Hapayü büpa yempü shennyakthü, hatü Jakob Kahvangei dhe yempü 
hahimoithü nyüke.  
7Ngangei veituh, Oh penyüshathü, aivang mebü shadenthü aptükkemtuh, 
müknyinshekhangpü ongpa peikahen.  

8Müknyinshekhang ongpayü üpaang? Büpayü wonghingan kohpü Shembüpa, 
vehok kü wong kohpü Shembüpa.  
9Ngangei veituh, Oh penyüshathü, aivang mebü shadenthü aptükkemtuh.  
10Müknyinshekhang ongpayü üpaang? Büpayü Jeiyong Shembüpa, Büpayü 
müknyinshekhangpü ongpa.  

Menvih Kesho 25 

Lem Mühen hatü Yanghen Phoppü 

1Nüng kü, Oh Shembüpa, ngei ngelei laangha ngangei veinyeih.  
2Oh ngelei Kahvang, nüng kü ngei hinglemnyeih. Nüngi ngei veü teponghü; 
ngelei vepathüi ngei te-aokhü.  
3Nüng kü monglemei omdanpüthü teveühü, shejao lanei neshuohpüthü 
veühütuh.  
4Nüngei lemthü ngei kü nyinghütuh, Oh Shembüpa, nüngei lemthü ngei kü 
nyuhshihma.  
5Nüngei shahhing kü ngei mütuh hatü nyuhshih; mehenangkü nüngü ngei 
yemleipü Kahvang, helushoei ngei nüng omdannyeih.  
6Oh Shembüpa, nüngei phahji, hatü bampü jung deih-ei dangtuh; 
mehenangkü hathüyü aivang den mebü nyuteke.  
7Ngelei nethe hepak kübü mangthü, hatü pungpü shaipü deih-ei tedang. 
Nüng meipü men kü nüngi bampü shangshi ngei deih-ei dangtuh, 
Oh Shembüpa.  
8Meipü hatü kangshangpeyü Shembüpa; hanangkü büpalei lemthü kü 
kamhen büpai nyuhnyeih.  
9Büpai maanpü leipüthü jiüpü kü mülangnyeih, hatü büpalei lemthü 
nyuhnyeih.  
10Büpalei vangpüshuwpü dükpüthü shingvaishi Shembüpalei lemthü peü 
bamhüshi hatü hingshangi nyüke.  

11Ngelei mang ahshi longshi nyujao nüngei men kü ngelei mang tükshih, 
Oh Shembüpa.  
12Shejema, Shembüpa kü nyempü shennyakü üpaang? Büpa daihen lem kü 
büpai büpa kü nyuhhen.  
13Büpalei nyihthü moihiman shangkü peihhühen, hatü büpalei hühihathüi 
kahdok mükjüp danghen.  
14Shembüpai büpa kü nyempüthü kü shahmong ngaiyei enyeih. Shembüpai 
laophülei vangpüshuwpü nyinghünyeih.  
15Ngelei mük düngei Shembüpa kü chishi nyunyeih; büpai ngelei la tai kübü 
tuklanghen.  
16Ngei lemei lepkei hatü ngei kü phahjishih; mehenangkü ngei monha 
shangpongpü kü nyüpeih.  
17Ngelei mong kübü mongshang meitükshih, hatü ngei shanghahpü kübü 
ngailangtuh.  
18Ngelei shanghah hatü mongshang deih-ei dangtuh, hatü ngelei mangthü 
tükshihma.  
19Ngelei vepathü meshük nyu, hatü jomi meshük nemei-i ngei kü jiühitnya 
deih-ei dangtuh.  
20Ngelei yangnyu yomtuh hatü yangtuh, hatü ngei teveühüma; mehenangkü 
ngei nüng kü loinyeih.  
21Shahhing hatü kangshangpai ngei yangeituhshih; mehenangkü ngei nüng 
kü hinglemnyeih.  
22Shanghah peü kübü Israel am angei leituh, Oh Shembüpa.  

Menvih Kesho 26 

Shahhing Shingvaishi Phoppü 

1Ngei dah shakhütuh, Oh Shembüpa; mehenangkü ngei shahhing kü 
kamtepih, hatü ngei neleplüki Shembüpa kü hinglempeih.  

2Ngei kü dokei veituh, Oh Shembüpa, ngelei sholi mongdang doktuh.  
3Mehenangkü nüngi bampü ngelei müksho kü nyüpeih, hatü ngei nüng kü 
hinglemshi kamnyeih.  
4Ngei lawlüppüthü mü ne-uonyih, Nevaijü akhümmong-ümpüthü 
münejemteinyih;  
5Ngei douten dükpüthü kü jiühitnyeih, hatü ngei nemeipüthü mü ne-uonyih.  
6Ngei pungpü neshiü shei lak hühtüknyeih, hatü nüngei moidü shinei 
dainyeih, Oh Shembüpa.  
7Nüng men vihpü kesho wongmü lokei, nüngei thamapü douthü peü enyeih.  
8Oh Shembüpa, ngei nüng nyupü shem, hatü nüngei müknyinshekhang nyupü 
shing kü bamnyeih.  
9Mangthü mü ngelei yangnyu maoei teyaktük, nevaijü iythüng anpüthü kübü 
ngei yangtuh.  
10Jomei lakei mang küpjanthü, hatü jomei lakdah philei yawhdou maei 
nyüke.  
11Shejao ngei payü shahhing kü kamnyeih; ngei angei leituh, hatü ngei kü 
phahjishih.  
12Ngelei la shingmeiji kü yaongnyüpeih; thaipü longpü kü ngei Shembüpa kü 
menvih shuohhen.  

Menvih Kesho 27 

Menvih Shuoh-ei Phoppü 

1Shembüpayü ngelei vangngai, hatü ngei yemleipü; ngei üpa kü nyemhen? 
Shembüpayü ngelei yangnyu loishing; ngei üam kü nyemnüng?  
2Mechem shennyaktenthüi ngei khüei ngelei phai lühtükhen yaongnya, ngelei 
vepathüjom huluh shuohtü dohen.  
3Veshanthüi ngei khüei baümtap velangmao, ngei monglongshi nyuhen.  



1260 

 

 
   Daülangpü Laihing 

© 2005, Bible Society of India. 
 

 
 

 

4Shembüpa kü ngei dou hük phenyeih ngei yempeyü hapa hih: Ngelei 
yangnyu nyihyang kemei ngei Shembüpalei shemei nyuhen. Shembüpa nethe 
meipü kü veihen, hatü büpalei phopshemei büpa yemhen.  
5Mehenangkü ngei shanghahpü nyih kü büpa nyushingei ngei yangei tuhhen. 
Büpai büpalei ashakshem mongei ngei joshi tuhhen; büpai ngei yaongshang 
kü chongwongei tuhhen.  
6Shejüang ngei shonei nyupü vepathü shak kü ngei longei aonghen. 
Mongongpai leneiwongei ngei büpalei ashakshemei jakpü moila shuohhen. 
Ngei Shembüpa kü kesho lingei lokhen.  
7Ngei nyükshingkü ngelei ngeü danlangshih, Oh Shembüpa; nüngi ngei kü 
phahjishih hatü jangshih.  
8Ngelei mongdangi, “Nüngei dhe yemtuh” shei enyüke. Shembüpa, nüngei 
dhe ngei yemhen.  
9Ngei toueipü nüngei dhe telepdai. Nüng mongshihpai nüngei chongphobü 
nyokei teleishih; Nüngü ngelei sheühbü nyuhampeih. Nüngi ngei teyaktük, 
nevaijü tetuhphong Oh Shembüpa, ngei Yemleipü.  
10Onyü opai ngei tuhphongjao, Shembüpai ngei yahhen.  
11Nüngei lem hushih, Oh Shembüpa; vepathü longi nyupü nangkü ngei 
yanglemei mülangtuh.  
12Ngelei vepathüi mongpü kü ngei teshuohtük, ngei khüei shahshem denpü 
shuohnyüke; hatü jomi dehilao ngainyüke.  
13Ngei shaang thahshi ha kü monglemnyeih: Yemmü nyupü kahdok kü 
ngei Shembüpa meipü eehen.  
14Shembüpa omdantuh, wong kohtuh, monglongtuh, Shembüpa omdantuh.  

Menvih Kesho 28 

Sheühpü Yüei Phoppü 

1Nüng kü ngei nyüknyeih, Oh Shembüpa, ngelei Yaongnyü; ngei toueipü 
nüngei dhaong tehüdai. Nüng nenmü nyudaijema ngeiyü kahshalei 
shüdaipüthü kei leidaihen khih.  
2Ngei nüng kü sheühpü yüei lenpü ngeü danlangshih. Longi Daülangpü Shing 
philei ngelei lak haongnyüpeih.  
3Ten dükpü nemeipü shennyakthü mü ngei shüei tedeitük; hathüi mongei 
ühing lüptü jui mon chingyowthü kü shahmei enyüke.  
4Jomei dou aimü hatü jomei dou nemeipü aimü shemeishuoh; jomei lakdou 
aimü, hatü jomi danghen nyupü laklei yah-eishuoh.  
5Mehenangkü jomi Shembüpalei douthü kü, nevaijü büpalei lakdou kü 
ieyeilemei neshiü. Büpai jom mangtükhen hatü ne-yei nelinghen.  
6Shembüpalei men vihtuh; mehenangkü ngei phahji yüei phoppü büpai 
danteke.  
7Shembüpayü ngelei wong, hatü ngelei inyüshung; ngelei mongi büpa kü 
hinglemnyeih, hatü ngei sheühpü dang. Mongongpai ngelei mong mateke, 
hatü kesho lokei ngei büpa kü menvih shuohhen.  
8Shembüpayü büpalei nanglakthülei wong; büpayü laophüi jelangpüba 
yanghen loishing.  
9Oh nüngei nanglak yangtuh, hatü nüngei mükjüp moihimantuh. Nüng jomei 
mi yombü vaituh, hatü düngei jungeilangei angtuh.  

Menvih Kesho 29 

Yinglükleisho kü Shembüpalei Ngeü 

1Shembüpa men vihtuh, Oh vangsho am. Shembüpalei men vihtuh; 
müknyinshekhang wong longpü shei etuh.  
2Shembüpalei men vihtuh; büpalei men müknyinshekhangtuh; 
Shembüpa daülangshemshepü dhemeilaümapü kü khümtuh.  

3Shembüpalei ngeü yung shangkü nyüke; Kahvang müknyinshekhangi 
vangmuk khungnyüke; Shembüpai wong kohpü yung shangkü vangmuk 
khungnyüke.  
4Shembüpalei ngeü-ü wong kohshi, hatü ngani maei nyüke.  
5Shembüpalei ngeüi cedar püthü bhagtüknyeih; Shembüpai Lebanon püthü 
tettüknyeih.  
6Büpai Lebanonü mohoh cheha kei phaukteihünyeih, hatü Sirionü mohoh 
baongha kei tungteihünyeih.  
7Shembüpalei ngeüi klang nyephünyeih.  
8Shembüpalei ngeüi jahpan jenhünyeih, hatü Kadesh jahpan jenhünyeih.  
9Shembüpalei ngeüi yingtetlongshaihünyeih, hatü yingnyüao koshoya 
leitüknyeih, hatü büpalei phopshemei peüi, “Müknyinshekhangtuh!” shei 
etuh.  
10Shembüpai yungnyü büng kao uoshing vaishi uonyeih; Shembüpayü den kü 
ong vaishi ong uoshing kü uonyeih.  
11Shembüpai laophülei nanglak kü wong shuohnyeih; Shembüpai laophülei 
nanglak kü chingmeivangmei moihimannyeih.  

Menvih Kesho 30 

Tüngpü Meipü kü Menvih Shuohpü 

1Ngei nüng vihhen, Oh Shembüpa, mehenangkü nüngi ngei tukei an, hatü 
ngelei vepathü ngei shak kü mongneonghü.  
2Oh Shembüpa, ngelei Kahvang, ngei nüng kü sheühshih shei lenpeih, hatü 
nüngi ngei meihüpeih.  
3Oh Shembüpa, nüngi ngei Sheol leipü müei ngaipeih, kahshalei shüdaipüthü 
khong kübü nüngi ngei kü yangnyu shuohpeih.  
4Shembüpa kü menvih kesho loktuh, Oh am büpa kü hinglempüthü, hatü 
büpalei daülangpü men kü menvih shuohtuh.  

5Mehenangkü büpa mongshihnyeih, shejao kanja shing mon; büpa bampü 
yangnyu yangkemei shingvaishi nyüke. Vangnyak kü thepei nyulangmao 
nepnüng mongongpü peikahen.  
6Mechem ngei lakbowlayangei nyupa, “Ngei nejenlenpih” shei epeih.  
7Oh Shembüpa, nüng phahjipai, nüngi ngei kahshang keiha wong kohshi 
tuhpeih, Shejao mechem nüngei dhe jodaipa, ngei nyemei nyupeih.  
8Oh Shembüpa, ngei nüng kü nyükpeih; Shembüpa kü ngei phahji yüei 
phoppeih.  
9Ngei didaijü hatü ngei kahshalei shüdaijü mehe nanglei nyüpa? kübhih-i 
nüng vihhen je? Nüng meipü jung hapai ehen je?  
10Bangtuh, Oh Shembüpa, hatü ngei kü phahjishih! Oh Shembüpa, nüngü 
ngelei sheühbü vaikei!  
11Nüngi ngei mahng theppü mongong leihüpeih; nüngi ngelei dhoila ashak 
yahlangtü mongongpü ow owhüpeih,  
12hanangkü ngelei mongdang nenmü nenyui nüng kü kesho loknyeih. 
Oh Shembüpa, ngelei Kahvang, ngei nüng kü düngei menvih shuohhen.  

Menvih Kesho 31 

Vepa Kübü Yangpü kü Menvihpü 

1Oh Shembüpa, ngei nüng kü loishing yemnyeih; nüngi ngei teveühü, nüng 
daülangshemshepai ngei yangtuh.  
2Ngei kü nüngei dhaong shaangshih; lomi ngei yangshih. Nüngü ngei 
shingvaishi loishing yaongnyü vaikei, ngei yanghen penyüsha vaikei.  
3Nüngü ngelei yaong hatü penyüsha; nüngei men kü ngei mülangtuh,  
4Ngei kü joei haenpü tai kübü ngei yahlangtuh; mehenangkü nüngü ngei 
loishing.  
5Nüngei lak kü ngei ngelei laangha shuohnyeih; nüngi ngei yangteke, 
Oh Shembüpa, hingshangpü Kahvang.  

6Yahlak neshiüpü lajeithü kü khümpüthü kü nüngi jiühitnyüke, shejao 
ngei Shembüpa kü hinglemnyeih.  
7Nüngi bampü kü ngei mongongnyeih, mehenangkü nüngi ngei ponghahpü 
eeteke, hatü ngelei laangha shanghahpü nyingteke.  
8Nüngi ngei vepalei lak kü neshuohtük, shejao ngelei la bhashahpü shing kü 
tuh.  
9Ngei kü phahjishih, Oh Shembüpa, mehenangkü ngei shanghah kü nyüpeih; 
mongmangpai ngelei mük wong kemdai; mongshangpai ngelei laangha, hatü 
büm wong nekoh-i leidaiteke.  
10Ngelei yangnyu-ü mongmang kü, hatü ngelei bongthüyü huipai peihtük; 
Ngei shanghahpai wong kemdai; ngelei vangao juwdaiteke.  
11Ngelei vepathü homei chingyowthüiyao ngei nyonghüteke; Ngeiyü 
küphüthüi nyembenüng dou kei leidai; Chingyangshongei ngei eetü 
nyaidainyüke.  
12Didaipü am betükpü keiha jomi ngei betükteke; Ngeiyü bhaodaipü dük kei 
leidaiteke.  
13Mehenangkü longi nümnümpü ngei dannyüke, peü lemei nyemhihan mon 
nyüke; Jomi ngei khüei phaüshah shownyüke, jomi ngei jühen küpjan 
temnyüke.  
14Shejao ngei nüng kü hinglemnyeih, Oh Shembüpa, “Nüngü ngelei Kahvang” 
shei ngei enyeih.  
15Ngelei hepakthü nüngei lakmongei; ngelei vepathü hatü shüveipüthü kübü 
ngei yangshih.  
16Nüngei dhe nüngei chongphobü kü nyahütuh, Nüngi bampü longpai ngei 
yangtuh.  
17Nüngi ngei teveühü, Oh Shembüpa, mehenangkü ngei nüng kü nyüknyeih; 
Nemeipüthü veühütuh; Jom shah ne-e-i Sheolei nyuhütuh.  

18Daülangpüthü khüei changmeipai nyonghüei shahshem epüthülei ju 
nentükhütuh.  
19Nüng kü nyempüthü shing nüngi jaoei tuhpü meipü, hatü nüng kü loipüthü 
kü nüngi shuohpü doumeithü meshük thamapüang?  
20Nüngi hathü shennyak shah showhen kübü yangei nüng nyushingei 
tuhnyüke; nüngi hathü eelapü yeijaang kübü yangei nüng nyushingei 
tuhnyüke.  
21Shembüpa men longtuh, mehenangkü ngei shümlangpü chingnyü kü nyushi 
büpai yashanshi bampü ngei kü hupeih.  
22Ngei nyempai eteke, “Ngei nüng toueipü taishi changtükteke.” Shejao ngei 
kü sheühshih shei ngei lenshingkü nüngi ngei phepü dan.  
23Shembüpa kü bamtuh, amphong büpa kü hinglempüthü. Shembüpai 
hinglempüthü yangnyeih, shejao changmeipüba kü hanghi shuohnyeih.  
24Nüng wong kohtuh, monglongtuh, amphong Shembüpa omdanpüthü peü.  

Menvih Kesho 32 

Mang Lahpü hatü Tükpü 

1Üami mang tükpü dang, üamei mang küptük, jom moihiman.  
2Üamei mang khüei Shembüpai nenyonghü; üamei laangha kü lueilempü 
neshiü, jom moihiman.  
3Mechem ngei mang kotü nenmü nyupa, ngei helushoei thepai vangao 
juwdai.  
4Nyakhingai thüngei ngei shak kü nüngei lak vihheki nyu; Shaonyü vanghe 
sham kü shie vanpükei ngelei wongkemdai.  
5Hapheikü ngelei mang nüng kü nyinghü, hatü ngelei mang nejolang; Ngei, 
“Shembüpa kü ngelei mang lahhen” shei e, hatü nüngi ngei pungpü mang 
tüktükpeih.  
6Nüng danghen mü nyushingkü nüng kü hinglempüthü peü nüng kü 
phophütuh; mechem shanghah yungnyü büng longhen, hapai jom nethahhen.  

7Nüngü ngei joshing, nüngi ngei shanghah kübü yangei tuhnyeih; hatü 
yanglanghen kesho lokei shonnyüpeih.  
8Ngei nüng kü daihen lem huhen hatü nyuhphahen; ngei nüng kü veishi 
shahnying meipü ephahen.  
9Ju kü nyiam ühtü shümei shoupei tuhpü danaokpü neshiüpü koyei nevaijü 
gadu cheha kei tenyu.  
10Nemeipüthü longi ponghahnyeih, shejao Shembüpa kü hinglempüthü kü 
bampai shonei nyunyeih.  
11Shembüpa kü mongongtuh, hatü mongmeituh, Oh daülangpüthü, hatü 
mongongpai lentuham mongdang kangshanginyupüthü peü.  

Menvih Kesho 33 

Menvihpü Kesho Hük 

1Shembüpa kü mongongpai loktuh, amphong daülangpüthü; Daülangpüthüi 
büpa vihhen bah-angpeih.  
2Shembüpa kü lyre vüngei vihtuh, vü lem an kohpü harp vüngei büpa kü 
ünghinyah meipai loktuh.  
3Büpa kü kesho ja lokeishuoh; lahhinei vüngtuh, wongmü lentuh.  
4Mehenangkü Shembüpalei shah daülangi, hatü büpalei dou peü 
hingshangpai düknyüpeih.  
5Büpai daülangshemshepü, hatü shahhing kü bamnyüpeih; kahdoknyü-
ü Shembüpai bampai maei nyüke.  
6Shembüpalei shah-i vangshothü lingpeih, hatü büpai ngü heepai lithathü peü 
lingpeih.  
7Büpai dük kü shihpükei yungching yungthü thailangnyeih; büpai yungching 
ilangmong tuhshingei tuhlangnyeih.  
8Kahdoknyü peüi Shembüpa kü nyemtuh; kahdoknyü hangku peü büpa kü 
dhüm shuohtuh.  

9Büpai shah e, hatü kahdoknyü vampeih; büpai ngeükhüam shuoh, hatü peü 
vampeih.  
10Shembüpai jatthülei küpjan kong leitüknyeih; büpai hangkuthülei mükhong 
bangtüknyeih.  
11Shejao Shembüpalei küpjan den kü lakshing nyunyeih; hatü büpalei 
mongeipü mükhongthü hüdenhalenshi nyunyeih.  
12Kahvangü üam jatei Shembüpa nyu, hatü büpai laophülei mükjüp vaihen 
jepü nanglakü moihimanpü!  
13Shembüpai vangsho leipü veiyei shanshihnyeih, hatü hangkuli peü eenyeih.  
14Büpa ong uoshing kü uopü toueipü kahdoknyü kü nyupüthü peü kü 
veinyeih.  
15Büpai jomei mongdeih kemei peihünyeih, hatü jomei douthü kü veinyeih.  
16Ong hükü laophülei veshanthüi neyangnyih, hatü hampa hük laophülei 
wongi neyangaoknyih.  
17Aokpü danghen shei vehok koyei kü monglempeyü angsha, hatü hapalei 
wongi neyangaokpih.  
18Hingmei Shembüpalei mükü büpa kü nyempüthü kü, hatü büpa bampü kü 
monglempüthü kü veishi nyüke.  
19Büpai jom dihen kübü yangnyüke, hatü münghishaü hepak kü yemmü 
tuhnyeih.  
20Hami Shembüpa kü monglemei omdannyeih; büpayü hamei sheühbü hatü 
inyüshung.  
21Büpa kü ham mongongnyeih, mehenangkü hami büpalei daülangpü men kü 
hinglemnyeih.  
22Hami nüng kü monglemshingkü nüngi bampü ham mü nyukei, 
Oh Shembüpa.  

Menvih Kesho 34 

Shanghah Kübü Yanghen Phoppü 

1Ngei düngei Shembüpa kü men vihhen; büpa vihpü düngei ngelei ju kü 
nyuhen.  
2Ngelei laanghai Shembüpa kü maühehen; ponghahpüthüi ha danei 
mongongtuh.  
3Oh ngei mü Shembüpa longhüshah; hatü jen chemi büpalei men longhüshah.  
4Ngei Shembüpa yem, hatü büpai ngei kü jangpeih, hatü ngei nyempü kübü 
yangpeih.  
5Büpa kü veipüthü nyanyüpeih, hatü jomei dhe veüpai nejümhünyih.  
6Taopai nyük, hatü Shembüpai büpai nyükpü dan; büpai shanghah peü kübü 
büpa yang.  
7Büpa kü nyempüthü kü vangsho phongshanthüi shinei yomnyeih, hatü 
yanglangnyeih.  
8Jepei veihümao Shembüpayü meiangpeih; büpa kü loipü shennyakü 
moihimanpü.  
9Amphong daülangpüthü, Shembüpa kü nyemtuh; Üami büpa kü nyem, 
mepaiyao netaonyih.  
10Mailangao wong nekoh-i leinyeih, hatü aeinyeih, shejao üami Shembüpa kü 
nyemnya, doumei mepaiyao taoei nenyunyih.  
11Peikei, Oh hashihthü, ngei epü bangtuh; ngei nüng kü Shembüpa nyemhen 
nyuhphüshah.  
12Am üami yangnyu nanya, hatü mei dangei nyih longi mongongshi nyuhen 
üami lümnya?  
13Ten ehen kübü nüngei yei ungei tuhtuh, hatü ühing shah ehen kübü nüngei 
ju yepei tuhtuh.  
14Mang kübü yantuh, mei düktuh; chingmei yemtuh hatü ha changei daituh.  
15Shembüpalei mük daülangpüthü kü veishi nyüke, hatü jomi lenpü kü 
büpalei dhaong shaangshi nyüke.  

16Ten dükpüthü khüei Shembüpalei dhe veishi nyüke, kahdoknyü kü jom 
deihhen kübü katitükhen.  
17Daülangpüthü mechem sheühpü naei lenhen, büpai ha dannyeih, hatü 
shanghah peü kübü jom yanglangnyeih.  
18Shembüpayü mongdang mangpüthü yopailei nyüke, hatü laangha 
mangpüthü yangnyeih.  
19Daülangpüthü longi ponghahnyeih, shejao Shembüpai hathü peü kübü jom 
yanglangnyeih.  
20Büpai jomei vangtaothü hükao nemangtüki jungei tuhnyeih.  
21Mangi nemeipüthü kü dipü koei peinyeih, hatü üami daülangpüthü kü 
jiühitnya nyonghühen.  
22Shembüpai laophülei chongphobüthülei yangnyu yangei tuhnyeih; büpa kü 
loipü üpayao nenyonghühen.  

Menvih Kesho 35 

Vepathü Kübü Yanghen Phoppü 

1Ngei mü mongongpüthü mü mongongtuh, Oh Shembüpa; ngei khüei 
hokpüthü mü jom khüei hoktuh!  
2Inyüshung hatü phunglang ow temtuh, hatü ngei kü sheühphahen 
layaongtuh.  
3Ngei kü changpüthü khüei phunglang notuh, hatü ngelei laangha kü, “Ngei 
nüngei Yemleipüba” shei etuh.  
4Ngei jühen yempüthü veüpong hatü mongmang danghütuh. Ngei khüei ten 
tempüthü nyokei leihütükte, hatü mongshanghütuh.  
5Shembüpalei vangsho phongshanthüi jom kü changshing kü jomü 
vanglükshaw kübü hahbhang kei nyuhütuh.  
6Shembüpalei vangsho phongshanthüi changshing kü jomei lem shangmang 
hatü nyüshi leihütuh;  

7Meheyao ten neshiüshiüi jomi ngei kü tai haenpeih; meheyao ten 
neshiüshiüi ngei shing kahsha shopeih.  
8Nedeih-i nyushingkü jom kü ngangahük kü mahpü peihütuh. Jomi haenpü 
tai kü jom manhütuh; hatü kahsha kü demhütuh.  
9Büpai yangpü kü mongongei ngelei laangha Shembüpa kü mongonghen.  
10Ngelei büm kempai, “Oh Shembüpa, nüng keiha üpa nyüpa?” shei ehen. 
Nüngi jom mü nyeishi wong kohpüthü toueipü wong nekohpüthü, hatü wong 
nekoh hatü nehahneyingpüthü jom leipü gühlangpüthü leipü yangnyeih.  
11Shennyaktenthüi ngei khüei denpü shuohnyüke, hatü ngei nyingei neshiüpü 
shahhidou nangkü ngei nyonghünyüke.  
12Jomi ngei kü mei nangjei ten shuohnyüke, ngeiyü dhoila ashak ümtü 
shüaeiyungleyei nyupeih.  
13Shejao mechem jom tüngei nyupa, ngeiyü dhoila ashak ümtü 
shüaeiyungleyei nyupeih. Ngei ngelei shangjing thaungei shatü phoppeih.  
14Ngelei küphü nevaijü jeihinaü nangkü mahng theppü keiha theppeih. 
Laophülei nyü kü mahng theppü keiha ngei aümei shaei theppeih.  
15Shejao mechem ngei shanghah pongpa, jom peü mongongshi thaiyei ngei 
khüei eelapeih. Ngei nenyingpü shennyaktenthü peiyei nedoh-i ngei kü lak 
shihpeih.  
16Jomi phahji neshiüi ngei kü yaüei eelapeih, jomi ngei kü jomei bha vükei 
epeih.  
17Meshük lushi nüngi ngei kü veishi nyuhenang, Oh Shembüpa? Jomi ngei 
lomohtükpü kübü, hatü mailangthü kübü ngelei yangnyu yangtuh.  
18Shejüang thaihiyu longpü kü, hatü khong touei ngei nüngei men longhen.  
19Ngei shak kü ngelei vepathüi mongteonghü, nevaijü ten neshiüpü kü ngei 
kü jiühitpüthüi ngei mongshangpü eeyei mük nyepei shah te-eteihü.  
20Jomi chingmeivangmei shah ne-enyu; shejao chingmei kü bampü 
shennyakthü khüei laki lingei shahshem enyüke.  

21Jomi ngei khüei ju katü lenei, “Aha, Aha, hami nüngi dükpü eetepih” shei 
enyüke.  
22Shejao Shembüpa, nüngi ha eeteke, nüng nenmü tenyudai! Oh Shembüpa, 
nüngi ngei toueipü taishi telüdai.  
23Paotuh, yaongtuh hatü ngei khüambakshih, Oh Shembüpa, ngelei Kahvang.  
24Nüng daülangshemshepü aimü ngei dah shakhütuh, Oh Shembüpa, ngelei 
Kahvang, hatü ngei shak kü hathüi mongte-onghü.  
25“Aha, hamei mongi lümpü dangtepih” shei jom nyingi te-ehü; nevaijü 
“Hami büpa lühtüktih” shei jomi te-ehü.  
26Ngei vongshüh pongpü kü mongongpüthü peü veüpong, hatü pongnepaüpü 
vamhütuh. Ngei khüei shangei aongpüthü peü veüpong hatü mongmang 
danghütuh.  
27Ngei dah shakpü kü mongmeipüthü peü mongongpai lenhütuh; Jomi 
düngei, “Laophülei chongphobü meihühen mongongpü Shembüpayü 
longpüba” shei ehütuh.  
28Shejüang ngelei yeijaangi nüng daülangshemshepü, hatü helu shoei nüng 
menvih jung ehen.  

Menvih Kesho 36 

Hangkulei Mang 

1Nemeipü amei mongdang chüpülei mangi shah enyeih; Jomei müksho kü 
Kahvang nyempü neshiü.  
2Jomei mang yemei nedangaokpih, hatü hapa nenyonghüpih shei jomei 
mükhimongi jom yawhlangnyeih.  
3Jomei ju kübü shahthüyü mang hatü shahshem mon nyüke; Jomi kon kohshi 
dükhen hatü mei dükhen dohdaiteke.  
4Jomi lüngei lemshi ten dükhen temhahnyeih; Jomi nemeipü lem peü 
temnyeih, hatü ten neyaktüknyu.  

Kahvang Meipü 

5Oh Shembüpa, nüngi bampü vangsho thahteke, nüng monglemaokpü 
vangshang ngoiteke.  
6Nüng daülangshemshepeyü kahshang longpü keiha, nüngei shahhingü 
yungching ilangmong kei nyüke. Oh Shembüpa, nüngi hangku, hatü 
yemhimak kü jungnyeih.  
7Nüngi bampü meshük douvangang, Oh Kahvang! Longpü maanpü peüi 
yangkaok dhüm phangkü loihen.  
8Jomi nüngei shem leipü hahying hahnyüke, hatü nüng mongongpü yungyen 
leipü yung yingshuohnyüke.  
9Mehenangkü nüng mü yangnyu yunglok nyüke; nüngei vangngai kü hami 
vangngai eenyeih.  
10Oh nüng nyingpüthü touei nüng bampü, hatü mongdang kangshangi 
nyupüthü touei nüngei yemleipü nedoh-i nyutuh.  
11Changmeipüthülei la-i ngei kü teshouphü, nevaijü nemeipüthülei laki ngei 
shüei tedeishih.  
12Ten dükpüthü paoei neaoki doei shükshi nyüke.  

Menvih Kesho 37 

Munenhen hatü Hinglemhen Dhongpü 

1Mangthü nyupü nangkü mongteshang; ten dükpüthü kü mük tehüh;  
2mehenangkü jomü lomi thüng, hatü phenha keiha kaudaihen.  
3Shembüpa kü hinglemtuh, mei düktuh; shejüang am hapa kahdok kü 
nyuhen, hatü meishi mongongshi nyuhen.  
4Shembüpa kü mongongtuh, hatü nüngei mongi lümpü büpai shuohhen.  
5Nüngei lem Shembüpa kü lanei shuohtuh; büpa kü hinglemtuh, hatü büpai 
ha dükphahen.  
6Büpai nüng daülangshemshepü vanghela kei nyahühen, nüng shahhing epü 
heshotapa kübü vanghe kei khanghühen.  

7Shembüpa touei nenmü nyutuh, hatü nenteipai büpa omdantuh; 
shennyakthüi laophülei lem kü aokpü dangpü eeyei, hatü nemeipü küpjanthü 
kü aokpü dangpü eeshingkü nüng mongteshang.  
8Mongshih yepei tuhtuh, mongpuk vampü yaktüktuh; mongteshang, hapai 
ten lemei münyeih.  
9Shennyaktenthü changtükhen, shejao üami Shembüpa omdannya, 
kahdoknyü mükjüp danghen.  
10Hepak kanja pheikü mangthü nechongkahen; Ammi jom yemjao 
nedanghen.  
11Shejao nenteiaokpüthüi kahdoknyü mükjüp danghen, hatü halei chingmei 
kü hüshemei nyuhen.  
12Daülangpüthü khüei nemeipüthüi shah shownyüke, hatü jomei bha 
vüknyüke;  
13shejao Shembüpai nemeipüthü kü nyinyeih, mehenangkü jomei nyih 
ngoiteke shei büpai nyingei nyüke.  
14Nemeipüthüi taopathü, hatü nehahneyingpüthü vüshihhen, hatü 
kangshangi kampüthü jühen yan nonyüke hatü lah künyüke.  
15shejao jomei yani-üng jomei mongdang kü baphen, hatü jomei lah 
mangdaihen.  
16Nemeipüthüi longi angpü meyü daülangpüthüi maani angpü-üng meipüba.  
17Nemeipü amei bhagchong mangdaihen, shejao Shembüpai daülangpüthü 
shongei tuhnyeih.  
18Eela neshiüpüthülei nyihthü Shembüpai nyingnyeih, hatü jomei mükjüp 
düngei nyuhen.  
19Hepak ten kü jom veü neponghühen, münghishaü nyihthü kao jom 
changshi anghen.  
20Shejao nemeipüthü mahdainyeih, hatü Shembüpalei vepathüyü phenha 
nethe meipü keiha hatü jom awshit kei mahdaihen.  

21Mangthüi luei yahtü neshemi tuhnyeih, shejao daülangpüthü nekaungnyih, 
hatü shuoh-ei nyunyeih.  
22Shembüpai moihimanpüthüi kahdoknyü mükjüp danghen, shejao büpai 
thaüvaütükpüthü changtükhen.  
23Mechem büpai jenei lemthü kü monghahhen, jenei laphenü Shembüpai 
wonghünyeih.  
24Jen huluh shuohjao nedohen, mehenangkü Shembüpai büpalei laki jen kü 
shoungnyeih.  
25Ngei hashih nyuhampeih, hatü shaang behe leiteke, shejao daülangpü 
shennyak hük Shembüpai yaktükpü, nevaijü büpalei hühihathü 
yühahjaiyingei ne-eeangpih.  
26Jom düngei nekaungi shuoh-ei lushuohteinyüke, hatü jomei hapeüthü 
moihimanpü leinyeih.  
27Mang kübü yantuh, mei düktuh; shejüang hapa kahdok kü am den kü 
nyuhen.  
28Mehenangkü Shembüpai shahhing kü bamnyeih; büpai büpa kü hinglempü 
shennyak neyakphonghen. Daülangpü am düngei yangei tuhhen, shejao 
nemeipü amei hapeüthü mahtükhen.  
29Daülangpüthüi kahdoknyü mükjüp danghen, hatü halei den kü nyuhen.  
30Daülangpüthülei ju kübü kihikon vamnyeih, hatü jomei yeijaangi shahhing 
enyeih.  
31Kahvangei shahkungü jomei mongdangei nyunyeih; jomei laphen 
nekükdainyih.  
32Nemeipüthüi daülangpüthü tapei jühen yemnyeih.  
33Shejao Shembüpai jom vepathülei wong phangkü netuhphongpih, nevaijü 
shahphen shingei yaongshingkü nenyonghüpih.  

34Shembüpa omdantuh, büpalei lem jiüshangi tuhtuh, hatü büpai nüng 
kahdoknyü mükjüp danghühen longeianshihhen; nemeipüthü mahpü nüngi 
eehen.  
35Ngei nemeipüthü hatü wong noei vanglem lempü shennyak eetepih, hatü 
Lebanon leipü cedarpü keiha mih shangkü aongpü eetepih.  
36Shejao pheishi ngei peihshingkü büpa nenyu; ngei büpa yem shejao nedang.  
37Eela neshiüpü shennyak kü veishi nyutuh, kangshangpü am kü veihümao; 
Chingmei kohpü shennyakei hüshompheinaü nyüpeih.  
38Shejao mang thahpüthü dhaomü mahhen; nemeipü amei hüshompheinaü 
mahdaikemhen.  
39Daülangpü am yanghenü SHEMBÜPAleipü peinyeih; Jom shanghahpü 
hepak kü büpayü jomei penyüsha.  
40Shembüpai jom kü sheühnyeih, hatü yangnyeih; büpai jom nemeipü am 
toueipü yangnyeih, mehenangkü jomi büpa kü loinyeih.  

Menvih Kesho 38 

Tüngpü Shennyaki Phoppü 

1Oh Shembüpa, nüng mongshihpai ngei kü telohpha, nevaijü nüng mongpuk 
vamei ngei kü temangpha.  
2Mehenangkü nüngei lahhan ngei kü shüteke, hatü nüngei lak ngei kü 
shihteke.  
3Nüng mongshihpai ngelei hangha meishi neshiü; ngelei mang homei ngelei 
vang meishi neshiü.  
4Nethangaokpü hanggovih keiha ngelei mangi ngei kü chetteke.  
5Ngelei ngahiyoi mang homei ngelei makaw shüei shie bünyüke.  
6Ngei dhaomü aümei shanyeih; hatü helushoei thepei shinteinyeih.  
7Ngelei shüng kü nyah-ei thatnyüke; hatü hangha büm shinghükao meishi 
neshiü.  

8Ngeiyü wong kemdai, hatü mindaiteke; ngei mongkü tüngpai thepnyeih.  
9Oh Shembüpa, ngei ongyangpü peü nüng kü nyinghünyeih; ngei mongshangi 
huipü nüng kü nejonyih.  
10Ngelei mongdang tuknyüke, ngelei wong laaidaiteke; ngelei mük kübü 
vangngai dangkao lüdaiteke.  
11Ngelei shümpa mongjemthü peü ngei ponghahpü eeyei kaüdaikem; hatü 
chingyowthüao khaatdaikemteke.  
12Ngei jühen yempüthüi tai haennyüke, ngei kü lak shihhen eteinyüke; ngei 
lomohhühen eteinyüke; helushoei ngei kü ühinghen shah shownyüke.  
13Ngei shah nedanaokpü aangba keiha; shah ne-eaokpü shennyak kei 
nyüpeih.  
14Hingmei, ngeiyü shah nedanaokpü hatü shah neleiaokpü shennyak kei 
nyüpeih.  
15Ngei nüng omdanyeih, Oh Shembüpa, nüngi jangphahen, Oh Shembüpa, 
ngelei Kahvang.  
16Ngei doei nyushing kü, “Ngei shak kü hathüi mongte-onghü, hatü 
techangmeihü” shei ngei phopnyüpeih.  
17Ngei dodaihen mü nyüpeih, hatü ngei kü tüngpü düngei nyüke.  
18Ngei ngelei mang lahnyeih; ngelei mangi ngei ponghahnyeih.  
19Ten meheyao neshiüjü ngelei vepathü longi nyüke; Pungpü neshiüshiüi 
ngeikü jiühitpüthü longi nyüke.  
20Ngei meipü pheikü müpü nangkü ngelei vepathüyü mei kü ten jeiyei 
shuohteipüthü nyüke.  
21Ngei tetuhphong, Oh Shembüpa; Oh ngelei Kahvang, nüng ngei toueipü 
taishi telüdai;  
22Ngei kü sheühhen lomi peikei, Oh Shembüpa, ngei yemleipü.  

Menvih Kesho 39 

Tüngpü Shennyaki Mang Lahpü 

1“Ngelei lemthü kü veihen, hatü ngelei yei-i mang nethahhen yomhen. 
Nemeipüthü ngei touei nyupü thahshi ngei ngelei ju shümlanghen” shei ngei 
eteke.  
2Ngei meipü jung vaijao shah phahükao ne-e-i nenmü nyu, shejao ngelei 
shanghah nyeinya dateke.  
3Ngelei mongei mongdang shaamnyüke; ngei phopei deihshuohjü aw 
bahnyüke; hahepak kü ngei ngelei yeijaangi shah eteke.  
4Oh Shembüpa, ngelei yangnyu dohhen hatü ngelei nyihthü hushih; ngelei 
yangnyu meshük shülangshi lüdainya nyinghüshih.  
5Nüngi ngelei yangnyu nyih-ü lakkham maani mon ling; ngelei yangnyu nyih-
ü nüng touei kong khih. Peüei yangnyu-ü ngü keiha nyüke.  
6Hingmei peüha vangdhüm laang keiha longteinyüke; meheyao nevaihen kü 
shangpongei nyunyüke; Jomi thaiyei shüngnyüke, shejao ha üpai 
yahlanghennenyingnyu.  
7Shejao shaang, Oh Shembüpa, ngei mehe danei nyuhen? Ngei monglempeyü 
nüng kü nyüpeih.  
8Ngelei mang peü kübü ngei yangshih. Nüngi ngei ngapathü nyiteihen mü 
teleihü.  
9Ngei nenmü nyudaihen, ngei ju nekapih; mehenangkü hapa dükpeyü nüng 
hih.  
10Nüngi ngei kü bheipü dohdaishih; Nüngei laktaümi ngei dihen khih.  
11Mang nangkü nüngi hangku kü loh-ei yeannyüke; jomei mop thaüpi kei 
hahtüknyüke; hingmei shennyak peü ngü heepü keiha nyüke.  
12Ngei phoppü danlangshih, Oh Shembüpa; hatü lenpü kü dhaong 
shaangshih; ngei theppü kü nüngi sheühshih. Hamei obü opa am keiha ngei 
nüng mü yenpa kei nyunyeih.  

13Ngei chem mongongshi nyunüng ngei lüdai shekü hatü neshiüi leidai shekü 
nüng chem ngei toueipü yaakdaishih.  

Menvih Kesho 40 

Menvih Shuohpü Kesho Hük 

1Ngei nenteiaokpai Shembüpa omdannyeih; büpai ngei lemei meetü ngei 
lenpü danteke.  
2Büpai ngei nyülükpü kahsha leipü shüei an; nyaühutchong leipü tukei an, 
hatü ngei nedohen mü ngelei la yaong shangkü yaonghü.  
3Büpai ngelei ju kü kesho ja hük shih, jenei Kahvang kü menvihpü kesho hük. 
Longshi shingi ha eetü nyemhen, hatü Shembüpa kü hinglemhen.  
4Üpa shennyaki laophü hinglempü Shembüpa kü tuh, üpai changmeipü am 
kü nevei, nevaijü lebü shahshem kahvangthü kü nekhüm moihimanpü.  
5Oh Shembüpa, ngelei Kahvang, nüngi ham kü thamapü douthü longi 
dükteke. Nüngi ham shing tempü douthü üpaiyao iehen neaoknyu; Ngei paoh 
hathü jung enüng shelangmeyü ngei ieaokhen mao ahshi nyeidaiteke.  
6Jakpü moila hatü moila nüngi nenanyu, yemhimak jüei jakpü moila, mang 
moila nüngi neyünyu, shejao nüngei shah banghen nüngi ngei kü dhaong 
shuohteke.  
7Hahepak kü ngei, “Ngei hammü nyüpeih, ngei peitepih hapa shahkungnyü 
laidülei ngei jung nyangei nyüpeih.  
8Ngei nüngi mongpü dükhünyeih, Oh ngelei Kahvang; nüngei shahkungnyü 
ngelei mongdang mongei nyüpeih” shei eteke.  
9Ngei thaihiyu longpülei nüng daülangshemshepü jung baongnyeih; Ngei 
mechemao ha ne-e-i nenyu shei nüngi nyingei nyüpeih, Oh Shembüpa.  
10Nüng daülangpü jung ngelei mongdangei jolangei neshiü; Ngei nüng 
monglemaokpü, hatü yemleipü jung enyeih. Thaihiyu longpü kü ngei nüng 
bampü, hatü shahhing nejolangnyih.  

11Nüngei phahji ngei toueipü teshümlang, Oh Shembüpa; düngei bampü hatü 
shahhingi ngei yanglangtuh.  
12Mehenangkü ieyei neaoki shanghah-i ngei shonlangteke; ngelei mangthüi 
ngei yeplangteke, hatü ngei hajük kü ne-eenyu; hathüyü shokuk melaü mao 
nyeishi nyüke, hatü ngelei mong maandaiteke.  
13Oh Shembüpa, nüngi ngei yanghen mongongtuh; Oh Shembüpa, ngei kü 
sheühphahen shülangtuh.  
14Üami ngelei yangnyu jühen yemnya, jom peü veühütuh hatü nepongpaüpü 
vamhütuh; Üami ngei lomohhühen kennya, jom peü mongmangpai nyokei 
leihütuh.  
15Üami ngei kü, “Aha, Aha!” shei yaünya, jom veüpai mongmanghütuh.  
16Shejao nüng yempüthü peüi nüng kü mongonghütuh; nüng yemleipü kü 
mongongpüthü peüi, “Shembüpa longei anshihtuh!” shei düngei ehütuh.  
17Shejao ngeiyü taopa hatü neaoknethang; Shembüpai ngei deih-ei 
nyemdangma. Nüng ngelei sheühbü hatü yangbü; Oh ngelei Kahvang, nüng 
tepheidaima.  

Menvih Kesho 41 

Tüngpü Shennyaki Phoppü 

1Taopa kü bampü am moihiman; shanghahpü nyih Shembüpai jom 
yanglangnyeih.  
2Shembüpai jom yangnyeih, hatü yemmü tuhnyeih; hapa kahdok kü jom kü 
moihimanpü am shei nyükhen. Büpai jom vepathüi mongpü kü lanei 
neshuohtükhen.  
3Jom tüngpü lüngshing leiyao Shembüpai jom kü sheühhen, hatü tüngpü 
kübü meihühen.  
4“Ngei kü phahjishih, Oh Shembüpa, ngei meitükshih; mehenangkü ngei 
nüng khüei mang thahteke” shei ngei eteke.  

5Ngelei vepathüi ngei nang ten deihshi, “Büpalei men mahdaihen shangmü 
büpa mechem didaiphahenang?” shei enyüke.  
6Mechem jom ngei kü veinüng peihen, jomi ngei nang nemeipü kemei 
nyingtü daiyei ha jung mih kü enyüke.  
7Ngei kü jiühitpüthüi ngei nang chemi nümnümei langmaannyüke. Jomi ngei 
jung nemeipü kemei deihnyüke.  
8Jomi, “Büpayü nemeihen dinteni tüngnyüke, Büpa hapa lüng kübü meiyei 
nepaoküpih” shei eteinyüke.  
9Ngei monghah-ei nyupü ngelei mongkhenthü, ngei mü nükshung hükkü 
küshi nyupüthüi dangkao ngei khüei yaongnyüke.  
10Shejao Oh Shembüpa, nüngi ngei kü phahjishih, hatü ngei jom kü ha nyokei 
shemhen ngei meiyei paohütuh.  
11Nüngi ngei kü mongongnyeih shei ngei nying; mehenangkü ngelei vepathüi 
ngei shak kü aokpü nedang.  
12Mehe shahhing, ngei ha dükpü nangkü nüngi ngei kü sheüh; hatü ngei 
düngei nüng nyushingei tuh.  
13Shembüpa, Israel Kahvangei men hüdenhalenshi vihtuh, Amen! Amen!  

Menvih Kesho 42 

Wüpküpei Nyupü Shennyaki Phoppü 

1Shaoki yung yemei mokpükeiha, ngelei laanghai nüng ongyangnyeih, Oh 
Kahvang.  
2Ngelei laanghai Kahvang, vanyangyem Kahvang ongyangnyeih. Mechem 
ngei peiyei Kahvangei dhe eehen?  
3Ngelei vepathüi nedoh-i ngei kü, “Nüngei Kahvang melei nyüpa?” shei 
pheshingkü ngelei hahyingü ngelei mükphi nyuhampeih.  
4Ngei khong mü daipü, hatü Kahvangei shemei khong mütü mongong kesho, 
hatü menvih kesho lokei daihampü deihshuohjü ngelei mong mangdainyüke.  

5Oh ngelei laangha, nüng mehekei mongmangnya? Ngelei mongei mehekei 
hajük mongshangnya? Kahvang kü monglemtuh; mehenangkü ngei büpa 
vihhen, ngelei sheühbü, ngelei Kahvang.  
6Ngelei mongei ngelei laangha mongmangnyüke; hanangkü ngei Jordan 
kahdok, Hermon hatü Mizar Kahshangthü leipü nüng deih-ei danghen.  
7Yungching ilangmong keiha ngei kü mongshang peiteke, shanghah-i yung 
laongpü ngeü keiha ngüngteke, yungching yungmok ngei shangkü yenteke.  
8Nyihnüng Shembüpai büpa bampü hunyeih, hatü yanüng büpalei kesho ngei 
mü nyüpeih; hapayü ngelei yangnyui Kahvang kü phoppü.  
9Kahvang, ngelei yaongnyü kü, “Nüngi mehekei ngei betüknya? Vepathüi 
shüveipü nangkü mehekei ngei mahng thepei kamteihenang?” shei eteke.  
10Ngelei büm kü dihen mü ma yahtü nyüpeih; ngelei vepathüi ngei kü yaüei, 
“Nüngei Kahvang melei nyüpa?” shei düngei enyüke.  
11Oh ngelei laangha, nüng mehekei mongmangnya? Ngelei mongei mehekei 
hajük mongshangnya? Kahvang kü monglemtuh; mehenangkü ngei büpa kü 
vihhen, ngelei sheühbü, ngelei Kahvang.  

Menvih Kesho 43 

Shanghahpü Nyih Kahvang kü Phoppü 

1Ngei dah shakhütuh, Oh Kahvang, hatü Kahvang nenyingpü jatthü khüei 
ngei khüambakshih. Ühingnakai hatü shahhing ne-epüthü kübü ngei yangtuh.  
2Nüngü Kahvang, ngelei penyüsha. Nüngi mehekei ngei yaktüknya? Vepathüi 
shüveipü nangkü ngei mehekei mahng thepei daihen?  
3Nüngei vangngai hatü shahhing shomshih; hathüi ngei mühütuh. Hathüi 
ngei nüngei daülangpü kahshang hatü nüng nyushingei müei deihütuh.  
4Shejüang ngei Kahvangei moidü, Kahvang, ngelei mongong touei daihen. 
Ngei harp vüngei nüng menlonghen, Oh Kahvang, ngelei Kahvang.  

5Oh ngelei laangha, nüng mehekei mong maanya? Ngelei mongei mehekei 
hajük mongshangnya? Kahvang kü monglemtuh; mehenangkü ngei büpa 
küvihhen, ngelei sheühbü, ngelei Kahvang.  

Menvih Kesho 44 

Yanglanghen Phoppü 

1Oh Kahvang, nüngi aivang nyihthü kü obü opa amei hepak kü nüngi dükpü 
douthü jung jomi ham kü eküpü hamei dhaongi dantepih.  
2Nüngei laki jatthü peü changtük, shejao nüngei nanglakthü halei sheiphong; 
nüngi jatthü hanghi ponghü, shejao nüngei nanglakthü bümei leihü.  
3Jomei yani hapa kahdok neüpü nevai, nevaijü jomei laki aokpü nevai, shejao 
nüngei lakdah-i, hatü nüngei müknyinshekhang vangngai-i aokpeih; 
mehenangkü nüngi jom kü monghahpeih.  
4Nüngü ngelei ongpa, ngelei Kahvang; nüngi Jakob aokpü danghühen 
shahkung shuohnyüke.  
5Nüng homei hamei vepathü hungei leitüknyeih; nüngei men homei hamei 
vepathü shouptüknyeih.  
6Mehenangkü ngelei lahhan kü ngei hingnelem, nevaijü ngelei yani ngei 
yangphahen neaokhen.  
7Shejao nüngi hamei vepathü kübü ham yang, hatü ham kü jiühitpüthü 
veühüteke.  
8Kahvang kü nedoh-i ham maühenyeih, hatü hami düngei nüngei men 
vihhen.  
9Shejao nüngi ham yaktük hatü bhih-eimaantük, hatü nüng hamei veshanthü 
mü nedaikei.  
10Nüngi ham vepathü toueipü nyaihü, hatü hamei vepathüi hamei douthü 
shetlangkem.  
11Nüngi ham jühen deipü mithü kei leihüpeih, hatü ham jatthü touei haitük.  
12Nüngi nüngei nanglakthü bhei newongpü douthü keiha yutükpeih.  

13Nüngi hamei chingyowthüi ham kü yaühen mü leihütükpeih; ham shonei 
nyupüthüi ham kü ne-ienelemhen mü leitükpeih.  
14Nüngi hamü jatthü touei shahlemlak kü shihhen mü leitük, hatü mih 
nanglak touei mihnyi pü leitükpeih.  
15Helushoei veüpong ngei mü nyüke, hatü ngelei dhe veüpai jümshi nyüpeih.  
16Ngei kü yaüpülungpüthülei naamshah vepa hatü bhüh yempüthü eeyei ngei 
veünyeih.  
17Hami nüng nebetükjao, hatü nüngei vangpüshuwpü kü shahshemi nedükjao 
hathü peü ham kü vampeih.  
18Hamei mong nüng toueipü nelepdai, hatü nüngei lem kübü ham lembien kü 
nedai.  
19Shejao nüngi ham ngümtük, hatü shuwthü mü tuhphong, hatü shangmang 
longpai jümphong.  
20Hami hamei Kahvangei men betüktü, nevaijü lebü kahvangthü kü hamei lak 
haongshi phopei nyulangmeyü,  
21hamei mongdang leipü shahjo nyingpü Kahvangi ha nenyinghen je?  
22Shejao nüng tata kü helushoei ham jütüknyüke; hamü jühen deipü mithü 
kei nyüke.  
23Paotuh, Oh Shembüpa! Nüng mehekei shinya? Paotuh, nüngi ham den kü 
teyaktük.  
24Mehekei nüngei dhe jolangnya? Mehekei ham ponghahpü hatü shanghahpü 
betüknya?  
25Mehenangkü ham kübhih lüpshi shükshi nyüpeih; hamü kahdokei yakshi 
nyüpeih.  
26Paotuh, ham kü peiyei sheühshih. Nüngi bampü men kü ham angei leituh.  

Menvih Kesho 45 

Ongpalei Shemyem Kesho 

1Shahmük meipai ngelei mong mateke; ngelei ongpathü kü hathü lailüngthü 
nyangshingkü ngelei yei-ü lai nyangbü meipülei lainyangshong kei nyuteke.  
2Nüngü peü mü nethe meipüba; nüngei ju kü phahji shah maei nyüke. 
Hanangkü Kahvangi nüng kü den kü moihimanteke.  
3Nüngei yanlu laaptuh, Oh wong kohpü ongpa; nethe meipü 
müknyinshekhang ow owtuh.  
4Shahhing hatü daülangshemshepü men kü aokpü dangei müknyinshekhang 
kü daituh; nüngei lakdah-i nyembenüng dou dükhütuh.  
5Nüngei lahhan deplükpai ongpa khüpü vepathülei mongdang kü hümtuh; 
jatthüi nüngei la tüngei doei lemhütuh.  
6Nüngei ong uoshing denden kü nyuhen, Oh Kahvang, shahhing lenshuoh-ü 
nüngei ongchingei lenshuoh nyuhen.  
7Nüngi daülangshemshepü kü bamnyüke, hatü mang kü jiühitnyüke. 
Hanangkü Kahvang, nüngei Kahvangi küphüthü shak kü mongongpü mainga 
nyioei nüng thiteiphuei jepeih.  
8Nüngei büm-ow kemei myrrh, aloe, hatü cassia vong meipai bünyüke. 
Meinyübha yah-ei ow shih-ei lingpü ong uoshing kü vü shihpü hadir vüngei 
kesho lokpai nüng mongonghünyüke.  
9Ongthülei yiükhathüyü nüng kü dhüm shuohpü nelathü khong kü nyüke; 
nüngei lakdah philei onglanyü Ophir hon notü yaongnyüke.  
10Bangtuh, Oh yiükha, nüngei dhaong shaangtuh; Nüngei nanglak hatü 
ampalei shem betüktuh.  
11Nüng nela meipü ongpai lümei deihhen; büpa nüngei shembü vaipü nangkü 
büpa touei aümei shatuh.  
12Tyre am nela thintho notü nüng touei peikahen; shemmeithüi nüngi bampü 
yemei peikahen.  
13Onglanyüyü ongshemeinela longi meishi nyüke; pinnyülei bhagthuh-ü honi 
thüngtü nyüke.  

14Owlem longi kohpü ow owtü pinnyü ongpa touei heihkünyüke; pinnyü 
pheikü pinnyü kü jungpüthü müshi nyüke; jomphongao büpa touei 
heihnyüke.  
15Jomü mongongpai müei deilangnyüke; jom ongpalei ongshemei shünyüke.  
16Ambü ampalei shing kü nüngei hapeüthüi jeihen, Oh ongpa; nüngi jom 
kahdok peü lemei ong vaihühen.  
17Ngei nüngei men denshem peü kü eteihühen; hanangkü jatthüi den den kü 
nüngei men longhen.  

Menvih Kesho 46 

Kahvang Jen mü Nyüpeih 

1Kahvangü jen loishing hatü wong, shanghah kü shaangpü shaang sheühbü.  
2Hanangkü kahdoknyü yeiyadaijao, hatü kahshang laamei yungching mongei 
shüdaijao,  
3yungching ngüngei yung-op vamjao, kahshangthü jenei bhaokeibhidaijao jen 
nenyemhen.  
4Kahvang chingnyü mongonghüpü, Jaipüba nyupü daülangpü shing 
mongmeihüpü yungyen hük nyüke.  
5Kahvangü hapa chingnyü jiamei nyüke, hapa nejenlenhen. Nepnüng dhom 
mü Kahvangi pinnyü kü sheühhen.  
6Jatthü nyempühanpü kü nyüke, ongchingthü dodainyüke; büpai ngeü anjü 
kahdoknyü nyaüdainyeih.  
7Jeiyong Shembüpa jen mü nyüpeih; Jakob Kahvangü jenei penyüsha.  
8Peiyei Shembüpalei douthü kü veituh; büpai kahdoknyü kü lavüngtoipü koei 
peipü kü veihümao.  
9Büpai kahdoknyü dohpü thahshi vehok dohtükhünyeih; büpai lahhilaong 
bhagtüknyeih, phunghilang mangtüknyeih, hatü inyüshungthü aw kü 
jaktüknyeih.  

10Nenmü nyutuh, hatü ngeiyü Kahvang shei nyingtuh! Ngeiyü jatthü khongkü 
longei anshihhen, ngeiyü kahdoknyü kü longei anshihhen.  
11Jeiyong Shembüpa jen mü nyüke; Jakob Kahvangü jenei penyüsha.  

Menvih Kesho 47 

Peü mü Vanglem lembü 

1Lak aptuh, am jatthü peüi; Kahvang kü mongong kesho lokei wongmü 
lentuh.  
2Jaipüba Shembüpayü meshük longpüang! Büpayü kahdoknyü peü shak kü 
longpü ongpa.  
3Büpai jatthü jen phangkü neüei tuh, hatü nanglakthü jenei la phangkü tuh.  
4Büpai jen shing kahdoknyü mükjüp jeyei shuoh; büpai bampü laophülei 
nanglakthü nangkü büpai maühenyeih.  
5Kahvangi mongongpai lenpü ngeü chi kü, hatü Shembüpai amit vüngpü 
ngeü chi kü shangei aong.  
6Kahvang kü menvih kesho loktuh, menvih kesho loktuh; jenei Ongpa kü 
menvih kesho loktuh, menvih kesho loktuh.  
7Mehenangkü Kahvangü kahdok peü shak kü ongpa; menvih kesho-i büpa 
vih-ei loktuh.  
8Kahvangü jatthü shak kü ongpa, Kahvangi büpalei daülangpü ong uoshing 
kü uonyeih.  
9Jatthülei ongthü Abraham Kahvangei nanglakthü mü thainyüke. 
Mehenangkü kahdoknyü kübü inyüshungthü kemei Kahvangei; büpa peü mü 
shaoshi vanglem lemnyeih.  

Menvih Kesho 48 

Kahvangei Chingnyü Zion 

1Longpeyü Shembüpa, hatü jenei Kahvangei chingnyü kü büpa longi vihhen 
nyüke.  

2Kahvangei Kahshang Zionü shaoshi, hatü nethe meishi; hapayü kahdoknyü 
kempülei mongong. Zaphon shangching shaopü keiha, Longpü Ongpalei Zion 
chingnyüyü nyüke.  
3Kahvangü pinnyülei chingthülei nyüke, büpa laophü nyingi penyüsha kei 
nyüke.  
4Mechem ongthü chemi thaitü peihenshang,  
5jomi ha eehinüng thamaei jom mongshangei nyaidainyüke;  
6jom nyempai kheünyüke; nyüha hük hapeü anghen tüngpükei nyüke;  
7heong vanglük peishingkü Tarshish leipü jahas nyupükei nyunyüke.  
8Hami danei nyuhampeih; hapa keiha Jeiyong Shembüpalei chingnyü kü, 
hamei Kahvangei chingnyü kü büpai mehe dük, ha eetepih; büpai chingnyü 
den kü yangei tuhhen.  
9Nüngei phopshem mongei, Oh Kahvang, hami nüng bampü jung deihnyeih.  
10Nüng kü vihpü keiha, Oh Kahvang, nüngei men kahdoknyü peü lemei 
dainyüke. Nüngei lakdahphi daülangshemshepai maei nyüke.  
11Nüng shahhing shahphenpü nangkü Zion Kahshang mongonghütuh; Judah 
jilathü mongmeihütuh.  
12Zion kü kamei daituh, ha shinei kamtuh; haleipü shangdüthü ietuh.  
13Kahdok shaokei pe lingtükpü deihhümao; halei penyüshathü kü veihümao; 
nüngi hathü jung hüshompheinaü kü etuh.  
14Mehenangkü hapa Kahvangü den kü jenei Kahvang; dohpü thahshi büpayü 
jenei lem mübü vaikahen.  

Menvih Kesho 49 

Mop kü Monglempü Ngahiyoi 

1Ha bangtuh, am nanglakthü peü, hapa kahdok kü nyupüthü,  
2longpü maanpü, shemmei taopa peüi bangtuh:  

3Ngelei jui kihikon shah ehen; ngelei mong kübü vampü shah-i danaokpü kon 
yahphahen.  
4Ngelei dhaong kandok shah philei meehen; harp vüngei phehen nyupü 
shahjo kemei nihhen khih.  
5Ngei shanghahpü nyih kü ngei kü shüveipüthülei mang ngei shinei tuhtü,  
6laophülei mop kü monglempü, hatü laophüi angpü kü changmeipüthü tuhtü 
ngei mehekei nyemhen?  
7Üpaiyao lebü yangnyu hük angei neleiaokpih, nevaijü büpa nangjei Kahvang 
kü neshuoh-aokpih.  
8Yangnyu hük angei leihenü bhei wongshi; mechemao ha kü lop changshi 
shuohtü,  
9nedi-i yemmü den kü nyuhen neaokpih.  
10Mechem jeni kon kohpüthü kü veihenshang jomao didainyüke; ngapa hatü 
yoipa nyiyao aihük mü didainyüke, hatü jomei mop mih kü tuhnyeih.  
11Jomi kahdok kü jomei men menhahjao den shing jomei mahngchongü 
jomei shem, hatü hayü den peü kü jomei nyushing.  
12Shejao shennyaki mop angpai shei neyangaoknyih; büpayao yemhimak 
keiha didainyeih.  
13Laophü kü monglemtü nyupüthü, hatü jomi epü shah yahtü jom phei 
müpüthülei lashüh-ao hapakei nyunyeih.  
14Mi keiha jomphongü mahngchongei nyuhen, hatü dipeyü jomei yombü 
vaihen. Daülangpüthüi jom shakkü dhom mü vanglem lemhen; jomei 
ongshem tuhtü jom mahngshalei jiüshangi shüei halei shedaihen.  
15Shejao Kahvangi ngei Sheol leipü yangphahen, büpai ngei büpa touei 
yahlanghen.  
16Mechem shennyak hük shemmei leihen, hatü büpalei mop dapü eeshingkü 
nüng tenyem.  

17Mechem jom dihen, jomi meheyao koei nedaihen; jom mü chemi mop 
mahngshalei neshühen.  
18Jomei yangnyu yangkü jom mongongshi nyujao, hatü jom aokpüthangpü 
eeyei shennyakthüi jom kü vihjao,  
19jom peü chebü chepa mü mahngshalei shüdaihen; halei ne-yei vangngai ne-
eehen.  
20Shejao shennyaki mop angpai shei neyangaokpih; büpayao yemhimak keiha 
didainyeih.  

Menvih Kesho 50 

Hingshangpü Moila 

1Vanghe aongpü kübü shüpü thahshi, Jeiyong Kahvang, Shembüpai enyüke, 
hatü nyüknyüke.  
2Den ngoiyei nethe meipü Zion kübü Kahvang vangngai khangnyüke.  
3Jenei Kahvang peikünyüke, hatü nenmü nenyunyu; büpa touei laiyeilungei 
hahhen aw, hatü mangpü yinglükpalei shinei nyüke.  
4Büpai laophülei nanglak shahphenhen nangkü shangei vangshothü kü, hatü 
kahdoknyü kü nyüknyüke.  
5“Jakpü moila homei ngei mü vangteipü ngelei nanglakthü thailangkei!” shei 
büpai enyüke.  
6Vangshothüi büpa daülangshemshepü baongnyeih, mehenangkü Kahvang, 
büpayü shahphenbü.  
7Bangtuh, Oh ngelei nanglak, hatü ngei ephanüng, Oh Israel, ngei nüng khüei 
denpü shuohhen. Ngeiyü Kahvang, ammei Kahvang.  
8Ammei jakpü moila nangkü ngei am kü lohnyu nevai; ammei jakpü moila 
ngei touei nedoh-i nyüke.  
9Ngei ammei shem leipü mohohbaong, nevaijü khaok leipü yumthü 
neyahhen.  

10Mehenangkü phaüyemthü kemei, kahshang haja longi nyupü leipü yemthü 
peü ngelei.  
11Ngei shangouhathü peü nyingei nyüpeih, hatü kahdokei kamteipüthü peü 
ngelei.  
12Ngei paoh aeiyei nyujao nüng kü ha ne-ehen, kahdoknyü hatü halei 
nyupüthü peü ngelei.  
13Ngei mohohbaongei phai hahnyu je? nevaijü yum iy yingnyu je?  
14Kahvang kü menvih shuohpü jakpü moila shuohtuh, hatü Jaipüba kü nüngi 
lahtükpü düktuh.  
15Shanghahpü nyih ngei kü nyüktuh; ngei nüng yanghen, hatü nüngi ngei 
müknyinshekhanghen.  
16Shejao nemeipüthü kü Kahvangi hapakei enyüke: “Ngelei shahkung nüngi 
iehen, nevaijü ngelei vangpüshuwpü nüngei jui ehen mehe jiüpü nyüpa?  
17Ngei yeanpü shuohpü kü nüngi jiühitnyüke, hatü ngelei shahthü 
ngaümpheilei yaktükteke.  
18Gühpa eejü nüngi büpa mü dhaonyüke, hatü mükbongjuyungpüthü mü 
jemnyüke.  
19Nüngei jui ten ehen noteinyüke, hatü nüngei yei ühing shah ehen 
shuohnyüke.  
20Nüngi nedoh-i laophülei jeihinaü khüei enyüke, hatü vom mong hük kübü 
büpa luhahnyüke.  
21Nüngi hathü dou dükteke, ngei nenmü nyudaipeih; ngeiyao nüng kei 
nyüpeih shei deihnyüke. Shejao ngei nüng khüei hokhen, hatü dhe kü 
nyeanshi thaüvaühen.  
22Ha deihtuh, am Kahvang betükpüthü, hei nevaijema üpaiyao yanghen 
neshiüi ngei khihmü shaaktükhen.  
23Üpai menvih shuohpü moila shuohnya, ngei kü dhüm hunyüke; hatü ngei 
Kahvang yemleipü büpa kü huhen shingvaishi büpai lem temhahnyüke.”  

Menvih Kesho 51 

Mang Tükpü Yüei Phoppü 

1Nüngi bampü shangshi ngei kü phahjishih, Oh Kahvang; nüngei phahji 
yahyang shangshi ngelei mang thittükshihma.  
2Ngei pungpü kübü meishi daütükshih, hatü ngelei mang kübü ngei 
paütükshih.  
3Mehenangkü ngei pungpüshaipü nyingnyüke, hatü ngelei mang düngei ngei 
mü nyüke.  
4Nüng khüei, nüng monha khüei ngei mang thahteke, hatü nüng touei mehe 
ten nyu ha dükteke. Hanangkü nüngi ngei kü shahphenpeyü jiüphei; ngei 
nyonghüpü kü dah shakteke.  
5Hingmei, ngei bühshing kao mang nyu; Onyüi ngei kopü hepak kao ngei 
mang nyuteke.  
6Hingmei nüngi mongei shahhing nyupü ha lümnyüke; hanangkü ngelei 
mongdang mongpalei nüngei kihikonnyuhshih.  
7Hyssop yah-ei ngei daütükshih, hatü ngei daüdaihen; ngei paütükshih, hatü 
ngei shüdao mao shoshi leidaihen.  
8Ngei mongongmonglepü jung bangshah; nüngi ngümtükpü vangtaothüao 
mongonghütuh.  
9Ngelei mangthü kübü nüngei dhe jodaishih, hatü ngelei mangthü kemei 
thittükshih.  
10Ngei kü daülangpü mongdang hük lingshih, Oh Kahvang, hatü ngelei 
mongkü ja, hatü jiüpü laangha hük shihshih.  
11Nüng ompü toueipü ngei teyaktük, hatü ngei kübü laangha daülangpü 
teyahlangpha.  
12Nüngei yemleipü mongong ngei kü nyokei yahshih, hatü monghumpü 
laangha ngei kü tuhshih.  

13Shejüang ngei pungpüthü kü nüngei lemthü nyuhhen, hatü mangthü nüng 
touei mong lepei leikahen.  
14Iy yenhüpü mang kübü ngei yangshih, Oh Kahvang, ngei yangpü Kahvang, 
hatü ngelei jui nüngyemleipü jung kesho wongmü lokhen.  
15Oh Shembüpa, ngelei ju apshih, hatü ngelei jui nüngei menvih jung 
baonghen.  
16Mehenangkü nüngi jakpü moila kü mongneongnyih, ngei paoh jakpü moila 
shuohjao nüngi ha kü mongneonghen.  
17Kahvang touei yah-aokhenüng moilayü laangha mangpü; mongdang 
mangpü hatü mongleipü mongdang, nüngi ha neyaktükpih, Oh Kahvang.  
18Nüng mongongpai Zion kü mei dükshihma; Jerusalem bhamthü lingei 
leishihma.  
19Shejüang nüngi jiüshangpü moila kü mongonghen, jakpü moila hatü 
bümmü jakpü moila kü nüng mongmeihen; shejüang nüngei moidülei 
mohohbaongthü moila shuohhen.  

Menvih Kesho 52 

Kahvang Shahphenpü hatü Phahji 

1Ammei mang kü mehekei monglongnya, Oh wong kohpü shennyak? 
Heluyang kemei mehekei changmeinya, amphong Kahvang khüei ten 
dükpüthü?  
2Ammei yeijaangi mih lomohhühen küpjan lingnyüke; hapayü longi nahpü 
meet kei nyüke; ammi shahshem mon lingei enyüke.  
3Ammi mei leimü ten kü, hatü shahhing leimü shahshem ehen kennyüke.  
4Ammei shah-i mih ma yahhühen kennyüke, Oh ühingpü yeijaang.  
5Shejao Kahvangi am den shing mangtükhen; büpai nüng aetlanghen, hatü 
ammei shemei nenyuaokhen. Yemmü nyupü kahdok kübü büpai nüng 
bhitükhen.  
6Daülangpüthüi ha eehen hatü nyemhen; jomi büpa kü nyiyei,  

7“Kahvang kü neloipü shennyak, shejao mop kü monglempü, hatü hapa kü 
loipü shennyak kü veituh!” shei ehen.  
8Shejao ngeiyü Kahvangei shemei thüngshingpü olive pü kei nyüpeih. Ngei 
den kü Kahvangi bampü kü hinglemnyeih.  
9Nüngi mehe dük, ha nangkü ngei düngei nüng kü vihhen. Daülangpüthü 
nyushingei nüngei men meiangke shei baonghen.  

Menvih Kesho 53 

Shennyakei Mang 

1Ngapathüi jomei mongei, “Kahvang neshiüpih” shei enyüke. Jomü 
tendaipüthü, jomi jiühitbenüng dou düknyüke; mei dükpü shennyak hükao 
neshiü.  
2Kon kohpü hükao nyüla, Kahvang yempü hükao nyüla shei Kahvangi hangku 
kü vangsho leipü veinyüke.  
3Peü kemei lemnyong kü lüdai, jom peü nyongnyongi leidai; mei dükpü 
hükao neshiü, hingmei, hükao neshiü.  
4Ha ten dükpüthüyü nyingpü neshiüpü je? Jomi ngelei nanglakthü aan 
hahpükei hahtüknyüke; hatü Kahvang kü nenyüknyu.  
5Halei jom nyempü longpü kü nyuhen, shelei chemao nevampü nyemhihan 
kü nyuhen. Mehenangkü Kahvangibüpa nenyingpüthülei vangtao haitükhen; 
jom veühühen, mehenangkü Kahvangi jom yaktükteke.  
6Oh Israel am shing yemleipeyü Zion leipü peikahen! Mechem Kahvangi 
büpalei nanglakthülei laphen lingei leihen, Jakob mongonghen, Israel 
mongmeihen.  

Menvih Kesho 54 

Vepathü Kübü Yanghen Phoppü 

1Nüngei men kü ngei yangtuh, Oh Kahvang; nüngei wongi ngei dah 
shakhütuh.  

2Ngei phoppü bangtuh, Oh Kahvang; ngelei ju kübü shah kü nüngei dhaong 
shaangshih.  
3Mehenangkü changmeipüthüi ngei khüei yaongnyüke, shennyakthüi ngei 
jühen yemnyüke; jomi Kahvang jung deihshi neshiü.  
4Shejao Kahvangü ngelei sheühbü; Shembüpayü ngelei yangnyu yangei 
tuhbü.  
5Büpai ngelei vepathüi ten dükpü nangkü nyokei shemhen; nüng monglempai 
jom dohtükhen.  
6Ngei mongongpai nüng kü jakpü moila shuohhen; ngei nüngei men vihhen, 
Oh Shembüpa; mehenangkü hayü meiangpeih.  
7Mehenangkü büpai ngei shanghah peü kübü yangteke, hatü ngelei 
mükivepathü kü neütüktü veinyüpeih.  

Menvih Kesho 55 

Küphüi Lutükpü Shennyak Hüki Phoppü 

1Ngei phoppü kü bangtuh, Oh Kahvang, ngei yüpü kü nüng tejodai.  
2Ngei epü bangtü jangshih; ngei shah deihpai mongshangnyüke.  
3Ngelei vepathüi ngei kü nyemshaopai ngei nyemnyeih; nemeipüthüi ngei kü 
shüveipai ngei ngümtükteke; Jomi ngei kü shanghah koei peinyüke, jomi ngei 
kü mongshihnyüke, hatü jiühitnyüke.  
4Ngei longi dhenshang mongtüngnyüke; dihen mü nyempü ngei kü pei.  
5Nyempü hatü kheüpü ngei kü pei, nyemei jiühitpai ngei mateke.  
6“Oh ngei kü paoh athuba kü kei yang nyulangmeyü, ngei piyei daiyei 
nyiumei kü nyudaihah shepeih;  
7hingmei ngei tailuei daiyei jahpanei nyudaihah shepeih;  
8mangpü vanglük hatü yinglükpalei kübü ngei shing loishing yemei 
mokdaihah shepeih” shei ngei eteke.  

9Oh Shembüpa, jomei ehishei peü nepongpaü-i leitüktuh; mehenangkü ngei 
chingnyülei iy-aongmasha, dehilao eenyüke.  
10Nyakhingai thüngei bham shinei jomi longteinyüke, hatü halei dehilao hatü 
shanghah mon vamhünyüke.  
11Hapa chingnyülei benpülangpü douthü nyüke; chingyangshong peü kü 
shüveidoidei, hatü ühingnakai mon nyüke.  
12Vepa hüki ne-ienelempü vailangmeyü, ngei nenaokhen; ngei khüpü 
shennyaki ngei khüei yaongpü vailangmeyü ngei jodaihen;  
13shejao hapayü ngei mü jemteipü, ngelei küphü mongkhen nüng;  
14ngei mü chemi mongjemshi küei jempü, Kahvangei shemei chemi phopnüng 
daiteihampü nüng khih.  
15Jom kü dipü peihütuh; jom yemmü Sheolei nyemshü; mehenangkü jomei 
shem hatü mongei ten nyüke.  
16Shejao ngei Kahvang kü nyüknyeih, hatü Shembüpai ngei yangphahen.  
17Dhom, om hatü nyihnüng ngei thepei lennyeih, hatü büpai ngelei ngeü 
dannyeih.  
18Vepathü longi khüei ngei vehok hokpü kübü büpai ngei ma neyahhüi 
yangei leihen.  
19Kahvang, üpa aivang den mebü ong uoshing kü uo, büpai ha danei jom 
bhih-eimaanhühen; mehenangkü jom neyeiya, hatü Kahvang kü nenyemnyu.  
20Ngelei küphü hüki büpalei küphü hük kü lak shihteke, hatü büpai 
vangtükpü shaitük.  
21Ju cheü-ü ammacheü mao nyüpüba, shejao mongdangü vehoki maei; shah-
ü mainga mao inpüba, shejao yan mon nonyüke.  
22Nüngei hanggovih Shembüpa kü nyanphongtuh, hatü büpai nüng yangei 
tuhhen; büpai daülangpüthü mechemao nedohüpih.  

23Shejao Oh Kahvang, nüngi hathü kahsha chüpülei hütükhen; iy yenhüpü 
hatü lupülempüthü jomei yangnyu hükkei shingao nenyupih. Ngei payü nüng 
kü hinglemnyeih.  

Menvih Kesho 56 

Hinglempai Phoppü 

1Ngei kü phahjishih, Oh Kahvang, shennyakthüi ngei kü la-i shoupnyüke; 
helushoei vepathüi ngei kü shüveinyüke.  
2Helushoei ngelei vepathüi ngei kü changnyüke; ngei khüei hokpüthü longi 
nyüke.  
3Mechem ngei nyemhenshang, ngei nüng kü hinglemnyeih, Oh 
Jeiyong Shembüpa.  
4Kahvang, üpalei shah kü ngei vihnya, Kahvang, üpa kü ngei hinglemnya, 
ngei sheyü üpa kao nenyemhen. Didaihen hangkui ngei kü mehe dükaokhen?  
5Helushoei jomi ngelei shahthü nyongnyongi leitüknyüke; jom düngei ngei kü 
lak shihhen shownyüke.  
6Jomi dehilao vamhünyeih, jomi ngei tapei ngei daihilei veiyei nyunyüke, 
hatü ngei jühen dannyüke.  
7Mepa nang eshiyao jom yangei tetuh; Oh Kahvang, nüng mongshihpai jatthü 
neütüktuh.  
8Ngei theppüyoungpü nyangei tuhtuh; nüngei laitap kü ngei mükphi yenpü 
nyangei tuhtuh. Hathü nyangei neshiüpü je?  
9Mechem ngei nüng kü nyükhen, ngelei vepathü nyokei leidaihen. Hapai 
Kahvang ngei shingvaishi nyüke shei nyinghen.  
10Kahvang, üpalei shah kü ngei vihnya, Shembüpa, üpalei shah kü ngei 
vihnya,  
11ha Kahvang kü ngei hinglemnyeih; ngei makao nenyemnyih. Hangkui ngei 
kü mehe dükphaaokhen?  

12Nüng kü lahtükpü ngei dükhen vongbong, Oh Kahvang; Ngei nüng kü 
menvih shuohpü moila shuohhen.  
13Mehenangkü nüngi ngelei laangha dihen kübü, hatü ngelei la kükhen kübü 
yangteke. Hanangkü ngei yangnyu vangngai kü Kahvang touei kamhen.  

Menvih Kesho 57 

Sheühpü Yüei Phoppü 

1Ngei kü phahjishih, Oh Kahvang, ngei kü phahjishih; mehenangkü nüng kü 
ngelei laangha loinyeih; nüngei yangkaok dhüm phangkü ngei loihen, 
mangpü yinglükpalei mangpeihkem thahshi.  
2Ngelei mükhong kemei jiühüpü Kahvang; Jaipüba Kahvang kü ngei 
lennyeih.  
3Büpai vangsho leipü shomei ngei yanghen, ngei kü la-i shouppüthü büpai 
veühühen. Kahvangi büpa bampü, hatü büpalei shahhing shomnyeih.  
4Ngeiyü mailang keipü vepathü chi kü lemshi nyüpeih; jomi shennyak jüei 
shaakei hahnyüke; jomei bhayü phung hatü lahhan kei, jomei yei nahpü yan 
kei nyüke.  
5Vangshothü shak kü nüng longei aongtuh, Oh Kahvang; nüngei 
müknyinshekhang kahdok peü shak kü nyuhütuh.  
6Jomi ngelei lem kü shang haennyüke, mongshangpai ngei neülangteke, Jomi 
ngei dailem kü kahsha shonyüke, shejao jom-ang ha kü vüteke.  
7Ngelei mong nüng kü nyangnyeih, Oh Kahvang, Ngei kesho lokei nüng 
vihhen.  
8Paotuh, ngelei Kahvang! Paotuh, Oh harp hatü lyre! Ngei vanghe 
aonghühen.  
9Nanglakthü khongkü ngei nüngei men vihhen, Oh Shembüpa. Jatthü 
khongkü ngei nüng menvih kesho lokhen.  
10Mehenangkü nüngi bampeyü vangshothü kei shaoshi; nüng monglemaokpü 
vangshang ngoishi nyüke.  

11Vangshothü shak kü nüng longei aongtuh, Oh Shembüpa, nüngei 
müknyinshekhang kahdok peü shak kü nyuhütuh.  

Menvih Kesho 58 

Nemeipüthü kü Bhüh Yemhen Phoppü 

1Am vanglem lempüthü shah jiüshi enyüla? Nüngi nanglakthülei shah jiüshi 
phennyüla?  
2Nevaiang, ammei mongei nemeipü temnyüke; ammei laki kahdoknyü kü iy-
aongmashahünyüke.  
3Nemeipüthü vom mongei-üng lemnyong kü dainyüke; bühpü nyih-üng 
shahshem enyeih.  
4Jom kü biüei leü keipü leü nemeipü nyüke, biütam keiha jomei dhaong 
dhühlangnyüke,  
5hanangkü biü nganbülei ngeü nedannyu, nevaijü nganbüi lokpü nedannyu.  
6Jomei ju mongeipü bha bhagtükkemtuh, Oh Kahvang; mailangthülei bha 
tettükkemtuh, Oh Shembüpa.  
7Yung yendaipü keiha jom mahtükkemtuh; thüng kü keiha shoupei 
vantüktuh.  
8Jomü shepshungi ouy nyiojü maanei leidaipü keiha, mahng mü bühpü naü 
vangngai ne-eepü keiha nyuhütuh.  
9Hühthang kü hüh vampü nyingshekü, hühthüng vaijao di vaijao, 
nemeipüthüyü hapakei langei yaktükhen.  
10Nemeipüthü kü bhüh yempü eetü daülangpüthü mongmeihen; 
nemeipüthülei iy kü jom kamteihen.  
11Nanglakthüi, “Hingmei daülangpüthü shing laklei nyüke; hingmei 
kahdoknyü kü shahhing shahphenpü Kahvang nyüke” shei ehen.  

Menvih Kesho 59 

Yanghen Shingvaishi Phoppü 

1Ngelei vepathü kübü ngei yangshih, Oh ngelei Kahvang; ngei khüei 
yaongpüthü kübü ngei yangtuh.  
2Douten dükpüthü kübü, hatü shennyak jühen yempüthü kübü ngei yangtuh.  
3Ngei jühen jom tapei nyüke. Ngei mehe mang nevaijü tenao neshiüpü kü 
ngei khüei yaongnyüke, Oh Shembüpa.  
4Ngei meheyao nejiüpü nedük, shejao jomi ngei kü nemeihen temnyüke. 
Paotuh, ngei kü sheühshih hatü veishih.  
5Oh Jeiyong Shembüpa Kahvang, Israel Kahvang, jatthü kü hanghi shuohhen 
nüng paotuh; nemeipü dükpüthü kü phahji tehu.  
6Jomi chingnyülei het yemei shi kei vaüei longteitü om mü leinyüke.  
7Jomi mehe bhainya? Jomei ju leipü yan bhainyüke, hatü jomi, “Ham üami 
danhen?” shei enyüke.  
8Shejao nüngi jom kü nyinyüke, Oh Shembüpa; nüngi jatthü peü kü 
yaünyüke.  
9Oh ngelei wong, ngei nüng omdannyeih; Oh Kahvang, nüngü ngelei 
penyüsha.  
10Ngelei Kahvang büpa bampai ngei mü ponghen; ngelei Kahvangi ngelei 
vepathü kü aokpü dangpü kü veihühen.  
11Shejao nüngi hathü tejütük; Oh Shembüpa, hamei inyüshung; hei nevaijema 
ngelei nanglakthüi betükhen. Nüngei wongi jom haitüktuh, hatü neütüktuh.  
12Jomei ju kübü mang nangkü, jomei juben kübü shahthü nangkü, jom 
changmeipai jom yephütuh; mehenangkü jomi thaüvaü hatü shahshem 
enyüke.  
13Mongshihpai jom mahtüktuh; jom neshiüi manglei thahshi jom mahtüktuh. 
Shejüang Kahvangi Jakob am shak kü vanglem lemnyüke shei 
kahdoknyüdohpü thahshi nyinghen.  
14Jomi chingnyülei het yemei shi kei longteitü om mü leinyüke.  

15Jomi shi keiha het yemei longteinyüke, hatü nemohjü vaünyüke.  
16Shejao nüngei wong jung ngei kesho lokhen. Nepnüng ngei nüng bampü 
jung lokhen. Mehenangkü nüngü ngelei penyüsha, hatü ngei shanghahpü 
nyih ngei loishing nyupeih.  
17Oh ngelei wong, ngei nüng menvihpü lokhen; nüng mon ngelei penyüsha, 
Oh Kahvang, ngei kü bampü hupü Kahvang.  

Menvih Kesho 60 

Aokpü Danghen Nangkü Phoppü 

1Oh Kahvang, nüngi ham yaktük, hatü ham neütükteke; nüngi ham kü 
mongshih; shaang ham lemei lepei leikei.  
2Nüngi kahdok jenhüteke; nüngi ha bhaoei katük; ha bhaodaipü meitüktuh; 
mehenangkü ha jennyüke.  
3Nüngi nüngei nanglakthü longi hanghihü; ham tüngtüngmüngi longteihen 
mü nüngi ham kü yiü ying.  
4Shejao nüng kü nyempüthü shingvaishi lahhani kappü khüei khüamlung 
haongteke.  
5Nüngei lakdah-i ham aokpü danghütuh, hatü ham kü jangshih. Shejüang 
nüngi bampü am yangaokhen.  
6Kahvangi büpalei daülangpü shing leipü eteke: “Mongongpai ngei Shekhem 
hantükhen, hatü Sukkoth Kahji ngelei nanglakthü kü hanei shuohtükhen.  
7Gileadü ngelei; Manasseh-ao ngelei; Ephraimü ngelei athen, Judahyü ngelei 
lenshuoh.  
8Moabü ngelei la paüshing, Edom kü ngelei lathuh hukei shükhen; Philistia 
shak kü ngei aokpü dangei lenhen.  
9Üpai ngei penyü showtükpü chingnyülei müei daihen? Üpai ngei Edomei 
müei daihen?  
10Nüngi ham yaktükei neshiüpa yo, Oh Kahvang? Nüngi hamei vepathü mü 
nedainyih, Oh Kahvang.  

11Oh vepathü khüei ham kü sheühshih; mehenangkü hangku-i sheühpeyü 
yahlak neshiü.  
12Kahvang mü ham aokpü danghen, hatü büpai hamei vepathü shouptükhen.”  

Menvih Kesho 61 

Kahvangi Yangphahen Monghampü 

1Ngei lenpü bangtuh, Oh Kahvang; ngei phoppü bangtuh.  
2Mechem ngei mongshanghen, kahdok dohpü leipü ngei nüng kü nyüknyeih. 
Ngei mü shaopü yaongnyü touei ngei mütuh.  
3Mehenangkü nüng ngelei loishing; vepathü khüei wong kohpü shangdü 
nyuhampeih.  
4Ngei nüngei ashakshem mongei düngei nyuhünyeih, hatü nüngei yangkaok 
phangkü ngei loihünyeih.  
5Mehenangkü nüngi ngei vangpüshuwpü danteke; nüngei men kü nyempü am 
ngei kü mükjüp vaishi shuohteke.  
6Ongpalei yangnyu nyihthü luhütuh, hatü den longi büpalei bongthü 
nyuhütuh.  
7Büpa düngei Kahvang touei ong uoshing kü uohütuh; nüngi bampü hatü 
monglemaokpai büpa yangei tuhtuh.  
8Nyihjeih ngei lahpü dükshingkü ngei düngei nüngei men kü menvih kesho 
lokhen.  

Menvih Kesho 62 

Kahvang kü Mon Hinglempü Kesho 

1Kahvang kü ngelei laanghai nenmü omdannyeih; büpa leipü mon yemleipü 
peinyeih.  
2Büpa monha ngelei yaongnyü; ngei yemleipü ngelei penyüsha; ngei 
nejenlenhen.  
3Amphongi meshük lushi shennyak hük kü nemei-i dükhen? Büpayü 
laamdaipü pe keiha wong neshiüi nyüke.  

4Jomei küpjan kempeyü shongnyü shennyakthü vütükhen temnyüke. Jomü 
shahshem kü mongongnyüke; ju-i mon vih-ei enyüke, shejao mongeiyü 
thaüvaünyüke.  
5Kahvang kü mon ngelei laanghai nenmü omdannyeih; ngei monglemhenü 
büpa leipü mon dangnyeih.  
6Büpa monha ngelei yaongnyü, hatü ngei yemleipü, ngelei penyüsha, ngei 
nejenlenhen.  
7Ngei yemleipü hatü ngelei dhümü Kahvang kü mon kohshi nyüpeih; büpa 
ngelei yaongnyü, ngei loishing.  
8Hepak peü kü büpa kü hinglemtuh, Oh nanglakthü; ammei mongdang büpa 
kü ngaiyei shuohtuh; mehenangkü Kahvangü jen loishing.  
9Maanpü shennyakthüyü ngü kei mon, longpüthüyü shahshem mon; dok kü 
dokjü jom peü kong; jom peü ngü kei mon nyüke.  
10Aetpüshepü kü hingtelem; angsha kü gühhen kü mongtelem; mop nyeinya 
dashingkü nüngei mong hathü kü tenyang.  
11Kahvangi chem ha eteke; ngei ha nyipa dantepih. “Nganhiwongü 
Kahvangei,  
12hatü bampeyü nüngei, Oh Shembüpa. Mehenangkü laophülei dou aimü 
nüngi peü kü shemnyeih.”  

Menvih Kesho 63 

Kahvang kü Ongyangpü 

1Oh Kahvang, nüngü ngelei Kahvang, ngei nüng yemnyeih. Yung neshiüpü 
kahvan kü ngelei laanghai nüng young lenyeih; ngelei phai-i nüng 
ongyangnyeih.  
2Ngei nüng daülangpü shingei eetepih, nüngei ngan hatü müknyinshekhang 
kü veitepih.  
3Mehenangkü nüngi bampeyü yangnyu mao meipüba; ngelei ju-i nüng 
müknyinshekhanghen.  



1303 

 

 
   Daülangpü Laihing 

© 2005, Bible Society of India. 
 

 
 

 

4Ngei yemmü nyupü thahshi ngei nüng vihhen, hatü nüngei men kü ngelei 
lak haonghen.  
5Hahying meipai hüshempükei ngelei laanghai hüshemhen, hatü mongongpai 
ngelei ju-i nüng vihhen.  
6Mechem ngei lüngshingei lemhen nüng deihnyeih, hatü nyakyang kü nüng 
jung deih-ei nyunyeih.  
7Mehenangkü nüngü ngelei sheühbü, nüngei yangkaok phangkü ngei 
mongongpai lokhen.  
8Ngelei laanghai nüng kü shongnyeih; nüngei lakdah-i ngei kü düknyeih.  
9Shejao üami ngei jühen yemnya, hathüyü dipü kahdokei shühen.  
10Jomphongü vehok kü yani mahhen, hatü shuwthülei phai vaihen.  
11Shejao ongpayü Shembüpa kü mongonghen; üami büpalei men kü lahnya 
mongonghen; mehenangkü shahshem epü juthü dohtükkemhen.  

Menvih Kesho 64 

Yanghen Shingvaishi Phoppü 

1Ngelei ngeü danlangshih, Oh kahvang, ngei phoppü bangtuh. Vepathüi 
nyemshaopü kübü ngei yangtuh.  
2Nemeipüthüi phaüshah showpü kübü, ten dükpüthülei küpjan kübü ngei 
jolangtuh.  
3Yan keiha jomi jomei yei yünyüke, hatü jomei shah-ü leü kohpü lahhan kei 
nyüke.  
4Mang neshiüpü shennyakthü kü show uopü kübü kapnyüke; jomi nenyemi 
ngangahük kü kapnyüke.  
5Jomei mükhong ten kü wongmü shongshi nyunyüke. “Üpai eehen?” shei 
deihshi tai haenei tuhhen eteinyüke.  
6Jomi küpjan ten temtü, “Hami meipü küpjan temtepih!” shei enyüke. 
Hingmei shennyakei chudeih mongdang üpai güh yepaokhen?  

7Shejao Kahvangi jom kü lahhani kaphen; jom ngangahük kü ma yahhen.  
8Jomei jubenyeijaang tata kü büpai jom lomohhühen; jom eepü peüi nyempai 
ngaüm dhihen.  
9Hahepak kü peüi nyemhen; Kahvangi mehe koei pei, jom peüi ha jung ehen, 
hatü büpai mehe dük, ha kü deih-ei veihen.  
10Daülangpüthüi Shembüpa kü mongonghütuh, hatü büpa kü loituh. Mongsha 
kü daülangi nyupüthü peüi büpa vihtuh.  

Menvih Kesho 65 

Moihiman kü Menvih Shuohpü 

1Vihpülüpeyü nüngei, Oh Zionlei nyupü Kahvang; hatü nüng kü vangtükpü 
dükhen.  
2Oh phoppü kü jangpeyü nüng, nüng touei nanglak peü peikahen.  
3Mechem mang douthüi ham neülanghen, nüngi hamei mang tükshihma.  
4Nüngei shemei nyuhen nüngi jetü müei peipüthü mongong. Nüngei shem 
meipai ham hüshemei nyuhen.  
5Nüngi ham kü nüngei daülangpü nyempühanpü doui jangpeih, Oh ham 
yemleipü Kahvang. Nüngü kahdoknyü dohpü hatü taipü yungching thahshi 
monglemaokpüba.  
6Nüngei wongi kahshangthü chongnyiam lingei tuh; nüngü wongi maei 
nyüke.  
7Nüngi yungching ngüngpü, yungmok ngeü hatü jatthü moppücheüpü 
dohtükhü.  
8Nüngi dükpü longpü douthü kü kahdoknyü peü nyemei yaongnyüke; nüngi 
dhom hi om vamhünyeih, hatü mongongpai lennyüke.  
9Nüngi kahdoknyü thümnyeih, ha kü yung shuohnyüke, hatü ha shemmei 
leihünyüke. Kahvangei yungyenthü yungi maei nyüke, hapai hangku kü 
hahying vamhünyüke; hapakei nüngi temei tuhpeih.  

10Nüngi han hoktükpü kahdok kü yung changshi shomnyeih, hatü kahdok 
pha jiühünyeih; yungi hathü inhütü sheili longhünyüke.  
11Vangbong kü nüngei moihimani mahünyüke; ammei khari-i hapa maei 
aühshi konyüke.  
12Jahpan kü phenha longi vamnyüke, shangtaothü mongongpai manyüke.  
13Koshoya kemei kü mithü manyüke, kahjithü kü hahyingi manyüke, jom 
mongongpai chemi lenei loknyüke.  

Menvih Kesho 66 

Kahvang Meipü kü Vihpü 

1Kahdoknyü peüi Kahvang kü mongongpü ngeü antuh;  
2büpalei men müknyinshekhangpü jungloktuh.  
3Kahvang kü, “Nüngei men mekei thamapüang!” shei etuh. Nüngei ngan 
longpai nüngei vepathü nüng kü khümnyüke.  
4Kahdoknyü peüi nüng kü khümnyüke; jomi nüng menvihpü loknyüke; 
nüngei menvihpü loknyüke.  
5Kahvangi mehe dük ha kü peiyei veituh: Büpalei douthü hangku touei 
nyemshi thamashi nyüke.  
6Büpai yungchingao kahvan leitükpeih; jomi yungching homei la mü daipeih. 
Peikei, jeni büpa mü mongongshah.  
7Büpai düngei büpalei ngani vanglem lemnyüpeih; büpalei müki jatthü kü 
veinyeih khüpüthüi büpa homei teyaonghü.  
8Jenei Kahvang vihtuh, Oh nanglakthü; büpa kü vihpü ngeü danhütuh;  
9büpai jen yemmü nyupüthü mü tuhteke, hatü jenei la nekükhü.  
10Nüngi, Oh Kahvang, ham dokteke; ngin jakei daühüpükei nüngi ham 
dokteke.  
11Nüngi ham khoklatei müei dei, hatü ham kü hanggovih kohhü;  

12nüngi hamei shangjing kü shennyakthüi shouphü; ham aw hatü yung homei 
dai, shejao nüngi ham shingmeiphangmapülei müteke.  
13Ngei nüngei phopshemei jakpü moila koei peihen; nüng kü lahtükpü ngei 
dükhen.  
14Hathüyü ngei shanghah kü nyushi ngelei jubenyeijaangi etük hatü lahtük.  
15Ngei nüng kü nitshüpü yemhimak moila shuohhen, hatü mi baongha jakei 
moilahen. Ngei nüng kü mohohbaong, hatü yumthü moila shuohhen.  
16Am Kahvang kü nyempüthü, peiyei bangtuh, hatü Kahvangi ngei kü mehe 
dük, ha ngei ephüshah.  
17Ngei büpa kü lenei nyük, hatü büpa menvihpü ngelei yei kü nyu.  
18Ngelei mongi mang lümjema, Shembüpai ngei epü nedanlangphahen.  
19Shejao hingmei Kahvangi danteke; büpai ngei phopei epü shahthü danteke.  
20Kahvang kü men vihtuh; mehenangkü büpai ngei phoppü neyaktük, nevaijü 
büpa bampü ngei toueipü neyahlang.  

Menvih Kesho 67 

Kahvang Vihhen Jatthü kü Nyükpü 

1Kahvangi jen kü phahji hatü moihiman nyemyahpha; hatü shinshangei jen 
kü nyemveipha.  
2Shejüang nüngei lemthü kahdoknyü kü, hatü jatthü peü kü nüng yemleipü 
nyinghühen.  
3Nanglakthüi nüng vihhütuh, Oh Kahvang; hangku peüi nüngei men 
longhütuh.  
4Jatthü mongonghütuh, hatü mongongpai kesho lokhütuh; mehenangkü 
nüngi jatthü shahhing kü vanglem lemnyeih, hatü kahdoknyü jatthü 
münyeih.  
5Nanglakthüi nüng vihhütuh, Oh Kahvang; hangku peüi nüngei men 
longhütuh.  

6Shejüang kahdoki hahying vamhühen, hatü Kahvang, jenei Kahvangi jen kü 
moihimanphahen.  
7Kahvangi jen kü moihimanphahen, hatü kahdok dohpü thahshi peüi büpa kü 
nyemhen.  

Menvih Kesho 68 

Menvih Shuohpü 

1Kahvang yaongnyeih hatüvepathü yantüknyeih; büpalei vepathü 
nyaidainyeih.  
2Vanglüki awshit deilangpükei, jomphongao hapakei deilangtuh; aw touei 
püjiü nyaüpü keiha, Kahvang touei nemeipüthü mahtükhütuh.  
3Shejao daülangpüthü mongonghütuh; jomi Kahvang touei mongmeituh; jom 
mongonghütuh.  
4Kahvang kü kesho lokeishuoh, büpalei men kü menvihpü loktuh. Phum 
shangkü uoei kamteipüba kü men vihtuh, hatü büpa touei mongongtuh.  
5Hashihhathü kü pa, hatü vaümnyüthü kü khüambakpeyü Kahvang; büpalei 
daülangpü shingei nyüke.  
6Kahvangi lavüngtoipüthü kü nyuhen shem shuohnyeih; büpai khoklatei 
nyupüthü bümei danghüei daeisheyei deishihnyeih, shejao khüei yaongpüthü 
lavüngtoipü kahdokei nyunyeih.  
7Oh Kahvang, mechem nüng nanglakthü touei daihen, mechem nüng jahpan 
homei daihen,  
8kahdoknyü jennyüke, hatü vangshoi Sinai Kahvang touei, hatü Israel 
Kahvang touei vang keihünyüke.  
9Oh Kahvang, nüngi vang changshi keihünyüke, hatü cheü neshiüpükahdok 
shao kahcheü vamhünyeih.  
10Nüngei mithü halei nyushing dangnyüke; nüng meipai taopathü kü hahying 
shuohnyeih, Oh Kahvang.  

11Kahvangi shahkung shuohnyüke, hatü nyühathüi hapa shahjang 
baongnyüke.  
12Ongpathü hatü veshanthü lomi nyaidainyüke; jomei baümtapei 
douhinangthü hanteinyüke.  
13Am hanei-i mi khaokei shijao, athubalei yang kü ngini jümtü, hatü hapalei 
oushao kü nyangnyangpü honi jümpükei nüng nyuhen.  
14Mechem Jeiyong Kahvangi ongthü yantükpa, hapayü Zalmon Kahshang kü 
shü vüpükei nyuteke.  
15Bashan Kahshangü wong kohpü Kahshang, shangtaothü longi nyupü Bashan 
Kahshang!  
16Kahvangi halei düngei nyuhen shei jepü Zion Kahshang kü mehekei 
mükhakei veinya, Oh Bashan Kahshang.  
17Kahvangei koyei khari haja an; haja haja longi nyüke. Shembüpai Sinai 
Kahshang kübü büpa nyushingei peinyüke.  
18Mechem nüng shaopü kahshangei aongpa, nüng mü khoklat kü longi müei 
aong. Nüng khüei yaongpüthü leipao nüngi laklei yah; Shembüpa Kahvang 
halei nyuhen aongteke.  
19Nyihjeih jenei hanggovih kopü Shembüpa, Kahvang, jenei yemleipü kü 
menvih shuohtuh.  
20Jenei Kahvangü jen yemleipü Kahvang. Dipü kübü yanghenü Shembüpa, 
jenei Kahvang leipü peinyeih.  
21Hingmei Kahvangi vepathülei shangjing ngümtükhen; laophülei mang lem 
kü kampüthülei athen mangtükhen.  
22“Ngei hathü Bashan leipü müei leihen. Ngei jomphong yungching 
ilangmong leipü müei leihen” shei Shembüpai enyüke.  
23Shejüang ammi jomei iy kü shoupei kamhen, hatü ammei shithüi vepathülei 
phai hahhen.  

24Oh Kahvang, nüngi aokpü dangei daipü; ngelei Kahvang, ngelei Ongpa 
daülangpü shingei daipü peüi eeteke.  
25She philei kesho lokbüthü, ha pheilei kesho venbüthü, ha khong nyi aa kü 
nelathü nyüke.  
26Khongnyü thaihiyu kü Kahvang men longtuh; Israel lihilathüi Shembüpa kü 
menvih shuohtuh.  
27Halei maanpü jat Benjamin ami mütü nyüke, halei Judah am ongthü khong, 
hatü halei Zebulun, hatü Naphtali ongthü khong nyüke.  
28Nüngei ngan hushih, Oh Kahvang, hatü peihdaipü nyihthükü nüngi dükpü 
wong hushih, Oh Kahvang.  
29Nüngei phopshem Jerusalemei nyupü nangkü ongthüi nüng kü thintho 
konyüke.  
30Bhuknyü yingei nyupü yemthü kü; hatü mohoh chehathü mü baongthü 
haümpü jatthü kü loh-eishuoh. Bom yahhen kenpüthü la phangei 
shouptüktuh, vehok lümpü nanglakthü yantükkemtuh.  
31Ijip leipü mophimo nyemleikei, Ethiopia ami Kahvang kü lanei phophen.  
32Kahvang kü kesho loktuh, Oh kahdoknyü ongchingthü; Shembüpa kü 
menvihpü loktuh.  
33Oh aivang den mebü vangshothü kü longteipü, büpai laophülei wong kohpü 
ngeü annyüke, bangtuh.  
34Kahvangei ngan jung baongtuh; büpalei müknyinshekhang Israel shak kü 
nyüke.  
35Nüng nyushingei Oh Kahvang, nüngü nyemshi nyüke. Israel Kahvangi 
laophülei nanglak kü nganhiwong shuohnyeih. Kahvang men longtuh!  

Menvih Kesho 69 

Sheühpü Yüei Phoppü 

1Ngei yangtuh, Oh Kahvang; mehenangkü ngelei üng thahshi yung lümei 
aongdaiteke.  

2La phenshing neshiüpü nyaühut mongei ngei hingdainyüke; Ngei 
ilangmongei hingdaiteke, hatü yungnyü büngi ngei bhonglangnyüke.  
3Ngei lenpai nyiudai, ngelei üng mahdai. Ngelei Kahvang omdanei mükyang 
yungdaiteke.  
4Meheyao ten neshiüpü kü ngei kü jiühitpüthü shokuk mao nyeidaiteke. Ngei 
jühenthü longi nyüke, shahshemi ngei nyonghüpü vepathü longi nyüke. Mehe 
ngei negüh, ha ngei shemhen je?  
5Oh Kahvang, ngei nethahnengoipü nüngi nying, ngei nejiüi düktükpü nüng 
touei joei neshiüpih.  
6Ngei nangkü shei nüng kü monglempüthü teveühü, Oh 
Jeiyong Shembüpa Kahvang. Ngei nangkü shei nüng yempüthü dhüm neshiüi 
teleitük, Oh Israel Kahvang.  
7Nüngei men kü ngei ne-ienelempü pongtepih, veüpai ngelei dhe 
jümlangteke.  
8Ngelei shem am toueingeiyü yenpa kei leidai, ngelei jeihinaüthü touei ngei 
kung am kei leidaiteke.  
9Nüngei shem kü nyakpükenpai ngei kü aw kei bahnyüke; nüng kü ne-
ienelemi epüthülei shahlong ngei shangkü nyüke.  
10Ngei thepei shüaeiyungleyei maanpü leipü nangkü jomi ngei kü ne-
ienelemnyu.  
11Mechem ngei owhen dhoila ashak thüngpa, jomi ngeiyü shahlemlak kü 
shihnyüke.  
12Ngeiyü penyüshalei uopüthüi la eteihen shennyak leidaiteke, 
nükchokyiümok ami ngei jung eshi kesho vennyüke.  
13Shejao ngei payü nüng kü mon phopnyeih, Oh Shembüpa. Yahhüpü hepak 
kü, Oh Kahvang, nüngi bampü bhashahshi nyupü hepak kü ngei kü jangshih.  
14Nüngi sheüh-ei ngei nyaühut chongei dungdaipü kübü yangtuh. Ngelei 
vepathü kübü hatü ilangmong leipü ngei yangtuh.  

15Ngei shak kü yungnyü büng telonghü, nevaijü ilangmongi ngei telümlang, 
nevaijü mahngshalei ngei tehütük.  
16Ngei kü jangshih, Oh Shembüpa; mehenangkü nüngi bampü ahshi meishi; 
nüngei phahji changshi nyupü shangshi ngei lemei lepkei.  
17Nüngei chongphobü toueipü nüngei dhe telepdai; mehenangkü ngei 
shanghah kü nyüpeih, shülangi ngei kü jangshih.  
18Ngei yopailei peikei, ngei angei leituh; ngelei vepathü kübü ngei yangtuh.  
19Ngei ne-ienelempü ponghahpü, veü hatü dhüm neshiüpü eehahpü nüngi 
nyingei nyüke.  
20Ne-ienelem ponghahpai ngelei mongdang mangdaiteke; hanangkü ngei 
mongshang kü nyunyeih. Ngei kü shinshangphahen yemjü hükao neshiü; 
nyiushem meiphahen yemjü hükao nedangnyu.  
21Jomi hahying nangjei leü nemeipü shuohnyüke, hatü ngei yung lejü thiok 
yung yahphünyüke.  
22Jomei nükdüyü jom shing juong, jomei mongjempathü shing tai leihütuh.  
23Jomi ne-eehen mü jomei mük phüngtüktuh, hatü jomei dokhishüng wong 
nekoh-i leihütuh.  
24Nüng mongshihpü jom kü khapeishuoh, hatü nüngei mangpü monglepi jom 
mahtüktuh.  
25Jomei baümtap lavüngtoiyei leitüktuh, jomei ashakshemei üpayao tenyuhü.  
26Mehenangkü nüngi bheishuohpüthü kü jomi shüveinyüke, nüngi ma 
yahhüpüthü kü jomi nemei-i düknyüke.  
27Jom pungpü kü shao pungpü üeishuoh, jom nüng toueipü yangei tetuh.  
28Jom yangnyu laitap kübü thittüktuh; daülangpüthü mü jomei men omei 
tenyang.  
29Shejao ngeiyü mongshang, hatü shanghah kü nyüpeih; nüngei yemleipai 
ngei yangtuh, Oh Kahvang.  

30Kesho homei ngei Kahvangei men vihhen, menvih shuohpai ngei büpalei 
men longhen.  
31Hapai dhaokhivaung meipü mohohbaong yah-ei moila shuohpü mao 
nyeishi Shembüpai mongmeihen.  
32Ponghahpüthüi ha kü veitü mongmeihütuh; am Kahvang yempüthü, ammei 
mong jatonghütuh.  
33Mehenangkü Shembüpai nehahneyingpüthüi phoppü dannyeih, hatü 
khoklatei küppü laophülei nanglak netuhphongnyih.  
34Vangsho hatü kahdoki, hatü ilangmongei kamteipü lemphü-i büpa vihtuh.  
35Mehenangkü Kahvangi Zion yanghen, hatü Judah chingnyüthü lingei 
leihen; hatü halei büpalei chongphobüthü nyuei ha lomlanghen.  
36Büpa chongphobüthülei hapeüthüi ha mükjüp vaishi danghen, hatü büpalei 
men kü bampüthü halei chingchingei nyuhen.  

Menvih Kesho 70 

Vepa Kübü Yanghen Phoppü 

1Ngei yanghen nüng shülangtuh, Oh Kahvang. Oh Shembüpa, ngei kü 
sheühhen lomi peikei.  
2Ngei jühen yempüthü veü danghütuh, hatü nepongpaü-i leihütuh. Ngei kü 
lak shihhen yempüthü nyokei leishihtuh, hatü hai danghütuh.  
3Üami, “Aha, Aha!” shei ngei kü nyinya, jom veüpai nyokei leishihtuh.  
4Nüng yempü peüi nüng kü mongmeihütuh hatü mongonghütuh. Nüngei 
yemleipü kü bampüthüi, “Kahvangü longpü!” shei düngei ehütuh.  
5Shejao ngeiyü taopa hatü neaoknethangpü shennyak, ngei touei shülangi 
peikei, Oh Kahvang! Nüngü ngelei sheühbü hatü ngei yangbü. Oh Shembüpa, 
nüng tepheidaima!  

Menvih Kesho 71 

Yangshih Shei Phoppü 

1Oh Shembüpa, ngei nüng kü loinyeih; ngei veü teponghüma.  

2Nüng daülangshemshepai ngei kü sheühshih hatü yangshih; ngei kü nüngei 
dhaong shaangshih, hatü ngei yangshih.  
3Nüngü ngei loishing yaongnyü vaikei, ngei yanghen penyüsha vaikei; 
mehenangkü nüngü ngelei yaongnyü hatü ngelei penyüsha.  
4Oh ngelei Kahvang, nemeipü amei lak kübü ngei yangshih, shahhing ne-e 
hatü mangpü shennyakthülei lakmong kübü ngei yangshih.  
5Oh Shembüpa, nüngü ngelei monglem shing, Oh Shembüpa, nüngü ngei 
hashih mebü ngei hinglempüba.  
6Bühhinüng ngei nüng kü nyaangshi nyupeih; Onyülei vom mongeipü 
ngaipeyü nüng hih. Ngei düngei nüng kü vihhen.  
7Longi shingvaishi ngeiyü lappü hük nyuhampeih, mehenangkü nüngü ngelei 
loishing.  
8Nüng men vihpai ngelei ju maei nyüpeih, hatü nüngei müknyinshekhang 
jung baongnyüpeih.  
9Viüdaijü nüngi ngei teyaktük; ngei wong kemdaijü nüngi ngei 
tetuhphongma.  
10Mehenangkü ngelei vepathüi ngei jühen eteinyüke; jomi ngei khüei thaitü 
shah shownyüke.  
11“Kahvangi yaktükpü hapa shennyak phei changei daiyei yeptuh; 
mehenangkü büpa yanghen üpayao neshiü” shei jomi eteinyüke.  
12Oh Kahvang, nüng ngei toueipü taishi telüdai; Oh ngelei Kahvang, nüngi 
ngei kü sheühhen shülangtuh.  
13Ngei kü thaüvaüpüthü veühütuh, hatü mahtüktuh. Ngei kü lak shihhen 
yempüthü, hatü yaüpülungpüthü mongmangi jümhütuh.  
14Shejao ngei payü nedoh-i nüng kü monglemhen, hatü ngei nüng kü anyei 
anyei vihhen.  
15Ngei hathü nenyingaokjao, ngelei jui nüng daülangpü douthü jung; hatü 
helushoei nüngei yemleipü douthü nang ehen.  

16Shembüpa Kahvangei ngan jung ngei vih-ei peikahen, nüng monha 
daülangpü shei ngei vihhen.  
17Oh Kahvang, nüngi ngei kü hashih mebü nyuhpeih, hatü nüngei thamapü 
douthü jung ngei baonghen.  
18Ngoikahen denja pheiha kü nüngei nganhilong jung ngei mangbaong 
thahshi, ngei viüei shosho pungdaijao nüngi ngei teyakphongma, Oh 
Kahvang.  
19Nüngei ngan hatü daülangshemshepü vangshothü ngoinyüke, Oh Kahvang; 
nüngi longpü douthü longi dükteke, Oh Kahvang, nüng kei üpa nyüpa?  
20Nüngi ngei shanghah, hatü vongshüh longi ponghüteke, shejao nüngi ngei 
kü wong shuohhen, hatü nüngi ngei mahngsha leipao yanglanghen.  
21Nüngi ngei she leipü mao dhüm kohpüba leihühen, hatü shao ngei 
nyiushem meihühen.  
22Nüngei shahhing nangkü harp vüngei ngei nüng vihhen, Oh ngelei 
Kahvang; ngei lyre vüngei nüng kü menvih kesho lokhen, Oh Israel am 
Daülangpü Hük.  
23Ngei nüngei men longshingkü ngelei jui mongongpai lenhen; mehenangkü 
nüngi ngelei laangha yangteke.  
24Helushoei ngei nüng daülangshemshepü jung ehen, ngei kü lak shihhen 
khepüthü veüteke hatü mongmangnyüke.  

Menvih Kesho 72 

Ongpa Shing Phoppü 

1Oh Kahvang, nüngi ongpa kü shahhing shahphenhen, hatü cheha kü nüngei 
daülangshemshepü nyuh-eishuoh.  
2Büpai nüngei nanglakthükü daülangshemshepai, hatü taopathü kü shahhingi 
shahphenhütuh.  
3Kahdokei nanglakthü shing mophimo vamhühen, hatü daülangshemshepü 
nyingei peihen.  

4Ongpai taopathülei shah jiüshi phenhen; nehahneyingpüthü kü sheühhen, 
hatü mih kü shüveipüthü ngümtükhen.  
5Vanghenyü nyaei nyupü thahshi, hatü lennyüi vangngai shuohpü thahshi 
ngoikahen denshem peü kü nanglakthüi nüng vihhen.  
6Ongpayü kah kü vang keipü keiha, hatü kahdok kü vanglah haipü keiha 
nyuhen.  
7Büpalei den kü daülangshemshepü daei daihen, hatü lennyü vangngai 
mangmet thahshi chingmeivangmei bhashahshi nyuhen.  
8Büpa vanglem lempü yungching kübü yungching thahshi, hatü Euphrates 
yungyen kübü kahdok dohpü ngoishi nyuhen.  
9Jahpanei nyupü ami büpa kü aümei khümhen, hatü büpalei vepathüi 
kahdokei lemhen.  
10Tarshish ongthü, hatü shübaongei nyupüthüi büpa kü bom ühhen; Sheba 
hatü Seba ongthüi thinthothü koei peihen.  
11Ongthü peü büpa touei aümei khümhen, jatthü peüi büpa chongphohen.  
12Mechem nehahneyingpüthüi nyükhen, taopa hatü sheühbü neshiüpüthüi 
lenhen, büpai jom yangnyeih.  
13Büpai wong nekohpü, hatü nehahneyingpüthü kü phahjinyeih, büpai 
taopanangpathü yanglangnyeih.  
14Shüveipü hatü mophicheü kübü büpai jom yanglangnyeih, hatü jomü büpa 
touei douvang nyüke.  
15Ongpa den lushi nyutuh! büpa kü Sheba hon yah-eishuoh; nedoh-i ngei 
büpa shing phophen, hatü helushoei ngei büpa shing moihiman yühen.  
16Kahdok kü hahying changshi vamhütuh, kahshangthü kao sheili-i 
jümhütuh; haleipü betjük Lebanon kei leihütuh; hatü kahdok kü phenha 
longpükei chingnyüthü künanglak dahütuh.  

17Büpalei men den kü nebetüki nyuhütuh, vanghenyü nyupü thahshi büpalei 
menmei nyuhütuh. Jatthü peüi büpa kü moihiman danghen, jomi büpa kü 
mongongpü baonghen.  
18Shembüpa, Israel Kahvang kü moihimantuh, büpai mon thamapü douthü 
düknyeih.  
19Büpalei müknyinshekhang men den kü moihimantuh; büpalei 
müknyinshekhangi kahdoknyü peü mahütuh, Amen, Amen.  
20Jesselei cheha Davidi phoppü dohnyüpeih.  

Menvih Kesho 73 

Shüveipü Kübü Yanghen Phoppü 

1Hingmei Kahvangü Israel am, hatü mongdang daülangpüthü kü meinyüpeih.  
2Shejao ngeiyü huluh shuohhen mü, hatü laphen kükhen mü nyupeih.  
3Mehenangkü ngei changmeipüthü lümei deihpeih; nemeipüthüang meishi 
nyunyu khih shei veihahpeih.  
4Mehenangkü jom-ang netüngne-ai, jomei büm meishi wong kohshi 
nyunyüke.  
5Mih shanghahpükei jom neshanghahnyu, mih tüngpükei jom netüngnyu.  
6Hanangkü changmeipeyü jomei chühiyük, hatü dehilao-ü owhiai kei 
ownyüke.  
7Jomei mongdang leipü ten bhuei vamnyüke; hatü küpjan nemeipü tempai 
jomei sholi nekongi nyunyüke.  
8Jomi mih kü nyinyüke, hatü douten jung enyüke; jomi mih kü shüveihen 
küpjan temnyüke.  
9Jomi vangsho Kahvang khüei enyüke, hatü kahdoknyü shennyakthü kü 
ngeükhüam shuohnyüke.  
10Hanangkü nanglakthüi nyokei jom kü vihnyüke; hatü jomi pungteke shei 
neyah-aoknyu.  

11Jomi, “Kahvangi mekei nyingaokhen? Jaipüpa kü ha nyinghen kon nyüpü 
je?” shei enyüke.  
12Nemeipüthüyü hapa keipü hih. Jom changshi nyüke shejao nyeinya 
yemnyüke.  
13“Angsha kü ngei daülangi nyuhampü khih; hatü mang nethah-i nyuhampü 
khih.  
14Helushoei ngei ponghah-ei nyupeih, hatü nepjeih ngei hanghipeih.  
15Ngei henüng shahthü paoh etüklangmeyü ngei am shennyakthü khongkü 
ngei hingshangpü nevaihah shepeih.  
16Shejao ha mekei nyingei aokhen shei ngei deihshingkü, ngei shingvaishi 
hayü nyiuhinang dou leidaitü chongküpeih.”  
17Ngei Kahvang phopshemei daiphei küang nemeipüthü mekei dohhen ha 
nyingpeih.  
18Hingmei nüngi jom lemnye kü tuhphongpü khih, hatü mahhen dohünyüke.  
19Kansho hük mongkü jom mekei mahdainya; nyempai jom chemjalak kü 
maolangnya!  
20Jomü paojapü mangh leidaitü nyupükei nyüke; paoei mangh mü eepü peü 
mahtüknyeih.  
21Mechem ngelei laangha shahyaki deihpa, hatü mongkü ketei deihpa,  
22ngeiyü ngapa hatü nenyingpü am kei, hatü nüng touei yemtenmakshai kei 
nyupeih.  
23Hapakei vaijao ngei düngei nüng mü nyüpeih; nüngi ngelei lakdah phikü 
shongnyeih.  
24Nüngi nyuhpüvenpai ngei kü lem münyeih, hatü dohpülei nüngi ngei dhüm 
kohshi yahhen.  
25Nüng mü lenei ngei üpa angpa? Nüng mü lenpü ngeilümpü hapa kahdok kü 
meheyao neshiü.  

26Ngelei büm hatü ngelei mongdang wong nekoh-i leidaihen aok, shejao 
Kahvangü ngelei wong, ngei düngei napeyü büpa mon.  
27Nüng mebü yanei nyupüthü peü mahhen; nüng kü shahshem epüthü nüngi 
dohtükhen.  
28Shejao ngei shingvaishiyü Kahvang yopailei nyupü-üng meipeih; Nüngei 
douthü peü ehen nangkü ngei Shembüpa Kahvangü ngelei loishing vaihüpeih.  

Menvih Kesho 74 

Jat Yanghen Nangkü Phoppü 

1Oh Kahvang, mehekei ham hapakei düngei yakphongnya? Mehekei nüngi 
haümhahpü mi kü nüngei mongshih awshit vamhünya?  
2Nüngi shelei jeyei tuhpü nanglakthü, nüngei mükjüp vaihen nüngi angei 
leipüthü deih-ei dangtuh. Nüng peiyei nyupü Zion Kahshang deih-ei dangtuh.  
3Chemjalak kü mahhen mü nüngei la-i shoupeishuoh; vepathüi phopshemei 
nyupü lemphü mangtükteke.  
4Nüngei vepathüi nüngei phopshemei lennyüke; Jomi halei jomei khüamlung 
haongnyüke.  
5Jomü püyah shapü am ay noshi pü agtükpükei nyüke.  
6Jomi ay hatü kaoklak noshi pü-i shangei lingpü shem-ow kemei 
nihtüknyüke.  
7Jomi nüngei phopshem awi haptüknyüke, Jomi nüng kü khümpüshem 
kahdokei dowei sheihtüknyüke.  
8Jom nyingi, “Hami jom neütükhen” shei enyüke, Jomi kahdok kübü 
Kahvangei daülangpü shing peü awi haptük.  
9Halei hamei khüamlung ne-eenyu; sheyü halei thibü neshiü, ha meshük 
hapakei nyuhen ha nyingpü üpayao ham mü neshiü.  
10Oh Kahvang, hepak meshük vepathüi nüng kü nyihen? Jomi düngei nüngei 
men yaühen je?  

11Mehekei nüngi nüngei lak temlangnya? mehekei nüngei lak leilangnya?  
12Shejao Oh Kahvang, nüngü aivang den mebü kahdoknyü kü yemleipü dou 
dükpü Ongpa.  
13Nüngei wongi yungchingao hantük; nüngi yungching biünyülei shangjingao 
nihtükpeih.  
14Nüngi Leviathanei shangjingao ngümtük, hatü jahpan kübü yemthü kü 
ühtük.  
15Nüngi yunglok bhaoei yenhünyeih, nüngi yungnyüao cheptüknyeih.  
16Nyihnüng hatü yanüngü nüngi lingpeih, nüngi lennyü vanghe jomei 
shingkü lingei tuh.  
17Nüngi kahdoknyü kü viong lingei shuohpeih, nüngi shaonyü hatü ünyü 
lingpeih.  
18Mekei vepathüi nüng kü yaünya, hatü nelipüthüi nüngei men ne-
ienelemnya ha deih-ei dangtuh, OhShembüpa.  
19Wong neshiüpü nüngei nanglakthü mangpü vepathü kü tetuhphong; 
ponghahpü nüngei nanglakthü tebetük.  
20Nüngi ham mü lingpü vangpüshuwpü deih-ei dangtuh; Kahdok kü nyakha 
shangmang shing peülei dehilaoi maei nyüke.  
21La-i shouptükpü nanglakthü teveühü; taopa hatü nehahneyingpüthüi nüngei 
men longhütuh.  
22Yaongtuh, Oh Kahvang, hatü nüng nang etuh. Kahvang nenyingpüthüi 
helushoei nüng kü yaüpü deih-ei dangtuh.  
23Vepathüi mongshih-ei lenpü tebetük, hatü nedoh-i nüngei vepathüi 
ngeüwong anpü tebetük.  

Menvih Kesho 75 

Kahvangü Shahphenbü 

1Hami nüng kü menvih shuohnyeih, Oh Kahvang, hami nüng kü menvih 
shuohnyeih. Nüng meshük longpa ha hami baongnyeih, hatü nüngei 
yashanpü douthü jung enyeih.  
2“Itpü hepak hük kü ngei jiüshangi shahphenhen” shei Kahvangi enyüke.  
3Yemhimakthü kheüjao kahdoknyü jenlangmao, ngei kahdoknyü chongnyiam 
wongshongi tuhhen.  
4Ngei changmeipüthü kü, “Techangmei,” hatü nemeipüthü kü, “Teletei,”  
5“am nyingei ngamshah longi te-e nevaijü shahlong te-e” shei enyeih.  
6Shahphenpeyü heong, heshü, apsha, pehe leipü nepeinyih.  
7Shejao shahphenpeyü Kahvang, hanei am nyonghünyeih, hanei am dah 
shakhünyeih.  
8Mehenangkü Kahvangei lakei büpa mongshihpü yiüshong noshi nyüke; 
Büpai ha cheihen, hatü nemeipüthüi ha shaungheen thahshi heenei yinghen.  
9Shejao ngei payü düngei mongonghen; Ngei Jakob Kahvang kü menvih 
kesho lokhen.  
10Nemeipüthülei vaung ngei bhagtükhen, shejao daülangpülei vaung longei 
anshihhen.  

Menvih Kesho 76 

Israel Kahvangü Shahphenbü 

1Judah leiyü Kahvang nyingnyüke, Israeli büpalei men kü dhüm shuohnyüke.  
2Büpalei shem Jerusalemei nyüke; büpa nyushing Zionlei nyüke.  
3Halei büpai awlah keipü lahhan, inyüshung, yanlu hatü vehok phunglang 
mangtükpeih.  
4Nedohnetenpü kahshangthü mao nüngei müknyinshekhang-üng nyeipüba.  
5Monglongpü veshanthülei phunglang kemei nyiuklangteke; Jom peü mükhet 
ngoiyei shidai, jom üpayao lak noei ne-anaoknyu.  
6Nüngi lohshuohpü koyei, hatü halei uopü nyiphen doei didainyeih.  

7Shejao nüngü nyemshi nyüke! Nüng chem mongshihdai pheikü üpai nüng 
khüei yaongaokhen?  
8Vangsho leipü nüngi shahphennyeih; kahdoknyü nyempai nenmü 
nyudainyeih.  
9Kahdoknyü kü ponghahpüthü yanghen nangkü nüngi shahphenhen 
yaongnyeih.  
10Hangku mongshihpai nüngei men longhen mü vamnyeih; vehok kübü 
yangpüthü nüngei men kü mo monyeih.  
11Nüngi mehe lahtük ha Shembüpa, nüngei Kahvang kü jiüshi düktuh; Büpa 
shinei nyupüthüi nyemshihanshi nyupüba kü thintho koei peituh.  
12Büpai changmeipü ongthü maantüknyeih, hatü kahdoknyü ongthü kü 
nyempü peihünyeih.  

Menvih Kesho 77 

Shanghah Hepak kü Nyiushemmei 

1Ngei Kahvang kü wongmülennyeih, Wongmü lennyeih hatü büpai dannyeih.  
2Ngei shanghahpü nyih Shembüpa yemnyeih; Nenyiupükei yanüng ngei 
ngelei lak haongnyeih; ngelei laanghai nyiushem nemeipih shei enyüke.  
3Ngei Kahvang deihjü thepdainyüke; Ngei phoppai ngelei laangha 
shomeiyingei shadainyüke.  
4Nüngi ngelei mük nengühhünyu; Ngei shah ne-eaoki longi shanghahnyeih.  
5Ngei peihdaipü nyihthü deihnyeih, hatü lüdaipü bongthü lenyeih.  
6Yanüng ngei ngelei mongdang mü eteinyeih, hatü ngei phopei ngelei 
laangha yemnyeih.  
7Shembüpai ngei den kü yaktükhen je? hatü hajük kü büpai nephahjihen je?  
8Büpa bampü denshing dohdaipü je? Büpai lahpüthü hepakpeü shingvaishi 
dohdaipü je?  

9Kahvangi phahjihen betükpü je? Büpa mongshihpai büpa bampü küptükpü 
je?  
10“Ngei kü shanghah kü deihpü hükü, Kahvangü wong neshiüi leidaiteke” 
shei ngei eteke.  
11Shembüpalei douthü ngei deih-ei danghen; Peihdaipü hepak kü nüngi 
dükpü thamapü douthü deih-ei danghen.  
12Nüngi dükpü douthü peü ngei deih-ei danghen; nüngi thamapü dükpü peü 
ngei deih-ei danghen.  
13Nüngei lemü daülangi, Oh Kahvang, jenei Kahvang kei mepa kahvang 
nyüpa?  
14Nüngü yashanpü dou dükpü Kahvang; jatthü kü nüngi nüngei wong huteke.  
15Nüng laklu wong longpai laophülei nanglak Jakob, hatü Joseph nyilei 
hühihathü angei leiteke.  
16Mechem yungi nüng eepa, Oh Kahvang, jomi nyemteke, mechem 
ilangmongi nüng eepa, kheüteke.  
17Phumi vang keihünyeih, phumshangi vangmuk khunghünyeih; hatü shing 
peü philei klang nyephünyeih.  
18Vangmuk khungei vampeyü alüngleple kü nyuteke; Klang nyeppai 
kahdoknyü vangngaihünyeih. Kahdoknyü kheünyeih hatü hannyeih.  
19Nüngei lemü yungching homei, nüngei lemnyü yung homei nyüke; shejao 
nüngei lameen ne-eenyu.  
20Mosa hi Aaron nyi homei nüngi nanglakthü mi keiha mülangpeih.  

Menvih Kesho 78 

Kahvang hatü Büpalei Nanglakthü 

1Oh ngelei nanglak, ngei nyuhpü kü dhaong shaangtuh, ngelei ju kübü shah 
kü dhaong meetuh.  
2Shahlap eyei ngelei ju kahen; aivang mebü shahjo ngei ekahen.  

3Hayü hamei bühipai ephopü hami danei nyingei nyuhampü.  
4Hami hathü jomei hapeüthü kübü nejolangpih; hami büpalei 
müknyinshekhang douthü, büpalei wong hatü büpai dükpü yashanpü douthü 
jung hüshom pheinaü kü ehen.  
5Büpai Jakob kü shahkung hük lingei shuoh, hatü Israel am kü shahkungnyü 
temei shuoh. Büpai hamei bühipathükü jomei hühihathü kü nyuhhen,  
6shejüang hüshom pheinaüthüi ha nyingei shao jomei hapeüthü kü ha 
nyuhhen.  
7Hapa keiha jomiyao Kahvang kü hinglemhen, hatü Kahvangei douthü 
nebetüki büpalei shahkungnyüthü noteihen.  
8Shejao jomü chebü chepa am kei mong vaanei khüei yaongpü, Kahvang kü 
jomei mong lanei neshuohpü, nevaijü jomei laanghabüpa kü hingnelempü am 
nevaihen.  
9Ephraim ami lahhilaong changshi nyujao vehok nyih jom nyokei leidaihen.  
10Jomi Kahvangei vangpüshuwpü nedük, hatü büpalei shahkung kü kamhen 
nemong.  
11Büpai mehe dük ha jomi betük, hatü büpai jom kühupü yashanyalepüthü 
betükteke.  
12Chebü chepa ami eeshi Ijip kahdok, hatü Zoan shingmeijilei büpai 
yashanpü douthü dükpeih.  
13Büpai yungching hantüktü ha kü jom homei deishih, hatü yung bham kei 
shongei yaonghü.  
14Nyihnüng büpai jom phumi mühü, hatü yanüng vangngai awi mühüteke.  
15Büpai bhih kahdokei yaong bhaohütü Kahmong yung ngaiyei shuoh.  
16Büpai yaong kübü yung bhaoei yungyen leiyei yenhüteke.  
17Shejao jomi shao nyeinya büpa khüei jahpanei mang thah.  
18Jomi lümpü hahying yüei jomi jomei mongdangei Kahvang kü dokteke.  

19Jomi Kahvang khüei, “Kahvangi jahpanei hahying shuoh-aokhen je?  
20Büpai yaong kü bheitü yungnyü büng keiha yung vamhüjao, büpai 
laophülei nanglak kü aan hatü phai shuoh-aokhen je” shei e.  
21Hanangkü mechem büpai ha danpa, büpa mongpuki ma; Jakob khüei aw 
bahhü, hatü Israel am khüei mongshih vam;  
22mehenangkü jomi Kahvang kü hingnelem, hatü büpai yangpü ngan kü 
mongnelem.  
23Shejao büpai phumshangthü kü ngeükhüam shuoh, hatü vangsho shadenthü 
aphü;  
24Büpai jomi hahhen vang keiha manna vüshih, hatü jom kü vangsho hahying 
shuoh.  
25Hangkui phongshanei hahying hah; büpai jom kü hahying changshi shom.  
26Büpai vangshothü kü heong vanglüki lükhü, hatü büpalei ngani pehe 
vanglük changtük.  
27Büpai jom kü bhihla kei phai shom, molo bhihhiphang keiha outhü shom;  
28Büpai hathü jomei baümtapei, hatü jom nyushingei vüshih.  
29Jomi ha hahtü mohteke; mehenangkü jomi mehe lüm, büpai ha shuohteke.  
30Shejao lümpü heti hüshem shekü jomei julei hah-ei nyushi;  
31jom khüei Kahvang mongshihpü vam, hatü jom wong kohpüthü jütük, hatü 
Israel kübü nethethü mahtük.  
32Hapakei pongjao shao-üng jom mang thah; jomi büpalei thamapü douthü 
kü hingnelem.  
33Hanangkü büpai jomei nyihthü ngü keiha mahtük, hatü jomei bongthü 
nyempü kü peihhütük.  
34Mechem büpai jom jüpa, jomi büpa yemteke; jomi mong lepei büpa touei 
leiteke.  

35Jomi Kahvangü jomei Yaongnyü, Jaipüba Kahvangü jom angei leipüba shei 
deih-ei dang.  
36Shejao jomi jomei jui büpa yawhteke; jomei yeijaangi büpa kü shahshem 
eteke.  
37Jomei mongi büpa kü lanei neshuoh, büpalei vangpüshuwpükü jom 
hingshangi nenyu.  
38Shejao büpa phahji yahyangpai, jomei mang yaktük; hatü jom nemahtüki 
düngei büpalei mongshih yepei tuh, hatü büpa mongshihpü kemei nevamhü.  
39Büpai hathüyü phai, hatü nyokei neleihen vanglük lükei lüdaipü shei deih-
ei dang.  
40Meshükpa jomi jahpanei büpa khüei yaong, hatü büpa mongshanghüpa!  
41Jom leiyei leiyei Kahvang kü dokpeih, hatü Israel amei Daülangpü Hük 
mongmanghüpeih.  
42Jomi büpalei ngan jung mongei deihshi nenyu; nevaijü mepa nyih büpai 
jom vepathü kübü yangpaleyei neshiü.  
43Mechem büpai Ijiplei nyangeihepü hupa, hatü Zoan shingmeijilei yashanpü 
douthü hupa deihshi neshiü.  
44Jomi yung neyingaokhen mü jomei yungyenthü iy leihütük.  
45Büpai jom lühtükhen mü maanhathü, hatü jom lomohhühen lukthü shom.  
46Büpai jomei sheilithü laonghiyaki hatü jomei lem-ow kübü betjükthü shouk 
kü ühtük.  
47Büpai jomei nyalingngupai shüyaongi, hatü jomei bhukjükthü kaongpü 
nyieni mangtükhü.  
48Büpai jomei mohohthü baishih vangmang kü, hatü jomei mithü klang 
vangteng kü shuohtük.  
49Büpai jom kü büpalei mongpuk, mongshih, mongmang mü jühen nangkü 
phongshanthü müei shom.  

50Büpai laophülei mongshih lem ling; büpai jom dihen kübü neyang; shejao 
chamhilem kü shuohtük.  
51Büpai Ijiplei hashongpathü peü jütük, hatü Ham amei ashakshemei jomei 
wong kübü shongpü hapeüthü jütük.  
52Hapheikü büpai laophülei nanglakthü mi keiha müei lüdai, hatü jahpan 
homei mi khong keiha müei dai.  
53Jom nenyemhen mü büpai jom yangei mülang; shejao yungchingi jomei 
vepathü lümlang.  
54Büpai jom büpalei daülangpü kahdok, büpalei lakdah-i neüei yahpü 
kahshangei müei lei.  
55Büpai jom toueipü jatthü changtük; hatü büpai jom kü mükjüp vaishi hapa 
kahdok shuoh, hatü Israel jatthü jomei ashakshemei chingchingeinyuhüteke.  
56Shejao jomi Jaipüba kü dokteke, hatü büpa khüei yaong. Jomi büpalei 
vanglemthü nedük,  
57shejao lemnyong kü daiyei chebü chepa am kei hingnelem; kaokdaipü 
lahhan keiha monglem neshiüi leidai.  
58Jomei phuhpü vaümpü shing homei jomi büpa mongshihhü; jomei lajeithüi 
büpa mongmanghü.  
59Mechem Kahvangi ha danpa, büpa mongshih-i maei nyu, hatü büpai Israel 
am chemjalak kü yaktük.  
60Büpai Shiloh leipü büpa nyushing yakphong, hangkuthü mü büpa nyupü 
ashakshem tuhphong.  
61Büpai laophülei Vangpüshuwpü Pela shuohhütük, hatü büpalei 
müknyinshekhang vepaleilak kü shuohtük.  
62Büpai laophülei nanglak yani mahhü, hatü büpa mongshihpü laophülei 
mükjüp yahpüthü kü vamhü.  
63Jomei nethethü aw vamei hahtük; jomei nelathüi yiükjing kesho neloknyu.  

64Jomei ngongpathü yani mah, hatü jomei vaümnyüthüi nethep neyoungnyu.  
65Hahepak kü Shembüpa shipü kübü keiha paoteke, hampa hük yiüi 
chokpükei nyuteke.  
66Büpai vepathü nyokei leitük, büpai jom den kü veü ponghü.  
67Büpai Josephei ashakshem yaktük; büpai Ephraim jat neje;  
68shejao büpai Judah jat, büpai bampü Zion Kahshang jeteke.  
69Büpai laophülei daülangpü shing vangshothü kei shaoshi ling, büpai 
denshing chongnyiam lingei tuhpü kahdoknyü kei ling.  
70Büpai büpalei chongphobü David je, hatü mi khaok kübü ngaiteke;  
71büpai mi yomei nyupü kübü Jakob nanglak kü ong vaihen, Kahvang 
nanglakthülei mi yombü vaihen jepeih.  
72Mongdang kangshangpai büpai jom kü jungeilangei yompeih, hatü 
lahhinlangnyaipü laki jom müpeih. MENVIH KESHO 79 

Jerusalem Shing Phahji Yüei Phoppü 

1Oh Kahvang, jatthüi nüngei mükjüp kahdokei peiteke; jomi nüngei 
daülangpü phopshem sheihtük; jomi Jerusalem mangtükteke.  
2Jomi nüngei chongphopüthülei büm shangouthü kü, hatü nüng kü 
hinglempüthülei phai phaüyemthülei het vaishi shuohtükteke.  
3Jomi Jerusalem peü shinei jomei iy yung kei yenhüteke, hatü jomei mahng 
vühen üpayao nenyu.  
4Hamü hamei chingyowthü touei ne-ienelempü, hatü ham shinei nyupüthü 
touei yaüeilungtükpü douthü leidaiteke.  
5Meshük lushi, Oh Shembüpa, nüngi den kü mongshihhen? Nüngei mongshih 
aw kei bahhen je?  
6Nüngei mongshih nüng nenyingpü jatthü kü, hatü nüngei men kü nenyükpü 
ongchingthü kü khapeishuoh.  

7Mehenangkü jomi Jakob lühtük, hatü büpa nyushing vüngmaki 
yakphongteke.  
8Nüngi ham khüei obü opa amei mang deih-ei tedang; nüngei phahji lomi 
ham mü ponghen peihütuh; mehenangkü ham phangei shüdainyüke.  
9Sheühshih, Oh ham yemleipü Kahvang, nüngei men müknyinshekhangpü 
men kü nüngi ham yangshih, hatü mang tükshih.  
10“Jomei Kahvang melei nyüpa?” shei mehekei jatthüi ehühen? Nüngei 
nanglakthülei bhüh yempü kü iy yenpü hamei müki eeshi jatlithü kü 
nyinghütuh.  
11khoklatei leneiwongpü ngeü nüng touei peihütuh; nüngei ngani dihen mü 
nyupüthü yangei tuhtuh.  
12Oh Shembüpa, nüng kü ne-ienelemi epü jatthü kü shing nyet nyokei 
shemeishuoh.  
13Shejüang ham, nüngei nanglakthü, nüngi haümpü mithüi den kü nüng men 
vihhen; hüdenhalenshi hami nüngei men den kü longhen.  

Menvih Kesho 80 

Israel am Yanghen Phoppü 

1Hami epü banglangshih, Oh Israel Mi Yombü, mi khong keiha Joseph 
müpüba! Cherubim ong uoshing kü uopü nüngi;  
2Ephraim, Benjamin hatü Manasseh am touei nüng nyatuh. Nüngi wong 
ngaitü ham yanghen peikei!  
3Ham müei leituh, Oh Kahvang; ham yanghen shingvaishi nüngei dhe 
khangshih.  
4Oh Shembüpa, Jeiyong Kahvang, nüngei nanglakthüi phoppü kü nüng 
meshük mongshihhen?  
5Nüngi jom kü mükphi-i aan leitü ühteke; hatü yinghen shingvaishi mükphi 
maei dokei shuohteke.  

6Nüngi ham kü hamei chingyowthüi ne-ienelemhen mü leihü; ham kü 
vepathüi nyinyüke.  
7Ham müei leituh, Oh Jeiyong Kahvang; ham yanghen shingvaishi nüngei 
dhe khangshih.  
8Nüngi Ijip leipü nyalingngupai yah-ei an; nüngi jatthü changtüktü ha 
sheiphong.  
9Nüngi ha shing kahdok daütük, ha tünglang yiüei kahdok mateke.  
10Kahshangthüyü hapalei püdhümi dhümlangteke, wong kohpü cedar püthü 
hapalei kaothüi jümlangteke.  
11Hapalei kaohilak yungching lemei phaakei heih, hatü hapalei tünglang 
yungyen lemei banei yiü.  
12Peihpü leipü ami haleipü betjük vaümlanghen mü mehekei nüngi hapa 
bhamthü mangtükpa?  
13Meilathüi ha kü shouptüknyüke, hatü phaüyemthü peüi ha hahnyüke.  
14Ham philei lepkei, Oh Jeiyong Kahvang, Vangsho leipü ham kü veiyei 
shanshih! Hapa nyalingngupai kah kü veituh;  
15hapayü nüngei laki sheipü nyalingngupai.  
16Jomi ha kü aw haptük, jomi ha agtükkem; nüngi lohpü kü jom mahdaihen.  
17Nüngei lakdah philei nyupü, hatü nüng shingvaishi longhahpü shennyak ha 
kü nüngei laki dükshi angtuh.  
18Shejüang ham nüng toueipü nelüdaihen; ham jatonghütuh hatü hami 
nüngei men kü nyükhen.  
19Ham müei leituh, Oh Shembüpa Jeiyong Kahvang; ham yanghen 
shingvaishi nüngei dhe ham kü khangshih.  

Menvih Kesho 81 

Kahvangi Mong Vaanpü Israel am kü Nyükpü 

1Kahvang jenei wong kü mongongpai kesho loktuh; Jakob Kahvang kü 
mongongpai lentuh.  
2Kesho pangtuh, tambourin vüngtuh, harp hatü lyre vüngei ünghinyah meipai 
kesho loktuh.  
3Lenja kü amit vüngtuh, sheepa kü ammei mo nyih vüngtuh.  
4Hapayü Israel am shing shahkung, hatü hayü Jakob Kahvangei vanglem.  
5Büpai Ijip hahnüng daishingkü büpai Joseph kü hayü shahkung kei 
shuohpeih. Ngei nenyingpü shah hük ngei danpeih:  
6“Ngei nüngei bhagchong leipü pang ngühlangpeih, ngei nüngei hanggovih 
yahlangpeih.  
7Shanghah shingkü nüngi nyük, hatü ngei nüng yangpeih. Ngei vangmuk 
joshing kübü nüng kü jangpeih; ngei Meribah yungei nüng kü dokpeih.  
8Ngei shahvüng shuohshingkü bangtuh, Oh ngelei nanglakthü; Oh Israel 
ammi ngei epü bangtuh!  
9Am touei lebü kahvang ne-anghen vongbong; ammi mih-ei kahvang kü 
tekhüm.  
10Ngeiyü Shembüpa, am Ijip leipü müei leipü Kahvang. Ammei ju katuh hatü 
ngei ha kü maei shihphahen.  
11Shejao ngelei nanglaki ngelei ngeü nedan, Israel ami ngelei shah nebang.  
12Hanangkü ngei jom kü jomi mongpü dükhen vaanpü mongdang shuohpeih.  
13Oh ngelei nanglakthüi ngelei shah danlangmeyü, Israel ami ngelei lemthü 
kü kamlangmeyü 
14ngei lomi jomei vepathü neütükhen, hatü ngelei lak vepathü khüei hokhen.  
15Shembüpa kü jiühitpüthü büpa kü aümei khümhen, hatü jom den kü 
mahdaihen.  
16Ngei peü mü meipü wheat nük, hatü yaong leipü nyahjiü yah-ei am 
hüshemhühen.”  

Menvih Kesho 82 

Kahvangü Shahphenbü Longpü 

1Kahvangü shahthai longpü kü ong uoshing kü uonyeih; büpai kahvangthü kü 
shahphenpü shuohnyeih:  
2Am meshük shahshemi shahphenhen, hatü nemeipüthü kü baong hanei 
nohen?  
3Wong nekohpü hatü hashihhathü kü shahhing dükeishuoh; taopa hatü 
ponghahpüthü kü jiüpü dükeishuoh.  
4Wong nekohpü hatü neaoknethangpüthü yangtuh; nemeipü amei lak kübü 
jom yangtuh.  
5Jom kü nyingpühingpü nevaijü danaokpü neshiü, jom vangnyak kü 
kamteinyüke; kahdoknyü chongnyiam peü jennyüke.  
6“Amü kahvangthü khih” shei ngei etepih, am peü Jaipübalei hapeüthü;  
7shejao am peü hangku kei dihen, hatü ongpa kei dohen.  
8Paotuh, Oh Kahvang, kahdoknyü kü shahphentuh; mehenangkü jatthü peü 
nüngei!  

Menvih Kesho 83 

Israel amei Vepathü Neühen Phoppü 

1Oh Kahvang, nüng nenmütenyudai; nüngi shah ne-e-i tenyudai, Oh Kahvang!  
2Shaang nüngei vepathü dokteiyei vamnyüke; nüng kü jiühitpüthü khüei 
yaongnyüke,  
3Jomi nüngei nanglakthü khüei joei küpjanthü lingnyüke; nüngi yangpüthü 
khüeijom chemi phaüshah shownyüke.  
4Kei, jeni Israel amei men deih-ei nedanghen shangmü jom jat thittükshah 
shei jomi eteinyüke.  
5Jomi mong hük mü shah shownyüke; nüng khüei jomi vangpüshuwpü 
lingnyüke.  
6Edom hatü Ishmael nanglakthü, Moab hatü Hagar nanglakthü,  

7Gebal, Ammon hatü Amalek, Philistia hatü Tyre nanglakthü;  
8hatü Assyria amao jom mü shepteke; jomphongü wong kohpü Lotei 
hapeüthü.  
9Midian am kü nüngi dükshuohpükei, Sisera hatü Jabin am kü Kishon 
yungyenei nüngi dükshuohpükei jom kao dükeishuoh.  
10Jom Endorlei mahkem, hatü mahmahngü kahdokei nyüp kei yaüshi 
nyuteke.  
11Oreb hatü Zeeb am kü dükshuohpükei, nüngi jomei mübüthü kü 
dükeishuoh; Zebah hatü Zalmunna am kü dükpükei nüngi jomei vanglem 
lembüthü peü neütüktuh.  
12Mehenangkü jomi, “Jeni Kahvangei kahdok yahlangshah” shei eteke.  
13Oh ngelei Kahvang, nüngi jom alüngleple kü bhihla kei, hatü vanglükshaw 
kü hahbhang kei leihütuh.  
14Awi phaü hahtükpükei, kahshangthü kü awlom aongpükei,  
15nüngei mangpü yinglükpalei-i jom kü changeishuoh, hatü nüngei vanglüki 
jom nyemhütuh.  
16Oh Shembüpa, jomi nüngei men yemhen mü jomei dhe veüpai mahütuh.  
17Jom veühütuh, hatü mongmanghütuh; mongshangpai jom mahhütuh.  
18Shembüpalei men monha kahdoknyü kü peü mü Jaipüba shei jomi 
nyinghütuh.  

Menvih Kesho 84 

Phopshemei Khümpü kü Mongong 

1Nüng nyushing mekei nethe meipüang, Oh Jeiyong Shembüpa!  
2Shembüpa nyushing deihpai ngelei laangha ongyangnyeih, hatü 
shomeiyingnyeih. Vanyangyem Kahvang kü ngelei mongdang, hatü ngelei 
phai mongongpai loknyeih.  

3Nüngei moidülei ajekha-i nyuhen dangnyüke, hatü khihmang ouha-i ati 
tihen jep lingnyüke, Oh Jeiyong Shembüpa, ngelei ongpa, ngelei Kahvang.  
4Nüngei shemei düngei nüng menvih-ei kesho lokei nyupüthü meshük 
mongong.  
5Nüngei wong yahpüthü meshük mongong, üamei mongdangi Zion lemei 
dainya mongong;  
6Jomi Baka Kahji homei daijü, hapayü yunglok vamshing leihünyüke; 
shongpü vangi haleipü yungkuk mahhünyüke.  
7Jomü wong kübü wong dangei dainyüke, Jomi Zionlei kahvangthü khongkü 
Kahvang eehen.  
8Oh Shembüpa, Jeiyong Kahvang, ngei phoppü bangtuh; nüngei dhaong 
shaangshih, Oh Jakob Kahvang.  
9Hamei inyüshung kü veituh, Oh Kahvang; nüngi thiteiphuei jepülei dhe kü 
veituh.  
10Nüng nyushingei nyih hük nyupeyü lebülei bong haja nyupü mao meipüba. 
Nemeipüthülei shemei nyulei meyü ngelei Kahvangei shemei shaden yombü 
hük vaihünyeih.  
11Mehenangkü Shembüpa Kahvangü, vanghe hatü inyüshung; büpai bampü 
hatü dhüm shuohnyeih. Kangshangi kampüthü leipü Shembüpai mepa 
doumeiyao shümei netuhlangnyih.  
12Oh Jeiyong Shembüpa, üpai nüng kü hinglem, büpayü moihimanpü.  

Menvih Kesho 85 

Jat Meihen Nangkü Phoppü 

1Shembüpa, nüngi nüngei kahdok kü phahjiei deihteke; nüngi Jakob shao 
daeisheyei leihüteke.  
2Nüngi nüngei nanglakthüi pungpü hatü jomei mang peü tükteke.  
3Nüngi jom kü mongshih vampü dohdai, hatü nüng mongpuk vampü kübü 
shümei tuhlang.  

4Ham müei leituh, Oh ham yemleipü Kahvang, hatü nüngi ham kü 
mongshihpü yaktükshih.  
5Nüngi ham mü den kü mongshihhen je? Nüng mongshihpü denshem peü kü 
nyuhen je?  
6Nüngei nanglakthüi nüngkü mongonghen mü nüngi ham jatongei 
neleihühen je?  
7Nüngi bampü ham kü hushih, Oh Shembüpa, hatü nüngei yemleipü ham kü 
yahshih.  
8Kahvang Shembüpai mehe ephahen ngei ha bangshah; mehenangkü büpai 
laophülei nanglak kü mong kempai hinglemei büpa touei leppüthü kü 
chingmei shah ehen.  
9Hingmei büpa kü nyempüthü shingvaishi büpalei yemleipü yopailei nyüke, 
shejüang büpalei müknyinshekhang jenei kahdokei nyuhen.  
10Bampü hatü hinglempü nyi pongteihen, daülangshemshepü hatü chingmei 
nyi ju kü jüpteihen.  
11Hinglempü chongphi leipü vamei aonghen, daülangshemshepü shangphi 
leipü veiyei shanshihhen.  
12Shembüpai mehe mei, ha shuohhen, hatü jenei kahdoki ha vethen betjük 
jükhühen.  
13Daülangshemshepü büpa shekü daihen, hatü büpa daihen lem linghen.  

Menvih Kesho 86 

Sheühpü Yüei Phoppü 

1Nüngei dhaong shaangshih, Oh Shembüpa, hatü ngei kü jangshih, 
mehenangkü ngeiyü taopa, hatü neaoknethangpü.  
2Ngelei yangnyu yangei tuhtuh, mehenangkü ngei nüng kü hinglemnyeih; 
Nüng kü hinglempü nüngei chongphobü yangei tuhtuh. Nüngü ngelei 
Kahvang nyüke.  

3Ngei kü phahjishih, Oh Shembüpa; mehenangkü helushoei ngei nüng kü 
lenei thepnyeih.  
4Nüngei chongphobülei laangha mongonghütuh; Oh Shembüpa, ngelei 
laangha nüng kü ngangei veinyeih.  
5Mehenangkü nüngü meipü, hatü mang tükpü, Oh Shembüpa, nüng kü 
nyükpüthü peükü bampü bhashahshi shuohnyüke.  
6Ngei phoppü kü nüngei dhaong shaangshih, Oh Shembüpa; ngei nüng kü 
yüei lenpü banglangshih.  
7Ngei shanghahpü nyih ngei nüng kü nyüknyeih; mehenangkü nüngi ngei kü 
jangphahen.  
8Kahvangthü khong kü nüng kei hükao nenyu, Oh Shembüpa, nevaijü nüngei 
douthü kei lebü meheyao neshiü.  
9Nüngi lingpü jatthü peü peiyei nüng kü aümei khümhen, Oh Shembüpa, 
hatü nüngei men müknyinshekhanghen.  
10Mehenangkü nüngü longpü, hatü thamapü douthü düknyüke; nüng monha 
Kahvang.  
11Nüngei lem nyuhshih, Oh Shembüpa, hatü ngei nüngei shahhing kü 
kamhen; nüngei men kü dhüm shuohhen nehanpü mongdang yahshih.  
12Ngelei mong kempai ngei nüng kü menvih shuohhen, Oh Shembüpa, hatü 
ngei düngei nüngei men longhen.  
13Mehenangkü nüngi ngeikü bampü longi nyüke, nüngi ngelei laangha 
mahngsha chüpü leipü yangpeih.  
14Oh Kahvang, changmeipüthü ngei khüei yaongnyüke; shennyakthüi ngei 
jühen yemnyüke, jomi nüng kü dhüm neshuohnyu.  
15Shejao nüngü phahji yahyangpü Kahvang, Oh Shembüpa, mongshihhen 
youngmü, bampü hatü shahhing epü kü bhashahshi nyüke.  
16Ngei lemei lepkei hatü ngei kü phahjishih; nüngei chongphobü kü wong 
yahshih; nüng chongphonyülei hapeü yangtuh.  

17Nüngi bampü nyangeihepü hushih, shejüang ngei kü jiühitpüthüi ha eetü 
veühen; mehenangkü Shembüpa, nüngi ngei kü sheüh hatü nyiushem 
meihüpeih.  

Menvih Kesho 87 

Jerusalem kü Vihpü 

1Shembüpai büpalei chingnyü daülangpü kahshangei chongnyiam lingpeih;  
2Jakobei nyushing peü leimao Shembüpai Zion penyüsha kü bamnyeih.  
3Nüng müknyinshekhangpü jung enyüke, Oh Kahvang chingnyü.  
4Ngelei ven danpü khongkü ngei Ijip, hatü Babylon omhen; Ethiopia am mü 
Philistia, hatü Tyre amao, “Hathüyü Zion leipü vampeih” shei jomi ehen.  
5Zion nangkü hapakei ehen: “Hapa hatü antepayü halei bühpeih” 
mehenangkü Jaipübai ha chonglinghen.  
6Büpai nanglakthü men shüshingkü büpai, “Hapayü hatouei bühpeih” shei 
nyangei tuhnyüke.  
7Kesho lokbü hatü phaukteipüthü peüi aihük mü, “Ngelei yunglok peü Zion 
leipü nyüpeih” shei enyüke.  

Menvih Kesho 88 

Sheühpü Yüei Phoppü 

1Oh Shembüpa, ngei yemleipü Kahvang, nyakhingai thüngei ngei nüng 
nyushingei lennyüpeih.  
2Ngei phoppü nüng touei peihütuh; ngei lenpü kü nüngei dhaong shaangshih.  
3Mehenangkü ngelei laangha shanghah-i maei, hatü ngelei yangnyu 
mahngchong yopailei heihdainyüke.  
4Kahshalei shühenthü mü ngeiyao omei ieteke; ngeiyü wong neshiüpü 
shennyak kei,  
5mahngthü mü tuhphongpü keiha, jüei mahngchongei tuhphongpü keiha, 
nüngi hajük kü nedeihpüthü keiha jomphongü nüngei lak kübü yaktükteke.  

6Nüngi ngei kahsha chüpülei dungphongteke, shangmang hatü chüpülei 
tuhphongteke.  
7Nüngei mongshih ngei shak kü vihheki nyuteke, hatü nüngei yungmoki ngei 
lümlangteke.  
8Nüngi ngelei küphüthü yanhütükteke; nüngi ngeiyü jom touei nyembenüng 
dou leitükteke. Ngei yangei nedaiaokhen mü ngei küptük;  
9mongmangpai ngelei mük pumdaiteke. Nyihjeih ngei nüng kü nyüknyeih, 
Oh Shembüpa; nüng kü ngelei lak haongei phopnyeih.  
10Nüngi didaipüthü kü yashanpü dou düknyu je? Jom paoei nüng kü vihnyu 
je?  
11Nüngi bampü jung mahngchongei, nevaijü nüngi shahhingepü jung 
Abaddon shingei baongnyu je?  
12Nüngei thamapü douthü shangmangei, nevaijü nüngei daülangpü douthü 
betükhen kahdoknyülei nyinghünyuje?  
13Shejao ngei, Oh Shembüpa, nüng kü lennyeih; nepnüng ngei phoppü nüng 
touei peihünyeih.  
14Oh Shembüpa, mehekei nüngi ngei yaktüknya? Mehekei nüngi ngei toueipü 
nüngei dhe jodainya?  
15Nethe mebü ponghah-ei nyupeih, hatü dihen yopailei nyupeih, nüngi 
nyemhüpü nangkü ngei longi ponghahtih, hatü ngei mongshang kü nyüpeih.  
16Nüngei mongshih-i ngei nihtük; nüngei nyempühanpü lak shihpai ngei 
mahtük.  
17Helushoei jomi ngei kü yungnyü büng keiha shonteke; lem peü leipü jomi 
ngei kü shinteke.  
18Nüngi ngelei küphü, hatü chingyowthüi ngei yaktükhüteke, shangmangü 
ngelei mongkhen küphü vaidaiteke.  

Menvih Kesho 89 

Kahvangi David mü Vangteipü 

1Oh Shembüpa, ngei düngei nüngi bampü jung kesho lokhen; ngelei jui 
denshem peü kü nüng shahhing epü jung baonghen.  
2Nüngi bampü den kü chongwongei nyüke, hatü nüng shahhing epü 
vangshothü kei wongshongi nyüke shei ngei baonghen.  
3Ngei jelangpü hük mü vangpüshuwpü hük lingteke; ngelei chongphobü 
David kü lahtüktih.  
4Ngei nüngei hühihathü den shing chonglingei tuhhen, hatü denshem peü kü 
nüngei ong uoshing lingei tuhhen.  
5Nüngei thamapü douthü kü vangsho ami nyemvih, Oh Shembüpa, nüng 
shahhing epü jung daülangpüthü thaipü shingei nyem-etei.  
6Vangsholei nüng mü shetteihen üpa nyüpa, Shembüpa? Vangsholei 
nyupüthü Shembüpa kei üpa nyüpa?  
7Daülangpüthü thaipü leiyao nyempü Kahvang, büpa shonei thaipüthü khong 
kao longpü hatü nyempü.  
8Oh Shembüpa, Jeiyong Kahvang, nüng kei wong kohpü üpa nyüpa, 
Oh Shembüpa? Nüng shinei shahhingi maei nyüke.  
9Nüngi yungching mangpü kao vanglem lemnyüke; hapalei yungmok laukei 
aongshingkü nüngi ha nenhütüknyüke.  
10Nüngi Rahabü mahng kü kei nihtük, nüngi vepathü nüngeiwong kohpü laki 
yantükkem.  
11Vangshothü hatü kahdokü nüngei; kahdoknyü hatü halei nyupü peü nüngi 
lingpeih.  
12Apsha pehe nüngi ling, Tabor hatü Hermoni mongongpai nüngei men 
longnyüke.  
13Nüngei lak wong kohshi nyüke, nüng meshük wong kohpüang? Nüngei 
lakdah shangei annyüke.  
14Daülangshemshepü hatü shahhingü nüngei ong uoshing chongnyiam; 
bampü hatü shahhing epeyü nüng shekü dainyüke.  

15Kesho lokei nüng kü khümpüthü, hatü nüngei vangngai kü kampüthü 
mongong, Oh Shembüpa;  
16helushoei jomi nüng kü dunyüke, hatü nüng daülangshemshepü kü 
vihnyüke.  
17Mehenangkü nüngü jomei müknyinshekhang hatü wong, hatü nüng bampai 
nüngi ham aokpü danghü.  
18Mehenangkü hamei inyüshungü Shembüpalei; hamei ongpayü Israel am 
Daülangpü Hükei.  
19Chem nüngi manghkhang kü eteke, nüngei hinglempü nanglak kü eteke: 
“Shongnyü veshan hük kü ngei sheühtepih; nanglak khong kübü jepü nethe 
hük kü ngei ong uoshing shuohtepih.  
20Ngei ngelei chongphobü David kü daülangpü mainga nyioei ong vaihen 
jetepih.  
21Ngelei lak düngei büpa mü nyuhen, ngelei laki büpa düngei wong 
kohhühen.  
22Vepathüi büpa neneühühen, nemeipüthüi büpa nemaanhühen.  
23Büpa touei ngei büpalei vepathü ngümtükhen; büpa kü jiühitpüthü 
jütükkemhen.  
24Ngei shahhing epü hatü bampü büpa mü nyuhen, hatü ngelei men kü büpa 
aokpü danghen.  
25Ngei yungching kü büpalei laki, hatü yungnyüthü kübüpalei lakdah phi-i 
dükhühen.  
26Büpai ngei kü, ‘Nüngü ngelei Pa, ngelei Kahvang, hatü ngei yemleipü 
Yaong’ shei ehen.  
27Ngei büpayü ngelei hashongpa, hatü kahdoknyü ongthü khongkü shaopüba 
leihühen.  
28Den kü ngei büpa kü bampü nyuhen, hatü ngei büpa mü vangteipü 
wongshongi tuhhen.  

29Ngei büpalei ong hean den kü linghen, hatü büpalei ong uoshing 
vangshothü nyupü thahshi nyuhühen.  
30Büpalei hapeüthüi ngelei shahkung tuhphongjema, hatü ngelei vanglem 
aimü nekamjema,  
31jomi ngelei vanglem kü pungei, ngelei shahkung nedükjema,  
32ngei jomi shaipü kü nyiamlüng noshi hanghihühen, hatü jomi pungpü kü 
shangponghühen.  
33Shejao ngei bampü büpa toueipü neyahlanghen, nevaijü ngelei shahhing 
shahshem neleitükhen.  
34Ngelei vangpüshuwpü neshaitükhen, nevaijü ngelei ju kübü vamei daipü 
shahthü neyeiyahen.  
35Chem mon hatü den shing ngei ngelei daülangshemshepai lahtüktih; ngei 
David kü shahshem ne-ehen.  
36Büpalei ong hean den kü nyuhen, hatü büpalei ong uoshing ngei touei 
vanghenyü kei nyuhen.  
37Vangshangei düngei denpü shuohpü lennyü kei chonglingei tuhhen.  
38Shejao shaang ammi büpa yaktük, hatü tuhphong; ammi jehahpü ongpa 
khüei am mongshihnyüke.  
39Nüngei chongphobü mü vangteipü nüngi mangtükteke; nüngi büpalei hon 
athen kübhih kü lüptükteke.  
40Nüngi büpalei bham kemei bentükteke; nüngi büpalei penyüsha 
mangtükteke.  
41Peihpü leipü peüi büpalei douthü gühlangnyüke; büpayü büpalei 
chingyowthüi nyiteihen leidaiteke.  
42Nüngi büpalei vepathü kü aokpü danghü; nüngi büpalei vepathü peü 
mongonghüteke.  

43Anyei vaishi nüngi büpalei yannah jüngtük, hatü thepju kü nüngi büpa kü 
nesheüh.  
44Nüngi büpalei lak leipü lenshuoh yahlangteke, hatü ong uoshing kahdokei 
vütükteke.  
45Nüngi büpalei nethe den shohtük; nüngi büpa veüpongi jümhü.  
46Meshük lushi, Oh Shembüpa, nüng nying hajük jodaihen? Nüngei mongshih 
aw kei meshük bahshi nyuhen?  
47Ngelei yangnyu nyih meshük shohpa deih-ei dangtuh; mehe angsha dou 
shingvaishi nüngi hangku peü lingpa?  
48Üpai yemmü nyuei dipü ne-eehen? Mahngchongei wong kübü üpa 
yangaokhen?  
49Aivang den mü nüngi bampü melei daipa? Nüng shahhing epai David mü 
lahpü melei tükpa?  
50Nüngei chongphobü kü mekei ne-ienelemnya, ha deih-ei dangtuh, 
Oh Shembüpa. Shennyakthüi thaüvaüpü ngei mekei nenaoknya, deihhümao.  
51Mepa homei nüngei vepathüi ne-ienelemnya, Oh Shembüpa, mepa homei 
jomi nüngi jelangpülei lameen kü yaünya!  
52Düngei Shembüpa men longtuh! Amen hatü Amen.”  

Menvih Kesho 90 

Mosai Phoppü: Kahvang Changpüshapü, Hangku Nethahnengoipü 

1Shembüpa, nüngü denshem peü kü ham nyushing nyuhampeih;  
2Kahshangthü lingshekü, nevaijü kahdoknyü bhaoshekü nüngü 
Nedohnetenpü kübü nedohnetenpü thahshi Kahvang nyuhampeih.  
3Nüngi ham kahdok leihütü, “Hangku, kahdok leidaituh” shei enyüke.  
4Nüng touei vangbong haja hükü nyih hük kei, hayü menyih peihdaipü kei 
nyüke, nevaijü yanüng peihdaipü kei nyüke.  

5Nüngi hathü maoei deilangnyüke; hathüyü mangh kei nyüke. Hamü dhom 
mü phenha thaapü keiha,  
6dhom mü longi meishi vamnyüke, shejao om mü kauei vandainyüke.  
7Nüngei mongshih-i ham lühtükteke., nüngei mongpuki ham nyemhüteke.  
8Hami pungpü nüng touei haüshi nyüke, hamei jopü mang nüngei 
müknyinshekhang vangngai touei ngaiteke.  
9Mehenangkü hamei nyihthü peü mongshih phangkü nyuei peihdainyüke, 
youngpai hamei bongthü kemdainyüke.  
10Hamei yangnyu-ü bong pejempüan mon; nevaijü wong kohjema büali mon 
nyüke; hayao shanghah hatü mongmang mon, nyihthü lomi lüdai, hatü ham 
lüdainyeih.  
11Nüng mongshihpü ngan üpai nyingnya? Nüng mongpuk vampai mehe koei 
peihen ha üpai nyingpa?  
12Kenhingmonghapü mongdang danghen shingvaishi hamei nyih ithen 
nyuhshih.  
13Lepei leikei, Oh Shembüpa! Nüngei mongshih meshük lushi nyuhen? 
Nüngei chongphobü kü phahjishih.  
14Nepnüng nüngi bampai ham hüshemhütuh, shejüang hamei nyihthü kemei 
hami mongonghen.  
15Ham ponghahpü nyihthü shük, hatü ham shanghahpü bongthü shük nüngi 
ham kü mongong yahshih.  
16Nüngei chongphobüthü kü nüngei douthü, hatü jomei hapeüthü kü nüngei 
dhemeilaüma hushih.  
17Shembüpa, hamei Kahvang phahji ham mü chongkei; ham shingvaishi 
hamei lakdou moihimanshih; Oh hamei lakdou dahüshih!  

Menvih Kesho 91 

Kahvangü Jen Yangbü 

1Am üami Jaipüba kü loishi nyunya, üami Jeiyong Kahvangei vangdhüm 
phangkü nyunya,  
2hathüi, “Nüngü ngei loishing, ngelei penyüsha ngei hinglempü ngelei 
Kahvang” shei ehen.  
3Mehenangkü büpai nüng tai kübü hatü dihen din kübü yanghen.  
4Büpalei yangkaoki nüng unglanghen, büpa jungpai nüng yanglanghen; büpa 
shahhing epeyü nüngei inyüshung hatü penyüsha.  
5Nüngi nyak kü nenyemhen, nevaijü nyihnüng lahhan kü nenyemhen,  
6nyak kü peipü chamhilem, nevaijü heshotapa kübü dipü mahpü kü 
nenyemhen.  
7Nüng touei haja dohen, nüngei lakdah lemei haja an dihen, shejao ha nüng 
yopailei nepeikahen.  
8Nüngi nüngei müki mon veihen, hatü nemeipüthü hanghipü eehen.  
9Mehenangkü Shembüpa nüngei loishing; Jaipüba nüngei nyushing leihüpü 
nangkü,  
10mepa tenao nüng kü nehethen, mehe shanghah-ao am shem yopailei 
nepeikahen.  
11Mehenangkü Kahvangi büpalei vangsho phongshan shomei nüng dailem 
peü kü yomhen.  
12Nüngei la-i yaong kü huluh neshuohhen shangmü jomei lakei nüng 
paümlanghen.  
13Nüngi mailang hatü biütam kü; mangpü mailang hatü biünyü kü nüngei la-i 
shouphen.  
14Üami ngei kü bam, ngei jom yanghen; ngelei men nyingpüthü ngei jom 
yanglanghen.  
15Mechem jomi nyükhen, ngei janghen; shanghah shingkü ngei jom mü 
nyuhen. Ngei jom yanghen, hatü dhüm huhen.  

16Yangnyu shoshoei angpai ngei jom hüshemhühen, hatü ngelei yemleipü jom 
kü huhen.  

Menvih Kesho 92 

Menvih Shuohpü 

1Shembüpa kü menvih shuohhen meipeih, nüngei menvih kesho lokhen 
meipeih, Oh Jaipüba Kahvang.  
2Dhom mü nüngi bampü baonghen, yanüng nüng monglemaokpü huhen;  
3liping hatü harp vüngei, ünghinyah meipü lyre vünghen.  
4Oh Shembüpa, nüngi nüngei doui ngei mongonghü; nüngei lakdouthü kü 
ngei mongongei loknyeih.  
5Nüngei lakdouthü meshük longpüang, Oh Shembüpa! Nüngei mongdeih 
ahshi chüshi nyüke!  
6Ngapa hüki ha nyingei neaok, yoipa hüki ha nedanaokpih.  
7Mang shennyakthü phenha kei longei aongjao, jomü den kü mahdaihen,  
8shejao Oh Shembüpa, nüngü düngei Jeiyongpa.  
9Mehenangkü nüngei vepathü mahdaihen, mang dükpüthü peü haidaihen, 
Oh Shembüpa.  
10Shejao nüngi ngelei vaung shaokvaung keiha koh-ei vamhü, nüngi ngei kü 
daülangpü mainga-i phuteke.  
11Ngelei müki vepathü dodaipü eeteke, ngelei dhaongi ngei küten dükpüthü 
mahpü dantepih.  
12Daülangpüthü palm pü kei danyüke, hatü Lebanon leipü cedar püthü kei 
longnyüke.  
13Jomü Shembüpalei shemei sheiteke, jomü jenei Kahvang nyushingei koh-ei 
longnyüke.  
14Viüdaijao jom nedoh-i betjük jüknyüke; jom düngei thüngshingi hatü 
meishi nyuhen.  

15Hapai Shembüpayü shahhing shei hunyüke, büpayü ngelei Yaongnyü; büpa 
kü nedaünelangpü meheyao neshiü.  

Menvih Kesho 93 

Kahvangü Ongpa 

1Shembüpayü ongpa, büpayü müknyinshekhang, hatü wongi maei nyüke. 
Büpai kahdoknyü lingteke, hatü ha nechaidaihen.  
2Nüngei ong uoshing aivang den mebü lingei nyüke; nüngü nedohnetenpü 
leipü khih.  
3Yungchingi jomei ngeü annyüke, Oh Shembüpa; jomi ngeü anei 
ngüngnyüke,  
4Yungching vangmuk mao wong kohpüba, yungching yungmok mao wong 
kohpüba, Shembüpayü vangsholei vanglem lemnyüke.  
5Nüngei shahkungthü nedohneten, den kü nüngei shem daülangpai maei 
nyüke, Oh Shembüpa.  

Menvih Kesho 94 

Kahvangü Peüei Shahphenbü 

1Oh Shembüpa, nüngü bhühyempü Kahvang, nüngü bhüh yempü Kahvang, 
nüngei müknyinshekhang nyahütuh.  
2Paotuh, Oh kahdoknyü shahphenbü; changmeipü am kü jom kü shangpü 
yah-eishuoh!  
3Oh Shembüpa, nemeipü am meshük, meshükpa jom mongonghen?  
4Jomi changmeipü shah enyüke; shennyaktenthüi changmeinyüke.  
5Jomi nüngei nanglakthü ngümtüknyüke, Oh Shembüpa, hatü nüngei mükjüp 
hanghihünyüke.  
6Jomi vaümnyü hatü yenpathü jütüknyüke, jomi hashihhathü jünyüke,  
7hatü jomi, “Shembüpai ne-eenyih; Jakob Kahvangi ha nenyingnyih” shei 
enyüke.  

8Hangku khongkü sholi neshiüpüthü ha nyingtuh; am mechem kon koh-ei 
leihen Oh ngapathü.  
9Dhaong lingpübai nedannyu je? Mük lingpübai ne-eenyu je?  
10Jatthü kü lohpübai, hatü hangku kü kihikon nyuhpübai kon neshiüpü je?  
11Shembüpai jenei mongdeih nyingnyeih, jomü ngü keiha mahdaihen.  
12Nüngi lohshuohpüthü mongong, Oh Shembüpa, nüngi nüngei shahkung 
nyuhshuohpüthü mongong.  
13Nemeipüthü shing kahsha mangsho thahshi nüngi büpa kü shanghah 
nyihthü kü nyiumei shuoh.  
14Mehenangkü Shembüpai laophülei nanglak netuhphonghen; büpai 
laophülei mükjüp neyakphonghen.  
15Mehenangkü daülangpüthü kü shahhing nyokei leihen, hatü mongdang 
kangshangpüthü ha pheikü mühen.  
16Nemeipüthü khüei ngei khüambakei üpa yaonghen? Ten dükpüthü khüei 
ngeikü sheüh-ei üpa yaonghen?  
17Shembüpa paoh ngelei sheühbü nevailangmeyü, lomi ngelei laanghayü 
nenmü nyupü kahdokei nyudaihah shepeih.  
18Mechem, “Ngei dodainyu khih” shei ngei deihpa, nüng bampai ngei kü 
shoungpeih, Oh Shembüpa.  
19Mechem ngelei mong kü mongshang longi nyupa, nüngei nyiushemmei 
homei ngelei laangha mongonghü.  
20Nemeipü vanglem lembüthü nüng mü mongjem pongaokhen je? Jomi 
shahshem shahkung lingnyüke.  
21Jom chemi daülangpüthü khüei shah shownyüke, hatü mang neshiüpüthü 
jütüknyüke.  
22Shejao Shembüpayü ngelei penyüsha, hatü ngelei Kahvangü ngei loishing 
Yaongnyü.  

23Büpai jomei mang kü nyokei khanghen, hatü jomei mang nangkü jom 
thittükhen, Shembüpa, jenei Kahvangi jom mahtükhen.  

Menvih Kesho 95 

Phophen Thongpü 

1Oh peikei, jeni Shembüpa kü kesho lokshah; jen yemleipü yaong küjeni 
mongongpü ngeü anshah!  
2Menvih shuoh-ei jeni büpa nyushingei peishah; jeni büpa kü menvih kesho 
mü mongongpü ngeü anshah!  
3Mehenangkü Shembüpayü longpü Kahvang; hatü kahvangthü peü shak kü 
longpü Ongpa.  
4Büpalei lakmongei chüpü kahdoknyü nyüke; kahshang shaopüthüao büpalei.  
5Yungchingao büpalei, büpai ha lingpeih, hatü kahdokvanao büpalei laki 
lingpeih.  
6Oh peikei, jeni aümei khümshah, jeni Shembüpa, jen Lingbü kü lashüh-i 
shüngei aümei khümshah!  
7Mehenangkü büpayü jenei Kahvang, jenü büpalei yemhah shingei haümpü 
nanglakthü, hatü büpalei laki jungpü mithü. Oh shinnyih nüngi büpalei ngeü 
bangtuh!  
8Meribahlei nyupü keiha, jahpanei Massahlei nyupü nyih kü keiha am mong 
vaanei tenyu.  
9Ammei ambü ampai ngelei dou eejao jomi ngei kü dokpeih.  
10Bong pinyi thahshi ngei ha hühihathü tuhphongpeih, hatü “Jomü mong 
nyongnyongi lüdaipü nanglakthü, hatü jomü ngelei lem nenyingpüthü” shei 
epeih.  
11Hanangkü ngei mongshihpai, “Jomi ngelei nyiushemmei kahdokei 
neshüaokpih” shei vangtükpeih.  

Menvih Kesho 96 

Kahvangü Jeiyong Ongpa 

1Oh Shembüpa kü kesho ja hük lokeishuoh; kahdoknyü peüi Shembüpa kü 
loktuh;  
2Shembüpa kü lokeishuoh, büpalei men moihimantuh; nyihjeih büpa 
yemleipü jung etuh.  
3Jatthü kü büpalei müknyinshekhang jung baongeishuoh; nanglak peü kü 
büpalei yashanyalepü douthü nyinghütuh.  
4Mehenangkü longpübayü Shembüpa, hatü longi vihhen nyüke; kahvangthü 
peü shak kü büpa kü dhüm shuohtuh.  
5Mehenangkü nanglakthülei kahvangthüyü lajeithü mon, shejao Shembüpai 
vangshothü lingpeih.  
6Dhüm hatü müknyinshekhang büpa touei nyüke, wong hatü dhemeilaüma 
büpalei phopshemei nyüke.  
7Shembüpa kü vihtuh, kahdoknyü nanglakthü peü, müknyinshekhang hatü 
wong peüShembüpalei shei vihtuh.  
8Shembüpalei müknyinshekhang men vihtuh; moila kotü büpa khümshingei 
peikei.  
9Büpa daülangpü nethe meipü kü Shembüpa kü khümtuh; kahdoknyü peüi 
büpa touei kheütuh.  
10Jatthü touei, “Shembüpayü Ongpa! kahdoknyü-ü wongshongi lingei nyüke; 
ha shing nechaihen. Büpai shahhingi jatthülei shahphenhen” shei etuh.  
11Vangshothü mongmeituh, kahdoknyü mongongtuh. Yungchingi ngüngtuh, 
hatü halei nyupüthü peü.  
12Yinghilongi mongongtuh, hatü haleipü lemphüli. Shejüang yingmong 
püthüi mongongpai kesho lokhen;  
13Büpa peikünyüke, büpai kahdoknyü shahphenhen peikünyüke shei 
jomi Shembüpa kü lokhen. Büpa daülangshemshepai kahdoknyü hatü 
shahhingi nanglakthülei shahphenhen.  

Menvih Kesho 97 



1349 

 

 
   Daülangpü Laihing 

© 2005, Bible Society of India. 
 

 
 

 

Kahvangü Vanglem Lembü Longpü 

1Shembüpai vanglem lemnyeih! Kahdoknyüi mongongtuh; yungching 
shübaongthüi mongmeituh!  
2Büpa shonei phum hatü vangnyak nyüke; daülangshemshepü hatü shahhingi 
büpalei ong uoshing chongnyiam lingei nyüke.  
3Büpa she kübü aw vamei büpa shinei nyupü vepathü shamtüknyüke.  
4Büpalei klangi kahdoknyü vangngaihünyeih; kahdoknyüi ha eetü 
kheünyüke.  
5Shembüpa touei kahshangthü püjiü keiha nyaüdainyüke, kahdoknyü 
peüei Shembüpa touei.  
6Vangshothüi büpa daülangshemshepü baongnyüke, hatü nanglak peüi 
büpalei müknyinshekhang eenyüke.  
7Yaongnaüyathü kü khümpüthü peü, hatü yahlak neshiüpü lajeithü kü 
khümpüthü peü veühühen; kahvangthü peü büpa kü aümei khümtuh.  
8Nüngi shahhing shahphenpü nangkü, Zioni ha danei mongmeinyüke, Judah 
jilathüi mongongnyüke, Oh Shembüpa.  
9Mehenangkü Shembüpa, nüngü kahdoknyü peü shak kü shaopüba, nüngü 
kahvangthü peü shak kü longpüba.  
10Ten kü jiühitpüthü kü Shembüpai bamnyeih; büpa kü hinglempüthü büpai 
yangnyeih; büpai nemeipüthüleilak kübü yanglangnyeih.  
11Daülangpüthü shing vanghe ja aongnyeih, hatü mongdang kangshangi 
nyupüthü kü mongong vamnyeih.  
12Shembüpa kü mongongtuh, Oh am daülangpüthü; hatü büpalei daülangpü 
men kü menvih shuohtuh.  

Menvih Kesho 98 

Kahvangü Kahdoknyü Vanglem Lembü 

1Oh Shembüpa kü kesho ja hük lokeishuoh; mehenangkü büpai thamapü 
douthü dükteke. Büpalei daülangpü laki büpa aokpü dangteke.  

2Shembüpai aokpü dangpü nyinghüteke; jatthü touei büpa dah shakpü shakei 
vamteke.  
3Büpai Israel phangkü bampü, hatü shahhing epü deih-ei dangteke. Jenei 
Kahvangi aokpü dangpü kahdoknyü peüi eeteke.  
4Kahdoknyü peüi Shembüpa kü mongongpü ngeü antuh. Mongong kesho hatü 
menvih kesho lokei leneiwongtuh.  
5Lyre vüngei Shembüpa kü ünghinyah meipai kesho loktuh.  
6Amit hatü nyavaung vüngei Ongpa, Shembüpa kü mongongpü ngeü antuh.  
7Yungching hatü haleinyupü peüi ngeü antuh; kahdoknyü hatü halei 
nyupüthü peüi.  
8Yungnyümoki lak aptuh; mongongpai shangtaothüi chemi kesho loktuh.  
9Jomi Shembüpa touei kesho lokhütuh; mehenangkü büpai kahdoknyü kü 
shahphenhen peikünyüke. Büpa daülangshemshepai kahdoknyü, hatü 
shahhingi nanglakthülei shahphenhen.  

Menvih Kesho 99 

Kahvangü Longpü Ongpa 

1Shembüpayü ongpa, nanglakthüi kheütuh! Büpa cherubim ong uoshingei 
uoshi nyüke; kahdoknyü jentuh.  
2Shembüpayü Zionlei longpü nyüke; büpayü nanglak peü mü longpüba.  
3Jomi longpü hatü nyempühanpü nüngei men longhütuh. Büpayü 
daülangpüba!  
4Wong kohpü Ongpa, shahhing kü bampü, nüngi shahhing chonglingei 
tuhteke; nüngi Jakob kü shahhing, hatü daülangshemshepü dükteke.  
5Shembüpa, jenei Kahvang vihtuh; büpalei la tüngei khümtuh. Büpayü 
daülangpüba!  
6Mosa hi Aaron nyiyü ngongpathü khongkü nyuteke, Samuelao büpalei men 
kü nyükpü khongkü omei nyuteke.  

7Büpai jom kü phum shemnyüi shah e; jomi büpalei vanglemthü notei, hatü 
büpai jom kü shuohpü shahkungthü dükteke.  
8Oh Shembüpa, hamei Kahvang, nüngi jom kü jangteke; nüngü jom kü mang 
tükpü Kahvang nyuteke, shejao ten dükpü amkü bhüh yembü nyuteke.  
9Shembüpa, jenei Kahvang vihtuh, hatü büpalei daülangpü kahshangei 
khümtuh; mehenangkü Shembüpa, jenei Kahvangü daülangpü.  

Menvih Kesho 100 

Menvih Shuohpü Kesho Hük 

1Kahdoknyü peüi Shembüpa kü mongongpü ngeü antuh.  
2Mongongpai Shembüpa khümtuh; büpa nyushingei kesho lokyaki peikei.  
3Shembüpayü Kahvang shei nyingtuh. Jen lingpeyü büpa, hatü jenü büpalei; 
jenü büpalei nanglak, hatü büpalei yemhah shingei haümpü mithü.  
4Menvih shuohyaki büpalei peshadenei, hatü menlongei büpa nyushingei 
shütuh. Büpa men vihtuh, büpalei men moihimantuh.  
5Mehenangkü Shembüpayü meiangpeih; büpa bampü hatü shahhing epü 
denshem peü kü nyunyeih.  

Menvih Kesho 101 

Ongpa Hüki Lahpü 

1Ngei nüng kü bampü, hatü shahhing kesho lokhen, Oh Shembüpa, ngei ha 
lokhen.  
2Eela neshiüpü lem ngei yemhen; ngei mechem ha danghen? Ngelei shemei 
ngei mongdang daülangi nyuhen.  
3Ngelei müksho kü ngei meheyao jiühitbenüng netuhpih. Hingnelempüthülei 
dou kü ngei jiühitnyeih; ngei hathü mü dükhen meheyao neshiü.  
4Nyongnyongpü mongdang ngei toueipü taishi nyuhen; ngei mang jung 
meheyao nenyingpih.  
5Joei chingyow kü lueilempü ngei mahtükhühen; changmeipü mongdang 
touei ngei nenteiaokei nenyuaoknyih.  

6Hapa kahdokei ngei hinglempüthü kü phahjiei veihen; eela neshiüpü lem kü 
üam kamnya, hathüi ngei chongphohen.  
7Ühingnakaipü üpayao ngelei shemei nenyuhen; shahshem epü üpayao ngei 
nyushingei nenyuaokhen.  
8Nepjeih ngei hapa kahdok leipü nemeipüthü mahtükhen; Shembüpalei 
chingnyüleipü ten dükpüthü peü jütükhen.  

Menvih Kesho 102 

Shanghahpü Nethe Hüki Phoppü 

1Ngei phoppü bangtuh, Oh Shembüpa; ngei lenpü nüng touei peihütuh.  
2Ngei shanghahpü nyih nüngei dhe ngei toueipü tejodai. Nüngei dhaong 
shaangshih, ngei nyükpü nyih shülangi ngei kü jangshih.  
3Mehenangkü ngelei nyih-ü awshit kei peihdainyüke, hatü ngelei vangü 
awbhaong kei bahnyüke.  
4Ngei mong yimei thüng keiha kaudainyüke; nük dangkao nehah-aoki 
juwdaiteke.  
5Ngei wongmü youngpü nangkü ngeiyü vang kü shuwi jümdaiteke.  
6Ngeiyü phaüou keiha, hatü chingkong kübü ashühlaongkaong kei leidaiteke.  
7Ngeiyü yemmü lemshi nyunyeih, ngeiyü shem adok leipü oulom kei 
leidaiteke.  
8Helushoei vepathüi ngei kü yaünyüke; ngei kü naamei epüthüi ngelei men 
noei thaüvaünyüke.  
9Mehenangkü aan keihangei depla hahnyüpeih; hatü yingpü yung mü mükphi 
vuktü yingnyüpeih.  
10Hayü nüng mongshihpü, hatü mongpuk vampü nangkü khih. Nüngi ngei 
noei antü yaktükpeih.  
11Ngelei nyihthüyü om kübü vangdhüm laang keiha; ngeiyü thüng kei 
kaudaiteke.  

12Shejao Oh Shembüpa, nüngü den kü ong uoshingei nyüke; nüngei men 
hüdenhalenshi nyunyüke.  
13Nüng yaonghen hatü Zion kü phahji huhen, mehenangkü hapayü ha kü 
bamhen hepak hük; ittükpü hepak ngoiteke.  
14Mehenangkü nüngei chongphobüi yaongsho püchong kübhih yaongphaang 
peü kü bamnyüke.  
15Jatthüi Shembüpalei men kü, hatü kahdoknyü ongthüpeüi büpalei 
müknyinshekhang kü nyemhen.  
16Mehenangkü Shembüpai Zion linghen; büpa müknyinshekhangpü kü 
vamkahen.  
17Nehahneyingpüthüi phoppü kü büpai banghen, hatü jomi phoppü 
neyaktükhen.  
18Ngoikahen denshem peü shingvaishi ha nyangei tuhtuh, shejao mangbüh 
mangpaümpüthüi Shembüpalei men longhen.  
19Büpai daülangpü shangeipü veinyüpeih, vangsho leipü Shembüpai 
kahdoknyü kü veinyüpeih.  
20Khoklatei nyupüthüi theppüyoungpü dannyeih; dihen nyupüthü bümei 
leihünyeih.  
21Hanangkü Shembüpalei men Zionlei, hatü büpa vihpü Jerusalemei 
baongnyüpeih.  
22Nanglak hatü ongchingthü chemi Shembüpa khümnüng thainyüke.  
23Büpai tavanshem kü ngelei yangnyu bhagtük; büpai ngelei yangnyu nyih 
shotükhü.  
24“Oh ngelei Kahvang, ngelei yangnyu tavanshem kü neyahlang, nüngü 
hüdenhalenshi nyunyeih” shei ngei eteke.  
25Hepak longi daiteke, nüngi kahdoknyü chongnyiam lingteke, hatü 
vangshothüyü nüngei lakdou.  



1354 

 

 
   Daülangpü Laihing 

© 2005, Bible Society of India. 
 

 
 

 

26Hathü mahdaihen, shejao nüng den kü nyuhen; hathü peü ashak chang kei 
leidaihen. Nüngi hathüyü owhiai kei jeiteihünyeih, hatü hathü peihdainyeih.  
27Shejao nüngü den kü aihük, nüngei bongthü dohpü neshiü.  
28Nüngei chongphobülei hapeüthü yangei nyuhen; jomei hühihathü nüng 
nyushingei chonglingei nyuhen.  

Menvih Kesho 103 

Kahvang Bampü 

1Shembüpa kü moihimantuh, Oh ngelei laangha, ngelei thentoimongdang 
kempai büpalei daülangpü men moihimantuh.  
2Shembüpa kü moihimantuh, Oh ngelei laangha, hatü büpai shuohpü 
nangleithü tebetük.  
3Büpai nüngei mang kemei tüknyeih, nüngei din kemei meitüknyeih.  
4Büpai nüngei yangnyu kahsha leipü angei leinyeih, hatü büpa bampü hatü 
phahjipai athen thenhünyeih.  
5Nüng nyupü thahshi büpai doumei-i nüng hüshemhünyeih; hanangkü alang 
keihanethe leiyei ja leihünyeih.  
6Shembüpai ponghahpüthü dah shakhünyeih, hatü peü kü shahhing 
düknyeih.  
7Büpai Mosa kü büpalei lemthü, hatü Israel nanglak kü büpalei douthü 
nyinghüteke.  
8Shembüpayü shinshangpü, hatü phahjipü, mongshihhen youngmü, hatü 
bampü kü bhashahshi nyüke.  
9Büpai düngei nethaüvaühen, nevaijü büpalei mongshih düngei nenyuhen.  
10Jenei mang aimü büpai jen kü nedüknyih, nevaijü jeni pungpü aimü büpai 
nekhangnyih.  
11Kahdok shak kü vangsho shaopü keiha, büpa nyempüthü kübüpa bampü 
longshi nyüpeih.  

12Heong kübü heshü taipü keiha büpai jenei mang taishi yaktükteke.  
13Pa-i hapeüthü kü kenpü keiha, Shembüpai büpa kü nyempüthü kü 
bamnyüpeih.  
14Jen mekei lingpa ha büpai nyingei nyüke; büpai jenü bhihla khih shei 
deihnyüke.  
15Hangkulei nyihthüyü phenha keiha lingteke, phaü leipü chü keiha koh-ei 
longnyüke;  
16Vanglüki ha kü lükshuohjü, ha kaongdainyüke; hatü hapalei shing nenyingi 
leidainyüke.  
17Shejao Shembüpa bampeyü nedohnetenpü kübü nedohnetenpü ngoishi 
büpa nyempüthü shing nyüke, hatü büpa daülangshemshepü hüdenhalenshi;  
18büpalei vangpüshuwpü noteipüthü, hatü büpalei shahkungthü dükhen 
deihpüthü shing nyüke.  
19Shembüpai büpalei ong uoshing vangshothülei lingei nyüke, hatü büpalei 
ongchingipeü kü vanglem lemnyüke.  
20Shembüpa kü moihimantuh, Oh am vangsho phongshanthü, am wong 
kohpü büpai kangpü dou dükpüthü, büpai epü shah ven danpüthü.  
21Shembüpa kü moihimantuh, am vangsho shanthü; büpai mongpü dükpü 
chongphobüthü.  
22Shembüpa kü moihimantuh, büpalei douthü, büpai vanglem lempüshing 
peü Shembüpa kü moihimantuh, Oh ngelei laangha.  

Menvih Kesho 104 

Kahvangü Lingbü hatü Shuohbü 

1Shembüpa kü moihimantuh, Oh ngelei laangha. Oh Shembüpa ngelei 
Kahvang, nüng ahshi longshi nyüke. Nüngü dhüm hatü müknyinshekhangi 
maei nyüke.  
2Ashak ümpü keiha vangngai-i jümshi nyüke. Nüngi ashakshem paanpü keiha 
vangshothü paanei deishih;  

3nüngi yung shangkü laophülei shem veteke, nüngi phumthü koyei khari 
vaihü, nüngi phumei yang kü uotü longtei;  
4nüngi vanglükü nüngei phongmokbü, aw hatü awlomü nüngei 
chongphobüthü leihü.  
5Nejenlenhen mü nüngi kahdoknyü hapalei chongnyiam kü lingteke.  
6Ashaki jümpükei nüngiha kü yungchingi jüm, kahshangthü kao yungi 
jümteke.  
7Mechem nüngi yung kü lohshuohpa, jom nyaidaikem; nüngei vangmuk ngeü 
kü jom mokdainyüke.  
8Jomi kahshangthülei aongnyüke, nüngi jom shing itei tuhpü shing kahjilei 
yemei shadainyüke.  
9Jomi shao kahdoknyü kü nejümhen, hatü ha lenei neheihhen shingvaishi 
nüngi viong lingei shuoh.  
10Nüngi kahjithü kü yunglok bhaoei vamhü, jom kahshangthü aa kü 
yennyüke.  
11Hapai phaüyemthü kü yinghen shuohnyüke, phaü gaduthüi yungle 
meinyüke.  
12Yungyen yopailei phaüouthü jep lingnyüke, hatü haleipü pükaothülei kesho 
loknyüke.  
13Nüngei shem shangpa leipü nüngi kahshangthü kü yung shomnyüke; 
kahdoknyü-ü nüngeilakdou kübü betjüki hüshemnyüke.  
14Nüngi yemhimakthü shing thüng vamhünyeih, hatü shennyakthüi hahhen 
phenlak kohhünyeih. Nüngi kahdok kübü hahying,  
15hatü hangku mongonghühen yiü, dhe nyanghen mainga, hatü hangkulei 
mongdang wong kohhühen hahying vamhünyeih.  
16Shembüpai sheipü Lebanon leipü cedar püthüi yung changshi dangnyüke.  
17Hathü kü outhüi jep lingnyeih; awkaongpüthü kü yungouthüi jep lingnyeih.  

18Shaopü kahshangthüyü meiyahthü shing nyüke; yaongvakü jom joshing 
nyüke.  
19Nüngi lennyüyü hepak vangpan ithen lingei tuh; vanghenyüi hapa shühen 
hepak nyingei nyüke.  
20Nüngi vangnyak ling, hatü nyak kü phaüyemthü kemei het yemhah 
dainyeih.  
21Mailang chehathüi het yüei ngüngnyeih, Kahvang leipü het danghen 
veinyeih.  
22Mechem vanghe aonghen, jomi jepei leiyei lemshi nyunyeih.  
23Shennyakthüi jomei douei dainyeih, hatü om dhüshi jomi dou düknyeih.  
24Oh Shembüpa, nüngi douthü longi lingteke! Kihikon kü nüngi hathü peü 
ling; kahdoknyü-ü nüngei yemhimakthüi maei nyüke.  
25Halei ba longpü yungching nyüke; ieyei neaoki yemhamakha maei nyüke; 
yemmü nyupü yemthü longpü maanpü nyüke.  
26Ha kü jahas kamteinyüke, hatü nüngi lingpü Leviathan halei ngalenyüke.  
27Jom hahshan ieyei nüng leipü het danghen shei veinyüke.  
28Mechem nüngi shuohhen, jomi ha hahnyüke; mechem nüngi lak laihen, jom 
doumei-i maei nyunyüke.  
29Mechem nüngei dhe jodaihen jom nyemnyeih; mechem nüngi jomei ngü 
yahlanghen, jom diyei kahdok leidainyeih.  
30Mechem nüngi nüngei ngü duhenshang jom vamnyeih; hatü nüngi kahdok 
shak ja leihünyüke.  
31Shembüpa müknyinshekhang den kü nyuhen; Shembüpai büpalei dou kü 
mongmeihen.  
32Üpai kahdoknyü kü veijü kheünya, üpai kahshangthü kü hongjü awshit 
vamnya?  

33Ngei yemmü nyupü thahshi Shembüpa kü kesho lokhen; ngei yangnyu 
nyupü thahshi ngelei Shembüpa kü ngei kesho lokhen.  
34Ngei phoppütupü kü büpai mong hahhen, mehenangkü ngei Shembüpa kü 
mongongnyeih.  
35Mangthüyü kahdoknyü leipü mahtükhüte, hatü nemeipü am tenyuhü. 
Shembüpa kü moihimantuh, Oh ngelei laangha, Shembüpa men longtuh!  

Menvih Kesho 105 

Kahvang hatü Büpalei Nanglakthü 

1Oh Shembüpa kü menvihshuohtuh, büpalei men kü nyüktuh; büpalei douthü 
jatthü kü nyinghütuh.  
2Büpa kü loktuh, büpa kü menvih loktuh; büpalei thamapü douthü jung etuh.  
3Büpalei daülangpü men müknyinshekhangtuh; Shembüpa yempüthülei mong 
mongonghütuh.  
4Shembüpa hatü büpalei wong yemtuh; büpa ompü düngei yemtuh.  
5Büpai dükpü thamapü douthü, yashanyale, hatü büpai shahphenpü deih-ei 
dangtuh,  
6Oh büpalei chongphobü Abrahamei hühihathü, Jakob hapeüthü, büpai 
jelangpüthü.  
7Büpayü Shembüpa, jenei Kahvang; büpai shahphenpü kahdoknyü peülei 
nyüke.  
8Büpalei vangpüshuwpü büpai düngei deihshi nyüke, büpai etükpü shahthü 
denshem haja thahshi deihshi nyüke.  
9Büpai Abraham mü vangteipü, büpai Isak mü lahtükpü;  
10büpai ha Jakob kü shahkung hük keiha, Israel am kü nedohnetenpü 
vangteipü keiha,  
11“Ammei mükjüp vaishi ngei am kü Kanan kahdok shuohhen” shei eyei 
nyüke.  

12Mechem jom maanei mon nyupa, maani mon yenpa kei nyupa,  
13jom jat hük kübü hük, ongching hük kübü hük shei longteihampeih.  
14Büpai jom kü üamiyao neshüveihü; jom nangkü büpai ongthü kü loh-ei,  
15“Ngei jelangpüthü kü laki tehong, ngelei thibüthü kü ten tedük” shei 
ehampeih.  
16Mechem büpai kahdok khüei chamhilem shompa, hatü jomei hahying peü 
mangtükpa,  
17Joseph, aa hük keiha yuei jom shekü shennyak shomtükpeih.  
18Büpalei la kü nyiamvüi shentü, büpalei üng kü nyiami ngeihtü,  
19büpai mehe e, ha mangjiü thahshi, Shembüpalei shah-i büpa kü nedoh-i 
dokei nyuhampeih.  
20Ongpai shomei büpai vetükhü; nanglakthülei vanglem lembüi büpa veyei 
deishih.  
21Büpai jomei shemei büpa shembü leihü, hatü büpalei mopthü peü kü khei 
vaihü;  
22büpai mongpükei büpalei lakchongbüthü kü nyuhhen, hatü behethü kü 
kihikon venbü leihü.  
23Hapheikü Ijiplei Israel yiü; Ham amei kahdokei Jakobü benha kei nyu.  
24Shembüpai büpalei nanglakthü kü hapeüthü longi shuoh, hatü jomei 
vepathümao wong kohpüba leihü.  
25Büpai laophülei nanglak kü Ijip ami jiühithü, hatü laophülei 
chongphobüthü khüei shah showhü.  
26Büpai jepü büpalei chongphobü Mosa hi Aaron nyi shom.  
27Büpai jom mü nyangeihepü dük, Ham amei kahdokei yashanyale dükteke.  
28Büpai shangmang shomei kahdokü vangnyak leihü, jomi büpalei shah khüei 
yaong.  
29Büpai jomei yung iy leitük, hatü nyahthü ditükkem.  

30Jomei kahdok louki mahü, jomei ongshem dangkao mateke.  
31Büpai shah e, hatü maanha vam, hatü jomei kahmük kü hoiha mateke.  
32Büpai vang nangjei shüyaong vüshih, hatü kahmük peü kü klang nyephü.  
33Büpai jomei nyalingngupai, hatü adhapüthü mangtük, hatü jomei kahmük 
kübü püthü tentük.  
34Büpai e, hatü ieyei neaoki shoukhanbaongthü vamhü.  
35Hathüi jomei kahdok kübü phenhavunglak peü hahtük, hatü kahdok kübü 
betjükvungjük kemtük.  
36Büpai jomei kahdok kübü hashongpathü jütük; jomei wong kübü 
hashongthü ditükhü.  
37Hapheikü büpai Israel am hon hi ngin mü müei lei, hatü jomei jatthü 
kühuluh shuohpü üpayao nenyu.  
38Jom lüdaijü Ijip am mongong, jom kü nyempü jom kü pei.  
39Büpai jom kü dhümhen phum yaüei deishih, hatü nyak kü vangngai 
shuohhen aw shuoh.  
40Jomi yüjü büpai jom kü adhit outhü shuoh, hatü vangsho leipü hahying 
changshi shuoh.  
41Büpai yaong bhaohütü yung bhaoei vamhü; hatü yungyen kei bhih kahdok 
kü yenhüteke.  
42Mehenangkü büpalei daülangpü lahpü, hatü büpa chongphobü Abraham 
deih-ei dang.  
43Hanangkü büpai mongongpai büpalei nanglak müei lei, büpai jelangpüthü 
lokyaki leiteke.  
44Büpai jom kü jatthülei kahdok shuoh, hatü jomi jatthülei mop kemei yah.  
45Hathü kemei jomi büpalei shahkungthü banghen, hatü dükhen nangkü ha 
vampeih. Shembüpalei men longtuh.  

Menvih Kesho 106 

Shembüpai Nanglakthü kü Meipü Shuohpü 

1Shembüpa vihtuh! Oh Shembüpa kü menvih shuohtuh; mehenangkü büpa 
meipü nyüke; büpa bampü den kü nyunyeih.  
2Shembüpai dou longpüdükpü jung üpai eaokhen? Ha shangshi üpai büpa kü 
vih-aokhen?  
3Üami shahhing dou dük, hatü daülangshemshepü hepak peü kü dük, jom 
moihiman.  
4Mechem nüngi nüngei nanglak kü bampü huhen, ngei deih-ei dangtuh, 
Oh Shembüpa; jom yangshingkü ngei kü sheühhen deihhahte.  
5Nüngi jelangpü nanglakthü dapüshepü ngei eehütuh; nüngei jat mongongpü 
kü ngeiyao mongonghütuh; nüngei mükjüp yahpü ami menvih shuohpü kü 
ngeiyao omhütuh.  
6Ham hatü hamei bühipathüi mang thahteke, ham pungteke, nemei-i 
dükteke.  
7Hamei bühipa Ijiplei nyushi nüngei thamapü douthü deih-ei nedang; nüngi 
bampü changshi nyupü jomi nedeih; shejao Hakla Yungchingei Jaipüba khüei 
yaongpeih.  
8Shejao büpalei thamapü dou nyinghühen shingvaishi büpai büpalei men kü 
jomyangpeih.  
9Büpai Hakla Yungching kü loh, hatü ha jepdai; büpai jom kahvan kü kamei 
müteke.  
10Hanangkü büpai jom vepalei lak kübü yangteke.  
11Jomei vepathü yungi lümlang, hükao aoei netuh.  
12Haphei küang jomi büpalei shahthü kü hinglem; jomi büpa menvih-ei lok.  
13Shejao lomi jomi büpalei douthü betük; jomi büpalei shahnying danei 
nenyu.  
14Shejao jomi jahpanei hahnempai maei nyu, hatü jomi Kahvang kü dokteke.  
15Jomi mehe na, büpai ha shuoh, shejao jom kü nyembenüng din shom.  

16Jomi baümtapei Mosa hi Aaron, Shembüpalei daülangpü chongphobü nyi 
kü mükhakteke.  
17Kahdok kaei Dathan lühtük, hatü Abiram am shem linlang.  
18Jomei baümtapei aw vam, hatü nemeipüthü awi hahtük.  
19Jomi Horebei mohoh cheha ling, hatü lajei kü khüm.  
20Jomi Kahvang müknyinshekhang thüng hahteipü mohohbaongei lajei mü 
jeiteitük.  
21Ijiplei dou longpü dükpü Kahvang jomei Yemleipüba,  
22Ham amei kahdokei thamapü dou longpü dükpü, hatü Hakla Yungchingei 
nyembenüng dou dükpü betük.  
23Hanangkü büpai jom mahtükhen shei e; büpai jelangpü chongphobü Mosa 
paoh baong kü itei neyaonglang meyü büpalei mongshih nemeihüaokhenmü 
shepeih.  
24Hapheikü jomi mongongpü kahdok tuhphong; mehenangkü jomi Kahvangi 
lahpü kü hingnelem.  
25Jomi ashakshemei nümnümei nyu, hatü Shembüpalei ngeü nebanghah.  
26Hanangkü büpalei lak haongei büpai jahpanei jom dihühen,  
27hatü jomei hühihathü jatthü peü touei yantükhen, hatü kahdok peü lemei 
haitükhen shei lahteke.  
28Hapheikü jomi Peorlei Baal kahvang kü khüm, hatü mahng kü jeetükpü 
hahying hah.  
29Jomei doui Shembüpa mongshih vamhü, hatü jom touei cham peiteke.  
30Shejao Phinehas yaongei nemeipüthü kü hanghi shuoh, hatü hapa cham 
dohdai.  
31Hanangkü denshem peü kü düngei büpa kü daülangpü shei enyüke.  
32Jomi Meribah yungei Shembüpa mongshih vamhü, hatü jom tata kü Mosa 
shanghah kü nyu.  



1363 

 

 
   Daülangpü Laihing 

© 2005, Bible Society of India. 
 

 
 

 

33Mehenangkü jomi büpalei laangha shahyaki leihü, hatü büpai deih-ei nevei-
i shah longi etük.  
34Shembüpai epü keiha jomi shennyakthü nejütük,  
35shejao jomi jatthü mü vukeivengei, jomi dükpü peü dükhen nying.  
36Jomi lajeithü chongphoei khüm; hapai jom shing aethitai lei.  
37Jomi jomei yiükha yeshangthü shepe kü jakpü moila shuoh;  
38Jomi mang neshiüpü jomei yiükha yeshangthülei iy haiyei Kanan amei 
lajeithü kü moilateke, hatü kahdokü iy-i sheihtük.  
39Hapakei jomei doui jom nedaüi lei, hatü jomi dükpü dou kü 
mükbongjuyung.  
40Hahepak kü Shembüpalei mongshih büpalei nanglakthü khüei vam, hatü 
büpai laophülei mükjüp yaktük.  
41Büpai jom jatthülei lak kü shuohtük, jom kü jiühitpüthü jom shak kü 
vanglem lemhüteke.  
42Jomei vepathüi jom kü shüvei, hatü jomphongü jom phang kü tuh.  
43Hepak longi kü büpai jom yang, shejao jomü temtüktü khüei yaong, hatü 
jomei mang homei maanei leitükpeih.  
44Shejoongpa jomi nyükpü büpai danei jomei shanghah kü veipeih.  
45Jomei men kü büpai büpa vangtükpü deih-ei dangpeih, hatü büpai bampü 
shangshi bampü hupeih.  
46Jom yepei deipü ami jom kü shinshanghen mü büpai leihüpeih.  
47Ham yangtuh, Oh Shembüpa, hamei Kahvang, hatü jatthü toueipü ham 
thailangtuh, shejüang hami nüngei daülangpü men kü menvih shuohhen, 
hatü nüng kü menvih-ei müknyinshekhanghen.  
48Nedohneteni Shembüpa, Israel Kahvang moihimantuh. Nanglakthüi, 
“Amen” shei etuh. Shembüpa men longtuh.  

Menvih Kesho 107 

Kahvang Meipü kü Menvihpü 

1Oh Shembüpa kü menvihshuohtuh; mehenangkü büpa meiangpeih; büpa 
bampü denden kü nyunyeih.  
2Shembüpai anglangpüthü, shanghah kübü anglangpüthü;  
3kung kahdokthüheong, heshü, apsha pehe kübü leilangpüthüi hapakei etuh.  
4Haneiyü jahpanei paüshi shennyak nyushing nedangi longtei.  
5Aeipü lepai monglemhen neshiüi mong mahdai.  
6Hahepak kü jom shanghahpai Shembüpa kü nyük, hatü büpai jom shanghah 
kübü yang.  
7Shennyak nyushing mangngoi thahshi büpai jom kangshangpü lem kü mü.  
8Shembüpai bampü shingvaishi, hatü hangku kü büpalei thamapü douthü 
shing jomi menvih shuohhütuh.  
9Mehenangkü büpai yungle meihünyeih, hatü aeipüthü doumei-i mahünyeih.  
10Haneiyü shangmang kü mongmangei nyiamvüi shatü khoklatei uoshi nyu;  
11mehenangkü jomi Kahvang shahthü khüei yaong, hatü Jaipübai shahnying 
venpü yaktük.  
12Douwong dükpai jom nyiudai, üpaiyao sheühhen neshiüi jom doteke.  
13Hahepak kü jom shanghahpai Shembüpa kü nyük, hatü büpai jom shanghah 
kübü yang.  
14Büpai jom shanghah, hatü mongmang kübü yang, hatü jomei nyiamvü 
phentük.  
15Shembüpai bampü shingvaishi, hatü hangku kü büpalei thamapü douthü 
shing jomi menvih shuohhütuh.  
16Mehenangkü büpai melangnyiam shadenao bentüknyeih, hatü nyiamlüngao 
nyi anei tettüknyeih.  
17Haneiyü jomei mang nangkü tüng, hatü jom pungpü nangkü shanghah 
pong.  

18Jomi mepa hahyingao nehah-aok, hatü jom dipü shaden yodaitü nyu.  
19Hahepak kü jom shanghahpai Shembüpa kü nyük, hatü büpai jom shanghah 
kübü yang.  
20Büpai shah shomei jom meihü, hatü mahhen kübü jom yang.  
21Shembüpai bampü shingvaishi hatü hangku kü büpalei thamapü douthü 
shing jomi menvih shuohhütuh.  
22Jomi menvih shuohpüjakpü moila shuohhütuh, hatü mongong kesho homei 
büpalei douthü jung ehütuh.  
23Haneiyü yungchingei jahas kü longteiyei bhei leihteke;  
24Jomi Shembüpalei douthü, büpalei thamapü douthü yungching ilangmongei 
eeteke.  
25Büpai ngeükhüam shuohtü yinglükpalei vamhü, hapai yungching yungmok 
domei anshih.  
26Jom vangsholei domei anshih, hatü ilangmongei leidai. Henüng vongshüh 
kü jom mong mahdai.  
27Yiüi chokpükei huluh shuoh-ei tüngtüngmüngi nyu, hatü jomei kon kemdai.  
28Hahepak kü shanghahpai jomi Shembüpa kü nyük, hatü büpai jom 
shanghah kübü yang.  
29Büpai yinglükpalei nenhü, hatü yungching yungmok dohtük.  
30Hathü dohdaipü nangkü jom mongong, hatü jomi lümpü shingei büpai jom 
müei lei.  
31Shembüpai bampü shingvaishi hatü hangku kü büpalei thamapü douthü 
shing jomi menvih shuohhütuh.  
32Nanglakthü thaishingei jomi büpa vihhütuh, hatü behethü thaishingei jomi 
büpalei men longhütuh.  
33Büpai yungnyü ütüktü bhih kahdok leitüknyeih, yunglok vamshing kahvan 
leitüknyeih.  

34Shennyakthü nemeipü nangkü büpai betjük jükpü kahdok hüm kohpü 
kahdok leitüknyeih.  
35Büpai shao bhih kahdok yungkuk leitüknyeih, hatü kahvan kahdok yunglok 
vamshing leitüknyeih.  
36Büpai halei aeipüthü nyuhünyeih, hatü jomi nyuhen jila agei dainyeih.  
37Jomi sheili sheinyeih, nyalingngupai sheinyeih, hatü betjük meipü 
dangnyeih.  
38Büpalei moihimani jom longi daeishenyeih, hatü büpai jomei yemhimak 
nyokei neleitüknyih.  
39Mechem jom shüveipü, shanghah hatü mongmang homei maanei leihen,  
40büpai jom kü shüveipü ongthü nyonghünyeih, hatü jahpanei paüeiyonei 
longteihünyeih.  
41Shejao büpai nehahneyingpüthü shanghah kübü yanglangnyeih, hatü jomei 
shemong mithü kei dahünyeih.  
42Daülangpüthüi ha eetü mongongnyeih; shejao nemeipü amei ju 
kümdainyeih.  
43Kon kohpüthüi ha nyingei lituh, hatü Shembüpai bampü deih-ei dangtuh.  

Menvih Kesho 108 

Aokpü Danghen Nangkü Phoppü 

1Ngei nüng kü monglemnyeih, Oh Kahvang! Ngei lokhen hatü ngelei laanghai 
ünghinyah meipai lokhen. Paotuh, ngelei laangha.  
2Paotuh, ngelei harp hatü lyre! Ngei vanghenyü shin phukhen.  
3Nanglakthü khongkü ngei nüng kü menvih shuohhen, Oh Shembüpa, jatthü 
touei ngei nüng menvihpü lokhen.  
4Nüngi bampü vangshothü mao shaoshi, hatü nüng shahhing epü vangshang 
ngoishi nyüke.  

5Oh Kahvang, vangshothü shak kü nüng longei aongtuh, hatü nüngei 
müknyinshekhang kahdok peü shak kü nyuhütuh.  
6Nüngei lakdahphi-i aokpü yahshih, hatü ngei kü jangshih, shejüang nüngi 
bampüthüyangaokhen.  
7Kahvangi büpalei daülangpü shing leipü hapakei lahteke: “Aokpü dangpai 
ngei Shekhem hantükhen, hatü Sukkoth Kahji demei shuohtükhen.  
8Gileadü ngelei, Manasseh-ao ngelei; Ephraimü ngelei nyiam athen; Judahyü 
ngelei lenshuoh.  
9Moabü ngelei la paüteipü chilimji; Edom kü ngelei lathuh hukei shükhen; 
Philistia am shak kü ngei aokpü dangei lenhen.  
10Üpai ngei penyü showtükpü chingei müei peihen? Üpai ngei Edomei müei 
deihen?  
11Nüngi ham neyaktükangpü je, Oh Kahvang? Nüngi hamei veshanthümü 
chemi nedainyu je, Oh Kahvang?  
12Oh vepathü khüei ham kü sheühshih; hangkui sheühpeyü yahlak neshiü.  
13Kahvang mü ham aokpü danghen, hamei vepa ngümtükhenü büpa.”  

Menvih Kesho 109 

Dahshakhen hatü Bhüh Yemhen Phoppü 

1Nüng nenmü tenyudai, Oh ngei menvihpü Kahvang.  
2Ngei khüei nemeipü hatü lupülempüthülei ju kanyüke, shahshem yeijaangi 
ngei khüei enyüke.  
3Jiühitnalai shah ngei kü enyüke, hatü ten neshiüshiüi ngei khüei enyüke.  
4Ngei bampü nangjei jomi ngei kü thaüvaünyüke, ngei jom shing phopshing 
kao hapakei düknyüke.  
5Hanangkü jomi mei nangjei ten, ngei bampü nangjei jiühitpü nyokei 
shuohnyüke.  

6Jomi, “Büpa khüei nemeipü shennyak hük jetuh; büpalei lakdah lemei 
thaüvaühen hük yaonghütuh;  
7mechem büpalei shahphenhen, büpa nyonghütuh, büpai phoppeyü mang 
leihütuh,  
8büpalei yangnyu nyih shohtüktuh, büpalei mopthü lebü hüki yahlanghütuh,  
9büpalei hapeüthü hashihha, hatü chenyüha vaümnyü leihütuh;  
10büpalei hapeüthü yühahjaiyingei longteihütuh; jom nyupü shem benei 
changtükhütuh;  
11hang shemhahhen nyupü ami büpalei mop kemei yahlanghütuh; büpai 
nyiuei ngaihahpü betjük yenpa-oupai gühlanghütuh;  
12büpa kü phahjihen mü üpayao tenyuhü, nevaijü büpai hashih shihphongpü 
hapeüthü kü shenshanghen üpayao tenyuhü.  
13Büpalei hüshom pheinaü li hümtüktuh; den nyipabü kü büpalei men thitei 
yaktüktuh.  
14Shembüpai chebü chepa amei mang deih-ei nyemdang, hatü chenyülei 
mang thitei teyaktük.  
15Shembüpa touei hathü düngei nyuhütuh, hatü kahdoknyü kübü büpa 
betüktuh.  
16Mehenangkü büpai phahji huhen deih-ei nedang; shejao taopa 
nehahneyingpüthü, hatü mongdang mangdaipüthü kü dihen mü 
changhampeih.  
17Büpai thaüvaühen kennyüke, büpa kü thaüvaü hettuh. Büpai moihiman 
nena, ha büpa touei taishi lüdaituh.  
18Büpayü bhagthuh keiha thaüvaü owtü nyunyüke; hapai büpalei büm yung 
keiha, hatü vang mongei mainga keiha haümmei shütuh.  
19Hayü büpai büm kü ngeihpü büm-ow kei leihütuh, nyihjeih sheppü 
shüngshep kei nyuhütuh.  



1369 

 

 
   Daülangpü Laihing 

© 2005, Bible Society of India. 
 

 
 

 

20Hapayü ngei kü thaüvaüpüthü, hatü ngei khüei ten epüthü kü 
SHEMBÜPAleipü laklei vaihen” shei enyüke.  
21Shejao nüngi, Oh Shembüpa, ngelei Kahvang! Nüngei men kü ngei leimao 
ha dükeishuoh; mehenangkü nüngi bampeyü meiangke, ngei yangtuh.  
22Mehenangkü ngeiyü taopa, hatü neaoknethangpü, hatü ha ngelei mongdang 
kü shiongnyüke.  
23Ngeiyü om kü vangdhüm laang peihdaipükei lüdainyüke, yemhamakha hük 
kei ngei deilangnyüke.  
24Hahying taopai ngelei lashüh wong neshiü, ngelei bümü vang kü shuwi 
jümdaiteke.  
25Ngei kü thaüvaüpüthü touei ngeiyü mihnyi pü leidaiteke; ngei eejü jomi 
ngaüm dhinyüke.  
26Sheühshih, Oh Shembüpa, ngelei Kahvang! Nüngi bampü aimü ngei 
yangtuh.  
27Jomi hayü nüngei lak khih, nüngi ha dükpü khih shei jomi nyinghütuh, 
Oh Shembüpa.  
28Jomi nyemthaüvaü, shejao nüngi moihimanphahen. Ngei kü shüveipüthü 
veühütuh; nüngei chongphobü mongonghütuh.  
29Ngei kü thaüvaüpüthü mongmangi jümhütuh; jomei veüpong büm-ow keiha 
owhütuh.  
30Ngelei jui Shembüpa kü menvih longpü shuohhen; ngei khong chi kü büpa 
vihhen.  
31Mehenangkü büpai taopathülei lakdah philei yaongnyeih, hatü dihen mü 
nyongtükpüthü yangnyeih.  

Menvih Kesho 110 

Shembüpai Jelangpü Ongpa 

1Shembüpai ngelei Shembüpa kü, “Ngei nüngei vepathü nüngei la phangei 
mangshouptük thahshi ngelei lakdah philei uotuh” shei e.  

2Shembüpai Zion leipü nüngei lenshuoh shomnyüke. Vepathü shak kü 
vanglem lemtuh.  
3Daülangpü kahshangei nüngi nüngei veshanthü thepjulei deishingkü jom 
nyingi lanei shuohhen. Nepnüng dhom kübü nyien keiha nüngei nethe wong 
nyokei leikahen.  
4Shembüpai ha lahteke, hatü büpalei mong neyeiyahen, “Nüngü Melkizedek 
aimü düngei ngongpa vaihen.”  
5Shembüpa nüngei lakdah philei nyüke; büpa mongshihpü nyih büpai ongthü 
neütükhen.  
6Büpalei jatthü kü shahphenhen, mahmahngi mahühen. Büpai kahdoknyü 
bahiyang peü kübü ongthü neütükhen.  
7Büpai lemei yaongtü yungyen leipü yinghen, büpa aokpü danghen.  

Menvih Kesho 111 

Shembüpa Kü Vihpü 

1Shembüpa vihtuh! Daülangpüthü thaipüyupü khong mü ngei ngelei mong 
kempai Shembüpa kü menvih shuohhen.  
2Shembüpalei douthü thamashi; ha kü mongongpüthü peü ha nyinghen 
yemnyüke.  
3Büpalei dou-ü dhüm, hatü müknyinshekhangi maei nyüke, hatü büpa 
daülangshemshepü den kü nyunyeih.  
4Büpayü büpalei thamapü douthü homei men-e leiteke; Shembüpayü phahji 
yahyangpü nyüke.  
5Büpa kü nyempüthü kü büpai hahying shuohnyeih; büpai lahpü düngei 
deihshi nyunyeih.  
6Büpai laophülei nanglak kü büpalei wong jatthülei kahdok mükjüp shuohpai 
hunyüke.  
7Büpalei lakdou-ü shahhing, hatü jiüshangi nyüke; büpalei shahkungthü 
hinglembenüng.  

8Hinglempai hatü hingshangpai dükhen shingvaishi hathüyü shuoh-ei nyüke.  
9Büpai laophülei nanglakkü yemleipü shuohteke; büpai laophülei 
vangpüshuwpü shuohteke. Büpalei men daülangi, hatü nyemshi nyüke.  
10Shembüpa nyempeyü kihikon chongpangpü; ha noteipüthü peü kü 
danaokpü meipü nyüke. Büpa menvihpü den kü nyunyeih.  

Menvih Kesho 112 

Daülangpüthülei Moihiman 

1Shembüpa men longtuh! Shembüpa kü nyempü shennyak, hatü büpalei 
shahkungnyü kü mongongpü shennyak moihiman.  
2Jomei hühihathü kahdoknyü kü wong kohshi nyuhen; kangshangpü 
shennyakei hüshom pheinaü moihimanhen.  
3Mop hatü angpüdeipeyü jomei shemongsha kü nyuhen, hatü büpa 
daülangshemshepü den kü nyuhen.  
4Kangshangpüthü shingvaishi vangnyak kao vangngai kei vamnyeih. Büpayü 
phahjipü, shinshangpü, hatü daülangpü nyüke.  
5Üpai nekaungi lushuohnya, hatü shahhingi bhei leihnya mongonghen.  
6Mehenangkü büpa nejenlenhen; daülangpü shennyak hük den kü deihshi 
nyuhen.  
7Shahjang ten kü büpa nyemei neshiü; büpalei mongdang wong kohshi, 
Shembüpa kü hinglemei nyunyeih.  
8Büpa mehe kao mongshangpü, hatü jü-üpü neshiü; dohpülei büpai vepathü 
kü neütükpü veihen.  
9Büpai taopathü kü angkü bhenyüke, büpa daülangshemshepü den kü 
nyunyeih; büpayü wong kohshi, hatü peüi dhüm shuohnyeih.  
10Nemeipüthüi ha eetü mongshihnyeih; jomi bha vüknyeih hatü 
mahdainyeih, nemeipü ami nyakpükenpü peü kong leidainyeih.  

Menvih Kesho 113 

Kahvang Meipü kü Vihpü 

1Shembüpa men longtuh! Oh Shembüpa chongphopüthü, men longtuh; 
Shembüpalei men longtuh.  
2Shaang mebü hatü düngei Shembüpalei men moihimantuh.  
3Heong kübü heshü thahshi Shembüpalei men longtuh.  
4Shembüpayü jatthü peü shak kü, hatü büpalei müknyinshekhang vangshothü 
shak kü nyüke.  
5Shangei uopü Shembüpa, jenei Kahvang kei üpa nyüpa?  
6Vangshothü hatü kahdoknyü kü veihen aümei shapüba kei üpa nyüpa?  
7Büpai taopathü kübhih leipü phukei annyeih, hatü büpai nehahneyingpüthü 
depla chi kübü phuklangnyeih;  
8hatü büpai jom ongpathü mü, jomei nanglakthülei ongthü mü uohünyeih.  
9Büpai nyülan kao hapeüthüi mongongpü nyü leiyei nyuhen bükhishem 
shuohnyeih. Shembüpa men longtuh.  

Menvih Kesho 114 

Homei Daipü Kesho 

1Mechem Israel am Ijip leipü vamei daipa, hatü Jakobei hühihathüi 
nenyingpü shah epü shennyakthü tuhtü daipa,  
2Judah amü Kahvangei daülangpü nanglak leipeih; Israel amü büpalei lompü 
leipeih.  
3Yungchingao veitü nyaidai, Jordan yungyenao neyeni yaongdai.  
4Kahshangthü yum keiha tungtei, shangchingthü mi keiha phauktei.  
5Oh yungching, nüng nyaidaihen mü, Oh Jordan, nüng nyokei leihen mü 
mehe vampa?  
6Oh kahshangthü yum keiha tungteihen mü, hatü mi keiha phaukteihen mü 
mehekei vampa?  
7Oh kahdok Shembüpa touei, Jakob Kahvang nyupü touei kheütuh;  
8Yaongnyüao yungkuk leihünyeih, yaongvakao yunglok leihünyüke.  

Menvih Kesho 116 

Tüngpü Kübü Meipü kü Men Vihpü 

1Ngei Shembüpa kü bamnyüpeih; mehenangkü büpai ngelei ngeü hatü ngei 
yüpü danteke.  
2Büpalei dhaong ngei philei meepü nangkü ngei yemmü nyupü thahshi ngei 
büpa kü nyükhen.  
3Dihen aethitai peü lemei ngei shinei nyuteke; nyempühanpü mahngsha ngei 
ngoidaitü nyuteke; ngeiyü nyempü hatü mongshangi maei nyuteke.  
4Hahepak kü ngei Shembüpalei men kü, “Oh Shembüpa, ngei phopnyüpeih, 
ngei yangtuh!” shei nyük.  
5Phahjipü hatü daülangpeyü Shembüpa; jenei Kahvangü phahjinyeih.  
6Shembüpai lapja nyupüthü yangnyeih; ngei mekei neyah-i nyushingkü büpai 
ngei yangpeih.  
7Leptuh, ngelei laangha, nüng nyiushemmei kü nyukei; 
mehenangkü Shembüpai nüng kü meishi dükteke.  
8Mehenangkü nüngi ngelei laangha dihen kübü, ngelei mük mükphi yenhen 
kübü, hatü ngelei la huluh shuohhen kübü yangteke.  
9Yemmü nyupü kahdok kü ngei Shembüpa mü kamnyeih.  
10“Ngei ponghahnyeih” shei epü hepak kao ngei hinglemnyeih.  
11Ngei longi mongshang kü nyushing kü, “Peü shahshem khih” shei epeih.  
12Shembüpai lemphü mei dükpü kü ngei büpa kü mehe shemshuohhen?  
13Ngei yemleipü yungshong noei anhen, hatü Shembüpalei men kü nyükhen.  
14Büpalei nanglak peü nyupü touei ngei Shembüpa kü lahhen.  
15Shembüpa kü hinglempü shennyak hük dipeyü büpa touei douvang hih.  
16Oh Shembüpa, ngei nüngei chongphobü; Ngei nüngei chongphobü; nüng 
chongphonyülei hapeü. Nüngi ngei nyiamvü kübü laiyei deishihpeih.  

17Ngei nüng kü menvihpü moila shuohhen, hatü Shembüpalei men kü 
nyükhen.  
18Büpalei nanglak peü nyupü touei ngei Shembüpa kü lahpü dükhen.  
19Shembüpa nyushing shemei Oh Jerusalem, jiamei ngei lahpü shuohhen. 
Shembüpa men longtuh.  

Menvih Kesho 117 

Shembüpa kü Vihpü 

1Shembüpa vihtuh, am jatthü peüi! Am nanglak peü büpa kü vihtuh!  
2Mehenangkü büpai jen kü longi bamnyüke, hatü büpa shahhing epü den kü 
nyunyeih. Shembüpa men longtuh.  

Menvih Kesho 118 

Aokpü Dangpü Kesho 

1Shembüpa kü menvih shuohtuh; mehenangkü büpa meiangpeih; büpa 
bampü den kü nyunyeih.  
2Israel ami, “Büpa bampü den kü nyunyeih” shei etuh.  
3Aaron am shemi, “Büpa bampü den kü nyunyeih” shei etuh.  
4Shembüpa kü nyempüthüi, “Büpa bampü den kü nyunyeih” shei etuh.  
5Shanghah homei ngei Shembüpa kü nyük; Shembüpai ngei kü jang, hatü 
büpai ngei bümei leihü.  
6Shembüpa ngei mü nyüpeih; ngei makao nenyemhen. Hangkui ngei kü mehe 
dükaokhen?  
7Shembüpa ngei mü nyüpeih; büpayü ngelei sheühbü. Ngei ngelei vepathü kü 
aokpü dangei veihen.  
8Shennyak kü mongnyang leimeyü Shembüpa kü loipü-üng meipüba.  
9Ongpa kü mongnyang leimeyü Shembüpa kü loipü-üng meipüba.  
10Jatthü peüi ngei tapteke; shejao Shembüpalei men kü ngei jom jütükpeih.  

11Jomi lem peü philei ngei tapteke, shejao Shembüpalei men kü ngei jom 
jütükpeih.  
12Jomi ngei shonei nyahnyüthü kei thaiteke, shejao hüh kü aw bahpükei 
hahtük; Shembüpalei men kü ngei jom jütük.  
13Ngei dohen mü ngei kü hungphüteke, shejao Shembüpai ngei kü sheühpeih.  
14Shembüpayü ngelei wong, hatü ngelei kesho; büpayü ngei yemleipüba.  
15Daülangpüthülei ashakshemei aokpü dangpü mongong kesho loknyüke. 
Shembüpalei lakdah phi-i wong kohpü douthü dükteke.  
16Shembüpalei lakdah shaoshi haongnyüke, Shembüpalei lakdah phi-i wong 
kohpü douthü dükteke.  
17Ngei nedihen shejao yemmü nyuhen, Shembüpai mehe dük ha baonghen.  
18Shembüpai ngei kü hanghi nemei-i shuohpeih, shejao büpai ngei nejütük.  
19Ngei shingvaishi daülangpü shaden apshih; ngei halei shüei Shembüpa kü 
menvih shuohhen.  
20Hapayü Shembüpalei shaden, daülangpüthü ha homei shühen.  
21Nüngi ngei kü jangpü nangkü hatü ngelei yemleipüba vaipü nangkü ngei 
nüngeimen vihnyeih.  
22Shem vepüthüi yaktükpü yaong shongkaong yaong longpü leipeih.  
23Hapayü Shembüpai dükpeih, hatü hapayü jenei mük kü thamashi nyüke.  
24Hapayü Shembüpai lingpü nyih jeni hapa kü mongongshah.  
25Ham yangshih shei hami khümnyeih, Oh Shembüpa! Oh Shembüpa, ham 
aokpü danghütuh shei hami khümnyeih.  
26Shembüpalei men kü üpa peinya, moihiman. Shembüpalei shem kübü hami 
nüng kü moihimannyeih.  
27Shembüpayü Kahvang, büpai jen kü vangngai shuohteke. Phenhavunglak 
bhagei notü mohitap pangei moidü shinei daituh.  

28Nüngü ngelei Kahvang, ngei nüng kü menvih shuohhen; nüngü ngelei 
Kahvang, ngei nüng vihhen.  
29Oh Shembüpa kü menvih shuohtuh; mehenangkü büpa meiangpeih; büpa 
bampü den kü nyunyeih.  

Menvih Kesho 119 

Shembüpalei Shahkung 

1Üamei lemthü eela neshiü; üpai Shembüpalei shahkung kü kam, jom 
moihiman.  
2Üami büpalei shahkungthü notei, hatü mongdang kempai büpa yem, jom 
moihiman.  
3Jomi nejiüpü meheyao nedüknyu, jomi büpalei lemthü kü kamnyüke.  
4Kenhingei dükhen shingvaishi nüngi nüngei shahkungthü shuoh.  
5Oh ngei kenhingei nüngei shahkungthü banglang meyo!  
6Mechem ngei nüngei shahkung peü deih-ei danghenshang, ngei neveühühen.  
7Ngei nüngei daülangpü shahkungnyü nyingpükei ngelei mongdang 
kangshangpai ngei nüng vihhen.  
8Ngei nüngei shahkungthü banghen, nüngi ngei chemjalak kü tetuhphongma.  

Shembüpalei Shahkungnyü Bangpü 

9Nethe hük laophülei lem mekei etü daülangi tuh-aokhen? Nüngei 
shahkungnyü kü jiüshi nyupü homei.  
10Ngelei mong kempai ngei nüng yemnyeih; nüngei shahkung kübü ngei 
lemnyong kü tedeitük.  
11Ngei nüng khüei mang nethahhen shingvaishi nüngei shah ngelei mong kü 
jaoei tuhnyeih.  
12Nüng moihimanpü, Oh Shembüpa, nüngei shahkungthü nyuhshih.  
13Ngelei jui nüngei ju kübü shahkungthü baongnyüpeih.  

14Mophimo longi angpü mao ngei nüngei shahkungnyü leipü lemthü kü 
mongongnyeih.  
15Ngei nüngei shahkungthü yemnyeih, hatü nüngei lemthü kü ngelei müki 
chinyeih.  
16Ngei nüngei shahkungthü kü mongongnyeih, ngei nüngei shahthü nebepih.  

Shembüpalei Shahkung kü Mongongpü 

17Ngei nüngei shah kü nyuei ha dükhen shingvaishi nüngei chongphobü kü 
mei dükshih.  
18Nüngei shahkungnyü kübü thamapü douthü kü veiaokhen shangmü ngelei 
mük apshih.  
19Ngei hapa kahdok kü yenpa hük kei nyunyeih; ngei toueipü nüngei 
shahkung tejolang.  
20Hepak peü kü nüngei shahkungnyü ongyangpai ngelei mong kü tüngnyüke.  
21Nüngei shahkung kübü nyaidaipü changmeipüthü kü nüngi lohnyeih, hatü 
thaüvaünyeih.  
22Jomi yaüeilungpü, depünaampü ngei toueipü yahlangshih; mehenangkü 
ngei nüngei shahkung bangei düknyüpeih.  
23Ongthüi ngei khüei shah showjao, nüngei chongphobüi nüngei shahkungthü 
yemhen.  
24Nüngei shahkungü ngelei mongong, hathüyü ngelei shahnying venbüthü.  

Shembüpalei Shahkung Banghen Mongshan Tempü 

25Ngei bhihla kü lemshi nyüpeih; nüngei shah aimü ngei yangtuh.  
26Mechem ngei düktükpü nüng kü lah-ei epa, nüngi ngei kü jangteke; nüngei 
shahkungnyü ngei kü nyuhshih.  
27Nüngei shahkungnyü lem ngei kü nyinghütuh, hatü ngei nüngei thamapü 
douthü jung yemhen.  
28Mongmangpai ngelei laangha nyaüdainyüke, nüngei shah aimü ngei wong 
kohhütuh.  

29Ngei toueipü shahshem lemthü yaktükshih; hatü phahjipai nüngei 
shahkungthü nyuhshih.  
30Ngei shahhing lem jetepih; nüngei shahkungthü ngei touei tuhnyüpeih.  
31Ngei nüngei shahkungthü kü wongshongi shoungnyeih, Oh Shembüpa; 
nüngi ngei teveühüma.  
32Nüngei shahkungnyü lem kü ngei moknyüpeih; mehenangkü nüngi ngei 
bümei leihü.  

Danaokpü Kon Yüei Phoppü 

33Nüngei shahkungnyü lem nyuhshih, Oh Shembüpa, hatü ngei ha kü dohpü 
thahshi mühen.  
34Ngelei mong kempai nüngei shahkungnyü bangei dükhen ngei kü danaokpü 
kon yahshihma.  
35Nüngei shahkungnyü lem kü ngei mütuh; mehenangkü ngei ha kü 
mongongnyeih.  
36Nüngei shahkungnyü philei ngelei mong lepei leituh; shejao ngei lomja 
nanglei danghen lem kü nevai.  
37Angsha kü veipü ngelei mük lepei leituh; nüngei lemthü kü ngei kü 
yangnyu yahshih.  
38Nüngei chongphobü kü nüngi lahpü jiühütuh, shejüang nüng kü nyemhen.  
39Ngei nyempü mongmang yahlangshih; mehenangkü nüngei shahkungthü 
meiangpeih.  
40Ngei mekei nüngei shahkungthü ongyangpüang! Nüngei 
daülangshemshepai ngei yangei tuhte.  

Shembüpalei Shahkung kü Hinglempü 

41Nüngi bampü ngei kü peihüshih, Oh Shembüpa, nüngi lahpükei nüngei 
yemleipü ngei kü yahshih.  
42Shejüang ngei kü yaüpü am kü ngei shah leihen danghen; mehenangkü ngei 
nüngei shah kü hinglemnyeih.  

43Ngelei ju leipü shahhing shah te-aetlangma; mehenangkü nüngei 
shahkungnyü kü ngei monglemnyeih.  
44Ngei düngei nüngei shahkung banghen denden kü.  
45Ngei bümeiyangma leiyei kamteihen; mehenangkü ngei nüngei shahkung 
yemtepih.  
46Ongthü touei ngei nüngei shahkungthü jung ehen, hatü ngei veü 
nedanghen.  
47Nüngei shahkungthü kü ngei mongong dangnyeih; mehenangkü ngei hathü 
kü bamnyeih.  
48Ngei bampü nüngei shahkungthü kü ngei dhüm shuohnyeih, hatü ngei 
nüngei shahkungthü yemhen.  

Shembüpalei Shahkung kü Monglempü 

49Nüngei chongphobü kü epü nüngei shah deih-ei dangtuh; hapai nüngi ngei 
monglemhüpeih.  
50Hapayü ngei shanghah shingkü nyiushemmei; nüngi lahpü homei ngeikü 
yangnyu shuohnyeih.  
51Changmeipüthü ngei kü düngei yaünyüke, shejao ngei payü nüngei 
shahkungnyü kübü nelepdainyih.  
52Mechem ngei aivang mebü nüngei shahkungnyü deih-ei danghen, ngei ha 
kü nyiumeinyeih, Oh Shembüpa.  
53Nemeipüthüi nüngei shahkungnyü mangtükpü eejü ngei kü mongshih 
nemei-i vamkünyeih.  
54Melei ngei paümeithemei nyuhen, nüngei shahkungthüyü ngelei kesho 
vaihampeih.  
55Ngei nüngei shahkungthü nyak kü deihnyüpeih, Oh Shembüpa, hatü ha 
shahkung düknyüpeih.  
56Hapa moihimanü ngei kü peipeih; mehenangkü ngei nüngei shahkungthü 
düktepih.  

Shembüpalei Shahkung kü Bampü 

57Shembüpayü ngelei lompü; ngei nüngei shahthü banghen lahnyeih.  
58Ngelei mong kempai nüngei phahji yünyeih, nüngi lahpü aimü ngei kü 
phahjishih.  
59Mechem ngei nüngei lemthü deih-ei danghen, ngelei la nüngei shahkungthü 
lemei lepnyüpeih.  
60Ngei shaoksheüei nepheidai-i nüngei shahkungthü düknyüpeih.  
61Nemeipüthülei vü-i ngei kü ngeihjao ngei nüngei shahkungthü nebenyih.  
62Nüngei daülangpü shahkungthü nangkü ngei nyak jiamkao nüng men 
vihhen paonyeih.  
63Ngeiyü nüng kü nyempüthü, hatü nüngei shahkung bangpüthülei küphü.  
64Kahdoknyü-ü nüngi bampai maei nyüke, Oh Shembüpa; nüngei 
shahkungthü nyuhshihma.  

Shembüpalei Shahkungnyü kü Nanglei 

65Nüngei shah aimü nüngei chongphobü kü mei dükshih, Oh Shembüpa.  
66Ngei kü nyingpühingpü, hatü kihikon nyuhshih; mehenangkü ngei nüngei 
shahkungthü kü hinglemnyeih.  
67Nüngi ngei kü hanghi shuohshekü ngei lemnyong kü daipeih, shejao shaang 
ngei nüngei shah bangei düknyeih.  
68Nüngü meiangke hatü mei dükshih, nüngei shahkungthü ngei kü nyuhshih.  
69Changmeipüthüi ngei kü shahshemi ngei nang ejao, ngelei mong kempai 
nüngei shahkungthü bangnyüpeih.  
70Jomei mongdangü chetshi, hatü danaokpü neshiü; shejao ngeiyü nüngei 
shahkungthü kü mongongnyeih.  
71Nüngei shahkung nyinghen shangmü ngei kü hanghi shuohpeyü meipü 
khih.  
72Ngei keyü hon hi ngin haja leimao nüngei ju kübü shah-üng meipü khih.  

Shembüpalei Shahkung kü Shahhing 

73Nüngei laki ngei ling, hatü yeanei lingpeih. Nüngei shahkungnyü nyinghen 
ngei kü danaokpü kon yahshih.  
74Nüng kü nyempüthüi ngei eetü mongonghen; mehenangkü ngei nüngei 
shah kü monglempeih.  
75Nüngi shahphenpeyü jiüpü khih shei ngei nyingnyüke, Oh Shembüpa; hatü 
nüng shahhing epai ngei kü hanghi shuohpeih.  
76Nüngei chongphobü kü lahpü aimü nüng bampeyü ngelei nyiushemmei 
vaihütuh.  
77Ngei yemmü nyuhen shingvaishi nüngei phahji ngei kü peihütuh; 
mehenangkü nüngei shahkungü ngelei mongong.  
78Changmeipüthü veü ponghütuh; mehenangkü jomi ngei angkü 
nyonghüteke; ngei payü nüngei shahkung yemhen.  
79Jomi nüngei shahkungthü nyinghen shingvaishi nüng kü nyempüthü nüng 
touei lephütuh.  
80Ngei veü nedanghen shingvaishi nüngei shahkung kü ngelei mongkü eela 
neshiüi nyuhütuh.  

Yanghen Shingvaishi Phoppü 

81Nüngei yemleipü kü ngelei laanghai ongyangnyeih; ngei nüngei shah kü 
monglemnyeih.  
82Nüngi lahpü omdanei ngelei mükyang yungdaiteke; “Nüngi mechem ngei 
nyiumeihühen?” shei ngei phenyeih.  
83Awshit lem kübü phaishuw kei ngei leidaiteke, shejao ngei nüngei 
shahkungthü nebetüknyih.  
84Nüngei chongphobü meshük lushi nenaokhen? Ngei kü shüveipüthü kü 
nüngi mechem shahphenhen?  
85Changmeipüthüi ngei shing kahsha shoteke; jomi nüngei shahkungthü 
nebangang.  

86Nüngei shahkungthü peü hinglembenüng, ten neshiüshiüi ngei kü 
shüveiteke, ngei kü sheühshihma.  
87Kahdoknyü kü ngei mahtükhen mü lingteke; shejao ngei nüngei 
shahkungthü nebetük.  
88Nüngei ju kübü shahkung dükhen shingvaishi nüng bampai ngei yangei 
tuhtuh.  

Shembüpalei Shahkung kü Hinglempü 

89Shembüpa den kü nyunyeih; nüngei shah vangsholei wongshongi lingei 
nyüke.  
90Nüng shahhing epü hüdenhalenshi nyunyeih; nüngi kahdoknyü ling, hatü 
ha wongshongi nyüke.  
91Nüngei ngeükhüam homei hathü shinnyih-ao yaongshi nyüke; mehenangkü 
dou peü nüngei chongphobüthü.  
92Nüngei shahkung paoh ngelei mongong nevailangmeyü, ngeiyü 
mongshangpai mahdaitü nyuhah shepeih.  
93Ngei nüngei shahkungthü nebehen; mehenangkü hathü homei nüngi ngei 
kü yangnyu shuohpeih.  
94Ngei nüngei shing; ngei yangtuh; mehenangkü ngei nüngei shahkungthü 
yemtepih.  
95Nemeipüthüi ngei mahtükhen danei nyüke, shejao ngei nüngei shahkungthü 
deih-ei dangnyeih.  
96Den ngoipü lemphü kü hapalei dohshing ngei eetepih, shejao nüngei 
shahkungthüyü shapü neshiü.  

Shembüpalei Shahkung kü Bampü 

97Oh, nüngei shahkung kü ngei meshük bamhüpüang! Helushoei ngei ha 
deih-ei dangnyeih.  
98Nüngei shahkungthü homei ngei ngelei vepathü mao nahpüba leihünyüke; 
mehenangkü hayü düngei ngei mü nyüke.  

99Ngelei nyuhbüthü peü mü ngei kü-üng danaokpü kon nyüpeih; mehenangkü 
nüngei shahkungthü ngei deih-ei dangnyüpeih.  
100Nüngei shahkungthü dükpü nangkü viüpathü mao ngei kü-üng kon 
nyeinya nyüpeih.  
101Nüngei shah banghen shingvaishi ngelei la ten lem peü kübü yepei 
tuhlangnyeih.  
102Nüngi ngei kü nyuhpü nangkü ngei nüngei shahkung kübü lepei 
nelüdainyih.  
103Ngei chepjü nüngei shah mekei vüngnyangpüang! Ngelei ju kü nyahjiü 
mao vüngpüba shüke.  
104Nüngei shahkungthü homei ngei kihikon dangnyeih; hanangkü ngei 
shahshem lem peü kü jiühitnyeih.  

Shembüpalei Shahkung kü Vangngai 

105Nüngei shah ngelei la shing awdük; ngelei lem kü vangngai.  
106Nüngei daülangpü shahkungthü dükhen ngei lahtüktih.  
107Ngei nemei-i shangpongteke; nüngei shah aimü ngei kü yangnyu yahshih, 
Oh Shembüpa.  
108Ngei menvihpü moila yahtuh, Oh Shembüpa, hatü nüngei shahkungthü 
nyuhshih.  
109Ngelei yangnyu ngelei lakei noshi nyüpükei ngei deihjao, ngei nüngei 
shahkungnyü nebepih.  
110Nemeipüthüi ngei kü tai haenteke, shejao ngei nüngei shahkung kübü lepei 
nedaipih.  
111Nüngei shahkungthüyü düngei ngelei mükjüp; hathüyü ngelei mongdangi 
mongongpü.  
112Dohpü thahshi düngei nüngei shahkung banghen ngelei mong kü 
temtüktih.  

Shembüpalei Shahkung kü Yemleipü 

113Ngei mong nyi kohpü am kü jiühitnyeih, shejao ngei nüngei shahkung kü 
bamnyeih.  
114Nüngü ngei joshing hatü inyüshung; ngei nüngei shah kü monglemnyeih.  
115Ngelei Kahvangei shahkungthü banghen shingvaishi ten dükpüthü ngei 
toueipü lüdaituh.  
116Ngei yemmü nyuhen shingvaishi nüngi lahpüaimü ngei yangei tuhshih, 
hatü ngei monglemei nyujü veü teponghüma.  
117Ngei yanghen shingvaishi ngei shoungei tuhshih, hatü nüngei 
shahkungnyü kü nedoh-i mong shuohshah.  
118Nüngei shahkung kübü yandaipüthü peü nüngi yaktüknyeih; mehenangkü 
jom lueilempeyü angsha.  
119Kahdoknyü kü nemeipüthü peü kü büpai nyüphinya kei deihnyüke: 
hanangkü ngei nüngei shahkungthü kü bamnyeih.  
120Nüng kü nyempai ngelei büm kheünyüke, hatü ngei nüngei shahphenpü kü 
nyemnyeih.  
121Ngei mehe shahhing hatü jiüpü nyüpa ha düktepih; ngei kü shüveipüthü 
touei ngei tetuhphong.  
122Nüngei chongphobü kü mei dükhen shei lahshih; Kahvang nenyingpüthüi 
ngei kü teshüveihü.  
123Nüngei yemleipü omdanei, hatü nüngei daülangpü lahpü jiükahen ngei 
mükyang yungdaiteke.  
124Nüngi bampü aimü nüngei chongphobü kü dükshih, hatü nüngei 
shahkungthü nyuhshih.  
125Ngeiyü nüngei chongphobü; nüngei shahkung aimü ngei kü kihikon 
yahshih.  
126Shembüpai dou dükhen hepakü shaang khih; mehenangkü nüngei 
shahkungthü mangtükteke.  

127Hingmei hon, meipü hon mao ngei nüngei shahkungthü kü bamnyeih.  
128Nüngei shahkungthü kü jiüshi ngei münyüpeih; shahshem lem peü kü ngei 
jiühitnyeih.  

Shembüpalei Shahkung Banghüpü 

129Nüngei shahkungthü thamashi; hanangkü ngelei laanghai ha bangnyeih.  
130Nüngei shah shakei vampai vangngai shuohnyeih; lapja-i nyupüthü kü 
hapai kihikon shuohnyeih.  
131Nüngei shahkung ongyangpai ngei ju kashi ngüshoh heenyeih.  
132Nüngei men kü bampüthü kü nüngi noteipükei ngei lemei lepkei, hatü ngei 
kü phahjishih.  
133Nüngi lahpü aimü ngelei lakham ieyei nüngi müshih, hatü mangi ngei shak 
kü vanglem telemhü.  
134Hangku-i shüveipü kübü ngei angei leituh, shejüang ngei nüngei shahkung 
bangei dükaokhen.  
135Nüngei chongphobü kü nüngei dhe-i khanghütuh, hatü nüngei 
shahkungthü nyuhshih.  
136Nüngei shahkung nedükpü nangkü ngelei mükphi yungyen leiyei 
yennyüke.  

Shembüpalei Shahkung kü Shahhing 

137Nüngü daülangpü, Oh Shembüpa, hatü nüngei shahkungü shahhing.  
138Nüngi shuohpü shahkung kemei daülangpü, hatü hayü hinglemhen nyüke.  
139Ngelei vepathüi nüngei shah betükpü nangkü ngei nyakpükenpai ngei 
nyiudaiteke.  
140Nüngi lahpüthü kü ngei dokei veitih, hatü nüngei chongphobüi ha kü 
bamnyeih.  
141Ngei maanpü am hatü phangpa kü nyupü hük, shejao ngei nüngei 
shahkungthü nebetüknyih.  

142Nüngei daülangshemsheyü nedohnetenpü daülangshemshepü, hatü nüngei 
shahkungü shahhing.  
143Shanghah hatü mongshang ngei kü peiteke, shejao nüngei shahkungü 
ngelei mongong.  
144Nüngei shahkungü den kü daülangpü; ngei yemmü nyuhen shing ngei kü 
kon yahshih.  

Yanghen Nangkü Phoppü 

145Ngelei mong kempai lennyeih, jangshih, Oh Shembüpa. Ngei nüngei 
shahkung banghen.  
146Ngei nüngei shahkung bangei dükhen shangmü ngei nüng kü lennyeih, 
ngei yangshihma.  
147Vanghe aongshekü ngei paoei sheühpü yüei lennyeih, nüngei shah kü ngei 
monglemnyeih.  
148Nüngei shahkung deih-ei yemhen shingvaishi vangnyak yemmü lemshi 
paümnyeih.  
149Nüng bampai ngelei ngeü bangtuh; Oh Shembüpa, nüngei shahhingi ngei 
yangei tuhte.  
150Mükhong ten tuhtü ngei kü shüveipüthü yopailei peikünyüke; jomü nüngei 
shahkung kübü taishi lüdaiteke.  
151Shejao nüng yopailei nyüke, Oh Shembüpa, hatü nüngei shahkungthü peü 
shahhing nyüke.  
152Hepak luangi daiteke, nüngi den kü nyuhen shingvaishi hathü lingei 
tuhpeih shei nüngei shahkung leipü danpeih.  

Sheühpü Yüpü 

153Ngelei shanghah kü veituh, hatü ngei yangtuh; mehenangkü ngei nüngei 
shahkung nebenyih.  
154Ngei nang khüambaktuh, hatü ngei angei leituh; nüngi lahpükei ngei kü 
yangnyu yahshih.  

155Yemleipeyü nemeipüthü toueipü taishi nyüke; mehenangkü jomi nüngei 
shahkung neyemnyu.  
156Nüngei phahji longshi, Oh Shembüpa; nüngei shahhing aimü ngei kü 
yangnyu yahshih.  
157Ngei kü shüveipüthü, hatü ngelei vepathü longi nyüke, shejao nüngei 
shahkungthü kübü ngei lepei nedai.  
158Ngei hingnelempüthü kü nelümi veihahnyeih; mehenangkü jomi nüngei 
shahkungthü nedüknyu.  
159Nüngei shahkung kü ngei mekei bamnya deih-ei dangtuh; nüngi bampü 
aimü ngelei yangnyu yangtuh.  
160Nüngei shahthü kemei shahhing; nüngei daülangpü shahkung kemei den 
kü nyunyeih.  

Shembüpalei Shahkung kü Daühüpü 

161Ten neshiüpü kü ongthüi ngei kü shüveinyüke, shejao ngelei mongdangi 
nüngei shah kü nyemei yaongnyeih.  
162Mop longi dangpü am keiha ngei nüngei shah kü mongongnyeih.  
163Ngei shahshem kü jiühitnyeih hatü yaktüknyeih, shejao ngei nüngei 
shahkung kü bamnyeih.  
164Nüngei daülangpü shahkung shingvaishi ngei nyih kü nyetpa nüng 
vihnyeih.  
165Nüngei shahkung kü bampüthü kü chingmei longpü nyüpeih; mepaiyao 
jom huluh neshuohhen.  
166Nüngei yemleipü kü ngei monglemnyeih, Oh Shembüpa, hatü ngei nüngei 
shahkung jiühünyeih.  
167Ngelei laanghai nüngei shahkung bangei düknyeih; ngei hathü kü nyeishi 
bamnyeih.  
168Ngei nüngei shahkungthü düknyeih; mehenangkü ngelei lemthü peü nüng 
touei nyüke.  

169Ngei lenpü nüng touei peihütuh, Oh Shembüpa, nüngei shah aimü ngei kü 
kihikon yahshih.  
170Ngei phoppü nüng touei peihütuh; nüngi lahpü aimü ngei yangtuh.  
171Ngelei ju-i nüng kü vihhen; mehenangkü nüngi nüngei shahkungthü 
nyuhnyüke.  
172Ngelei ju-i nüngi lahpü jung lokhen; mehenangkü nüngei shahkungthü peü 
jiüshi nyüke.  
173Ngei kü sheühphahen nüngei lak temtüktü nyutuh; mehenangkü ngei 
nüngei shahkung jetepih.  
174Ngei nüngei yemleipü ongyangnyeih, Oh Shembüpa, hatü nüngei 
shahkungü ngelei mongong.  
175Ngei nüng kü vihhen shangmü ngei yemmü tuhte, hatü nüngei shahkungi 
ngei kü sheühshih.  
176Ngeiyü mahdaipü mi keiha lembien kü daipeih; nüngei chongphobü 
yemtuh; mehenangkü ngei nüngei shahkungthü nebetüknyih.  

Menvih Kesho 120 

Sheühpü Yüei Phoppü 

1Ngei shanghahpü nyih ngei kü jangphahen shingvaishi ngeiShembüpa kü 
lennyeih.  
2Shahshem epü ju hatü lueilempü yeijaang kübü ngei yangshihma, 
Oh Shembüpa.  
3Am kü mehe shuohhen? Mehe nyeinya am kü dükphahen Oh lueilempü 
yeijaang?  
4Büpai nüng kü vehokbülei lahhan deplükpai, hatü awtao-i hanghihühen.  
5Meshekh am mü ngei nyupü Kedar am khong mü nyupü nangkü onyükei!  
6Chingmei kü jiühitpüthü mü ngei luangi nyutepih.  

7Ngei chingmei nangkü nyunyeih, shejao ngei ha eshingkü jomü vehok jung 
enyüke.  

Menvih Kesho 121 

Shembüpa Jen Yangbü 

1Ngei kahshangthü kü ngangei veinyeih ngei kü sheühpü meleipü peikahen?  
2Ngei kü sheühpeyü vangsho, hatü kahdoknyü lingpü SHEMBÜPAleipü 
peinyeih.  
3Büpai nüngei la shing nechaihühen, nüng yompübai mükngüh 
nedhaongnyih.  
4Israel am yompübai mükngüh nedhaongnyih nevaijü neshinyih.  
5Shembüpayü nüng yombü; Shembüpayü nüngei lakdah philei nüngei 
vangdhüm.  
6Nyihnüng vanghenyüi, hatü yanüng lennyüi nüng kü nekethen.  
7Shembüpai ten peü kübü nüng yomei tuhhen; büpai nüngei yangnyu 
yanghen.  
8Shembüpai nüng dai nüng lei peü kü shaang mebü hatüdüngei yomhen.  

Menvih Kesho 122 

Jerusalem kü Vihpü 

1Ngei kü mechem jomphongi, “Jen Shembüpalei shemei daishah” shei 
ephopa, ngei mongongei nyupeih.  
2Shaang ham pekon mongei la-i shoupei peiaoktepih, Oh Jerusalem.  
3Jerusalemü nethe meishi yien jiüshi lingpü chingnyü.  
4Halei jatthü peinyüpeih, Israel am kü shuohpü shahkung keiha Shembüpalei 
men vihhen Israel jatthü peinyüpeih.  
5Halei shahphenpü ong uoshing nyüke; David phang amei ong uoshing.  
6Jerusalem kü chingmeivangmei shingvaishi phoptuh. Nüng kü bampüthü 
daeishehen.  

7Nüngei penyü mongkü chingmei nyutuh, hatü nüngei chingnyü mongkü 
yanglem danghütuh.  
8Ngelei shem am, hatü küphüthü men kü, “Nüng kü chingmei nyutuh” shei 
ehen.  
9Shembüpa, hamei Kahvangei men kü ngei nüng meipü yemhen.  

Menvih Kesho 123 

Phahji Yüei Phoppü 

1Ngelei müki nüng kü veinyeih, Oh nüng vangsholei ong uoshing kü uoshi 
nyüke.  
2Chongphopathüi laophülei shembülei lak kü veipü keiha, chongpholathüi 
laophülei shembü lanyülei lak kü veipü keiha, büpai ham kü mangphahji 
thahshi hamei müki Shembüpa, hamei Kahvang kü veinyeih.  
3Ham kü phahjishih, Oh Shembüpa, ham kü phahjishih; mehenangkü longi 
ham nyonghüpü munenei heihtepih.  
4Shemmeithüi ham kü yaüpü, changmeipüthüi ham vüshihpü munenei 
heihtepih.  

Menvih Kesho 124 

Kahvangü Laophülei Nanglak Yangbü 

1Shembüpa paoh jen philei nenyulangmeyü shei Israel ami etuh.  
2Shembüpa paoh jen philei nenyulangmeyü, Vepathüi jen hahhen peishingkü;  
3jen khüei jom mongshih anei jenü yemmü lühtüktü nyuhah shepeih;  
4Yungnyü büngi jen lümlangtü nyuhah shepeih, yinglükpalei-i jen maolangtü 
nyuhah shepeih;  
5Yungnyü moki jen bhonglangtü nyuhah shepeih.  
6Vepathülei bha-i shaitükhen mü jen neshuohtükpü kü Shembüpalei men 
longtuh.  

7Jenü ou haenbülei tai kübü ouha yangpükei yangpeih; taikam phentüktü jen 
yangpeih.  
8Jen kü sheühpeyü vangsho kahdok lingpü Shembüpalei men kü nyüpeih.  

Menvih Kesho 125 

Kahvangei Shennyak Yangpü 

1Üami Shembüpa kü hinglem, Zion Kahshang kei nyuhen, ha mechemao 
shing nechaihen, shejao den kü lakshing nyuhen.  
2Jerusalem kü kahshangthüi shonei nyupü keiha, Shembüpai laophülei 
nanglak kü shaang mebü den kü shonei nyuhen.  
3Daülangpüthü kü hantükpü kahdok kü nemeipü ami vanglem nelemhen, 
shejüang daülangpüthüiten dükhen jomei lak nenoteihen.  
4Üam meishi nyüpa, Oh Shembüpa, hatü üamei mong kangshangi nyüpa mei 
dükeishuoh.  
5Shejao üami kaokhinyom lemei lepnya, Shembüpai ten dükpü am mü 
changtükhen. Israel kü chingmeivangmei nyutuh.  

Menvih Kesho 126 

Mongong Dangpü 

1Mechem Shembüpai wüpküpei nyupü am Zionlei leipa, hamphongü mangh 
manghpükei nyupeih.  
2Hahepak kü hamei ju kü nyipai, hatü mongong kesho lokpai maei nyupeih. 
Hahepak kü lebü jatthüi, “Shembüpai jom kü dou longpü dükshuohpü khih” 
shei eteipü va-ai.  
3Hingmei, Shembüpai hamkü dou longpü dükphopeih, hanangkü ham 
mongongpai maei nyunyeih.  
4Negeb yungyenthü kü vang keiyei yung yenhüpü keiha, ham daeisheyei 
leihüshihma, Oh Shembüpa.  
5Üami mükphi yenei hainyüpa, mongongpai leneiwongei vetnyüpeih.  

6Üami haihen sheili kotü thepyaki dainya, manang kotü shemei mongongpai 
leneiwongei leihen.  

Menvih Kesho 127 

Shemong kü Kahvangei Moihimanthü 

1Shembüpai nevepheikü, shem vepüthü angkü nyiunyüpeih. Shembüpai 
chingnyü neyompheikü ha yompüthü angkü yomnyüpeih.  
2Lomi pao, lomi shi, hahhen yinghen nangkü nyiueinangei dükpeyao angsha; 
mehenangkü büpai bampüthü kü büpai mükhet ngoiyei shihen hannyüpeih.  
3Hapeüthüyü SHEMBÜPAleipü mükjüp, hatü moihiyangü büpa leipü thintho.  
4Nethe hepak kü hapeüthü angpeyü, hampa hükei lakei lahhen longi 
nyupükei nyüke.  
5Laophülei lahhan duwlei lahhan maei nyupü shennyakü moihimanpü. 
Penyüshalei vepathü mü büpai shah dakteishingküneveühen.  

Menvih Kesho 128 

Mongongpü Hinglempü Shemong 

1Üami Shembüpa kü nyem, hatü büpalei lemthü kü kamnya, moihiman.  
2Ammi laophülei laki dükpü kü vampü betjük hahshi nyuhen; moihiman hatü 
dapüshepü am mü nyuhen.  
3Nüngei shembünyü-ü ammei shemong kü, betjük jükpü nyalingngupai vü kei 
nyuhen; nüngei hapeüthüyü nüngei haüdü shinei olive pübhaokei nyuhen.  
4Hapa keiha Shembüpa nyempü shennyakü moihimanhen.  
5Shembüpai nüng kü Zion leipü moihimanhen. Nüngei yangnyu nyihthüpeü 
kü Jerusalem dapüshepü eehen.  
6Nüngü hüshompheinaü eeshi nyuhen. Israel kü chingmeivangmei nyutuh.  

Menvih Kesho 129 

Israel amei Vepathü Khüei Phoppü 

1Ngei nethe hepak mebü ngei kü shüveihampeih Israel ami hapakei etuh 

2Nethe hepak mebü jomi ngei kü shüveihampeih, shejao jomi ngei shak kü 
aokpü nedang.  
3Kah kü han hokpü keiha jomi ngelei dok kü makaw shahüpeih.  
4Shejao Shembüpayü daülangpü; büpai nemeipü amei vü phentükpeih.  
5Zion kü jiühitpüthü peü veüpai nyokei leishihtuh.  
6Jomphongü shem adok kü kohpü thüng, longshekü vandaipükei nyuhütuh.  
7Hapai vetpüthü lakshüm nemahen, üpaiyao ha vetei dütü neleihen.  
8Hapa peih-ei daipü üpaiyao, “Shembüpalei moihiman am mü nyutuh; 
Shembüpalei men kü hami nüng kü moihimannyeih” shei ne-ehen.  

Menvih Kesho 130 

Sheühpü Yüei Phoppü 

1Mongdang chülohpü leipü ngei nüng kü nyüknyeih, Oh Shembüpa.  
2Shembüpa, ngelei ngeü bangtuh! Ngei phoppü ngeü kü nüngei dhaong 
meeshih!  
3Oh Shembüpa, nüngi paoh mang nyangei tuhlangmeyü, Oh Shembüpa, üpai 
nenyongi yaongaokhen?  
4Shejao nüng mü mang tükpü nyüke, hanangkü nüng kü dhüm shuohnyeih.  
5Ngei Shembüpa omdannyeih; ngelei laanghai omdannyeih, hatü büpalei 
shah kü ngei monglemnyeih;  
6Vangngaihen omdanpü mao nyeishi, vangngaihen omdanpü mao nyeishi, 
ngelei laanghai Shembüpa omdannyeih. v 
7Oh Israel, Shembüpa kü monglemtuh! Mehenangkü Shembüpa mü bampü 
nyüke, hatü büpa mü yemleihen wong longpü nyüke.  
8Israel am mang peü kübü anglanghenü büpa hih.  

Menvih Kesho 131 

Maanpü Leiyei Hinglempü 

1Oh Shembüpa, ngelei mong kü nechangmeinyih, ngelei müki changmeipai 
naamei neveinyih. Ngei ngei nyingi longpü dou, hatü ngei shingvaishi 
yashanpü douthü kü nehakanyih.  
2Shejao ngelei laangha nenmü nyüpeih; naüja hük nyüei lakei nyupükei 
ngelei laangha nenmü nyüpeih.  
3Oh Israel, shaang hatü den kü ammi Shembüpa kü monglemtuh.  

Menvih Kesho 132 

Zion Leipü Kahvang Phopshem 

1Oh Shembüpa, David kü bamei büpai ponghahpü peü deih-ei dangtuh.  
2Büpai Shembüpa kü lah, hatü wong kohpü Jakob Kahvang kü hapakei 
vangteke.  
3“Ngei ngelei shemei neshühen, nevaijü shinüng lüngei neheihhen;  
4Ngei ngelei mük kü shihen nehanhen;  
5ngei Shembüpa shing shing hük, wong kohpü Jakob Kahvang kü nyushing 
hük mangdang thahshi.”  
6Hami Ephrathahlei ha danpeih; hami ha Jaar kahthülei dangpeih.  
7“Jeni büpa nyushingei peishah; jeni büpalei la tüngei khümshah.”  
8Paotuh, Oh Shembüpa, hatü nüng nyiumei shingei, nüng hatü 
Vangpüshuwpü Pela paituh.  
9Nüngei ngongpathüi daülangshemshepü owhütuh, hatü nüng kü 
hinglempüthü mongongpai lenhütuh.  
10Nüngei chongphobü Davidei men kü nüngi jepü ongpa teyaktükma.  
11Shembüpai David kü lahpü hük shuoh, hatü hapa lahpü kübü büpa nyokei 
neleilanghen: “Nüngei büm kübü hapeüthü khong kübü hük ngei ong uoshing 
kü owhühen.  

12Nüngei hapeüthüi ngelei vangpüshuwpü, hatü ngei jom kü nyuhpü 
shahkung bangei dükjema, jomei hapeüthüao den kü nüngei ong uoshing kü 
uohen.”  
13Mehenangkü Shembüpai Zion jeteke; büpai hayü büpa nyushing vaihen 
lümei yahteke.  
14“Hapayü den kü ngei nyiumei shing halei ngei nyuhen; mehenangkü ngei 
ha lümnyüpeih.  
15Ngei pinnyü kü hahying changshi moihimanhen; ngei haleipü taopathü kü 
hahying meipai hüshemhühen.  
16Haleipü ngongpathü kü ngei yemleipü ow owhühen, hatü haleipü 
hinglempüthü mongongpai lenhen.  
17Halei ngei David shing vaung hük vamhühen; ngei jelangpü ongpa shing 
ngei awdük hük temei nyüpeih.  
18Büpalei vepathü kü ngei mongmang owhühen, shejao büpalei athen kü 
vangngai nyahühen.”  

Menvih Kesho 133 

Mongjempü Moihiman 

1Veituh jeihinaüthü chemi mongjemshi nyuhen mekei meipa, hatü 
mongongpa!  
2Hapayü douvang mainga shangjing kübü yenei shaei jumum thahpükei, ha 
yenei shaei Aaronei jumum, hatü büpalei bhagthuh dhaong thahpükei nyüke.  
3Hapayü Hermon Kahshang kübü nyien Zion shangjing kü vüpükei nyüke. 
Mehenangkü halei Shembüpai büpalei moihiman, nedohnetenpü yangnyu 
yem shuohnyeih.  

Menvih Kesho 134 

Kahvang Men Vihhen Nyükpü 

1Peikei, Shembüpa kü moihimantuh, amphong Shembüpa chongphopüthü 
peü, amphong Shembüpalei shemei yanüng chongphopüthü!  

2Daülangpü shingei ammei lak haongtuh, hatü Shembüpa vihtuh!  
3Shembüpa, vangsho hatü kahdok lingbüi Zion leipü am kü moihimanhen!  

Menvih Kesho 135 

Kahvang Meipü kü Vihpü 

1Shembüpa vihtuh! Shembüpalei men vihtuh; büpa vihtuh, 
Oh Shembüpa chongphopüthü.  
2Amphong Shembüpalei shemei, jenei Kahvangei shem chingdung 
chongphopüthü.  
3Shembüpa vihtuh; mehenangkü Shembüpayü meiangpeih; büpalei men kü 
loktuh; mehenangkü büpayü phahjinyeih.  
4Mehenangkü Shembüpai Jakobü laophü shing, hatü Israelü büpalei lompü 
vaishi jelangteke.  
5Mehenangkü Shembüpayü longpü, hatü jenei Shembüpayü kahvangthü peü 
shak kü Kahvang.  
6Shembüpai mehe mong, büpai ha kahdok, vangsho, hatü yungching 
ilangmong peü kü düknyeih.  
7Kahdok jung leipü phum vamhüpeyü büpa hih; büpai vang shing klang 
lingnyeih, hatü büpai tuhshing leipü vanglük vamhünyeih.  
8Ijip amei hashong kemei, hangku hatü yemhimak jütükpeyü büpa hih;  
9Pharaoh hatü büpalei chongphobüthü khüei am touei nyangeihepü, hatü 
yashanyale shompeyü büpa hih, Oh Ijip.  
10Büpai jatthü hatü wong kohpü ongthü jütükpeih.  
11Amor am Sihon ongpa, Bashan am Og ongpa, hatü Kanan ongchingthü peü– 
12hatü jomei kahdok peü Israel nanglakthü kü mükjüp vaishi shuohtükpeih.  
13Oh Shembüpa, nüngei men den kü nyunyeih, denshem peü kü nüngü men-
e, Oh Shembüpa.  

14Mehenangkü Shembüpai laophülei nanglak dah shakhühen, hatü laophülei 
nanglakthü kü phahjihen.  
15Jatthülei lajeithüyü hon hi ngin, shennyakei lakdou mon.  
16Jom kü ju nyüke, shejao shah ne-enyu; jom kü mük nyüke, shejao ne-eenyu;  
17Jom kü dhaong nyüke, shejao nedannyu; hatü jomei ju lemei ngü 
neheenyu.  
18Üami ha ling, hatü ha kü hinglem, hathü kei nyüke.  
19Oh Israel am phang, Shembüpa vihtuh! Oh Aaron am shem, 
Shembüpa vihtuh!  
20Oh Levi am shem, Shembüpa vihtuh! Amphong Shembüpa kü 
nyempüthü Shembüpa vihtuh!  
21Shembüpa kü Zion leipü vihtuh, Jerusalemei nyupüthüi Shembüpa vihtuh.  

Menvih Kesho 136 

Men Vihpü Kesho 

1Oh Shembüpa kü menvihshuohtuh; mehenangkü büpa meiangpeih, büpa 
bampü den kü nyunyeih.  
2Oh kahvangthü khongkü Kahvang kü menvih shuohtuh; büpa bampü den kü 
nyunyeih.  
3Oh shembüthü khongkü Shembüpa kü menvih shuohtuh, büpa bampü den 
kü nyunyeih.  
4Büpa moni thamapü douthü düknyeih, büpa bampü den kü nyunyeih.  
5Büpalei kihikoni vangshothü lingpeih, büpa bampü den kü nyunyeih.  
6Yungching ilangmong kü büpai kahdoknyü lingteke, büpa bampü den kü 
nyunyeih.  
7Büpai vanghe lennyü lingteke, büpa bampü den kü nyunyeih.  
8Vanghenyüi nyihnüng vanglem lemhen, büpa bampü den kü nyunyeih;  

9Lennyü hatü lithathüi yanüng vanglem lemnyeih, büpa bampü den kü 
nyunyeih.  
10Büpai Ijip am hashongthü jütük, büpa bampü den kü nyunyeih;  
11hatü Israel am jom toueipü mülang, büpa bampü den kü nyunyeih;  
12büpalei laklu wong longpai, büpa bampü den kü nyunyeih;  
13büpai Hakla Yungching nyi hantük, büpa bampü den kü nyunyeih;  
14hatü Israel am ha jiam kü peih-ei daihüpeih, büpa bampü den kü nyunyeih;  
15shejao Pharaoh hatü büpalei veshanthü Hakla yungchingei langtük, büpa 
bampü den kü nyunyeih;  
16büpai jahpan homei laophülei nanglak mülangpeih, büpa bampü den kü 
nyunyeih;  
17büpai longpü ongthü jütükpeih, büpa bampü den kü nyunyeih;  
18hatü men-e ongthü jütükpeih, büpa bampü den kü nyunyeih;  
19Amor am Sihon ongpa, büpa bampü den kü nyunyeih;  
20Bashan am Og ongpa, büpa bampü den kü nyunyeih;  
21hatü jomei kahdok mükjüp vaishi shuohtükpeih, büpa bampü den kü 
nyunyeih;  
22büpalei chongphobü Israel am kü mükjüp, büpa bampü den kü nyunyeih;  
23jen bhihhah yungying shingkü jen deih-ei dangpeyü büpa hih, büpa bampü 
den kü nyunyeih;  
24hatü vepathü kübü jen yangpeih, büpa bampü den kü nyunyeih;  
25büpai yemmü nyupü lemphüli kü hahying shuohnyeih, büpa bampü den kü 
nyunyeih;  
26Oh vangsho Kahvang kü menvih shuohtuh, büpa bampü den kü nyunyeih.  

Menvih Kesho 137 

Jerusalem Mangtükpü kü Youngpü 

1Mechem hami Zion deihpüshang, Babylon leipü yungyenei uotü theppeih.  
2Willow pütüngei hamei harp haüpeih.  
3Hatouei ham wüpküpei müei daipüthüi kesho lokkütuh shei ephopeih, hatü 
ham kü shüveipüthüi mongong kesho hük, “Zionlei lokteipü kesho hük 
lokkütuh!” shei ephopeih.  
4Kung kahdokei hami mekei etü Shembüpalei kesho lokhen?  
5Ngei nüng betükjema, Oh Jerusalem, ngelei lakdahphi shaoktüktuh!  
6Ngei nüng deih-ei nedangjema, Jerusalemü ngelei mongong nyeipüba shei 
nedeihjema, yei aongei shaapdokei khatüktuh.  
7Oh Shembüpa, Edom ami Jerusalem dopü nyih, “Shaaktüktuh! Chongnyiam 
omshi shaaktüktuh!” shei khüei epü deih-ei dangtuh.  
8Oh Babylon nela, mahhen demtükpü! Nüngi mehe dük ha kü nyokei 
khangpü shennyakmongong.  
9Ammei naüthü yah-ei yaong kü hatei jüpüthü mongong!  

Menvih Kesho 138 

Menvih Shuoh-ei Phoppü 

1Ngelei mong kempai ngei nüngei men longnyeih, Oh Shembüpa; kahvangthü 
touei ngei nüngei menvih loknyeih.  
2Ngei nüngei daülangpü phopshem philei aümei shanyeih, hatü nüngi bampü, 
hatü shahhing epü shingvaishi menvih shuohnyeih; mehenangkü nüngi 
nüngei men, hatü nüngei shah lemphü shak kü longei anshihteke.  
3Ngei nüng kü nyükpü nyih nüngi ngei kü jang, nüngi ngelei laangha wong 
kohhü.  
4Kahdoknyü ongthü peüi nüng kü vihhen, Oh Shembüpa, mehenangkü jomi 
nüngei shah danteke.  
5Jomi Shembüpalei lemthü jung kesho lokhen; mehenangkü Shembüpalei 
müknyinshekhang longpü nyüke.  

6Shembüpayü longi shaopülei nyujao, büpai phangpa kü nyupüthü kü 
veinyeih. Shejao changmeipü am kü büpai tai leipü veinyeih.  
7Ngei shanghah chi kü kamjao, nüngi ngelei yangnyu yangei tuh; ngelei 
vepathü mongshihpü kü khüei nüngei lak haongteke, nüngei lakdah phi-i 
ngei yangteke.  
8Shembüpai ngei shingvaishi büpalei mükhong jiühühen; nüngi bampü den 
kü nyunyeih, Oh Shembüpa; nüngei laki lingpü douthü nüngi tebetükma.  

Menvih Kesho 139 

Nekeüaokpü Kahvang 

1Oh Shembüpa, nüngi ngei yem hatü nyingteke.  
2Nüngi ngei uo ngei yaong nyingei nyüke; tailei-üng nüngi ngelei mongdeih 
nyingei nyüke.  
3Nüngi ngei daipü hatü lempü nyingnyüke, nüngi ngelei lemthü nyingei 
nyüke.  
4Ngelei ju kü shah vamshekü nüngi ha meishi nyingei nyüke, Oh Shembüpa.  
5Nüngü ngelei ngaümphei shelang shinei nyüke, hatü nüngei laki ngei kü 
shongnyüke.  
6Hapa keipü kihikonü ngei shingvaishi longi thamashi, ngei danghenü longi 
shaoshi khih.  
7Nüngei laangha toueipü ngei melei daihen? Nevaijü nüng toueipü ngei melei 
mokdaihen?  
8Ngei vangsholei aongjajao, nüng halei nyüke; ngei Sheolei lemshi nyudaijao 
nüng haleiyao nyüke.  
9Ngei nepnüng dhomi yang kohtü piyei daiyei yungching dohpülei nyujao,  
10haleiyao nüngei laki ngei mühen, hatü nüngei lakdah-i ngei kü shonghen.  
11“Hingmei shangmangi ngei kü jümphahen, hatü ngei shonei nyupü 
vangngai vangnyak leidaihen” shei ngei ejao,  



1401 

 

 
   Daülangpü Laihing 

© 2005, Bible Society of India. 
 

 
 

 

12vangnyakü nüng keyü vangnyak nevai; vangnyakü vangngai mao nyapüba, 
vangnyakü nüng shingvaishi vangngai kei nyüke.  
13Ngelei mongpa phaihan lingpeyü nüng nyuteke. Onyülei vom mongei nüngi 
ngei hapteiyei lingpeih.  
14Ngei nüng vihnyeih; mehenangkü nüngi ngei nyemshi, hatü thamashi 
lingpü khih. Nüngei douthü thamashi nyüke; ha ngei meishi nyingnyüke.  
15Ngei jopü shingei lingshing kü ngelei shaohi-ang nüng touei joshi nenyu; 
ngei halei longshingkü ngei halei nyüke shei nüngi nying;  
16ngei lingpü dak manglangi nüngi ngei eeteke. Nyihthü pangshekü nüngi 
ngei shing nyih meshük ling, ha nüngi nüngei laithü kü nyangei tuhteke.  
17Ngei shing nüngei chudeih meshük douvangang, Oh Kahvang! Hathüyü 
meshük longpüang!  
18Ngei hathü itnüng khenyeih, hayü kübhih mao nyeishi; mechem ngei 
paohen, ngei shaang thahshi nüng mü nyüpeih.  
19Oh nüngi paoh nemeipüthü jütüklangmeyü, Oh Kahvang, iy yenhüpüthü 
ngei toueipü yandaihah shepeih.  
20Jomi nüng jung nemeipü enyüke, nüngei vepathüi nüngei men nemei-i 
noteinyüke.  
21Nüng kü jiühitpüthü kü ngei nejiühitnyu je, Oh Shembüpa? Nüng khüei 
yaongpüthü kü ngei nejiühitnyu je?  
22Ngei hingshangpü jiühitpai ngei jom kü jiühitnyeih; Ngei jom kü ngelei 
vepathü shei ieyeilemnyeih.  
23Ngei yemtuh, Oh Kahvang hatü ngelei mongdang nyingtuh; ngei kü doktuh 
hatü ngelei mongdeih nyingtuh.  
24Ngei kü nemeipü lemhük dangkao nyülashang veituh, hatü ngei 
nedohnetenpü lem kü mütuh.  

Menvih Kesho 140 

Vepa Kübü Yanghen Phoppü 

1Ten dükpüthü kübü ngei yangtuh, Oh Shembüpa; iy-aongmashateipüthü 
kübü ngei yangei tuhtuh.  
2Jomei mong kü küpjan tenthü temnyüke; hatü nyihjeih vehok vamhünyüke.  
3Jomei yei biüei yeijaang mao nahpüba, hatü jomei ju kü biüei leü nyüke.  
4Oh Shembüpa, nemeipüthülei lak kübü ngei yomtuh; ngei vüshihhen tempü 
shennyaktenthü kübü yangtuh.  
5Changmeipüthüi joshi ngei shingvaishi tai haenteke, jomi shang haenteke; 
hatü lemyang kü aet shihteke.  
6Ngei Shembüpa kü, “Nüngü ngelei Kahvang; Ngei yüpü ngeü kü nüngei 
dhaong shaangshih, Oh Shembüpa” shei enyüpeih.  
7Oh Shembüpa, ngelei Shembüpa; ngei yangbü wong kohpüba, vehok nyih kü 
nüngi ngelei shangjing kü jümnyüke.  
8Nemeipüthüi lümpü meheyao teshuoh, Oh Shembüpa, jomei mang 
küpjanthü aokpü tedanghü.  
9Ngei shinei nyupüthü jomei jubenyeijaangi vamhüpü shanghah-i jomei 
shangjing kü jümhütuh.  
10Jom kü awtao vüshihtuh! Nepaohen mü jom kahshalei vüshihtuh.  
11Lueilempüthü hapa kahdok kü chongwongei tenyuhü; mangi nemeipüthü 
lomi mahtükhütuh.  
12Shembüpai nehahneyingpüthü kü shahhing düknyeih, hatü taopathü 
khüambaknyeih shei ngei nyingnyüke.  
13Hingmei daülangpüthüi nüngei men vihhen; kangshangpüthü nüng 
nyushingei nyuhen.  

Menvih Kesho 141 

Om mü Phoppü 

1Ngei nüng kü nyüknyeih, Oh Shembüpa; ngei touei lomi peikei; ngei nüng 
kü nyükshingkü ngelei ngeü kü dhaong shaangshihma.  

2Nüng touei ngei phoppü ayingshü keiha yahtuh, hatü ngelei lak om kü 
shuohpü moila kei haongnyeih.  
3Ngelei ju yomtuh, Oh Shembüpa; ngelei jubenyeijaang kü veishi nyutuh.  
4Nemeipü dükpüthü münang nekongi nyuhen mü nüngi ngelei mong ten 
lemei teleplang; jomei hetmeiyungma ngei tehahhü.  
5Daülangpüthüi ngei kü bheihütuh; hinglempüthüi ngei kü yeanhütuh. 
Nemeipüthülei mainga-i ngelei shangjing kü tenyiohü; mehenangkü düngei 
ngei phoppeyü jomei douten khüei nyüpeih.  
6Mechem jom nyonghühen am kü jom lanei shuohtükhen, shejüang jomi 
ngelei shahthüyü shahhing khih shei nyinghen.  
7Yaongnyü hük bhaokei kahdok shak kü yaütükpü keiha, jomei vangtaothü 
mahngchong shakei yaüphonghen.  
8Shejao ngelei mük nüng kü mon veinyeih, Oh Kahvang, ngelei Shembüpa; 
nüng kü ngei loinyeih; nüngi ngei dipü kü teshuohtük.  
9Jomi ngei kü haenpü aet kübü, ten dükpüthülei tai kübü ngei yangtuh.  
10Ngei mon yangtü nemeipüthüi jomei tai kü manhütuh.  

Menvih Kesho 142 

Sheühpü Yüei Phoppü 

1Ngelei ngeü anei ngei Shembüpa kü lennyüpeih; ngelei ngeü anei 
ngei Shembüpa kü yünyüpeih.  
2Ngelei shanghah peü büpa touei konyüpeih; ngei büpa kü ngelei shanghah 
enyeih.  
3Mechem ngelei laangha shomeiyingei shahen, nüngi ngelei lem nying. Ngei 
kampü lem kü jomi ngei kü joshi aethitai haenshi tuhteke.  
4Ngelei lakdah philei veituh, ngei baong yempü üpayao neshiü; ngei loishing 
neshiü; ngei kü junghen üpayao neshiü.  

5Ngei nüng kü lennyeih, Oh Shembüpa; “Nüngü ngei loishing, yemmü nyupü 
kahdok kü nüngü ngelei phaihan” shei enyeih.  
6Ngei lenpü kü bangtuh; mehenangkü ngei phangpalei shüdainyüke. Ngei kü 
shüveipüthü kübü ngei yangshih; mehenangkü jomü ngei shing ahshi wong 
kohshi nyüke.  
7Nüngei men kü menvih shuohhen shangmü ngei khoklat leipü ngaituh. 
Daülangpüthüi ngei kü shonhen; mehenangkü nüngi ngei kü meipü 
düknyüpeih.  

Menvih Kesho 143 

Sheühpü Yüei Phoppü 

1Oh Shembüpa, ngei phoppü bangtuh; nüng shahhing epai banglangshih; 
nüng daülangshemshepai ngei kü jangshih.  
2Nüngei chongphobü shahphenshingei tedei; mehenangkü üpayao nüng touei 
daülangpü neshiü.  
3Vepathüi ngei kü changteke, jomi ngelei yangnyu kahdokei ngümei, shelei 
didaipü am kei ngei shangmang kü uohünyüke.  
4Hanangkü mongei ngelei laangha shomeiyingnyüke; ngelei mongei 
nyemnyüke.  
5Ngei aivang nyihthü deihnyüke, ngei nüngei douthü peü deihnyeih, ngei 
nüngei lakdouthü deih-ei dangnyeih.  
6Ngei nüng kü ngelei lak haongnyeih; kahvan keiha ngelei laanghai nüng 
yunglenyeih.  
7Lomi jangshihma, Oh Shembüpa; ngelei laangha mongmahdaiteke. Ngei 
toueipü nüngei dhe tejodai; hei nevaijema ngeiyü kahshalei shüdaipüthü kei 
leidaihen khih.  
8Dhom mü nüngi bampü jung ngei bangshah; mehenangkü ngei nüng kü 
hinglemnyeih. Ngei daihen lem nyuhshih; mehenangkü nüng kü ngei ngelei 
laangha phoppü shomnyeih.  

9Ngelei vepathü kübü ngei yangtuh, Oh Shembüpa; mehenangkü ngei nüng 
kü loinyeih.  
10Nüngi mongpü dükhen nyuhshih; mehenangkü nüngü ngelei Kahvang. 
Nüngei laangha meipai ngei lemmei kü mülangtuh.  
11Nüngei men kü, Oh Shembüpa, ngelei yangnyu yangtuh. Nüng 
daülangshemshepai ngei shanghah kübü ngailangtuh.  
12Nüng bampai ngelei vepathü, hatü ngei kü khüpüthü mahtüktuh; 
mehenangkü ngei nüngei chongphobü.  

Menvih Kesho 144 

Kahvang Longpü hatü Meipü kü Vihpü 

1Shembüpa ngelei Yaongnyü kü vihtuh; mehenangkü büpai ngelei lak 
ponghok vanshenghen, hatü ngelei lakjaangthü kü hokeivehen nyuhnyüke.  
2Büpayü ngelei bampü Kahvang, hatü ngelei penyüsha; ngei loishing hatü 
ngei yangbü, ngei loipü ngelei inyüshung, büpai nanglakthü ngei phangkü 
neühünyeih.  
3Oh Shembüpa, nüngi büpa kü hajük taungeimonghen mü shennyakü 
meheang? nevaijü nüngi büpa kü hajük mong shuohhen mü hangkuyü 
meheang?  
4Jomphongü ngü keiha; jomei nyihthüyü vangdhüm laang lüdaipükei nyüke.  
5Oh Shembüpa, vangsho yamtüktü yiükei; awshit vamhen mü kahshangthü 
kü hongtuh.  
6Klang nyephütuh hatü jom yantüktuh; nüngei lahhan shomei jom yantüktuh.  
7Shangphi leipü nüngei lak yiüei ilangmong kübü, hatü kung amei lak kübü 
yangtuh;  
8Jomei jui shahshem enyüke, jomei lakdah-i lueilemei düknyüke.  
9Oh Kahvang, ngei nüng kü kesho ja hük lokhen; nyiamvü an shenpü harp 
vüngei ngei nüng kü kesho lokhen.  

10Nüngi ongthü kü aokpü danghü, hatü nüngei chongphobü David yangteke.  
11Mangpü yannah kübü, hatü kung amei lak kübü ngei yangtuh. Jomei jui 
shahshem enyüke, jomei lakdah-i lueilemei düknyüke.  
12Hamei yeshangthü pühivung longpü keiha thehila leihütuh; hamei 
yiükhathü ongshem vehen agpü shemnyü kü ow lingpükei nyuhütuh.  
13Hamei puongmong lemphü hahyingi mahütuh; hamei mi haja haja, hatü 
haja an lomei daei kahdok mahütuh.  
14Hamei mohohthüi cheha shaanei mahütuh. Hajük kü bham benei wüpküpei 
nedaihen, hamei chingyangshong kü Shanghahpai theppüyoungpü 
tevamhüma.  
15Hapa keipü moihiman dangpü nanglakthü moihiman; Shembüpayü üamei 
Kahvang vaihenshang moihiman.  

Menvih Kesho 145 

Kahvang Longpü hatü Meipü 

1Ngei nüng vihhen, ngelei Kahvang, ngelei ongpa, hatü düngei ngei nüngei 
men longhen.  
2Nyihjeih ngei nüng vihhen, hatü düngei nüngei men longhen.  
3Shembüpayü longpü, hatü longi vihhen nyüke; büpa longpü jung üpaiyao 
yemei neaokpih.  
4Denshem hük kübü hük kü jaaiyei nüngei doumei kü vihhen, hatü nüngei 
thamapü douthü baonghen.  
5Jomi nüng müknyinshekhang nethe meipü jung ehen, hatü nüngei yashanpü 
douthü jung deih-ei yemhen.  
6Nüngei wong kohpü douthü jung baonghen, hatü nüng longpü jung ngei 
baongeiyaühen.  
7Jomi nüng meipü changpüshapü jung ehen, hatü nüng daülangshemshepü 
jung kesho lokhen.  

8Shembüpai phahjinyeih, hatü shinshangei deihnyeih; mongshihhen yung 
mü, hatü bampü kü changshishashi nyüke.  
9Shembüpayü peü meinyüpeih; büpai lingpü peü kü büpai bamnyeih.  
10Nüngi lingpü douthüi nüng kü vihhen, Oh Shembüpa, hatü nüng kü 
hinglempüthü peüi nüng kü moihimanhen.  
11Jomi nüngei ongching müknyinshekhangpü jung, hatü nüngei ngan jung 
ehen,  
12shejüang shennyak peüi nüngei wong kohpü douthü, hatü nüngei ongching 
müknyinshekhang nethe meipü jung ehen.  
13Nüngei ongchingü nedohnetenpü ongching, hatü nüng vanglem lempü 
hüdenhalenshi nyunyeih. Shembüpai büpalei shahthü peü jiüshi düknyeih, 
hatü büpai phahjipai douthü peü düknyeih.  
14Dodaipüthü peü büpai shümei tuhnyeih, hatü maanpü leipüthü büpai longei 
anshihnyeih.  
15Peüei müki nüng kü veinyeih, hatü nüngi hepak jiüpü kü jom kü hahying 
shuohnyeih.  
16Yemmü nyupü lemphüi lümpü hüshemhen mü nüngi nüngei lak lainyeih.  
17Shembüpai büpalei lemthü peü kü shahhing enyeih, hatü büpai dükpü 
lemphü kü bampü kohshi düknyeih.  
18Büpa kü nyükpüthü peü; shahhing kü büpa kü nyükpüthü peü 
touei Shembüpa yopailei nyüke.  
19Büpa kü nyempüthüi lümpü peü büpai jiühünyeih; jomi nyükpü büpai 
danei büpai jom yanglangnyeih.  
20Shembüpai büpai bampüthü kü veishi nyunyeih, shejao nemeipüthü peü 
büpai mahtükhen.  
21Ngelei jui Shembüpa menvihpü jung ehen, hatü phai peüi büpalei 
daülangpü men den dok kü den moihimanhen.  

Menvih Kesho 146 

Kahvang kü Vihpü 

1Shembüpa vihtuh! Shembüpa vihtuh, Oh ngelei laangha!  
2Ngei nyu-aa thahshi ngei Shembüpa vihhen; ngelei yangnyu den kemei ngei 
ngelei Kahvang menvih kesho lokhen.  
3Nüngi ongthü kü mongtelem, hangkui nüng neyangaokpih.  
4Mechem jom kübü laangha yandaihen, jom kahdokei nyokei leidainyeih; ha 
nyih-üng jomei küpjan kong leidainyeih.  
5Jakob Kahvangi sheühhahpü amü moihiman, Shembüpa, jomei Kahvang kü 
monglempüthü moihiman!  
6Büpai vangsho hatü kahdok, yungching hatü haleipü lemphü lingpeih; büpa 
den kü shahhing nyunyeih.  
7Büpai ponghahpüthü kü shahhing düknyeih; aeipüthü kü hahying 
shuohnyeih. Shembüpai khoklatei nyupüthü bümei leihünyeih.  
8Shembüpai mükphüngpathülei mük vamhünyeih; Shembüpai maanpü 
leipüthü longei anshihnyeih; Shembüpai daülangpüthü kü bamnyeih.  
9Shembüpai yenpathü kü veinyeih; büpai hashihha hatü vaümnyüthü kü 
khüambaknyeih, shejao nemeipü amei lem büpai lomohhünyeih.  
10Shembüpai düngei vanglem lemhen, ammei Kahvang, Oh Zion, den kü ong 
vaihen Shembüpa vihtuh.  

Menvih Kesho 147 

Jeiyong Kahvang Vihpü 

1Shembüpa vihtuh! Jenei Kahvang kü menvih kesho lokhenü meshük 
meipüang; mehenangkü büpayü phahjipü, hatü menvih kesho lokhenü 
shangpeih.  
2Shembüpai Jerusalem lingnyeih; büpai Israel am wüpküp leipü müei 
leinyeih.  

3Büpai mongdang mangdaipü meihünyeih; hatü jomei makaw 
phüngtüknyeih.  
4Büpai lithathü meshük nyu ietüktü nyüke; büpai jom peü kü men mentüktü 
nyüke.  
5Longpübayü jenei Shembüpa, hatü ngan kü changpüshapü nyüke; büpalei 
kihikonü neshet-aoki nyüke.  
6Shembüpai phangpalei nyupüthü phuknyeih; büpai nemeipüthü kahdokei 
shüktüknyeih.  
7Shembüpa kü menvih kesho lokeishuoh; lyre vüngei jenei Kahvang kü 
ünghinyah meipai lokeishuoh.  
8Büpai vangshothü kü phumi jümhünyeih, Kahdoknyü shing vang temnyeih, 
hatü shangtaothü kü thüng kohhünyeih.  
9Büpai yemhimakthü kü hahying shuohnyeih, hatü asha chehathü vaüshingkü 
het shuohnyeih.  
10Büpa mongongpeyü koyeilei wong kü nenyu, nevaijü mokbü hük shangshi 
mokpü kü mong nemeinyih,  
11shejao büpa kü nyempüthü kü, büpa bampü kü monglempüthü 
kü Shembüpai mongongnyeih.  
12Shembüpa vihtuh, Oh Jerusalem! Ammei Kahvang vihtuh, Oh Zion!  
13Mehenangkü büpai ammei penyüsha kübü shalatmüü wong kohhünyeih; 
büpai ammei hapeüthü kü moihimannyeih.  
14Büpai viong mü shükei am kü chingmei shuohnyüke; büpai am atta hah 
meipai mahhünyüke.  
15Büpai kahdoknyü kü shahkung shomnyeih; büpalei shah longi shülangi 
dainyeih.  
16Büpai phümphah keiha shü shuohnyüke; büpai awshit keiha nyaühiphum 
yantüknyeih.  

17Büpai nük anpükei shüyaong vühünyeih hapa kaongpü sheüpü kü üpa 
yaongaokhen?  
18Büpai büpalei shah shomei hathü nyaütüknyeih; büpai büpalei vanglük 
lükhünyeih, hatü yung yenhünyeih.  
19Büpai büpalei shah Jakob kü; büpalei shahkung hatü vanglemthü Israel am 
kü baongnyeih.  
20Büpai hapakei lebü jatthü kü nedük; jomi büpalei vanglemthü nenyingnyih. 
Shembüpa men longtuh!  

Menvih Kesho 148 

Kahvangei Müknyinshekhang kü Vihpü 

1Shembüpa vihtuh! Vangsho leipüthüi Shembüpa vihtuh; shaopüpa kü büpa 
vihtuh!  
2Vangsho phongshanthü peüi büpa vihtuh; vangsho veshanthü peüi büpa 
vihtuh.  
3Vanghe hatü lennyüi büpa vihtuh; nyapü lithathüi büpa vihtuh!  
4Shaopü vangshothüi büpa vihtuh; hatü vangshothü dok kübü yungthüi büpa 
vihtuh.  
5Hathüi Shembüpalei men longhütuh; mehenangkü büpai ngeükhüam 
shuohtü hathü lingteke.  
6Büpai hathü den shing lingei tuh; jom lenei nedaihen mü büpai shahkung 
chanei tuh.  
7Kahdoknyü leipüthüi büpa vihtuh; yungching yemthü hatü ilangmongi büpa 
vihtuh;  
8klang hatü shüyaong, shü hatü phumthüi, hatü yinglükpalei-i büpalei shah 
bangnyüke.  
9Kahshang hatü shangtaothü peüi; betjük pü hatü cedar püthü peüi;  
10phaüyem hatü haümyem peüi; laonghiyak hatü ouhiyüh peüi büpa vihtuh.  

11Kahdoknyü hatü nanglak peüi; ong hatü vanglem lempüthü peüi;  
12nethe hatü nelathü peüi, behe hatü hashih peüi büpa vihtuh.  
13Jomi Shembüpalei men longhütuh; mehenangkü büpalei men monha longei 
anshihhen; büpalei müknyinshekhang kahdok hatü vangsho shak kü nyüke.  
14Büpai laophülei nanglakthü shing vaung; büpa kü hinglempüthü, hatü büpa 
yopailei nyupü Israel nanglakthü shing vihpülüpü vamhüteke. 
Shembüpa men longtuh!  

Menvih Kesho 149 

Kahvangi Israel am kü Meipü kü Vihpü 

1Shembüpa vihtuh! Shembüpa kü kesho ja hük, daülangpüthü thaishingei 
büpa vih-ei lokeishuoh.  
2Israel ami laophü Lingbü kü mongmeituh; Zion hapeüthüi jomei ongpa kü 
mongongtuh.  
3Jomi phaukteiyei büpalei men longtuh, tambourin hatü lyre vüngei, 
ünghinyah meipai büpa kü lohtuh.  
4Mehenangkü Shembüpai laophülei nanglak kü monghahnyeih; büpai 
maanpü leipüthü aokpü danghünyeih.  
5Hinglempüthüi müknyinshekhang kü mongongtuh; hatü vangnyak jomei 
shinshingei mongongpai kesho loktuh.  
6Kahvang vihpü ngeüwong jomei üng kübü vamhütuh, hatü jomei lakei 
nyonghidah kü nah kohpü yan nohütuh;  
7Jatthü kü bhüh yemhütuh, hatü nanglakthü kü hanghi shuohtuh.  
8Jomei ongthü kü nyiami shentuh, hatü jomei longhiongthü kü nyiamvüi 
shahütuh,  
9temtükpü shahphen jom kü dükeishuoh. Hapayü büpa kü hinglempüthü peü 
shing müknyinshekhang nyüke. Shembüpa vihtuh!  

Menvih Kesho 150 

Shembüpa Vihtuh 

1Shembüpa vihtuh! Büpalei daülangpü shemei büpa vihtuh; phumshangthü 
leiyao büpa vihtuh.  
2Büpalei ngani dükpü douthü shing büpa vihtuh; büpa longpü shingvaishi 
vihtuh.  
3Amit vüngpü ngeüi büpa vihtuh, harp hatü lyre vüngei büpa vihtuh,  
4tambourin hatü phaukteipai büpa vihtuh, nyiamvü hatü liping vüngei büpa 
vihtuh.  
5Cymbal kaongei büpa vihtuh; cymbal wong mü kaongei büpa vihtuh!  
6Ngü heepü lemphüi Shembüpa vihtuh! Shembüpa vihtuh!.   

Kandok 

Kandok 1 

Shahsha Appü 

1Hapayü Israel amei ongpa, Davidei cheha Solomonei kandok shahthü nyüke:  
2Kihikon hatü lem hupü nyinghen shingvaishi, hatü chüpü shahthü yao-
aokhen shingvaishi;  
3Kenhingmonghapü yangnyu, jiüpü, shahhing hatü meipü danghen 
shingvaishi;  
4Nenyingpüthü kenhingmonghahühen; hashih naüha kü nyingpühingpü, hatü 
lihenhahen nyuhhen shingvaishi;  
5Nahpülangpüthüiyao bangtuh, hatü shao nyingpü ühahtuh; hatü 
yepaokpüthüi lem müpü shah nyinghahtuh;  
6Kandok hatü shahlapthü, hatü nahpülangpüthüi epü chüpü shahjothü 
nyinghenshingvaishi;  
7Shembüpa nyempeyü nyingpühingpü chongpangpü; shejao ngapai kihikon, 
hatü nyuhpüvenpü yaktüknyeih.  

Küphüten Mü Nejemhen Epü 

8Ngelei hapeü, ampai nyuhpü bangtuh; anyüi venpü teyakphong.  
9Hathüyü nüngei shangjing kü chübongale shihpükei, hatü üngkam baongei 
honyük yükpükei nyüke.  
10Ngelei hapeü, mang shennyakthüi nüng kü yawhphüjü, jomei yawh kü 
teshü.  
11Jomphongi, “Ham mü daishah; hanei am jühen tapshah; meheyao ten 
neshiüjao hanei am lomohtükshah;  
12Mahngchongi kei jeni hanei am yemmü lühtükshah; hatü kahsha kü 
dempükei dhaomü lühtükshah;  
13Shejüang doumeinangmei longi danghen; aetpüshepü douhinangi jenei 
shem matükhen.  

14Nüng ham mü haokei, hatü jeni dangpü lemphü hanteihen” shei ephüjema;  
15Ngelei hapeü, nüng jom mü tedai; jomei lem kü nüngei la-i teshoup;  
16Mehenangkü jomei layü mang lemei, hatü shennyak jühen moknyüke.  
17Outhüi eeshi tai haenpeyü angsha dou hih;  
18Hathü shennyakthüi laophü nyingi mahhen; hatü laophülei yangnyu 
lomohhen shingvaishi tapei dannyüke.  
19Shahhing ne-e-i mop napüthü peü kü hapakei dohpü peinyüke. Gühpai-üng 
gühpa heüei jütüknyüke.  

Kihikoni Nyükpü 

20Bangtuh! Kihikoni wongmü chingshongei, hatü banghjüm shingei lenei 
nyüknyüke;  
21Pinnyüi banghthai shingei lennyüke; hatü chingnyü penyüsha leipü enyüke:  
22Ngapathü, hepak meshük am ngalem kü nyuhenang? Hepak meshük 
eelapüthüi eelahen kü mongmeihen?  
23Ngei lohpü kü lihahtuh; Ngelei mongdang leipü shahnying meipü, hatü ngei 
deihpü kemei ngaiyei am kü ephüshah.  
24Ngei am kü nyükjü ami ha nebang; mechem ngei ngelei lak nopa, üpaiyao 
ha kü neli.  
25Ammi ngelei shahnying kü ne-ienelempü nangkü, hatü lohpümangpü 
neyahpü nangkü;  
26Am ponghahpü nyih kü ngei am kü nyihen; am shangpong yakying shingkü;  
27Mechem yinglükpalei keiha ammi hanghi ponghen, hatü alüngleple keiha 
shanghah peihen, mechem tokvai hanghi am touei peihenshang, ngei am kü 
eelahen.  
28Hahepak kü ammi ngei kü nyükhen; shejao ngei am kü nejanghen; Ammi 
ngei yemhen, shejao ngei nedanghen.  
29Mehenangkü ammi kihikon kü jiühit; hatü Shembüpa kü nyemhen nejehah;  

30Ammi ngelei shahnying meipü neyahpü nangkü, hatü ngei lohpümangpü 
yaktükpü nangkü;  
31Ammi ammei betjük danghen; hatü ammi temhahpü küpjani am lomohhen.  
32Mehenangkü kihikon kü venlepüthü laophü nyingi yemei dinyeih; Laophü 
kü laophüi monglempü ngapathüi mahpü pongnyüpeih.  
33Shejao üami ngei epü bangnya, yangei nyuhen; büpa nyempühanpü neshiüi 
nyiushemmei kü nyuhen.  

Kandok 2 

Kihikonei Thintho 

1Ngelei hapeü, nüngi ngelei shahthü yahjema, hatü ngelei shahkungthü 
nüngei mongei jaojema;  
2Kihikon kü nüngei dhaong shaangjema, hatü danaokpü kon kü nüngei 
mongdang meejema;  
3Nüngi yao-aokpü kon kü nyükjema, hatü danaokpü kon kü lenjema;  
4Nüngi hapa ngin keiha, hatü joshi nyupü mophimo keiha yemjema,  
5Nüngi Shembüpa kü nyemhen nyinghen, hatü Kahvang nyinghen kon 
dangaokhen.  
6Mehenangkü Shembüpai kihikon shuohnyüpeih; Büpalei ju kübü nyingpü, 
hatü danaokpü kon vamnyüpeih;  
7Büpai kangshangpüthü shingvaishi kihikon jaoei nyüpeih; Eela neshiüi 
kampüthü shingvaishi büpayü inyüshung nyüke;  
8Mehenangkü büpai kangshangpüthülei lem yomnyüpeih; hatü büpa kü 
hinglempüthülei lem yangei tuhnyüpeih.  
9Shejüang nüngi daülangshemshepü, shahhing, hatü meipü nyingaokhen;  
10Mehenangkü nüngei mongdangei kihikon shükahen; hatü nüngei laangha 
mü nyingpühingpai mongmeihen.  
11Kenhingpübai nüng kü veihen, hatü danaokpübai nüng yomhen.  

12Hapai nüng nemeipü mang lem kübü, hatü shahnyong epüthü kübü 
yangphahen.  
13Kangshangpü lem yakphongtü vangnyak kü kampüthü,  
14Ten dükpü kü mongongpü, hatü ten lawlüppü kü mongongpüthü;  
15Lemkaok lemnaok kü kampüthü, hatü lemnuk lemnai kü longteipüthü kübü 
yangphahen.  
16Hapai nüng mongnehingpü nyüha, hatü inyainyiami yawhpüyangpü 
mükbongjuyunglalei jucheü kübü,  
17laophülei la den kübü baha yakphongpü, hatü Kahvang mü vangpüshuwpü 
mangtükpü nyüha kübü yangphahen.  
18Mehenangkü pinnyülei shem dipü lemei münyüke; hatü pinnyülei lemü 
yimchingei münyüke.  
19Üami pinnyü touei heihnya, nyokei neleinyu, nevaijü yangnyu lem 
nedangnyu.  
20Hanangkü shennyakmeilei lem kü kamtuh, hatü daülangpülei lemshong kü 
daituh.  
21Mehenangkü kangshangpüthü hapa kahdok kü nyuhen, hatü daülangpüthü 
halei nyuhen.  
22Shejao mang shennyakthü hapa kahdok kübü mahtükhen, hatü nemeipüthü 
haleipü bhitükhen.  

Kandok 3 

Kahvang kü Hinglemhen Dhongpü 

1Ngelei hapeü, ngei nyuhpüvenpü tebetük; shejao nüngei mongdangei ngelei 
shahkungthü jaotuh;  
2Mehenangkü hathüi vangbong longi nüngei yangnyu shoshoei tuhhen; hatü 
nüng touei dapüshepü koei peikahen.  

3Bampü hatü hinglempü nüng toueipü teyantük; Hathü nüngei üng kü 
yüklangtuh, hatü nüngei mongdang yaongshung kü nyanglangtuh.  
4Shejüang nüngi Kahvang, hatü hangku touei bampü hatü menmei danghen.  
5Nüngei mong kempai Shembüpa kü hinglemtuh, hatü nüngi nyinghahpü kü 
mongtenyang.  
6Nüngei lem peü kü büpa nyingtuh, hatü büpai nüngei lem kangshangi 
lingphahen.  
7Nüngei müki eepü kü mon nyingpükei tedeih, Shembüpa nyemtuh, hatü 
mang kübü mong leptuh.  
8Hapai nüngei büm kü wong, hatü nüngei vang kü wong ja koei peikahen.  
9Nüngi angpü mophimo-i, hatü nüngei lak kü vampü shongpü 
betjüki Shembüpa kü dhüm shuohtuh;  
10Shejüang nüngei puongmong maei, hatü nüngei yiüshong kü yiü maei 
aühkahen.  
11Ngelei hapeü, Shembüpai ungei-aeipü teyakphong, nevaijü büpai yeanpü kü 
teteng;  
12Mehenangkü üpa kü Shembüpai bamnya, büpai hapa shennyak kü pa-i 
laophüi monghahpü hapeü kü yeanpükei yeannyüpeih.  

Hingshangpü Kihikon 

13Üami kihikon, hatü danaokpü kon dangnya, jomphong moihiman!  
14Mehenangkü ngin mao nyeinya nanglei nyüpeih, hatü hon mao meipü 
nanglei nyüpeih.  
15Pinnyü-ü douvang yaongthü mao douvang, nüngi napü mepaiyao pinnyü 
mü nesheteiaokpih.  
16Yangnyu shosho pinnyülei ladah philei, hatü pinnyülei lanyong philei 
mophimo, hatü dhüm nyüke.  
17Pinnyülei lemthüyü mongongmongle, hatü pinnyülei lemshongü 
chingmeivangmei nyüke.  

18Pinnyü kü shoungpüthü kü pinnyü-ü yangnyuyem pü; Pinnyü kü 
wongshongi khaaipüthü kü moihimanpü shei nyükhen.  
19Kihikoni Shembüpai kahdoknyü chongnyiam lingteke, danaokpü koni büpai 
vangshothü hathülei shing kü tuhpeih.  
20Büpalei koni yungchingthü hantük; hatü phumthüi nyien vühünyüpeih.  

Mih kü Mei Dükpü 

21Ngelei hapeü, kihikon, hatü kenhingmonghapü yaongei tuhtuh, hathü nüng 
toueipü yanei tedeishih;  
22Hathüyü nüng kü yangnyu, hatü nüngei üng kü bahpü chühiyük vaikahen.  
23Shejüang nüngei lem kü nüngi nenyemi kamhen, hatü nüngei la-i huluh 
neshuohhen.  
24Mechem nüng uohen, nenyemhen; mechem nüng shihen, nüngi mükhet 
ngoiyei shihen.  
25Ngangahük kü nüng lomohhen khih shei tenyem, nevaijü nemeipüthü kü 
sheüpü vanglükten kü tehan;  
26Mehenangkü Shembüpayü nüng monglemshing, hatü büpai nüngei la tai 
kübü yangphahen.  
27Nüngi dükaokhen mü nüng kü wonghingan nyupü hepak kü, dükshuohhen 
jiüpü am kü doumei nedüki shoungei tetuh.  
28Shaang nüngei lakei nyudaipheikü nüngei chingyowpa kü, “Pheilei peikei, 
ngenyih yahphüshah” shei te-e.  
29Nüng yopailei monghahteishi nyupü chingyow khüei ten dükhen küpjan 
tetem.  
30Nüng kü mehe tenao nedükpü kü üpa mao deyeilaoei tenyu.  
31Üpteilenteipü shennyakthü kü mükhüh-ei tevei, hatü jomei lem tejehah;  
32Mehenangkü nyongnyongi dükpü shennyak kü Shembüpai jiühitnyeih; 
shejao kangshangi nyupüthü kü büpai monghahnyeih.  

33Nemeipüthülei shem kü Shembüpai thaüvaü hethünyeih; shejao 
daülangpüthülei shem kü büpai moihimannyeih.  
34Changmeiyei naamshah epüthü kü büpai naamnyüpeih; shejao 
nenteiaokpüthü kü phahji yahyang hunyüpeih.  
35Kon kohpüthüi dhüm kohpü menmei dangnyüpeih, shejao ngapai veü 
dangnyüpeih.  

Kandok 4 

Kihikon kü Nyupü Nanglei 

1Ngelei hapeüthü, ampai nyuhpü kü bangtuh; hatü danaokpü kon danghen 
mong shuohtuh;  
2Mehenangkü ngei nüng kü nyingpü meipü shuohnyüpeih; hanangkü ngei 
nyuhpü teyaktük.  
3Mechem ngei opa mü hashih hük keiha maanshi, hatü onyü mü halom kei 
nyuhampa,  
4büpai ngei kü, “Nüngei mong kempai ngelei shahthü jaotuh, ngelei 
shahkungthü noteituh, hatü nüng yemmü nyuhen” shei ephopeih.  
5Kihikon hatü danaokpü kon yahhahtuh; nüngi hathü tebetük, hatü ha kübü 
teyan.  
6Nüngi kihikon teyakphong, hatü pinnyüi nüng yangphahen; pinnyü kü 
bamtuh hatü pinnyüi nüng yomhen.  
7Kihikonü peü mü longpüba; hanangkü hapa yahhahtuh, hatü nüngi dangpü 
lemphüli kü yao-aokpü kon yahtuh.  
8Pinnyü kü longi lümtuh, hatü pinnyüi nüng longei anshihhen; pinnyü kü 
khaaituh, hatü pinnyüi nüng kü dhüm yahphahen.  
9Pinnyüi nüngei shangjing kü meipü chüyük shihphahen; pinnyüi nüng kü 
meipü hon athen thenphahen.  

Küphü Nemeipü mü Nejemhen Epü 

10Bangtuh, ngelei hapeü, nüngei yangnyu vangbong longi nyuhen 
shingvaishi, ngei epü shahthü yahtuh.  
11Ngei nüng kü kihikon lem nyuhtepih; ngei nüng kangshangpü lemthü kü 
mütepih.  
12Nüng kamshingkü lem kü tok nevaihen; nüng mokshingkü huluh 
neshuohpih.  
13Nyuhpüvenpü kü shounglangtuh; nüngi ha tedeitük; ha meishi yomtuh; 
mehenangkü hapayü nüngei yangnyu hih.  
14Nüngi nemeipüthülei lem kü la tejai, hatü ten dükpüthülei lem kü tekam.  
15Ha kübü keüdaituh, ha lem kü tedai; haleipü nyokei lüdaituh.  
16Douten mangdük thahshi jom neshiaoknyu; hanei am manglomohhü 
thahshi jom neshinyu.  
17Mehenangkü jomi douten dükei hahhen dangnyüke; hatü iy-
aongmashateipü yiü jomi yingnyüke.  
18Shejao daülangpülei lemü nepnüng dhom vanghela helushoei nyapüba 
khangpükei nyüke.  
19Nemeipüthülei lemü shangmang vangnyak monha, jom mepa kü huluh 
shuohnya, nenyingnyu.  
20Ngelei hapeü, ngei epü kü mong shuohtuh; ngelei shahthü kü dhaong 
shaangtuh.  
21Hathü nüngei mük khangshing kübü tebientük; hathü nüngei mong kü 
jaotuh.  
22Üami hathü dang, jom shingvaishi hathüyü yangnyu, hatü büm kü meihüpü 
nyüke.  
23Peü mü nüngei mongdang yomtuh, mehenangkü hapayü yangnyu yunglok 
khih.  

24Shahnyong epü nüngei ju kübü tüktuh; nüngei ju kübü shahten epü 
dohtüktuh.  
25Nüngei mük laülüki shesha lemei veituh, hatü nüngei shesha lemei 
kangshangi chituh.  
26Nüngei la kü lem jiüshangi tuhtuh, hatü nüngei lemthü lekhingei nyukahen.  
27Nüngi laknyong lakdah kü teleplük; nüngei la mang lem kübü 
shuonglangtuh.  

Kandok 5 

Nedaünelangpü Kübü Yanhen Epü 

1Ngelei hapeü, ngelei kihikon kü mong shuohtuh; ngelei danaokpü kon kü 
nüngei dhaong shaangtuh;  
2Shejüang nüng kenhingmonghapü leihen, hatü nüngei jubeni nyingpühingpü 
yaongei tuh-aokhen.  
3Mehenangkü mong nehingpü nyüha hükei ju kübü nyahjiü yennyüpeih, hatü 
pinnyülei shah-e ngeüsheiyü mainga mao nyüpüba nyunyüpeih;  
4shejao dohpülei pinnyü-ü mohoh yiü mao shahpüba, hatü nyonghidah kü 
nah kohpü yan kei nyüke.  
5Pinnyülei la yimchingei müei shünyüpeih; pinnyülei lakham ieyei Sheol 
lemei münyüpeih.  
6Pinnyüi yangnyu lem kü jiüshangi nekamnyih; paüeiyonei longteinyeih, hatü 
pinnyüi ha nenyingnyih.  
7Hanangkü shaang, ngelei hapeü, ngei epü bangtuh, hatü ngei epü shahthü 
kübü teyandai.  
8Nüngei lem pinnyü toueipü khaatei tuhtuh; hatü pinnyülei shaden yopailei 
nüng teheih.  
9Hei nevaijema, nüng kü nyupü dhüm mih kü shuohtükhen, hatü phahji 
neshiüpüthülei lak kü denshohvanloh ponghen.  

10Yenpa oupai nüngei mop hah-ei jom shümoh meihen, hatü nüng 
nyiutüknangtükpü kemei mihsha mihshem vangmeihen;  
11hatü nüngei yangnyu dohpü mü, nüngei büm hatü hangha phai kemei 
mindaijü,  
12nüngi, “Mehekei ngei kü venpü shah kü ngei jiuhitpa, hatü ngelei 
mongdangi yeanpü shah neyahhahnya!  
13Ngelei nyuhbüthüi epü ngei nebang; ngelei venbüthüi venpü kü ngelei 
dhaong neshaang;  
14Sheyü ngei banghthai shingei hai danghen mon nyüke” shei thepei ehen.  
15Nüngei yungdük kübü yung, hatü nüngei yungkuk leipü vampü yung mon 
yingtuh.  
16Anyüha mü mon shahhing kü nyutuh; nüngei lihila chingshongha teleitük.  
17Nüngei hapeüthüyü nüngei lompü vaihen, nüngi hapa mihsha mihshem mü 
tehantei.  
18Nüngei yunglok moihimanhen; nüngei theden mü yahpü nyüha mü 
mongongteituh.  
19Pinnyü-ü bamhüpü, veinyuhüpü shaok keiha nyüke; Pinnyülei amma-i nüng 
düngei hüshemei, pinnyüi bampai nüng monghamei nyuhütuh.  
20Ngelei hapeü, mehekei mih-ei nyüha mü nüng hüshemhen? 
Mükbongjuyungla mü mehekei küei jemhenang?  
21Mehenangkü shennyak hükei lemthü kü Shembüpai veinyüpeih; hatü büpai 
lemthü peü dokei veinyüpeih.  
22Nemeipüthülei mangi jom kü-üng hühhihang leinyüpeih, hatü jomei mang 
kü-üng jom mandainyüpeih.  
23Ungei-aeipü neshiüi jom dinyüpeih, hatü jom ngapüyoipai lemnyong kü 
mahnyüpeih.  

Kandok 6 

Lihen Shahvüng 

1Ngelei hapeü, mih-ei bheishe hang nangkü nüngi hanggovih teyah; hapai 
nüng kü mih-i shashi tetuhhah;  
2Nüngei yeijaangi hatü nüngei ju kübü shahthüi nüng kü shashi nyujema,  
3Hapa leipü laidaihen shingvaishi ha düktuh; mehenangkü nüngü büpalei 
wongi shashi nyüke. Büpa touei shülangi peiyei yangshih shei khümeishuoh.  
4Nüng teshi, hatü mükngüh tedhong.  
5Sikari shennyak toueipü shaok yangdaipükei, tai kübü ouha yangdaipükei 
nüng yangdaituh.  
6Melaü kü veituh, nehetpüthü; hapalei lemthü kü veituh, hatü kon kohtuh.  
7Jomei mübü, lakchongbü, hatü vanglem lembü neshiü,  
8shejao jomi shaonyüsha kü hahying yowlangnyüke, hatü hahvet shingkü 
hahying thailangnyüke.  
9Nehetpa, nüng nyih meshük hapakei nyuhen? Nüng shipü kübü mechem 
paohen?  
10Maani shishah, maani mon mükngüh dhongshah; lak kongei chem mon 
nyiumeishah shei epai,  
11Taopünangpü gühpa keiha peikahen; neshiünebaongpü lahhilaong nopü 
gühpa keiha peikahen.  
12Yahlak neshiüpü shennyaktenthüi shahshem eyei longteinyeih,  
13Müki shah eyei, la-i lem yemei, lakjaangi huei,  
14Mongdangei küpjan ten temei, peü lemei shanghah shuohnyüke.  
15Hapa keipü shennyak kü shanghah peihen; kansho hük mong aa kü lingei 
neaoki ten peihen.  

Shembüpai Jiühitpü Doulem Nyet 

16Shembüpai jiühitpü doulem vok, büpa touei jiühitbenüng doulem nyet 
nyüke:  

17Changmeiyei naammük veipü, shahshem epü yeijaang, mih kü iy-
aongshapü lak;  
18Nemeipü küpjan tempü mongdang, mang lemei shülangpü la;  
19Shahshem denpü shuohpü, hatü jeihinaü khongkü neshetnephen ngaihüpü 
nyüke.  
20Ngelei hapeü, ampai epü düktuh, hatü anyüi venpü teyakphong.  
21Hathü nüngei mongdangei düngei tuhtuh, hatü nüngei üngei yükshi angtuh.  
22Mechem nüng kamhen, hathüi nüng müphahen; mechem nüng shihen, 
hathüi nüng yomhen; mechem nüng paojahen, hathüi nüng mü eteihen.  
23Mehenangkü shahkungnyü-ü awdük, nyuhpüvenpü hatü ungei-aeihen, 
yeanei epeyü yangnyu lemshong.  
24Hapai nüng mong nehingpü nyüha kübü, hatü vüngnyangi shah eshi 
lemhaoei heüpü mükbongjuyungla kübü yangphahen.  
25Pinnyü nela meipü kü nüngei mongi tevaü, nevaijü pinnyülei mükvang 
nakungi nüng tengantükhü.  
26Büm yupülei lat-ü aan bhaok hük mon, hatü mükbongjuyunglai nüngei 
yangnyu hahtüknyeih.  
27Ashak nehah-i shennyak hüki laophülei shüngdok shangkü awtao 
haüaokhen je?  
28La kü neshami shennyak hüki awtao kü kamaokhen je?  
29Hapa keiha mih-ei nyüha mü shipü shennyakü nyüke; Pinnyü kü hongpü 
üpayao nehanghi-i nenyuhen.  
30Aeimu neneni aeipü meihen gühpü shennyakü shennyakthüi nenyingi 
nenyupih,  
31Shejao büpa gühpü yephahjema, bükdoushemnang yutao shing nyet hang 
shemhen.  

32Shejao üpai mükbongjuyung düknya, büpayü ngapa; üpai hapa düknya, 
büpa laophü nyingi mangtüknyüke.  
33Büpa ma yahhen, hatü hai danghen, büpalei veüpong thittüknüng neaok;  
34Mehenangkü mükhakpai baha mongshihhünyeih, hatü büpai bhüh 
yemshingkü phahji neshiü.  
35Büpai hapalei lat neyahhen; meshük shangkü longshi yahshuohjao büpai 
yawhdou neyahlangphahen.  

Kandok 7 

Mükbongjuyung Nedükhen Epü 

1Ngelei hapeü, ngei epü düktuh, hatü ngelei shahkungthü nüngei mongei 
tuhtuh.  
2Ngelei shahthü noteituh, hatü nüng yem mü nyuhen; ngei nyuhpüvenpüthü 
nüngei mük kü jungpükei jungtuh.  
3Hathü nüngei lakjaang kü sheptuh, hatü nüngei mongdang yaongshung kü 
nyangtuh.  
4Kihikon kü, “Nüngü ngelei nyahinaü” shei eyeishuoh; hatü danaokpü kon 
kü, “Nüngü ngelei jeihinaü” shei nyükeishuoh.  
5Hathüi nüng mükbongjuyungla kübü, hatü mong nehingpü yawhshah epü 
nyüha toueipü yangphahen.  
6Ngei ngelei shem ümha shaden homei veishingkü,  
7nethethü khongkü bahük sholi neshiüpü ngei eeteke.  
8Büpa chingshongei daishingkü pinnyülei shem lemei,  
9Om dhüdai pheikü, nyakdaiyaki peih-ei daiteke.  
10Hahepak kü nyüha hük büpa mü ponghen büm yupü nyüha hük leshi, ow 
temtüktü ten deihshi vamteke.  
11Pinnyü-ü monglongshi, veüshe nekoh-i chingshongei mon kamtei;  

12shaang-üng chingshongei, shao shaang-üng chingshoukei, hatü shaang-üng 
banghthai shingei danei yaongteke.  
13Pinnyüi büpa kü baktü ju kü jüp, hatü dhe khangei veitü büpa kü,  
14“Shinnyih ngei shemei mongjempü moila shuohnyüpeih, ngei lahtükpü 
shinnyih düknyüpeih.  
15Hanangkü ngei nüng yemei daipü shaang heünyu khih!  
16Ngei ngelei shinshing Ijip leipü ow kohpü nyemin ashaki jümtüktü nyüpeih;  
17Ngelei shinshing kü vong meipü büpü myrrh, aloe, hatü cinnamon meli-i 
kaptüktih.  
18Huoi, nepnüng dhom ngoishi ji bamteipai mahüshah; ji bamteipai ji 
mongongteishah.  
19Ngelei baha shemei neshiü; büpa tailu yen kü lüdaiteke.  
20Büpayü khongha maei lop kotü lüdaitih; hapa len mahshi neleiküpih” shei 
eteke.  
21Pinnyülei yawhshah-i büpa yawhlang; pinnyüi inyainyiami epai büpa 
nganlang.  
22Mohoh jüshingei mohoh ngashi daipü keiha büpai pinnyü phei kü mü, hatü 
shaoki vunglük kü laongei,  
23mongdang bhaoshi hümhahpükei laongteke. Ou-i laophülei yangnyu 
mahhen nenyingi tailok touei heihpükei büpa pinnyü phei kü dai.  
24Hanangkü shaang, ngelei hapeüthü, ngei epü bangtuh, hatü ngelei shahthü 
kü mong shuohtuh.  
25Nüngei mongdang pinnyü lemei telep, nevaijü pinnyüi hupü lemnyong kü 
tekam.  
26Mehenangkü pinnyüi longi lomohhütepih, hatü longi jütepih.  
27Pinnyülei shemü Sheolei daipü lemnyü khih, hatü hapayü dipü lemei müpü 
denshoh lem khih.  

Kandok 8 

Kihikoni Nyükpü 

1Kihikoni nenyüknyu je? Danaokpü koni ngeüwong neannyu je?  
2Lemyangkü, kahshang peü kü, hatü lembaong peü kü pinnyü yaongnyüke.  
3Chingnyülei shüpü penyüsha, hatü shadenei pinnyü yaongtü lennyüke:  
4Oh nanglakthü, ngei amphong kü nyüknyüpeih, ngei hangkuli peü kü 
lennyüpeih.  
5Amphong ngapathü, kenhinghen kon yahhahtuh; amphong yoipathü, 
danaokpü kon yahhahtuh.  
6Bangtuh, ngei amphong kü ehen shahnying hük nyüpeih, hatü ngelei ju 
kübü shahhing ephahen:  
7Ngelei jui shahhing mon enyüpeih, ngelei jubenyeijaangi jiühitbenüng ne-
enyih.  
8Ngelei ju kübü shahthü kemei shahhing khan; hükao kaokpü nevaijü 
shahshem neshiü.  
9Danaokpüba shingvaishi hathü kemei jiüshangi; nyingaokpüthü shingvaishi 
hathü kü pungpü neshiü.  
10Ngin leimao ngei nyuhpü yahhahtuh; meipü hon leimao ngelei 
nyingpühingpü yahhahtuh;  
11Mehenangkü douvang yaong mao kihikonü nyeinya douvang; hatü nüngi 
napü kenpü mepaiyao pinnyü mü neshetteiaokpih.  
12Kihikon ngeiyü, kenhingpüthü mü nyunyeih; ngei kü nyingpühingpü hatü 
yao-aokpü kohshi nyüpeih.  
13Shembüpa nyempeyü mang kü jiühitpü; ngei changmeipü, mang lem, hatü 
shahshem epü jiühitnyeih.  
14Kihikon hatü shahhing shahphenpü ngeilei nyüpeih; ngei kü danaokpü kon 
hatü wong nyüpeih.  

15Ngei-i ongthü vanglem lemhünyeih, hatü vanglem lempüthüi shahhing 
shahkung linghünyeih.  
16Ngei-i vanglem lempüthü vanglem lemhünyeih;  
17Ngei-i ngei kü bampüthü kü bamnyüpeih, hatü üami ngei yemnya, 
dangnyüpeih.  
18Ngei mü mophimo hatü dhüm, nemanghen mop, hatü dapüshepü nyüpeih.  
19Ngelei betjükü daülangpü, hon mao meipüba; ngei mehe vamhü, hayü hon 
mao meipüba.  
20Ngeiyü daülangpülei lem kü, hatü shahhing epülei lem kü kamnyüpeih;  
21Ngei kü bampüthü kü mophimo shuohnyüpeih, hatü jomei puongmong 
mahünyeih.  
22Shembüpai aivang den mü lingpü douthü khongkü büpai ngei shong 
lingpeih.  
23Chongpangei kahdoknyü lingshekü peü mü shongeingei lingpeih.  
24Yungchingthü mangnyu shekü, yunglokthü kü yung mangvam shekü ngei 
shong bühpeih.  
25Kahshangthü lingshekü; shangtaothü shingnüngei tuhshekü ngei shong 
bühpeih.  
26Kahvangi kahdok hatü haleipü kahmükthü, nevaijü bhihla hükao manglingi 
ngei shong lingpeih.  
27Mechem büpai vangshothü lingpa, mechem büpai yungchingthü shangkü 
viong lingpa;  
28Mechem büpai shangei phumshangthü wongshongi lingpa; mechem büpai 
yungching yunglokthü vamhüpa;  
29Mechem yungching yungthü kü büpai epü viong mü lenei neaonghen 
ngeükhüam shuohpa; hatü mechem büpai kahdoknyü chongnyiam lingpa, 
ngei nyuhampeih.  

30Hahepak kü ngei büpa mü mistri hük kei nyuhampeih, hatü ngei nyihjeih 
büpalei mongong vaihampeih; düngei büpa touei mongongpai nyuhampeih;  
31Kahdoknyü kü mongongei, hangkuli mü mongmeipeih.  
32Hanangkü shaang, ngelei hapeüthü, ngei epü kü bangtuh: Ngelei lem kü 
kampüthü moihiman!  
33Ngei nyuhpüvenpü bangtuh, hatü kon kohtuh; nüngi ha teyakphong.  
34Ngei epü bangei nyihjeih ngelei shadenei ngei daneinyupüthü moihiman!  
35Üami ngei dangnya, yangnyu dangnyüke, hatü SHEMBÜPAleipü phahji 
yahnyüke;  
36Shejao üami ngei nedangnya, jom nyingi ma yahnyüke; Üami ngei kü 
jiühitnya, dipü kü bamnyüke.  

Kandok 9 

Kihikon hi Ngapa Nyi 

1Kihikoni pinnyülei shem veteke, hatü ha kü shemnyü nyet haongteke.  
2Pinnyüi mo mohen yemhimak jüei yiüao aanteke; pinnyüi ha nüklüngdülei 
haüteke.  
3Pinnyüi pinnyülei nelathü jom nyet shomei chingnyü kü shaopü shingthü 
kübü nyüknyüke.  
4“Amphong ngapathü, hatouei peikei!” hatü yoipathü kü pinnyüi,  
5“Peikei, hatü ngelei hahying hahtuh, hatü ngei aanpü yiü yingtuh.  
6Amphong nelinehapü tuhphongtuh, shejüang am yem mü nyuhen; 
nyingpühingpü lem kü kamtuh” shei enyüke.  
7Üami nemeipü am kü yeanpü shuohnya, nyongei leiyei naamshah 
ehahnyeih; Üami shennyakten kü lohshuohnya, nyongei leiyei lak hahnyeih.  
8Nemeipü am kü nüngi teyeantei; büpai nüng kü jiühitphahen; kon kohpü 
shennyak kü yeaneishuoh, büpai nüng kü bamphahen.  

9Kon kohpü shennyak kü veneishuoh, büpa nyeinya nahkahen; daülangpü 
shennyak kü nyuh-eishuoh, büpai nyinghahpü nyeinya ühahkahen.  
10Shembüpa kü nyempeyü kihikon chongpangpü; Daülangpü Hük jung 
nyingpeyü danaokpü kon chongpangpü.  
11Mehenangkü ngei nüngei yangnyu nyih luhühen, hatü bong longi üphahen.  
12Nüngi najema, nüngei kihikoni nüng kü thintho yahphahen; Nüng nemeipü 
am vaijema, nüng moni ha kohen.  
13Nebaongpü nyühai ahshi vapvapnyeih; pinnyü-ü ne-ungne-aeipü; meheyao 
nenyingpü.  
14Pinnyüi pinnyülei shem shadenei, nevaijü ching kü shaopü dülei uonyüke;  
15Hatü laophü laophü nadang kü daipü leipü peü kü nyükei,  
16“Am ngapathü hatouei peikei” shei pinnyüi sholi neshiüpüthü kü enyüke.  
17“Gühyungü vüngnyangi, hatü joei hahpü hetü monghamshi!”  
18Shejao jomi hapa kü dibenüng nyüpeih shei jomi nenyingnyu, hatü pinnyü 
touei peipüthü Sheolei nyüpeih shei nenyingnyu.  

Kandok 10 

Solomonei Kandok Shahthü 

1Hapayü Solomonei kandok shahthü: Kon kohpü hapeüi pa kü mongong koei 
leinyüpeih, shejao ngadaipü hapeüi nyü thenshang mongtünghünyeih.  
2Shahhing ne-e-i dangpü mopü nanglei neshiü, shejao daülangshemshepai 
dihen kübü yangnyüpeih.  
3Shembüpai mechemao daülangpüthü aeiyeileyei netuhnyih, shejao büpai 
nemeipüthü napü kemei küptüknyeih.  
4Neshünenyiükpü laki shennyak hük taopa leitüknyeih, shejao shüeinyiükei 
dükpai shemmei leinyüpeih.  
5Üpa hapeüi shaonyü yangkü hahying thaiyei tuhhahnya, büpayü 
hingshangpü hapeü, shejao üpai hahvet hepak kü shidainya, hai dangnyeih.  

6Daülangpülei shangjing kü moihiman athen thennyüpeih, shejao nemeipü 
amei jukü ten jaoei tuhnyüpeih.  
7Daülangpüthüyü moihiman kei deih-ei danghen, shejao nemeipü amei menü 
betükhen.  
8Kon kohpüthüi epü shah mongei jaolangnyeih, shejao vapvappü ngapayü 
mahdaihen.  
9Üami shahhing kü kamnya, nenyemi kamnyüpeih, shejao üami lemkaok kü 
kamnya, yephahshasha.  
10Üami müki shah enya, vongshüh vamhünyeih, shejao vapvappü ngapayü 
mahdaihen.  
11Daülangpülei ju kübü shah-ü yangnyu yunglok, shejao nemeipüthülei ju kü 
ten jaoei tuhnyüpeih.  
12Jiühitpai dehilao vamhünyeih, shejao bampai ten peü jümlangnyeih.  
13Danaokpü shennyakei jubenyeijaang leipü kihikon dangnyüpeih, shejao 
sholi neshiüpü shennyaki nyiamlüngi bheiphahen.  
14Kon kohpü shennyaki nyingpühingpü jaoei tuhnyüpeih, shejao ngapalei 
shahvangjusha-i mahhen nyükhahnyeih.  
15Shemmeipalei mopü jomei penyüsha, shejao taopathü taopeyü jomei 
mahlem.  
16Daülangpülei lat-ü yangnyuyem dangnyüpeih, shejao mang shennyakei lat-
ü hanghi dangnyüpeih.  
17Üami venpü shah kü kenhingnya, yangnyu lem kü dainyüke, shejao üpai 
yeanpü shah yaktüknya, lembien kü dainyüke.  
18Shahshem epü jubenyeijaangi jiühitnalai joei tuhnyeih, hatü üami lueilemei 
enya, hapayü ngapa khih.  
19Mechem shah ahshi enya, mang neomi nenyu, shejao laophülei yei yepei 
tuhpeyü kon kohpü.  

20Daülangpü shennyakei shah-ü meipü ngin; shejao nemeipü amei 
mongdangü nanglei maani mon.  
21Daülangpü amei jubenyeijaangi mih nanglei danghünyeih, shejao ngapathüi 
kon neshiüi dinyüpeih.  
22Shembüpalei moihimani shemmei leihünyeih, hatü büpai ha kü shanghah 
neshuohnyih.  
23Ngapa hüki ten dükpü kü mongongnyeih, shejao danaokpü shennyaki 
kihikon kü mongmeinyeih.  
24Nemeipüthüi mepa kü nyemnya, hapaang jom kü peijahen, shejao 
daülangpüthü napeyü shuohhen.  
25Mechem yinglükleisho peihen, nemeipüthü maolanghen, shejao 
daülangpüthü chongkhenei nyuhen.  
26Bha kü thiok keiha, mük kü awshit keiha, nehetpü shennyak kü dou dükhen 
kangteipeyü nyüke.  
27Shembüpa nyempü kü yangnyu ünyüpeih, shejao nemeipüthüi 
denshohvanloh pongnyüpeih.  
28Daülangpüthüi monglempü kü mongong nyüpeih, shejao nemeipüthüi 
omdanpeyü angsha vaidainyeih.  
29Daülangpüthü shingvaishi Shembüpalei lemü jom loishing, shejao nemeipü 
dükpüthü shingvaishi mahhen nyüke.  
30Daülangpüthü mechemao nebhitükhen, shejao nemeipüthü hapa kahdok kü 
nenyuhen.  
31Daülangpü shennyakei jubenyeijaangi kihikon koei peinyeih, shejao 
shahnyong epülei ju dohtükhen.  
32Daülangpülei jubeni mehe jiü, ha enyüpeih, shejao nemeipülei jui mih 
lomohhen enyüpeih.  

Kandok 11 

1Dok gühpü kü Shembüpai jiühitnyeih, shejao dok jiüshi dokpü kü büpai 
mongongnyeih.  
2Mechem changmeihenshang, veü dangnyüpeih, shejao nenteiaokpü am kü 
kihikon peinyüpeih.  
3Shahhingi daülangpüthü mülangnyeih, shejao lupülempüthüyü jomei mangi 
mahdainyeih.  
4Mongshihpü nyih kü mopü nanglei neshiü, shejao daülangpüthüyü dipü 
kübü yangdainyeih.  
5Daülangpüthülei lemü eela neshiüi kangshangi nyüke, shejao nemeipüthüyü 
jomei mangi donyüpeih.  
6Daülangshemshepai hingshangpü shennyak yangnyüpeih, shejao 
hingnelempü shennyakü laophülei mang tailok kü manhen.  
7Mechem mang shennyak hük dihen, büpa monglempü büpa mü 
mahdainyeih, hatü Kahvang neomi temhahpü peü angkong leidainyeih.  
8Daülangpüthüyü shanghah kübü yangdainyeih, shejao hapayü nemeipüthüi 
ponghahnyeih.  
9Kahvang nenyingpüthülei jui küphü mahtüknyeih, shejao daülangpüthü 
kihikon homei yangdainyeih.  
10Mechem daülangpüthüi moihiman dangnya, chingnyü kü mongong 
peinyeih, hatü mechem nemeipüthü mahdaihen, mongongnyeih.  
11Daülangpü shennyakei moihiman homei chingnyülonghünyeih, shejao 
nemeipülei jubenyeijaangi hapa mahtüknyeih.  
12Üpai mih kü naamei deihnya, büpayü sholi nebaongpü, shejao nyingpü 
shennyakü nenmü nyunyüpeih.  
13Langmanshapshüpü shennyaki shahjo eyei longteinyeih, shejao danaokpü 
shennyaki shahjo jaoei tuhnyeih.  
14Lem hupü neshiüjü kahmük hük dodainyeih, shejao shahnying venpü longi 
nyujü yanglem nyüpeih.  

15Yenthüng hüki lop luhen kü nüng denbü vaijema, vongshüh kü shühen, 
shejao ha nedükhen shan leitükjema yanglem nyüpeih.  
16Phahji kohpü nyüha hüki dhüm dangnyüpeih, shejao shahhing kü jiühitpai 
hai dangnyüpeih. Nehetpü shennyaki aeipü pongnyeih, shejao hahnempü 
shennyaki mop dangnyüpeih.  
17Phahji yahyang kohpüthüi thintho dangnyüpeih, shejao phahji neshiüpü 
shennyaki laophü nying lomohnyeih.  
18Nemeipü ami mang lat dangnyeih, shejao üpai daülangshemshepü hainya, 
hingshangpü thintho danghen.  
19Hingmei daülangpü shennyaki yangnyuyem dangnyeih, shejao üpai mang 
phei changnya, dilemei dainyüke.  
20Shembüpai mong kaokpüthü kü jiühitnyeih, shejao eela neshiüpüthülei lem 
kü büpa mongongnyüke.  
21Ha meishi nyingtuh: Nemeipüthü kü hanghi neshuoh-i nenyukahen, shejao 
daülangpüthüyü yangdaihen.  
22Sholi neshiüi nela meipeyü ooknyülei shongju kü hon anguti sheptükpü kei 
nyüke.  
23Daülangpüthüi napükenpeyü mei dangei dohnyüpeih; nemeipüthüi 
nyakpükenpeyü mongshih-ei dohnyüpeih.  
24Shennyak hanei-i nekaungi shuohnyüke, shejao anyei-ang angnyeih; Hanei-i 
büpai shuohhen jiüpü shümlangnyeih, shejao nechangneshapai maei 
nyunyeih.  
25Mih kü shuohpü shennyaki changshi anghen; Üpai mih kü yung dangkao 
shuohnya, büpai ha nyokei danghen.  
26Üpai hah joei tuhlangnya, büpa kü nanglakthüi thaüvaünyeih, shejao mih 
kü yupü shennyak kü moihimani jümnyüpeih.  
27Üpai düngei mei yemnya, mei-üng dangnyüpeih, shejao ten yempü ami ten-
üng dangnyüpeih.  

28Üami mop kü monglemnya, büpayü dohen, shejao daülangpüthüyü phenha 
nipükei angei deihen.  
29Üpai laophülei shemong kü shanghah koei peinya, büpayü vanglük kei 
meheyao nedanghen, hatü ngapathüyü kon kohpüthülei chongphobü vaihen.  
30Daülangpüthülei betjükü yangnyu pü; hatü üpai laangha müei leinya, 
büpayü kon kohpü.  
31Kahdoknyülei daülangpüthüi jomei lat dangjema, Kahvang nenyingpü 
mangthüi mekei etü hanghi nedanghen.  

Kandok 12 

1Üami ungei-aeipü kü bamnya, jomi kihikon kü bamnyüke. Shejao yeanei epü 
kü jiühitpüthüyü ngapa khih.  
2Meipü shennyaki SHEMBÜPAleipü phahji dangnyüpeih, shejao ten tempüthü 
büpai nyonghünyeih.  
3Ten dükpai shennyak hük chonglingei nenyuaoknyih, shejao daülangpüthü 
mechemao nebhitükaokpih.  
4Meipü shembünyü hükü bahalei hon athen, shejao veü koei leipü nyü-ü vang 
shepükei nyüke.  
5Daülangpüthülei küpjanü shahhing, shejao nemeipüthülei shahhingü 
lueilemnyüpeih.  
6Nemeipüthülei shah-ü mih jühen tappükei nyüke, shejao daülangpüthülei 
shah homei hathü yanglangnyeih.  
7Nemeipü shennyakthüyü bhiyei yaktüknyeih, hatü shadoh 
shemtaentüknyeih, shejao daülangpüthülei shemong nedoh-i nyuhen.  
8Laophülei kihikon aimü shennyak hük kü vihnyüpeih, shejao sholi 
neshiüpüthüyü ne-ienelemi yakphongnyeih.  
9Shaang hahhenao neshiüpü kü longpü lehahleimeyü, shemei aa haümtü 
nyünga panga kei nyupü-üng meipüba.  

10Daülangpü shennyaki laophülei yemhimak kü jungnyüpeih, shejao 
nemeipüthüi bampeyü ühingpü vainyüpeih.  
11Üami shüeinyiükei kah lingnya, hahhen changshi dangnyeih, shejao üami 
yahlak neshiüpü kü kamteinya, jomphongü ngapathü.  
12Nemeipüthüi ten dükhen kennyeih, shejao daülangpüthülei tünglang kü 
betjük jüknyüpeih.  
13Nemeipü shennyakthüyü laophülei jubenyeijaang homei mangei tailok kü 
mannyüpeih, shejao daülangpü shennyaki vongshüh kübü yangdainyeih.  
14Nüngei thintho-ü nüngei ju kübü vamei epü kü kohshi nyüke, hatü 
laophülei laki dükpü shangshi thintho nyüpeih.  
15Ngapathüi düngei jom jiüpükei mon deihnyüpeih, shejao kon kohpüthüi 
shahhing venpü kü bangnyüpeih.  
16Ngapa hüki ngangahük kü mongshih annyeih, shejao kenhingpü shennyaki 
yaüpü shah-ao lühtüknyeih.  
17Üami shahhing enya, hathüi shahhing denpü shuohnyeih, shejao shahshem 
denpai lueilemei enyüpeih.  
18Shahvang jusha nemeipai yani aokpükei ma yahhünyeih, shejao shahmei 
epai hapa makaw meitüknyeih.  
19Shahhing epü jubenyeijaangi yangnyu shoshoei nyunyeih, shejao shahshem 
epai denshohvanloh pongnyüpeih.  
20Douten dükhen tempüthülei mong kü lueilemhen nyüpeih, shejao 
chingmeivangmei jung epüthü kü mongongpü nyüpeih.  
21Daülangpüthüi mehe tenao neheünyih, shejao nemeipüthüyü shanghah-i 
mon maei nyunyüpeih.  
22Shahshem epü jubenyeijaang kü Shembüpai jiühitnyeih, shejao hingshangi 
nyupüthü kü büpai monghahnyeih.  
23Nyingpü shennyakü nenmü nyunyeih, shejao ngapa hüki laophü ngapü 
shakei bhaiyei ngainyüpeih.  

24Dhaümshi dou dükpü ami vanglem lemhen, nehetpü amü aa leshi dou 
dükhen.  
25Mongshangpai monghumpü mahtüknyeih, shejao bampü shah-i mongdhüng 
vamhünyeih.  
26Daülangpü shennyaki küphü kü shahnying enyüpeih, shejao nemeipüthülei 
lemi jom nyong lemei mülangnyeih.  
27Nehetpü shennyaki laophüi lümpü nedangnyih, shejao dhaümshi dükpü ami 
laophüi yempü dangnyeih.  
28Daülangshemshepü lem kü yangnyuyem nyüpeih, hapa lem kü kamjü dipü 
neshiü.  

Kandok 13 

1Kon kohpü hapeüi laophülei pa-i venpü kü bangnyüpeih, shejao venlepü 
hapeüi yeanpü neyahnyih.  
2Jomei shah kübü vampü betjüki meipü shennyakthüi doumei dangnyüpeih, 
shejao nemeipü shennyakthüi ten dükhen kennyüpeih.  
3Üami laophülei jubenyeijaang shümaoknya, jomi laophülei yangnyu yangei 
tuhnyüpeih, üami nelineha-i vapvapnya, mahpü pongnyüpeih.  
4Nehetpü shennyaki lemphü kü vaaüei deihnyüpeih, shejoong meheyao 
nedangnyih, shejao dhaümshi dükpü ami laophüi napü hüshemei 
dangnyüpeih.  
5Daülangpü ami shahshem kü jiühitnyeih, shejao nemeipü ami neveüi hatü 
nephahji-i düknyüpeih.  
6Daülangshemshepai hingshangpü shennyak yangnyüpeih, shejao mangi 
mang shennyakthü lomohhünyüpeih.  
7Hanei ami meheyao neshiüshiüi lemphü angpükei hunyüke; shejao lebü 
hanei-i lemphü angtü taopa kei hunyüke.  
8Shemmeipai laophülei büm yanghen nangkü mophimo nonyüke, shejao 
taopa kü üpaiyao nyem neshaonyih.  



1438 

 

 
   Daülangpü Laihing 

© 2005, Bible Society of India. 
 

 
 

 

9Daülangpüthüyü vangngai kei nyanyüpeih, shejao nemeipüthülei awdük 
metdainyeih.  
10Changmeipai dehilao vamhünyeih, shejao mih-i venpü yahpüthü mü 
kihikon nyüpeih.  
11Shahhing ne-epü mop shodaihen, shejao maani maani thaipü amei mop 
longnyüpeih.  
12Monglempü nejiüjü mong kü tüngnyüpeih, shejao monglempü jiüpeyü 
yangnyu pü nyüke.  
13Üami nyuhpüvenpü yaktüknya, laophü nyingi mahhen koei peihahnyüke, 
shejao üami shahkungnyü kü dhüm shuohnya, thintho danghen.  
14Kon kohpü shennyaki nyuhpeyü yangnyu yunglok; hapai shennyak hük 
dihen kübü yangdainyeih.  
15Danaokpü meipai phahji yahyang dangnyüpeih, shejao hingnelempü amei 
lemü mahlem nyüke.  
16Kenhingmonghapü shennyak peüi nyingpühingpü homei dou düknyüpeih, 
shejao ngapa hüki laophü ngapü hunyüpeih.  
17Nemeipü phongmokbüi vongshüh koei leinyüpeih, shejao hingshangpü 
phongmokbüi chingmei shah konyüpeih.  
18Taohinang hatü lomoh aühaü peü venlepüthü shing nyüke, shejao yeanpü 
kü lipü shennyaki dhüm dangnyeih.  
19Napükenpü jiüpeyü laangha kü vüngnyangpü dangpü nyüke, shejao ngapa 
hük nemeipü kübü yanhenü jiühitbenüng nyüke.  
20Üami kon kohpüthü mü kamnya, nah-eilangei leidainyeih, shejao nemeipü 
am mü mongjem pongpai lomoh heünyüpeih.  
21Mangthü kü shanghah vongshüh-i changnyüpeih, shejao daülangpüthüi 
moihiman thintho dangnyüpeih.  
22Shennyakmei hüki hüdenhalenshi mükjüp tuhnyüpeih. shejao mangthülei 
mopü daülangpüthü shing jaopüvaidainyüpeih.  

23Taopalei kah kü betjük longi jükhen aok, shejao shahhing ne-ejema 
maodaihen.  
24Üami laophülei hapeü kü hanbhi nebheinya, jiühitpü leinyüke, shejao 
bampüthüi hapeüthü ungei-aeinyüpeih.  
25Daülangpüthüi mong hüshemei hahnyüpeih, shejao nemeipüthü düngei 
aeiyei nyunyüpeih.  

Kandok 14 

1Kon kohpü nyühai laophülei shemong lingnyüpeih, shejao nganyüi laophü 
nyingi ha mangtüknyeih.  
2Kangshangi kampüthüi Shembüpa kü nyemnyüpeih, shejao üpai ten düknya, 
hapa shennyaki büpa yakphongnyeih.  
3Ngapalei shah-i laophülei büm kü hanbhi yühahnyeih, shejao kon kohpülei 
jubeni büpa yangei tuhnyüpeih.  
4Melei mohohbaongthü nenyu, puongmong kongdainyeih, shejao 
mohohbaongei wongi hah changshi vetnyüpeih.  
5Shahhing denpü shuohpai nelunelemnyih, shejao shahshem denpü shuohpai 
shahshem vamhünyeih.  
6Nebahnevaipüthüi angsha kü kihikon yemnyüpeih, shejao danaokpü am 
shingvaishi nyingpühingpü yoshi dangnyeih.  
7Ngapü shennyak touei tenyu; mehenangkü nüngi büpalei ju kübü kihikon 
nedangpih.  
8Kenhingpülei kihikonü laophü melei dainya, ha nyingnyüpeih, shejao ngapa 
khongkü ngapai pungei münyüpeih.  
9Ngapathüi mang thahpü kü mongne-aanyih, shejao kangshangpüthüi 
Kahvang phahji kü mongongnyeih.  
10Mongdangei shahyaki deihpü, mongongei deihpü kemei laophü nyingi 
nyingdainyeih, hatü hapa üpaiyao hanlangnüng neaok.  



1440 

 

 
   Daülangpü Laihing 

© 2005, Bible Society of India. 
 

 
 

 

11Nemeipü amei shem mangdaihen, shejao daülangpü amei shem daeishehen.  
12Shennyak hük kü jiüpükei deihpü lem hük nyüpeih, shejao dohpülei hapai 
dipü lemei mülangnyeih.  
13Nyishingkao mong kü tüngei nyunyüpeih, hatü dohpeyü mongshang nyüke.  
14Nemeipüthüyü laophülei doui shangpükei danghen, meipüthüi laophülei 
doui shangpü thintho danghen.  
15Ngapai lemphüli kü hinglemnyeih, shejao kenhingpübai laophülei lakdük 
lateen nyingnyüpeih.  
16Kon kohpüthüi ten nyingei haleipü nyaidainyeih, shejao ngapathüi 
nelinebaongi ha kü shüknyüpeih.  
17Mongshihpü shennyaki ngadounganang düknyüpeih, hatü hapa küpjan 
tempü am kü jiühitnyüpeih.  
18Ngapü ami ngapü mükjüp dangnyeih, shejao kenhingpü ami nyingpühingpü 
athen thennyüpeih.  
19Shennyaktenthüyü nemeipü am touei, hatü meipüthüyü daülangpü am 
touei aümei khümhen.  
20Taopathüyü chingyowthüi dangkao yakphongnyeih, shejao shemmeithüi 
küphü longi dangnyüpeih.  
21Üpai laophülei chingyow yakphongnya, büpai mang thahnyüke, shejao 
taopathü kü phahjipüthü moihiman.  
22Nemeipü tempüthü lemnyong kü nedainyu je? shejao üami mei temnya, 
bampü hatü monglem dangnyeih.  
23Dou kheyei dükpü peüi nanglei dangnyeih, shejao shah mon epai taonyeih.  
24Kon kohpüthülei athenü jomei kihikon, shejao ngadounganangü 
ngapathülei chüyük.  
25Shahhing denpü shuohpai yangnyu yangnyüpeih, shejao shahshem denpai 
lueilemnyüpeih.  

26Shembüpa kü nyempai monglempü longpü dangnyüpeih, hatü büpalei 
hapeüthü shingvaishi loishing vaikahen.  
27Shembüpa nyempeyü yangnyu yunglok; shennyak hük dihen tai kübü 
yangdainyeih.  
28Nanglak longi nyupeyü ongpa hükei müknyinshekhang, shejao nanglak 
neshiüjema ong hük lomohnyeih.  
29Nenteiaokpü shennyak hük kü danaokpü longi nyüpeih, shejao lomi 
mongshihpü shennyaki ngapü shakei hunyüpeih.  
30Mong nyiushem meipai büm kü yangnyu shuohnyüpeih, shejao 
mükhakmongyungpai vangni shetüknyeih.  
31Üami taopathü kü shüveinya, jom Lingbü kü ne-ienelemnyu, shejao üami 
nehahneyingpü am kü phahji hunya, Kahvang kü dhüm hunyüke.  
32Nemeipüthüyü jomei douteni vüdainyeih, shejao daülangpüthüyü jom 
dishingkao loishing dangnyeih.  
33Üpa kü danaokpü nyu, büpalei mong kü kihikon nyüke, shejao hapayü 
ngapalei mongkü leyei neshiü.  
34Daülangshemshepai jat hük phuknyüpeih, shejao mangi nanglak hai 
danghünyeih.  
35Ongpa hüki kon kohpü chongphobü kü mong hahnyeih, shejao büpa 
mongshihpü hapa hai dou dükpü chongphobüi ponghahnyeih.  

Kandok 15 

1Inyainyiami epai mongshihpü meitüknyeih, shejao shahwong epai mongshih 
nyeinya vamhünyeih.  
2Kon kohpü shennyakei yeijaangi kon meipü vamhünyeih, shejao ngapalei ju 
kübü ngashahyoishah bhainyüpeih.  
3Shembüpalei müki lemphüli eenyüpeih; ten hi mei lemphü kü veishi 
nyunyüpeih.  

4Bampü shahthüyü yangnyu pü, shejao shahlüpshahlu epai laangha 
ngümtüknyeih.  
5Ngapai nyühipai nyuhpüvenpü yaktüknyeih, shejao yeanpü kü lipai 
kenhingmonghapü hunyüpeih.  
6Daülangpüthülei shem kü mophimo longi nyüpeih, shejao nemeipüthülei 
mopi shanghah koei peinyüpeih.  
7Kon kohpüthülei ju kübü nyingpühingpü yaannyüpeih; Ngapathülei 
thentoimongdang kü ha neshiü.  
8Shembüpai nemeipüthülei moila kü jiühitnyeih, shejao kangshangi 
nyupüthüi phoppü kü büpai mong hahnyeih.  
9Shembüpai nemeipü amei lem kü jiühitnyeih, shejao üami daülangpü 
yemnya, büpai hathü kü bamnyeih.  
10Lem bienei daipü am kü hanghihühen danei nyüke; Üpai yeanei epü kü 
jiühitnya, dihen.  
11Dipü hatü mahpeyü Shembüpa touei aptüktü nyüke, mekei shennyak hüki 
deihpü Kahvang touei joaokhen?  
12Nebahnevaipüthüi yeanei epü yaktüknyeih; jomi kon kohpü am touei 
nepeinyih.  
13Mongongpü mongdangi dhe ngaihünyeih, shejao mongmangpü mongdangi 
laangha mangtüknyeih.  
14Yao-aokpü mongdangi nyingpühingpü yemnyüpeih, shejao ngapalei jui 
ngashah enyüpeih.  
15Taopathülei nyihthü kemei tok vainyeih, shejao mongongpü mongdangü 
nedoh-i mopükei nyunyeih.  
16Mop longi angtü shanghah-i maei nyulei meyü, Shembüpa kü nyemshi 
maani angpü-üng meipüba.  
17Jiühitpai maei mohohbaong jüei mo molei meyü, bampai maei nükhüng 
hahpü-üng meipüba.  

18Mongdang nemeipü shennyaki dehilao vamhünyeih, shejao nenteiaokpü 
shennyaki dehilao nentükhünyeih.  
19Nehetpü shennyakei lemü hühhihangi phüngdainyeih, shejao 
daülangpüthülei lemü banghlem kei nyüke.  
20Kon kohpü hapeüi laophülei pa mongonghünyeih, shejao ngapü shennyaki 
laophülei nyü yakphongnyeih.  
21Sholi neshiüpü shennyak shingvaishi ngadounganangü mongongbenüng, 
shejao danaokpü shennyak hükü sheshalei dainyüpeih.  
22Shahnying nehanteipheikü küpjanthü shaidainyeih, shejao shahnying epü 
longi nyujü aokpü dangnyüpeih.  
23Jiüpü shahnyok shuohpai shennyak hük mongong dangnyüpeih; hepak kü 
jiüshi shahmei epeyü meshük meipüang!  
24Kon kohpü shennyak shingvaishi yangnyu lemü dipü lemei nevai, 
shanglemei münyeih.  
25Shembüpai changmeipü shennyakei bükhishem bentüknyeih, shejao büpai 
vaümnyülei viong khak jiüshi tuhnyeih.  
26Shembüpai nemeipü küpjanthü kü jiühitnyeih, shah meipü kü büpai 
mongongnyeih.  
27Hahnempü shennyaki laophülei shemong kü shanghah koei leinyüpeih, 
shejao üpai yawhdou kü jiühitnya, yemmü nyuhen.  
28Daülangpüthülei mongdangi mekei shahnyok shuohhendeih-ei veinyüpeih, 
shejao nemeipüthülei ju kü ten bhaoei vamnyüpeih.  
29Nemeipüthü toueipü Shembüpa taishi lüdaiteke, shejao daülangpüthüi 
phoppü büpai dannyeih.  
30Dhe ngaiphah-i veipai mong kü mongong shuohnyüpeih, hatü shahjang 
meipai büm kü wongja vamhünyeih.  
31Yeanpü kü bangjema, nüngü kon kohpüthü mü nyuaokhen.  

32Üpai yeanpü kü ne-ienelemnya, laophü nyingi jiühithahnyüke, shejao üami 
yeanpü kü linya, danaokpü kon dangnyüke.  
33Shembüpa kü nyempai shennyak hük kü kihikon nyuhnyüke, hatü dhüm 
dangshekü nenteiaokpü peinyüke.  

Kandok 16 

1Hangkui mongei küpjan temnyüpeih, shejao hapa kü jangpeyü 
SHEMBÜPAleipü peinyüpeih.  
2Peüi laophülei lemthüyü jiüpeih shei mon deihnyüpeih, shejao Shembüpai 
mongdeih doknyüpeih.  
3Nüngi dükpü lemphü Shembüpa kü lanei shuohtuh, shejüang nüngei 
küpjanthü kü aokpü danghen.  
4Shembüpai lemphüli mükhong tuhtü lingpeih; nemeipüthüao shangpongpü 
nyih shingvaishi lingpeih.  
5Changmeipüthü kemei Shembüpa touei jiühitbenüng nyüke; hathü 
nehanghi-i nenyupih shei nyingtuh.  
6Bampü hatü hinglempai mang tükpü dangnyeih, Shembüpa kü nyempü 
homei shennyak hüki ten kübü yangdainyüpeih.  
7Mechem shennyak hükei lemthüi Shembüpa mongmeihühen, büpai 
laophülei vepa-ao chingmei kü tuhnyeih.  
8Shahhing ne-epü mop longi anglei meyü, shahhing eshi maani angpü-üng 
meipüba.  
9Hangkulei mongdangi küpjan temnyüpeih, shejao lakham ieyei 
kü Shembüpai münyüpeih.  
10Ong hüki shahphen shuohpeyü Kahvang leipü kei enyüpeih; shahphen 
shuohshingkü büpai mang nethahnyih.  
11Dok jiüshangi dokpeyü Shembüpalei, shahhingi bhei leihpeyü büpalei.  

12Ongthüi douten dükhenü jiühitbenüng; mehenangkü ong uoshingü 
daülangshemshepai lingpeih.  
13Shahhing epü jubenyeijaang kü ongthüi monghahnyeih, hatü shahhing 
epüthü kü büpai vihheki nonyüpeih.  
14Ongpa hükei mongshih-ü dipülei phongmokbü; shejao kon kohpü shennyaki 
mongonghüei tuhnyüpeih.  
15Mechem ongpa hükei dhe ngaihühen, halei yangnyu nyüpeih; büpa 
shinshangpeyü ühilem baong kü vang keipü kei nyüke.  
16Hon mao kihikon danghen-üng mekei meipa! Ngin mao nyingpühingpü 
yahhen mekei meipa!  
17Kangshangpü amei lem kü mang neshiü; jomi laophülei laangha yaongei 
tuhnyüpeih.  
18Changmeipai mahlemei münyüpeih, maühepai donyüpeih.  
19Changmeipüthü mü dounyünangba hantei leimeyü, taopathü mü maanpü 
leiyei nyupü-üng meipüba.  
20Üami nyuhpüvenpü kü kenhingei nyunya, dapüshepü leinyüpeih. 
Üami Shembüpa kü hinglemnya, jomphong mongong.  
21Kon kohpülei mongdang kü yao-aokpü kon nyüpeih; shahhingü meipai 
yawh-eiyangei leiaoknyeih.  
22Kon kohpüthü shingvaishi kihikonü yangnyu yunglok; shejao ngapa kü 
nyuhteipai lomoh pongnyüpeih.  
23Kon kohpü shennyaki ehen shekü düktü enyüpeih, hatü jomei 
jubenyeijaangi yawh-eiyangei enyüpeih.  
24Shahmei epeyü nyahjiü kei, nüngei laangha kü vüngnyangi, büm 
shingvaishi meishi nyüke.  
25Shennyak hüki jiüpeih shei deihpü lem hanei nyüke, shejao dohpülei hapa 
lemü dipü touei münyüpeih.  

26Dou dükbü hüki aeihen deihtü dou kheyei düknyüpeih; mehenangkü büpai 
shümoh meihünyüke.  
27Nemeipüthüi mih kü ten dükhen temnyüke, hatü büpai epüsheipeyü aw 
shaampükei nyüke.  
28Shahnyong epü shennyaki nekünejem vamhünyeih, hatü la-ejomshopai 
küphü yantüknyeih.  
29Mih kü iy-aongmashateipü shennyaki laophülei küphü yawh-ei ten lemei 
mülangnyeih.  
30Üpai müki shah enya, büpai ten temnyüke; Üpai juben yowteinya, büpai 
mang vamhünyeih.  
31Shosho pungshi yangnyu nyupeyü müknyinshekhang athen; hapayü 
hingshangpü yangnyui dangnyüpeih.  
32Ve hokbü vaileimeyü nenmünyupü-üng meipüba; chingnyü hük hahpü 
meyü laophülei mongshih ungei aokpü-üng meipüba.  
33Kahvangi mongpü nyinghen shingvaishi phongyomnyeih, shejao ha 
nyinghenü Kahvang leipü jangpü peinyüpeih.  

Kandok 17 

1Shem hük kü depülaopai maei mohitap leimeyü, mongongshi 
chingmeivangmei kü aanvan hahtü nyupü-üng meipüba.  
2Nelinehapü hapeü shangkü kon kohshi nyupü aa hükivanglem lemhen, hatü 
jeihinaüthü khongkü hük keiha mükjüp hanteihen.  
3Hon hi nginü awi doknyüpeih, shejao mongdangü Shembüpai doknyüpeih.  
4Shennyaktenthüi ten epü kü bangnyüpeih, hatü shahshem ebüi shahshem 
shah kü bangnyüpeih.  
5Üami taopathü kü yaüeilungnya, jomi hathü Lingbü kü yaünyüke; Üami mih 
lomohpü kü hüha shei deihnya, jom nehanghi-i nenyupih.  

6Viüpa hük shingvaishi hapeüthüyü hon athen, hatü hapeüthülei 
müknyinshekhangü jomei nyühipathü.  
7Shahmei epeyü ngapa hükei dousho nevai; nyeinya vaishi ongpa hüki 
shahshem ehen nebah-angpih.  
8Hanei ami yawhdou noteipeyü phongyomteipü keiha deihnyüke; hapai 
lemphü dükjahen shei hinglemnyüke.  
9Üpai mih kü mang tüknya, bampü longhünyeih, shejao üpai bhüh yemhen 
mon deihnya, küphü mü khaat dangnyüpeih.  
10Ngapa hük kü kho hükpa bheitü eteipü meyü kon kohpü shennyak kü chem 
mon lohshuohpü-üng nyeinya chüpüba nyingnyeih.  
11Shennyaktenthüi nemeiteihen mon yemnyüpeih; hanangkü büpa khüei 
nemeipü phongmokbü shomhen.  
12Meishi ngadaipü shennyak mü eteipü meyü cheha gühlangtü loh-ei nyupü 
sheptao pongpü-üng meipüba.  
13Mei kü ten nyokei shuohpü shennyakei shem kübü mang mechemao 
neyandaipih.  
14Dehilao pangpeyü yungchüm laipükei nyüke; hanangkü mangde shekü 
dohtüktuh.  
15Üpai nejiüpü shennyak hük dah shakhünya, hatü üpai jiüpü shennyak-ang 
nyonghünya, jiji nyiphen Shembüpa touei jiühitbenüng nyüke.  
16Ngapa hüki kihikon nyinghen mong neshiüshiüi, hapa shakhen lop noshi 
longteipü kü mehe nangleinyüpa?  
17Küphü hük mü hepak peü kü bamteinyeih, hatü jeihinaü-ü shanghah kü 
sheühteihen bühnyüpeih.  
18Ngapa hüki mon mih-ei bheishe hang shemhen ju shüei lahnyüpeih.  
19Üpai dehenlaohen kü bamnya, büpai mang kü bamnyüke; Üpai shakung 
shaoshi daongnya, büpai shanghah nyükhahnyüke.  

20Mongnyong kohpü shennyaki mechemao angeideiyei nenyunyih; Üpai 
lueilemei enya, vongshüh kü shünyüpeih.  
21Üpai hanga bühhahnya, vongshüh dangnyüpeih; hangalei nyühipai 
mongong nedangnyih.  
22Mongongmonglepü mongdangü meli meipü; shejao tendaipü laanghai 
vangni ütüknyeih.  
23Nemeipü shennyaki joshi yawhdou yahnyüpeih, hatü shahhing lemthü 
nyongtüknyeih.  
24Yepaokpü shennyaki kihikon kü veinyüpeih; shejao ngapalei müki 
kahdoknyü dohpü lemei veinyüpeih.  
25Hanga hüki pa kü mongshang, hatü hümlungnyü kü shahyak koei 
leinyüpeih.  
26Ten neshiüpü shennyak kü hang hahhen, hatü mübü hüki jiüpü dükpü kü 
üphen nejiüangpih.  
27Nyingpühingpü shennyaki laophülei shah yepyaki enyüpeih, hatü danaokpü 
shennyaki nenmü nyudainyeih.  
28Nenmü nyuküjema ngapa hük kü dangkao nyingpühingpü khih shei 
deihnyüpeih; Nevapvapi nyuküjema büpa kü nahpü shennyak khih shei 
deihnyüpeih.  

Kandok 18 

1Mih mü nekünejempü shennyakü laophü shing mon deihnyeih; Mih peüi 
jiüpeih shei epü kü nejiüang shei mon enyeih.  
2Ngapa hüki nyinghahhen kü mongneongnyih, shejao laophüi deihpü mon 
ehen kennyüpeih.  
3Mechem mang peihenshang, nyonghühenao peinyüpeih, hatü veüpong mü 
lomoh-ao peinyüpeih.  
4Shennyakei ju kübü shahthüyü yungching ilangmong kei nyüke; hatü 
kihikon vamshingü yunglok bhaoshing kei nyüke.  

5Pungpüthü kü khüam bakhen napü neshiü; nevaijü nepungpüthü kü jiüpü 
nedüki tetuh.  
6Ngapa hükei jubenyeijaangi dehilao koei peinyeih, hatü büpalei jui lak-ap 
püshow yemhahnyeih.  
7Ngapa hükei jubenyeijaang homei laophü-üng lomohnyeih, hatü laophülei 
yeijaangi-üng laophü kü hühhihang vaihahnyeih.  
8Mih-ei la epeyü ahshi-üng vüngnyangi nyüke; shennyaki hapa vüngnyangi 
lühnyüpeih.  
9Nehetpü shennyakü dou mangteipü shennyakei jeihinaü.  
10Shembüpalei menü wong kohpü shangdü; daülangpüthü halei mokei 
shünyeih hatü yangdainyeih.  
11Shemmeithüi jomei mophimo-ü penyü showtükpü chingnyü; mechemao 
nelaamdainüng kei deihnyeih.  
12Lomoh mangpong shekü shennyakei mongkü changmeiyei deihnyeih; 
shejao nenteiaokpüthü kü dhüm shuohnyüpeih.  
13Hanei-i banghen shekü shah leijema, büpayü ngapa hatü hai danghen.  
14Tüngpü hepak kao ngei meihen shei laang monglongjema, meihen; shejao 
ngei sheyü hajük khih shei laang mahdaijema, monglemhenü jaangdaiteke.  
15Nahpülangpü sholi-i nyingpühingpü yahnyüpeih, hatü kon kohpülei 
dhaongi kihikon yemnyüpeih.  
16Thintho hüki lem apnyüpeih; hapai lupülongpü mü pongei eteiaoknyeih.  
17Shahphen shingei khüei yaongpü shennyaki khüei shah mange thahshi 
shongei epü shennyak jiüpükei deihnyüpeih.  
18Phongyompai pa nyi depü nentükhünyeih, hatü depü nyi yantüknyeih.  
19Jeihinaü hük mü mongmangteipeyü wong kohpü chingnyü kei; hatü büpa 
mü depeyü chingnyü hük penyüsha küplangpükei nyüke.  

20Shennyak hükei ju kübü vampai shümoh meiyei nyunyeih; hatü laophülei 
yeijaang homei hüshemei nyunyeih.  
21Yangnyu nyuhen hatü dihenü laophülei yeijaang kü kohshi nyüke; Üami ha 
kü bamnya, hapalei betjük danghen.  
22Üpai nyüha hük dangnya, büpai doumei hük dangnyüke, hatü 
SHEMBÜPAleipü phahji dangnyüke.  
23Taopa shennyaki inyainyiami khümei yünyüpeih, shejao shemmeipai 
shahlong enyüpeih.  
24Küphü haneiyü neshennejungnyih; Küphü haneiyü laophülei cheihinaü mao 
mongkhen-püba nyunyüpeih.  

Kandok 19 

1Shahshem eshi ngapa hük vaileimeyü, shahhing eshi taopa vaipü-üng 
meipüba.  
2Nyingpü neshiüi nyakpükenpeyü nemei, hatü üpai shülangi moknya, lem 
pungtüknyeih.  
3Shennyak hanei-i laophü nelipai vongshüh pongshingkü Shembüpa küang 
eelanyeih.  
4Mopi küphü anaü longi dangnyeih, shejao taopa hükü küphüthüi 
yakphongnyeih.  
5Shahshem denpü shuohpüthü nehanghi-i nenyupih, hatü shahshem epüthü 
neyangaokpih.  
6Longshi shingi lupülongpülei yahyang shinshang yemnyeih, hatü peüi 
thintho shuohbülei mongjem vaihünyeih.  
7Taopa hük kü laophülei nenhisheni dangkao jiühitjema, büpalei küphüthüi 
meshükang jiühithenang! Büpai jom kü nyükei müjajao jom meleiyao 
neheüpih.  
8Üpai kihikon dangnya, büpai laophü bamnyüke; Üpai nyingpühingpü kü 
kennya, angpüdeipü leinyüpeih.  

9Shahshem denpü shuohpüthü nehanghi-i nenyupih, hatü shahshem epüthü 
mahhen.  
10Ngapa hük bhashahshi nyuhen nebah-angpih; Aa hük ongthü shak kü 
vanglem lemhen nemei.  
11Shennyak hüki laophü kü nyupü kihikoni nenteiaokei leinyüpeih; Hanei 
ami shaiyei dükphü shingkü chahmaoh shei tuhpeyü laophülei 
müknyinshekhang.  
12Ongpa hük mongshihpeyü mailang hük mongshihpükei nyüke; shejao 
büpalei phahjiyü phenni shang kübü nyien kei nyüke.  
13Hanga hüki laophülei pa lomohhünyeih, hatü depülaopü nyüha hükü 
nedoh-i vangmangpükei nyüke.  
14Shem hatü mophimo-ü nyühipa leipü mükjüp; shejao kenhingpü nyühayü 
SHEMBÜPAleipü nyüke.  
15Nehetpü shennyaki shishi mon themnyeih; hatü neshünenyiükpü shennyaki 
aeipü eenyüpeih.  
16Üami nyuhpüvenpü kü bangnya, yemmü nyuhen; üami ha kü nelinya, 
dihen.  
17Üami taopathü kü phahji hunya, büpai Shembüpa kü lushuohpü vainyüke, 
hatü büpa kü hathü nyokei shuohhen.  
18Linghen hepak kü jiüshi hapeü ungei-aeituh; shejao jom lomohhühen nüngi 
teyem.  
19Mongshih nemeipü shennyaki hanghi danghen; nüngi büpa yangei tuhjema, 
nüngi shao ha dükhen vongbong.  
20Shahnying epü bangtuh, hatü nyuhpüvenpü yahtuh, hatü shompülei nüng 
kon kohpü am leihen.  
21Shennyakei mongkü küpjan longi temhen aok, shejao Shembüpalei 
mükhong-üng jiüshasha.  

22Shennyak hüki bampü nanyüpeih; hatü shahshem eleimeyü taopü-üng 
meipüba.  
23Shembüpa kü nyempeyü yangnyuyem; hatü hapa angpü ami mongongshi 
neshanghah-inyunyüpeih.  
24Nehetpü shennyaki laophülei lak nükshungei haünyeih, hatü haleipü 
laophülei juleiyao noei neanaoknyih.  
25Nebahnevaipü shennyak hük kü bheijü nyinghen ami kenhingdainyeih; 
Nahpülangpü shennyak hük kü lohshuohjü nyingpühingpü dangnyeih.  
26Üpai laophülei pa kü nemei-i düknya, hatü hümlungnyü changtüknya, hapa 
hapeüi veüpong, hatü shanghah koei peinyüpeih.  
27Ngelei hapeü, nyuhpüvenpü nebangi dohdaijema, nüngi nyingpühingpü 
kübü yandaihen.  
28Ten denpü shuohpai shahhing küang eelanyeih; hatü mang jui ten 
lühnyüpeih.  
29Eelapüthü shingvaishi hanghi, hatü ngapathü shingvaishi bheihen temei 
nyüpeih.  

Kandok 20 

1Yiü yingpai yaüeilungei enyüpeih; chokpümokpü hahpai depülaopü 
vamhünyeih, hatü hapai chokpüthüyü ngapa.  
2Ongpa hük mongshihpeyü mailang ngüngpükei nyüke; Üpai büpa 
mongshihhünya, laophülei yangnyu lomohhünyeih.  
3Nedenelao-i nyupeyü dhüm kohbenüng nyüke; shejao ngapai lomi 
mongshihnyeih.  
4Nehetpü shennyaki hepak vangpan kü jiüshi kah nelingnyih; hahvet shingkü 
meheyao yemjü nedangi nyunyeih.  
5Shennyak hükei mongei deihpeyü yungching chüpü leshi nyüke; shejao yao-
aokpü shennyaki hapa yemei ngainyüpeih.  

6Longshi shingi ngei shahhing enyeih shei enyüke, shejao hinglemhen mü üpa 
dangaokhen?  
7Daülangpü shennyaki yangnyu kü eela neshiüi nyunyeih; büpa pheikao 
hühihathüi moihiman dangnyüpeih.  
8Mechem ong hüki shahphenhen shingvaishi ong uoshing kü uohenshang, 
büpalei müki ten kemei eenyeih.  
9“Ngelei mongdang daülangi nyüpeih; ngei daülangi mang neshiüi nyüpeih” 
shei üpai eaokhen?  
10Nejiüi dok dokpü hatü nejiüi lüng shetpü kü Shembüpai jiühitnyeih.  
11Hashih hüki dangkao büpai dükpü dou homei shahhing, hatü meipü 
nyingdainyeih.  
12Danhen dhaong, hatü eehen mük nyiphen Shembüpai lingpeih.  
13Shihen kü teken, hei nevaijema nüng taohen; thashimashi nyutuh hatü 
hahhen changshi danghen.  
14Bhei shakpü ami hayü nemeiang shei etü shaknyeih, shejao daiyei laophüi 
shakhahpü dou kü changmeinyeih.  
15Honao hammü nyüke; douvang yaongthüao changshi nyüke; shejao 
nyingpühingpü shah epü jubenyeijaangü bhashahshi nedangpü yüknyü kei 
nyüke.  
16Yenthüngangpalei bheishe hang shemhen ehahpü shennyakei ashak 
yahlangtuh; Lemhaoei heüpü nyüha nangkü vangeishuwpü nangkü büpalei 
ashak tuhlangtuh.  
17Lueilemei dangpü hahying hahhenü vüngnyangi, shejao büpalei ju 
yaongphaangi maei dohhen.  
18Shahnying meipü yah-ei küpjan lingtuh; vehok kü daijema kon kohshi lem 
hupü phei mütuh.  
19Ahshi langmaanpai shahjo kemei ngaitüknyeih; hanangkü henüng 
shennyakthü toueipü khaatei nyutuh.  

20Hanei-i laophülei nyühipa kü thaüvaüjema, nüngei yangnyu vangnyak kü 
awdük metdaipükei ponghen.  
21Chongpangpülei ngangahük kü dangpü mophimo-i dohpü ngoishi 
moihiman nechongküpih.  
22“Hapa ten kü ngei khanghen!” shei te-e; Shembüpa kü hinglemei dantuh, 
hatü büpai ha dükkahen.  
23Dok güh-ei dokpüthü hatü lüng nejiüi shetpüthü kü Shembüpai jiühitnyeih.  
24Hangkulei lakham kemei Shembüpai nyingnyüke; Üpai mekei etü büpalei 
lem yao-aokhen?  
25Shennyak hüki daülangpü dou dükhen shei lahtüktü pheilei mon hapa 
lahpü dükjema, büpa shing hühhihang leidainyüke.  
26Kon kohpü ongpai shennyakten shaaptüknyeih; hatü phahji neshiüi hanghi 
shuohnyüpeih.  
27Shembüpalei awdüki hangkulei laangha yemnyüpeih; hapai büpalei mong 
chüpülei yemei shünyüpeih.  
28Bampü hatü hinglempai ongpa hük yangei tuhnyüpeih, hatü büpalei ong 
uoshing daülangshemshepai shoungei tuhnyüpeih.  
29Nethe hükei müknyinshekhangü büpalei wong, hatü viüpalei 
dhemeilaümapü vangdhümü shosho pungpü.  
30Lak-ap püshow bheipai ten daütüknyeih; Üppülenpai mongdang 
daühünyeih.  

Kandok 21 

1Ongpa hükei mongdangü Shembüpalei lakmongei nyüke; yungyen hük büpai 
mongpü lemei shanshihpükei mülangnyüke.  
2Shennyak peüi laophülei lem-üng jiüpükei deihnyüpeih, shejao Shembüpai 
mong doknyüpeih.  

3Jakpü moila meyü mehe jiüpü, hatü shahhing nyüpa, ha dükhen-
üng Shembüpa touei yahhübenüng nyüke.  
4Nebahnevaipü mük, hatü changmeipü mongdang nemeipü amei awdükü 
mang nyüke.  
5Mong thenei dhaümshi yempü küpjan kü nanglei nyüke, shejao ngangahük 
kü tempai taohinang lashüh pongnyeih.  
6Shahshem eshi dangpü mopü ngü laodaipükei nyüke, hatü dihen aethitai.  
7Nemeipüthülei douteni jomao maoei deilanghen; mehenangkü jomi mehe 
jiü, ha dükhen nemongnyu.  
8Pungpüshaipü amei lemü kaokshi nyüke, shejao pungpü neshiüpüthülei 
lemü kangshangi nyüke.  
9Depülaopü nyüha hük mü shem hük kü nyulei meyü shinshangei aongei 
dhetshi nyupü-üng meipüba.  
10Nemeipüthüi düngei ten dükhüei mon nyunyeih; chingyowthüi jom leipü 
phahji nedangnyih.  
11Mechem nebahnevaipüthü hanghihen, ngashi nyupüthüiyao kihikon 
dangnyüpeih; Mechem kon kohpü shennyak kü nyuhshuohhen, nyinghahpü 
dangnyeih.  
12Daülangpü Kahvangi nemeipü amei shem kü shukshi nyunyeih, hatü 
nemeipü am lomohtüknyeih.  
13Nüngi taopathüi leneiwongpü kü dhaong neshangjema, nüngiyao lenhen 
shejao üpaiyao nedanlangphahen.  
14Joei thintho shuohpai mongshih komhünyeih; Ashak mongei yawhdou 
jaaipai mongshih dohhünyeih.  
15Mechem shahhing dükhenshang, daülangpüthü mongongnyeih; shejao ten 
dükpüthü kü nyempü peinyüpeih.  
16Üpai danaokpü lem tuhtü lemnyong kü dainya, büpayü dipü khongkü 
omdainyeih.  

17Üpai mongongmongle kü bamnya, büpa taohen; Üpai yiü hatü jiüpüjaüpü 
mon lümnya, shemmei neleipih.  
18Daülangpüthü shingvaishi mangthü, hatü hinglempüthü shingvaishi 
hingnelempüthüyü shojeinanglei leinyüpeih.  
19Mongdang nemeipü hatü depülaopü nyüha hük mü nyulei meyü bhih 
kahdokei nyupü-üng meipüba.  
20Kon kohpülei shemei dounyünangba longi nyunyeih, shejao ngapai büpai 
angpü kemei changtüknyeih.  
21Üpai daülangshemshepü hatü bampü yemnya, büpai yangnyuyem, 
moihiman, hatü dhüm dangnyüpeih.  
22Kon kohpü shennyaki wong kohpü chingnyü hahtüknyeih, hatü jomi 
mongnyangpü penyüsha bentüknyeih.  
23Üpai laophülei ju hatü yeijaang yepaoknya, vongshüh kübü yangdainyeih.  
24Changmeipü hatü nebahnevaipü shennyakei menü, “Venle” hatü büpa 
ahshi-üng changmeiyei nyunyüpeih.  
25Nehetpü shennyaki napükenpeyü vongshüh; mehenangkü büpai dou 
nedükhünyu.  
26Helushoei büpai nyeinya yahhahhüei nyunyeih, shejao daülangpü 
shennyaki nekaungi shuohnyeih.  
27Nemeipü ami moila shuohpeyü jiühitbenüng; ten kohshi koei peijü meshük 
nemeipü vaihen!  
28Shahshem denpeyü mahdaihen, hatü üami ha kü banghenshang den kü 
dihen.  
29Nemeipü shennyaki mahmong longtü dainyeih, shejao daülangpü shennyaki 
laophülei lem kü kenhingnyeih.  
30Shembüpa khüei neüaokhen mü kihikon, yao-aokpü, hatü küpjan meleiyao 
neshiü.  

31Koyeiyü vehok nyih shingvaishi temei angnyüpeih, shejao aokpü danghenü 
SHEMBÜPAleipü peinyüpeih.  

Kandok 22 

1Mop leimü menmei jehenüng meipüba. hatü hon hi ngin leimeyü bampü-üng 
meipüba.  
2Shemmei hatü taopa nyiphen shingvaishi hapayü aihük mü nyüpeih: 
Shembüpayü jijinyiphen Lingbü.  
3Kenhingpü shennyaki vongshüh eenyüpeih, hatü joshing yemnyüpeih, shejao 
ngapa hüki hei-üng daiyei vongshüh pongnyeih.  
4Nenteiaokpü hatü Shembüpa nyempülei thintho-ü mop, dhüm, hatü 
yangnyuyem nyüke.  
5Nemeipü amei lem kü hühhihang, hatü aethitai nyüke; shejao jom Yangbü-ü 
jom toueipü taidaitü nyüke.  
6Hashih hük kü büpa longhen lem nyuh-ei ventuh; mechem büpa behe leihen, 
büpai ha kübü neyandaipih.  
7Shemmei ami taopü am shak kü vanglem lemnyeih, hatü luhahpü amü 
lushuohpü amei aa leinyüpeih.  
8Üami shahshem hainya, jomi shanghah vethen, hatü mih kü shüveipü 
nyiamlüng bhagdaihen.  
9Üami nekaungi shuohnya, jom moihiman! Mehenangkü jomi jomei hahying 
taopathü kü hanteinyüke.  
10Nebahnevaipü shennyak changtükjü depülaopü vüngdainyeih; depülaopü, 
nejiünepaiteipü peü dohdainyeih.  
11Üpai daülangshemshepü mongdang, hatü phahji yahyang shah ehen 
bamnya, ongpayü büpalei küphü vaihen.  
12Nyingpühingpü kü Shembüpalei mük chishi nyunyeih, shejao 
hingnelempüthülei shah büpai yaktüknyeih.  

13Nehetpü shennyaki, “Chingshelei mailang nyüke, ngei jülanghen khih!” 
sheienyeih.  
14Mongnehingpü nyühalei ju-ü chülohpü kahsha; Shembüpai mongshihhahpü 
shennyak halei vühen.  
15Nelinebaongpeyü hashih hük kü nyunyüpeih, shejao ungei-aeipü lüng 
homei ha tailuei changtüknyeih.  
16Laophü shemmei leihen nangkü taopathü kü shüveiyei, hatü shemmeithü 
kü thintho shuohjema, nüng taohen.  

Kandok Shah Hapüan 

17Nüngei dhaong shaangtuh, hatü ngelei shah bangtuh; Ngei nyuhpü kü 
nüngei mong lanei shuohtuh;  
18Mehenangkü hathü nüngei mongei tuhjema, hatü nüngei ju-i ehen temei 
nyujema, nüng shingvaishi mongongbenüng vaikahen.  
19Shejüang nüng hinglempü Shembüpa kü nyuhen. Shinnyih ngei nüng kü 
nyuhnyüpeih Hih, nüng kü.  
20Ngei nüng kü kandok shah hapüan, shahnying hatü nyingpühingpü;  
21Nüng kü jiüpü hatü shahhing nyuh-ei nüngi shompüthü kü jiüpü shahnyok 
shuohhen mü ngei nüng kü nenyangangpü je?  

-1 

22Taohahke shei nüngi taopa leipü aetei teyah, hatü shahphen shingei nüngi 
ne-angpüthü tengümtük.  
23Mehenangkü Shembüpai jom khüambakei yaongkahen, hatü jomphong 
leipü aetpüthü leipü büpai aetlanghen.  

-2 

24Mongdang nemeipüthü mü küphü teyem; lomi mongshihpüthü mü tejemtei;  
25Hei nevaijema nüngao jomei lem nyingei ha aimü daihen.  

-3 

26Mih-ei bheishe hang shemhen shei vangeishuwei epü kü nüng te-om.  

27Nüngi shemaokhen mü neshiüshiüi mehekei nüngei shinshingao noei 
deitükhen?  

-4 

28Nüngei bühipai tuhpü shongpü viong lemchang kü tephintei.  
-5 

29Üami laophülei dou kü lahhinlangnyaiyei düknya, jomi nanglak nevai, 
ongpa chongphoei eehen.  

Kandok 23 

-6 

1Mechem nüngi vanglem lembü hük mü hahyingnüng uohenshang, nüng 
touei mehe haüshi nyüpa ha meishi veituh.  
2Nüngü hahhüyinghaüpü shennyak vaijema, nüngei üng kü longkhoih-i 
linhahtuh.  
3Nüngi büpalei jiühijaü kü tevaü; mehenangkü hathüyü nüng kü lueilemhen 
hahying khih.  

-7 

4Nüng nyingi shemmei leihen tekhe; ha kübü shounglanghen mü kon kohtuh.  
5Chem mon eetü hayü nyadaihen; mehenangkü ha kü yang kohtü alang kei 
phumshangei pidaiphahen.  

-8 

6Kaungtut shennyakei hahying nüngi tehah; nüngi jomei hetmeiyungma 
hahhen tevaü.  
7Mehenangkü büpai düngei hapalei bhei itei nyunyeih. Büpai nüng kü, 
“Hahtuh, yingtuh” shei ephahen, shejao büpai hayü hingshangi enyu 
nevaipih.  
8Nüngi maani hahpü kemei bhaitükhen, hatü nüngi shahmei etükpü angsha 
vaidaihen.  

-9 

9Ngapa hük danshi nüngi shah te-etei, büpai nüngei kihikon yaktükshasha.  

-10 

10Ammei shongpü viong lemchang kü tephintei, nevaijü hashihhathülei kah 
lenei teyah;  
11Mehenangkü jomei Yangbü-ü wong kohshi nyüke, hatü büpai jom 
khüambakahen.  

-11 

12Nyuhpüvenpü kü nüngi mong shuohtuh, hatü nyinghenhinghen kü nüngei 
dhaong shaangtuh.  

-12 

13Nüngei hapeü hashih mebü-üng ungei-aeihen shuongei tetuh; Nüngi 
hanbhi-i bheishuohjao jom nedidaipih.  
14Nüngi hapakei bheijüang nüngi jom dihen kübü yanglanghen.  

-13 

15Ngelei hapeü, nüngi kon kohshi nyuküjema, ngeiyao mongonghen.  
16Nüngei jubenyeijaangi mehe jiü, ha eküjema, ngei ngelei mongei 
mongonghen.  

-14 

17Nüngei mongdangi mang shennyakthü kü mük tehüh, shejao 
nüngei Shembüpa nyempü kü nyutuh.  
18Hingmei nüng shingvaishi monglem hük nyüpeih, hatü nüng monglempü 
angsha nevaidaipih.  

-15 

19Bangtuh, ngelei hapeü, hatü kon kohtuh, hatü nüngei mong jiüshangpü kü 
kamtuh.  
20Nükchokyiümokpüthü mü tekü, nevaijü hahnempüthü mü tejemtei;  
21Mehenangkü nükchokyiümok, hatü hahnempüthü taopa leihen, hatü hahtü 
shi mon shipai ashakten ümshi nyuhen.  

-16 

22Nüngbüh nüngpaümpü ampalei ven dantuh, hatü viünyü leidaijü anyü kü 
ne-ühneyingi teyakphong.  
23Shahhing shaklangtuh, hatü hapa teyutük; Kihikon, nyingpühingpü, hatü 
danaokpü kon shaklangtuh.  
24Daülangpü shennyakei payü longi mongonghen; Üpai kon kohpü hapeü 
bühhahnya, hapa hapeü kü mongongnyeih.  
25Anyü ampa mongonghütuh; nüngei hümlungnyü mongmeihütuh.  

-17 

26Ngelei hapeü, nüngei mongdang ngei kü yahshih, hatü nüngei müki ngelei 
lemthü kü veituh.  
27Mehenangkü büm yupü nyühayü chülohpü kahsha, hatü 
mükbongjuyunglayü shoshippü yungkuk.  
28Pinnyü-ü gühpa kei tapei nyunyüke, hatü bahathü longi hingnelempü 
dahünyüke.  

-18 

29Üpai, “Onyükei” shei enya? üpai mongmangnya? Üpai dehilaonya? üpai 
eelanya? ten nedükpü kü üpai mih ma yahhünya? Üpai mükhaknya?  
30Hathüyü yiü danei nyupüthü; vuktükpü yiü jepei kamteipüthü nyüke.  
31Yiü hakpüh-i nyujao nüngi hapa kü tevei, mechem ha pati mongei laukei 
aonghen, ha inyainyiami lühdainyeih.  
32Shompülei hapai biüi kaokpükei, hatü biütam leü kei nyukahen.  
33Nüngei müki thamabenüng dou eehen, hatü nüngei mongkü 
mongongbenüng dou lekahen.  
34Nüngü yungching shangkü shipü keiha deihkahen; Yungching yungmok 
shangkü lempü keiha deihkahen.  
35“Jomi ngei kü bheiteke, shejao ngei kü nesheüpha; jomi ngei kü üpteke, 
shejao ngei kü ha leyei nepeinyu. Ngei mechem paohenshang shao-üng yiü 
danghen” shei nüngi ehen.  

Kandok 24 

-19 

1Nüngi nemeipü vaüei tedeih, nevaijü jom mü nyuhen telüm;  
2Mehenangkü jomei mongkü ten dükhen mon temnyüke, hatü jomei ju-i 
vongshüh vamhühen mon enyüke.  

-20 

3Kihikoni shemongsha lingnyeih, danaokpai hapa chongnyiam lingnyüpeih;  
4Nyingpühingpai dungnuk kemei douvang, hatü nethe meipü doui 
matüknyeih.  

-21 

5Kon kohpü shennyak kü ngan longi nyüpeih, hatü nyingpü shennyakü wong 
kohpüthü mü nyeipüba;  
6Mehenangkü vehok hokhen shingvaishi lem hupü nadang; hatü shahnying 
epü longi nyujü vehok neüaokhen.  

-22 

7Ngapa hük shingvaishi kihikon shah-ü longi shaoshi; noknyü banghthai 
shingei ju kü shah nevami nyunyeih.  

-23 

8Üami ten dükhen temnya, büpa kü ten ngaibü shei nyükhen.  
9Ngapalei küpjanü mang, hatü mih vüshih-ei epü küpeüi jiühitnyeih.  

-24 

10Baonghok nyih nüng kuidaijema, nüngü mong maanpü shennyak.  
-25 

11Dihen müei lüdaipüthü nüngi yangtuh; jüshingei müei deilangpüthü yepei 
tuhtuh.  
12“Hami ha nang nenyingangpih” shei nüngi ejema, mongdang dokpü 
Kahvangi hapa ne-eehen je? Nüngei yangnyu yompübai ha nenyinghen je? 
Shennyak peü kü laophüi dükpü aimü neshuohhen je?  

-26 

13Ngelei hapeü, nyahjiü hahtuh; mehenangkü hayü meiangpeih; nyahdük 
kübü nyahjiü hahhenü vüngnyangi nyüpeih.  
14Hapa keiha nüngei laangha shingvaishi kihikonü vüngnyangi nyüke; Nüngi 
ha dangjema, nüng shingvaishi ngoikahen kü monglem nyüpeih; hatü nüng 
monglempü angsha nevaidaipih.  

-27 

15Nemeipü shennyaki daülangpü shennyakei shem bomhen danpükei tenyu; 
Daülangpüthü nyushingei nüngi iy-aongmako dou tedük;  
16Mehenangkü jom nyetpa dolangmao, jomphong shao-üng paokahen; shejao 
mangthü vongshüh-i mahkemhen.  

-28 

17Ammei vepathüi vongshüh pongküjü “Hüha” shei te-e; Jom huluh 
shuohküshingkü am mongteong;  
18Hei nevaijema Shembüpai hapa eehen, hatü mongmanghen, hatü büpa 
mongshihpü jom lemeipü yaakdaihen.  

-29 

19Mang shennyakthü nyupü nangkü nüng mongteshang; nüngi nemeipüthü 
vaüei tedeih;  
20Mehenangkü shennyakten shing ngoikahen monglemneshiü; Shennyak tenei 
awdük vangngai metdaihen.  

-30 

21Ngelei hapeü, Shembüpa kü nyemtuh, hatü ong kü dhüm shuohtuh; Nüngi 
üpalei venao nedani tenyu;  
22Henyi pheni ngangahük kü nüng kü vongshüh koei peikahen, hatü henyi-i 
koei peikahen vongshüh üpai nyinghen?  

Kandok Shah Nedoh-i 

23Hathüyü kon kohpübai epü khih: Shahphen shingei baong hanei nopeyü 
nemei.  

24Üami nemeipüthü kü, “Amphong pungpü neshiü” shei ehenshang, 
nanglakthüi büpa kü thaüvaühen, hatü jati büpa yaktükhen.  
25Shejao üami nejiüpüthü kü hanghi shuohnya, mongonghen, hatü jom kü 
moihiman peihen.  
26Shahhing shahnyok shuohpeyü ju kü jüppükeinyüke.  
27Phaü dou kemei temtüktuh, hatü nüngei kah temtuh; hapheikü shem vetuh.  
28Ten yepaokpü neshiüshiüi nüngei chingyowpa khüei shahshem denpü 
teshuoh, hatü nüngei jubenyeijaangi lawlüpei te-e.  
29“Ngei kü dükphopü keiha ngeiyao mih kü dükhen, jomi mehe dük, ha kü 
ngei nyokei shuohhen” shei te-e.  
30Nehetpü shennyakei kah, hatü ngapalei nyalingngupai kah peih-ei ngei 
daishingkü;  
31Hüh-i longei daitü, kahdok kemei thüngi lümlangtü, hatü yaongpe bendaitü 
eeteke.  
32Ngei mehe ee, ha kü mongshuoh-ei veishingkü haleipü nyinghahpü longpü 
dangteke.  
33Maani mon shipai, maani mon mükngüh dhaongpai, hatü maani mon 
nyiumeipai;  
34Taopünangpü gühpa kei peikahen, hatü neshiünebaongpü lahhilaong noshi 
gühpü am kei peikahen.  

Kandok 25 

Nedoh-i Solomonei Kandok Shah 

1Hathüyü Solomoni epü lebü kandok shahthü Judah amei ongpa Hezekiahlei 
lakchongbüthüi nyangei tuhpü nyüke:  
2Kahvangei müknyinshekhangü shahhidouthü joei tuhhen ha nyüke, shejao 
ongpalei dou-ü hathü yemei danghen nyüke.  

3Vangsho shaopü keiha, kahdoknyü chüpü keiha, ongpalei mongü neyepaoki 
nyüke.  
4Ngin kü nyupü nedaüpü yaktüktuh, shejüang ngin shükbüi doumei leiyei 
lingkahen.  
5Ongpa toueipü nemeipü yaktüktuh, shejüang büpalei ongching shahhingi 
lingkahen.  
6Ongpa touei nüng nyingi longpü keiha tehu, hatü longpüthü thaishingei 
uoshing meipü tekhüam;  
7Lupülongpüthü touei hai dangpü meyü, “Nüng halei aongei uotuh” shei 
ehahpü-üng meipüba.  
8Nüngi mehe eepa, ha shülangi shahphen shingei tedei; Mih hanei-i nüng 
veühüshingkü, nüngi dohpülei mehe dükhen?  
9Nüngei chingyowpa mü shah kü dakteishingkü mih-ei shahjo ngaiyei te-e;  
10Hei nevaijema nüngi epü shah danpü hanei ami nüng veühühen, hatü nüngi 
dangpü menten mechemao nemahdaihen.  
11Jiüshangpü shah epeyü ngin kü hon lükpükei nyüke.  
12Nyinghahhüpü shennyak kü kon kohpü shennyaki lohpeyü honchü, hatü 
hon-ow kei nyüke.  
13Hahvet hepak kü shü kaongpü keiha, shahhing epü phongmokbü-ü büpa 
shompüthü touei nyüke; Büpai laophülei shembüthü kü nyiumei koei 
peinyeih.  
14Laophüi thintho neshuohhen kü lahtü changmeipüthüyü vang nekei-i phum 
thih-ei vanglük lükpükei nyüke.  
15Nenteiaokpai vanglem lembü hük yawhlangnüng aok, inyainyiami shah 
epai vangao bhagtükaoknyeih.  
16Nüngi nyahjiü dangjema, nüngi hah-aoksham mon hahtuh; nyeishi hahjema 
hapa bhaitükhen.  

17Nüngei chingyow amei chengei tepei; chengei peijema jomi nüng kü 
tenghen hatü jiühitphahen.  
18Chingyow khüei shahshem denpü shuohpeyü phung, yanlu hatü lahhan kei 
nyüke.  
19Shanghah nyih shahhing ne-epü shennyak kü monglemteipeyü, mangdaipü 
bha hatü khodaipü la kei nyüke.  
20Mongshangpü shennyak kü kesho lokshuohpeyü, haongket kü ashak 
nyiuktükpükei, hatü ma kü hüm shihpükei nyüke.  
21Nüngei vepathü aeiyei eejema hahhen yah-eishuoh; jomphong yung leyei 
eejema, yinghen yung yah-eishuoh;  
22Hapakei dükpai nüngi jomei shangjing kü awtao haüshuohnyüke; 
hatü Shembüpai moihimanphahen.  
23Pehe vanglüki vang keipü keiha, shah luteipü shennyaki mongshihpü dhe 
hunyeih.  
24Depülaopü nyüha hük mü shem hük kü nyulei meyü shem adokei aongei 
dhetshi nyupü-üng meipüba.  
25Tailu kahmük leipü shahjangmeiyü yung leyei üng üdaipü kü yungthüng 
yingpükei nyüke.  
26Daülangpü shennyak hüki nemeipü am kü lem hupeyü nyaühut nyupü 
yunglok, nevaijü mak dungdaipü yunglok kei nyüke.  
27Nyahjiü ahshi hahpao nemei; ahshi menlong ngampai yahhen yempao 
nemei.  
28Laophü nyingi ne-ungne-aeipeyü bham laamdaipü chingnyü kei nyüke.  

Kandok 26 

1Shaonyüsha kü shü vüpükei, hahvet shingkü vang keipükei, ngapa kü dhüm 
shuohpeyü nebahnyih.  

2Shing nelingi piteipü ajekha kei, nevaijü khihmang ouha yüteipü keiha, 
nüngi danghen neshangpü kü thaüvaü nehetnyih.  
3Koyei kü bheipü keiha, gadu kü nyiam maapü keiha, ngapa hük kü 
bheiyeishuoh.  
4Nüngi ngapa hük kü büpa ngapü aimü shah teleitei, Hei nevaijema nüngao 
büpa leshi leidaihen.  
5Ngapa hük kü büpa ngapü aimü shahnyok shuohtuh, Hei nevaijema büpai 
ngeiyü kon kohpü shennyak shei deihhen.  
6Shennyak hükei la langtükpükei, nevaijü iy-aongmakoteihen yempükei, 
ngapa hük mü shah shomteipeyü nyüke.  
7Ngapalei ju kübü kandok shah-ü lakhopai la shüshi kampükei nyüke.  
8Ngapa kü dhüm shuohteipeyü nyeikaunglah kü yaong dungpükei nyüke.  
9Ngapa hükei ju kübü kandok shah-ü yiüi chokpülei lakei hühthang nopükei 
nyüke.  
10Üpai ngapa nevaijü peihpü leipü heüheü müei leihahnya, büpayü jiüjiükei 
mih kü klong kappükei nyüke.  
11Shi hüki laophüi bhaipü hahnüng leipükei, ngapa hüki laophülei ngadou 
leiyei leiyei düknyüpeih.  
12Shennyak hüki laophü nyingi kon kohnyüpeih shei deihhahpü nüngi eela?  
13Nehetpa hüki, “Lemnyülei mailang nyüke, longi mangpü shahnyü 
chingshongei longnyüke” shei enyeih.  
14Shemsha küpei küpei leipü keiha, nehetpa hüki laophülei shinshingei 
lemnyeih.  
15Nehetpa hüki laophülei nükshungei lak deüshi nyunyeih; büpai julei nük 
anei hahhenao vaknyüpeih.  
16Shennyak nyeti kon kohshi shahnying epü meyü nehetpa hüki büpa-üng 
kon kohpeih shei deihnyeih.  

17Laophülei nang nevaipü kü mih depü kü laophüang shihlangei depeyü, 
shidhaong kü dükpükei nyüke.  
18Shennyak hük chingyowpa kü lueilemtepü, “Ngei nyienei epeih” shei 
epeyü,  
19Ngapa hük awjung nevaijü leü kohpü lahhan mü ngateipükei nyüke.  
20Pü neshiüjema aw metdainyeih, mihla epü neshiüjema, dehilao 
dohdainyeih.  
21Awtao kü awkhin üpükei, aw kü pü jakpükei, dehilaohüpü shennyaki 
dehilao vamhünyeih.  
22Mihla epeyü ahshi-üng vüngnyangi nyüke; hapayü longi lümshi lüh-ei 
shanshihnyeih.  
23Mongdangei ten tuhtü julei mon shahmei epeyü, haümdük kü honyungi 
howpükei nyüke.  
24Akhümmong-üm shennyaki julei mon shahmei enyüpeih, shejao mongei 
mih lomohhühen khenyüpeih.  
25Büpalei shah longi bangnyuhüshi nyulangmao, hapa kü hingtelem; 
Mehenangkü büpalei mongei jiühitbenüng lem nyet joshi nyüke.  
26Büpalei jiühitnalai lueilemei jolanghen aok, shejao büpalei mang banghthai 
shingei ngaikahen.  
27Shennyak hüki kahsha shojema, hapa kü büpa-üng vühen; shennyak hüki 
yaong ngowjema, hapai büpa kü-üng jeephen.  
28Shahshem epü yeijaangi mongkü ma yahpüthü kü jiühitnyeih, hatü 
yawhpüyangpü jubeni lomoh danghünyeih.  

Kandok 27 

1Ngenyihpü nang deih-ei nüng techangmei; Mehenangkü hepaki mehe koei 
peikahen ha nüngi nenying.  



1469 

 

 
   Daülangpü Laihing 

© 2005, Bible Society of India. 
 

 
 

 

2Lebü shennyakthüi nüng kü nyemvihpha, shejao nüngei jui nevai; Yenpa 
hüki nyemdupha, nüng nyingi nevai.  
3Yaong hatü bhih vihnyüpeih, shejao ngapa hüki koei peipü shanghah-ü 
nyiphen mao vihpüba.  
4Mongshihpeyü ahshi mangshi; lohpeyü longi nemei, shejao mükhüh 
mongyungpü touei üpa yaongaokhen?  
5Joei bamtei leimeyü ngaiheyei lohteipü-üng meipüba.  
6Vepa hüki om kü jüppü longi heühen, shejao küphü hüki ma yahphopeyü 
meipü-üng.  
7Mechem mohmeihen, nyahjiü dangkao nehahhünyih; shejao aeipü shennyaki 
shahyakpü dangkao vüngnyangi hahtüknyeih.  
8Laophülei shem leipü paüdaipü shennyakü ou hük laophülei jep leipü 
paüdaipü leangpeih.  
9Vong meipü hatü ayingshüi mongkü mongong peihünyeih, shejao shanghah-
i laangha mangtüknyeih.  
10Nüngi nüngei küphü nevaijü ampalei mongjempa teyakphong; Nüng kü 
vongshüh dhaümkü shingkü jeihinaülei shem yemei tedai; Tailuei nyupü 
jeihinaü meyü yopailei nyupü chingyowpa-üng meipüba.  
11Nüng kon kohtuh, ngelei hapeü, hatü ngelei mongkü mongong koei leikei; 
Shejüang ngei kü eelapüthü kü shahnyok shuoh-aokhen.  
12Kenhingpüthüi vongshüh eeyei jodainyeih, shejao neliha hei-üng daiyei 
ponghahnyeih.  
13Yenthüng hükei bheishe hang shemhen lahpü shennyakei ashakviha 
yahlangtuh.  
14Üpai nepnüng lomi paoei laophülei chingyow kü moihimannya, hapayü 
thaüvaü kei deihtuh.  
15Loh-ei mon nyupü nyühayü vang mangpü nyih nedoh-i vang keipü kei 
nyüke.  

16Pinnyü kü dohtuh shei eteipeyü vanglük dohtüknüng kheteipükei, hatü 
mainga kü laki paohteipükei nyüke.  
17Nyiami nyiam yüei nahhüpükei, shennyaki shennyak nahhünyeih.  
18Üpai adhajük kah lingnya, büpai haleipü betjük hahhen; Üpai laophülei 
shembü kü jungnya, büpa kü dhüm shuohhen.  
19Yungi shennyakei dhe hupükei, shennyakei mongi büpa mekeipü shennyak 
ha hunyeih.  
20Dipü hatü mahpü am nyupü yimching mechemao nemanyih; hapakei 
shennyakei müki mükmong nemanyih.  
21Awi hon hatü ngin dokpükei, vihpülüpü dangpai shennyak hük doknyüpeih.  
22Ngapa hük kü hah shüpükei shemshak kü shihtü shüshuohlangmao, büpa 
kü nyupü nga hapa netükaokpih.  
23Nüngei mithü mehe laphen kü nyüpa ha nyingtuh, hatü nüngei mohohthü 
kü mong shuoh-ei veituh.  
24Mehenangkü angpü deipü düngei nenyunyih, nevaijü ong athen denshem 
peü shing nevaipih.  
25Mechem thüng vetlanghen, phenha shao ninyüpeih, kahshangthü leipü 
phenha vetlangjü, shao ja neennyüpeih.  
26Mithüi nüng ümhen ashak yahphahen, hatü yumthüi kahlei bhei 
yahphahen.  
27Nüng hatü ammei shemong, hatü am chongphopü nelathüi hahhen yum 
amma changshi nyuhen.  

Kandok 28 

1Üpaiyao nechangpü kü nemeipüthü nyaidainyeih, shejao daülangpüthü 
mailang kei monglongnyeih.  

2Mechem kahmük hük kü podongpolong vamhenshang, vanglem lempü longi 
vamnyeih; shejao danaokpü hatü nyingpü shennyaki chingmeivangmei kü 
tuhnyüpeih.  
3Taopathü kü shüveipü vanglem lembü-ü sheili bhonglangpü bhiyung kei 
nyüke.  
4Üami shahkung yakphongnya, hathüi nemeipüthü kü dunyüpeih, shejao 
shahkung bangpüthüi hathü mü khünyüpeih.  
5Shennyaktenthüi shahhing nyingei neaoknyih, shejao Shembüpa yempüthüi 
hapa meishi nyingnyüpeih.  
6Shemmei vaitü lemnyong kü kamlei meyü, taojao shahhing kü kampü-üng 
meipüba.  
7Üami shahkung noteinya, jomphongü kon kohpü hapeüthü; shejao 
hahnempüthü mü jemteipüthüi laophülei pa hai danghünyeih.  
8Üpai mih-i lupü bheishe hang kü bhüpü longi üei yah-ei shemmei leinya, 
büpalei mopü taopathü kü bampü shennyakei lakmongei shüdaihen.  
9Üpai shahkungnyü kü dhaong neshaangnya, büpai phoppeyü jiühitbenüng.  
10Üami daülangpüthü lemnyong lemei mühenshang, jomi laophüi shohahpü 
kahsha kü vühen; shejao eela neshiüpüthüi mükjüp meipü danghen.  
11Shemmeipai ngei-üng kon kohpeih shei deihnyüpeih, shejao yao-aokpü 
taopa hüki büpa peipeilei-i eenyüpeih.  
12Mechem daülangpü shennyaki vanglem lemhen, peüi mongongnyeih, shejao 
mechem nemeipüthüi vanglem lemhenshang, nanglakthüi jolem 
yemdainyeih.  
13Mang jopü shennyak mechemao moihiman nedangpih, shejao üami mang 
lahnya, hatü ha nedüknya, jomi phahji dangnyeih.  
14Üpai düngei Shembüpa kü nyemnya, büpa moihiman! shejao üpai mong 
vaanei nyunya, büpa vongshüh kü vühen.  

15Ngüngei nyupü mailang, nevaijü kethen nyeandaipü sheptao keiha, 
taopathü shak kü nemeipü shennyaki vanglem lempü nyüke.  
16Danaokpü neshiüpü ongpayü mih kü shüveipü vanglem lembü, shejao üpai 
shahshem kü jiühitnya, yangnyu shoshoei nyuhen.  
17Shennyak hanei-i mih jüpü mang jotü hanghijema, büpa mangdi thahshi 
paüeiyonei angtuh; üpaiyao büpa kü tesheüh.  
18Üpai shahhing kü kamnya, büpa yanghen, shejao üpai nejiüpü lem kü 
kamnya, ngangahük kü mahhen.  
19Üpai kheyei kah lingnya, büpai hahhen danghen, shejao üpai angsha 
dousho kü changteinya, taohen.  
20Shahhing epü shennyakü moihimani maei nyuhen, shejao üpai shemmei 
leihen shaoksheünya, mechemao nehanghi-i nenyupih.  
21Dhe veiyei dou dükpeyü nemei, shejao haneiyü nük omhük tata kü nejiüpü 
düknyeih.  
22Taohinangi büpa danei nyüpeih shei nenyingi kaungtut shennyaki shemmei 
leihen shülangnyeih.  
23Yawh-eiyangei epü meyü üpai shennyak hük kü yeanei lohshuohnya, büpai 
pheilei mongmei eehen.  
24Üpai laophülei nyühiha leipü güh-ei yahtü, “Hapayü pungpü nevai” shei 
ehenshang, büpayü ten dükpülei mongjempa.  
25Hahnempü shennyaki dehilao vamhünyeih, shejao üpai Shembüpa kü 
hinglemhen, lemphü anghen.  
26Üami laophü kü monglemnya, hathüyü ngapathü; shejao üpai kihikon kü 
kamnya, büpa yanghen.  
27Üpai taopa kü shuohnya, büpa meheiyao netaohen; shejao üpai jomphong 
eeyao ne-eepükei nyunya, thaüvaü longi danghen.  
28Mechem nemeipüthüi vanglem lemhenshang, nanglakthü jolem 
yemdainyeih; mechem nemeipüthü mahhen, daülangpüthü danyüpeih.  

Kandok 29 

1Longi lohhah pheikü üpai mong vaanei nyuhenshang, yanglem neshiüi 
topshi mahhen.  
2Mechem daülangpüthüi vanglem lemhen, nanglakthü mongongnyeih; shejao 
mechem nemeipüthüi vanglem lemhenshang, nanglakthüi mahng thepnyeih.  
3Kihikon kü bampü hapeüi laophülei pa mongonghünyeih, shejao üpai büm 
yupü am mü jemteinya, mop daümnyüpeih.  
4Shahhing homei ongpa hüki kahmük hük chong wonghünyeih, shejao üpai 
yawhdou kü kennya, büpai ha bentüknyeih.  
5Üpai laophülei chingyowpa kü shahshemi dueiounya, büpai laophülei la kü 
tai haenhahnyeih.  
6Shennyakten hüki laophülei mangei tai kü mannyüpeih, shejao daülangpü 
hüki kesho lokei mongongnyeih.  
7Daülangpüthüi taopathü kü jiüpü dükhen kennyeih, shejao nemeipüthülei 
mongkü henüng leyei neshiü.  
8Nebahnevaipüthüi ching hük awi haptüknyeih, shejao kon kohpüthüi 
mongshih meitükaoknyeih.  
9Mechem kon kohpü shennyaki ngapa mü shahphen shingei shah 
dakteihenshang, ngapai mongshihnyeih, nyinyeih, hatü mong netheannyih.  
10Iythüng anhüpü shennyaki hingshangpüthü kü jiühitnyeih.  
11Ngapa hüki dendoh mongshihnyeih, shejao kon kohpü shennyaki ungei-
aeiyei tuhlangnyeih.  
12Vanglem lembü hüki shahshem kü bangjema, büpalei lakchongbüthü kemei 
shennyakten leidainyeih.  
13Taopa hatü shüveipa nyiphen kü ha aihük mü nyüpeih: Jijinyiphen kü 
eehen mük Shembüpai khan shuohnyeih.  
14Ongpa hüki taopathü kü baong nehani shahphenjema, büpalei ong uoshing 
den kü wong kohshi nyuhen.  

15Hanbhi hatü lohpümangpai kihikon shuohnyüpeih, shejao neveni 
longhahpü hapeüi nyü veühünyeih.  
16Mechem nemeipüthüi vanglem lemhen, jüteishangteipü ahnyüpeih, shejao 
daülangpüthüi hathü dopü eehen.  
17Hapeü ungei-aeituh, hatü büpai nüng kü nyiushemmei yahphahen; büpai 
nüngei laangha kü mongong koei leikahen.  
18Melei tetpüvanpü nenyu, halei shümeishuoppü neshiü; shejao üpai 
shahkungnyü noteinya, büpa moihiman.  
19Shah mon epai chongphobü hük kü yeanpü neshuoh-aoknyih; jomi nyingjao 
hapa kü dhaong neshangkahen.  
20Deih-ei nevei-i shah epü shennyak nüngi eela? Hapa keipü shennyak 
leimeyü ngapa kü-üng nyeishi monglemhen nyüpeih.  
21Shennyak hüki aa hük kü hashih mebü büpai napü peü shuohjema, büpai 
dohpülei mongshang koei leikahen.  
22Mongshihpai dehilao vamhünyeih, mongshow kohpü shennyaki mang longi 
thahnyüpeih.  
23Shennyak hük changmeipai laophü-üng vünyüpeih, shejao maanpü leipü 
shennyaki dhüm dangnyüpeih.  
24Gühpa mü mongjem pongpeyü laophülei yangnyu kü jiühithahpü mon; 
Shahhing denpü neshuohhen büpa vanghütü tuhnyeih.  
25Shennyak kü nyempeyü aethitai leinyüpeih, shejao üpai Shembüpa kü 
nyemnya, yangei nyuhen.  
26Peüi vanglem lembü leipü yahyang shinshang yemnyeih, shejao shennyak 
hüki shahhingü SHEMBÜPAleipüdangnyüpeih.  
27Daülangpüthüi nedaünelangpüthü kü jiühitnyeih, hatü nedaünelangpüthüi 
daülangpüthü kü jiühitnyeih.  

Kandok 30 

Agurlei Kandok Shahthü 

1Hathüyü Agur, Jakehlei chehai epü kandok shahthü: “Ngei mü Kahvang 
nenyu, ngei mü Kahvang nenyu, hatü ngei kü sheühphahen üpayao neshiü, 
hajük khih” shei hapa shennyaki enyüke.  
2Hingmei, ngeiyü shennyak nele-i ngadaiteke; ngei kü hangku kü nyubenüng 
danaokpü kon neshiü.  
3Ngei kihikon nenyinghah, nevaijü Daülangpü Hükei jung nyingei neshiü.  
4Üpai vangsholei aongtü shühpa? Üpai laophülei lakbha kü vanglük thaiyei 
tuhpa? Üpai laophülei ashak kü yung dungei tuhpa? Kahdoknyü junghijang 
thahshi üpai lingpa? Büpa hatü chehalei men üpaang? Nüngi nyingei 
nyujema ngei kü ha eshih!  
5Kahvangei shah-ü shahjük ieyei shahhing; Büpayü büpa kü loipüthü shing 
inyüshung.  
6Nüngi büpalei shah kü hükao te-ü, Hei nevaijema büpai nüng kü lohhen, 
hatü nüngü shahshem ebü leihen.  
7Ngei dou lemnyi nüng leipü yünyeih, Oh Shembüpa; ngei dishekü ha 
neyahpha-i tetuhtük:  
8Ngei toueipü shahshem hatü peileipü nünglangshih; Ngei taoei tetuhphong, 
nevaijü shemmei vaiyei tetuhphong, shejao nyihjeih hahying mon ngei kü 
yahshih.  
9Hei nevaijema, ngei longi anghen, hatü nüng yakphonghen khih, hatü 
“Shembüpayü üpaang?” shei ehen, nevaijü ngei taoei tuhjema ngei gühhen 
hatü ngelei Kahvangei men dhüm neshiüi leitükhen khih.  
10Chongphobü hüki laophülei shembü kü te-eelahü, hei nevaijema, büpai 
nüng kao eelahen, hatü hapayü nüngi pungpü vaihen.  
11Shennyak hanei-i laophülei pa kü thaüvaüpü, hatü hümlungnyü kü 
moihiman neshuohpü nyüke.  
12Shennyak haneiyü müki eeheni daülangpükei, shejao nedaünelangpü kübü 
neyanpü nyüke.  

13Shennyak hanei-i hamü longi meipü am; hamü mih mü shaopü am shei 
deihnyüke.  
14Kahdoknyü kübü taopathü, hatü hangku khongkü nehahneyingpüthü 
shaaitükhen shingvaishi hanei amei bhayü yan kei, hatü longkhoih kei nahshi 
nyüke.  
15Opei yiükha nyi nyüke, hatü jiji-i “Yahkei! Yahkei!” shei mon lennyüke. 
Mechemao hüneshempü doulem jem, hatü “Changteke” shei ne-epü doulem 
ali nyüke:  
16Mahngchong, nyülanei naü uoshing, yungi hüneshempü kahdok van, hatü 
“Mohteke” shei ne-epü aw.  
17Mük, mepai laophülei pa kü naamei veinya, hatü laophülei nyüven lenya, 
kahjilei nyupü ashathüi büpalei mük luklanghen, hatü alangthüi ha 
hahtükhen.  
18Ngei thamapü doulem jem nyüpeih, hatü ngei nenyingaokpü doulem ali 
nyüpeih:  
19Phumshangei alang daipü lem, yaongshang kü biü kampü lem, yungching 
shangkü jahas daipü lem, hatü nyüha pheikü baha hük lüdaipü lem.  
20Hapayü mükbongjuyungla hükei lem: Pinnyüi hahtü ju thittüknyüke, hatü 
“Ngei meheyao mang nedükangpih” shei enyüke.  
21Kahdoknyüi doulem jem kü kheünyüpeih, hatü doulem ali nedhangaoknyih:  
22Aa hüki ong vaijü, ngapa hük shümoh meijü,  
23Üpaiyao nelümi tuhpü nyüha hük shem yemjü, hatü nyüha aa hüki 
laophülei shembülanyülei shing kü uojü.  
24Kahdoknyü kü maanpü doulem ali nyüke, shejao jomphongi longi kon 
kohshi nyüke:  
25Melaüthü-ü wong nekohpü yemha, shejao jomi shaonyü yangkü jomei 
hahying thaiyei tuhlangnyüke.  

26Viü-ü wong nekohpü yem, shejao jomi yaongsha laetei jom nyushing 
lingnyüke.  
27Shoukthü ong neshiü, shejao jomi khong lingtü dainyeih.  
28Khanghayü laki yepaoknyeih, shejao hapayü longshem ongshemei 
nyunyeih.  
29Kamshingkü dhüm kohbenüng doulem jem nyüke, longteiküjü veinyuhüpü 
doulem ali nyüke:  
30Yem khongkü wong kohpeyü mailang, mepa kao nyemei nyokei neleinyih;  
31Changmeishaw kü kampü oupong, yumbaong, hatü ongpa hük nanglakthü 
mü kampü ha nyüke.  
32Nüng nyingi vihhah-ei ngadounganang dükei nyujema, nevaijü douten 
dükhen temhah-ei nyujema, nüngei ju kü laki dhühlangtuh.  
33Amma kü yaakteijü ammacheü vamnyeih, shong kü yüpshuohjü iy 
vamnyeih, mongshih vampai dehilao vamnyüpeih.  

Kandok 31 

Lamuel Ongpai Epü Kandok Shahthü 

1Hathüyü chenyüi büpa kü nyuhshuohpü Lamuel ongpai epü kandok shahthü 
nyüke:  
2Oh ngelei hapeü, Oh ngelei naü uoshing kübü hapeü, ngei phoppü kü jangei 
dangpü hapeü.  
3Nyühathü kü nüngei wong tetük; ongpathü mahtükhen lem kü tekam.  
4Hapayü ongpathü shing nevaipih, Oh Lamuel, Yiü yinghenü ongthülei dou 
nevai, nevaijü vanglem lempüthüi chokpümokpü hahhen nevai;  
5Hei nevaijema jomphongi yiü yinghen, hatü shahkungnyü betükhen, hatü 
hanghipü nanglakthü kü jiüpü nedükaokhen.  
6Mahdainüng shei nyupüthü kü chokpümokpü yah-eishuoh, mongtok kü 
nyupüthü kü yiü yah-eishuoh;  

7Jomi yiü yingtü jom taopü nyembetükhah; hatü jom ponghahpü 
nyemnedeihnüng yiü yingeishuoh.  
8Laophü nang ehah ne-aokpüthü, hatü nehahneyingpüthü peüi jiüpü hean 
danghühen shingvaishi nüngi etuh.  
9Shah etuh, hatü jiüshangpü shahphen shuohtuh; Taopa hatü 
nehahneyingpüthüi danghen jiüpü med kü yaongtuh.  

Kenhingpü Nyüha Hükei Deiaei 

10Kenhingpü nyüha üpai dangaokhen? Pinnyü-ü douvang yaong mao nyeinya 
meipüba.  
11Chepahai pinnyü kü monghahnyeih, hatü büpa meheiyao taoei nenyunyih.  
12Pinnyülei yangnyu den kemei büpa kü ten nevai, mei mon düknyüpeih.  
13Pinnyüi mimum hatü nyemin vi mon yemnyüpeih, hatü shüeinyiükei 
düknyüpeih.  
14Pinnyü-ü tailu kahdok leipü hahying koei leipü jahas kei hahying koei 
leinyüpeih.  
15Vangngai shekü pinnyüi shin lomi paonyeih, hatü pinnyüi shem am kü 
ühyingnyeih, hatü chongphopü nelathü kü dükhen dou hunyeih.  
16Pinnyüi kah kü meishi veitü hapa kah shaknyüpeih; Pinnyüi latpü lopi halei 
nyalingngupai sheinyüpeih.  
17Pinnyüi douwong dükhen shünglok loknyüpeih; hatü dou dükhen lak kü 
wong kohhünyeih.  
18Pinnyüi pinnyü bhei leihpü kü nanglei dangnyüpeih, hatü vangnyak kao aw 
hapshi dou düknyüpeih.  
19Pinnyüi laophülei vi bhawnyeih, hatü laophülei dok-üm ashak daknyeih.  
20Pinnyüi taopathü kü laophülei lak lainyeih, hatü nehahneyingpüthü kü 
sheühnyüpeih.  
21Jomshemi shü vühen kü nenyemnyu; mehenangkü jomshem kemei 
shaamlukpü ashak ümshi nyüke.  

22Pinnyüi shinshing kü nyemhen ashak daknyüke; pinnyülei ashakü 
nyeminpü, hatü mangshümpü ashak nyüke.  
23Chepahayü chingnyü penyüshalei dhüm shuoh-ei yahnyüke; Büpayü 
kahmük kü mübüthü mü uonyüke.  
24Pinnyüi nyemin ashak hatü shüngshep daknyüke, hatü hathü yunyüke.  
25Pinnyü-ü wong kohshi, hatü dhüm kohshi nyüke, hatü ngoikahen nyihthü 
nangkü nyemei neshiü.  
26Pinnyüi kihikoni shah enyüke, hatü shahhing nyuhpüvenpü pinnyülei 
yeijaangei nyüke.  
27Pinnyüi düngei shemong dousho kü veinyüke, hatü nehet hahying 
nehahnyu.  
28Pinnyüei hapeüthü longei pinnyü kü, “Moihimanpü nyü” shei nyüknyüke; 
Pinnyülei chepahaiyao pinnyü kü vihnyüke.  
29“Nyüha longi nyümei dou düknyüke, shejao peü mü nüng-üng nyeipü khih” 
shei eshuohnyüke.  
30Hangbong meipeyü mahdaihen, dhemeilaümapeyü lüdaihen, shejao üpa 
nyühai Shembüpa kü nyemnya, pinnyü kü vihhen nyüke.  
31Pinnyüi dükpü dou kü thintho yah-eishuoh, hatü pinnyülei dou kü 
chingnyü penyüshalei dupü-oupü yah-eishuoh.  

 Chongvenbü 

Chongvenbü 1 

Yangnyu-ü Angsha 

1Hathüyü Jerusalemei ong vaihampü Davidei cheha Solomon Chongvenbüi 
epü shahthü khih:  
2“Angsha dok kü angsha shei Chongvenbüi enyüke. Chemjalak kü angsha 
khih, Lemphüli angsha khih!”  
3Vanghenyü phangkü laophüi nyiueinangei dükpü kü hangkui mehe nanglei 
dangnya?  
4Denhivan peinyüpeih, hatü hapa peihdainyeih, shejao kahdoknyü lakshing 
nyunyüpeih.  
5Vanghenyü aongnyüke, hatü shüdainyüke, hatü heong lemei mokei 
leidainyeih.  
6Apshaphi kü vanglük lüknyüpeih, hatü pehephi kü shinei leinyüpeih; Shinei 
shinei daiyei shao shongpü shingei leinyüpeih.  
7Shoha kemei yungching kü cheinyüpeih, shejao mechemao yungching 
nemanyih. Shohathü vampü shingei-üng shao nyokei leidainyeih.  
8Jui ehen neaoki lemphüli nyiueinanghen mon khih. Eepai mechemao 
mükmong nema, nevaijü danpü dhaongi mechemao dhaongmong nema.  
9She-angei mepa nyutepa, shao ha-üng nyukahen, mehe düktüktepa, shao-
üng ha dükhen; Vanghenyü phangkü meheyao ja neshiü.  
10“Veituh, hapayü ja khih” shei ehen mü meheyao nyüla? Hapayü jen shekü 
denshem longi shekü nyuhampeih.  
11Aivang den mü nyupü shennyakthü üpaiyao deih-ei nedangnyih; nevaijü 
mangbüh mangpaümi nyupü kahmong nyemhathüao jom phei kü bühhenthüi 
jom deih-ei nedangpih.  

Hangkulei Kihikonao Angsha 

12Ngei, Chongvenbü, Jerusalemei Israel amei ong nyushi,  

13vangsho phangkü dükpü lemphü kihikon homei yemhen hatü dokei veihen 
ngei ngelei sholi mongdang kemei lanei shuohtepih. Hapayü hangkuli kü 
Kahvangi hanggovih shuohpü mon khih.  
14Vanghenyü phangkü dükpü lemphüli ngei eetepih; hathü kemei angsha 
khih, hatü vanglük phei changteipü mon khih.  
15Mehe kaoktük ha kanghühen neaok; mehe nenyu ha bhei-ie kü shihhen 
neaok.  
16Ngei nyingi eteke, “Jerusalem kü ngei shekü vanglem lempüthü peü mü 
ngei-üng kihikon nyeinya dangpeih; ngei nyeishi kihikon hatü nyingpühingpü 
dangpeih shei deihteke.”  
17Ngei nyingi kihikon hatü ngapüyoipü jung nyinghen shingvaishi mong 
shuohteke, shejao hapayao vanglük phei changteipü mon khih shei ngei 
nyingpeih.  
18Mehenangkü meshükpa kihikon nyeinya dang, hajükpa mongshang nyüke; 
Meshükpa nyeinya nying, hajükpa mongtok nyüke.  

Chongvenbü 2 

Mongongmongle hatü Mophimo-ao Angsha 

1Ngei ngelei mongei monghamshi nyuhen, hatü mongongpü hayü mehe 
shangkü yemei danghen shei deihhahteke. Shejao hapayao angsha khih shei 
ngei nyingaok.  
2“Nyipüwapeyü ngadou, hatü mongongmonglepü kü meheyao nanglei 
neshiü” shei ngei dangaokpeih. 
3Ngei kihikon danghen nyakeikenpai yiü yingtü mongongmongleshi 
longteihenao kheteke, hatü ngapa kei nyuhenao yemteke. Vangsho phangkü 
hepak shohük mon nyushingkü hangkui mehe mei dükhen hayao ngei 
nyinghüei yemtepih.  
4Ngei dou longpü düktepih. Ngei, ngei shing shemthü ve, hatü ngei shing 
nyalingngupai sheitepih.  

5Ngei pethü show, hatü shennyakthü uoei yaonghen, ngahenjahen shing ling, 
hatü pemongei betjükpü lemphüli sheiteke.  
6Sheibhaolibhao kü yung shoei langhen shingvaishi yungkukthü kukteke.  
7Ngei nyüha hatü baha aathü shak, hatü ngelei shemei aathüi aa bühteke; 
ngei shekü Jerusalemei nyupüthüi angpü peü mü nyeishi ngei mohoh hatü 
mithü longi angteke.  
8Ngei, ngei shing hon hatü ngin, hatü kahmükthü kübü ongthülei 
mopnyümopha kemei thaiteke. Ngei nyüha hatü baha kesho lokbüthü hatü 
bahai lümbenüng nyüha kemei yahteke.  
9Ngei shekü Jerusalemei nyupüthü peü mü ngei-üng longpüba, hatü nyeipüba 
nyuteke; lemphüli dükpü kü ngelei kihikon ngei mü nyu. 
10Ngelei mükhimongi mehe lümei deih, hathü peü ngei dangaok; 
mongongmongle lemphüli kü ngelei mongdang yepei netuh; ngelei laki 
dükpü dou kü ngei mongong, hatü hapayü ngei dükpü kü laklei nyuteke. 
11Shejao mechem ngei ngelei laki düktükpü douthü, hatü meshük kheyei 
hathü dükpa shei nyokei veishingkü lemphüli angsha khih, hatü vanglük phei 
changteipü mon khih; vanghenyü phangkü meheyao nanglei neshiü shei 
nyingteke.  

Kihikon hatü Ngapüyoipü Nyiphen Angsha 

12Hahepak kü kihikon hatü ngapüyoipü mehe shangkü nyinghen ngei 
yaongteke. Shelei düktükpü mü lenei pheilei jeipü ongpai mehe nyeinya 
dükaokhen?  
13Vangnyak meyü vangngai-üng meipü khih, ngadaipü leimeyü kihikon-üng 
meipü khih shei ngei eeaokpeih.  
14Ngapa hüki vangnyak kü kamshing kü kon kohpü shennyak kü sholi kü 
mük kohshi nyüke, shejao jiji nyiphen kü aihük lashüh-i dhaümnyüke shei 
nyingpeih.  



1483 

 

 
   Daülangpü Laihing 

© 2005, Bible Society of India. 
 

 
 

 

15Hahepak kü ngelei mongkü, “Ngapai mehe heünya, aihük lashüh-i ngeiyao 
heüshasha khih. Longi nahpai shei ngei mehe nanglei vainüng” shei deihteke. 
Ngei, ngei nyingi, “Hapayao angsha khih” shei eteke.  
16Mehenangkü ngapa hük betükpü kei-üng nahpü shennyakao betükshasha; 
ngoikahen nyih kü henyiphen betükshasha. Ngapa keiha nahpü shennyakao 
didaishasha!  
17Hanangkü ngei yangnyu kü jiühitei deih; mehenangkü vanghenyü phangkü 
mehe dük, hapayü ngei kü hanghi mon vaiteke; mehenangkü lemphüli 
angsha, vanglük phei changteipü mon khih.  

Düktükpü Douthüao Angsha 

18Vanghenyü phangkü ngei dükpü douthü kemei kü ngei jiühit; mehenangkü 
ngei pheikü peipüthü kü lemphüli tuhphonghen khih, 
19hatü büpayü nahpü nevaijü ngapa vaihen aoküpai nyingpa? Shejao 
vanghenyü phangkü ngelei kihikoni nyiueinangei düktükpü kü büpai shembü 
vaihen. Hapayao angsha khih.  
20Hanangkü vanghenyü phangkü ngei düktükpü deihshuoh shingkü ngei 
mong bhagei deihteke. 
21Mehenangkü shennyak hüki laophülei kihikon, nyingpühingpü hatü 
lahhinlangnyaipai dou dükhen, hatü büpai hapayü hapa dükhen shei 
nedeihpü shennyak kü tuhphonghen. Hapayao angsha khih hatü mang 
longpü khih.  
22Vanghenyü phangkü shennyak hüki dükpü hatü mongshangei 
nyiutüknangtükpü kü mehe nanglei dangnya?  
23Yangnyu nyih yangkemei kü büpalei dousho-ü tüngpüyapü hatü mongtok 
mongshangi maei, yanüng dangkao nyiushem nemei-i nyunyüke. Hapayao 
angsha khih.  
24Shennyak hüki hahhen, yinghen hatü laophülei dousho kü monghampü mü 
lenei meheyao mei nedükaokpih. Hapayao Kahvang leipü peipü khih shei 
ngei nyingteke;  

25mehenangkü büpa neompheikü üpai hah-aokhen nevaijü mongong 
dangaokhen?  
26Kahvangi büpa monghahhüpü shennyak kü kihikon, nyingpühingpü hatü 
mongong shuohnyeih, shejao mang shennyakü mop thaiyei yowhen hatü 
Kahvang monghahhüpü shennyak kü shuohtükhen dousho shuohnyeih. 
Hapayao angsha, vanglük phei changteipü mon khih.  

Chongvenbü 3 

Lemphüli kü Hepak Hük Nyüpeih 

1Lemphüli shingvaishi hepak hük nyüpeih, vangsho phangkü lemphü dousho 
shingvaishi dühü hük nyüpeih:  
2Bühhen hepak hük, hatü dihen hepak hük; sheihen hepak hük, hatü 
bhitükhen hepak hük;  
3jühen hepak hük, hatü hapa meihühen hepak hük; bentükhen hepak hük, 
hatü hapa linghen hepak hük;  
4thephen hepak hük, hatü nyihen hepak hük; mahng thephen hepak hük, 
hatü phaukteihen hepak hük;  
5yaongthü haitükhen hepak hük, hatü hathü thailanghen hepak hük; 
khaaiteihen hepak hük, hatü khaaiteipü vetükhen hepak hük;  
6yemhen hepak hük, hatü mahtükhen hepak hük; jaoei tuhhen hepak hük, 
hatü yaktükhen hepak hük;  
7Shaaktükhen hepak hük, hatü thünghen hepak hük; nenmü nyuhen hepak 
hük, hatü shah ehen hepak hük;  
8bamhen hepak hük, hatü jiühithen hepak hük; vehok hokhen hepak hük, 
hatü chingmei linghen hepak hük nyüpeih.  
9Dou dükbüi laophüi dükpü kübü mehe nanglei dangnya?  
10Kahvangi hangkuli kü shuohpü hanggovih ngei eetepih.  
11Büpai lemphüli hepak vangpan kü jiüshi veinyuhüshi lingei tuhteke. Büpai 
hangkulei thentoimongdang kü peihdaipü hatü ngoikahen nang nyinghen 

mongdeih shuohteke, shejao Kahvangi chongpangpü kübü dohpü ngoishi 
mehe dük, ha kemei yaohen neaokpih.  
12Hangkuli shingvaishi mongonghen hatü yemmü nyupü thahshi mei dükhen 
mü lenei lebü meipü meheyao neshiü shei ngei nyingpeih.  
13Peüi hahhen, yinghen hatü laophüi dükpü dou kü mongong danghen, 
hapayü Kahvangei thintho khih.  

Kahdoknyü kü Shahhing Ne-epü 

14Kahvangi dükpü lemphüli denden kü nyukahen shei ngei nyingnyüke; ha kü 
meheyao ühen neaok, hatü haleipü yahlanghen neaok. Hangkui büpa kü 
dhüm shuohhen shingvaishi Kahvangi ha dükpeih.  
15Shaang mehe mehe nyu, ha shelei-üng nyuhampeih, hatü mehe nyukahen, 
hayao shelei mebü nyuhampeih, hatü mehe peihdai, ha Kahvangi yemkahen.  
16Nyeinya vaishi vanghenyü phangkü ngei lemhük eetepih. Shahhing epü 
touei shahshem eetepih; daülangpü shing kü mang eetepih.  
17Ngelei mongkü, “Kahvangi daülangpü hatü mang nyiphen shahphen shingei 
deikahen; mehenangkü lemphü dükhiling, hatü dousho shingvaishi ittükpü 
hepak hük nyüpeih” shei ngei deihteke.  
18Shao ngei ngelei mongkü, “Hangkuliyü yemhimakthü lepü khih shei 
nyinghühen shingvaishi Kahvangi jom doknyu khih shei ngei deihteke.  
19Hangkulei lashüh-ü yemhimakthülei lashüh kei khih; aihük lashüh-i hangku 
hi yemhimak nyiphen heünyüke; hük keiha hükpayao didainyüke. Peüi aihük 
mü ngü heenyüpeih; yemhimak mü hangkuli kü hayaoha meheyao neshiü. 
Lemphüli angsha khih.  
20Peü kemei shing hükei dainyeih; peü kahdoki ling, hatü peü kemei kahdok 
leidaihen. 
21Hangkulei laangha shang philei aongnyeih, hatü yemhimakei laangha 
kahmongei shüdainyeih shei üpai nyingnya?”  

22Hangku hüki laophülei dou kü mongonghen mü lenei mei meheyao neshiü 
shei ngei eeteke; mehenangkü hapayü büpalei lashüh shangba kü hetdaipü 
dou khih. Büpa pheikü mehe vamhen ha kü veihen shingvaishi üpai shao 
büpa nyokei leiaokhen?  

Chongvenbü 4 

Shüveidoidei, Dou, Küphü Neshiüpü 

1Hapheikü shao ngei veishuoh shingkü vanghenyü phangkü shüveiteipü 
lemphü ngei eeteke. Ngei shüveihahpüthülei mükphi eetepih, hatü jomphong 
nyiumeihühen üpayao neshiü;  
2Shaang thahshi yemmü nyupüthü meyü shelei didaipüthü-üng meipü khih 
shei deihteke. 
3Shejao ha nyi mao meipeyü mangbüh mangpaümpüthü khih. Üami 
vanghenyü phangkü mang dou dükpü ne-ee, hathü-üng meipü khih. 
4Hangkui dükpülingpü hatü dangaokpü kemei laophülei chingyow leipü kü 
mükhühpü nangkü khih shei ngei nyingteke. Hapayao angsha; vanglük phei 
changteipü mon khih.  
5Ngapai laophülei lak loktü nyunyeih, hatü laophü nying kü lomoh koei 
peihahnyeih.  
6Nyiushem nemei-i lakdang noshi hahlei meyü mong nyiumei kü lakpaoh hük 
hahpü-üng meipüba, hatü hapayao vanglük phei changteipü mon.  
7Shao ngei vanghenyü phangkü angsha dou lemhük eetepih:  
8Hepak hük kü shennyak hük büpa monha, hapeü hatü jeihinaü neshiüi nyu. 
Büpai mechemao nedoh-i dou mon dük, shejao büpai büpa angpü mop kü 
mükmong nema. “Üpa kü ühnüng ngei hajükjük dou düknya, ngei 
mongongshi nyuhen neaoki mehekei ngei nyunya?” shei büpai phehahteke. 
Hapayao angsha hatü mongmangbenüng dousho khih.  
9Hük leimeyü nyi-üng meipü khih; mehenangkü nyi-i meipüba dükaoknyüke.  

10Hük dojü küphü hüki phuk-aokhen, shejao monha nyupü am dodaijema, 
büpa phukhen üpayao neshiü.  
11Shao panyi chemi shijema, hangsham pongteinyüpeih, shejao monha shipai 
mekei etü shaamhenang?  
12Shennyak hüki khüei yaonglangmao, panyi-i pahük neüaokhen. Vü lem jem 
yah-ei bhawjema, hapa vülep jiüjiükei nephenaoknyih.  
13Mih-i shahnying epü neyahpü ngadaipü viüpa hük ong vaileimeyü 
taolangmao kon kohpü nethe-üng meipüba.  
14Hapa nethepayü khoklat mongeipü vameiyao ong vaihen aok, nevaijü taopa 
shemong kü bühjao ong uoshing kü uokahen aok.  
15Vanghenyü phangkü lingleipü peüi ongpa kü jeipü nethepa phei müpü ngei 
eeteke.  
16Ong hüki vanglem lempü phangkü iehen neaoki nanglak nyuhen aok, 
shejao mechem büpa dohdaihen, üpaiyao büpai dükpü kü monghahpü 
neshiü. Hapayao angsha khih, hatü vanglük phei changteipü mon khih.  

Chongvenbü 5 

Nedeih-i Shülangi Telah 

1Shembüpalei shemei mechem nüng daihenshang lakhila kenhingshi daituh. 
Jiüpü nejiüpü nenyingi ngapa kei moila shuohpü leimeyü yopailei heih-ei 
banghahpü-üng meipüba.  
2Nüngei jui shülangi nevaijü nüngei mongi Kahvang touei jiüjiü kei telah. 
Kahvangü vangsholei nyüke, hatü nüngü kahdoknyülei nyüke. Hanangkü 
shah maani mon etuh.  
3Meshükpa mongshang, hajükpa manghten manghnyüpeih; meshükpa shah e, 
hajükpa ngashah yoishah enyüpeih.  
4Mechem nüngi Kahvang kü lahhenshang, hapa lahtükpü jiühühen tephei; 
mehenangkü büpai ngapathü kü mongneongnyih. Nüngi mehe lahtük, ha 
düktuh.  

5Lahtü nedük leimeyü nelahpü-üng meipüba. 
6Nüngei jubenyeijaangi nüng mang lemei temühü; phopshem leipü 
ngongpathü touei, “Ngei pungei lahpü khih” shei te-e. Mehekei Kahvangi 
nüng kü mongshihhahhen hatü nüngei lakdou mangtükhühen? 
7Ahshi mangh manghpü hatü shah ahshi epü kemei angsha, shejao Kahvang 
kü nyemshi nyutuh.  

Mophimo-ao Angsha 

8Kahmük hük kü taopathü hanghipü, hatü jom kü shahhing hatü jiüpü 
nedükshuoh-i eejü nüngi hapa kü tethama; mehenangkü lakchongbü hük kü 
büpa dok kübü lakchongbü hüki veinyüke, hatü jijiphen dok kü shao-üng 
lebü lakchongbü longpüthü nyüke.  
9Kahdok kü vampü mop peüi hahnyüpeih; ongpaiyao kahmük kü vampü 
hahying hahnyüpeih.  
10Üami lop kü bamnya, mechemao lop changteke shei nenyunyih; Üami mop 
kü kennya, mechemao jomi angpü kü mükmong nemanyih. Hapayao angsha 
khih.  
11Meshükpa mop ang, hajükpa ha hahtükhen vamnyeih. Müki eepü mü lenei 
hapa angpü shembü kü mehe nanglei nyüpa?  
12Longi hahjao maani hahjao dou dükpü shennyaki vüngnyangi shinyüpeih, 
shejao longi angpü shemmeipai mükhet ngoiyei neshinyih.  
13Vanghenyü phangkü ahshi-üng nemeipü mang ngei eetepih: Shemmeithüi 
jom shanghahpü nyih nohen mop jaoei tuhnyüke,  
14Shejao lashüh neshiüi hapa mop kemei mahdaitü mechem hapeü 
bühhenshang, tuhhen meheyao neshiüi leidainyeih.  
15Shennyak hük hümlungnyülei vom mong leipü lakkong peinyüpeih, hatü 
büpa peipü keiha lakkong lüdainyeih. Laophüi dükpü kü vampü meheyao 
koei nedainyih.  

16Hapayao ahshi-üng nemeipü mang khih: Shennyak hük peipü keiha 
lüdainyeih, Vanglük phei changteipü keiha dükpü kübü mehe nanglei nyüpa?  
17Yangnyu luden kemei vangnyak kü hahyingei, shanghah, mongshang, 
mongshih hatü tüngpüaipü kü nyunyüpeih.  
18Hapayü meipü khih shei ngei eepeih: Kahvangi shuohpü yangnyu nyih 
shohük mong aa kü shennyak hük shingvaishi hahhen, yinghen hatü laophüi 
dükpü dou kü hüshemei nyuhen, hapa-üng büpalei lashüh khih shei ngei 
nyingpeih.  
19Nyeinya vaishi, Kahvangi shennyak hük kü mophimo hatü dounyünangba 
shuohhen, hatü büpai dükpü kü vampü lem kü büpa mongonghen, hatü hapa 
kü hüshemei nyuhen vongbong; mehenangkü hapayü Kahvang leipü thintho 
khih.  
20Kahvangi büpa kü mongongshi nyuhen shuohteke, shejao büpalei yangnyu 
den shohteke shei mongneshanghen vongbong.  

Chongvenbü 6 

Nyakeikenei Deihpü Peü Angsha 

1Vanghenyü phangkü ngei ten hük eetepih, hatü hapayü hangkuli kü ahshi-
üng vihyaki nyüke:  
2Hangkui napü kenpü meheiyao taoei nenyuhen shingvaishi Kahvangi jom kü 
mophimo, angpüdeipü hatü dhüm shuohteke, shejao Kahvangi jomphong 
hapa kü hüshemei netuhnyu, shejao yenpa hüki hathü hahtüknyüke. Hapayao 
angsha; hapayü ahshi mong kü tüngbenüng khih.  
3Shennyak hükei hapeüthü kho hük nyuhen aok, hatü bong longi nyuhen aok, 
shejao büpa bong meshük shangkü nyulangmao büpai angpü mophimo kü 
hüshemei nenyujema, hatü büpalei mahng dangkao meishi nevüjema, büpa 
leimeyü shaang bühpü aküngnaüha-üng meipü khih shei ngei enyüpeih. 
4Mehenangkü hapayü angsha kü peinyüpeih, hatü shangmang kü 
mahdainyeih, hatü shangmangi hapalei menü küplangnyeih.  

5Hapai vanghenyü ne-eejao nevaijü meheyao nenyingjao, hapa shennyaki 
dükpü dou meyü büpalei nyiumei-üng nyeishi nyüke.  
6Büpa bong haja nyi nyulangmao laophüi angpü mop kü hüshemei nenyu. 
Jijiphen shing hükei nedainyu je?  
7Hangkui dükpü dou kemei shünyü shingvaishi düknyüpeih, shejao 
mechemao shümoh meipeih shei neshiü.  
8Ngapa mü nyeishi kon kohpü shennyaki mehe nanglei dangnya? Mih touei 
mekei dükhen ha nyinghahpai taopai mehe nanglei nyüpa?  
9Napükenpü jung deih-ei longtei leimeyü mehe ang, ha kü hüshemei nyupü-
üng meipüba. Hapayao angsha; vanglük phei changteipü mon khih.  
10Mehe mehe nyüpa, hathü kemei men menei nyüke; Shaang mehe hangkuli-i 
düknya, ha peü nyingdaiphei; Shennyak hüki laophü mü nyeishi wong kohpü 
shennyak mü nedenyih shei jeni nying.  
11Meshükpa shah e, hajükpa angsha, hatü üpai nanglei dangnya?  
12Vangdhüm laang kei peihdaihen kanja yangnyu kü shennyak hükei 
yangnyu shingvaishi mehe mei, ha üpai nyingaokhen? Vanghenyü phangkü 
büpa didaipheikü mehe vamhen ha üpai büpa kü eaokhen?  

Chongvenbü 7 

Yangnyu Nang Deihpü 

1Menmeiyü vong meipü meli mao meipüba, hatü bühpü nyih leimeyü dipü 
nyih-üng meipüba.  
2Mo shemei dailei meyü mahng shemei daipü-üng meipüba; Mehenangkü 
hapayü peü shingvaishi dohpü nyih nyüke, hatü yemmü nyupüthüi mongei 
jaoei tuhhen vongbong.  
3Nyipü leimeyü mongmangpü-üng meipüba; Mehenangkü mongmangpü 
dheyü mongdang shingvaishi meipeih.  
4Kon kohpülei mongdangü mahng shemei nyunyeih, shejao ngapalei 
mongdangü mohitap shemei nyunyeih.  

5Ngapalei kesho kü banglei meyü kon kohpü shennyaki lohpümangpükü 
bangpü-üng meipüba.  
6Ngapathüi nyipüwapeyü aw kü hüh jakjü phaukpükei nyüke. Hapayao 
angsha khih.  
7Mechem kon kohpü shennyaki hanei am kü ühünghenshang, büpai ngapa kei 
dou düknyüke, hatü yawhdoui mongdang mangtüknyeih.  
8Lemphüli pangpü leimeyü dohpü-üng meipüba, hatü changmeipü leimeyü 
nenteiaokpü-üng meipüba.  
9Nüngi shülangi mongshih tevam; Mehenangkü mongshih vampeyü ngapalei 
lakei noshi nyüke.  
10“Hathü meyü peihdaipü nyihthü mekei meipüang?” shei nüngi tephe; 
Mehenangkü hathü phehen jiüpü nevaipih.  
11Kihikonü mükjüp keiha meipü dou, hatü üami vanghenyü ee, hathüi 
nanglei dangnyüpeih.  
12Lop kü keiha kihikon kao loishing nyüke, shejao kihikon nyupü nangleiyü 
ha hih: Kihikon nyupü shennyakei yangnyu-ü yangei tuhnyeih.  
13Kahvangi dükpü deihhümao; büpai kaokshi lingtükpü üpai laüei 
lingaokhen?  
14Mechem hepak vangpan meihenshang, mongongtuh, shejao mechem hepak 
ten peihen, Kahvangi hayao hatü hükpayao lingpeih shei deihtuh. Hanangkü 
shennyak hüki ngoikahen nang meheyao nenyingaokpih.  
15Hapa ngelei angsha yangnyu kü ngei lemphüli eetepih: Daülangpü 
shennyaki laophü daülangshemshepü kü-üng sho mahnyeih, hatü nemeipü 
shennyaki mang kü hepak luangi nyupü eetepih.  
16Nüng ahshi daülangpü telei, nevaijü ahshi tenah; mehekei nüng nyingi 
yemei dihen? 
17Nüng ahshi shennyak ten telei, hatü ngapa hük telei; mehekei hepak 
mangngoi-i dihenang?  

18Hük kü shoungei yahhen meipeih, hatü hükpa-ao veyei tedeishih. Üpai 
Kahvang nyemnya, büpai beiyei nyeipü peü kübü yannyüpeih.  
19Chingnyü hük kübü vanglem lempü shennyak an leimeyü kihikoni 
shennyak hük nyeinya kon, hatü wong koh-ei leihünyeih.  
20Kahdoknyü kü mang nethah-i jiüpü mon dükpü daülangpü shennyak 
üpayao neshiü.  
21Shennyakthüi epü shah peü kü nüngi dhaong teno; nüngi nüngei 
chongphobüi nüng kü thaüvaüpü danhen;  
22mehenangkü nüngiyao hepak longi kü mih kü thaüvaütih shei nyingei 
nyüke.  
23Hathü peü kemei ngei kihikon homei dokei veitepih; “Ngei nahpülangpü 
leihen” shei eteke, shejao hayü ngei toueipü longi taishi nyuteke.  
24Mehe kihikon vaihenshang vaijao, hapayü longi chüshi hatü nyinghen longi 
wongshi nyüke.  
25Hanangkü ngelei mongi kihikon yemhen, hatü ha yaoei nyinghen 
shingvaishi kihikon hatü doulemthü peü yemei danghen, hatü nemeipü mang 
hatü ngapüyoipü meheshang ha nyinghen kheteke.  
26Dipü mao nyeinya shahyakpeyü ngei nyüha hük hühhihang keiha pinnyülei 
mongdangü tailok kei, hatü pinnyülei lakü nyiamvü kei eeteke. Üpa 
shennyaki Kahvang mong hahhünya, pinnyü toueipü yangdaihen, shejao 
mang shennyakü pinnyülei tai kü manlanghen.  
27Veituh, “Ngei ha yemei dangaokpeih” shei Chongvenbüi enyüke: “Dou 
dükpü vanglem yemei danghen shingvaishi doulem hük kü hük shih-ei,  
28mechem ngei ha yemei nyupa, shejao meheyao nedangaok; haja khongkü 
kangshangpü baha hük payü ngei dangaokpeih, shejao hathü khongkü 
kangshangpü nyüha hükao ne-eeangpih.  
29Hapa mon ngei dangaokpeih: Kahvangi hangku kangshangi lingteke, shejao 
hangkui laophü nyingi bukeishaanei leidaiteke.”  

Chongvenbü 8 

1Kon kohpü shennyak kei üpa nyüpa? Üpai doulemthü nih-eikhoei 
nyingaoknya? Kihikoni shennyak hükei dhe ngaihünyeih, hatü nemeipü 
deiaeiyao yeiyahünyeih.  

Ongpalei Shahkung Bangtuh 

2Ongpalei shahkungnyü bangtuh; mehenangkü nüngi ha Kahvang touei 
lahtükteke.  
3Nüng tenyem; büpa toueipü lüdaituh; mongneongpü shahhidou nyujema 
büpa toueipü lüdaihen tephei; mehenangkü büpai mehe mong, ha 
dükphahen.  
4Mehenangkü ongpalei shah-ü peü mü shopü, “Nüngi mehe düknya?” shei 
üpai büpa kü eaokhen?  
5Üami büpalei shahkungnyü bangnya, meheyao vongshüh neponghen, hatü 
lipühapü mongdangi hapalei hepak hatü lem nyinghen.  
6Mehenangkü dihen shanghah vihheki danei nyulangmao, lemphüli 
shingvaishi jiüpü hepak hatü lem nyüke.  
7Hangkuli üpaiyao ngoikahen nang nenyingpai mehe vamkahen üpai jom kü 
eshuoh-aokhen?  
8Hangku üpa kao laophülei laangha shoungei tuhhen ngan neshiü; Nevaijü 
üpa kao laophü dihen nyih kübü yangaokhen wong neshiü. Hapayü üpaiyao 
nekeüaokpü vehok hük, nevaijü mangi hapa dükpüthü neyangaokpih.  

Mang hatü Daülangpü 

9Vanghenyü phangkü dükpü lemphüli kü ngei mongshuoh-ei veishingkü ngei 
hathü eeaokpeih. Mechem shennyak hüki lebüthü shak kü vanglem 
lemhenshang, laophü nying kü mong kü ma yahpü hepak hük nyüke.  
10Hih, ngei nemeipüthü mahng vütükpü eetepih, shejao mahngchong leipü 
nyokei leijashingkü jomi douten dükhampü nangkü chingnyülei shennyakthüi 
hathü kü vihpülüpü eetepih. Hapayao angsha khih.  

11Mechem hangku sho mahtükpü kü lomi hanghi neshuohhenshang, 
hangkuthülei mongkü ten dükhen temnyüpeih.  
12Mang shennyakthüi mang kho hükpa düklangmao yangnyu den lushi 
nyunyüke, shejao üami Kahvang kü nyemnya, jomphong-üng meipüba 
nyuhen; mehenangkü jomi Kahvang kü nyemnyüke.  
13Shejao mangthüi Kahvang kü nenyempü nangkü jom meishi nenyuaokhen 
hatü jomei yangnyu den vangdhüm laang keiha shohdaihen.  
14Kahdoknyü kü angsha dou hanei vamnyüke. Daülangpüthüi mangthüi 
dangbenüng hanghi dangnyüke, hatü mangthüi daülangpüthüi dangbenüng 
laklei dangnyüke. Hapayao angsha khih shei ngei enyüpeih. 
15Hanangkü yangnyu-ü mongongshi nyuhen khih shei ngei enyüpeih; 
mehenangkü vanghenyü phangkü hangku shingvaishi hahhen, yinghen hatü 
mongonghen mü lenei lebü meipü meheyao neshiü. Shejüang vanghenyü 
phangkü Kahvangi shuohpü yangnyu nyih kansho hük mong aa kü büpai 
dükpü dou kü mongong nyuhen.  
16Mechem ngei ngelei mong shuoh-ei kihikon nyinghen, hatü vangnyak 
vangngai neshinechongi kahdoknyü kü hangkui dou dükpü kü veipa,  
17Kahvangi dükpü dou lemphüli ngei eeteke; üpaiyao vanghenyü phangkü 
mehe vamnya, ha neyao-aoknyu. Hangkui hapa yemei dangnüng shei khejao 
hangkui hapa lappü nenyingaok. Kon kohpü shennyaki ngei peü nyingnyeih 
shei ejao, büpai hingmei mü hapa yaoei neaokpih.  

Chongvenbü 9 

1Hanangkü ha peü kü ngelei mongi dokei veitepih; daülangpüthü hatü kon 
kohpüthüi dükpü kemei Kahvangei lakmongei nyüke, hatü bampai hi 
jiühitpai danei nyüpa, üpaiyao ha nyingnüng neaoknyu.  
2Daülangpü hatü mang, meipü hatü nemeipü, daülangshemshepü hatü 
nedaünelangpü, moila shuohpüthü hatü moila neshuohpüthü peü aihük 
lashüh-i beannyüke. Shennyakmeithü kü keiha mangthü kao, 
vangpüshuwpüthü kü keiha vangpüshuwpü neyahpüthü kao vamnyüke. 

3Peü kü aihük lashüh-i beannyüke, hatü vanghenyü phangkü vampü peü kü 
hayü mang. Nyeinya vaishi, peüei mongdang kü mangi maei nyüke; jom 
yemmü nyupü thahshi jomei mongdang kü ngapüyoipü nyüke, hatü hapheikü 
jom didaikemnyüke.  
4Shejao yemmü nyupüthü mü ompüthü kü monglemhen nyüpeih; 
mehenangkü didaipü mailang meyü yemmü nyupü shi-üng meipeih.  
5Mehenangkü yemmü nyupüthüi ham dihen shei nyingnyeih, shejao 
didaipüthüi meheyao nenyingnyih; Jom shing sheyü laklei neshiü, hatü 
jomphongü deih-ao nedeih-i betüknyeih.  
6Jomphongei bampü, jiühitpü, hatü mükhühmongyung peü mahdai; 
Vanghenyü phangkü vampü mepa kao sheyü jomphongei hean neshiü.  
7Daituh, mongongshi hahying hahtuh, hatü mongongshi yingtuh; 
mehenangkü nüngi mehe düknya, Kahvangi shelei mebü mongpü nyüpeih.  
8Düngei ashak shola owtuh, hatü shangjing kü mainga nyiotuh.  
9Vanghenyü phangkü Kahvangi nüng kü shuohpü angsha yangnyu nyihthü 
peü kü nüngi bampü anyüha mü mongongshi nyutuh; mehenangkü hapayü 
nüngei yangnyu hean, hatü vanghenyü phangkü nüngi nyiuei dükpü dousho 
khih.  
10Nüngei laki dükaokhen mü mehe mehe heühenshang wong kohshi kemei 
düktuh; mehenangkü nüng vühen mahngchongei dou dükhen nevaijü 
deihhen, nevaijü nyingpühingpü nevaijü kihikon meheyao neshiü.  
11Vanghenyü phangkü ngei lemhük eetepih: Mokteipeyü la shangpü am shing 
mon nevai, nevaijü vehokü wong kohpü am shing mon nevai; hahyingü kon 
kohpü am shing mon nevai; mophimo-ü nahpü am shing mon nevai, 
bampeyü lahhinpü am shing mon nevai, shejao hepak hatü lashüh-i jom peü 
kü jiühünyeih.  
12Mehenangkü mechem laophü kü vongshüh vamhen üpaiyao nenyingaok. 
Shang kü nyah manlangpükei, tai kü ouha manlangpükei, mechem 
ngangahük kü vongshüh dhaümhenshang hangkuli vongshüh kü shüdainyeih.  



1496 

 

 
   Daülangpü Laihing 

© 2005, Bible Society of India. 
 

 
 

 

Ngapü Meyü Kihikon-üng Longpeih 

13Vanghenyü phangkü kihikonü meshük longpa, hapa lappü ngeiyao eetepih.  
14Chem hepak kü ching maanpü hük kü nanglak maani mon nyu, hatü wong 
kohpü ong hük hapa ching hahhen hapa ching shinei yahtü shümhen 
shingvaishi dou longpü dük.  
15Shaang hapa chingei taopa shennyak hük shejao kon kohshi nyu, hatü 
büpai hapa ching büpalei koni yangaok. Shejao üpaiyao hapa taopa shennyak 
deih-ei nedang.  
16Hanangkü, “Wong kohpü meyü kihikon-üng meipeih” shei ngei enyüpeih. 
Shejao taopalei kihikonü peüi yaktük, hatü büpalei shah kü üpaiyao mong 
neshuoh.  
17Ngadaiphei vanglem lembüi leneiwongei epü meyü, kon kohpü shennyaki 
nümei epü kü lihen nyüke.  
18Kihikonü vehok phunglang mao meipeih, shejao mang shennyaki mei longi 
mangtüknyeih.  

Chongvenbü 10 

Yangnyu kü Lihen Shahnying 

1Maanha mahngi vong meipü meli shie bütükpü keiha, ajükpü ngadoui 
kihikon hatü dhüm mahtüknyeih.  
2Kon kohpüthülei mongdang lakdah lemei meenyüpeih, shejao ngapalei 
mongdangü laknyong lemei meenyüpeih.  
3Büpa lemnyüshong kü kamshing kao kon neshiüinyunyeih, hatü büpayü 
ngapa shei peü kü hunyüpeih.  
4Vanglem lembü hük nüng khüei mongshihjema, nüngi nüngei dousho 
tetuhphong; Mehenangkü nenteiaokei nyupai mang longpao tüknyüpeih.  
5Vanghenyü phangkü ten hük ngei eetepih hatü ongpa kübü vampü pungpü 
ngei eetepih:  

6Ngapüthüang longi shaopü uoshing kü uonyüke; shemmeithü phangpa 
laphen kü nyunyüke.  
7Aathü koyei dok shangei uopü, hatü ongthü la mü daipü ngei eetepih.  
8Üami kahsha shonya, jom-üng hapa kü vühen; Üami bham lowei dainya, 
biüi kaokhahhen.  
9Üami yaong bhaokei shüngnya, ha kü jom-üng ma yahhen, hatü üami pü 
kaaknya, laophüi-üng aokhahhen.  
10Nüngei ay neaokjema, hatü nüngi ha neyüjema wong nyeinya tüknyeih, 
shejao kihikoni hapa dükaoknyüpeih.  
11Biü ngan shekü biüi kaoktükjema, biü nganbü shingvaishi nanglei neshiü.  
12Kon kohpü shennyakei ju kübü shahthü kü phahji kohshi nyunyeih, shejao 
ngapalei shah-i hapa mangtüknyeih.  
13Jomei ju kübü ngashah eyei pangnyeih, hatü nemeipü ngashahyoishah eyei 
dohnyüpeih.  
14Ngapai shah ekhan enyüpeih; üpaiyao mehe vamhen nenyingaoknyih, hatü 
üpai büpa kü ngoikahen nang eshuoh-aokhen?  
15Ngapa hüki laophülei doui-üng büpa tengdainyeih; büpai shemei leihen lem 
dangkao nenyingnyih.  
16Hashih hüki vanglem lempü, hatü ongthüi moeitapei mon nyupü kahmükü 
onyükei!  
17Longli ongli kübü shennyaki vanglem lempü, hatü wong danghen 
shingvaishi hepak jiüshi mohitap lingpü, shejao yiüi nechokpü kahmükü 
moihiman!  
18Mechem shennyak vaakhenshang, büpalei shem shemmdainyeih; 
neshünenyiükpü shennyakei shem kü vang yiünyüpeih.  
19Nyiyeiwaei mongongmonglehen shingvaishi mo monyüpeih, hatü yiüi 
yangnyu mongonghünyeih, shejao lopi mon lemphü jiühünyeih.  

20Nüngi mongei dangkao ongpa hük vüshih-ei tedeih, nevaijü nüngei 
shinshingei shemmeipa khüei tethaüvaü; Mehenangkü piteipü ouha-i nüngei 
shah koei lüdaihen, nevaijü yang kohpü yemi hapa shah baongtükkahen.  

Chongvenbü 11 

Dhaümshi Dükpü Nanglei 

1Nüngei hahying yungching shangkü haiphongtuh; mehenangkü nyih longi 
angpheikü nüngi ha nyokei danghen.  
2Nüngei phaihanthü shingnyet nevaijü shingshet shuohtuh; Mehenangkü 
kahdoknyü kü mehe vamkahen nüngi nenying.  
3Mechem phum thihhenshang kahdok kü vang keinyüpeih; Pü hük pehe 
lemei dohen hi apsha lemei dohenshang dopü shingei lemshi nyudainyeih.  
4Üami vanglük dohpü dannya, sheili nesheiaokhen; Üami vang meipü 
dannya, hah vethen nedanghen,  
5Nüngi nyü hükei vom mongei naü mekei ngüan ngüleiyei pangnya, 
nenyingpü keiha, lemphüli Lingbü Kahvangei dou nüngi nenyingaokpih. 
6Nepnüng nüngi sheili haituh, hatü om kü nüngei lak kongei tenyu; 
mehenangkü mepapa sheili meipüba kohhen, nevaijü nyiphen-üng meishi 
kohhen nüngi nenying.  
7Vangngaiyü vüngnyangi nyüke, hatü vanghenyü eehenü mongongbenüng 
nyüke.  
8Üami bong luangi nyuhenshang, büpai nyuyang kemei mongongshi nyutuh, 
shejao büpai shangmang nyihthüao deih-ei dangtuh; mehenangkü hapa nyih 
longi nyukahen. Peikahen shei monglempü lemphüli angsha khih.  

Thehilathü kü Nangthongpü 

9Oh themei, lamei, nüngei thehila nyihthü kü mongongtuh, hatü thehila 
hepak kü nüngei mong mongonghütuh. Nüngei mongi lümpü lem kü kamtuh, 
hatü nüngei mük kü meipü düktuh, shejao hathü dou lemphü kü Kahvangi 
nüng shahphen shingei müei deihen shei deih-ei dangtuh.  

10Hanangkü nüngei mong kübü mongshang changtüktuh, hatü nüngei büm 
kübü shanghah yaktüktuh; mehenangkü thehila hatü kahmong nyemhalei 
yangnyuao angsha khih.  

Chongvenbü 12 

1Nüngei thehila nyihthü kü nüngi nüng Lingbü deih-ei dangtuh; shanghah 
nyihthü ngoikü shekü, hatü vangbongthü peihdai shingkü nüngi, “Ngei hathü 
kü mongonghen neshiü” shei ehen.  
2Vanghe vangngai hatü lennyü, hatü lithathü manghdai shekü, phum vang 
mü leidai shekü,  
3shem yombüthü kheüdaihen, wong kohpü shennyaki wong neshiüi 
leidaihen; shaaihen bha maani mon nyupü nangkü hahhüpü nehah-aokhen, 
hatü lekei ne-ee-i mük wong laaidaihen. 
4Chingyangshongei ngeümoh ngeüshepü nüngei dhaongi nedanhen; hah 
shüpü ngeü hatü kesho nyahhai lokpü mahmahmeni mon danhen, shejao 
ouha-i vaüpü ngeü küang dhaei paohen.  
5Nüng vakhivien kü kamhen nyemdaihen, hatü nekamneyaongaoki leidaihen. 
Nüng sheyü shosho pungdaihen; sheyü laknolathan neaoki leidaihen, hatü 
mehe yahlak hahlakao nena-i leidaihen. Hapheikü shennyakü nedohnetenpü 
nyuishing yemei lüdainyeih, hatü hapheikü chingyangshongei mahng theppü 
chongkahen.  
6Nyiamvü phendai shekü, hatü hon nükshung bhaokdai shekü, yungkukei 
yungshong lakdük shaidai shekü, yungshong bhaodai shekü,  
7kahdoki lingpü büm kahdokei leidai shekü, hatü Kahvangi shuohpü laangha 
büpa touei manglüdai shekü nüng Lingbü deih-ei dangtuh.  
8“Angsha dok kü angsha khih” shei Chongvenbüi enyeih. “Lemphüli angsha 
khih!”  

9Shejao Chongvenbüi monha kon kohpü nevai, büpai nanglakthü kü kihikon 
nyuhnyüke. Büpai kandok shahthü longi yemei dangei hapalei shahhing 
dokei veiteke.  
10Chongvenbüi jiüpü shahthü danghen yemteke, hatü büpai shahhing 
shahthü nyang.  
11Kon kohpülei shahthüyü mi yombüi mithü kü atteipü lenshuoh leshi nyüke, 
hatü thaiyei tuhpü kandok shahthüyü wongshongi appü kojal kei nyüke.  
12Hathü mü lenei lemhük-üng nyuküjema, ngelei hapeü, lituh. Lai longi 
nyangpai dohshing neshiü, hatü lai longi iepai büm kü tok vaipü mon.  
13Shaang lemphüli danteke; lemphüli kü shahshomü hapa khih: Kahvang 
nyemtuh, hatü büpalei shahkungnyüthü noteituh; mehenangkü shennyakei 
dousho kempü hapa khih.  
14Mehenangkü Kahvangi joshi nyupü dou, meipü hatü nemeipü dou lemphüli 
shahphen shingei koei peikahen.  

 Solomonei Kesho 

Solomonei Kesho 1 

Shulam am Nelanyüi Epü 

1Solomonei kesho khongkü kesho.  
2Büpalei jui ngei kü nyemjüppha! Mehenangkü nüngi bampeyü yiü mao 
meipüba;  
3Nüngei vong meipü meli meshük mongongbenüngang; nüngei menü vong 
meipü meli cheipükei nyüke; hanangkü nelathüi nüng kü bamnyüke.  
4Ngei nüng mü mühahtuh; ji shülangshah! Ongpai ngei büpalei dung-amei 
mülangpeih. Hami nüng kü mongonghen, hatü mongmeihen; Hami yiü mao 
nyeishi nüngi bampü jung vihhen; jomi hingmei nüng kü bamnyeih.  

Shulam Nela-i Epü 

5Oh Jerusalem nelathü, Kedar leipü ashakshemthü kei, Solomonei ashakshem 
kübü haenpü ashak keiha, ngei nyakshi shejao nela meishi nyüpeih.  
6Ngei nyakpü nangkü ammi ngei kü tenaampha; mehenangkü ngeiyü 
vanghenyüi nyaktükpeih. Ngelei jeihinaüthüi ngei kü mongshih-ei ngei 
nyalingngupai kahthü yomhü, shejao ngelei nyalingngupai kah kü ngei 
nejungaok.  
7Ngelei laangi lümpü nüng, nüngi mithü kü het melei ühnya, hatü nyihnüng 
metouei nyiumeihünya, ha ngei kü eshih. Ashaki kuhlangpü nyüha keiha 
mehekei ngei lebü mi yombüthü mü ngei nüng yemhen?  

Jerusalem Nelathüi Epü 

8Nyühathü khongkü peü mü nela meipü nüngi nenyingjema, mithülei lameen 
dhaümei daituh, hatü mi yombüthülei ashakshem yopailei nüngei yum 
chehathü kü het ühhütuh.  

Solomoni Shulam Nela kü Epü 

9Oh ngei bampü, ngei nüngü Pharaoh ongpalei koyei khari khong kübü koyei 
cheha mü sheteiphennyüpeih.  

10Dhaongchü chüpai nüngei omdhaong bah-angke, Yüknyü yükpai nüngei 
üngchong meiangke.  

Jerusalem Nelathüi Shulam Nela kü Epü 

11Hami nüng kü ngini shahngei hon-ow hük lingphahen.  
Shulam Nela-i Epü 

12Mechem ongpa büpalei shinshingei lemshi nyupa, ngelei vong meipü meli 
vongi shem maküteke.  
13Ngei bampübayü ngelei amma nyi aa kü haüpü vong meipü melishong kei 
shüke.  
14Ngei kü, ngei bampübayü Engedi nyalingngupai kah leipü yingmong 
shaanchü chübong kei shüke.  

Solomoni Shulam Nela kü Epü 

15Oh ngei bampünyü, nüng mekei nela meipüang! Oh nüngü mekei 
lümhüpüang! Jiei shinshingü phenha ni vaihen. Nüngei mükü athubalei mük 
kei shüke.  

Shulam Nela-i Epü 

16Oh ngei bampüba, nüng mekei nethe meipüang! Mekei bamhübenüngang! 
Jiei lüngü thüngkon shang keiha,  
17Jiei shem kübü püthüyü cedar püthü kei khih, hatü shinshangü 
awkaongpüthü vaihen.  

Solomonei Kesho 2 

1Ngeiyü Sharon chüong hük, kahji yangkheih chübong.  
Solomoni Shulam Nela kü Epü 

2Hüh chi kübü yangkheihchü hük keiha ngei bampünyü nelathü chi kü 
nyüke.  

Shulam Nelanyüi Solomon kü Epü 

3Yinghilong chi kü apple pü hük nyupü keiha ngei bampüba nethethü chi kü 
nyüke. Ngei hapa püdhüm phangei uohen mongongnyeih, hatü jepei veijü 
hapalei betjükü vüngshi shüke.  

4Büpai ngei mo shemei müei dai, hatü ngei shangkü büpalei khüamlungü 
bampü nyüke.  
5Nyalingngupai aani ngei wong kohhütuh, apple betjüki ngei thahümahütuh; 
Mehenangkü bampü youngi tüngnyüpeih.  
6Büpalei laknyong ngelei shangjing phangei, hatü büpalei lakdah-i ngei kü 
khaainyüke.  

Solomoni Jerusalem Nela kü Epü 

7Oh Jerusalem nelathü, ngei am kü phaüei shaok, hatü meishiy lajathü 
mokpükei wong kohshi enyüpeih. Bamteiaungteihen hepak mangngoi shekü 
bamteihen mongkü tebongkei.  

Shulam Nela-i Ehahpü 

8Ngei bampübalei ngeü banghümao! Veituh, büpa kahshangthü kü 
phaukteinyüke.  
9Ngei bampübayü shaok nevaijü meishiy laja leshi nyüke. Veituh! Halei büpa 
bham haolei yaongtü ümha shaden, hatü bhamvo homei veinyüke.  
10Ngei bampübai ngei kü, “Yaongtuh, ngei bampünyü, nela meinyü, hatü ngei 
mü huoi;  
11Mehenangkü sheyü hong hepak peihdaiteke; vang keipao dohdaiteke;  
12Kahdoknyü kü chübongalethü pungnyüke; lokei haihen hepak ngoiteke, 
hatü jenei kahdok kü athubathü lokpü dannyüke.  
13Adhapüthüi shongpü betjük jüknyüke, hatü nyalingngupai bong pungpai 
vong meipü vamnyüke. Yaongtuh, ngei bampünyü, nela meinyü, ngei mü 
huoi” shei ephopeih.  

Solomoni Shulam Nelanyü kü Epü 

14Oh ngelei athubayü yaong aa kü, hatü yaongvak aamei joshi nyüke, Ngei kü 
nüngei dhe hushih, ngei kü nüngei ngeü danhütuh; Mehenangkü nüngei ngeü 
vüngnyangi, hatü nüngei dhe bamhüshi nyüke.  

Shohlohpü Kesho Hük 

15Hamphong kü mahuthü yepshih, nyalingngupai kah tentükpü mahu 
chehathü yepshih; Mehenangkü hamei nyalingngupai bong shaang 
pungnyüke.  

Shulam Nelanyüi Ehahpü 

16Ngei bampübayü ngelei, hatü ngei büpalei; Büpai yangkheihchü yingei 
büpalei mithü ühyingnyeih.  
17Vang mangngai shekü, hatü shangmang manglüdai shekü, meishiy laja 
keiha Bether kahshangthülei nyokei leikei.  

Solomonei Kesho 3 

1Yanüng vangnyak ngei ngelei shinshingei ngei bampübayemei paümnyeih; 
Ngei büpa yempeih, shejao ngei büpa nedang. Ngei büpa kü nyükjao büpai 
nejangpha.  
2Ngei shaang paoei chingnyülei daihen, Chingshong, shokhivaung kemeilei 
ngelei laanghai bampüba yemhen. Ngei büpa yempeih shejao büpa nedang.  
3Ching yompüthü heüei ngei jom kü, “Ngei bampüba heüla?” shei 
pheshuohpeih.  
4Ngei jomphong tuhtü daihinüng ngei büpa heüpeih. Ngei büh ngei paümpü 
onyülei ngamshem dungnukei müei manglei thahshi ngei büpa nedeishih-i 
shonglangpeih.  

Chepahai Jerusalem Nelathü kü Epü 

5Oh Jerusalem nelathü, ngei am kü phaüei shaok, hatü meishiy lajathü 
mokpükei wong kohshi enyüpeih: Bamteiaungteihen hepak mangngoi shekü 
bamteihen mong kü tebongkei.  

Shem Yemhen Daipü 

6Bhih kahdok leipü awshit tem mü lepei vampükei, bhei leihpüthüi yubenüng 
vong meipü meli ngü büei vamhüpü üpaang?  
7Veituh, Israel kü peü mü wong kohpü veshan pejem shonei yahtü, Solomon 
ong uoshing kü uotü yüngei deikünyüke;  



1505 

 

 
   Daülangpü Laihing 

© 2005, Bible Society of India. 
 

 
 

 

8Jom peüi yanlu notü vehok kü lahngpüthü yanüng nyem shaoshuohpü kü 
jom peüi yanlu temtüktü nyüke.  
9Solomon ongpai laophü shing Lebanon leipü pü yah-ei jaan lingteke.  
10Hapalei shemhathü ngini ling, hapa kü bhangpü honi, hatü uoshingü 
manghshempü ashak Jerusalem nelathüi lingpü yah-ei shihteke.  
11Vamkei, Oh Zion nelathü, chenyüi büpa shem yempü nyih, hatü büpa 
mongongpü nyih Solomon kü thenshuohpü ong athen kü veihümao.  

Solomonei Kesho 4 

Solomoni Shembünyü kü Epü 

1Nüng mekei nela meipüang ngei bampünyü! Oh mekei meipüang! Shokuh 
phangei nüngei mükü athuba kei shüke. Nüngei sho-ü Gilead Kahshang leipü 
yumhathü mum dheüei leiküpükei shüke.  
2Nüngei bha-ü shaang mithü mum japtü hangha laktükpükei shotoh-i shüke. 
Jom peü cheha nyi nyi müshi hükao lomja nenyu.  
3Nüngei juben motem kei; nüngei ju lümao lümshi. Shokuh phangei nüngei 
omdhaongü pomegranat betjük bhaoei haüpükei shüke.  
4Nüngei üngü nyülüki vepü Davidei shangdü kei shüke; Hapa kü veshanthülei 
ii haja haja ngennyüke.  
5Nüngei amma nyi-ü shaok cheha nyi keiha; Pe haolei shaanpü shaok cheha 
nyi yangkheihchü yingei yemhahleyingpü kei shüke.  
6Nyihnüng mangngoi thahshi, hatü vangdhüm manglüdai thahshi ngei vong 
meipü kahshang, hatü ayingshü shangchingei daihen.  
7Ngei bampünyü, nüngü eelahen neshiüi meiangke;  
8Lebanon leipü ngei mü leidaishah, ngelei shembünyü, Lebanon leipü ngei 
mü leidaishah. Amana Kahshang kübü, Senir shangching leipü, hatü Hermon 
Kahshang leipü, mailang jep hatü shahnyü nyuishing leipü yanei leidaishah.  

9Ngelei naüpeü hatü shembünyü, nüngei mükvang nakung kü chem mon 
veipai; nüngei üngchong yüknyü kü chem mon mükvaungi veipai ngelei 
mong nüng kü shüngdaiteke.  
10Nüngi bampü mekei vüngnyangpa, ngelei naüpeü, ngelei shembünyü! Yiü 
mao nüngi bampü meshük meipa, hatü vong meipü meli peü mao nüngei 
mainga vong meshük meipüang!  
11Nüngei ju kübü nyahjiü yennyüke, ngelei shembünyü; Amma hatü nyahjiü 
nüngei yeijaang kü nyüke. Nüngei ashak kübü meli vongü Lebanon vong kei 
shüke.  
12Ngelei naüpeü, ngelei shembünyü, nüngü küptükpü pe kei; Nüngü 
bangtükpü yungkuk, yunglok kei shüke.  
13Nüngei sheilithüyü pomegranat pemong kei, meipü betjük jüknyüke; 
Yingmong shaanchü hatü vong meipü püthü kohnyüke,  
14Vong meipü püthü, hatü saffron, calamus hatü cinnamon, hatü ayingshü 
lem longi, myrrh hatü aloes, hatü vong meipü bühen pü longi vamnyüke.  
15Nüngü pemong yunglok hük, yangnyu yunglok, hatü Lebanon leipü yenei 
shapü yungyen hük.  

Shembünyüi Solomon kü Epü 

16Paotuh, pelük, hatü peikei, aplük! Vong meipü peülei daihen shingvaishi 
ngelei pe kü lüktuh. Ngei bampüba büpalei pemongei peiyei haleipü betjük 
meipü nyemhah.  

Solomonei Kesho 5 

Solomoni Epü 

1Ngei ngelei pemongei peitepih, ngelei naüpeü, ngelei shembünyü; ngei 
myrrh mü vong meipü meli thaitepih. Ngei ngelei nyahdük hatü nyahjiü 
hahtepih; ngei ngelei yiü hatü amma yingtepih. Hahtuh, Oh küphüthü, hatü 
moh-ei yingtuh, Oh ngei bampüthü.  

Nelanyüi Epü 

2Ngei shiteke, shejao mong yemmü nyupeih. Bangtuh! ngei bampübai sha kü 
khungnyüke. Ngei kü sha apshih, ngelei naüpeü, ngelei shembünyü, ngelei 
athu, ngelei meiden dohpü nelanyü. Ngelei shangjing nyieni shiedaiteke, hatü 
ngelei sho vanglah-i shiedaiteke.  

Nelanyüi Epü 

3Ngei büm-ow kemei nyiuktüktih; mehekei ngei shao ha owhen? Ngei la 
phutüktih, mehekei ngei shao kahdok kü shouphenang?  
4Ngei bampübai sha kü laki dükteke; büpa yopailei nyüke shei ngei mong 
tukei nyupeih.  
5Ngei ngelei bampüba kü sha aphen paoshingkü, ngelei lak kü myrrh-i maei 
nyu, ngei shemsha lakdük kü shongshing kü myrrh yenei shaküteke.  
6Ngei bampüba kü sha apshuoh shingkü büpa lüdaitü chongküteke. Büpa 
lüdaipü nangkü ngelei mong bhagküpeih. Ngei büpa yem, shejao büpa 
nedang, ngei nyükshuohjao büpai nejangpha.  
7Ching yompüthüi ching veiyei longteishingkü ngei heüteke. Jomi ngei kü üp, 
hatü kaw shaphopeih; chingnyü penyüsha yompüthüi ngelei ashak nyiukei 
lüdaipeih.  
8Oh Jerusalem nelathü, ngei am kü enyeih ammi ngei bampüba heüjü bampü 
youngi tüngnyüke shei eyeishuoh.  

Jerusalem Nelathüi Chenyüha kü Epü 

9Oh nyüha khongkü nela meinyü, Nüngi hamphong kü hapakei ehen mü, 
nüngi bampüba mih mü meshük hayaoha meipüang?  

Chenyühai Jerusalem Nelathü kü Epü 

10Ngei bampüba nethe meishi, hatü wong kohshi, haja an khong kao hayaoha 
nyüpeih.  
11Büpalei shangjingü daülangpü hon keiha, büpalei sho nyiükshi, hatü ashaba 
kei nyakshi nyüpeih.  
12Büpalei mük yungyen leipü athubathü keiha, amma-i hangha laktü, yüknyü 
veeipükei nyüke.  

13Büpalei omdhaongü vong meipü vampü meli kei nyüpeih. Büpalei jubenü 
myrrh meli yenpü yangkheihchü kei nyüpeih.  
14Büpalei lakü douvang yaong mü honi lingpü lakshep kei nyüpeih. Büpalei 
büm Sapphir shihtü jintükpü meinyübha kei nyüpeih.  
15Büpalei layü douvang yaong shemnyü hon shangkü shemei lingpükei 
nyüpeih. Büpalei hangbongü Lebanon keiha, cedar püthü kei meishi nyüpeih.  
16Büpai shah-e ngeüsheipeyü vüngnyangi, büpayü dhaomü lümao lümi 
nyüpeih. Hapayü ngei bampüba, hatü hapayü ngelei küphü, Oh Jerusalem 
nelathü.  

Solomonei Kesho 6 

Jerusalem Nelathüi Chenyüha kü Epü 

1Nüngei bampüba melei daipa, Oh nyüha khongkü nela meinyü? 
Hamphongao nüng mü büpa yemei daikününg, büpa melei daipa?  

Chenyühai Jerusalem Nelathü kü Epü 

2Ngei bampüba büpalei pelei vong meipü meli touei, büpalei mithü kü het 
ühhen, hatü yangkheihchü bhukhen yiüei nyüke.  
3Ngeiyü ngelei bampübalei, hatü büpayü ngelei, büpai yangkheihchü yingei 
büpalei mithü kü ühyingnyeih.  

Chepahai Chenyüha kü Epü 

4Ngei bampüba, nüngü Tirzah kei meiangke, Jerusalem kei bamhüshi khih, 
khüamlung paitü daipü veshanthü kei müknyinshi khih.  
5Nüngei mük ngei toueipü bienlangshih; Mehenangkü jomphongi ngei yepei 
tuhlangnyüke. Nüngei sho-ü yumthü Gilead shangjing leipü phaukteiyei 
leiküpükei shüke.  
6Nüngei bha-ü shotoh-i mithü hangha laktüktü leiküpükei shüke. Jom peü 
cheha nyi nyi müshi hükao lomja nenyu.  
7Shokuh phangei nüngei omdhaongü pomegranat betjük bhaoei haüpükei 
shüke.  

8Onglapeü pejem, yükphü büali, hatü pai mü ngühpü nelathü ne-ieaoki 
nyulangmao,  
9Ngelei athuba, ngelei den ngoipü hükü hayaoha hih. Ngei hük kü mon 
bamnyeih, hatü pinnyü keyü athuba kü kei bamhüshi, pinnyü-ü chenyüi 
bampü lalom. Nelathü peüi pinnyü kü veitü moihiman shei nyüknyüke; 
Onglapeü hatü yükphüthüi pinnyü kü vih-ei loknyüke.  
10Vanghela kei vampü, lennyü kei meipü, vanghe kei nyapü, khüamlung 
paitü daipü veshanthü kei müknyinshinyupü üpaang?  

Shembünyüi Ehahpü 

11Kahji leipü sheili kü veihen, nyalingngupai phenlak nienmang shei, hatü 
pomegranat betjük bong pungmang shei veinüng ngei pelei yiüpeih.  
12Ngei ha deihhen shekü koyei khari yüpbüi vehok nang deihpü keiha, nüngi 
ngei kü bamhen lehüpeih.  

Jerusalem Nelathüi Chenyüha kü Epü 

13Nyokei leikei, nyokei leikei, Oh Shulam nela; nyokei leikei, hami nüng kü 
veishah, nyokei leikei! Mahanaim am opü kü veipükei mehekei ammi Shulam 
am kü veihenang?  

Solomonei Kesho 7 

Bahapai Epü 

1Lathuh thuhjü nüngei la meshük meipüang, Oh Onglanyü! Nüngei 
shüngkungü yüknyü leshi, doumin dükpü amei lakdou kei shüke.  
2Nüngei houngü mechemao vukpü yiüi netaopü toilangpü yiüshong leangke. 
Nüngei vomü yangkheihchüi shonei nyupü hah manang kei shüke.  
3Nüngei amma nyiyü shaoki cheha nyi peetei shaanpü kei shüke.  
4Nüngei üngü meinyübha-i lingpü shangdü kei khih. Nüngei mükü Heshbon 
chingnyülei Bath-Rabbim penyüsha yopai leipü yungkuk kei shüke. Nüngei 
shoungü Damaska philei meepü Lebanon shangdü kei shüke.  
5Nüngei shangjingi nüngü Karmel Kahshang kei leihünyüke. Nüngei sho-ü 
haangvang kei nyakshi, hapa meipai ongpayao yeplangnyüke.  

6Nüng meshük nela meipüang, Oh monghahpü nelanyü!  
7Nüngei bümhishao palm pü keiha, hatü nüngei amma betjükchoung kei 
shüke.  
8“Ngei hapa palm pü kü aonghen; hatü haleipü betjük vaümhen” shei e. 
Nüngei ammayü nyalingngupai choung keiha; nüngei ngü apple ngü büpü 
keiha;  
9hatü nüngei ju yiü ngü meipü kei shüke. Hapa yiü nelanyü touei jiüshangi 
yentuh, hatü pinnyülei juben, hatü bha kü aüh-ei yentuh.  

Nelanyüi Epü 

10Ngei ngelei bahalei, hatü büpai ngei kü monghahnyeih.  
11Huoi, ngelei bahapa, ji koshoya kü kamtei daishah, hatü chingnyülei 
paümei hepak tükshah.  
12Ji lomi nyalingngupai kahlei heihshah, hatü hapa punglashang veishah; 
Nyalingngupai hatü pomegranat bong punglashang veishah. Halei ngei 
bampü nüng kü shuohhen.  
13Yingmong chüi vong meipü shuohnyüke, hatü jenei shadenei betjükvungjük 
lemphüli, chang hatü ja kemei nüng shing tuh-ei nyüpeih, Oh ngelei bahapa.  

Solomonei Kesho 8 

1Oh nüngü onyülei amma yingei longpü ojei vailangmeyü meihen khih! Ngei 
chingshongei nüng ponglangmao, om kü jüphen, hatü üpaiyao ngei kü ne-
eelahen.  
2Ngei nüng müei onyülei shemei leihah shepeih, hatü halei nüngi ngei kü 
bampü jung nyuhphahen. Ngei nüng kü pomegranat-i lingpü vong meipü yiü 
yingphahah shepeih.  
3Büpalei laknyongi ngelei shangjing phangkü, hatü lakdah phi-i ngelei büm 
kü aeinyüke.  
4Oh Jerusalem nelathü, ngei amphong kü eshah: Bamteiaungteihen hepak 
mangngoi shekü bamteihen mongkü tebongkei.  

Küphüthüi Epü 

5Bampünyü kü khaaitü yingmong leipü aongküpü üpaang? Apple pü phangei 
ngei nüng kü phokpeih, halei anyüi nüng ko, hatü bühpeih.  

Nelanyüi Epü 

6Nüngei mongei ngeiyü füoshang shingpükei, nüngei bhagchong kü füoshang 
shingpükei tuhtuh; Mehenangkü bampeyü dipükei wong kohshi, mükhüh 
mongyungao mahngchong keiha phahji neshiü. Hapayü bahpü aw keiha, 
wong kohpü awlom kei hahtüknyüke.  
7Yung longi nyupai shei ji bamteipü yungle meihen neaok; yungnyü büngi ha 
paüei shanlangnüng neaok. Hanei-i laophüi angpü mopi bampü shaknüng 
yemjema, ne-ienelempü ponghen.  

Küphüthüi Epü 

8Hamei naüpeü hük nyüpeih, hatü pinnyülei amma shao-üng manglong. 
Pinnyü kü doi phehen peiküjü hami mehe dükhenang?  
9Pinnyü paoh bham vailangmeyü, hami pinnyü shangkü ngini shangdü 
lingshuohhen; Pinnyü paoh shaden vailangmeyü, cedar pü yah-ei sha 
lingshuohhen.  

Nelanyüi Epü 

10Ngeiyü bham hih, hatü ngelei ammayü haleipü shangdü. Büpalei müksho 
kü ngeiyü chingmei kobü hük kei nyuhampeih.  
11Baal-Hamonlei Solomonei nyalingngupai kah hük nyuteke; Büpai hapa 
nyalingngupai kah yombüthü kü shuoh; Ngin haja hük baong koei peiyei 
shuohhen mü nyuteke.  
12Shejao ngelei lompü nyalingngupai kah-ü ngei shing; Oh Solomon, nüngi 
haja haja yahhen aokpeih, hatü betjük yompüthü lop kho nyi yahhen.  
13Oh pemongei nyupü nüng, ngelei küphüthüi nüngei ngeü banghüei 
dannyüke; ngeiyao ha bangshah.  

Nelanyüi Epü 

14Vamkei, ngelei bahapa, vong meipü kahshangei nüng meishiy cheha kei 
nevaijü shaok cheha kei nyukei.  

Isaiah 

Isaiah 1 

Kahvang Khüei Yaongpü Jatthü 

1Judah kü Uzziah, Jotham, Ahaz hatü Hezekiah hathüi ong vaipü hepak kü 
Amozlei cheha Isaiah-i Judah hatü Jerusalem nangkü eepü manghkhang.  
2Bangtuh, Oh vangshothü, dhaong shaangtuh, Oh kahdoknyü! 
Mehenangkü Shembüpai eteke: “Ngei hashihthü haümei laongteke, shejao 
jomphongi ngei khüei yaongteke.  
3Mohoh-i laophülei shembü, gadui laophülei shembüi het ühshing 
nyingnyüke, shejao Israel ami ha nenyingnyu, ngelei nanglaki ha 
nedanaoknyu.  
4Oh mang jatli, mang hanggovih chettü nyupü nanglakthü, mangei lihilathü, 
ten kü shuohtükpü hühihathü. Jomphongi Shembüpa yakphongteke; jomi 
Israel amei Daülangpü Hük yaktükteke, hatü büpa toueipü jomei dok 
lepdaiteke.  
5Mehekei ammi hajük lak hahhen yemnya? Mehekei ammi nedoh-i khüei 
yaongnya? Ammei shangjingü makawi madaiteke, ammei mongdang kü 
mongshangpü nyüke.  
6Ammei labha kübü shangnyüshang thahshi meipü shing hükao neshiü, 
shejao aokhahma, ma hatü iy yenpü makaw mon nyüke; Üpaiyao hapa 
nepaütük, maju kü nesha, nevaijü ha kü meli nenyio.  
7Ammei kahmük lavüngtoidaiteke, ammei chingnyüthü awi hahtükteke, 
ammei müki eeshi kung ami ammei kahdok kowtükteke; Kung ami 
kowtükhinüng lavüngtoiyei leidaiteke.  
8Zion nelathüyü nyalingngupai kah leipü tap keiha, mokohchong leipü 
tapshaü keiha vepai shümlangpü chingnyü kei leidaiteke.  
9Shembüpai jen hanei dangkao yangei netuhlangmeyü, jenü Sodom hatü 
Gomorrah am kei nyuhah shepeih.  

10Shembüpalei shah bangtuh, amphong Sodom am vanglem lempüthü; Jenei 
Kahvangi venpü bangtuh, amphong Gomorrah nanglakthü!  
11Ammi moila hajükjük shuohpai shei ngei mehe vaihen? Moila shuohbenüng 
mithü, hatü het changshi üh-ei haümpü yemthü changtü nyeishi nyüpeih. 
Ngei mohoh chebaongei iy, mi iy, nevaijü yum iy kü mongneongnyih.  
12Mechem amphongi ngei mü pongteinüng peihenshang, hathü koei peikei 
shei üpai ephopa? Hajük kü ngei nyushingei la teshuopkei.  
13Yahlak neshiüpü moila koei peiteipü dohdaituh; ammei vong meipü meliyü 
ngei keyü jiühitbenüng khih. Ammei Lenja Mo, Sabbath, hatü ammei 
thaihiyu kü ngei tengangke.  
14Ngei ammei Lenja Mothü, hatü ammei monyü moha kü jiühitnyeih. 
Hathüyü ngei kü hanggovih khih, hatü ngei hathü kü tengangke.  
15Mechem ammi lak haongei phophenshang ngei am toueipü ngelei dhe 
jolanghen; Ngei am phoppü kü nebanghen; ammei lak iy mon maei nyüke.  
16Am nyingi paütüktuh, hatü daülangi leituh. Am toueipü ammi dükpü 
doulemthü yaktükkemtuh, ten dükpü dohdaituh.  
17Jiüpü dükhen nyingtuh, shahhing yemtuh, neaoknethangpüthü kü 
sheühtuh. Hashihhathü kü jiüpü düktuh, vaümnyülei shahphentuh.  
18‘Peikei shaang, jeni chemi deih-ei dangtü eteishah’ shei Shembüpai enyüke. 
‘Ammei mang longi hakshinyulangmao shüdao kei shoshi leidaihen; Ammei 
mang iyshüm kei hakshi nyujao phümphah kei shoshi leidaihen.  
19Amphongi-üng mongei ven bangjema, amphongi kahdok kü vampü meipü 
hahhen;  
20Shejao amphongi ha yaktüktü ngei khüei yaongjema, amphong mih-ei 
yannah-i mahhen.’ Mehenangkü Shembüpalei jui ha eteke.  

Mang Chingnyü 

21Mekei hajük monglempü chingnyü büm yupü am kei leidaipa! Chem hepak 
keyü pinnyü kü shahhingi maei daülangshemshepü nyuhampeih, shejao 
shaangü shennyak jüpü am leidaiteke.  
22Nüngei ngin kü diü aongdaiteke, nüngei yiüji kü yungi vuktükteke.  
23Nüngei vanglem lembüthüyü khüei yaongpüthü, gühpathülei 
mongjempathü leidaiteke. Peüi yawhdou kü kennyüke, hatü thintho phei 
changnyüke. Jomphongi hashihhathü khüamnebaknyu; Shahphen shingei 
vaümnyüi epü kü nebangnyu.  
24Hanangkü Shembüpa, Jeiyong Kahvang, Israel amei Wong kohpü Hüki 
hapakei enyüke: ‘Oh, ngei ngelei vepathü kü ngelei mongshih khüpei 
langshuohhen hih, hatü ngelei vepathü kü ngei bhüh yemhen hih.  
25Ngei nüng khüei ngelei lak nohen; Nyiamyung heenei daüpükei ngei ammei 
nedaünelang yaktükhen.  
26Sheleipü keiha ngei am kü shahphenbüthü, hatü chongpangpü nyihthü kü 
keiha shahnying venbüthü nyokei yahphahen. Hapheikü am kü 
Daülangshemshepü Chingnyü, Monglemaokpü Chingnyü shei nyükhen.  
27Zionü shahhingi hatü halei nyupü mong leppüthüyü daülangshemshepai 
angei leihen.  
28Shejao khüei yaongpü hatü mangthü chemi mahtükhen, 
hatü Shembüpa yaktükpüthü mahtükkemhen.  
29Ammi mongongteipü longkhampüthü eejü veükahen, ammi lümei 
khümteipü pemongthü eeshingkü mongmangkahen.  
30Ammü phenlak kaudaipü longkhampü keiha, hatü yung nehaipü pemong 
keiha nyuhen.  
31Wong kohpüthüao phenha vanpü keiha vandaihen, hatü büpalei dou mü 
chemi awlah-i phenha van hahtükpü keiha, üpaiyao hapa aw nemetaoki 
hahtükhen.’ ”  

Isaiah 2 

Nedohnetenpü Chingmei 

1Judah hatü Jerusalem nangkü Amozlei cheha Isaiah kü Kahvangi shuohpü 
shah:  
2Ngoikahen nyihthü kü Shembüpalei shem nyupü kahshangü, kahshangthü 
peü mü shaopü vaihen; hatü shangchingthü peü mü shaopüba longei 
anshihhen, hatü jatthü peü yung yenpükei halei peihen.  
3Nanglakthü longi peiyei, “Kei, jeni Shembüpalei kahshangei, Jakob 
Kahvangei shemei aongshah. Büpai büpalei lemthü kü kamhen shingvaishi 
jen kü büpalei lemthü nyuhphahen” shei ehen. Mehenangkü nyuhpüvenpü 
Zion leipü, hatü Shembüpalei shah Jerusalem leipü yanei daikahen.  
4Büpai longpü jatthü aa kübü shah phenhen, hatü nanglakthü depülaopü 
dohhühen. Jomi jomei yanluthü hanshong vaiyei penglanghen, hatü jomei 
phungthü ajap vaiyei juplanghen. Jat hüki hük khüei nehokhen; hajük kü 
hokhen netemhen.  
5Peikei, Oh Jakob shem am, jeni Shembüpalei vangngai kü kamshah.  

Shembüpalei Nyih 

6Nüngi nüngei nanglak Jakob am phang tuhphongteke. Hih, jomü heongphi 
leipü thibüthüi maei nyüke, hatü Philistia am keiha lashüh dokpüthü maei, 
hatü kung shennyakei vanglemthü kü lakhüngei düknyüke.  
7Jomei kahdokü hon hi ngini maei nyüke, hatü jomei mop dohshing neshiü; 
Jomei kahdok kü koyei mon maei nyüke, hatü koyei kharithü dohshing 
neshiü.  
8Jomei kahdokü lajei mon maei nyüke; jomi jomei laki lingpü douthü kü 
aümei khümnyüke.  
9Hanangkü shennyakthü peü bhih-ei maantüktuh, hatü lomoh aühaühütuh, 
hatü nüngi hathü kü mang tetük.  
10Shembüpa kü nyemei, hatü büpalei müknyinshekhang kü keüei, yaongnyü 
longpü mongei shütuh, hatü kahmongei dungdaituh.  

11Shennyakthülei bhongeingampü mük dohtükhen, hatü hangku changmeipü 
bhih-ei maantükhen; hatü Shembüpa mon hapa nyih longei anshihhen.  
12Mehenangkü changmeipü hatü ngei longpeih shei deihpüthü, hatü shaoshi 
longei aongpüthü khüei Shembüpalei nyih hük nyüpeih, hatü jom peü bhih-ei 
maantükhen;  
13Mehenangkü Lebanon leipü shaopü cedar püthü, hatü Bashan leipü 
longkhampüthü khüei,  
14shangdü keipü kahshangthü, hatü shaopü shangtaothü peü khüei,  
15shaopü shangdüthü peü, hatü penyü showpü bhamthü peü khüei,  
16Bhei leihpü Tarshish leipü jahas peü, hatü veinyuhüpü lakdouthü peü khüei 
nyüpeih.  
17Shennyakthü bhongeingampü dohtükhen, hatü hangku changmeipü bhih-ei 
maantükhen. Hapa nyih Shembüpa mon longei anshihhen.  
18Lajeithü chemjalak kü mahdaihen.  
19Shembüpai kahdoknyü jenhühen yaongpü nyih, büpa kü nyemei hatü 
büpalei müknyinshekhang kü necha-aoki, shennyakthüi nyaiyei yaongsha 
hatü kahsha yemei daihen.  
20Hapa nyih shennyakthüi jomi khümteipü hon hi ngin, lajeithü, humhalache, 
hatü abakthü touei shükphonghen.  
21Shembüpai kahdoknyü jenhühen yaongpü nyih, büpa kü nyemei hatü 
büpalei müknyinshekhang kü necha-aoki, shennyakthüi nyaiyei yaongshalei 
shühen, hatü bhaokei kapü yaong aalei shühen.  
22Ngü mon heetü didaihen nyupü hangku kü mongtelem, Büpa kü mehe 
monglemhen shangpü nyüpa?  

Isaiah 3 

Jerusalem hatü Judah Nyi Shahphenpü 

1Veituh, shaang Shembüpa, Jeiyong Kahvangi Jerusalem, hatü Judah nyiphen 
leipü sheühpüshongpü shuohpü peü; hahying shuohpü hatü yung shuohpü;  

2Ve hokbü hatü veshan, shahphenbü, hatü thibü, phongyombü hatü behe,  
3pinyipüan shak kü mübü, hatü lupülongpü shennyak, shahnying venbü, 
nganbü hatü ngan noteihen manpüthü peü yahlanghen mon nyüke.  
4Ngei jom shak kü hashihthüi lakchongbü vaihühen, jom shak kü jiüjiü 
hashihthüi vanglem lemhühen.  
5Shennyakthü hüki hük kü shüveiteihen, hashih-i behe kü dhüm neshuohhen, 
nyüten patenthüi hamhiman kü dheshing dhenaamhen.  
6Shennyak hanei-i laophülei jeihinaü jütepü, “Nüngei lakei ashak dok-üm 
dangkao nyupai, hapa keiha shanghahpü nyih kü hamei mübü vaikütuh” shei 
ehen.  
7Shejao hapa nyih kü büpai jangei, “Tah, ngei am kü nesheühpih; ngelei 
shemei hahying nevaijü ashakviha meheyao neshiüpih; ngei ammei mübü 
vaihen tejepha” shei ehen.  
8Mehenangkü Jerusalemi huluh shuohteke, hatü Judah doteke; mehenangkü 
jomei shah hatü dou Shembüpa khüei nyuteke; jomi büpalei 
müknyinshekhang ompü sheihtükteke.  
9Jomei dhe kü veijü-üng jom khüei denpü shuohhahpü eenyüke; Jomi Sodom 
am keiha ngaiheyei mang düknyüke. Onyükei! jomi jom nyingi shanghah 
koei peihahteke.  
10Daülangpüthü kü am-üng vangmei khih shei eyeishuoh; Mehenangkü jomi 
laophülei lak kübü vampü hahshi nyuhen.  
11Nemeipüthü onyükei! Jom meshük lomoh-ang! Jomi mih kü mehe 
dükshuoh, hapa jom kao dükshuohhen.  
12Hasho naü-eethüi ngelei nanglakthü kü shüveihen, nyühathüi jom shak kü 
vanglem lemhen. Oh ngelei nanglakthü, ammei mübüthüi am lemnyong kü 
münyüke; jomi am lembienei deilangnyüke.  

Shembüpai Nanglakei Shahphenpü 

13Shembüpai shahphenpü uoshingei uonyüke, hatü nanglakthülei 
shahphenhen yaongnyüke.  
14Shembüpai büpalei nanglak behethü, hatü mübüthü khüei shahphenhen 
yaongnyüke. “Ngelei nyalingngupai kah mangtükpü hayü am hih; hatü 
taopathülei douhinang ammei shemei nyüke.  
15Ngelei nanglakthü ngümtükpü, taopathülei dhe nihtükpü mehe lappüang?” 
shei Shembüpa, Jeiyong Kahvangi enyüke.  

Jerusalem Nelathü kü Shahvüng 

16Shembüpai enyüke: “Zion nelathü aung neleipü nangkü, hatü üng domei 
domei veishi mükmo moei, ownyülangha bongmü, lüngnyü lüngha bongmü 
lakdük lateen kü kling klang mü longteipü nangkü;  
17Shembüpai Zion nelathülei shangjing kü ma kohhühen, hatü Shembüpai 
jomei shangpaangtükhen” shei enyüke.  
18Hapa nyih kü Shembüpai ammei ownyülanghathü: laktet, shetaang hatü 
üngshang yük;  
19dhaongchü, lakshep, hatü dokshak;  
20shangjing kübü owthü, la-üng kü sheppü nyiamkhai, ngeihham ashak, 
vongmei meli shihpü pela, shepe hunghen anguti;  
21anguti, shongchü;  
22mo owthü, doknyü bhagthuh, doknyü, khoungha;  
23aina kohpü ashak, nyemin ashak, shangshak, dok-üm ashak yah-ei lüdaihen.  
24Vongmei meli nangjei shie büpü, bhag-ai ashak nangjei vülep; shohiyang 
meipü jeiyei shangpaangpü; man-ow nangjei dhoila ashak; dhemeilaüma 
nangjei veü shuohhen.  
25Ammei shennyakthü mih-ei yani, hatü ammei veshanthü vehok kü 
mahkemhen.  
26Zion penyüshathü mahng thephen, hatü younghen; hapa chingnyü-ü 
bümkong nehahneyingi kahdokei uoshi nyuhen.  

Isaiah 4 

1Hapa nyih kü nyüha nyeti baha hük kü shongtü, “Hami hamei hahying 
hahshah, hatü büm-ow kemei hamei-üng owshah; shejao hamphongü nüngei 
shembünyü shei mon nyükhahshah. Shem neyemangpih shei eshi veüei 
nyuhen mon nüngi yahlangshih” shei ehen.  

Jerusalem Lingei Leihen 

2Hapa nyih kü Shembüpalei pükao nethe meishi hatü müknyinshi nyuhen, 
hatü kahdok kü vampü betjükü Israel am aopüthülei mongong hatü 
müknyinshekhang nyuhen.  
3Zionlei tuhpüthü, Jerusalemei aoei yemmü men nyangei nyupüthü peü kü 
daülangpü shei nyükhen. 
4Shembüpai Zion nelathülei nühinam kemei paütükhen, hatü Jerusalemei iy 
haipü kemei shahphenpü laanghai hatü bahpü laangha aw homei daütükhen.  
5Hapheikü Shembüpai Zion Kahshang hatü halei thaipüthü peü shak kü 
nyihnüng phumi jümhühen, hatü yanüng awnya vangngai shuohhen. 
Kahvang müknyinshekhangi hapa chingnyü kü jümtü yangei tuhhen.  
6Hapayü nyihnüng hebaongwong kü dhüm keiha, hatü yinglükleisho hatü 
baihivang kü loishing meipü kei nyuhen.  

Isaiah 5 

Nyalingngupai kü Shihpü Kesho 

1Ngei bampüba kü kesho hük lokshuohshah; ngelei maibong büpalei 
nyalingngupai kah kü shih-ei lokshah: Ngelei mongkhen küphülei 
nyalingngupai kah hük kahcheü kohpü kahshong hükei nyuteke.  
2Büpai kahdok shotü yaongphaang peü yaktüktü peü mü meipü 
nyalingngupai sheiphong. Büpai hapa jiam kü shangdü hük dak, hatü 
nyalingngupai jiü bhithen shingao ling. Büpai halei nyalingngupai jükjahen 
shei ongyang, shejao phaü ngupai jükteke.  
3Shaang Jerusalem hatü Judahlei nyupü shennyakthüi ngei hatü 
nyalingngupai kah nyi aa kü shahphennyüke.  

4Ngei ngelei nyalingngupai kah kü dükpü mü lenei ngei mehe nyeinya 
dükhenang? Ngei nyalingngupai meipü jükkahen shei ongyangjü, mehekei 
hapa kü thiokpü phaü ngupai jükpa?  
5Ngelei nyalingngupai kah kü ngei mehe dükhen ha ngei nüng kü ephüshah: 
Hapa kü showpü hühpe ngei bentükhen, hatü hapa mangtükhen; Ngei hapa 
kü showpü bham laamtükhen, hatü hapa kü la-i shuoptükhen.  
6Ngei hapa shingü lavüngtoiyei yakphonghen, üpaiyao phenha nedakhen 
nevaijü kah nelinghen, Shejao hapa shingkü hühhihang mon kohhühen; hapa 
shing kü vang nekeihen ngei phum kü ngeükhüam shuohhen.  
7Jeiyong Shembüpalei nyalingngupai kah-ü Israel phang, hatü Judah phangü 
büpalei mongongpü pemong. Büpai shahhing eehen shei veiteke, shejao iy-
aongmashateipü eeteke; Daülangshemshepü veiteke, shejao hanghi homei 
vaüpü danteke.  

Shennyaki Dükpü Mang 

8Mih nyushing neshiüi kahdok kü laophü mon nyuhen shingvaishi shem kü 
shem khaaiyei vepüthü, kah kü kah dheanei shakpüthü onyükei!  
9Jeiyong Shembüpai ngei danshi vangei eteke: “Hingmei shem longpüthü 
longi lavüngtoiyei tuhhen; nethe meipü longpü shemthü kü nyuhen shennyak 
neshiüi leidaihen.”  
10Nyalingngupai kahmoi an kü nyalingngupai jiü dok shet mon bhithen, hatü 
shelivang dok kho hük mü büali sheijü, hapa kü dok anpüshet mon vethen.  
11Yiü yinghen deihshi shin lomi lomi paopüthü, hatü yiüi chokei shinshi 
pheiteipüthü onyükei!  
12Jomei mohitap kü harp hatü lyre vüngei, tambourin hatü liping vüngei 
nyunyüke, shejao jomi Shembüpalei douthü kü ieyeilemei neshiü nevaijü 
büpalei lakdouthü kü dhüm shuohpü neshiü.  
13Danaokpü taopü nangkü ngelei nanglakthü wüpküpei daihen; aeipai 
hamhimanthü dikemhen, hatü nanglak khongnyü yung lepai dikemhen.  

14Hanangkü mahngchongü hahju meipükei nyüke, hatü hapalei ju longi 
kanyüke; Halei Jerusalem leipü hamhimanthü, hatü nanglak khongnyü 
ngeümoh ngeüshepüthü peü shükemhen.  
15Longpü hatü maanpü peü maanpü leihühen, hatü changmeipüthülei 
mükveinavei nyokei leitükhen.  
16Shejao Jeiyong Shembüpai büpalei shahhing homei longei anshihhen, hatü 
daülangpü Kahvangi büpalei daülangshemshepai laophü nyingi daülangi 
huhen.  
17Hahepak kü mopnyümopha laaipü shingei mi chehathüi phenha 
meekhahhen, hatü yumthüi phenni hah-ei longteihen.  
18Shahshem vüthü mü mang vü shüpüthü, koyei kü shenpü vü mü mang 
shüpüthü;  
19Jeni eehen shingvaishi Shembüpai dükhen shei epü douthü shülangi 
nyingshah shei epüthü onyükei!  
20Ten kü mei shei epüthü, hatü mei kü ten shei epüthü; Vangngai nangjei 
vangnyak, vangnyak nangjei vangngai leitükpüthü; Vüngnyang nangjei 
shahyak, shahyak nangjei vüngnyangpü shihpüthü onyükei!  
21Laophü nyingi nahnyüpeih, hatü kon kohnyüpeih shei deihpüthü onyükei!  
22Yiü yingpü kü bapeühapeü shei, hatü yiü vukpü kü küphü hien aokpüba 
shei deihpüthü onyükei!  
23Yawhdou nangkü mang kü mang shei nedeihpü, shejao mang neshiüpüthü 
kü jiüpü nedükpüthü!  
24Hanangkü yei kübü vampü awlomi hahtang hahtükpükei, hatü awlom touei 
thüngvan hemdaipükei jomei tünglang shedaihen, hatü jomei chübong bhihla 
keiha piyei lüdaihen. Mehenangkü jomi Jeiyong Shembüpalei 
shahkungnyüthü yakphong, hatü Israel amei Daülangpü Hükei shah yaktük.  

25Hanangkü Shembüpa mongshihpü laophülei nanglak khüei nyüke; büpalei 
lak noei büpai jom kü üpnyüke; kahshangthü jennyüke, hatü mahngthüyü 
chingshong leipü nyüphinya keiha nyüke.  
26Büpai tailu leipü jatthü kü khüamlung annyüke, büpai kahdoknyü dohpülei 
nyupüthü kü nyüknyüke, hatü hatouei jomphong shülangi peinyüke.  
27Jom hükao nenyiunenangnyu, nevaijü huluh neshuohnyu; Üpaiyao mükhet 
nedhaongnyu nevaijü neshinyu, nevaijü lathuhvü nephennyu.  
28Jomei lahhanü nahshi, jomei pülah peü kütüktü nyüke; jomei koyeithülei 
ladokü yaongnah keiha, hatü jomei koyei kharithü alüngleple kei nyüke.  
29Jomei ngeü mailang keiha, mailang cheha keiha jomi ngeü annyüke; jomi 
ngüngtü yemhathü yepnyüke, üpaiyao neyangaokhen mü jomi yah-ei 
lüdainyüke.  
30Yungching yungmok ngeü keiha hapa nyih jomi hapa nangkü ngünghen. 
Hanei-i kahdokei veijü vangnyak, hatü shanghah mon eehen, phumnyaki 
vangngaiyao vangnyak leitükhen.  

Isaiah 6 

Kahvangi Isaiah kü Kangpü 

1Uzziah ongpa dipü bong, Shembüpa ong uoshing longi shaopü kü uoshi ee, 
hatü büpalei ashak maijung Phopshem maei yaüshi nyu. 
2Büpa shak kü Seraphthü yang kukvok baong kohtü nyu: Yang nyi-i jomei 
dhe kü jüm, yang nyi-i jomei la kü jüm, hatü yang nyi-i piteke, 
3hatü jomphong hüki hük kü nyüktü e: “Daülangpü, daülangpü, daülangpü 
Jeiyong Kahvang; Kahdoknyü kemei büpalei müknyinshekhangi maei nyüke.”  
4Jomei ngeüi shaden kübü shemhathü hatü shakungthü jenteke, hatü 
Phopshemü awshiti maei nyuteke.  
5Ngei, “Onyükei!” shei lenteke. “Ngeiyü yahlak neshiü! Mehenangkü ngeiyü 
jubenyeijaang nedaüpü shennyak, hatü ngeiyü jubenyeijaang nedaüpü 

shennyakthü mü nyunyüpeih; shejao ngelei müki Ongpa, 
Jeiyong Shembüpa eeteke.”  
6Hahepak kü Seraphthü khong kübü hük moidü leipü awtao hük ajap kü 
japtü noei ngei touei piyei heihküteke.  
7Büpai hapa yah-ei ngelei ju kü hongtü, “Veituh, hapai nüngei ju kü 
hongteke; shaang nüngei mang lüdai, hatü nüngei mang tükteke” shei e.  
8Shembüpai, “Ngei üpa shomhen, hatü ngei shingvaishi üpa daihenang?” shei 
epü ngeü ngei dan, Hatü ngei eteke, “Ngei hammü nyüpeih; ngei shomtuh.”  
9Hanangkü büpai ngei kü daiyei nanglakthü kü hapa shahjang etuh shei e: 
“Amphongi düngei dannyüke, shejao nenyingnyu; düngei veinyüke, shejao 
ne-eenyu.  
10Hapa nanglakthülei mongdang yawtüktuh; dhaong aangtükhütuh hatü mük 
phüngtüktuh. Hei nevaijema jomi eehen, danhen, nyinghen, hatü ngei touei 
mong lepei leiyei meitükpü danghen khih.”  
11Hahepak kü ngei, “Oh Shembüpa, nyih meshük lushi hapakei tuhhen?” shei 
phe. Büpai ngei kü, “Chingnyüthü kü, hatü shemthü kü nyuhen shennyak 
neshiüi, hatü kahdok chemjalak kü lavüngtoiyei manglei thahshi;  
12Shembüpai jom peü tailuei shomei kahdok shingkong manglei thahshi;  
13Phaihan an kü hük hapa kahdokei nyujao, hapayü shao lavüngtoiyei leihen, 
shejao büpayü longkhampü agtükjao pütüng kahdokei aopükei nyuhen. 
Kahdokei pütüng aopeyü daülangpü li vaihen” shei eteke.  

Isaiah 7 

Ahaz Ongpa Touei Peipü Shahjang 

1Mechem Jothamei cheha, Uzziahlei chehü Ahaz ongpai Judah kü vanglem 
lemei nyupa, Aram am Rezin ongpa hatü Remaliahlei cheha Pekah, Israel 
amei ongpa nyi Jerusalem hahhen shingvaishi aong, shejao jomi nehah-aok.  

2Mechem Judah ongpai Aram am Israel kahdokei peiyei nyükeja shei danpa, 
Ahaz ongpa hatü nanglakthü peü yingnyülei vanglüki phenha jenhüpü keiha 
jomei mongdang kheüteke.  
3Hahepak kü Shembüpai Isaiah kü, “Anha Shear-jeshub anji Ahaz ongpa mü 
pongteinüng aongtuh. Büpayü dokpa yungkuk leipü yunghow shanpü dohpü 
touei ashak dhopüthü uoteipü shingei lemnyülei uoshi chongkahen hih.  
4Büpa kü, ‘Lishi nyutuh, nenmü nenyemi nyutuh. Rezin ongpa hi Aram am 
hatü Remaliahlei cheha Pekah nyi mongshihpeyü awjung shodaipü kübü 
awshit keipü mon hih– meheyao vongshüh neshiüpih, hapa nangkü shei nüng 
mongtemaan.  
5Aram am hatü Israel am Remaliahlei chehai nüng lomohhühen phaüshah 
showteke.  
6Jijinyi-i, Judah hahtü Tabeelei cheha halei ong vaiyei tuhshah shei 
eteinyüke’ ” shei eteke.  
7Shejao Shembüpa Kahvangi hapakei enyüke: “Hapa mechemao neheüpih 
hatü ha mechemao nevamküpih.  
8Mehenangkü Aram amü jomei chingnyü Damaska mü wong kohpüba nevai, 
hatü Damaskayü Rezin mü wong kohpüba nevai. Israel am nangkeyü bong 
pejempünga thahshi jat hük shei ehen mü nevai-i nanglakthü peü 
haitükkemhen.  
9Israel amü jomei chingnyü Samaria mü wong kohpü nevai, hatü Samariayü 
Pekah ongpa mü wong kohpüba nevai. Nüngi hinglempü kü wong 
nekohjema, nüng shenei nenyuaokpih.”  

Immanuel Nang Nyangeihepü Shuohpü 

10Shao Shembüpai Ahaz kü,  
11“Shembüpa, nüngei Kahvang kü nyangeihepü hük yütuh; hapayü dipü 
ching Sheol kei chüshi nevaijü vangsho kei shaoshi nyuhen aok” shei e.  
12Shejao Ahaz-i, “Ngei neyüpih; ngei Shembüpa kü nedokpih” shei e.  

13Hapa kü Isaiah-i jangei, “Shaang bangtuh, Oh Davidei hühihathü! Shennyak 
nyiueinangei leihüpeyü maanteke shei deihshi ngelei Kahvangao 
nyiueinangei leihühen deihpü je?  
14Hanangkü Shembüpai nüng kü nyangeihepü hük yahphahen. Veituh, pai 
mü ngühpü nela hüki yeshang hük bühkahen, hatü büpa kü Immanuel shei 
menhen.  
15Büpai ten yaktükhen, hatü jiüpü jehen nyingshi longjü büpai ammacheü 
hatü nyahjiü hahhen.  
16Shejao hapa naüi ten yaktükhen, hatü jiüpü jehen meishi nyinghen shekü 
nüng nyemhüpü hapa ongpa nyilei kahdok lavüngtoiyei nyuhen.  
17Shembüpai nüng hatü nüngei nanglakthü hatü ongsha ongshem kemei kü 
Israel am Judah kübü yanhinüng chemao mangpeipü shanghah koei 
peikahen– büpai Assyria ongpa müei peikahen” shei e.  
18Hapa nyih kü Shembüpai Nile yungyen leipü maanhayow kei Ijip am, hatü 
nyahnyüyow kei Assyria am nyükei thaikahen.  
19Jom peü peiyei kahji peü kü, yaongsha peü kü hatü hüh kohpü phenha, 
hatü phenhavunglak peü kü bakhen.  
20Hapa nyih kü Shembüpai Euphrates yungdang leipü sho kupbü Assyria 
ongpa chüngei leihen, hatü büpai ammei sho, jumum hatü lamum kemei 
kuptükhen.  
21Hapa nyih kü shennyak hüki mohoh cheha hük, hatü yumha nyi yemmü 
tuhhen,  
22hatü hathüi amma changshi shuohpü nangkü hapa kahdokei aoei nyupüthüi 
amma hatü nyahjiü mon hahhen.  
23Hapa nyih kü nyalingngupai kahlei ngupai vü haja longi, ngin haja longi 
shangshi nyupü shingkü hühvü vamei lümlanghen. 
24Shennyakthüi halei lahhilaong notü yemhimak jününg kamteihen; 
mehenangkü kahdok kemei hühvüi lümlangtü nyuhen.  

25Chem hepak kü kah linghampü shanghishong peü kü hühvüi jümlangpü 
nangkü üpaiyao halei nekamteihen; hapayü mohoh hi mi-i het meekshing 
leidaihen.  

Isaiah 8 

Isaiahlei Cheha Homei Lappü Shuohpü 

1Shembüpai ngei kü, “Yaongshung longpü hük yahtuh, hatü hapa kü 
laknyang kuk longshi Maher-shalal-hash-baz shei nyangtuh,  
2hatü mongnyangaokpü denbü vaishi Uriah ngongpa hi Jeberekhiahlei cheha 
Zekhariah nyi yahtuh” shei ephüteke.  
3Kanja angpheikü ngelei shembünyü büm nekongi lei, hatü yeshang hük büh. 
Hahepak kü Shembüpai ngei kü, “Büpa kü Maher-shalal-hash-baz shei 
mentuh.  
4Hapa naüi, ‘Onyü’ nevaijü ‘Opa’ shei nyükhen nyingshekü Damaska amei 
mophimo hatü Samaria amei dounyünangba kemei Assyria ongpai koei 
lüdaihen” shei eteke.  

Assyria Ongpa Peipü 

5Shembüpai ngei kü shao eteke:  
6Mehenangkü hathü nanglakthüi nenmü yenpü Shiloah yungyen tuhphongtü 
Rezin ongpa hi Pekah ongpa nyi kü nyempü nangkü;  
7Shembüpai jom khüei Euphrates yungnyü büng keiha Assyria ongpa mü 
büpalei veshanthü müei peihen; hapayü yunglemthü peü linei yungphaang 
küpei longhen;  
8hapai Judah kü nyüpmaohangküei maoei shanhen, hatü üng thahshi 
longhen, hatü hapalei yang paanpai kahdokba kemei jümlanghen, Oh 
Immanuel.  
9Chemi vehok ngeü antuh, nanglakthü, hatü nyemtuh! Am tailu kahmükthü 
bangtuh. Hokhen temtuh, shejao nyemtuh! Hokhen temtuh, shejao nyemtuh!  

10Küpjanthü lingtuh shejao aokpü nedangpih; aokpüshük shah shükteituh, 
shejao yahlak neshiü; mehenangkü Kahvang jen mü nyüke.  

Shembüpai Thibü kü Shahvüng Shuohpü 

11Shembüpai büpalei wong longpü laki hongtü ngei kü hathü shennyakthülei 
lem kü tekam shei shahvüng yahphopeih. Büpai, 
12hathü shennyakthüi phaüshah showpeih shei epü kü nüngi hayü khih shei 
te-e; hathüi nyempü kü nüngi tenyem.  
13Shejao Jeiyong Shembüpa, büpa mon daülangpü shei deihtuh; büpa kü mon 
ammi nyemei hanei deihtuh.  
14Mehenangkü büpa ahshi daülangpü vaipü nangkü Judah hatü Israel 
ongching nyiphen kü büpayü huluh yaong, hatü jom dohen yaongnyü 
vaihen– Jerusalem am shingvaishi taikam hatü hühhihang leihen.  
15Jom longi huluh shuohtü dohen, hatü ngümtükhen; jomphong taikam kü 
mantü yah-ei lüdaihen.  

Yimpi kü Phepü Nangkü Shahvüng 

16Ngelei denpü shahjangmei yomtuh, hatü shahkungthü ngelei nanglakthü 
mü jungeilangei tuhtuh.  
17Jakob am shem kübü dhe jolangpü Shembüpa kü ngei omdanhen hih; ngei 
büpa kü hinglemhen hih.  
18Shembüpai ngei kü shuohpü hashihthü mü ngei hammü nyüpeih. 
Hamphongü Israel am shingvaishi Zion Kahshangei nyupü Shembüpalei dou 
hük hih.  
19Mechem shennyakthüi ngeü lemmü lemmü vamei lashüh tetpüthü, hatü 
phongyompüthü kü phetuh shei ephahenshang, nanglakthüi laophülei 
Kahvang kü nephehen je? Yemmü nyupü am nangkü yimpi am kü mehekei 
phenya?  
20Shahkungnyü vaijao, denpü vaijao jomi hapa shah keiha ne-ejema, jom kü 
vangngai neshiü.  

Shanghahhen Hepak Hük 

21Shanghahpai hatü aeipai jomi kahmük kü longteihen; mechem jom aeihen, 
hatü mongshihhen, jomi shang philei veitü jomei ongpa, hatü jomei Kahvang 
kü thaüvaühen. Jomi shang philei veihen,  
22nevaijü jomi kahdokei veihen, shejao jomi shanghah, vangnyak hatü 
nyempühanpü mon eehen, hatü jomü shangmang vangnyakei shüktükhen.  

Isaiah 9 

Jen kü Yeshang Hük Bühteke 

1Shejao hanghi kü nyupüthü shingvaishi shangmang nechongkahen. 
Peihdaipü hepak kü büpai Zebulun hatü Naphtali kahdok bhih-ei maanei 
shanshihteke, shejao ngoikahen hepak kü hapa kahdok Mediterranean 
Yungching kübü Jordan yungdang Kung am nyupü Galil thahshi büpai 
müknyinshekhang dhüm shuohhen.  
2Vangnyak kü kampü shennyakthüi vangngai longpü eeteke; shangmang 
kahdok kü nyupüthü kü vangngai-i khangteke.  
3Nüngi hapa jat longhüteke; nüngi jom nyeinya mongonghüteke. Hah 
vetshingkü mongongpükei, nevaijü vehok neütü yah-ei leipü mop hanjü 
mongongpükei, nüngi dükpü dou kü jomi mongongnyüke.  
4Mehenangkü Midian am neütükpü nyih kü keiha, nüngi nüngei 
nanglakthülei bhagchong kübü kenh, hatü jom kü bheipü nyiamlüng 
mangtükteke.  
5Vehok kü thuhpü veshanthülei lathuh peü, hatü iy hoitükpü owhilang peü 
aw kü jaktükhen.  
6Mehenangkü jen kü naü hük büh-ei nyüke, jen kü yeshang hük shuoh-ei 
nyüke, hatü vanglem lempü büpalei bhagchong shangkü nyuhen. Büpa kü 
kahmükvangphapü, Shahnying Venbü, Jeiyong Kahvang, Nedohnetenpü Pa, 
Chingmei Ongpa shei nyükhen.  
7Büpalei longhiong ngan longkhan longhen, hatü chingmeivangmei nedoh-i 
nyuhen. Büpai David ongpalei ong uoshing, hatü büpalei ongching kü 

shahhing hatü daülangshemshepai, shaang mebü dohpü neshiüi vanglem 
lemhen. Jeiyong Shembüpa nyakpükenpai ha dükkahen.  

Shembüpai Israel am Hanghihühen 

8Shembüpai Jakob khüei shahjang shomteke, hatü hapa jiüshi dhaümteke;  
9hatü Ephraim hi Samarialei nyupüthü peüi ha nyingteke, shejao jomei mong 
kü changmeipü hatü maühepai jomi,  
10“Itayaongi vepü shem laamdaiteke, shejao hami yaonglang shangkü shao 
vehen, adhapüi vepü shem bentükteke, shejao cedar pü yah-ei ha kü jeihen” 
shei eteke.  
11Hanangkü Shembüpai jom khüei vepathü vamhü, hatü jomei vepathü 
mongnang thonghüteke.  
12Aram am heongphi leipü, hatü Philistia am heshüphi leipü peiyei ju katü 
Israel am lühtükteke. Hapaiyao büpa mongshihpü nemeinyu; büpalei lak 
shaang thahshi noshi nyüke.  
13Shembüpai hajük Israel am kü hanghi shuohjao, mong lepei nelei, nevaijü 
büpa neyemnyu.  
14Hanangkü Shembüpai Israel amei mei hatü shangjing daktükhen, nyihcha 
kü palm püthü hatü pingu kemei aütükhen;  
15behe hatü longhivangthüyü shangjing, hatü shahshem nyuhpü thibüthüyü 
mei.  
16Hapa nanglak müpüthüi jom lem pungei mü, hatü jomi müei daipüthü peü 
ai mah-ei tuh.  
17Hanangkü Shembüpai thehilathü kü neshinshangnyu, nevaijü jomei 
hashihha hatü vaümnyüthü kü nephahjinyu; mehenangkü peüi Kahvang 
nenying, hatü mang dükpüthü mon, hatü peüei jui ngashah enyüke. Hapaiyao 
büpa mongshihpü nemeinyu; hatü büpalei lak shaang thahshi noshi nyüke.  

18Hingmei mangü aw keiha bahnyüpeih; hapai hühhihang hahtüknyeih; 
hapai shüying kü aw bahhünyeih, hatü shang philei awshit temmü temmü 
lepei aongnyeih.  
19Jeiyong Shembüpa mongshihpai kahdok hahtük, hatü nanglakthü 
awbhaong kübü pü kei leitük; üpaiyao haleipü neyangaokpih.  
20Jomei lakdah phi-i lühhen, shejao aeipü nemeihen; laknyong phi-i hahhen, 
shejao hüneshemhen. Shennyak peüi laophülei hapeü jüei hahhen.  
21Manasseh ami Ephraim am hahhen; Ephraim ami Manasseh am hahhen; 
jom chemi Judah am khüei yaonghen. Hapaiyao büpa mongshihpü nedoh; 
büpalei lak shaang thahshi noshi nyüke.  

Isaiah 10 

1Shahhing ne-epü shahkung lingpüthü, ühinghen vanglem lingpüthü onyükei!  
2Hapa keiha ammi taopathü kü jiüpü nedüknyu, hatü hanghipü ngelei 
nanglakthülei hean gühlangnyüke; hapa keiha vaümnyüthülei mophimo, hatü 
hashihhathülei douhinang gühlangkemnyüke.  
3Hanghi pongpü nyih ammi mehe linghen? Tailu leipü shanghah peipü nyih 
ammi mehe dükhen? Üpa touei sheühshih shei peijahen? ammei mop melei 
tuhphonghen?  
4Amphong wüpküpei deihen, nevaijü vehok kü mahkemhen. Hapaiyao büpa 
mongshihpü nemeinyu, shaang thahshi büpalei lak noshi nyüke.  

Kahvangi Assyria am kü Shahphenpü 

5Ngei mongshihpü nyiamlüng, Assyria am onyükei! jomei lakei ngei 
mongshihpü lüng noshi nyüke!  
6Kahvang nenyingpü jat hük khüei ngei büpa shomnyeih, ngei mongshihpü 
nanglak khüei jomei mophimo aetei leihen, hatü chingshong leipü nyaühut 
kü kei nyeütükhen ngei büpa shomnyeih.  
7Shejao hapayü büpai deihshi nyupü nevai, nevaijü hapayü büpalei mongei 
nyupü nevai; shejao ongpalei mongei jatlithü longi mahtükhen deihshi nyüke.  

8“Ngelei veshan mübüthü peü ongthü hih” shei büpai enyüke.  
9Kalno amü Karkhemish am neleang je? Hamath amü Arpad am neleang je? 
Samaria amü Damaska am nelang je?  
10Jerusalem hatü Samarialei nyupü mao nyeishi lajei angpü ongchingthü kü, 
hatü lajei kü khümpü ongchingthü kü ngei hanghi neshuoh-angpü je?  
11Samaria am hatü jomei lajeithü kü ngei dükpü keiha, ngei Jerusalem hatü 
jomei lajeithü kü nedükhen je?  
12Mechem Shembüpai Zion Kahshang hatü Jerusalem khüei dou peü 
dükkemhenshang, büpai, “Changmeipü hatü awdapü Assyria ongpa kü 
shüveihen” shei enyüke.  
13Mehenangkü büpai enyüke: “Ngelei wongi ha dükpeih, ngei kü kon nyupü 
nangkü ngelei koni ha lingpeih. Ngei jatthülei viongthü bentükpeih, ngei 
jomei mophimothü aetlangpeih, mohohbaongi keiha ong uoshing kü uopüthü 
la-i nyeütükpeih.  
14Ati tuw kü laki thupükei ngelei laki jatthülei mop kü thutepih, hatü ati 
diyei yaüpü thaipükei, ngei kahdoknyü jatthü peü thaipeih. Hükiyao jomei 
yangi ngei kü neshatpha, nevaijü ju kübü ngeü ne-an.”  
15Ay-i shennyak meyü ngei longpeih shei eaokhen je? nevaijü püvet 
longkhoih-i shennyak meyü ngei-üng shongnyü shei eaokhen je? Nyiamlüngi 
hapa noteipü shennyak noei ne-annyih, nevaijü lenshuoh-i hapa noteipü 
shennyak noei ne-annyih.  
16Hanangkü Jeiyong Shembüpai büpalei veshanthü kü lomohhen din 
shomhen, hatü büpalei müknyinshekhangi aw bahpükei bah-ei vamhen.  
17Israel amei Vangngaiyü aw leidaihen, jomei Daülangpü Hükü awlom 
leidaihen; nyihcha kü hapa bah-ei büpalei hüh peü hahtükhen.  
18Veinyuhüpü jahpan hatü büpalei betjükpüthü Shembüpai mangtükhen, hatü 
hapayü dini tüngpü shennyak jütükpükei nyuhen.  
19Jomei jahpan kübü aopü püthü maanpü hashih hüki ieaokhen mü nyuhen.  

Israel am Aopüthü 

20Nyih hük Israel am aopüthü hatü Jakob am phang yangei nyupüthüi jom 
mahtükpüthü kü mong nenyanghen, shejao hingmei mü Shembüpa, Israel 
amei Daülangpü Hük kü mongnyanghen.  
21Jakob phang aopüthü Jeiyong Kahvang touei nyokei leihen.  
22Israel nanglakthü yungching bhihhiphang kei nyulangmao jom aopüthü 
mon nyokei leihen. Mahhenü hingmei mü khuodaipü; mehenangkü hayü 
shangpeih.  
23Temtükpü keiha Shembüpa, Jeiyong Kahvangi kahdok kemei mahtükhen.  

Shembüpai Assyria am Hanghihühen 

24Hanangkü Shembüpa Jeiyong Kahvangi, “Oh Zionlei nyupü ngelei 
nanglakthü, Ijip ami dükpü keiha Assyria ami jomei nyiamlüngi, hatü jomei 
lenshuoh-i am kü bheiphüshingkü ami jom kü tenyem. 
25Mehenangkü hepak kanja pheikü ngelei mongshih dohdaihen, hatü jom 
mahtükhen shingvaishi ngelei mongshih jom philei lephen. 
26Jeiyong Shembüpai Oreb yaongnyü touei Midian am kü bheipü keiha 
bheihen; büpalei lenshuoh-i yungching kü bheihen, hatü büpai Ijip am kü 
dükpükei dükhen.  
27Hapa nyih ammei bhagchong leipü büpalei hanggovih bhühlanghen, hatü 
ammei bhagchong leipü büpalei kenh mangtükhen” shei enyüke.  

Vepa Peipü 

28Vepathü Aiathlei shüteke, jom Migron homei daiteke, jomi douhinang, 
hahying kemei Mikhmashlei yowei tuhteke.  
29Jomi peihlem homei Gebalei heih-ei paümteke; Ramah am kheüteke, Saul 
ongpalei Gibeah jila leipü shennyakthü nyemei nyaidaiteke.  
30Wongmü lentuh, Oh Gallim nelathü! Bangtuh, Oh Laishah am! Jangtuh, Oh 
Anathoth am!  
31Madmenah am nyaidaiteke; Gebim am yanglem yemei mokdaikemnyüke.  

32Shinnyih jom Nob chingei paümhen, jomi Zion nelalei kahshang kü, hatü 
Jerusalem kahshangei jomi laklok huhen.  
33Veituh, Jeiyong Shembüpai büpalei ngani jom pükao louhpükei 
louhtükkemhen; shaopü püthü agtükpükei, yinghilong kowtükpükei büpai 
jom mahtükhen.  
34Ay-i yinghilong agtükpükei, meipü Lebanon püthüao agtükkemhen.  

Isaiah 11 

Jesselei Püchong Kübü Pünien Hük 

1Jesse pütüng kübü pünien hük vamkahen, hatü büpalei tünglang kübü Pükao 
hük vamei betjük jükkahen.  
2Shembüpalei laangha büpa kü nyuhen, kihikon hatü danaokpü laangha, 
shahnying venpü hatü ngan laangha, nyingpühingpü hatü Shembüpalei 
laangha büpa kü nyuhen.  
3Büpalei mongongü Shembüpa kü nyempü nyuhen. Büpai büpalei müki eepü 
kü, nevaijü büpalei dhaongi danpü kü shah nephenhen;  
4shejao taopathü kü daülangshemshepai, hatü kahdoknyü kü 
nehahneyingpüthü kü shahhingi shahphenhen. Büpai büpalei ju kübü 
nyiamlüngi kahdoknyü kü bheihen, hatü büpalei ju kübü ngüi nemeipüthü 
jütükhen.  
5Daülangshemshepeyü büpalei shüngshep, hatü shahhingü büpalei shünglok 
vaihen.  
6Mi cheha mü shuw nyuhen, yum mü shahnyüao chemi lemshi nyuhen; 
mohoh cheha hi mailang nyi chemi het hahhen, hatü maanpü naü hüki hathü 
müteihen.  
7Mohoh hi sheptao nyi chemi hahyinghen, jomei chehathü chemi lemshi 
nyuhen, hatü mailangi mohoh-i keiha hahtang hahhen.  
8Amma naüi biütam sha touei ngalehen, hatü aküngnaühai biühuw jep kü 
laki thuhen.  

9Ngelei daülangpü kahshangei, jomi ten nedükhen nevaijü nejüteihen; 
mehenangkü yungching kü yungi maei nyupükei, kahdoknyü-
ü Shembüpa nyingpai maei nyuhen.  

Wüpküp Leipü Nanglakthü Leihen 

10Hapa nyih Jesselei tünglangü nanglakthülei khüamlung hük leshi yaonghen; 
jatthü büpa touei thaihen, hatü büpa nyushingü müknyinshekhangshi 
nyuhen.  
11Hapa nyih kü Shembüpai büpalei lak shao chem laihen, hatü laophülei 
nanglak aopüthü Assyria leipü, Ijip leipü, Pathros leipü, Kush leipü, Elam 
leipü, Babylonia leipü, Hamath hatü yungching yungkung kübü jatthülei 
lakmong kübü yangei leilanghen.  
12Büpai jatthü kü khüamlung hük huhen, hatü wüpküpei nyupü Israel am 
thailanghen, hatü Judah am kahmük vaungjung ali kü haidaipü peü 
leilanghen.  
13Ephraim amei mükhüh mongyung mahdaihen, hatü Judah amei 
meimongnyahmong dohdaihen; Ephraim ami sheyü Judah am kü mük 
nehühhen, nevaijü Judah ami Ephraim am mü de nesheüteihen.  
14Jiji yoteitü heshü philei Philistia am kü laongei shükhen; jiji chemi 
heongphi leipü shennyakthülei mophimo aetlanghen. Jijinyi-i Edom hatü 
Moab am kü lak shihhen, hatü Ammon ami jijilei shah banghen.  
15Shembüpai Ijip ammei yungching jeptükhen, hatü büpalei laki nyahpü 
shaampü vanglük shomei Euphrates yungyenao ütükhen; hatü shennyaki la 
mü homaokhen mü shoha nyet vaishi antü hantükhen.  
16Israel am Ijip leipü leishingkü lemnyüshong nyupü keiha, Israel am Assyria 
leipü aoei leipüthü shingvaishi lemnyüshong vamkahen.  

Isaiah 12 

Menvih Shuohpü Kesho 

1Hapa nyih ammi hapakei ehen: “Ngei nüng kü menvih shuohshah, 
Oh Shembüpa, nüngi ngei kü mongshih-ei nyulangmao, nüngei mongshih 
yahlangtü nüngi ngei nyiushem meihüpeih.  
2Hingmei Kahvangü ngei yemleipü; ngei büpa kü hinglemhen, ngei 
nenyempih; mehenangkü Shembüpa Kahvangü ngelei wong hatü ngelei 
kesho; büpayü ngei yemleibü.”  
3Mongongpai ammi yemleipü yungkukthü leipü yung shohen.  
4Hapa nyih ammi hapakei ehen: “Shembüpa men vihtuh, büpalei men kü 
nyüktuh; büpai mehe douthü dük, ha jatthü kü nyinghütuh; büpalei men peü 
mü shopüba shei baongtuh.  
5Shembüpa kü menvih kesho loktuh: mehenangkü büpai müknyinshekhang 
douthü dükteke; hapayü kahdoknyü peü kü nyinghütuh.  
6Wongmü lentuh, hatü mongongpai kesho loktuh, Oh Zion nanglakthü; 
mehenangkü Israel amei Daülangpü Hük am mü nyüke.”  

Isaiah 13 

Babylon am Khüei Kahvangi Epü 

1Babylon am nangkü Amozlei cheha Isaiah-i eepü manghkhang shah:  
2Meheyao neshiüpü shangtao hük kü khüamlung haongtuh; changmeipü 
longhiong nyupü penyüsha homei chinghah shühen baongeishuoh.  
3Ngei mongshihpü show laihen ngei ngelei daülangpüthü kü etepih, ngelei 
vehokbüthü hatü monglongpü veshanthü kü nyüktepih.  
4Khongnyü longpülei ngeü keiha, kahshang leipü ngeü kü banghümao! 
Ongchingthü hatü jatthü thaipü ngeü kü banghümao, Jeiyong Shembüpai 
vehok hokhen veshanthü longi temnyüke.  
5Jom tailu kahmük leipü peikünyüke; vangsho jung dohpü leipü peikünyüke. 
Hapayü kahdoknyü kemei mahtükhen Shembüpai büpalei mongshih vehok 
phunglang ow ownyüke.  

6Theptuh, mehenangkü Shembüpalei nyih yopailei nyüke; hapayü Shembüpai 
mahpüchahpü koei peipü nyih vaihen.  
7Hanangkü peüei lak ngadaihen, hangku peüei mong mahdaihen, hatü jom 
peü mong laaidaihen.  
8Nyempai jomphong yeplanghen, thenshang mongtüngpai jom shümlanghen; 
nyühai moi paishingkü kei jom mongshanghen. Jom hüki hük mü nyemei 
veiteihen, veüpai dheyao awlom kei hakdaihen.  
9Veituh, Shembüpalei nyih peikünyüke; mongshihpü hatü longi 
mongmangpü, mangpü nyih peikünyüke; Hapai kahdok lavüngtoiyei 
leitükhen, hatü haleipü mang shennyakthü mahtükhen.  
10Mehenangkü vangsho lithathüi jomei vangngai nekhangphahen; aongpü 
vanghenyüao manghdaihen; lennyüi laophülei vangngai neshuohhen.  
11Ngei kahdoknyü kü hapalei mang nangkü, nemeipüthü kü jomei mang 
nangkü hanghi shuohhen. Ngei changmeipüthülei changmeipü dohtükhen, 
hatü nebahnevaipüthüi awdapü bhih-ei maantükhen.  
12Daülangpü hon meyü shennyakang kompüba, Ophir hon meyü hangkuang 
maanpüba leitükhen.  
13Hanangkü Jeiyong Shembüpai mongshihpü nyih, hatü aw keiha mongshih 
bahpü nyih ngei vangshothü kheühühen, hatü kahdoknyüao hapa shing leipü 
jenhühen.  
14Kaw sheütükpü mei keiha, müei leihen shembü neshiüpü mi keiha, peüi 
laophülei nanglak yemei, hatü laophülei kahmük yemei leidaikemhen.  
15Üami mih-ei laki yephahhenshang phungi hümhahhen, üami 
yephahhenshang, yani mahhen.  
16Jomei müki eeshi jomei naüthü khih mü nihtükhen, jomei shemdouthü 
kemei paangei shetlanghen, jomei nyühathü shüei yahlanghen.  
17Veituh, ngei jom khüei hon kü hon shei nedeihpü, ngin kü ne-ienelempü 
Medes am vamhühen.  

18Jomei lahhani nethethü jütükhen, jomi kahmong nyemha kü phahjiei 
nedeihhen, jomi hashihthü kü shinshangei neveihen.  
19Kahvangi noei yaktük shingkü ongchingthü khongkü müknyinshekhangshi 
nyupü Babylon ami changmeiyei deihpü Babylon chingnyü-ü Sodom hatü 
Gomorrah kei leidaihen.  
20Den dok kü den pinnyü kü hangkuli chingchingei nenyuhen; Arab am 
üpaiyao halei ashakshem vetü nenyuhen; mi yombü üpaiyao laophülei mi 
halei lemlemleyei netuhhen.  
21Shejao phaüyemthü mon halei nyuhen, hatü haleipü shemthü kemei kü 
mahuthü maei nyuhen; Halei Ostrikh ou nyuhen; hatü meishiythü 
phaukteihen.  
22Haleipü shem adokei shuwthüi, hatü ongshemthülei mahuthüi changtei 
changteitü vaühen. Babylon mahhen nyih ngoiteke; pinnyü nyih lushi 
nenyuhen.  

Isaiah 14 

Wüpküp Leipü Leihen Nang 

1Shembüpai Jakob kü shinshangei deihhen, hatü shao chem büpai Israel am 
jehen, hatü büpai jom jomei kahdokei chingchingei nyuhühen. Kung amao 
jom mü shephen, hatü Jakob phang mü mongjemhen,  
2hatü lebü jatthüi jom kü sheüh-ei jomei kahdokei nyokei leihen, hatü lebü 
jatthüyü Shembüpai shuohpü kahdokei Israel ammei nyüha aa hatü baha aa 
vaihen; jom wüpküpei deipüthü peü jomi wüpküpei deihen, hatü jom kü 
shüveipüthü shak kü jomi vanglem lemhen.  

Babylon Ongpa Dodaihen 

3Mechem Shembüpai amphong kü tüngpüaipü, shangpong yakying hatü 
douwong dükpü kübü nyiumei shuohhenshang,  
4ammi Babylon ongpa khüei hapa naamshah ehen: Mekei mih kü shüveipü 
shennyak dodaipa! mekei mih kü naampü shennyak dodaipa!  
5Shembüpai nemeipü amei lenshuoh nevaijü lüng bhagtük;  

6mehenangkü büpa mongshihpai nedoh-i nanglakthü kü bheiteke, hatü 
mongshihpai jatthü kü nephahji-i shüveiyei vanglem lemteke.  
7Kahdoknyü kemei nyiushemmei kü nenmü nyüke, jomi mongongpai kesho 
loknyüke.  
8Awkaongpüthüi hatü Lebanon leipü cedar püthüi dangkao hüha shei 
mongkü deih-ei, “Sheyü nüngü phangei dodaiteke, üpaiyao sheyü ham 
agtükhen nepeiküpih” shei enyüke.  
9Sheoli nüng peijajü pongteihen monghumei omdannyüke; kahdoknyü kü 
mübü vaihampüthülei yimpi laanghathüi nüng peijapü omdannyüke. 
Jatthülei ong vaihampüthülei laangha jomei ong uoshing kübü 
yaongkemteke.  
10Jom peüi nüng kü jangei, “Nüngao ham kei-üng wong nekoh-i leiteke! 
Nüngao hamphong khongkü hük” shei ephahen.  
11Nüngei müknyinshekhang peü, hatü nüngei liping ngeü mahngshalei koei 
peiküteke; Nüngü jüm-ook shangkü lemshi nyüke, hatü büm kü laongi hoiyei 
yahtü nyüke.  
12Nüng mekei etü vangsho leipü vüpa! Oh nepnüng litha, nepnüngei hapeü! 
Chem jatthü bhih-ei maanei shanshihpü nüng shaang mekei etü kahdokei 
shüktükpa!  
13Nüngi nüngei mongei, “Ngei vangsho thahshi longei aonghen; ngei ngelei 
ong uoshing Kahvangei lithathü shak kü tuhhen; apshaphi Zaphon shangtao 
daüppülei shahthai shing kahshangei ngei ong uoshing kü uohen;  
14Ngei phumthü dok kü aonghen, ngei nyingi peü mü Shaopüba kei leihen” 
shei eteke.  
15Shejao nüngü mahngshalei shüdaiteke; kahsha chüpübalei shülangteke.  
16Üami nüng eehenshang jomi nüng kü hingei veihen, hatü nüng kü, 
“Kahdoknyü kheühüpü hatü ongchingthü jenhüpü;  

17Kahdoknyü kemei bhih kahdok leitükpü, chingnyüthü mangtükkempü, 
khoklat leipü shennyakthü shemei neleishihpeyü hapa je” shei deihhen.  
18Kahdoknyü kübü ongthü kemei laophü laophülei veinyuhüpü 
mahngchongei vüshi nyüke.  
19Shejao nüngü nüngei mahngchongei nevü-i langei yaktükpü pükao keiha 
yakshi nyüke; Nüngü vehok kü mahpü veshanthülei mangi chetei yahtü, 
hathü mü kahshalei lakhila-i shuopei yakshi nyüke.  
20Mehenangkü nüngi laophülei kahmük mangei, laophülei nanglakthü 
jütükpü nangkü, nüngü lebü ongthü kü kei mahng nevühen. Nemeipü amei 
lihilayü men mahtükhen– sheyü ne-eteihen.  
21Chebü chepai pungpü nangkü jomei hühihathü jühen pangtuh; Jom hajük 
kü kahdoknyü kü vanglem lemhen mü nevamhen, nevaijü jomei 
chingnyüthüi kahdoknyü kü nejümhen.  

Kahvangi Babylon Mangtükhen 

22Ngei jom khüei yaonghen shei Jeiyong Shembüpai enyüke, hatü ngei 
Babylon kübü pinnyülei men, aopü shennyakthü, pinnyülei lihilathü hatü 
hühihathü mahtükhen shei Shembüpai enyüke.  
23Ngei pinnyü-ü ashühlaongkaong nyushing, hatü yung iishing leitükhen; 
ngei pinnyü-ü bhangmah lihümbenüng nyüpmaohani maoei yaktükhen shei 
JeiyongShembüpai enyüke.  

Kahvangi Assyria am Mahtükhen 

24Jeiyong Shembüpai lahteke: Ngei lingpü keiha hapayü chongkahen; hatü 
ngei tempü küpjan keiha hapayü jiüshi vamkahen.  
25Ngei ngelei kahdokei Assyria am ngümtükhen; ngelei kahshangei ngei büpa 
la-i shoupei shantükhen. Büpalei kenh ngelei nanglakthü leipü bhühtükhen, 
hatü büpalei hanggovih jomei bhagchong leipü yailanghen.  
26Hapayü kahdoknyü kemei shingvaishi temtükpü küpjan; hapayü jatthü peü 
hanghihüpü lak.  

27Jeiyong Shembüpai temtükpü kü üpai bangaokhen, Büpai lak shihhen nojü 
üpai hapa lak leitükaokhen?  

Kahvangi Philistia am Mahtükhen 

28Ahaz ongpa dipü bong hapa shahjang peiteke:  
29Oh Philistia am, am kü bheipü nyiamlüng tetdaiteke shei am mongte-ong; 
Biü hük didaijü ha mü nyeishi nemeipü hük vamkahen; hapalei ati kübü shao 
leü nemeipü biü sheikahen.  
30Taopathü khongkü taopai mi kei phenha ni danghen, hatü 
nehahneyingpüthüi nyiushem kü nyuhen. Shejao nüngei lihilathü 
münghishaü homei dikemhen, hatü ngei nüngei aopü shennyakthü jütükhen.  
31Theptuh, Oh Penyüsha; Youngtuh, Oh Chingnyü; Oh Philistia, am peüi 
nyemtuh! Mehenangkü apshaphi leipü awshit vamkünyüke, hatü hapayü 
nyempü neshiüpü veshanthü khih.  
32Philistia leipü peiküpü phongmokbü kü jeni mehe jangei eshuohhen? 
“Shembüpai Zion chonglingteke, hatü pinnyü kü büpalei taopa shennyakthüi 
loishing danghen.”  

Isaiah 15 

Kahvangi Moab am Mahtükhen 

1Moab am nangkü epü shah: Moab kahdok kübü Ar hatü Kir nyi yahük kü 
mahtükpeih; shejao Moab ami hapa kü meheyao nedükaok.  
2Dibon ami phopshemei hatü vaümchongthülei thepei phophen aongteke; 
Moab ami Nebo hatü Medeba nangkü sho chaei kuptük, hatü jumum 
kuptüktü mahng thepnyüke.  
3Chingyangshongei jomi dhoila ashak ümnyüke; shem adok hatü banghthai 
lembaong kü lemeileyei mahng thepnyüke.  
4Heshbon hi Elealeh nanglakthüi vaüei eenyüke; jomei ngeü Jahaz thahshi 
dannyüke. Hanangkü Moab am veshanthü vaünyüke, hatü jomei mong 
maandainyüke.  

5Ngelei mong Moab nangkü thepnyeih; haleipü shennyakthü Zoar, hatü 
Eglath-Shelishiyah thahshi nyaidaiteke. Jomphong thepyaki Luhith lemei, 
hatü jom lomohpü nangkü mahng thepyaki, Horonaim lemei aongnyüke.  
6Nimrim yungao jepdai, hatü phenha peü kaudai; meheyao phenhavunglak 
neshiüi leidaiteke.  
7Hanangkü jomi yowhahpü mop kotü willow püying kahjilei yanglem yemei 
nyainyüke.  
8Jomi vaüpü eepü Moab kahdok peü lemei dainyüke. jomi theppüyoungpü 
Eglaim, hatü Beer-Elim thahshi dainyüke.  
9Mehenangkü Dibon yungyenü iy-i maei nyüke; shao nyeinya ngei Dibon am 
kü dükhen. Moab am nyaiyei daipüthü shingvaishi, hatü aopü nanglakthü 
shingvaishi mailang shomhen.  

Isaiah 16 

Moab amei Laphen 

1Sela chingnyü kübü bhih kahdok homei kahmük küvanglem lembü, Zion 
nela kahshang kü bom vaishi mi shomtuh.  
2Jep leipü wowtükpü ouha keiha, Moab am nyühathüyü ai nedangi Arnon 
yungyen phungei longteinyüke.  
3“Ham kü shahnying meipü venshih; mehe dükhen ham kü eshih. 
Hebaongwong kü yanüng kei nüngei vangdhümi dhümshih. Hamphongü 
benhayaha, ham kü ne-ühingi ungshih.  
4Ham Moab am benhathü am mü loishi nyuküshah; Hamei vepathü touei 
nüngü hamei dhümloi vaikütuh.” Shüveidoideipüthü dohdaihen; 
mahpüchahpü nendaihen; Kahmük kübü shüveipüthü nyadaihen.  
5Bampai ong uoshing linghen, hinglempai shennyaki hapa kü uohen; David 
phang kübü hük shahphen shingkü shahhing yempü, hatü jiüshangpü 
shülangi dükpü hük uohen.  

6Moab am changmeipü jeni danteke, pinnyü awdapü hatü ühingnakaipü, 
shejao pinnyü changmeipeyü kong leidaihen.  
7Hanangkü Moab am peü theptuh, jom chemi Moab nangkü mahng thephen. 
Kir-Haresethlei nyushi hahhampü nyalingngupai aan deihtü thephen.  
8Chem hepak kü jatthü kü vanglem lempüthüi chokhampü nyalingngupai yiü, 
chemü Jazer chingnyü thahshi, hatü heongphi bhih kahdok thahshi, hatü 
heshüphi kü Dipü Yungching thahshi banei daihampü, Heshbon leipü kahthü 
leipü, hatü Sibmah leipü nyalingngupai mangtükhen.  
9Jazer nangkü theppü keiha ngei Sibmah leipü nyalingngupai nangkü 
thepnyeih. Oh Heshbon hatü Oh Elealeh, shennyakthü mongonghen mü 
meheyao hahying nevampü nangkü ngei thepnyeih.  
10Betjük jükteipü kah kübü mongongmongle yahlangteke, nyalingngupai 
kahlei üpaiyao kesho nelok hatü nelennyu; Betjük ngümshingei üpaiyao yiü 
nebhitnyu, mehenangkü mongongmongle ngeühinga ngei dohtükhüpeih.  
11Harp vüngpü keiha ngei Moab nangkü, hatü Kir-Hareseth nangkü mahng 
thepnyeih.  
12Moab ami kahshang leipü vaümchongei khümnüng aongpai nyiudaijao, 
hatü phopshemei phoppai tengdaijao hapai shei mehe nangleiyao neshiü.  
13Hapayü Moab am nangkü Shembüpai shelei mebü epü shahjangü ha 
nyupeih.  
14Shejao shaang Shembüpai enyüke: “Bong jem mong aa kü Moab amei 
müknyinshekhangpü mophimo mahdaihen; nanglak longi nyujao maani mon 
aoei nyuhen, hatü wong nekoh-i nyuhen.”  

Isaiah 17 

Damaska am Khüei Epü Shah 

1Damaska am nangkü epü shah: “Veituh, Damaskayü hajük kü chingnyü 
nevaikahen, shejao nyüp shükshing vaihen.  



1544 

 

 
   Daülangpü Laihing 

© 2005, Bible Society of India. 
 

 
 

 

2Aroer chingnyü-ü den kü lavüngtoiyei tuhhen; Üpa kao nenyemi 
yemhimakthüi lemlemleyei het hahshing leidaihen.  
3Ephraim leipü chingnyü pe kemei bendaihen, hatü Damaska amei longhiong 
ngan mahdaihen. Aram am aopüthü kemei Israel am keiha lomoh ponghen” 
shei Jeiyong Shembüpai enyüke.  
4“Hapa nyih Jakob amei müknyinshekhang mahdaihen; hatü büm kübü cheü 
kemdaihen.  
5Hapayü hah vetbüi yaongshi nyupü hah vetpükei, hatü jomei laki Rephaim 
kahjilei hahmoung mü daklangpükei nyuhen.  
6Shejao olive betjük vaümshingkü, pümoungei betjük nyi jem tuhphongpükei, 
betjük pükaolei ali nga aophongpükei, hanei am payü aoei tuhhen” 
shei Shembüpa, Israel Kahvangi enyüke.  
7Hapa nyih nanglakthüi jom Lingbü yemhen, hatü Israel amei Daülangpü Hük 
kü veihen.  
8Jomi jomei laki linghahpü moidü kü dhüm neshuohhen, hatü jomi Asherah 
nyüha kahvang kü hingnelemhen, nevaijü jomei laki lingpü ayingshü jakpü 
moidü kü neveihen.  
9Hapa nyih jomei wong kohpü chingnyü-ü Israel am kü nyemei nyaidaitü 
Amor hatü Hiv amei chingnyüthü lavüngtoiyei tuhpükei leidaihen.  
10Ammi ha yemleipü Kahvang betük; ammi am loishing Yaong deih-ei 
nedang. Hanangkü ammi püthü meipü sheijao, hatü mih leipü nyalingngupai 
leiyei sheijao;  
11ammi sheipü nyih-üng hapa longjao, hatü ammi sheipü nep-üng bong 
pungjao, hapa kübü betjük nehah-aokpih. Shanghah vongshüh tüngpü aipü 
mon nyuhen.  

Vepa Jatthü Neütükhen 

12Oh nanglakthü mophicheüpü, jomü yungching yungmok keiha ngeü 
annyüke; Oh jatthüi vaüpü eepü– jomü yungnyümok ngeü keiha nyüke.  

13Jatthüyü yung longpü ngeü keiha ngeü annyüke, shejao Kahvangi 
lohshuohjü jom nyaidainyüke. Vanglüki hahbhang kahshang lemei piyei 
deipükei, nevaijü yinglükpalei-i bhihla piyei deipükei nyüke.  
14Om dhüjü nyempühanpü mon, dhom keyü jom neshiü. Hamei kahmük 
kübü mophimo aetpüthüyü hapakei ponghahhen.  

Isaiah 18 

Kahvangi Kush am Hanghihühen 

1Kush amei yungdangei kahdok hükei yang dheüpü ngeü dannyüke:  
2Hapa kahdok leipü Nile yungyen phungei shah baongpüthü pingu yah-ei 
lingpü ai kü shomnyüke. La shangkhahpü phongmokbüthü! bümhishao 
meipü, hangbong meipü; kuhhishong kübü peüi nyempü shennyakthü, wong 
kohpü hatü mih neüpü jat; yungthüi mon aatü nyupü jat touei hapa shahjang 
koei leituh.  
3Kahdoknyülei nyupü am hangkuli peü, mechem kahshangei khüamlung hük 
haongkahen, veituh! Mechem amit vüngkahen, bangtuh!  
4Shembüpai ngei kü, “Vanghe hejü shamsham shei nyupü keiha, hahvet 
hepak kü vanghenyü nyahpü kü yanüng nyien yuwpü keiha, ngei nenmü 
nyuhen hatü ngei nyushing leipü veihen” shei ephüteke.  
5Sheili sheipü bong pungei, betjük vungjük shümhen hepak, shejao hapa 
vaümhen shekü, büpai haleipü shiongja vampü daktükhen, hatü phaakei daei 
daipü pükaothü louhtükhen.  
6Jomei mahng asha alang phai vaihen, hatü kahdoknyü kübü phaüyemthüi 
hahhen. Phaü-outhüi shaoyang kemei, hatü phaüyemthüi ünyü yang kemei 
ha hahhen.  
7Hahepak kü bümhishao meipü, hangbong meipü, kuhhishong peüi nyempü 
shennyakthü, wong kohpü hatü mih neüpü jat, hatü JeiyongShembüpalei 
men nyushing Zion Kahshang mü yungyenthüi mon aatü nyupü kahdok leipü 
thintho longi Jeiyong Shembüpa touei koei leihen.  

Isaiah 19 

Kahvangi Ijip am Hanghihühen 

1Ijip am nangkü epü shah: “Veituh, Shembüpai phum shangkü uotü shülangi 
Ijip lemei peikünyüke. Ijip amei lajeithü büpa touei kheühen, hatü Ijip amei 
mong mahdaihen.  
2Ngei Ijip ami Ijip am khüei yaonghühen, hatü jom hüki hük khüei hokhühen; 
chingyowi chingyow, chingnyüi chingnyü homei, hatü ongchingi ongching 
khüei hokhühen.  
3Ijip amei mong mahtükhühen, hatü jomei küpjan kong leitükhen. Jomi lajei 
hatü yimpi laangthü kü pheyuhen, laangthü hatü phongyompüthü kü 
pheyuhen.  
4Ngei Ijip amü nemeipü ong hükei lak kü shuohtükhen, hatü longi mangpü 
ong hüki jom shak kü ong vaihühen” shei Shembüpa, Jeiyong Kahvangi 
enyüke.  
5Nile yungyen leipü yung jepdaihen, hatü yungyenü üei vandaihen;  
6Ijip amei Nile yungyen vanei yunglemao shie bühen; haleipü pingu hatü yeih 
kemei kaudaihen.  
7Nile yungkung kü sheipü sheili kemei vandaihen, hatü maoei deilangtü 
meheyao nenyuhen.  
8Nyah yeppü am thephen, Nile kü nyiamphaak shükteipüthü younghen, hatü 
shang shepteipüthü mongshanghen.  
9Nyemin vi lingteipüthü vaükahen, hatü nyemin ashak dakpüthü 
monglemshing neshiüi leidaihen.  
10Ashak dakteipüthü peü mongmanghen, hatü halei nanglat shateipüthü 
mong kü tünghen.  
11Zoan am mübüthüyü ngapathü mon, Pharaoh kü shahnying eteipüthü 
kemei ngashah mon enyüke. Mekei etü ammi Pharaoh kü, “Ngeiyü 
nyingpühingpü hük, longli ongli shei eaokhen?”  

12Nüngei nahpülangpü shennyakthü melei nyüpa? Jomi nüng kü 
Jeiyong Shembüpai Ijip am khüei mehe dükhen tem, ha nyem-epha, hatü 
nyemnyinghüpha.  
13Zoan am mübüthüyü ngapa leidaikemteke; Memphis am longhiongthüyü 
mongnyong kohdaiteke, Jat kü shongkaong vaipüthüi Ijip am lemnyong kü 
mülangteke.  
14Shembüpai jom kü nepongpaüpü laangha shihshuohteke; hanangkü jomi 
Ijip ami dükpü nejiüi leitükteke, hatü yiü chokpü shennyaki laophüi bhaipü 
shangkü dopükei nyüke.  
15Shemmei nevaijü taopa, shongnyü shennyak nevaijü nenyingnehingpü 
üpaiyao meheyao Ijiplei nedükaokpih.  

Ijip ami Shembüpa kü Khümhen 

16Hapa nyih kü Jeiyong Shembüpai Ijip am khüei lak noshingkü jomphongü 
nyüha kei nyempai kheühen,  
17hatü Judah kahdokü jom shingvaishi nyembenüng leidaihen; 
Jeiyong Shembüpai jom khüei dükhen küpjan nyupü nangkü, Judah am jung 
shei-üng hanei kü ejajü nyemdaihen.  
18Hapa nyih kü Ijip kahdokei Hebrew shah epü hatü Shembüpa kü 
hinglemhen shei vangpüshuwpü chingnyü nga nyuhen. Hathü khongkü hük 
keyü, “Vanghenyü Chingnyü” shei nyükhen.  
19Hapa nyih kü Ijip kahdok jiam kü Shembüpalei moidü nyuhen, hatü yaong 
haongshi nyuhen.  
20Hathüyü Ijip kahdok kü JeiyongShembüpalei nyangeihepü hük hatü denpü 
nyuhen. Mechem jomei vepathüi shüveipü nangkü jomi Shembüpa kü 
nyükhen, büpai jom khüambakbü, jom yangbü hük shomhen, hatü büpai jom 
yanglanghen. 
21Hanangkü Shembüpa laophü nyingi Ijip am kü nyinghühen, hatü Ijip ami 
hapa nyih Shembüpa nyinghen, hatü jomi büpa kü jakpü moila, lebü moila 
shuoh-ei Shembüpa kü vangeishuwei hathü dükei büpa kü khümhen.  

22Shembüpai Ijip am kü cham peihüei tok shuohhen; büpai jom kü tok 
shuohhen hatü meitükhühen. Jomi Shembüpa touei lepei leihen, hatü jomi 
phoppü büpai danhen hatü jom meihühen.  
23Hapa nyih Ijip kübü Assyria thahshi lemnyüshong nyuhen, hatü Assyria ami 
Ijiplei hatü Ijip ami Assyrialei lüteihen, hatü Ijip ami Assyria am mü 
khümhen.  
24Hapa nyih Israel amü Ijip hatü Assyria am mü aihük laphen kü nyuhen, 
hatü hapa jat jemü kahdoknyü peü shingvaishi moihiman vaihen.  
25Jeiyong Shembüpai jom kü moihimanhen hatü, “Ngei nüng kü 
moihimanhen, ngelei nanglak Ijip; ngei lingpü Assyria am; hatü Israel am, 
ngelei mükjüp jathili” shei ehen.  

Isaiah 20 

Ijip hi Kush Khüei Tetpüvanpü 

1Assyria am Sargon ongpai büpalei veshan mübü longpü hük shomei Philistia 
kü Ashdod chingnyü hah.  
2Hahepak kü Shembüpai Amozlei cheha Isaiah homei, “Nüngei büm leipü 
dhoila ashak bhühtüktuh, hatü lathuh bhühtüktuh” shei e, hatü büpai 
hapakei bhühtükkemtü bümkong hatü labai kamteiyei nyu.  
3Hapheikü Shembüpai, “Ngelei chongphobü Isaiah-i Ijip hatü Kush am khüei 
mehe vamhen hapa nyangeihepü, hatü lappü hük vaishi bong jem thahshi 
bümkong hatü labai nyupü keiha,  
4Assyria am ongpai Ijip hatü Kush am hashih behe peü ngaüpdük eeshi Ijip 
am veühühen shingvaishi bümkong hatü labai wüpküpei deihen.  
5Üami Kush am kü mongnyangnya, hatü Ijip nangkü changmeiyei deihnya, 
nyemhen hatü hai danghühen.  
6Hapa nyih yungching yungkung kü nyupüthüi, ‘Veituh, Assyria ongpai 
yangphahen shei jeni monglempü, hatü sheühshih shei nyaiyei heihjahampü 
nanglakthüyü henüngang pongpü khih! Jenao hajük keyü mekei yemmü 
nyuaokhen?’ ” shei ehen.  

Isaiah 21 

Babylon Dohen Nang Epü 

1Hapayü Babylon nangkü epü shah: Alüngleple-i yingtetlongshaipü keiha, 
nyempühanpü kahdok leipü shanghah vongshüh peikahen.  
2Vongshüh peihen manghkhang hük ngei kü huteke, hapayü lueilemhen hatü 
mangtükhen nang nyuteke. Elam veshanthü, ching hahtuh! Media veshanthü, 
ching shümtuh! Babylon ami shuohpü hanghi ngei dohtükhühen.  
3Mehe ngei manghkhang kü ee, hatü dan, hapai ngei nyempai hatü tüngpai 
mahü, nyühai hapeü anghen tüngpükei tüngteke.  
4Ngelei shangjing shinnyüke, nyempai ngei kheünyüke; Om dhükahen shei 
ngei ongyangei nyujü hapai ngei kü nyempühanpü koei peiteke.  
5Jomi nükdülei hahying temnyüke; jomi yenpathü uohen ashak nyemnyüke; 
jom hahnyüke, yingnyüke! Yaongtuh, veshan mübüthü! “Inyüshung temtuh” 
shei enyüke.  
6Shembüpai ngei kü, “Daituh, veyombüthü yomei tuhtuh, hatü büpai mehe 
ee, ha ngei kü shahjang nyem-epha.  
7Büpai mechem koyei kharithü, koyeithü hatü utthü kü shennyak nyi nyi 
uotü eehenshang, büpai hathü kü kenhingei nyemvei” shei eteke.  
8Veyombüi nyüknyüke: Oh Shembüpa, nyihnüng yanüng shei ngei 
veyomdülei, hatü ngei kü hanpü shingei ngei yomei nyunyeih.  
9Veituh, shennyakthü koyei khari kü uotü, koyei kü shennyak nyi nyi uotü 
peikünyüke, hatü büpai jangei, “Doteke, Babylon doteke! hatü jomei kahvang 
lajeithü kemei kahdokei bhaoei yaüshi nyüke” shei e.  
10Oh hahten shingei shuoppükei, Oh ngelei nanglak Israel kü shuoptükteke. 
Shejao Jeiyong Shembüpa, Israel Kahvang leipü mehe shahjangmei danpa, 
ngei ha am kü ephünyeih.  

Edom am Khüei Tetpüvanpü 

11Edom am nangkü epü shah: Hanei ami Seir leipü ngei kü nyüknyüke, 
“Yombü, mechem-üng vangnyak peihdaiphahen? yombü, mechem-üng 
vangnyak peihdaiphahen?”  
12Yombüi jangei enyüke: “Nepnüng dhom peikünyüke, shejao vangnyakao 
peikünyüke. Nüngi phehüjema shao nyokei leiyei phetuh.”  

Arabia am Khüei Tetpüvanpü 

13Arabia am nangkü epü shah: Arabia bhih kahdok koshoya kü baümtap vepü 
Dedan am ut kü uoei daipüthü;  
14Yung lepüthü kü yung deikei; paüeiyonpüthü kü hahying shuohtuh, Oh 
Tema kahdokei nyupüthü.  
15Mehenangkü jomü yani mahhen, hatü mih-ei lahhilaong kübü, hatü 
mangpü thepju kübü nyaiyei peikünyu khih.  
16Shembüpai ngei kü hapakei enyüke: “Bong hük mong aa kü Kedar amei 
müknyinshekhang peü mahdaihen;  
17Kedar amei pülah nopü vehokbüthü maani mon aohen” shei Shembüpa, 
Israel Kahvangi eteke.  

Isaiah 22 

Jerusalem Nangkü Tetpüvanpü 

1Hapayü Manghkhang Kahji nangkü epü shah: Am peü shem adokei aongei 
nyuhen mü mehe shanghah pongpa?  
2Chingnyü kemei bukpüshaanpü, vaüpü eepü hatü moppücheüpai maei 
nyüke. Ammei nanglak mahpeyü yani, nevaijü vehok kü mahpü nevaiang.  
3Ammei vanglem lembüthü peü chemi nyaidaiteke. Lahhilaong nekapkapi 
jom peü yeplangteke. Vepathü tailuei tuhtü nyaiyei daijapü nangkü yeppü am 
peü khoklatei chemi tuhteke.  
4Hanangkü ngei eteke: “Ngei toueipü nyokei lüdaituh; ngei shahyaki 
thepshah. Ngelei nanglakthü mahdaipü kü ammi ngelei mong nyiushem 
meihühen tekhe.  

5Manghkhang Kahjilei shangponghen, vepai neühahhen hatü nyemhen nyih 
hük Shembüpa, Jeiyong Kahvangei lakei nyüke. Chingnyü bhamthü 
laamtükhen, hatü kahshangthülei sheühpü yiüei lenhen.  
6Elam ami lahhan tuw shihtü koyei kharithü hatü koyeithü müei peiteke, 
hatü Kir ami inyüshung temei peiteke.  
7Ammei kahji meipüthü kü koyei kharithü mon maei nyuteke, hatü koyei 
veshanthüi chingnyü penyüsha khüamlang;  
8Judah am yanglem neshiüi leidaiteke.” Hapa nyih ammi Phaü leipü 
Ongshemei lahhilaong kü veiteke;  
9David Chingnyü kü veyom shing longi mangdaitü ammi eeteke; ammi Maipa 
Yungkukei yung yowei tuhteke.  
10Ammi Jerusalemei shemthü ieteke, hatü chingnyü bham linghen nangkü 
shemthü benteke.  
11Ammi bham hi bham nyi aa kü Yungkuk Changpa kü yung yowhen 
shingvaishi yungkuk lingteke, shejao üpai hapa lingpa, büpa kü ammi nevei, 
nevaijü shelei üpai hapa küpjan lingpa, büpa kü ammi ne-ienelem.  
12“Shembüpa, Jeiyong Kahvangi hapa nyih am kü thephen younghen, hatü 
sho chaei kuptüktü dhoila ashak ümhen nyükteke.  
13Shejao ha nangjeiyei mohoh, hatü mi jütü hahyingei, yiü yingei 
mongongmongleyei moeitapei, ‘Jeni hahshah, yingshah, jen ngenyih 
didaihen’ ” shei eteke.  
14Jeiyong Shembüpai ngelei dhaongi danshi hapa shakei vamei eteke: “Am 
dihen nyih thahshi hapa mang tükei neaokpih” shei Shembüpa, Jeiyong 
Kahvangi enyüke.  

Shebna kü Shahvüng Shuohpü 

15Shembüpa, Jeiyong Kahvangi hapakei enyüke: “Daituh, hatü ongshem kü 
khei vaipü Shebna kü ha etuh:  

16Nüngü üpa hih shei deihnya, hatü nüng shing hapa yaongvak shangchingei 
mahngchong linghen, hatü laophü nyushing yaong vaüpei linghen mehe 
jiüpü nyüpa? 
17Leituh, Shembüpai nüng kü wongmü shümhen, hatü yaktükhen. 
18Nüngü nyeikaung kei toilangi nuitü longpü kahmükei yaktükhen; halei 
nüng dihen, hatü nüngei nethe meipü koyei kharithü halei nyudaihen. Oh 
laophülei shembü mongmanghüpeyü nüng khih!  
19Ngei nüngei office leipü nüngtükhen, hatü nüngei dousho kübü shüei 
vütükhen.”  
20Hapa nyih ngei ngelei chongphobü Hilkiahlei cheha Eliakim kü nyükhen,  
21hatü ngei büpa kü nüngei ow owhühen, hatü büpa kü nüngei bhag-ai ow 
owhühen, hatü nüngei wong büpa kü shuohtükhen. Büpai Jerusalemei 
nyupüthü hatü Judah am phang kü pa vaihühen. 
22Ngei büpalei bhagchong kü David am phangei sabi sheühen; büpai mehe 
aptük, ha üpaiyao neküp-aokhen, hatü mehe büpai küptük, ha üpaiyao ne-
apaokhen.  
23Meipü shingkü phaak haongpükei ngei büpa wong kohhühen, hatü chepalei 
mükhiphang kü büpayü dhüm kohpü ong uoshing leihen,  
24hatü chepalei mükhiphang kübü müknyinshekhang kemei büpa aong kü 
nyuhen; jomei moihiyang hatü kahmong nyemha kemei, dükhiüm, nükshung 
pati maanpü kübü longpü thahshi büpai veihen.  
25Shembüpa, Jeiyong Kahvangi, “Hapa nyih kü meipü shingkü phaak meipü 
haongpükei nyupeyü juwdaihen, hatü laamdaihen, hatü hapa kü sheüpü 
hanggovih hajük kü dohpü vaihen” shei eteke.  

Isaiah 23 

Tyre am Nangkü Tetpüvanpü 

1Hapayü Tyre nangkü epü shah: Theptuh, Oh Tarshish am jahas müpüthü, 
ammei Tyre kahdok jahas yaongshing mangtükteke. Am Cyprus leipü 
leishingkü hapa shahjang danteke.  
2Nenmü nyutuh, Oh yungching yungkungei nyupüthü, Oh Sidon am bhei 
leihpüthü, ammi shennyakthü yungching 
3homei Shihor amei hah hi aung, Ijip amei vang kübü vampü hahying shakei, 
yuei jatthü peü mü bhei leihhen shomteke.  
4Veütuh, Oh Sidon am, mehenangkü yungching ilangmongi, hatü yungching 
penyüsha-i am kü hapakei eteke: “Ngei mechemao vom kü tüngei nenyu hatü 
hapeü ne-ang. Ngei mechemao yeshangha nehaüm, nevaijü yiükha jungei 
nelaong.”  
5Mechem hapa shahjang Ijip ngoihenshang, jomi Tyre amei shahjang danei 
mongkü tünghen.  
6Tarshishlei yanglem yemei nyaituh, theptuh, Oh yungching yungkungei 
nyupüthü.  
7Aivang mebü agei nyupeih shei ammi hapa chingnyü nangkü mongongnyu 
je? Halei nyupüthü tailu kahdokei nyuhen müei nedaiangpü je?  
8Longhiong chingnyü, bhei leihpüthü peü longha ongnaü mon, hatü 
kahdoknyü kü men-e shennyakthü mon nyupü chingnyü Tyre khüei üpai 
hapa tempa?  
9Jeiyong Shembüpai changmeipü müknyinshekhang peü maantükhen, hatü 
kahdoknyü kü men-e shennyakthü veühühen shingvaishi tempeih.  
10Ammei kahdokei leihümao, Oh Tarshish nelathü, am yangphahen üpayao 
neshiü.  
11Shembüpai yungching shangkü lak haongteke, hatü ongchingthü 
kheühüteke. Büpai Phoenicia amei penyüshathü bentükhen shei ngeükhüam 
shuohteke.  

12“Hajük am mongong monglehen napü neshiü, Oh pai mü ngühpü Sidon 
nelathü sheyü ngümtükteke; Am layaongei Cypruslei heihjao haleiyao 
nyiumei neshiü” shei büpai eteke.  
13Babylon amei kahdok kü veihümao, hapayü Assyria ami nevai, Babylon ami 
Tyre kahdokü phaüyemthü nyuishing leitükpeih; jomi ching shümtü 
shangdüthü lingpeih, jomi penyüshathü bentüktü chingnyüyü chingkong 
leitükpeih.  
14Theptuh, Oh Tarshish am jahas müpüthü; ammei penyüsha bentükteke.  
15Hapa nyih mü pangei ongpa hükei den hük bong pejempüan thahshi Tyre 
betükhen. Bong pejempüan pheikü mon büm yupü amei kesho kü epükei 
Tyre am kü ha vamhen:  
16“Harp hük notü chingnyü kü longteituh, Oh büm yupü nüng deih-ei 
nyemdangnüng, harp vüngei kesho meipü lokei longteituh.”  
17Bong pejempüan pheikü Shembüpai Tyre thümhen, hatü pinnyüi shao 
kahdok shak kübü ongchingthü peü mü bhei leihhen.  
18Pinnyülei dounyünangba hatü latpü lop kemei Shembüpa kü lanei 
shuohhen; jomi hapa jaoei netuhhen, shejao Shembüpa chongphopüthü 
shingvaishi hahying hatü ashakviha shakhen nangkü hapa mop noteihen.  

Isaiah 24 

Shembüpai Kahdoknyü Hanghihühen 

1Veituh, Shembüpai hapa kahdok yakphonghen, hatü lavüngtoiyei 
tuhphonghen mon nyüke, hatü büpai kahdok shak mangtükhen, hatü haleipü 
shennyakthü yantükhen.  
2Hapayü nanglakthü kü nopü keiha ngongpathü kao nohen, aa kü nopü keiha 
shembü kao nohen, aa lanyü kü nopü keiha shembülanyü kao nohen, 
shakpüthü kü nopü keiha yupüthü kao nohen, lushuohpü am kü nopü keiha 
luhahpü am kao nohen, hang shemhahhen nyupü am kü keiha hang shemhen 
nyupü am kao nohen.  

3Hapa kahdokü chemjalak kü lavüngtoiyei meheyao neshiüi tuhphonghen 
shei Shembüpai hapa shah eteke.  
4Kahdok vandaihen, hatü kaudaihen; kahdoknyü kemei üei vanei kahdok mü 
vangshothüao üdaihen.  
5Nanglakthüi ha kahdok sheihtükteke; jomphongi shahkungthü nebang, 
vanglemthü pungei nedohnetenpü vangpüshuwpü mangtükteke.  
6Hanangkü thaüvaüi hapa kahdok lühtüknyüke; hapa nanglakthüi jomei 
mang kohen. Hanangkü kahdoknyülei nyupüthüyü bhihdai maandainyüke, 
hatü maani mon aoei nyüke.  
7Yiüao vandai, nyalingngupaiyao üdai, mongongpü mongdang peü 
mongmangdaiteke.  
8Mongongpü phaam ngeüao dohdai, mongong ngeü anpeyao nendai, harp 
vüngpü ngeüao mahdaiteke.  
9Jomi hajük kü kesho lokyaki yiü neyingnyu; yingjao yiü-ü shahyaki leidai.  
10Mophicheü chingnyü-ü sheyü mangdai, üpaiyao nesheüh-aokhen mü shem 
peü küptük.  
11Yiü nedangi chingyangshongei vaüpü eepai mateke; mongong kemei 
mongmang leidaikem, kahdok kübü mongong kemei lüdaiteke.  
12Chingnyü-ü lavüngtoiyei yakshi nyüke, penyüshathü peü bendai.  
13Olive betjük lüngi bheiyei vaümlangpü keiha, nyalingngupai dhei 
thailangpü keiha, hapa kahdok hatü jatthü peü mahtükhen.  
14Jomi ngeüwong anei mongongpai kesho loknyüke; jomi heshüphi 
leipü Shembüpa longpü jung lennyüke.  
15Hanangkü heong philei Shembüpa kü müknyinshekhang shuohtuh; 
Shembüpa, Israel Kahvangei men yungching shübaongthüleiyao longtuh.  
16Kahdoknyü dohpü phileipü “Daülangpü Hük kü müknyinshekhangtuh” shei 
lokpü hami dannyüke. Shejao, “Ngeiyü jaangteke! ngeiyü jaangteke! Ngeiyü 
onyükei! Ühingnakaipüthüi ngei yuhahteke!” shei ngei eteke.  

17Nyempü, kahsha hatü taikam mon am shing nyüke, Oh kahdoknyü 
nanglakthü.  
18Nyem shaopü amei ngeü kü nyemei üami nyainya, kahshalei vühen, hatü 
üami kahsha leipü bakei aonghen, tai kü manhen. Mehenangkü vangsho 
shadenthü apei nyüke, hatü kahdoknyü chongnyiam shing kheünyüke.  
19Kahdoknyü chemjalak kü mangdaiteke, kahdoknyü bhaodaiteke, 
kahdoknyü nemei-i jennyüke.  
20Kahdoknyü-ü yiüi chokpü am kei tüngtüngmüngi, hatü tapten kei 
yawteinyüke; hapalei mang hapa shangkü vihyaki nyüke, hatü dohen, hajük 
kü ne-yei nepao-aokhen.  
21Hapa nyih kü Shembüpai shangeipü vangsho nganthü, hatü kahdoknyü 
leipü ongthü kü hanghi shuohhen.  
22Jomü kahshalei khoklat kü küppü keiha thaihühen; jomü khoklat hük kü 
küphen, hatü nyih longi angpheikü hanghihühen.  
23Hahepak kü lennyü manghdaihen, vanghenyü nenyahen; mehenangkü 
Jeiyong Shembüpai Zion Kahshang, hatü haleipü mübüthü shak kü 
müknyinshekhangshi vanglem lemhen.  

Isaiah 25 

Menvih Kesho Hük 

1Oh Shembüpa, nüngü ngelei Kahvang; Ngei nüng shangei anshihhen, hatü 
nüngei men longhen; mehenangkü shongei temtükpü küpjanthü nüngi 
yashanshi dükteke.  
2Mehenangkü nüngi chingnyüao nyüp yakshing leitük, penyü showtükpü 
chingnyüao bentük; Kung amei chingnyü-ü ching neshiüi leitük, hapa sheyü 
nelingaokhen.  
3Hanangkü wong kohpü shennyakthüi nüng kü dhüm shuohhen, phai kü 
netüngpü jatthülei chingnyüthüi nüng kü nyemhen.  

4Nüngü taopathülei loishing meipü, hatü nehahneyingpüthü shanghah 
shingkü nüng jomei loishing. Baihivang hatü nyahpüshampü kü nüngü 
loishing hatü dhüm nyuteke. Mechem nemeipüthüi ünyü hepak kübü vang 
keiha ching hahpa,  
5bhih kahdok kü vanglük sham keiha ngeü anpa, nüngi vepathülei shamao 
nüngei phum vangdhümi dohtükpeih, nemeipüthülei keshoao nentükpeih.  

Kahvangi Mo Tempü 

6Hapa kahshangei Jeiyong Shembüpai nanglakthü peü shingvaishi hahying 
peü changshi, hatü meipü yiü omshi mo hük temhen.  
7Hapa kahshangei büpai nanglakthü kü jümpü mongmang phumnyak 
yantükhen, hatü jatthü kü jümpü shangmang mahtükhen.  
8Büpai dipü den shingvaishi lühtükhen. Hahepak kü Shembüpa Kahvangi 
peüei mük kübümükphi thittükhen, hatü büpai kahdoknyü peü kübü 
laophülei nanglakthü lomohpü peü yahlanghen shei Shembüpai eteke.  
9Hapa nyih kü jomi, “Hingmei büpayü jenei Kahvang, jeni büpa kü hinglem, 
hanangkü büpai jen yangteke. Büpayü jeni hinglempü Shembüpa; jen 
mongongshah, hatü büpalei yemleipü kü jen mongmeishah” shei ehen.  

Kahvangi Moab am Hanghihühen 

10Shembüpalei lak hapa kahshangei haühen; shejao Moab amü kahcheü 
ngümshingei hahtang kü ngümpükei ngümtükhen.  
11Yung kü owpü shennyaki laki yüppü keiha, jomi jomei lak yüpteihen, 
shejao Kahvangi jom changmeipü maanei leitükhen, jomei lak sheütükhen.  
12Büpai Moab amei chingnyü bham bentükhen, hatü büpai hathü benei 
kübhih kü kahdokei yaütükhen.  

Isaiah 26 

Menvih Kesho 

1Hapa nyih Judah kahdokei hapa kesho lokhen: Jenei chingnyü wong kohshi 
nyüke; Kahvangi aokpü dangpeyü bham shaungpükei, hatü kahdok shaopülei 
lingei nyüke.  

2Hinglempü nyupü daülangpü jatthü shühen shingvaishi shaden apshih.  
3Üami mongdangi nüng kü hinglemnya, nüngi jom den ngoipü chingmei kü 
tuhnyeih; mehenangkü jomi nüng kü hinglemnyüke.  
4Den kü Shembüpa kü hinglemtuh; mehenangkü Shembüpa, Jeiyong 
Kahvangü nedohnetenpü loishing Yaongnyü.  
5Büpai shaopülei nyupüthüao maanpü leitüknyeih; büpai kahshang kübü 
chingnyüao kahdok kü jeetshi chongei shüei shannyüpeih, hatü kübhih kü 
dungtüknyeih.  
6Hanghiyei nyupüthüi hatü taopathülei la-i hapa kü shouptüknyeih.  
7Daülangpüthülei lemü lemnyeü meishi, hatü hingshangpüthülei lemü 
nyülüki nyüke.  
8Oh Shembüpa, nüngei shahkungnyü lem kü kamei hami nüng omdannyeih; 
nüngei men hatü nüngei menmeiyü hamei laanghaiyahhüpü.  
9Ngelei mong kü yanüng nüng young leyei peikünyeih; nepnüng ngelei 
laanghai nüng ongyangei deihkünyeih. Mechem nüngei shahphenpü 
kahdoknyülei peiyei nyunya, kahdoknyülei nyupüthüi shahhing ehen 
nyingnyüke.  
10Nemeipüthü kü phahji hushuohjao jomi jiüpü dükhen nenyingnyu; 
daülangpüthü nyupü kahdokei dangkao jomi ten düknyüke, 
hatü Shembüpalei nganhilong kü ne-ienelemnyu.  
11Oh Shembüpa, nüngei lak haongjao, jomi ha ne-eenyu. Nüngi laophülei 
nanglak kü nyakpükenpü jomi nyem-ee, hatü hai danghütuh. Nüngi laophülei 
vepathü shing yaongei tuhpü awi jom hahtükhütuh.  
12Oh Shembüpa, nüngi ham kü chingmeivangmei lingshih; hami dükaokpü 
peü kemei nüngi dükpü douthü mon.  
13Oh Shembüpa, hamei Kahvang, nüng mü lenei lebü shembüthüi ham kü 
vanglem lemteke, shejao nüngei men kü mon hami dhüm shuohnyeih.  

14Hathüyü shaangü didai, hatü yemmü nenyu; didaipü hapa laanghathü 
yangei neleinyu. Nüngi hathü kü hanghi shuoh, hatü lomohhü; hathü deih-ei 
nedanghen mü nüngi jomei mongdeihthittük.  
15Nüngi jat longhü, Oh Shembüpa; nüngi jat dahü. Nüngi laophü shing 
müknyinshekhang dangteke; nüngi kahdok kübü viong dahüteke.  
16Oh Shembüpa, shanghahpü nangkü jomi nüng yemteke; mechem nüngi jom 
kü lohshuohpa, jomi nümei dangkao phopnyüke.  
17Nyüha hüki büm nekongi naü bühhen hepak kü tüngpü nangkü vaüpü eepü 
keiha, hamao nüng touei hapakei nyupeih, Oh Shembüpa.  
18Hamü büm nekongi nyupeih, tüngpai vaüei nyupeih, shejao hami 
vanglükang bühpeih. Hami kahdoknyülei vehok neneü; hami meheyao aokei 
dhangei nenyu.  
19Shejao nüngei nanglakthü didaipü yem leikahen, jomei büm yangei 
leikahen. Oh mahngchongei shishi nyupüthü, paotuh hatü mongongpai kesho 
loktuh. Nyieni nepnüng dhom mü kahdoknyü thahümahüpü keiha, 
Shembüpai shelei didaipüthüao yem leihühen.  

Shahphenpü hatü Lingei Leipü 

20Ngelei nanglakthü, sha küpei ammi laophülei dungei shüdaituh; Kahvang 
mongshihpü mangpeih thahshi am kanja jodaituh.  
21Kahdoknyülei nyupüthü kü jomei mang nangkü hanghi shuohhen 
shingvaishi Shembüpai büpa nyushing leipü vamei daikünyüke. Kahdoknyüi 
pinnyü shak kü iy yenpü küpei neaokhen; pinnyüi mahpüchahpüthü joei 
neaokhen.  

Isaiah 27 

Israel am Yanghen Nang Epü 

1Hapa nyih kü Shembüpai laophülei wong kohpü hatü dihen leü kohpü yanlu 
yah-ei kaokei nyokei kamteipü Leviathan biü hanghihühen; büpai yungching 
mongei nyupü hapa biü jütükhen.  

2Hapa nyih kü Shembüpalei nyalingngupai kah nangkü hapakei ehen. “Betjük 
jükpü nyalingngupai kah nangkü hapa kesho loktuh:  
3Ngei, Shembüpai hapa yomnyüpeih; ngei hapa kü nedoh-i yung ünyeih. 
Üpaiyao hapa nemangtükhen shingvaishi ngei nyihjeih yajeih hapa 
yomnyüpeih.  
4Ngei mongneshihnyih. Hühhihangi ngei kü lem bangei vamküjema, ngei 
hathü khüei vehokei daihen, hatü ngei hathü peü aw kü jaktükhen.  
5Hei nevaijema jomi ngei touei loihen peihütuh; jomi ngei mü chingmei 
nyemling. Hih, jomi ngei mü chingmei nyemlinghah.  
6Ngoikahen nyihthü kü Jakob am tünglang yiühen, hatü jomi nien neenei 
bong punghen, hatü kahdoknyü peü kü betjüki mahen.  
7Israel am kü bheipüthü kü bheipü keiha, Shembüpai Israel am kü bheiphei 
hiang? Nevaijü jom jüpüthü jüpü keiha jom jüei nyüpü hiang?  
8Shembüpai laophülei nanglakthü wüpküpei deishihpai hanghihüteke. Büpai 
jom mangpü heongphi leipü yinglükleisho touei changei deishih.  
9Hanangkü Jakobei mang tüktükhen, hatü hapayü jomei mang kemei 
tüktükpü betjük vaihen. Mechem yaongdhon khih mü ngümpü keiha büpai 
moidü yaongthü peü linghenshang, nyüha kahvang Asherahlei lajeithü, 
nevaijü hapalei moidüthü hükao yaongshi nechongkahen.  
10Penyü showtükpü chingnyü-ü lavüngtoiyei chongkahen, hangku nyushingü 
yingnyü keiha vüngmaki leidaihen. Halei mohohthüi het hah-ei lemeileyei, 
haleipü phenha vunglak peü meeklanghen.  
11Mechem hapalei kaohilak dihen, hathüyü bhaglanghen; nyühathü peiyei 
hathü yah-ei aw kü jaktükhen. Mehenangkü hapa nanglakthü kü danaokpü 
neshiü. Hanangkü jomei Lingbüi jom kü nephahji hatü neshinshang.”  
12Hapa nyih kü Shembüpai Euphrates yungyen kübü Ijip viong thahshi am 
Israel am hük pheikü hük thailanghen,  

13hatü hapa nyih amit longpü vünghen. Üamphong Assyria kahdokei mahei 
nyu, hatü üam Ijiplei wüpküpei nyu, hathüi Shembüpa kü khümhen 
shingvaishi daülangpü Jerusalem Kahshangei nyokei leikemhen.  

Isaiah 28 

Ephraim am kü Shahvüng Shuohpü 

1Oh Ephraim am changmeipü, nükchokyiümokpü, hetmei hah-ei yiü leü kü 
chübongale mü ngüphivang meipü kü changmeipüthü onyükei!  
2Veituh, Shembüpalei wong kohpü pahük nyüke. Hapayü shü ompü vanglük, 
hatü yingtetlongshaipü vanglük kei wong kohpü yinglükleisho, hatü 
bünghiyang lenhüpü vang keiha büpalei laki hathü kahdokei shomhen.  
3Nükchokyiümokpü Ephraim am shingvaishi changmeipü chüyükü mih-ei la 
phangei shuophahpü ha vaikahen.  
4Chü kaudaipü keiha, nükhinyiami maei changmeipü mübüthülei 
müknyinshekhangü, hepak mangngoi-i shongei shümpü adhajük 
shennyakthüi vaümei hahtükpükei mahdaihen.  
5Hapa nyih Shembüpayü aoei nyupü shennyakthü shingvaishi 
müknyinshekhangpü chüyük, hatü nethe meipü ong athen vaihen.  
6Shahphenpü uoshing kü uopüthü shingvaishi büpayü shahhing laangha 
vaihen, hatü penyüshalei thepju kü vepa kü khangei yaongpüthü shingvaishi 
wong vaikahen.  

Isaiah hatü Yiüi Chokpü Judah am Thibüthü 

7Thibüthü hatü ngongpathü dangkao yiüi chokei nüngitei-i nyüke, hatü sheti 
chokei longteinyüke. Jomi yiü longi yingei chokdaipü nangkü, jomi mehe 
dükhen nenyingi huluh shuohnyüke. Kahvangi shompü manghkhang 
nenyingaokhen mü thibüthüi yiü chokdaiteke; hatü ngongpathüi jom touei 
deijapü shah nephenaokhen mü yiüi chokei nyüke.  
8Jomei uoshing yaongshing kemei shing hükao daüpü neshiüi bhaipai maei 
nyüke.  

9Üam kü büpai nyuhhen khenya? Üpa kü büpai hapa shahjang enya? Hapayü 
shaang amma phenpü naü kü ehen mon meihen khih.  
10Dük khan dük, dük khan dük; shahkung kü shahkung, shahkung kü 
shahkung; hatouei maani, antolei maani.  
11Ammi nebangjema mih-ei shah mü, nenyingpü shahlemi Kahvangi 
laophülei nanglakthü kü ehen.  
12Büpai hathü kü, “Hapayü nyiumeihen shing, nyiupüthü nyiumeihütuh; hatü 
hapayü nyiumeishing, shejao jomi ha nebangnyu.”  
13Hanangkü jom shingvaishi Shembüpalei shah-ü, “Dük khan dük, dük khan 
dük; shahkung kü shahkung, shahkung kü shahkung; hatouei maani, antolei 
maani” shei nyuhen. Hanangkü jom daiyei dohen, ma yahhen, vepalei lak kü 
shühen, hatü khoklatei küphen.  

Zion Shingvaishi Shongkaong Yaong 

14Hanangkü Jerusalemei ha nanglakthü kü vanglem lempü 
changmeipüthü Shembüpalei shah bangtuh.  
15“Hami dipü mü vangpüshuwpü lingtepih, mahngchong mü shah shettepih 
shei changmeinyüke. Shanghah vongshüh dhaümshing kü ham 
neponghahpih; mehenangkü shahshemü hamei loishing, hatü peileipeyü ham 
joshing shei deihnyüke.”  
16Hanangkü Shembüpa Kahvangi, “Veituh, ngei Zionlei chongnyiam yaong, 
hatü dokhen yaong hük, chongnyiam shing wong kohhen shingvaishi 
douvang shongkaong yaong hük tuhnyüpeih. Üpai hapa kü hinglemhenshang, 
neshanghahhen.  
17Ngei shahhingü shetpü vü leihühen, hatü daülangshemshepeyü shetpü lüng 
leihühen. Shü vüpai ammei loishing shahshemü maoei shanlanghen, hatü 
ammei shojo chingü yungi bhümlanghen.  
18Ammi dipü mü vangeishuwpü mahdaihen, hatü Sheol mü ammi shah 
shetpeyü nenyukahen. Mechem shanghah vongshüh peihen, amü hapai 
lomohhen.  

19Hapa meshükpa peihen, hajükpa am yah-ei deihen; nepjeih, nyihnüng, 
yanüng shei hapai am maoei shanlanghen” shei enyüke. Hapa shahjang 
danpai am nyemei vünghen.  
20Am lemhen nemei-i lüng longi shaoshi chongkahen; büm neomhen mü 
doknyü longi shohshi nyukahen.  
21Shembüpai Perazim Kahshang, hatü Gibeon Kahjilei dükpükei, büpalei 
thamapü dou dükhen, hatü büpalei yashanpü dou dükhen yaongkahen.  
22Shaang ammi langmaanshapshüpü dohtuh, hei nevaijema am yepei shapü 
nyiamvü wong kohkahen. Shembüpa, Jeiyong Kahvangi kahdok mahtükhen 
tempüngei dantepih.  

Kahvangei Kihikon 

23Bangtuh, hatü ngelei shah danhahtuh; ngei mehe enya, ha kü mong 
shuohtuh.  
24Mechem kahling ami han hoknya, jomi nedoh-i hoknyu hiang? Jomi nedoh-
i kahdok nih-ei shoei nyunyu hiang?  
25Mechem büpai kahdok phaa jiühüei temhenshang, büpai halei dhonia hatü 
hahbhang long nehainyu hiang? Büpai hapa shingkü wheat, hatü barley hah 
nesheinyu hiang? hatü hapa kü mangkung nekungnyu je?  
26Büpalei Kahvangi mekei dükhen meishi nyuh-ei nyüke.  
27Dhonia hatü hahbhang long keyü püshüng longpai bheiyei netennyih, 
shejao lüngi bheiyei jük vülangnyeih.  
28Nük ngaihen nangkü hah shünyüpeih, shejao den kü hapa kü shüei 
nenyunyih. Hapa tenhen shingvaishi koyei-i kharila kü shinjao koyei-i hapa 
netennyih.  
29Hapayao Jeiyong SHEMBÜPAleipü peinyüpeih; büpayü thamapü kon hatü 
ngan kohpüba.  

Isaiah 29 

David Chingnyülei Laphen 



1564 

 

 
   Daülangpü Laihing 

© 2005, Bible Society of India. 
 

 
 

 

1Ariel, Ariel, David nyupü chingnyü onyükei! Bong hük nevaijü nyi hapakei 
moeitapei nyuei daituh.  
2Ngei Ariel kü shangpong yakying koei peihen, halei theppü, hatü youngpü 
mon nyuhen, hatü Jerusalemü moidülei iy yenei mapükei nyuhen.  
3Ngei nüng khüei baümtap shinei vehen; Ngei nüng shonei shangdü linghen 
hatü nüng shümlanghen.  
4Hahepak kü nüngi kahmong leipü ehen; kübhih mongeipü nüngei ngeü 
vamhen. Nüngei ngeü-ü kahmong leipü laanghalei ngeü kei vamhen; kübhih 
mongeipü nüngei ngeü nümei vamhen.  
5Shejao nüngei vepathü longi nyujao bhihla keiha leidaihen, hatü hahbhang 
kei pilanghen. Ngangahük kü nedeihpü hepak kü,  
6Jeiyong Shembüpai vangmuk vangteng mü pedi vükei ngeü longpü mü, hatü 
alüngleple, yinglükpalei, hatü laiyeilungei hahpü awlom keiha am thümhen.  
7Hahepak kü Ariel khüei hokpü jatthü, pinnyü khüei penyüsha mangei 
pinnyü mü hokpüthü peü yanüng mangh mü,  
8aeipü shennyaki nük hah-ei manghtü nepnüng paojajü aeipü lakshing nyupü 
keiha, nevaijü yung lepü shennyaki mangh mü yung yingei manghtü paojajü 
yungle nemei-i nyupükei, Zion Kahshang khüei hokpü jatthü nyuhen.  

Ne-ienelempü Shahvüng 

9Am nyingi ngaei yoiei nyutuh, am nyingi mükphüngdaituh, hatü ne-ee-i 
nyutuh! Yiü neyingpü kü chokei nyutuh, hatü tüngtüngmüngi kamteituh!  
10Mehenangkü Shembüpai amphong kü shükshi shihen laangha shuohteke; 
Thibüthüi büpai ammei mük kü shaktükteke, hatü manghkhang eepüthüi 
ammei shangjing kü jümtükteke.  
11Am shingvaishi hapa manghkhangü küptükpü laitap hük leshi leidaiteke. 
Ammi hapa laitap ieaokpü shennyak kü, “Hapa ieshih” shei eshuohjü jomi, 
“Hapayü küptükpü nangkü ne-ieaokükhih” shei ephahen. 

12Nevaijü ammi ne-ieaokpüthü kü, “Hapa ieshih” shei shuohjü jomi, “Hami 
ne-ieaok-ükhih” shei ephahen.  
13Shembüpai enyüke: “Hathü shennyakthüyü jomei jui mon ngei yopailei 
peinyüke, hatü jubenyeijaangi mon ngei kü dhüm shuohnyüke, shejao jomei 
mong ngei toueipü longi taishi lüdaiteke. Jomi ngei kü khümpeyü shennyaki 
nyuhshuohpü vanglem kü mon khümnyüke.  
14Hanangkü shao chem hapa shennyakthü kü hanbenüng, yashanbenüng dou 
dükhen; nahpüthülei kihikon mahtükhen, hatü yao-aokpüthülei kon 
nyatükhen.”  

Ngoikahen Monglem 

15Am üami Shembüpa kü ammei küpjan chüloh-i jonya, hatü ammei dou 
vangnyakei jonya, hatü, “Üpai ham eehen? Üpai ham nyinghen?” shei epüthü 
onyükei!  
16Ammi douthü kemei shakhimong leitüknyüke! Dük shükbü kü haüm 
kahdok kü kei noteihen je? Lingpü doui lingbü kü, “Nüngi ngei nelingangpih” 
shei eaokhen je? Nevaijü dük hüki dük shükbü kü, “Nüngi meheyao 
nenyingnyu” shei eaokhen je?  
17Kansho hük mong aa kü Lebanonü kahcheü kohpü kah leipeih, hatü 
kahcheü kohpü kah-ü phaü neleihen je?  
18Hapa nyih kü aangpüthüi hapa laitap leipü shah danhen, hatü manghphang 
kü vangnyak kao mükphüngpüthüi eehen.  
19Nentei-aokpüthüi Shembüpa kü mongonghen; nehahneyingpüthüi Israel 
amei Daülangpü Kahvangkü mongmeihen.  
20Shüveidoideipüthü mahdaihen, mih kü ne-ienelempüthü nyadaihen, hatü 
üami ten kü veinya, mahtükkemhen.  
21Mih kü ühingpüthü, nemeipüthü kü hanghi shuohjü ha kü khüambakpüthü, 
hatü jiüpü shennyak meheyao ten neshiüpü kü nyongtükpüthü mahkemhen.  
22Hanangkü Jakob phang nangkü Abraham angei leipü Shembüpai hapakei 
enyüke: “Hajük kü Jakob veü nepongpih, hajük kü jomei dhe nehaipih.  

23Mechem jomi ngelei lakdou, jomei hapeüthü eehenshang, jomi ngelei men 
daülangi tuhhen; jomi daülangpü Jakob Kahvang eehen, hatü Israel Kahvang 
kü nyemei yaonghen.  
24Üami laangha kü lemhaoei daiyei nyu, hathüi danaokpü kon danghen, hatü 
üami nümnümnya, jomi nyuhpüvenpü yahhen.”  

Isaiah 30 

Ngaaklepü Jatli 

1“Oh ven nedanpü hapeüthü onyükei,” “Üami ngelei küpjan nevaipü kü 
küpjan lingei dainya, ngei mongpü nevaipü kü üami mang kü mang üei mih 
mü uwmeilem lingnya;  
2Ngei leipü chudeih neyah-i üami Ijiplei yiünya, üami Pharaoh-i yangphahen 
shei sheühpü yemnya, hatü Ijip amei vangdhüm kü loihen yemnya, onyükei!  
3Shejao Pharaoh-i am yangpü kü am veühen, Ijip amei dhüm kü loipü kü am 
maanpü leihen.  
4Jomei lakchongbüthü Zoanei nyujao, hatü jomei lembü Hanez ngoijao,  
5jom kü nanglei neshuohpü nanglakthü homei peü veü danghen; hathüi 
sheühpü nevaijü nanglei nevai, shejao veü hatü mongmang koei peikahen” 
shei Shembüpai enyüke.  
6Negeb leipü yemhimakthü nangkü epü shah: Shangpong yakyingpü kahdok 
homei, mailang chebi chebaongthü, biünyü biütamthü homei jom kü nanglei 
neshuohhen nanglakthü touei, jomi gadu kü jomei mophimothü, hatü ut kü 
jomei hon hi nginthü shetnyüke.  
7Mehenangkü Ijip ami sheühpeyü yahlak neshiü. Hanangkü ngei jom kü, 
“Neheti uopü Rahab” shei nyüknyüpeih.  

Ven Nedanpü Nanglak 

8Shaang daituh hatü ngoikahen nyihthü kü denshing denbü vaihen 
shingvaishi, jom nang yaongshung kü hatü laitap kü nyangtuh.  

9Mehenangkü jomü ven lepü nanglak, lupülempü hapeüthü, Shembüpalei 
nyuhpüvenpü neyahpü hapeüthü.  
10Jomi manghkhang eepüthü kü, “Hajük kü manghkhang te-ekei” hatü 
thibüthü kü, “Mehe jiü, hapa nang teteivanei te-ekei shei enyüke. Ham kü 
mongongbenüng mon eshih, mehe lekahen ha mon eshih;  
11Ham kü lem nüngshih, lem yamshih, ham kü hajük kü daülangpü Israel 
Kahvang nang tedanhü” shei enyüke.  
12Hanangkü daülangpü Israel Kahvangi hapakei enyüke: “Mehenangkü ammi 
hapa shah yaktükpü nangkü, hatü depülaopü kü, hatü lawlüppü kü mong 
shuohpü nangkü;  
13hapa mangü am shingvaishi longi shaopü bham bhaokei ngangahük kü 
laampükei nyukahen.  
14Hapayü haümdük bhaopükei khih mü nihdaihen; awdep leipü awtao 
shihhen, nevaijü yung shohen mü nedangi nihdaihen.”  
15Jeiyong Shembüpa, Israel Kahvangi, “Ngei touei mong lepei leikei; nenmü 
ngei kü hinglemtuh, shejüang ammi wong danghen” shei enyüke. Shejao 
hapa nedükhüi;  
16“Hami koyei kü uotü nyaihen” shei epü nangkü, ami hapakei-üng nyaihen! 
“Hami longi la shangshi mokpü koyei kü nyaihen hih” shei ammi epü nangkü 
am kü changpüthüao longi la shangshi nyukahen.  
17Hük kü nyemei haja nyaihen, hatü pa nga-i nyemshaopü kü am kahshang 
leipü khüamlung lüng keiha monha manglei thahshi nyaihen.  
18Hanangkü Shembüpai am kü phahjihen dannyüke, hatü büpai am kü 
shinshanghen yaongnyüke. Mehenangkü Shembüpayü shahhing Kahvang; 
Büpa kü omdanpü peü moihiman!  

Kahvangi Laophülei Nanglak Moihimanhen 

19Oh Jerusalemei nyupü Zion nanglakthü, am hajük kü netheppih. Ammi 
vaüpü eepü ngeü danei büpai am kü phahjiei deihhen; mechem büpai ha 
danhen büpai jangphahen.  

20Shembüpai am kü mongmang bhaong üh-ei hanghi yung yingphüjao, 
ammei Nyuhbü hajük kü nejodaihen, shejao ammei müki lekei büpa eehen.  
21Mechem laknyong nevaijü lakdah lemei lephenshang, ammei dhaongi am 
pheikü shah hük, “Lemnyü-ü hapa hih, hapa kü kamtuh” shei eyei danhen.  
22Hahepak kü ammi hon hatü ngini shaokei lingpü lajeithü yah-ei ashakten 
keiha yaktüktuh.  
23Ammi kahdokei haipü sheili shingvaishi büpai vang shomphahen, hatü 
kahdok kübü vampü hahyingi am shemmei leiyei changshi nyuhen. Hapa 
nyih ammei mohohthüi koshoya kü phenhani changshi hahhen. 
24Han hokpü mohohbaong hatü gaduthüi meishi shüei shaptükpü het hahhen.  
25Hapa jüteipü nyih longpü kü shangdü kemei benei vüdaihen, hatü kahshang 
hatü shangtao shaopü peü kü yungyen keiha iy yenhen. 
26Mechem Shembüpai laophülei nanglakthülei makaw thünghen, hatü büpai 
ma yahhüpü makaw meihühen; hapa nyih lennyü vanghenyü kei khanghen, 
hatü vanghenyü-ü nyih nyet helushoei hepü keiha shing nyet nyahen.  

Kahvangi Assyria am Hanghihühen 

27Veituh, Shembüpalei men tailu leipü peikünyüke, mongshih wong kemei 
phumnyak keiha awshit vamei; büpalei ju kü mongshih maei, hatü büpalei 
yei-ü awlom kei nyüke.  
28Büpalei ngü üng thahshi aongpü büng kei nyüke. Hapai jatthü peü maoei 
deiyei mahtüknyeih, hatü lemnyong kü daihen shingvaishi büpai ju kü nyiam 
maahünyeih.  
29Shejao Kahvangei nanglakthü amphongü mohitap kü yanüng kesho 
nyahhai-i mongongpükei nyuhen. Ammei mongü nanglakthüiShembüpalei 
Kahshang, Israel amei Yaongnyü touei liping vüngei aongjü mongongpükei 
nyuhen.  
30Shembüpai büpalei müknyinshekhangpü ngeü peü kü danhühen, hatü 
büpalei lak mongshihpai awlom mü, phumnyak hatü klang vangteng, hatü 
shü vüpükei yiükünyüke.  

31Shembüpalei ngeüi Assyria am yantükhen; büpalei lenshuoh-i jom kü 
bheihen.  
32Shembüpai büpalei lenshuoh-i jom kü bhei shan ieyei phaam hatü harp 
ngeü mü vamhen. Kahvangi laophü lomei Assyria am mü hokhen.  
33Ongpa jakhen shing yeihshi-üng temei nyüpeih. Hapa awbhaongü chüshi, 
ba longshi pü shangshi shüngshi nyüpeih. Shembüpalei ngü awkaong meli kü 
bahpü awlom kei vamei hapa kü aw bahhen.  

Isaiah 31 

Ijip am kü Monglempüthü Onyükei 

1Üami Ijiplei sheühpü yemei yiünya, üami koyeithü kü mong nyangnya, üami 
koyei kharithü kü monglemnya, hatü koyei veshanthü khong kü 
monglemnya, shejao üami daülangpü Israel Kahvang kü neveinya, nevaijü 
SHEMBÜPAleipü sheühpü neyemnya, onyükei.  
2Shejao büpayü kon kohpü, hatü büpai shanghah koei peinyüpeih; büpai 
etükpü shah nyokei neyahlangnyih, shejao nemeipü shahishem khüei, hatü 
nemeipü dükpü kü sheühpüthü khüei yaongnyeih.  
3Ijip amü shennyak, Kahvang nevai; jomei koyeithüyü phai, laangha nevai. 
Mechem Shembüpai büpalei lak nohenshang, sheühbüao huluh shuohhen, 
hatü sheühhahpüthüao dohen, hatü jom peü chemi mahhen.  
4Shembüpai ngei kü hapakei enyüke: “Mailangi het yemei vaüshingkü, mi 
yombüthüi chemi vaülangmao, jom vaüpai shei mailang nenyempükei, 
nevaijü nenyülüppükei, Jeiyong Shembüpai Zion Kahshang, hatü haleipü 
shangtaothü nangkü hokhen yiükahen.  
5Outhüi jep leipü chehathü yanghen shangei piteipükei, Shembüpai 
Jerusalem hunglanghen; büpai hapa Jerusalem hunglangtü yanghen.”  
6Oh Israel am, amphong longi nemei-i büpa khüei mang thahteke, shejao 
büpa touei mong lepei leituh.  
7Mehenangkü hapa nyih am peüi laophülei laki mang thah-ei ngin hatü honi 
linghahpü lajeithü yaktükhen.  

8“Hapa nyih Assyria am shennyaki nevai shejao yani mahkemhen; shennyaki 
nevai, shejao yani lühtükhen. Yan kü nyemei jom nyaihen, hatü jomi jomei 
nyahbaongthü kangei dou dükhühen.  
9Nyempai jomei penyüsha laamdaihen; vehok mangpü eeyei jomei veshan 
mübüthü tünghen.” Zionlei aw nyupeyü üpaleiang? Jerusalem leipü 
awbhaongü üpaleiang? shei SHEMBÜPAienyüke.  

Isaiah 32 

Daülangpü Ongching Hük 

1Veituh, ong hüki daülangshemshepai, hatü vanglem lembüthüi shahhingi 
vanglem lemkahen.  
2Jom peüi vanglük kü joshing keiha, hatü yinglükpalei kü sho joshing keiha, 
kahngadok kü yung shapü keiha, hatü kahvan kahdok kü yaongnyü dhüm 
keiha nyukahen.  
3Hahepak kü üamei müki eenya, jomei mük nengühhen, hatü üamei dhaongi 
dannya, bangei nyuhen.  
4Dou ten dükpüthüi hapa nyingei danaokhen, hatü shah ükpüthüi shah lekei 
eaokhen.  
5Hajük kü ngapathü kü pamei shei nenyükhen, hatü shahhing ne-epüthü kü 
dhüm neshuohhen.  
6Mehenangkü ngapa hüki ngashah enyeih, büpalei mongü ten mü nekongi 
nyunyeih. Büpai Kahvangi nelümpü dou düknyeih, hatü Shembüpa khüei ten 
enyeih; aeipüthü kü hahhen neshuohnyih, hatü yung lepüthü kü yung 
neshuohnyih.  
7Shahhing ne-epü amei lemü ten mon nyüpeih. Nehahneyingpüthüi jiüpü kü 
yülangmao, shahshem eyei jomi yüpü mangtükhen shingvaishi jomi küpjan 
nemeipü yemnyeih.  
8Shejao pamei shennyaki pamei küpjan lingnyeih, hatü pamei dou kü büpa 
yaongnyeih.  

Jerusalem Nyühathü 



1571 

 

 
   Daülangpü Laihing 

© 2005, Bible Society of India. 
 

 
 

 

9Laophü kü monglempü nyühathü, yaongtuh, hatü ngei epü bangtuh. Mong 
lemshi nyupü nelathü ngei mehe enya, ha kü bangtuh.  
10Bong hük mü maani angpheikü, am mongyangei nyupüthü nyemei 
kheühen; nyalingngupai kah ngadaihen hatü betjük nejükhen.  
11Kheütuh, laophü kü monglemtü nyupüthü; nentuh, am mongnyangshi 
nyupü nelathü. Ashakviha nyiuktüktuh, hatü dhoila ashaki ngeihtuh.  
12Nyalingngupai kah kü betjük nejükpü nangkü jaaba kü daüptuh;  
13hatü ngelei nanglakthülei kahdok kü hühhihang longdaipü shingvaishi 
shem kü mongongpai maei, hatü chingnyü kü mongmeipai maei nyupü deih-
ei theptuh.  
14Mehenangkü ongshem yakphonghen, ngetnahcheüi nyupü chingnyü 
vüngmaki tuhphonghen; shangching hatü shangdü peü yakphonghen, hatü 
hapayü gaduthü ngaleshing, hatü mithü het yemhah shing leidaihen.  
15Shejao shangphi leipü laangha ham kü khüpphahen, hatü bhih kahdok 
kemei kahcheü kohpü kahdok leihen, hatü hapayü yinghilong kei nyuhen.  
16Yinghilong mongkü shahhing nyuhen, hatü betjük jükpü kah kü 
daülangshemshepü nyuhen.  
17Daülangpülei betjükü chingmei, hatü hapa homei vampü nangleiyü 
chingmei hatü den kü monglemteipü nyuhen.  
18Ngelei nanglakthüyü chingmei vangmei nyupü shing kü, nyiushemmei 
shemthü kü nebaokneshaanpü nyiumei shingthü kü nyuhen.  
19Phaü kemei shü vüei mangtükjao, hatü chingnyü bentükjao,  
20yungkung kü sheili sheipü hatü mohoh hatü gadu kü het ühshing changshi 
dangpü am meshük moihimanpüang.  

Isaiah 33 

Sheühpü Yüei Phoppü 

1Üamiyao am leipü negühgüh-i, üamiyao am kü nelunelemlemi güh-ei 
lueilempüthü! Mechem ammi gühpü dohhenshang, am leipü gühlanghen, 
mechem ammi mih kü lueilempü dohhenshang am kü lueilemhen.  
2Oh Shembüpa, nüngi ham kü phahjishih; hami nüng omdannyeih. Nüngü 
nepjeih hamei wong, shanghah hepak kü ham yangbü vaikei.  
3Vangmuk keipü nüngei ngeüi shennyakthü nyaidainyüke; mechem nüng 
yaonghenshang jatthü yandainyüke.  
4Ammi mophimo thaiyei shüngnyüke, hatü shoukhanbaong yow keiha 
shennyakthüi laongei shetei lüdainyüke.  
5Shembüpayü meshük longpüang! büpa shangei nyüke; büpai Zion shahhingi, 
hatü daülangshemshepai mahüteke.  
6Ammei nyih kü büpai am shingnüng chongkhenhühen; Büpai yemleipü, 
kihikon, hatü nyingpühingpü shuohhen; Shembüpa kü nyempeyü Zion amei 
mop longpü vaihen.  
7Veituh, jomei mong longpü shennyakthü chingshongei vaüei eenyüke; 
chingmei kopüthü shahyaki thepnyüke.  
8Longteipüthü neshiüi lemnyüshong vüngmaki leidaiteke. Shahkungnyü 
mangtük, lahteipü peü bentük, üpaiyao hapa kü dhüm neshuoh.  
9Kahdok vandai, hatü lavüngtoiyei leidai, Lebanonü veüshi vandaiteke. 
Sharonü bhih kahdok leidai, Bashan hatü Karmel Kahshang kübü 
phenlakvungpha peü kaongdaiteke.  

Vepathü kü Shembüpalei Shahvüng 

10Shembüpai, “Shaang ngei yaonghen” “Shaang ngei longei aonghen” 
“Shaang ngei shangei aonghen” shei enyüke.  
11Ammi aungjaangao nejükhen küpjan temnyüke; ammi angsha dou 
düknyüke. Ammei ngüyü am hahtükhen aw khih.  
12Dhon leihühen yaong aw kü jakpükei am jaktükhen, hüh jempaan jakpükei 
jaktükhen.  

13Tailuei nyupüthü, ngei mehe dük, ha bangtuh, yopailei nyupüthüi ngelei 
wong hi ngan nyingtuh.  
14Zion leipü mang shennyakthüi nyemnyüke, Kahvang nenyingpüthü kü 
nyempüvüngpü peiteke. “Jenphong khongkü üpai laiyeilungei hahpü aw kü 
nyuaokhen? Nedoh-i bahshi nyupü aw kü jenphong khongkü 
üpanyuaokhen?”  
15Üami kangshangi kamnya, hatü jiüpü enya, aetpüshepü homei nanglei 
dangpü üami yaktüknya, hatü yawhdou neyah-i laophülei lak yeplangnya, 
jüteishangteihen tempü küpjan kü dhaong neshaangnya, hatü nemeipü kü 
nevei-i laophülei mük ngühdainya,  
16jomphongü yangei shaopü shingei nyuhen, jomei nyushingü yaong 
penyüsha nyuhen. Jom kü hahying changshi shuohhen, hatü yung netao-i 
bhashahshi danghen.  

Ngoikahen Müknyinshekhang 

17Ong hüki nethe meipü kü vanglem lempü, hatü kahdok bahiyang daei daipü 
ammei müki eehen.  
18Ammei mongkü, “Hapa lakchongbü longpü melei daipa? kahdok lat 
thaiteipü melei daipa? Shangdüthü kü khei vaipü shennyak melei daipa?” 
shei shelei nyemtükpü leyei peikahen.  
19Ammi hajük kü hapa changmeipü shennyakthü; ammi nedanaokbenüng 
shah epüthü, hatü yepei neaokbenüng shah ükei epüthü ne-eehen.  
20Moeitapei nyupü Zion chingnyü kü veituh; Chingmeivangmei shinghiphei, 
mechemao bhiyei nedaihen Jerusalem ashakshem ammei müki eehen; 
haleipü shemha hükao leüh-ei nedaihen, nevaijü haleipü vü hükao 
nephenhen.  
21Halei wong kohpü Shembüpayü jenei vaihen; hapayü ba longpü yungnyü 
keiha nyukahen. Halei li yaatei nekamteihen, nevaijü jahas longpü 
nelongteihen.  



1574 

 

 
   Daülangpü Laihing 

© 2005, Bible Society of India. 
 

 
 

 

22Mehenangkü Shembüpayü jenei shahphenbü; Shembüpayü jenei shahkung 
shuohbü; Shembüpayü jenei ongpa, büpai jen yangphahen.  
23Jahas kü shenpü nyiamvü peü laidaihen, haleipü nyiamlüng juwdaihen, 
ailüng neyaat-aoki leidaihen. Jeni vepathülei mophimo kemei hanlanghen; 
hahepak kü lakhopaiyao büpalei phaihan koei leihen.  
24Zionlei nyupü üpaiyao, “Ngei tüngei hih” shei ne-ehen. Halei nyupü 
shennyakthü kü jomei mang tüktükhen.  

Isaiah 34 

Kahvangi Vepathü Shahphenhen 

1Yopailei peikei, Oh jatthü, hatü bangtuh; Oh shennyakthü kenhingtuh! 
Kahdoknyü hatü halei nyupüthü peü, kahdoknyü hatü haleipü vampüthü peüi 
bangtuh.  
2Mehenangkü Shembüpai jatthü peü kü mongshih-ei nyüke; büpalei mongpuk 
jomei veshanthü mü nyüke. Büpai jom peü mahtükhen, büpai jom jühen lanei 
shuohtükhen.  
3Jomei mahng kemei yaktükhen, jomei mahng shie bühen; kahshangthü kü 
jomei iy yenhen.  
4Vangsho lithathü, lennyü vanghe kemei mahdaihen, phumshangthü peü 
phaishuw kei düdaihen. Lithathü kemei nyalingngupai lak vanei, 
bhukjükpülei bhukjük vanei vüpükei vüdaikemhen.  
5Shembüpai büpalei yanlu vangsholei temteke; veituh, hapayü Edom am 
büpai mahtükhen shei tempü shennyakthü touei yüshihhen.  
6Shembüpalei yanlu-ü moila shuohpü mi, hatü yum iy, milei she kübü cheü 
keiha, jomei iy-i haiyei hatü cheüi jümshi nyüke. Mehenangkü Shembüpai 
Bozrahlei moila shuohhennyüke, hatü Edomei jühen longi nyüke.  
7Jomü mangpü mohohbaong dopü keiha, hatü mohoh baongha jüpükei 
jükemhen. Jomei kahdokü iy yenpai bhümlanghen, hatü cheüi bhihla-ao 
jümlanghen.  

8Mehenangkü Shembüpai bhüh yemhen nyih hük nyüke; Zion med kü dah 
shakhühen bong hük nyüke.  
9Edom amei shohinga kemei kahmongei ngamdaihen, hatü kahdok cheü 
kemei awkaong meli kei leidaihen; jomei kahdokü aw jakteipü kahsha kei 
leidaihen.  
10Nyakhingai thüngei hapa aw nemethen; haleipü awshit düngei nedoh-i 
vamhen. Hüdenhalenshi hapayü vüngmaki tuhhen; den den kü üpaiyao hapa 
homei nelongteihen.  
11Shejao asha alang nyuishing, ashühlaongkaong hatü asha paümshing 
leidaihen. Büpai Edom am viong mü shükei bukpüshaanpü nepongpaüpü 
shuohhen.  
12Jomei longhiongi halei ongching nyüpeih shei ehen mü meheyao nenyuhen, 
haleipü longli ongli peü mahdaihen.  
13Ongshem peü hüh longei lümlanghen, hatü penyüsha kemei hühhihangi 
jümlanghen. Hapa shingü shuwthü hatü Ostrikh outhülei chephijaan 
leidaihen.  
14Phaüyemthü halei longteihen, kahshih shepe hüki hük mü nyükteihen. 
Vangnyak kü longteipü nyüha kahshih halei nyushing danghen.  
15Halei ashühlaongkaongi jep lingtü ati tiyei cheha sheiyei longhen; Halei 
langdathü bihibaong thaikemhen.  
16Shembüpalei laitap kü veituh hatü ietuh: Halei hathü yemhimakthü hükao 
neshiüi nenyuhen; hükao chebi nevaijü chebaong neshiüi nenyuhen. 
Mehenangkü Shembüpalei jui ngeükhüam shuohteke, hatü büpalei laanghai 
hathü chemi thailanghen.  
17Büpai hathülei phaihan shuoh-ei nyüke. Büpalei laki hathü kü shetei shuoh-
ei nyüke. Jomi hathü den den shing yahhen hatü halei nyuhen.  

Isaiah 35 

Yangei Nyupüthü Mongong 

1Bhih kahdok mongonghen, hatü yingnyü yingchongei chübong punghen;  
2Kolap chü keiha hapa punghen; hapa longi mongonghen hatü mongongpai 
lenhen. Lebanon amei müknyinshekhang, Karmel hatü Sharon nethe meipü 
hapa kü shuohhen. Jomi Shembüpalei müknyinshekhang, hatü jenei Kahvang 
nethe meipü eehen.  
3Wong nekohpü lak wong kohhütuh, juwdaipü lashüh wong kohhütuh;  
4Nyempüvüngpai mapü mongdangthü kü, “Wong kohtuh, tenyem, ammei 
Kahvang peikahen, nyemshi bhüh yemhen büpa yiükahen, büpai am yanghen 
yiükahen” shei etuh.  
5Hahepak kü mükphüngpüthü mük aphen, hatü dhaong aangdaipüthüi 
danhen.  
6Hahepak kü la khodaipüthü meishiy keiha phaukteihen, hatü shah ne-
eaokpüthüi mongongpai lenhen. Yingnyü yingchong leipü yung bhaoei 
vamkahen, hatü bhih kahdok leipü shoha bhaoei yenkahen.  
7Bhihshamü yungkuk leidaihen, kahvan bhaoei yunglok vamkahen. Chem 
hepak shahhishuw nyupü shing kü pingu hatü yeih kohhen,  
8hatü halei lemnyüshong hük nyuhen; ha kü, “Daülangpü Lem” shei nyükhen. 
Nedaünelangpüthü hapa lem kü nekamhen, shejao hapayü Kahvangei 
shennyakthü shing mon nyuhen. Nemeipü, ngapathü hapa lem kü nekamhen.  
9Halei mailang nechongkahen, nevaijü mepa meishih nyahmangao 
nepeikahen; Hathü halei ne-eehen shejao yemleipüthü mon halei kamteihen.  
10Hatü Shembüpai angei leipüthü halei nyokei leihen, hatü Zionlei kesho 
lokyaki leikahen, Nedohnetenpü mongong jomei shangjing kü thenshi 
nyuhen, jomi mongong monglepü mon danghen, mongmang mongyim 
thenshang mongtüng peü jom toueipü nyaidaihen.  

Isaiah 36 

Sennakeribi Jerusalem kü Nyemshaopü 

1Hezekiah ong vaipü bong anpüalipabü kü Assyria am Sennakerib ongpa 
peiyei penyü showtükpü Judah chingnyüthü hah.  
2Assyria ongpai Lakhish leipü Jerusalemei nyupü Hezekiah ongpa touei 
veshan mübü hük veshan khong longi mütü shom. Büpai ashak dhopüthülei 
kahlei shapü lemei Dokpa Yungkuk touei yaong,  
3hatü ongshem veibü Hilkiahlei cheha Eliakim, hatü laknyangbü Shebna, 
hatü Asaphei cheha Joah, nyangbü büpa mü pongteihen vamteke.  
4Hapa veshan mübüi jomphong kü Hezekiah kü hapakei etuh shei e. “Longpü 
ongpa, Assyria ongpai hapakei enyüke: Nüng mehe kü mongnyangtü nyunya?  
5Nüngi shah mon epai hokhen düklingyangyeüei hatü wong nyüpeih shei 
deihnyu je? Ngei mü khüei yaonghen mü nüng üpa kü mongnyangnya?  
6Veituh, nüngiyü tetdaipü lenshuoh nopü shennyak lak kü hühhahpü nevaijü 
aokhahpükei shepü Ijip am kü mongnyangnyu khihma. Ijip amei Pharaoh 
ongpa kü mongnyangpü peü kü büpai hei mon düknyüpeih.  
7Shejao nüngi ngei kü, ‘Hami Shembüpa, hamei Kahvang kü 
mongnyangnyeih’ shei ejema, Hezekiah-i vaümchong hatü moidü kemei 
bentüktü Judah hatü Jerusalem am kü, ‘Ammi moidü hük touei mon 
khümtuh’ shei epeyü ha Shembüpa nevaipü je?”  
8“Teü, shaang nüngi ngelei shembü Assyria ongpa touei maanpü leituh. 
Nüngi hathü koyei kü uohen shennyak dangülashang kü ngei koyei haja nyi 
yahphahen hih.  
9Ijip ami nüng kü koyei khari hatü koyei veshan yahphahen hih shei ejao 
nüngi ngelei shembü ongpalei peü mü maanpü lakchongbü mü dangkao 
mekei etü hokaokhen?  
10Nyeinya vaishi ngeiyü SHEMBÜPABÜPA neomi hapa kahdok mahtükhen 
peiküpeih shei deihnyu je? Shembüpai ngei kü hapa kahdok khüei yaonghen 
hatü mahtükhen ephopeih”  

11Hahepak kü Eliakim, Shebna hatü Joah hathüi veshan mübü kü, “Hami 
Aramaic shah danyaki hapa shah mü eshih; bham touei nyupü nanglakthüi 
danshi hamphong kü Hebrew shah mü te-ekei” shei e. 
12Shejao veshan mübüi, “Ammei ongpa hatü amphong shingvaishi mon hapa 
shah ehen ngelei shembü ongpai shompeih shei deihnyu je? Bham touei uoshi 
nyupü shennyakthüao amphongi kei-üng laophülei ih hahhen hatü shien 
yinghen hih shei nedeihnyu je?” shei e.  
13Hapheikü veshan mübüi yaongtü wong mü lenei Hebrew shah mü, “Longpü 
ongpa, Assyria ongpalei shah bangtuh!  
14Ongpai hapakei enyüke: Hezekiah ongpai am kü telutelemhah; mehenangkü 
büpai amphong neyangaokpih.  
15Shembüpa kü hinglemtuh shei Hezekiah-i am kü yawhpü kü tevü. 
‘Shembüpai jen yangphahen, büpai hapa chingnyü Assyria ongpalei lak kü 
neshuohtükpih’ shei enyüke. 
16Hezekiah-i epü kü tebang. Assyria ongpai hapakei enyüke: Ngei mü 
chingmei lingtuh, hatü ngei touei peikei, shejüang peüi laophülei 
nyalingngupai kah leipü nyalingngupai, hatü adhajük hahhen, hatü laophülei 
yungkuk leipü yung yingaokhen.  
17Ngei peiyei ammei kahdok keiha hahying hatü yiü, aan hatü nyalingngupai 
kah nyupü kahdokei shetei mangdeilangi ngei touei shakei vamdaikei.  
18‘Shembüpai jen yangphahen’ shei eshi Hezekiah-i müpü lemnyong kü am 
tekam. Assyria ongpalei lakmong leipü mepa jatei kahvangi laophülei 
kahmük yangei nyüpa?  
19Hamath hatü Arpad amei kahvang melei nyüpa? Sepharvaim amei kahvang 
melei nyüpa? Jomi ngelei lakmong leipü Samaria am yangaokla?  
20Hathü jatthülei mepa kahvangi ngelei lakmong leipü laophülei kahmük 
yangei nyüpa? Shejemü mekei etü Shembüpai ngelei lakmong leipü 
Jerusalem yangaokhenang?” shei e.  

21Jomphong kü ongpai, “Meheyao shah teleitei” shei eshuohpü nangkü jomi 
meheyao shahnyok neleitei-i nenmü nyu.  
22Hapheikü ongshem veibü Eliakim, Hilkiahlei cheha, laknyangbü Shebna, 
hatü Asaphei cheha Joah nyangbü hathüi mongmangei jomei ashakviha 
shaaktüktü Hezekiah touei leiyei veshan mübüi mehe eshuoh, ha büpa kü 
eshuohteke.  

Isaiah 37 

Ongpai Isaiah Leipü Sheühpü Yempü 

1Mechem Hezekiah ongpai hapa jung danpa, büpai laophülei ashak shaak, 
hatü dhoila ashak ümtü Shembüpalei shemei dai,  
2hatü büpai ongshem veibü Eliakim, laknyangbü Shebna hatü ngongpa 
behethü dhoila ashak ümtü Amozlei cheha Isaiah thibü touei shom.  
3Jomphongi büpa kü, “Hezekiah-i hapakei enyüke: Hapa nyih-ü shanghahpü, 
lohhahpü hatü mongmangpü nyih khih; nyüha hüki naü anghen hepak ngoijü 
hapa naü anghen wong kemdaipükei shüke.  
4Assyria ongpai büpalei veshan mübü shomei vanyangyem Kahvang kü 
eelapü büpai danei nyüke; Shembüpa, nüngei Kahvangi ha shahthü danei 
hanghi nyemshuoh. Hanangkü shaang yangei aoei nyupüthü shingvaishi 
phoptuh” shei e.  
5Mechem Hezekiah ongpalei chongphobüthü Isaiah touei peijapa, 
6Isaiah-i jomphong kü, “Shembüpai hapakei enyüke shei ammei ongpa kü 
etuh: Mepa shahthüi Assyria ongpai ngei kü eelatepa, hapa shahthü danei 
nüngi tenyem.  
7Büpai shahjang hük danhen mü ngei büpa kü laangha hük shihhen, hatü 
büpa laophülei kahmük yemei leidaihen, hatü halei ngei büpa jütükhen” shei 
e.  

Assyria ami Shao Nyemshaopü 

8Lakhish leipü Assyria ongpa leidaiteke shei danei veshan mübü leijajü 
ongpayü Libnah am mü hokei nyuteke.  



1580 

 

 
   Daülangpü Laihing 

© 2005, Bible Society of India. 
 

 
 

 

9Ijip am veshanthü Kush am Tirhakah ongpai mütü Assyria hahnüng 
peikünyüke shei shahjang danteke. Mechem büpai ha danpa, büpai Hezekiah 
touei hapa shah koei phongmokbüthü shom:  
10“Judah ongpa Hezekiah kü ha eyeishuoh: ‘Jerusalemü Assyria ongpalei lak 
kü neshuohpih’ shei epü nüngi hinglempü Kahvangi lupülempü kü tevü.  
11Hingmei, Assyria ongpai kahmükthü peü chemjalak kü mahtükhüei mehe 
dükshuohpa, ha nüngi danei nyüke. Nüngpa yanghen shei deihnyu je?  
12Ngelei bühipai Gozan, Haran, Rezeph hatü Tel Assarlei nyupü Eden 
nanglakthü mahtükshingkü jomei kahvangthüi hathü jatthü yangshuohla?  
13Hamath ong, Arpad ong, Sepharvaim chingnyü leipü ong, Hena ong nevaijü 
Ivvah ong melei nyüpa?”  

Hezekiah-i Phoppü 

14Hezekiah-i phongmokbüthü leipü lai yah-ei ieteke. Hapheikü 
büpaiShembüpalei shemei aongei Shembüpa touei hapa lai paanteke,  
15hatü Hezekiah-i Shembüpa kü phop:  
16“Oh Jeiyong Shembüpa, Israel Kahvang, cherubim nyi aa kü hon uoshing kü 
uopüba, nüng monha kahdoknyü ongchingthü peü shak kü Kahvang. Nüngi 
kahdoknyü hatü vangsho lingpeih.  
17Nüngei dhaong shaangshih, Oh Shembüpa, hatü bangtuh; Vanyangyem 
Kahvang kü eelayei shompü shahthü kü banghümao.  
18Hingmei-üng, Oh Shembüpa, Assyria ongpai jatthü hatü jomei kahmük 
kemei koyaban leiyei tuhphongpeih,  
19hatü Kahvang nevai, hangkui pü hatü yaong yah-ei laki lingpü kahvang 
vaipü nangkü ha kahvangthü aw kü jakei mangtükteke.  
20Oh Shembüpa, hamei Kahvang, kahdoknyü ongchingthü peüi nüng monha 
Kahvang khih shei nyinghen shangmü nüngi büpalei lakmong leipü ham 
yangshih, OhShembüpa” shei phop.  

Sennakerib Dopü 

21Hapheikü Amozlei cheha Isaiah-i Hezekiah touei hapa shahjang shom: 
“Shembüpa, Israel Kahvangi hapakei enyüke: Assyria am Sennakerib ongpa 
nangkü nüngi ngei kü phoppü nangkü,  
22büpa khüeiShembüpai epü shah-ü hapa khih: Pai mü ngühpü Zion nela-i 
nüng ne-ienelemnyih hatüthaüvaünyeih, Jerusalem nelathüi nüngei 
ngaümpheilei ngaüm dhinyeih.  
23Üpa kü nüngi yaüeilungei thaüvaünya? Üpa khüei nüngi langmaannya, 
hatü changmeiyei veinya? Hapayü daülangpü Israel Kahvang khüei enyu 
khih!  
24Nüngei phongmokbüthü homei nüngi Shembüpa kü yaüei eteke, hatü 
nüngi, ‘Ngei koyei khari mü Lebanon kahshang shaopü thahshi aongtepih. 
Haleipü shaopü cedar, hatü meipü cypress püthü agtepih; hapa shangching 
teppü hatü hapa yingnyü yingnyak thahshi shütepih.  
25Ngei yungkuk shoei haleipü yung yingtepih, Ngei ngelei labha-i nyeüei Ijip 
amei yungyenthüao jeptüktepih’ shei enyüke.  
26Hepak luangi daiteke, hapakei nyemvam shei ngei hanpeih; ha nüngi 
nedanangpü je? Penyü showtükpü chingnyüthü yaong khongpükei nüngi 
leitükpeyü ngei aivang den mebü hapa küpjan lingpeih, hatü shaang ngei 
hapa vamhüpeih.  
27Haleipü shennyakthüyü wong neshiü, veüpong hatü mongmang kü nyüke. 
Jomphongü kah leipü thüng, hatü phenha vampü keiha; shem adok kü kohpü 
thüng manglongi vandaipükei nyüke.  
28Ngei nüng kam nüng yaong, nüng dai nüng lei, hatü ngei khüei nüng 
yaongpü nyingnyüpeih.  
29Nüngi ngei khüei yaongpü, hatü nüng changmeipü ngelei dhaong thahshi 
aongpü nangkü ngei nüngei shong kü nyiamphaak shihhen, hatü nüngei ju kü 
ngelei nyiamphak ühhen; nüng peipü lem kü ngei nüng nyokei leishihhen.”  
30Hapayü nüng shingvaishi nyangeihepü ha chongkahen shei Isaiah-i 
Hezekiah ongpa kü e: “Shenüngü mehe pinnyü nyingnying vamei 

jükkahenshang hapa hahtuh; ngüvangao haleipü mehe vamei jükkahen ha 
hahtuh; shejao bong jempabü keyü sheili haituh, vettuh, nyalingngupai 
sheituh, hatü haleipü betjük hahtuh.  
31Aoei nyupü Judah am phang tünglang yiühen hatü shang philei betjük 
jükhen; 
32mehenangkü Jerusalem leipü aopü khong hük, hatü Zion Kahshang leipü 
yangpü khong hük vamkahen. Shembüpa nyakpükenpai hapa dükhen.”  
33Hanangkü Shembüpai Assyria ongpa nangkü hapakei enyüke: “Büpai hapa 
chingnyülei lahhan kapyaki inyüshung paitü hapa ching hahhen nepeiküpih.  
34Büpa peipü lem kü-üng büpa nyokei leidaihen; büpai hapa chingnyülei 
nepeiküpih shei Shembüpai enyüke.  
35Mehenangkü ngelei men kü hatü ngelei chongphobü Davidei men kü ngei 
hapa chingnyü honglangtü yanghen”  
36Hapheikü Shembüpalei vangsho phongshan vamei Assyria amei baümtap 
leipü veshan 1,85,000 jüteke; mechem vangngai meipa, peü didaitü nyuteke.  
37Hahepak kü Assyria am Sennakerib ongpa layaongei shemei leiyei 
Ninevehlei nyu.  
38Büpa laophülei Nisrokh kahvang khümshemei khümei nyushingkü büpalei 
cheha Adrammelekh hatü Sharezer nyi-i büpa baptü jü, hatü jiji Ararat 
kahdokei nyaidai. Büpalei cheha Essar-Haddoni büpa jeiyei ong vaiteke.  

Isaiah 38 

Hezekiah Tüngpü hatü Meipü 

1Hathü nyih kü Hezekiah tüngei dihen mü nyuteke. Amozlei cheha Isaiah 
thibü büpa touei peiyei, “Shembüpai hapakei enyüke: Bükhishem meishi 
jungtüktuh, mehenangkü nüng sheyü didaihen, hatü hapa dinshan kübü 
neyangpih” shei e.  
2Hezekiah-i bham philei dhe meetü Shembüpa kü,  

3“Oh Shembüpa, ngei nüng touei monghahshi, mongdang kempai hinglemei 
hatü nüng touei mehe mei, ha dükei kampü deih-ei dangtuh” shei phopei e, 
hatü Hezekiah-i shahyaki thep.  
4Hahepak kü Shembüpalei shah Isaiah touei peiteke:  
5“Daituh hatü Hezekiah kü Shembüpa, ampa Davidei Kahvangi hapakei 
enyüke shei etuh: Ngei nüngi phoppü dantepih, hatü nüngei mükphi eetepih; 
ngei nüng kü shao bong anpünga üphahen hih.  
6Ngei nüng hatü hapa Jerusalem Chingnyü Assyria ongpalei lak kübü 
yanghen.”  
7Shembüpai mehe lahtepa, ha dükhen; hapayü SHEMBÜPAleipü nüng 
shingvaishi nyangeihepü hük nyukahen.  
8Veituh, Ahaz ongpai lingpü lateen kü vangdhüm laang lakham an 
ngaümphei lemei shinei leishihhen. Hanangkü heshü lemei yiüdaipü vanghe 
shao lakham an shinei leishihteke.  
9Hapayü Judah amei ongpa Hezekiah-i tüngpü meipheikü nyangpü menvih 
kesho nyüke:  
10Yangnyu tavanshem kü ngei kahdoknyü kübü yandaihen khih; Aopü 
bongthü kemei yimchingei nyuhen khih shei deihteke.  
11Hapa yangnyu nyupü kahdokei Shembüpa ne-eeükhih; hajük kü hangkuli 
ne-eeshasha khih, nevaijü kahdoknyülei nyupüthü mü nenyu-ükhih shei 
deihteke.  
12Mi yombülei ashakshem keiha ngelei shemü bhiyeiyah-ei lüdai; Ashak 
dakbüi keiha ngei ngelei yangnyu dülang, Paikung kübü ashak japtükpü 
keiha büpai ngelei yangnyu japei yaktük. Nyak hi ngai thüngei nüngi ngei 
dohpü lemei mü.  
13Ngei nepnüng dhom ngoishi thepei phop, shejao mailangi keiha büpai 
ngelei vang nihtük; Nyak hi ngai thüngei nüngi ngei dohpü lemei mü.  

14Khihmang hatü yungou keiha ngei vaüteke, athubai keiha ngei mahng 
thepteke. Shang philei veihampai ngelei mükyang yungdaiteke. 
Oh Shembüpa, ngei ponghahnyeih, ngei yangshih!  
15Shejao ngei mehe eaokhen? Mehenangkü büpai-üng ngei kü etü büpai-üng 
ha dükpü khih. Ngelei mongdang kü shahyaki deihpü nangkü ngei neshinyih.  
16Shembüpa, hapa keipü dou kü hangku nyunyeih, hatü ngelei laanghai 
hathü kü yangnyu dangnyüpeih. Oh ngei tüngpü meitükshih, hatü ngei nüng 
shingvaishi nyushah.  
17Hingmei mü ngei nanglei danghen tata kü ngei shahyaki hanghipeih. Nüngi 
bampai ngei mahhen kahsha leipü yangpeih. Nüngi ngelei mangthü peü 
nüngei ngaümpheilei yaktükpeih.  
18Mehenangkü mahngchongi nüng kü menvih neshuoh-aok; dipai nüng kü 
menlong kesho nelokaok; Kahshalei shüdaipüthüi nüng shahhing epü kü 
monglemhen neaok.  
19Ngei shinnyih dükpü keiha yemmü nyupüthüi mon nüng kü men vihnyeih; 
Büpai laophülei hühihathü kü nüngei shahhing jung enyüpeih.  
20Shembüpai ngei yanghen, hatü Shembüpalei shemei jenei yangnyu den 
kemei harp vüngei kesho lokhen.  
21Shaang Isaiah-i ongpa kü, “Bhukjük yah-ei hihüma kü khameishuoh, hatü 
büpa tüngpü meidaihen hih” shei e.  
22Hahepak kü Hezekiah ongpai, “Ngei Shembüpalei Phopshemei aongaokhen 
mü nyangeihepü mehe huphahenang?” shei phe.  

Isaiah 39 

Babylon Leipü Phongmokbüthü 

1Hahepak kü Babylon am Baladanei cheha Merodakh-Baladan ongpai 
Hezekiah kü lai nyangei thintho hük kotü phongmokbüthü shomteke; 
mehenangkü büpa tüngei nyupü meitekeja shei dan.  

2Hezekiah-i jomphong ombaongei yah; büpai jomphong müei büpalei 
mophimo tuhshingei shüei haleipü hon, ngin, hetnyai, douvang mainga, hatü 
haleipü phunglang lemphüli hushuohteke. Büpalei ongshem hatü ongching 
kü büpai jomphong kü nehupü dou mepaao nenyuang.  
3Hapheikü Isaiah thibüi Hezekiah ongpa touei peiyei, “Hathü shennyakthüi 
mehe ephopa hatü jomphong meleipü peiküpa?” shei phe. Hezekiah-i, 
“Jomphongü tailu kahdok Babylon leipü ngei yemei peiküpü khih” shei e.  
4Büpai, “Jomphongi nüngei shem leipü mehe mehe eepa?” shei phe. 
Hezekiah-i, “Jomphongi ngelei shem leipü lemphüli eetih; jomphongi ne-eepü 
dou mepaao dou tuhshingei neshiüpih” shei e.  
5Hahepak kü Isaiah-i Hezekiah kü, Jeiyong Shembüpalei shah bangtuh:  
6Nüngei shemei nyupü lemphüli ambü ampai shinnyih thahshi thaiyei tuhpü 
peü meheyao aoei netuh-i Babylonei shetei lüdaihen nyih ngoikünyüke 
shei Shembüpai enyüke.  
7Nüngei hapeüthü hanei yah-ei lüdaihen, hatü jomphongü Babylon ongpalei 
ongshemei ban tüktüktü nyuhen” shei e.  
8Hahepak kü Hezekiah-i Isaiah kü, “Nüngi epü Shembüpalei shah-ü 
meiangke” shei e. “Ngelei nyih kü chingmeivangmei kü lakbowlayangei 
nyuhen enyu vaaishang” shei büpai deihteke.  

Isaiah 40 

Nyiushemmei Monglempü Shah 

1Nyiushem meituh ngelei nanglakthü nyiushem meituh shei ammei Kahvangi 
enyüke.  
2Jerusalem nanglakthü kü yawh-eiyangei etuh, hatü pinnyü kü, “Hepak 
luangi shanghahpü dohdaiteke, pinnyülei mang tükteke, jomei mang 
shingvaishi SHEMBÜPAleipü jomi shingnyi dangteke shei baongeishuoh.  
3Hüki nyükpü ngeü: ‘Amphongi jahpandok kü Shembüpalei lem temtuh; 
Jenei Kahvang shingvaishi jahpandok kü lemnyüshong hük kangshangi 
lingtuh.  

4Kahji peü longei anshihhen; Kahshang hatü shangtao peü kahji leihühen; 
Khappükhungpü kahdok peü ai jiüei leihen, hatü vakhivien kemei shingmeiji 
leidaihen.  
5Hahepak kü Shembüpalei müknyinshekhang shakei vamkahen, hatü 
hangkuli peüi hapa eehen; mehenangkü Shembüpalei ju kübü ha vamei 
eteke.’ ”  
6Ngeü hüki, “Lentuh!” shei enyüke. “Ngei mehe lenhenang?” shei pheteke. 
“Hangkuli peü phenhavunglak leangke, hatü jomei müknyinshekhangü 
kahdoknyü chübongale leangke.  
7Phenhavunglak kaudainyüpeih, hatü chübongalethü laaidainyüpeih; 
mehenangkü Shembüpalei ngüi hathü kü dunyüpeih; Hingmei hangkuliyü 
phenhavunglak khih.  
8Phenhavunglak kaudainyüpeih, hatü chübongthü laaidainyüpeih, shejao 
jenei Kahvangei shah denden kü nyuhen” shei baongtuh shei ephüteke.  
9Kahshang shaopülei aongtuh, Oh Zion, shahjang meipü baongeishuoh; 
Wongmü ngeüwong antuh, Oh Jerusalem, shahjang meipü yaneishuoh. 
Nyempü neshiüi etuh; Judah jilathü kü, “Ammei Kahvang peikünyüke” shei 
eyeishuoh.  
10Veituh, Shembüpa Kahvangü ngan mü peikünyüke, hatü büpalei laki 
vanglem lemnyüke; Veituh, büpai thintho kotü laophülei nanglakthü mü 
peikünyüke.  
11Mi yombü hük keiha büpai laophülei mi haümnyeih; büpai mi chehathü 
laophülei laki mongdang kukei deiyei paümnyeih; Büpai mi chenyüthü 
youngmü atei leinyüpeih.  

Neshetnephenaokpü Kahvang 

12Üpai laophülei lakei yungching notü shet-aoknya? nevaijü laophülei 
lakkhami vangshothü shetaoknya? Üpai mühdow kü shihtü kahdoknyü noei 
aoknya? nevaijü kahshang hatü shangtaothü dok kü shihtü dokaoknya?  

13Shembüpai mehe dükhen hanei ami eshuoh-aokhen hiang? nevaijü nyuhbü 
hük keiha büpa kü nyuhaokhen hiang?  
14Deih-ei lehen shingvaishi Shembüpai üpa kü pheyeiyupa? hatü üpai büpa 
kü jiüpü lem nyuhshuohpa? Büpa kü nyingpühingpü hatü danaokpü kon üpai 
hushuohpa?  
15Hingmei, Shembüpa shingvaishi jatthüyü yungdükei yung jük hük shühpü 
keiha; jomphongü dok kü bhihla hük keiha; büpai shübaongthü kü bhihla 
hük kü kei deihnyüke.  
16Lebanon püthü kemei agjao moidülei jakhen nechangpih, nevaijü haleipü 
phaüyemthü peü thaijao Shembüpa kü jakpü moila shuohhen nechangpih.  
17Büpa touei jatthü kemei neshiüpü keiha; büpai hathü keyü neshiüpü kong 
shei deihnyüke.  
18Nüngi Kahvangü üpa mü shetteiaokhen? nevaijü büpayü mepa mü 
sheteiphenaokhen?  
19Lajei hük je? hapayü lingbü hüki lingpü khih; hapa kü hon shükbüi honi 
shaoktü ha kü nyiamvüi shentü lingpü khih.  
20Hon hi ngini nelingaokpü taopa hüki nemagbenüng pü yah-ei nelaamdaihen 
mü lajei linghen dou manpü lingbüi hapa shuohnyüke.  
21Nüngi nenyingangpü je? nüngi nedanangpü je? Chongpangpülei-üng nüng 
kü hapa ne-ephaangpü je? Kahdoknyü chongpanghinüng nüngi ha 
nedanangpü je?  
22Büpai kahdoknyü toilangpü shangkü ong uoshing kü uoshi nyüke, hatü 
haleipü shennyakthüyü shoukha melaü kei nyüke. Ashak paanpü keiha büpai 
vangshothü paanhüpeih, hatü nyuhen shingvaishi ashakshem paanei vepü 
keiha büpai hathü paanhüpeih.  
23Büpai longhiongthü kong leitüknyeih, hatü kahdoknyü vanglem lembüthü 
neshiüi leitüknyeih.  



1588 

 

 
   Daülangpü Laihing 

© 2005, Bible Society of India. 
 

 
 

 

24Jomphongü shaang shompü nevaijü haiphongpü sheili kahdokei tünglang 
yiüei pangpü keiha nyüke. Mechem Shembüpai vanglük shomhen, jom 
kaudainyüke, hatü hahbhang keiha alüngleple-i jom maoei lüdainyüke.  
25Amphongi ngei üpa mü sheteiphenhen? nevaijü ngei mü hükkeipü üpa 
nyüpa? shei Daülangpü Hüki enyüke.  
26Vangsho philei ngangei veituh: Üpai hathü lingpa? Büpai lithathü hük hük 
ieyei kü men menei nyüke. Büpalei ngan hatü wong longpü homei hathü 
hükao nemahtüki nyüke.  
27“Shembüpa toueipü ngelei lem jolangteke, hatü ngelei Kahvangi ngei kü 
jiüpü nedükphünyu” shei mehekei langmaannya, Oh Jakob; mehekei eelanya, 
Oh Israel?  
28Shembüpayü nedohnetenpü Kahvang, kahdok dohpü junghijang peü Lingbü 
shei ammi nenyingpü je hatü nedanangpü je?  
29Büpai nyiupünangpüthü kü wong, hatü wong nekohpüthü wong 
kohhünyeih.  
30Thehilathü dangkao nyiueinangei wong nekoh-i nyunyüpeih, hatü 
nethethüi huluh shuohtü donyüpeih;  
31Shejao üami Shembüpa kü omdannya, jomi wong ja danghen. Jomi 
alangthü kei shangei piyei aonghen; jomi mokhen, shejao nenyiuhen, jom 
kamhen, shejao la nemeihen.  

Isaiah 41 

Kahvangi Israel am kü Sheühhen Epü 

1Amphongi nenmü ngei epü kü bangtuh, Oh yungkungei nyupüthü! Jatthüi 
laophülei wong ja kohhütuh, jom chemi peiyei nyem-e; jen chemi shahphen 
shingei peishah.  
2Üpai heongphi leipü hampa hük vamhütü laophülei dousho shing nyükpa? 
Büpai jatthü büpalei lak kü shuohnyeih, hatü ongthü büpalei la-i 
shouptüknyeih; Büpalei yanlui jomphongü bhihla leitüknyeih; büpalei 
lahhani hahbhang vanglüki deipükei deilangnyeih.  

3Büpai jomphong kü changei dainyeih, hatü kahdok kü la-ao meishi neshoupi 
longi shülangshi, shejao huluh püchong neheüi dainyüpeih.  
4Üpai hapa dükei heihpa? Üpai büshah tuhhen hannya? Ngei, 
Shembüpa chongpangpülei nyupeih, Ngei, Shembüpa dohpü thahshi 
nyukahen.  
5Yungkungei nyupüthüi ha eeteke, hatü nyemei kheüteke. Hanangkü jom peü 
thaitü peinyüke.  
6Hüki hük kü sheühteinyüke, hatü hüki hük kü, “Monglongtuh” shei 
eteinyüke.  
7Mistri hüki hon shükbü kü, hatü kaoklak noshi lajei nyülüki thüngpübai, 
kojal appü shennyak kü, “Nyiam happü baong longi meiangke yo?” shei 
eteinyüke, hatü nejenlenhen mü jomi ha kü kojali apnyüke.  
8Shejao nüng, Oh Israel, ngelei chongphobü, ngei jepü Jakob, ngelei 
mongjempa Abrahamei hühihathü,  
9ngei amphongü kahdok dohpü leipü müei leipeih; ngei tailu kahdok 
vaungjung leipü am nyükpeih, hatü ngei amphong kü, “Amphongü ngelei 
chongphobü; ngei amphong jepeih, hatü ngei amphong neyakphongpih” shei 
epeih.  
10Hanangkü amphong tenyem; mehenangkü ngei amphong mü nyüpeih; 
amphong tehan; mehenangkü ngeiyü ammei Kahvang; Ngei amphong wong 
kohhühen; ngei am kü sheühhen, ngelei aokpü laki ngei am shongei tuhhen.  
11Üami am khüei yaongnya, hingmei mü veü ponghen, hatü lomohhen; Üami 
am khüei hoknya, mahhen hatü kong leidaihen.  
12Amphongi ammei vepathü yemjao ammi jom nedanghen; Üami am khüei 
hoknya mahhen, hatü kong leidaihen.  
13Mehenangkü ngei, Shembüpa, ammei Kahvangi ammei lakdahphi kü 
khaaihen; hatü amphong kü, “Tenyem, ngei am kü sheühphahen” shei epeyü 
ngei hih.  

14Tenyem, Oh laonghayakha Jakob, Oh maanpü Israel! Ngei am kü sheühhen 
shei Shembüpa, ammei Yemleipüba, Daülangpü Israel Kahvangi enyüke.  
15Ngei amü hah hi aung ngümteipü kol ja nahshi hatü bha longi kohpükei 
leihühen hih. Amphongi kahshangthü ngümtükhen, hatü shangchingthü 
hahbhang kei leitükhen.  
16Amphongi hathü shaptükhen, hatü vanglüki hathü maoei deilanghen, hatü 
yinglükpalei-i hathü haitükkemhen.  
17Mechem taopa hatü ne-angpüthüi yung yemhen, hatü ha nedangi yung 
lepai jomei üng üdaihenshang, Ngei, Shembüpai jom kü janghen, Ngei, Israel 
Kahvangi jom netuhphongpih.  
18Kahngadok, shangchingthü kü ngei yungnyü vamhühen, hatü kahjithü kü 
ngei yunglok bhaohühen; Bhih kahdokao ngei yungkuk leihühen, hatü 
kahngadokü yunglok bhaoshing leihühen.  
19Bhih kahdok kü ngei cedar, akacia, myrtle hatü olive püthü kohhühen; 
Jahpandok kü cypress, fir, hatü awkaong püthü vamhühen;  
20shejüang nanglakthü peüi hapayü Shembüpalei lak, Israel amei Daülangpü 
Kahvangi dükpü khih shei eehen, nyinghen, deihhen hatü danhen.  

Lajeithü Mangtükhen Nang 

21Amphongei shah shahphenshingei deikeishei Shembüpai enyüke; 
Amphongao meshük thahshi shah kü dakteiaokhen deikei, shei Jakobei 
Ongpai enyüke.  
22Jomphongi lajeithü nyemdeikei, hatü mehe vamkahen teteivanei nyem-
ekei. Hami hathü nyinghen hatü dohpülei mehe vamkahen ha nyinghen 
shangmü peihdaipü douthü jung nyem-epha; nevaijü ham kü ngoikahen 
douthü nang nyem-epha.  
23Amphongü kahvangthü khih shei nyinghen shingvaishi hapheikü mehe 
vamkahen ha ham kü eshih; Ham nyemhen hatü hanhen shingvaishi ten hük 
nevaijü mei hük dükshih.  

24Shejao amphongü kong, ammei douthü yahlak neshiü; amphong kü 
khümpüthüao jiühitnalaipüthü khih.  
25Pehephi leipü hük ngei vamhüpeih, hatü büpa pei; büpayü heongphi leipü 
men homei nyükpeih. Büpai vanglem lembüthüyü shemshak kü shihtü 
shütükhen; dük shükbüi ashem kü nyeüpükei nyeütükhen.  
26Chongpangpülei-üng jeni nyinghen shingvaishi, hatü shelei mebü-üng jeni, 
“Büpa jiüpü khih” shei ehen mü üpai hapa epa? Hapa jung epü, hapa 
baongpü nüngi shah epü danpü üpayao neshiü.  
27Zion kü hapa jung shongei epü, hatü Jerusalem kü shahjangmei shuohpeyü 
ngei hih.  
28Mechem kahvangthü khongkü ngei veihenshang, üpaiyao shah phahükao 
ne-enyu; ngei phepü shah kü üpaiyao nelahnyu.  
29Hathü kahvangthü peü yahlak neshiü; jomei douthüao kong, jomei lajeithü 
wong neshiü hatü kong khih.  

Isaiah 42 

Shembüpalei Chongphobü 

1Ngei wong kohhüpü ngelei chongphobü hamü nyüke, Ngei monghahpü ngei 
jepü hük; Ngei ngelei laangha büpa kü shihpeih, hatü büpai jatthü peü kü 
shahhing koei peikahen.  
2Büpai chingyangshongei vaüei-eeyei, leneiwongei nevaijü shahwong eyei 
nenyukahen.  
3Büpai laamei shapü pingu netettükhen, hatü metdainüng shei nyupü awdük 
büpai nemettükhen; Büpai hingshangi shahhing koei peikahen.  
4Büpai kahdoknyülei shahhing mangling thahshi büpai mongmah-ei, nevaijü 
mong maanei nenyukahen.  
5Shembüpa Kahvang, üpai vangshothü ling, hatü hathü paanei deishih, üpai 
kahdoknyü paanei deishih, hatü halei lemphü vamhünya, üpai nanglakthü kü 

ngü shuohnya, hatü halei kamteipüthü kü yangnyu shuohnya, büpai hapakei 
enyüke:  
6Ngei, Shembüpai amphongü daülangshemshepü kü nyükpeih; Ngei ammei 
lak kü khaaihen. Ngei amphongü nanglakthü shing vangpüshuwpü hük, hatü 
kung am shing vangngai hük leihühen.  
7Amphongi mükphüngpüthülei mük aphühen, hatü vangnyak kü khoklatei 
uoshi nyupüthü ngailanghen.  
8Ngeiyü Shembüpa, hapayü ngelei men; Ngei ngelei müknyinshekhang üpa 
kao neshuohhen, nevaijü ngelei menvih lajeithü kü neshuohhen.  
9Veituh, sheleipü douthü peü dhaümei peiteke, hatü shaang ngei doujathü 
enyeih; hathü vamshe kü-üng ngei am kü hathü nang enyeih.  

Menvihpü Kesho 

10Shembüpa kü kesho ja hük lokeishuoh, kahdoknyü dohpü jung ngoishi 
büpa menvihpü loktuh! Yungchingi ngeü antuh, hatü haleipü 
yemhamakhathüi, yungkung kahdokthüi hatü halei nyupüthüi menvih kesho 
loktuh.  
11Bhih kahdok hatü haleipü jilathüi; hatü Kedar am nyupü chingthüi Kahvang 
men vihtuh. Sela chingnyülei nyupüthüi mongong kesho loktuh; jomi 
kahshang shaopülei aongei lentuh.  
12Jomi Shembüpa kü müknyinshekhang shuohhütuh, hatü yungkung 
kahdokthü kü büpalei menvih baonghütuh.  
13Shembüpayü hampa hük kei dainyüke, veshan hük keiha büpai hokhen 
temnyüke; Büpai lenei thep nyüknyüke; Büpai laophülei vepathü kü laophülei 
wong hunyüke.  

Kahvangi Büpalei Nanglak kü Sheühhen Lahpü 

14Hepak luangi ngei nenmü nyudaipeih, ngelei nanglakthü kü nejangi ngei 
nenmü nyudaipeih. Shejao shaangü ngei nyü hüki hapeü bühshingkü vaüpü 
keiha vaühen.  

15Ngei kahshang hatü shangtaothü lavüngtoiyei tuhphonghen, hatü jomei 
jahpan vantükhen; Ngei yungnyüthü peü shübaongthü leitükkemhen hatü 
yungkukthü ütükhen.  
16Ngei mükphüngpüthü jomi chemao nekampü lem kü mühen; Ngei jom touei 
vangnyakü vangngai leitükhen, hatü nemeipü lemthü lemnyeü meishi 
lingtükhen. Ngei dükhen dou-ü hathü, hatü ngei jom netuhphongpih.  
17Shejao üami lajeithü kü hinglemnya, hatü üami hathü kü, “Nüngü hamei 
kahvang” shei enya, veü ponghen.  

Israel am Ven Nedanpü 

18Bangtuh, aangdaipü nanglakthü, Veituh, mükphüngpüthü!  
19Ngei shompü ngelei nanglak keiha mükphüngdaipü nevaijü aangdaipü üpa 
nyüpa? Ngei kü lanei shuohtükpü keiha, nevaijü Shembüpalei chongphobü 
keiha mükphüngdaipü üpa nyüpa?  
20Amphongi douthü longi eeteke, shejao ha nyingei neyahnyu; danhen 
dhaong kohshi nyüke, shejao meheyao nedannyu.  
21Büpa daülangshemshepü men kü Shembüpai laophülei shahkungnyü 
longhühen, Hatü müknyinshekhanghühen mongongpeih.  
22Shejao hapa nanglakthüyü dou peü gühtüktü lak kong, jom peü kahshalei 
küpshi hatü khoklatei nyüke. Jomei dou peü gühtüktü üpaiyao jom yanghen 
neshiüi nyüke; “Jom yangtuh” shei ehen üpayao neshiüi jomei dou kemei 
aettüktü nyüke.  
23Amphong khongkü üpai hapa kü kenhingei banghen, üpai hapa kü mong 
shuoh-ei ngoikahen nyihthü kü banghen?  
24Üpai Jakob aetpüshepüthü kü, hatü Israel am gühpathü kü shuohtükpa? 
Jeni büpa khüei mang thahpü nangkü, büpalei lemthü kü nekampü, hatü 
büpalei shahkungthü nebangpü nangkü Shembüpai shuohtükpü nevaipü je?  
25Hanangkü büpa mongshihpü jom kü khüppeih, hatü vehok mangpü 
heüpeih. Awlomi jom jümlangjao, jomi hapa nenyingaok; awi jom jangtükjao, 
jomi hapa mongdangei neyah.  

Isaiah 43 

Shembüpai Israel am Yanghen Lahpü 

1Shejao shaang Shembüpa, üpai am lingpa, Oh Jakob, üpai am vamhüpa, Oh 
Israel, büpai hapakei enyüke: Am tenyem; mehenangkü ngei am angei 
leitepih; Ngelei men kü am nyükei leipeih, amphongü ngelei lompü.  
2Mechem am yung homei daihen, ngei am mü nyuhen; hatü mechem am 
yungdang homei daihen, yungi am bhongei neshanlanghen. Mechem am 
awbhaong kü kamei daihen, awi am kü nekethen; awlomi am kü nelihen.  
3Mehenangkü ngeiyü Shembüpa, ammei Kahvang; am Yemleibü, Israel amei 
Daülangpü Kahvang. Am yanghen nangkü ngei Ijip am lomohhühen; am 
nangjei Kush hatü Seba am yakphonghen.  
4Mehenangkü amü ngei touei douvang hatü dhüm, hatü ngei am kü bampü 
nangkü, am nangjeiyei shennyakthü, hatü am shojei jatthü shuohhen.  
5Am tenyem; mehenangkü ngei am mü nyüpeih; Ngei ammei hühihathü 
heong leipü leilanghen, hatü heshüphi leipü thailanghen.  
6Ngei pehe leipü am kü, “Jom leishihtuh” hatü apshaphi leipü am kü, “Jom 
shongei tetuh” shei ehen. Ngelei yeshangthü tailu kahdok leipü, hatü ngelei 
yiükhathü kahdok dohpü leipü,  
7ngelei müknyinshekhang shingvaishi ngei lingpü, ngei shükpüthü, üam 
ngelei men kü nyük, hathü leishihtuh shei ehen.  

Israel amü Shembüpalei Denbü 

8Nanglakthü üam mük nyu, shejao mük phüngdai, üam kü dhaong nyu, 
shejao aangdai hathü leituh.  
9Jatthü peü chemi thaituh, hatü shennyakthü peü chemi thaituh. Jomei 
kahvangthü mepai ngoikahen nang tetei epa? Peihdaipü douthü üpai yeihshi 
tetei epa? Jom dah shakhen shingvaishi jomei denbüthü müei deikei, hatü 
jomphongi bangtü, “Hapayü jiüteke” shei nyem-e.  
10Amü ngelei denbüthü, ammi ngei nyinghen, hatü hinglemhen, hatü ngeiyü 
Kahvang shei nyinghen shingvaishi ngeijepü ngelei chongphobüthü 

shei Shembüpai enyüke. Ngei mü lenei üpa kahvangao nenyuham, nevaijü 
ngei mü üpa kahvangao nechongkahen.  
11Ngei, ngeiyü Shembüpa, hatü ngei mü lenei lebü yemleibü neshiü.  
12Mehe vamhen ngei ha am kü tetei e, hatü am kü sheühpeih. Ngei mü lenei 
lebü kahvang am mü nenyuangpih. “Amphongü ngelei denbüthü” 
shei Shembüpai enyüke.  
13Ngeiyü Kahvang, hatü aivang den mebü nedoh-i “Ngeiyü Büpa” nyukahen. 
Ngelei lakmong leipü üpayao yanghen neaok; ngei mehe dük, ha üpaiyao 
yeiyanüng neaok.  

Kahvang Phahji 

14Shembüpa, am Yemleibü, Daülangpü Israel Kahvangi hapakei enyüke: 
“Amphongei men kü ngei Babylonei veshanthü shomei jomei penyüshathü 
bentükhen, hatü jom nyipüwapü peü theppü youngpü leitükhen.  
15Ngeiyü Shembüpa, ammei Daülangpü Kahvang, Ngeiyü Israel am Lingbü, 
ammei Ongpa.”  
16Shembüpa, üpai yungching shangkü lem lingpa, hatü wong kohpü yung 
shangkü lem lingpa,  
17üpai koyei khari hatü koyeithü, veshanthü hatü hampathü müei peiyei 
nepao-aokhen mü jom lemtük, hatü awdük kübü aw mettükpükei lingnya, 
büpai enyüke:  
18Peihdaipü douthü betüktuh, nevaijü den chang kü kei tenyu.  
19Ngei douja hük düknyüpeih; shaang hapa vamkünyüke, ammi ha ne-eenyu 
je? Ngei bhih kahdok kü lemnyü hük lingkahen, hatü halei yungyenthü 
vamhühen.  
20Ngei jepü ngelei nanglakthü kü jomi yinghen shingvaishi bhih kahdokei 
yung hatü yungyenthü vamhüpü nangkü, Phaüyemthüi ngei kü, shuwthüi 
hatü ostrikh oui ngei kü dhüm shuohhen.  

21Hathü nanglakthüyü ngei laophü shingvaishi linghahpeih; Hanangkü jomi 
ngei kü menvih loknyüpeih.  

Israel amei Mang 

22Shejao amphongi ngei kü nenyük, Oh Jakob; Ammi ngei kü tengei nyupeih, 
Oh Israel!  
23Ammi ammei mithü müei peiyei ngei kü jakpü moila neshuoh, nevaijü 
moila shuoh-ei ngei kü dhüm neshuoh. Ngei am kü hahying moila nevaijü 
ayingshü jakei moila yahshih shei am kü hanggovih neshuoh.  
24Ammi ngei kü vong meipü meli neshakpha, nevaijü ammei yemhimak cheüi 
ngei mongneonghü. Shejao ammei mangi ngei kü hanggovih shuohpeih; am 
pungpüshaipai ngei nyiuhünanghüpeih.  
25Ngelei men kü ammei mang thitei yaktükpeyü Ngei, hapayü, Büpa hih, hatü 
ngei ammei mang hajük kü deih-ei nelepih.  
26Jenphong shahphenshingei heihshah; am jiüpeih shei dah shakhühen 
ammei shah etuh.  
27Ammei shongpü pa-i mang thah, hatü ammei mübüthüi ngei khüei 
yaongpeih.  
28Hanangkü ngei phopshem leipü pameithü veühüpeih; Jakob chemjalak kü 
mangtükhen, hatü Israel am mih-i shahlong ehahhen hanpeih.  

Isaiah 44 

Shembüpa Monha Kahvang 

1Shejao shaang bangtuh, Oh Jakob, ngelei chongphobü, Ngei jepü Israel am.  
2Üpai am lingpa hatü üpai am wom mongei shükpa? Hapa Shembüpai 
hapakei enyüke: Am tenyem, Oh Jakob, ngelei chongphobü, Ngei jepü 
Jeshurun.  
3Yung nedangpü kahdok kü ngei yung yahphahen, hatü kahngadok kü 
yungyenthü yenhühen; Ngei ngelei laangha ammei hühihathü, hatü ngelei 
moihiman ammei lihilathü kü khüpphahen.  

4Jomphongü phenhani keiha, hatü yung yenpü yungkung kübü willow pü 
keiha longhen.  
5Hük pheikü hük shei shennyakthüi, “Ngeiyü Shembüpalei” shei ehen, hatü 
jomi Israel nanglakthü mü omhen. Jom peüi jomei lak kü, 
“Ngeiyü Shembüpalei” shei nyanghen, hatü Israel amei men yahhen.  
6Israel amei Ongpa, hatü Yemleibü, Jeiyong Shembüpai hapakei enyüke: 
“Ngeiyü chongpangpü hatü dohpü; Ngei mü lenei lebü Kahvang neshiüpih.  
7Ngei lepü üpa nyüpa? Jomphongi ha nyembaongkei, jomi ha nyem-ekei, 
hatü ngei touei nyemdeikei. Chongpangpü kübü dohpü ngoishi ngoikahen 
nang üpai teteivanei eaokpa?  
8Amphong tenyem nevaijü tehan, Ngei shelei mebü-üng ha am kü ne-eangpü 
je? Amphongü ngelei denbüthü, Ngei mü lenei lebü Kahvang nyüpü je? Lebü 
Yaong neshiü; ngei hükao nyingei neshiüpih.”  

Lajei Khümpü Yahlak Neshiü 

9Üami lajeithü lingnya, jomü yahlak neshiü, hatü jomi monghahpü 
kahvangthü nanglei neshiü. Üami hapa kahvang kü khümnya, jomphongü 
mükphüngpa hatü ngapathü hatü jomphong veü danghen. 
10Üpai Kahvang lingnya, hatü lajei shangnya, hapai büpa nanglei nedanghen.  
11Veituh, hapa kü khümpüthü peü veü danghen; lajei lingpüthüyü shennyak 
khih. Jom peü thaitü shahphen shingei nyemyaong; jom peü nyemhühen; jom 
peü veü danghühen.  
12Hon shükbüi kahnyak jaktü hon yah-ei aw kü jakei kaoklak notü büpalei 
laki wong kempai hapa dhüngei shüknyüke. Büpai nük aeinyüke, hatü wong 
kemnyüke; büpai yung neyingjü shomeiyingei shanyüke.  
13Mistri-i vü kangei shetnyüke, hatü hapakei linghen shei nyangei shetnyüke; 
büpai peikha-i apei bahiyang shetei shennyak keiha dhemeilaümashi lingtü 
jom khümshingei tuhnyüke.  
14Büpai cedar pü nevaijü cypress pü nevaijü longkhampü phaü leipü agnyüke. 
Büpai cedar pü sheinyüke, hatü vang keipai hapa longhünyüke.  

15Hapheikü büpai hapayü pü vaishi aw kü jaktü aan lingnyüke. Shao büpai 
hanei yah-ei kahvang lingtü hapa kü aümei khümnyüke.  
16Hapa pü hükkeishing büpai aw kü jaktü nyahhiphai cheütü mohei 
hahnyüke. Büpai hapa awsham kü uotü, “Ah! ngei shaamlukdongi nyüpeih! 
Awsham ahshi-üng meishi khih!” shei enyüke.  
17Aopü yah-ei büpai kahvang hük, büpa shing lajei lingtü hapa kü aümei 
shatü khümnyüke. Büpai hapa kü, “Ngei yangtuh! Nüngü ngelei kahvang!” 
shei phopnyüke.  
18Hapa keipü shennyakthüi hapa nenyingnyu, nevaijü nedannyu; jomei mük 
phüngdaipü nangkü jomi ha ne-eenyu, hatü jomei mongdang küplangpü 
nangkü jomi ha nedanaoknyu.  
19“Hapa pü hükkeishing ngei aw kü jakpeih; hapalei awtao kü ngei aan lingei 
nyahhiphai cheüei hahpeih; shaang ngei hapa hükkeishing aopü yah-ei 
jiühitnalaipü lajei linghen je? Hapa pübhaok hanei aopü kü ngei aümei 
khümhen je?” shei ehen üpa kao nelenyu, nevaijü üpa kao hapa yaoei ehen 
nedeihnyu. 
20Büpai depla hahnyüke; büpalei dhennyong mongnyongi büpa lemnyong kü 
mülangnyüke, hatü büpa nyingi neyangaok-ü nevaijü “Ngelei lakdah lemei 
nopü lajeiyü Kahvang nevai, shahshem khih” shei nedeihnyu.  

Shembüpayü Lingbü hatü Yangbü 

21Hathü deih-ei dangtuh, Oh Jakob, amphongü ngelei chongphobüthü, Oh 
Israel. Ngei amphong lingpeih; amphongü ngelei chongphobüthü; Oh Israel, 
ngei amphong nebetükpih.  
22Ngei ammei mang phumnyak changtükpü keiha daütüktih; Ngei touei mong 
lepei leikei, mehenangkü ngei amphong angei leitepih.  
23Mongongpai loktuh, Oh vangshothü; mehenangkü Shembüpai hapa 
dükteke; Wongmü lentuh, Oh chülohpü kahdoknyü. Vangsho kü shongshi 
kesho loktuh, Oh kahshangthü, Oh jahpandok hatü halei nyupü pühivungthü! 

Mehenangkü Shembüpai Jakob angei leiteke, büpalei müknyinshekhang 
Israel am kü hunyüke.  
24Ngeiyü Shembüpa, am Yangbü, Wom mongei am Lingbü, 
Ngeiyü Shembüpa, lemphüli Lingbü, Ngei moni vangshothü paanei lingpeih, 
ngei lomjai kahdoknyü laiyei lingpeih.  
25Ngei lak-ow veipüthü ngapa leitüknyeih, hatü phongyompüthüi tetpü 
ngashah leitüknyeih. Ngei nahpülangpüthülei kihikon yaktüknyeih, hatü 
ngashah yoishah leitüknyeih.  
26Shejao mechem ngelei chongphobüi teteivanei ehen, mechem ngelei küpjan 
shakei vamhühen shingvaishi ngelei chongphobü shomhen, Ngei hathü 
tetshahvanshah hatü küpjanthü jiühünyeih. Shennyakthü shao chingchingei 
nyuhen shei ngei Jerusalem kü enyeih, hatü Judah chingnyüthüao shao ne-ei 
leiyei linghen, hatü beneilangei nyupü shao ngei lingei leihen.  
27Ngei shah phahük mon ejü yungchingao jepdainyeih.  
28Ngei Cyrus kü, “Ngei nangjei nüng vanglem lemhen; Ngei mehe mongnya, 
ha nüngi dükhen, Jerusalem ne-ei leiyei lingtuh, hatü Phopshem chongnyiam 
yaong shao sheituh shei nüngi ngeükhüam shuohhen” shei epeih.  

Isaiah 45 

Shembüpai Cyrus Jepü 

1Shembüpai laophüi jehahpü Cyrus, üpalei lakdahphi kü büpa touei 
neütükhen, hatü ongthülei wong komtükhen, hatü shem shaden küppü aphen 
shomnya, büpa kü hapakei enyüke:  
2Ngei nüng shekü daihen, hatü kahshangthü kahji leitükhen; Ngei 
laktetnyiami lingpü shadenthü, hatü nyiamlüngi bangpü kemei khih mü 
bentükhenpeikahen.  
3Ngei manghphangei nyupü nükhinyiam, hatü jopü shingei nyupü mopthü 
nüng kü shuohhen; Hahepak kü nüngi ngeiyü Shembüpa, nüng kü men homei 
nyükpü Israel Kahvang shei nyinghen.  

4Ngei chongphopü Jakob, hatü ngei jepü Israel amei men kü, nüngi ngei 
nenyingjao ngei nüng kü men homei nyükpeih.  
5Ngeiyü Shembüpa, hatü ngei keipü lebü neshiü; ngei mü lenei Kahvang 
neshiü. Nüngi ngei nenyingjao ngei nüng wong kohhühen;  
6shejüang heong kübü heshü thahshi ngei mü lenei lebü Kahvang neshiü shei 
hangkuthüi nyinghen. Ngeiyü Shembüpa, hatü lebü Kahvang neshiü.  
7Ngei vangnyak hatü vangngai nyiphen lingnyüpeih; Ngei shanghah hatü 
moihiman nyiphen shuohnyüpeih; Ngei, Shembüpai hathü dou peü 
düknyüpeih.  
8Oh vangsho shangpa, vang keipü daülangshemshepü shomtuh; Kahdoknyü ju 
aptuh, yemleipü koh-ei vamhütuh; hapa mü daülangshemshepü longhütuh; 
Ngei, Shembüpai hapa lingpeih.  

Lingpü hatü Büshah kü Shembüpa 

9Laophülei Lingbü mü, hatü haümdüki dük shükbü mü depeyü onyükei! 
“Nüngi mehe lingnya?” shei ashemi dük shükbü kü eaokhen je? Nevaijü 
haümdüki dük shükbü kü nüngei lakdou nemeiang shei eaokhen je?  
10Üpai laophülei pa kü, “Nüngi mehe li tuhpa?” nevaijü laophülei nyü kü, 
“Nüngi mehe bühpa?” shei enya, onyükei!  
11Shembüpa, Israel amei daülangpü Kahvang, hatü hapa Lingbüi hapakei 
enyüke: “Ngelei hapeüthü nangkü nüngi phehen je? nevaijü ngelei lakdou 
nangkü nüngi ngeükhüam shuohhen je?  
12Kahdoknyü hatü halei nyupü hangku ngei lingpeih. Ngelei laki mon 
vangshothü paanei deishihpeih; hatü haleipü lithathü peü ngelei lakmongei 
tuhnyüpeih.  
13Ngei daülangshemshepü kü ngelei mükhong jiühühen, hatü douthü jiüshi 
linghen nangkü ngei Cyrus vamhüpeih. Ngei büpalei lemthü peü kangshangi 
linghen; büpai ngelei chingnyü Jerusalem ne-ei lingei leihen, hatü wüpküpei 
nyupü ngelei nanglakthü bümei leihühen. Üpaiyao büpai hapa dükhen 

nangkü lat neshuoh, nevaijü yawhdou neshuoh” shei Jeiyong Shembüpai 
enyüke.  
14Shembüpai hapakei enyüke: Ijip amei mophimo hatü Kush amei 
dounyünangbathü peü; hatü bümhishao meipü Sabea am amphong touei 
peikahen hatü ammei vaihen; Jom am phei mükahen; jom nyiamvüi shatü am 
kü aümei khümhen. Jomi am kü khümei, “Kahvangü am mü mon nyüke, lebü 
mü neshiü; büpa mü lenei lebü Kahvang neshiü” shei ehen.  
15Hingmei, nüngü laophü nyingi joshi nyupü Kahvang khih; Oh Israel 
Kahvang, Yemleipüba.  
16Lajei lingpüthü peü veü ponghen, hatü mongmanghen; jom chemi 
mongmangei daihen.  
17Shejao Israel amü nedohnetenpü yemleipübai yanglanghen; Nedohnetenpü 
thahshi amü mechemao veü neponghühen.  
18Shembüpai hapakei enyüke: Üpai vangshothü lingpa, büpayü Kahvang; 
Büpa, üpai kahdoknyü shükpa, hatü lingpa, büpai ha lingpeih; Büpai hapayü 
kong mü tuhhen nelingangpih, shejao halei hangkuli nyuhen nangkü 
lingpeih. “Ngeiyü Shembüpa, lebü Kahvang neshiü” shei büpai enyüke.  
19Shangmang kahdokei uotü ngei joshi shah ne-eangpih; “Angsha kü ngei 
yemtuh” shei ngei Israel hapeüthü kü ngei ne-eangpih. Ngei, Shembüpai 
shahhing enyüpeih; mehe jiüpa, ha ngei baongnyüpeih.  

Kahdoknyülei Shembüpa hatü Babylon amei Lajei 

20Am thaituh hatü chemi peikei, jatthü kübü yangei aopü nanglakthü! Püi 
lingpü lajei hatü yanghen neaokpü kahvangthü kü phoppüthüi ha 
nenyingnyu!  
21Shahphen shingei peiyei ammei nang etuh: jom chemi shahnying meipü 
yemtuh! Hapa vamkahen shei üpai shelei mebü teteivanpa? Peihdaipü hepak 
kübü-üng üpai hapa ehampa? Hapayü ngei, Shembüpai ephei nevaipü je? 
Ngei mü lenei daülangpü hatü lebü yemleipü Kahvang neshiüpih; Ngei mü 
lenei lebü üpaao neshiü.  

22Ngei touei mong lepei leikei, hatü yemleipü yahtuh kahdoknyü hangkuli 
peü! Mehenangkü ngei mon Kahvang, hatü lebü üpayao neshiüpih.  
23Ngei laophü nyingi lahtepih, daülangshemshepü kü ngelei ju kübü shah hük 
nyokei neleihen mü daitepih: “Peüi lashüh-i shüngei khümhen, hatü 
jubenyeijaang peüi ngei lahhen.”  
24Jomi ngei nang hapakei ehen: “Shembüpa kü monha daülangpü, hatü wong 
nyüpeih.” Üami büpa khüei yaongnya, büpa touei peiyei veü ponghen.  
25Shembüpa kü Israel jat peüi aokpü danghen hatü müknyinshekhanghen.  

Isaiah 46 

Babylon amei Kahvangthü 

1Bel kü aümei shatü, Nebo kü lashüh-i shüngei khümhamteke, shejao shaangü 
gadu hatü mohoh dok shangei haütü yemhimak kü hanggovih vaishi koshi 
nyüke.  
2Jomei lajeithüi jom neyangaok; jomü yepei wüpküpei deilangnyüke.  
3Ngei epü bangtuh, Oh Jakob phang, hatü Israel am phang aopüthü. Am wom 
mongei nyushi mebü, hatü bühhinüng ngei am poh-ei jungei angpeih.  
4Ngei ammei Kahvang hatü am viüei shosho pungpü thahshi ngei am 
junghen. Ngei am lingpeih, hatü ngei am kü junghen; Ngei am kü sheühhen 
hatü yanghen.  
5Ngei mü hükkei leihühen amphongi ngei üpa mü sheteiphenhen? Hatü ngei 
mü shetteihen nangkü ngeiyü üpa kei khih shei ehen?  
6Shennyakthüi laophülei khoung leipü hon aokei ngainyüke; Jomi ngin dok 
kü doknyüke; Jomi hon shükbülei nang yemei Kahvang shüknyüke, hatü 
hapa kü aümei khümnyüke.  
7Jomi hapayü bhagchongei painyüke, jomi hapa shingnüngei haünyüke, hatü 
hapayü hatouei haüshi nyunyüke. Hanei ami hapa kü phopjü nejangnyu, 
nevaijü üpayao shanghah kübü neyangnyu.  

8Hapa deih-ei danghümao, hatü leyei peihümao, ammei mongei ha 
deihhümao, Oh mang shennyakthü.  
9Peihdaipü douthü deihhümao; Mehenangkü ngeiyü Kahvang, hatü lebü 
neshiü; Ngeiyü Kahvang, hatü ngei keiha lebü hükao neshiü.  
10Chongpangpülei-üng dohhen nang ngei etepih, mehe vamkahen ha aivang 
den mebü teteivanei etepih. “Ngelei küpjanthü peü jiükahen, hatü ngei mehe 
dükhen shei deih, ha peü dükhen” shei etepih.  
11Heongphi leipü shennyak hük ngei nyüknyüpeih; Büpa alang keiha 
laongkahen; ngei mehe tem, ha jiükahen.  
12Ngei epü bangtuh, am mongdang vaanpüthü, am daülangshemshepü kübü 
taishi yandaipüthü.  
13Ngei ngelei daülangshemshepü yopailei koei peikünyeih, hapa taishi neshiü; 
hatü ngelei yemleipü pheiyei nenyukahen. Ngelei yemleipü Zion am kü 
shuohhen, ngelei müknyinshekhang Israel am kü shuohhen.  

Isaiah 47 

Babylon am kü Shahphenpü 

1Ong uoshing leipü shühtuh, Oh pai mü ngühpü nela Babylon; hatü kübhih 
kü uotuh. Hajük kü am kü inyainyempü hatü lahhinpü am shei nenyükhen.  
2Maiyaong phukei aan ngümtuh; dhe kü jümpü ashak nyiuktüktuh, 
Ashakviha nyiuktüktuh labai yung homei daituh.  
3Ammei bümkong mih kü huhen, hatü veübenüng kemei heeyei yeemhen. 
Ngei am kü bhüh yemhen, hatü hükao yemmü netuhhen.  
4Daülangpü Israel Kahvangü jen Yemleibü; büpalei menü Jeiyong Shembüpa.  
5Nenmü uotuh, vangnyakei shütuh, Babylon nelanyü; Am kü hajük kü 
ongchingthülei onglanyü shei nenyükhen.  
6Ngei ngelei nanglakthü kü mongshih-ei nyupeih; Ngelei mükjüpao 
nevaipükei ngei jom yakphongpeih; Ngei ammei lak kü jom shuohpeih, 

shejao amphongi jom kü phahji nehu; Viünyü viüpa kao ammi hanggovih 
kohüpeih.  
7“Ngeiyü den kü onglanyü vaiyei nyuhen” shei deihpü nangkü ammei mongei 
ha nele, nevaijü mehe vamkahen ha deih-ei nedang.  
8Hanangkü shaang ha bangtuh, am mongongmongle bampüthü; 
lakbowlayangei uotü mongei, “Ngei mon, hatü ngei mü lenei lebü üpayao 
neshiü. Ngei mechemao vaümnyü leiyei, nevaijü hühiha lomohdaipeih” shei 
nenyupih shei enyüke.  
9Shejao shaang-üng nyihcha mong aa kü hapa dou nyiphen vamkahen; 
Amphongi thihivam kü pheyeiyuei phongyomjao hathü nekomi peikahen.  
10Ammei mang kü ammi mong yangei deihnyüke, hatü, “Üpaiyao ham ne-
eeaokpih” shei deihnyüke. Ammei kihikon hatü nyingpühingpai am 
lemnyong kü mülang, hatü ammi ammei mongei, “Ham mon, ham mü lenei 
lebü neshiü” shei ehahnyüke.  
11Amphongei thihivam doui nekatiaokhen mü vongshüh peikahen. Amphongi 
nekeütükaokhen mü shanghah peikahen, Amphongi nenyingpü kü ngangahük 
kü lomoh aühaü peikahen.  
12Am hashih mebü dükteipü thihivam dou hatü am phongyomteipü lemphüli 
jungeilangei tuhhahtuh; Üpai nying, hapai am kü sheühphahen aokpeih, hatü 
ammei vepathü kü nyemshaohen aokpeih.  
13Ammi longi phongyomthiphepai am tengdaiteke; Üami vangsho lithathü kü 
veitü nih-ei khonya, hatü lenja kü veitü teteivanei enya, Jomi am touei mehe 
vongshüh peikünya, ha kübü nyemyangpha.  
14Veituh, jomphongü hahtang keiha, hatü awi jom laiyei hahtükhen. Hapa 
awlom wong kübü jomi jom nying neyangaokpih. Awsham kü uohen mü 
awtao neshiü, shaamluki uohen mü aw neshiü.  
15Jomi am kü dükphahenü ha mon: Am hashih mebü hapa notei dükteiyei 
heihpeih. Am tuhphongtü jom peü jomei lem kü lüdaiphahen, üpaiyao am 
neyangphahen.  

Isaiah 48 

Kahvangü Lingbü hatü Yangbü 

1Israel shei menpü Judah amphang kübü peipü Jakob am phang hapa 
bangtuh. Ammi Shembüpalei men kü vangeishuwnyüke, hatü Israel Kahvang 
kü khümnyüke, shejao shahhing hatü jiüpü kü nenyunyu.  
2Am nyingi daülangpü chingnyü kübü bümeiyangma hih shei, hatü Israel 
Kahvang, Jeiyong Shembüpa kü mongnyangshi nyunyeih shei ehahnyüke.  
3Shelei mebü-üng peihdaipü douthü jung ngei teteivanei eteke, Ngelei ju 
kübü ha vamei e, hatü hathü nyinghü; hatü ngangahük kü ngei hapa jiüei 
vamhü.  
4Am meshük mong vaanshi nyu, hatü nyiam keiha ngaümchong haüshi, hatü 
melangnyiam keiha ammei shangba vaanshi nyupa, ha ngei nyinghampeih.  
5“Hamei lajeithüi hathü dükpeih, hatü hami lingpü yaongnaüya-i hathü 
vamhüpeih” shei ne-ehen shangmü, shelei mebü-üng ngei am kü ha epeih, 
hatü hathü vamshekü ngei hathü nyinghüpeih.  
6Ammi danei heihteke, shaang ha peü eenyüke; ammi ha kü vaiteke shei ne-
ehen je? Shaang mü leitü ngei am kü douja, ammi mangnyingpü doujothü 
ephahen.  
7Hanangkü ammi, “Hami shelei mebü dantepih” shei ne-ehen shangmü, 
hathüyü ngei shaang vamhünyeih, she-angei ammi hathü nedanham.  
8Ammi chemao mangdan, nevaijü mangnying, shelei mebü ammei dhaong kü 
ha neshü. Am meshük lueilemnya, ha ngei meishi nyingei nyüpeih; Hanangkü 
am keyü bühhinüng khüei yaongpüam shei nyüknyeih.  
9Mehenangkü ngelei men kü ngei mongshihpü pheinyüpeih, ngelei men 
vihhen nangkü ngei ha yepei tuhnyüpeih; Hanangkü am nemahtüki 
tuhnyüpeih.  
10Hon aw kü jakei daühüpü keiha, ngei am kü shanghah homei doktepih, 
shejao amphong yahlak neshiü.  

11Ngei ngelei men kü ha düknyüpeih, mehekei ngelei men tentükhen? Ngelei 
müknyinshekhang ngei lebü kü neshuohhen.  

Cyrus-ü Shembüpai Jepü Mübü 

12Ngei nyüklangpü, Oh Jakob, hatü Israel, ngei epü bangtuh: Ngeiyü 
Kahvang; Ngeiyü chongpangpü hatü dohpü.  
13Ngelei laki kahdoknyü chongnyiam yaong sheipeih, ngelei lakdah-i 
vangshothü paanei deishihpeih; Mechem ngei hathü kü nyükhen, jom peü 
chemi yaongnyüpeih.  
14Am peü chemi thaituh, hatü bangtuh! Ngei jepü shennyaki Babylon hahhen 
shei mepa kahvangi tetei ehampa? Shembüpai jepü shennyaki Babylon khüei 
büpalei küpjan koei daihen; büpai Babylon am khüei lak nohen.  
15Ha epeyü ngei hih, ngeiyü büpa hih. Ngei büpa müei leipeih, hatü büpa 
daipü dousho kü aokpü danghühen.  
16Ngei yopailei heih-ei ha bangtuh! chongpangpülei-üng ngei joshi ne-
eangpih; hapa vampü hepak kao ngei hamü nyuhampeih. Hatü shaang 
Jeiyong Shembüpai ngei büpalei laangha mü ngei shompeih.  

Laophülei Nanglak Shing Shembüpalei Küpjan 

17Am Yangbü, daülangpü Israel Kahvangi hapakei enyüke: “Ngeiyü am shing 
peü mü meipü, hatü am daihen lem hupü Shembüpa, ammei Kahvang.  
18Ngelei shahkungthü kü ammi mong shuohlangmeyü, moihiman, 
nyiushemmei yungyen keiha yenkeihah shepeih, hatü am aokpü dangpeyü 
yungnyü lahao kei peikühah shepeih.  
19Ammei hühihathü molo bhihhiphang kei; ammei hapeüthü ienüng neaokpü 
shokuk melaü kei nyuhah shepeih; Jomei men nekatihen nevaijü jom ngei 
toueipü nemahtükhen vaipeih.”  
20Babylon leipü leidaituh, haleipü nyaidaituh! Mongongpai hapa shahjang 
leneishuoh; peü lemei ha baongtuh. Kahdok dohpü ngoishi ha shomtuh; 
“Shembüpai büpalei chongphobü Jakob yangteke” shei etuh.  

21Mechem bhih kahdok homei Shembüpai laophülei nanglakthü müpa, yung 
nele; Büpai jom shing yaong leipü yung yenhü; büpai yaong bhaohütü yung 
bhaoei vamhü.  
22“Nemeipüthü shingvaishi chingmei neshiü” shei Shembüpai enyüke.  

Isaiah 49 

Shembüpalei Chongphobü 

1Ngei epü bangtuh, am yungkungei nyupüthü, hapa bangtuh, tailu kahdok 
leipü shennyakthü! Ngei büh shekü Shembüpai ngei nyükpeih, onyülei vom 
mongei nyushi büpai ngei jepeih.  
2Büpai ngelei ju yannah keiha lingpeih, büpalei lakmongei ngei jolangpeih; 
büpai ngei nyülükpü lahhan kei leihüpeih, büpalei lahhan tuw mongei ngei 
jolangpeih.  
3Büpai ngei kü, “Nüngü ngelei chongphobü Israel, nüng homei ngei 
müknyinshekhanghen” shei ephopeih.  
4Shejao, “Ngei angsha kü dou dükpü khih; Kong hatü angsha kü ngei ngelei 
wong tükpü khih” shei eshuohpeih. Shejao ngei nang ephahenü Shembüpalei 
lakmongei, hatü ngelei lakleiyü ngelei Kahvangei nyüpeih.  
5Shaang Shembüpa, üpai ngei vom mongei nyushi büpa chongphohen, büpa 
touei Jakob am phang müei leihen, hatü Israel am thailanghen jepa, büpai 
enyüke. Mehenangkü Shembüpalei müki eeshi ngei kü dhüm shuoh, hatü 
ngelei Kahvangü ngelei wong nyüpeih.  
6Ngelei Jakob jatthü thaihühen, hatü Israel am müei leihen nangkü nüng 
ngelei chongphobü vaihenü ahshimaanpü douha hih. Nüng homei ngelei 
yemleipü kahdoknyü dohpü ngoishi deishihhen shingvaishi ngei nüngü kung 
am shingvaishi vangngai hük leihühen shei büpai enyüke.  
7Yemleipü Shembüpa, daülangpü Israel Kahvangi jatthüi jiühitei yaktükpü 
vanglem lembüthülei chongphobü kü hapakei enyüke: “Ongthüi nüng eeyei 
yaongkahen, longthüi nüng eeyei aümei khümhen; Mehenangkü 
monglemaokpü Shembüpa, daülangpü Israel Kahvangi nüng jepeih.”  

Jerusalem Lingei Leihen Epü 

8Shembüpai hapakei enyüke: Mechem ngelei phahji hepak ngoihenshang ngei 
ammi phoppü kü janghen, hatü yemleihen nyih kü ngei am kü sheühhen. 
Ngei amphong yomhen, hatü nanglakthü shingvaishi amü vangpüshuwpü 
leihühen, Kahdok nyokei leihen, hatü tükei nyupü mükjüp demei hanhen.  
9Khoklatei nyupüthü kü, “Vamdaikei” hatü vangnyak kü nyupüthü kü, 
“Vangngailei vamdaikei” shei ehen. Jomü lemhaoei hahying yemhahhen, 
hatü phaükong kü phenhavunglak hahhen danghen.  
10Jom aeiyei leyei nenyuhen, nevaijü bhih kahdok shaampü, hatü vanghenyü 
nyahpai jom kü nekethen. Büpa üpai jom kü bamnya, büpai jom mühen, hatü 
yunglok meipü touei mülanghen.  
11Ngei kahshangthü kemei lemnyüshong linghen, hatü jom kamteihen 
lemnyü temhen.  
12Veituh, jomü tailu leipü hanei apsha, hanei pehephi kübü, hatü hanei 
Aswan kahdok leipü peikahen.  
13Mongongpai kesho loktuh, Oh vangshothü mongongtuh, Oh kahdoknyü, 
kesho lokei bhaotuh, Oh kahshangthü! Mehenangkü Shembüpai laophülei 
nanglakthü nyiushem meihüteke, hatü büpalei hanghipü nanglakthü kü 
phahji yahyang huhen.  
14Shejao Zioni, “Shembüpai ngei yakphongteke, Shembüpai ngei betükteke” 
shei eteke.  
15Hümlungnyüi laophülei amma kü jüppü naü be-aokhen je? hatü laophüi 
bühhahpü hapeü kü nebamhen je? Nyüi laophülei hapeü bebenüng paoh 
vailangmao ngei nüng nebetükpih.  
16Veituh, ngei amü ngelei lakbha mongei yangei nyüpeih; ammei chingnyü 
bhamthü ngelei müksho kü lenyüpeih.  
17Am ja leiyei linghenthü peikünyüke, am lavüngtoiyei leitükpüthü am tuhtü 
lüdainyüke.  

18Ammei mük vamei am shineileyei veituh; ammei nanglakthü peü chemi 
thaitü am touei peikünyüke. Ngeiyü vanyangyem Kahvang, ammi hathü 
kemei ownyülangha kei, doidainyüi ow owpükei hathü owhen.  
19Am nyaidaitü chingkong nyulangmao, hatü ammei kahdok lavüngtoiyei 
yakphongjao, halei nyuhen leipüthü shingvaishi kahdok maandaitü ponghen, 
hatü am lomohhüpüthü am toueipü taishi lüdaiphahen.  
20Am wüpküpei nyushi büh-ei paümpü hühihathüi ammi danshi, “Hapa 
kahdokü jen nyuhen ahshi maanteke, nyuhen shing nyeinya nahen khih” shei 
ekahen.  
21Hahepak kü ammi ammei mongei, “Ham kü naüthü hajükjük üpai 
bühphopa? Ngeiyü naüthü mahdaitü kong mü nyuhampeih; Ngeiyü 
wüpküpei daiyei yaktükpü kei nyuhampeih. Hathüyü üpai bühpa? Ngei 
monha nyupeihhathü hashihthü meleipü peiküpa”? shei ehen.  
22Jeiyong Shembüpai hapakei enyüke: “Veituh, ngei lomi jatthü kü ngelei lak 
nohen, hatü shennyakthü kü ngelei shahvüng shuohhen; Jomi ammei 
yeshangthü lakei paümtü, hatü ammei yiükhathü bhagchongei pohtü 
leikahen.  
23Ongthüyü ammei pa kei nyukahen, hatü onglanyüthüyü ammei 
hümlungnyü kei nyukahen. Jomei dhe kahdokei aümei shatü ammei la leipü 
lamak lailangphahen. Shejüang ammi ngeiyü Shembüpa shei nyinghen; Üami 
ngei kü omdannya, mechemao veü neponghen.”  
24Hampa hükei lak leipü dounyü aetei aoküla? nevaijü ongpa hüki khoklat kü 
küptükpü kübü ngaiaoküla?  
25Shejao Shembüpai hapa enyüke: “Hih, hampalei lakmong leipü khoklatei 
küppüthü ngailanghen aokhen, hatü ongpa hükei lak leipü dounyüao aetei 
aokhen. Am mü depüthü mü ngei dehen, hatü ammei hapeüthü ngei 
yanghen.  

26Am kü shüveipüthü kü jomei phai-üng hahhen hanhen, hatü yiüi keiha 
jomei iy-i jom chokhen. Shejüang shennyakthü peüi ngeiyü Shembüpa, am 
Yemleibü, Wong kohpü Jakob Kahvang shei nyinghen.”  

Isaiah 50 

1Shembüpai hapakei enyüke: “Ngei anyü leitükpü, pinnyü mü yanpü lai melei 
nyüpa? Nevaijü ngei üam mü bheishe hang nyupü kü yutükpa? Ammei mang 
nangkü ngei am yutükpeih; am pungpü nangkü anyü leitükpeih.  
2Ngei leishingkü mehekei hükao nenyupa? Ngei nyükshingkü mehekei 
üpaiyao nejangpa? Am angei leihen ngelei lak shohdaipü je? Nevaijü am 
yanghen ngei wong neshiüpü je? Loh mon lohjü ngei yungchingao 
jeptüknyeih, ngei yungnyüthü bhih kahdok leitüknyeih; Haleipü nyahthü 
yung neshiüi, hatü yung lepai dinyüpeih.  
3Ngei phumshangao vangnyaki jümhünyeih, hatü dhoila ashaki jümhen 
lingnyüpeih.  

Chongphobüi Ven Danpü 

4Jeiyong Shembüpai nyiupünangpüthü kü mehe eshuohhen ha ngei kü 
nyuhphopeih. Nepjeih büpai ngei thahümahünyeih, nyuhbüi nyuhpü kü 
banghen ngelei dhaong thahünyeih.  
5Jeiyong Shembüpai ngelei dhaong appeih, hatü ngei khüei neyaong, nevaijü 
ngei nyokei neleidai.  
6Ngei kü üppüthü kü ngei dok shaangshuohpeih, hatü ngelei jumum kü 
shüpüthü kü omdhaong meeshuohpeih; Ngei kü yu-op shaoei eelapüthü kübü 
ngelei dhenejolang.  
7Shembüpa Kahvangi ngei kü sheühnyeih, hanangkü ngei veü nepong. 
Hanangkü ngei ngelei dhe yaonglang kei leitükpeih, hatü ngei veü 
neponghühen shei nyingnyüpeih.  
8Büpa, üpai ngei dah shakhünya, ngei yopailei nyüpeih; Üpai ngei khüei 
yaongaokhen? Dhe dhe gongei pongshah! Ngelei vepa üpa shangkü ngei mü 
thep pongshah!  

9Shembüpa Kahvangü ngelei sheühbü, üpai ngei pungpeih shei ngei 
nyonghüaokhen? Jom peü ashak keiha chang leidaihen, dhaüpi hathü peü 
hahtükhen.  
10Am khongkü üpai Shembüpa kü nyemnya, hatü büpalei chongphobülei 
shah bangnya, üpai vangngai neshiüi vangnyak kü kamnya, 
shejao Shembüpalei men kü hinglemnya, hatü büpalei Kahvang kü 
hinglemnya?  
11Shejao am peü aw jakpüthü, awjung hühteipüthü; Ammi jakhahpü 
awbhaong kü, hatü ammi jakpü awlom kü kamtuh. Ngelei lak leipü ammi 
hapa danghen, am hanghi kü lemshi nyuhen.”  

Isaiah 51 

Zion Shing Nedohnetenpü Moihiman 

1Ngei epü bangtuh, amphong daülangshemshepü kü chongphopüthü, 
hatü Shembüpa yempüthü. Amphong meleipü bhaokei yahpa, hapa yaongnyü 
kü veituh, am meleipü lokei ngaipa hapa yaongdung kü veituh.  
2Ampa Abraham hi am bühpü Sarah nyi kü veituh; Ngei mechem büpa kü 
nyükpa, büpa hapeü nenyuham, shejao ngei büpa kü moihiman, hatü hühiha 
longi dahüpeih.  
3Mehenangkü Shembüpai Zion nyiushem meihühen, hatü lavüngtoiyei 
tuhphongpü shingthü kü phahjiei veihen; Büpai jahpan kemei Eden pemong 
keiha, hatü bhih kahdok kemei Shembüpalei pemong keiha leihühen; 
Mongongmongle, menvih shuohpü, hatü kesho lokpü ngeü pinnyü kü eehen.  
4Ngei epü bangtuh, ngelei nanglak, ngei epü kü kenhingtuh ngelei jatli. Ngei 
leipü nyuhpüvenpü daihen, ngelei shahhingü jatthü shing vangngai leihen.  
5Ngelei yemleipü shülangi yopailei koei peikahen, ngelei yemleipü 
peikünyüke, hatü shahhingi ngelei laki jatthü kü shahhingi vanglem lemhen; 
Yungkungei nyupü kahmükthüi ngei om veihen, ngelei laki jom 
yangshuohhen shei monglemei dannyüke.  

6Vangshothü kü ngangei veituh, kahdoknyü kü thaungei veituh! Mehenangkü 
vangshothü peü awshit keiha mahdaihen, hatü kahdoknyü ashak kei chang 
leidaihen, hatü halei nyupüthü peü maanha keiha didaikemhen. Shejao ngelei 
yemleipü denden kü nyuhen, ngelei daülangshemshe mechemao 
nekemdaihen.  
7Ngei epü bangtuh, am jiüpü nyingpüthü, hatü ngelei shahkung mongdangei 
tuhpüthü; Hangkui eelapü hatü depünaampü kü tenyem.  
8Mehenangkü jomphongü ashakviha keiha laongi, hatü dhaüpi hahtükhen; 
Shejao ngelei daülangshemshepü hatü yemleipü hüdenhalenshi nyukahen.  
9Paotuh, paotuh, wong antuh, hatü ham yangshih, Oh Shembüpa; Paotuh, 
peihdaipü nyihthü kü keiha, meyangmeyangpü denshemthü kü keiha. Rahab 
khih mü nihtükpü hatü dragon kü peiyei hümtükpeyü nüng nevaipü je?  
10Yungching chüpü ilangmong jeptükpü, hatü laophüi yanglangpüthü homei 
daihen shingvaishi ilangmong homei lemnyüshong lingpeyü nüng nevaipü je?  
11Hanangkü Shembüpai anglangpüthü nyokei leihen, hatü kesho lokei Zionlei 
leihen; Nedohnetenpü mongong jomei shangjing kü dheanhen; Jomi 
mongongmonglepü danghen, mongmang mongyim hatü huipü dohdaihen.  
12Ngeiyü am nyiushem meihüpü Shembüpa, Didai mahdaihen hangku kü 
mehekei ammi nyemnya? Jomü phenha kei kaudaihen shennyakthü mon.  
13Amü am Lingbü Shembüpa, vangshothü paanei deishihpü, kahdoknyü 
chongnyiam yaong haübü betükteke. Amü am kü shüveipüthülei mongshih 
eeyei, am mahtükhen khih shei nyihjeih nyempü vüngpai maei nyunyüke. 
Shejao am kü shüveipüthülei mongshih melei nyüpa?  
14Khoklatei nyupüthü lomi vamdaihen; jom khoklatei nyuei nedihen, nevaijü 
hahying taoei nenyuhen.  
15Mehenangkü ngeiyü yungching yungmokao ngeü anhüpü Shembüpa, 
ammei Kahvang. Jeiyong Shembüpayü ngelei men.  

16Ngei ngelei shah ammei ju kü shihtepih, hatü ngelei laki dhümshi am 
yangpeih; Vangshothü paanei deishih, hatü kahdoknyü chongnyiam yaong 
sheitük, hatü Zion kü, “Amü ngelei nanglak” shei epeih.  

Jerusalem Shangpongpü Dohhen Nang 

17Thaeimatuh, thaeimatuh, paotuh, Oh Jerusalem, Am Shembüpalei lak leipü 
mongshih yungshong yingpüthü; Ammi ha hienei yingteke, hatü 
tüngtüngmüngi kamnyüke.  
18Pinnyüi bühhahpü hapeüthü khongkü pinnyü kü lem mühen hükao neshiü; 
Pinnyüi haümei laongpü hapeü khongkü pinnyü kü lak kü khaaihen hükao 
neshiü.  
19Hapa shanghah lemnyi am kü hetteke, üpai am nyiumeihühen? Lomoh 
aühaü, mahpüchahpü, shaühile, hatü baonghok kungve kü üpai am kü 
phahjihen?  
20Ammei hapeüthü peü chingyangshongei shoukhinuk kemei kü shaok tailok 
kü manpükei yüh-eiyangei lemlemleyei nyüke; Jomü Shembüpalei mongshih-
i, hatü ammei Kahvang lohpai maei nyüke.  
21Hanangkü ha bangtuh, am shangpongpü shennyakthü; Yiüi nevaivai-i yiüi 
chokpükei tüngtüngmüngilongteipüthü.  
22Ammei Jeiyong Shembüpa, laophülei nanglak yangpü ammei Kahvangi 
hapakei enyüke: Veituh, am tüngtüngmüngi longteipü ammei lak leipü 
yungshong ngei yahlangtih; Hapa yungshong kübü sheyü ngelei mongshih 
neyinghen.  
23Ngei hapayü am kü shüveipüthü üami am kü, “Hami ammei dok shangkü 
kamphanüng aümei lemtuh shei e, hatü chingshongei nyüphinya kü keiha 
lemhütü am kü shouppa, hayü jom kü shuohhen.”  

Isaiah 52 

Kahvangi Jerusalem Yanghen 

1Paotuh, Paotuh, Oh Zion, Wong kohtuh! Nethe meipü owhiai owtuh, Oh 
daülangpü chingnyü, Jerusalem. Mehenangkü nejaptükpü hatü 
nedaünelangpüthüi hajük kü ammei penyüshamongei neshüküpih.  
2Bhihla kaongtüktuh; yaongtuh, hatü ong uoshing kü uotuh, Oh Jerusalem. 
Ammei üng kübü nyiamvü shetüktuh, Oh wüpküpei nyupü Zion nela.  
3Mehenangkü Shembüpai hapakei enyüke: “Lop neyah-i am yutükpeih, lop 
neshuoh-i am angei leihen.”  
4Jeiyong Shembüpai hapakei enyüke: “Shongpüba kü ngelei nanglakthüi jom 
nyingi Ijiplei lakeiloiyei nyuhen shingvaishi yiüpeih; Assyria ami meheyao 
nevaipü kü shüveipeih.  
5Hatü shaang ngei hatouei mehe dükhen? shei Shembüpai enyüke. 
Mehenangkü meheyao shaipü neshiüpü kü ngelei nanglakthü yah-ei 
lüdaiteke, hatü jomphong shak kü vanglem lempüthüi ne-ienelemnyu, hatü 
helu shoei ngelei men yaüeilungnyüke” shei Shembüpai enyüke.  
6Hanangkü ngelei nanglakthüi ngelei men nyinghen, hatü hapa shah epeyü 
ngei khih shei hapa nyih jomi nyinghen. Hih, hapayü ngei hih.  
7Phongmokbü hüki kahshangthü homei chingmeivangmei baongei, 
shahjangmei kotü yemleipü baongei Zion am kü, “Ammei Kahvangü Ongpa” 
shei peipü la meshük nethe meipa!  
8Bangtuh! ammei yombüthüi jomei ngeü anei chemi mongongpai lennyüke. 
Mechem Shembüpa Zionlei leihen, jomei müki lekei ha eehen.  
9Chemi mongongpai kesho loktuh, Oh bendailangdaipü Jerusalem; 
Mehenangkü Shembüpai laophülei nanglak nyiushem meihüteke, büpai 
Jerusalem angei leiteke.  
10Shembüpai büpalei daülangpü lak jatthü peüei müki eeshi laiteke; hatü 
kahdoknyü dohpü peüei jenei Kahvang yemleipü eehen.  
11Layaongtuh, layaongtuh, haleipü lüdaituh! Nedaünelangpü dou kü tehong! 
Haleipü vamei lüdaituh, hatü Shembüpalei yungshongthüao kotuh.  

12Shejao ammi shüshülangi nevaijü nyaipükei tedai; Mehenangkü Shembüpai 
am kü she shongshi müphahen, hatü Israel Kahvangi ngaümphei leiyao 
yomphahen.  

Shangpongpü Chongphobü 

13Veituh, ngelei chongphobüi kon kohshi dükkahen; Büpayü longei shangei 
anshihhen, hatü dhüm longi shuohhen.  
14Büpa eeyei shennyakthü longi thamateke, hangku keiyao nevai-i büpa longi 
dheshihlaümangshi, hatü büpalei shaohi-ang, hangbong nemei-i nyuhampeih.  
15Shejao jatthü longi büpa kü thamahen, büpa eeyei ongthüi shah 
mahdaihen; Jom kü üpaiyao ne-eshuohpü dou jomi eehen, hatü jomi mehe 
mangdan, ha jomi nyinghen.  

Isaiah 53 

1Hamei shahjang kü üpai hinglempa? hatü üpa kü Shembüpalei lak shakei 
vampa?  
2Büpayü Shembüpa touei sheili pü hük keiha, hatü kahvan kü nyem 
phaatpükei longpeih. Jeni büpa kü mük shahhen mü, nevaijü jeni lümhen mü 
büpa kü meheyao dhemeilaüma, nevaijü bethünghangbong neshiü.  
3Büpayü hangkuthüi ne-ienelemi yaktük; mongong hatü shangpongpü 
shennyak hük. Üpaiyao büpa kü nevei-i peüi laophülei dhe jolangkem, peüi 
büpa yaktük, hatü jeni büpa kü lümeivaüei nedeih.  
4Hingmei mü büpai jenei shanghah yahlang, hatü jenei mongshang kolang, 
Shejao jeni büpa keyü Kahvangi üpshuohpü khih, hatü ponghüpü khih shei 
deihnyüke.  
5Shejao jeni pungpü nangkü büpa mashateke, jenei mang tata kü büpalei büm 
mintük; Büpai ponghahpü hanghi homei jen meitükpü dang, hatü büpa 
mashapü homei jen meitük.  
6Jen peü mi keiha lemnyongei dai, jen peü laophüi mongpü lem kü lüdaikem; 
hatü Shembüpai jen peüei mang büpai kolang.  

7Büpa kü shüvei, hatü hanghihü, shejao büpai laophülei ju ne-ap; Büpayü 
miha jüshingei deipükei, hatü mi hük mum japjü nenpü keiha, büpai 
laophülei ju kübü shah phahükao nevam.  
8Shahhingi nyongpü leitüktü büpa müei dai, hatü üpaiyao büpa nang mong-
aaei nedeih. Mehenangkü büpayü yangnyu nyupü kahdok kübü jütük; Ngelei 
nanglakthüi mang thahpü nangkü büpa kü bheiteke.  
9Büpai iy-aongmako dou nedükjao, nevaijü büpalei jui lueilemei ne-ejao, 
büpayü nemeipüthü mü mahngchong hük kü tuh, büpalei mahng shemmeithü 
mü vü.  
10Büpalei büm mintükhen, hatü hanghihühenü Shembüpai mongpü nyuteke, 
hatü Shembüpai büpalei yangnyu-ü mangthü shingvaishi moila hük leitükjao, 
büpai laophülei hühiha eehen, hatü yangnyu shoshoshi nyuhen, hatü büpa 
homei Shembüpai mongpü aokpü danghen.  
11Büpa shangpong pheikü büpai yangnyu vangngai danghen, hatü büpa 
shangpongpeyü angsha nevai shei nyingei mongonghen. Ngelei hingshangpü 
chongphobü homei longi dah shakhühen, hatü büpai jomei mangthü 
kolanghen.  
12Hanangkü ngei büpa kü longpüthü mü büpalei phaihan shuohhen, hatü 
büpai wong kohpüthü mü hean hanteihen; Mehenangkü büpai laophülei 
yangnyu dihen shuoh, hatü mangthü mü bhei-ie kü shih; Shejao büpai 
mangthü peüei mang kolang, hatü mangthü shingvaishi phop.  

Isaiah 54 

Israel am kü Shembüpalei Bampü 

1“Loktuh, Oh nyülan, hapeü chemao mangpohpü; Kesho loktuh, mongongpai 
lentuh, am aokvomi chemao mangtüngpüthü; Baha nyupü nyühathülei 
hapeüthü meyü, yaktükpü nyühathülei hapeüthü nyeishi nyuhen” 
shei Shembüpai enyüke.  

2Ammei ashakshem shing dahütuh, hatü am nyushing kübü haenpü ashakthü 
kangei shentuh; Hapa shoungei tetuh; ammei vü luhütuh, hatü hanhaung 
wong kohshi aptuh.  
3Mehenangkü am laknyong lakdah kü yaüei daihen, ammei hühihathüi jatthü 
kaamlanghen, hatü lavüngtoiyei yakphongpü chingnyüthü kü nyuhen.  
4Tenyem, mehenangkü am veü nepongpih; mongteshang, amphong 
hangnehipih; Mehenangkü am thehila hepak kü veütükpü betükhen, hatü am 
vaümnyü vaiyei tuhphongpü deih-ei nedanghen.  
5Mehenangkü am Lingbüyü ammei baha, Jeiyong Shembüpayü büpalei men; 
Daülangpü Israel Kahvangü am Yemleibü; Büpa kü kahdoknyü peüi Kahvang 
shei nyüknyüpeih.  
6Yakphongpü nyüha hük, tuhphongpü shemshü nyü hük mongshangpü kei 
nyupü, Shembüpai am nyükei leipeih shei Shembüpai enyüke.  
7Shohük shingvaishi ngei am tuhphongpeih, shejao phahji yahyang longpai 
ngei am müei leihen.  
8Ahshi mongshihpü nangkü kansho hük shing ngei ngelei dhe am toueipü 
jodaipeih, shejao nedohnetenpü bampai ngei am kü shinshanghen shei am 
yangpü Shembüpai enyüke.  
9Noahlei nyih kü ngei kahdoknyü kü hajük kü bünghiyang nelenhüpih shei 
lahpeih. Hapakei shaang ngei am mü hajük kü mongneshihpih shei lahnyeih. 
Ngei am kü ne-e-i hanghi neshuohpih.  
10Kahshangthü jenjao, shangchingthü yandailangmao, ngei am kü bampü 
nejenlenhen, nevaijü ngelei chingmeivangmei vangpüshuwpü neyandaihen 
shei am kü bampü Kahvangi enyüke.  
11Oh shangpongpü chingnyü, yinglükleisho-i mangtükpü nyiushem nemeipü 
am; Ngei amü douvang yaongthü leiyei linghen hih.  
12Ngei ammei shangdüthü douvang yaongi; ammei penyüsha nyangnyangpü 
yüknyüi, hatü ammei chingnyü bhamthü douvang yaongthüi linghen.  

13Ammei hapeüthü peü kü Shembüpai nyuhhen, hatü chingmeivangmei 
longpü ammei hapeüthü mü nyuhen.  
14Daülangshemshepü kü am chonglingei nyuhen; shüveidoidei am toueipü 
taishi lüdaihen, am nenyemhen, nehanhen, mehenangkü hapayü am yopailei 
nepeikahen.  
15Hanei-i ammei ching hahjema, hapayü ngei dükpü nevaikahen; Üami 
ammei ching hahnya, jom-üng am touei dohen.  
16Veituh, yan shükbüi lingpü, kahnyak kü aw bahhüei vanglük yüphüpü, hatü 
hapa nadang kü lahhilaong jiüshi linghüpeyü ngei hih. Jühen nangkü 
lahhilaong noteipü veshanthüao ngei lingpeih.  
17Am kü nemeihen shei lingpü lahhilaong mepayao nenahnelanghen, hatü am 
kü thaüvaüei epü shahthü peü katitükaokhen. Shembüpa chongphopüthülei 
mükjüp, hatü jom dah shakhüpeyü ngei leipü shei Shembüpai enyüke.  

Isaiah 55 

Shembüpalei Phahji 

1Hey, amphong yung lepüthü peü, yung touei peikei; Üami lop ne-ang, 
peikei, shakei yingtuh! Peikei, lop neshiüi, bhei neshuoh-i yiü hatü amma 
shakhahtuh.  
2Hahying nevaipü kü mehekei ammi lop tüknya? Mepai am hüneshemhü, ha 
kü mehekei nang mahnya? Ngei epü kü kenhingei bangtuh: mehe mei, ha 
hahtuh, hatü hetmei kü mong hüshemtuh.  
3Ammei dhaong shaangtuh, hatü ngei touei peikei; Am yemmü nyuhen 
nangkü ngei epü bangtuh. Ngei am mü nedohnetenpü vangpüshuwpü 
linghen, hatü ngei David kü lahpü moihiman shuohhen.  
4Veituh, ngei büpayü nanglakthü kü denbü hük, hatü nanglakthü shing mübü 
hük leihüpeih.  
5Mehenangkü Shembüpa, ammei Kahvang, daülangpü Israel Kahvangi am kü 
müknyinshekhang dhüm shuohpü nangkü, ammi nenyingpü jatthü am kü 
nyükhen, hatü am nenyingpü jatthüi am yemei mokkemkahen.  

6Shembüpa dangaokhen mü nyushingkü büpa yemtuh; büpa yopailei 
nyushingkü büpa kü nyüktuh.  
7Nemeipüthüi laophülei lem, hatü mang shennyakthüi laophülei chudeih ten 
yakphongtuh. Jom peüi Shembüpa Kahvang touei mong lepeileituh, hatü 
büpai jom kü phahjihen hatü mang tükhen.  
8Mehenangkü ngei deihpeyü ammei mongdeih nevai, nevaijü ammei 
lemthüyü ngelei lem nevai shei Shembüpai enyüke.  
9Kahdoknyü meyü vangshothü shaopü keiha, ngelei lemthü ammei lemthü 
mü, hatü ngelei chudeih ammei chudeih mü shaoshi nyüpeih.  
10Vang hatü shü vangsho leipü vünyüpeih, hatü kahdoknyü kü yung shuoh-ei, 
pübong pungei betjük jükei, sheili haipüthü kü sheili shuoh-ei hahying 
mangshuoh thahshi nyokei neleipü keiha,  
11Ngelei ju kübü vamei epü shah kong mü nyokei neleikahen, shejao ngei 
mehe dükhen tem, hapa jiükahen, hatü mehe shingvaishi hapa epa, ha kü 
aokpü danghen.  
12Mehenangkü am mongong kü vamei daihen, hatü chingmeivangmei kü 
müei leihen, kahshang hatü shangchingthü am touei mongongpai kesho 
lokhen, hatü jahpan kübü pühivungi lak aphen.  
13Hühhihang nangjei awkaongpüthü kohkahen, hatü daümnyak hüh nangjei 
vong meipü myrtle püthü kohkahen. Hapayü Shembüpa kü nebepü dou hük, 
mechemao nemahhen denshing nyangeihepü hük nyukahen.  

Isaiah 56 

Lebü Jatthü Shing Yemleipü 

1Shembüpai hapakei enyüke: Shahhing noteituh, jiüpü düktuh; Lomi ngelei 
yemleipü peikahen, hatü ngelei daülangshemshepü shakei vamkahen.  
2Üpa shennyaki hapa düknya, üpai hapa kü wongshongi shongnya, üpai 
Sabbath daülangi tuhnya, hatü mang nedüki nyunya, büpa moihimanpü.  

3Kung am üpai ngelei nanglakthü mü shepnya, büpai, “Hingmei Shembüpai 
büpalei nanglakthü toueipü ngei laktükhen khih” hatü ban tüktükpü 
shennyakthüi, “Ngeiyü li neshiüpü shennyak” shei te-ehah.  
4Ban tüktükpü shennyakthü üpai ngelei Sabbath jiüshi tuhnya; üpai ngei 
mongongbenüng dou dük, hatü ngelei vangpüshuwpü kü wongshongi 
nyunya, Shembüpai hapakei enyüke:  
5Ngei ngelei Phopshem hatü hapa pekon mongkü nebeyaong hük, hatü 
hapeüthü mao meipü men shuohhen; Mechemao nekatihen nedohnetenpü 
men ngei jomphong kü shuohhen.  
6Hatü kung am üami Shembüpalei nanglakthü mü shepnya, üami büpa 
chongpho, Shembüpalei men kü bamnya hatü büpalei chongphobü leinya, 
Üami Sabbath jiüshangi tuhnya, hatü ngelei vangpüshuwpü kü wongshongi 
shongnya;  
7Hathü peü ngelei daülangpü Zion Kahshangei anhen, hatü ngelei phoppü 
shemei jom kü mongong shuohhen. Ngelei moidülei jomi shuohpü moila peü 
ngei yahhen; Mehenangkü ngelei shemü hangkuli peü shingvaishi phoppü 
shem shei nyükhen.  
8Israel am wüpküp leipü müei leipü, “Thaiyei tuhpüthü mü lenei ngei shao 
thaihen” shei enyüke.  

Israel am Mübüthü Nyonghüpü 

9Peikei, Oh amphong phaüyemthü, amphong phaümong leipü yemhathü, 
peikei hatü lühtüktuh!  
10Israel am yombüthü peü mük phüngdaiteke; jomphong kon neshiü; Jom 
peü nehungpü shi kei nyüke; jom peü shinei lemtü mangh manghnyüke; jomü 
shi mon shinyüke.  
11Jomü mechemao moh nemeipü hahnempü shi khih. Jomphongü kon 
neshiüpü mi yombüthü; Jom peü laophülei lem kü mon lüdaikemnyüke, peüi 
laophü nanglei danghen lem mon yemnyüke.  



1621 

 

 
   Daülangpü Laihing 

© 2005, Bible Society of India. 
 

 
 

 

12“Peikei, yiü yemei leishah! jen peüi yiü chokshi yingshah! Ngenyih-ü 
shinnyihpü kei-üng chongkahen, ha mao meipüba chongkahen” shei peüi 
enyüke.  

Isaiah 57 

Israel ami Lajeithü kü khümpü 

1Daülangpüthü mahjü üpaiyao mong kü nyah-ei nedeihnyu; hinglempüthü 
dijü üpaiyao ha nenyingnyu. Mehenangkü daülangpüthüyü shanghah 
vongshüh kübü yanglangnyüke,  
2Hatü daülangi kampüthüi chingmei kü nyuei nyiushemmei kü dinyüpeih.  
3Peikei, amphong thibülanyülei hapeüthü, mükbongjuyung hatü büm 
yupüthülei lihilathü.  
4Üam kü thaüvaünya? Üam kü loh-ei ju katü shahlong enya? Amü mangei 
hapeüthü, hatü lupülempüthülei li nevaipü je?  
5Amü püdhüm vungdhüm ieyeilei mükbongjuyung dükei lihila kahvangthü 
kü khümnyüke; Ammi kahjithü hatü yaongsha püsha peülei laophülei 
hapeüthü jüei moila shuohnyüke.  
6Kahji leipü nyülükpü yaongthü yah-ei kahvang vaishi khümnyüke, hathüyü 
ammei kahvangthü; Hathü kü ammi yiü moila langei, hahying moila 
shuohnyüke. Hathü kü ngei mongmeihen je?  
7Shaopü kahshang hatü shangchingthü kü ammi shinshing lingnyüke, hatü 
halei paümei thaümei moila shuohhen aongnyüke.  
8Shaden mongei hatü shaden shemhathü kü ammi ammei lajeithü tuhnyüke. 
Ngei tuhphongnyüke, ammi ashak nyiuktüktü laophülei chühimai mü lüngei 
aongei shinyüke; Amphongi jom mü shihen nangkü lop shuohnyüke, hatü 
ammi jomei bümkong kü veinyüke.  
9Amü melivungla nyiotü olive mainga notü Molekh kahvang kü khümnüng 
dainyüke. Amphongü kahvang yemei tailu kahdok ngoishi, hatü mahngchong 
thahshi laophülei shennyak shomnyüke.  

10Amphongi lebü kahvangthü yemei longteipai nyiudaijao, “Hajük khih, 
danghen mong nelemang” shei ne-enyu. Ammi wongja ngaitü ngaitü daipü 
nangkü nenyiunyu.  
11Üam kü nyemei hanei ammi ngei kü shahshem etü ngei betüknya? Ngei 
hepak luangi nenmü nyudaipü nangkü ngei kü dhüm neshuoh-i dohdaipüje?  
12Am daülangshemshepü hatü ammei douthü ngei shakei vamhühen, hatü 
hapai am kü nanglei neshuohhen.  
13Mechem ammi sheühpü naei nyükhen, ammei lajeithüi am nyemyangpha! 
Vanglüki hathü shetei lüdaihen, hatü hapai am kü nanglei neshuohhen. 
Shejao üami ngei kü loihen, kahdok mükjüp danghen, hatü ngeilei 
phopshemei khümhen.  

Kahvangi Sheühhen hatü Meihühen Lahpü 

14“Lingtuh, lingtuh, lemnyüshong temtuh! Ngelei nanglakthülei lem kü 
bangpü peü nüngtüktuh” shei ehen.  
15Peü mü shopü hatü daülangpü Kahvang, üpa denden kü nyu, hatü büpalei 
men daülangpü, büpai hapakei enyüke: “Ngeiyü shaopü hatü daülangpü 
shingei nyuhen, shejao maanpü leipü shennyak jatonghühen, hatü mong 
leppüthü ja linghühen shingvaishi üpai mongmangei mong lepnya, ngeiyao 
büpa mü nyuhen.  
16Ngei düngei nethaüvaühen nevaijü ngei düngei mongshih-ei nenyuhen, Hei 
nevaijema ngei lingpü hangkulei laangha mahdaihen, hatü hangkuli ngü 
kemdaihen.  
17Jomei hahnempü mang kü ngei mongshihpeih, ngei jom hanghihü, hatü 
mongshih-ei ngelei dhe jodaipeih, shejao jomi jomei lemthü kü mon nyokei 
leidainyüke.  
18Ngei jomei lemthü eetepih, shejao jom meihühen; Ngei jom mühen hatü 
mahng theppüthü kü nyiumei shuohhen.  
19Yoshi hatü tailuei nyupüthü kü chingmeivangmei shuohhen, hatü ngei jom 
meihühen shei Shembüpai enyüke.  

20Shejao nemeipüthüyü nenmü nenyupü, shing nelingpü yungmoki 
nyüphihang, hatü nyaühut küei küei deipükei nyüke.  
21Nemeipüthü shingvaishi chingmei neshiü” shei ngelei Kahvangi enyüke.  

Isaiah 58 

Hingshangpü Shüaeiyunglepü 

1Nenmü nenyui wongmü lentuh! Ngelei nanglakthü kü jomi khüei yaongpü, 
hatü Jakob phang kü jomei mang baongeishuoh.  
2Mechem shangao daülangshemshepü düknyüpü jat keiha, hatü jomei 
Kahvangei shahkungthü neyakphongnyüpü keiha, nyihjeih jomi ngei 
yemnyüke, hatü ngelei lemthü nyinghünyüke; Jomi ngei kü shahhing 
shahphenpü nang phenyüke, hatü jomi Kahvang yopailei peihünyüke.  
3“Shembüpai neveiyaki mehekei jen shüaeiyunglehen? Büpai nenyingyaki 
mehekei jen nük nehah-i nyuhen?” shei jomi enyüke. Veituh, am 
shüaeiyunglepü nyih ammi lümbenüng mon düknyüke, hatü ammei dou 
dükbüthü kü shüveinyüke.  
4Veituh, amphong shüaeiyunglepeyü, deyeilaoei, üpteilenteiyei, hüki hük kü 
lak shihteiyeidohnyüke. Am shinnyihpü keiha shüaeiyunglepai ammi phoppü 
shang Kahvangi nedanlangphapih.  
5Shennyak hük mong lephenü henüng keipü nyih ngei jenyu je? Ammi ammei 
shangjing bhuknyübong kei laamei shatü dhoila ashak ümtü depla kü lemtü 
khümnyüke. Ammi hapa kü Shembüpa touei yah-aokhenüng shüaeiyunglepü 
nyih shei nyükhen je?  
6Ngei nabenüng shüaeiyunglepeyü hapa hih: Shahhing ne-epü nyiamvü 
laihen, hatü mih kü shapü vü shehen, Ponghahpüthü bümei leihühen, hatü 
lungsha kemei laitükhen.  
7Aeipüthü kü ammei hahying hanhen, shem neshiüpü taopathü kü loihen 
shem shuohhen; Bümkong eejü ashakviha shuohhen, hatü laophülei shem am 
kü sheühhen, hathü hih.  

8Shejüang ammei vangngai vanghela aongpükei nyahen, hatü am meihen 
lomi vamkahen; Ammei Yemleibü am she shongkahen, hatü Shembüpalei 
müknyinshekhang ammei ngaümpheilei mükahen.  
9Hahepak kü ammi nyükhen, hatü Shembüpai janghen; Ammi sheühshih shei 
lenhen, büpai, “Ngei hamü nyüpeih” shei ephahen. Ammi am shüveiteipü, 
ammi mih kü lakjaangi jüpü, hatü nemeipü peü dohdaijema,  
10Aeipülepüthü kü ammei hahying shuoh-ei, ponghahpüthü napü 
hüshemhüjema, ammei vangngai vangnyak kü nyaei vamhen, hatü ammei 
vangnyakü nyihnüng heshotapa hepak kei leidaihen.  
11Shembüpai am düngei mühen, hatü nyahpü shaampü kahdokeiyao ngei am 
napü shuohhen. Amü yung changshi shuohpü pemong, hatü mechemao 
nejeppü yunglok kei nyuhen.  
12Ammei nanglakthüi aivang den mü yaktükpü chingnyüthü linghen, hatü 
den longi lüdaipü chongnyiam shing lingei leihen; Am keyü mangdaipü bham 
lingbüthü, chingyangshong nyushing meipü lingei leibüthü shei nyükhen.  
13Ammi laophülei la-i Sabbath nyeü nemang, hatü ngelei daülangpü nyih kü 
am nadang kü nelongtei-i, ammi mongpü lem kü nedai-i nevaijü ammi 
mongpükei nedüki shahten ne-e-i nyujema,  
14Shembüpa kü ammi mongongpü danghen, hatü kahdoknyü peü shak kü am 
kü dhüm shuohhen, hatü ambü Jakob kü ngei shuohpü mükjüp monghamshi 
noteihen shei Shembüpalei ju kübü ha eteke.  

Isaiah 59 

Mang, Mang Lahpü hatü Yangpü 

1Hingmei, am yanghen shingvaishi Shembüpalei lak shohloh-i neshiü, nevaijü 
danhen büpalei dhaong hüei neshiü.  
2Shejao ammi phoppü büpai nedanhen mü ammei mangi am Kahvang 
toueipü yandaipeih, hatü am pungpü homei büpalei dhe am toueipü 
jodaipeih.  



1625 

 

 
   Daülangpü Laihing 

© 2005, Bible Society of India. 
 

 
 

 

3Mehenangkü ammei lak kü iy khashi nyüke, ammei laki shaitüktü nyüke. 
Ammei jubenyeijaangi shahshem enyüke, hatü ammei jubenyeijaangi 
nemeipü dükhen nümnümnyüke.  
4Üpaiyao shahhing koei nepeinyu; Üpaiyao shahhing kü shahphenhen 
neyemnyu. Jomi shahshem shah dakteipü kü monglemnyüke; nemeipü 
deihnyüke, hatü ten bühhünyüke.  
5Jomphongi biü ati tinyüke, hatü maknyim haennyüke. Üami hapa ati 
hahhenshang dihen, hatü mechem hük bhaokhen, shao lebü biü hük 
sheinyüke.  
6Jomei maknyimi ashakviha vaihen nemeihen, jomi linghahpai jomei büm kü 
nejümaokhen. Jomei dou-ü mang dou monha, hatü jomei laki iy-aongmako 
dou mon düknyüke.  
7Jomei la nemeipü lemei moknyüke, hatü mang neshiüpü kü iy-
aongmakohühen moknyüke; Jomei mongdeih kemei ten mon nyüke; Jomei 
lemü bentükhen hatü tentükhen kü mon dainyüke.  
8Jomphongi chingmeivangmei lem nenyingnyu, jomei lem kü shahhing 
neshiü. Jomei lemü jomi kaokeinyomei lingtükteke, jom pheikü kampü 
üpaiyao chingmeivangmei nenyingnyu.  

Nanglakthüi Mang Lahpü 

9Hanangkü shahhingü ham toueipü taishi lüdai, hatü daülangshemshepü ham 
nengoinyu. Hamü vangngai om dannyüke, shejao peülei vangnyak mon 
nyüke; Hami vangngai nyapü yemnyeih, shejao shangmang kü kamnyüke.  
10Mükphüngpai keiha hami bhamba kü bomeipangteinyüke, mük neshiüpü 
shennyak keiha lakhila-i bomei lem yemnyüke. Shangmang kü keiha 
nyihnüngao huluh shuohnyüke, Wong kohpüthü touei hamü mahng kei 
nyunyüke.  
11Sheptao keiha ham peü shomteinyüke, athuba keiha mahng thepnyüke, 
Hamü shahhing om dannyüke, shejao nedangnyu, yemleipü yemnyüke, 
shejao hapayao ham toueipü taishi nyüke.  

12Mehenangkü nüng touei hamei mang longi, hatü hamei mangi ham khüei 
denpü shuohnyüke. Hamei mangü ham mü nyüke, hatü hami hamei mang 
nyingnyüke.  
13Mang thahpü, Shembüpa nelahpü, Kahvang phei nemüi lüdaipü, 
shüveidoideihen, hatü dehenlaohen eteipü, shahshem ehen deihpü hatü 
mongdang leipü vamei epü hathü nyüpeih.  
14Shahhing changtük, daülangshemshepü taidai; chingyangshongei shahhing-
ang huluh shuohhünyüke, hatü jiüshangpü shühen shing neshiü.  
15Shahhing taodai, hatü üami mang tuhtüknya, jom-ang lomohnyüke. 
Shembüpai veiteke, hatü shahhing ne-eepü nangkü mongmangteke.  

Shembüpai Nanglakthü Yanghen Tempü 

16Ponghahpüthü kü khüambakhen üpayao neshiüpü eeyei büpa thamanyüke; 
Hanangkü büpai laophülei ngani jom yanghen hatü aokpü danghühen.  
17Büpai daülangshemshepü jaküpnyiam keiha küpnyüke, hatü yemleipü 
nyiam athen thennyüke; Büpai bhüh yempü ow ownyüke, hatü büpa nyingi 
mongshihpü bhagthuh thuhnyüke.  
18Jomei dou aimü büpai nyokei shuohhen; büpalei vepathü kü mongshih, 
hatü hanghi shuohhen, yungkung kahdokei nyupüthü kao hapa hanghi 
shuohhen.  
19Heshü philei nyupüthüiyao büpalei men kü nyemhen, hatü heong philei 
nyupüthüi büpalei müknyinshekhangkü dhüm shuohhen; Mehenangkü 
büpayü yungchüm laipü keiha peikahen, hatü Shembüpalei ngü vanglük 
keiha peikahen.  
20Büpayü mang kübü mong lepei Israel kahdokei nyupüthü yanghen Zionlei 
yiükahen shei Shembüpai enyüke.  
21Shembüpai, “Ngei shingvaishiyü, hapayü ngei jomphong mü vangteipü 
nyüpeih” shei enyüke. “Ngelei laangha mepa am kü nyu, hatü ngelei shah 
ammei ju kü shihpü ha ammei ju kübü nevaijü ammei hapeüthü nevaijü 

hapeüthülei ju kübü shaang mebü dohpü neshiüi neyandaipih” 
shei Shembüpai enyüke.  

Isaiah 60 

Zion Müknyinshekhanghen Nang 

1Paotuh, Jerusalem, hatü vanghenyü keiha nyatuh, hatü Shembüpalei 
müknyinshekhang am kü khangnyüke.  
2Veituh, kahdok kü shangmangi jümshi nyüke, hatü nanglakthü kü 
phumnyaki jümshi nyüke; Shejao Shembüpa am mü yaongnyüke, hatü 
büpalei müknyinshekhangi am kü khangnyüke.  
3Ammei vangngai touei jatthü peikahen, hatü ammei vangngai eeyei ongthü 
thaikahen.  
4Mük vamei am shinei veituh; jom peü thaitü am touei peikünyüke; Ammei 
yeshangthü tailu kahdok leipü peikünyüke, hatü ammei yiükhathü jomei 
lakei paümshi leikünyüke.  
5Ammi ha eetü mongonghen; ammei mong kü mongongpai mahen; 
Mehenangkü yungching homei mopnyümopha am touei leikahen, jatthülei 
mophimo am touei leikahen.  
6Midian hatü Ephah leipü utthü leikahen, Shebalei nyupü kemei leikahen. 
Jomi hon hatü ayingshü koei leikahen, hatü Shembüpalei menvih baonghen.  
7Kedar amei mithü am touei thaikahen, Nabaioth amei mi chehathüi am 
chongphohen; Hathü peü ngelei moidülei moila keiha yahhen, hatü ngelei 
Phopshem nyeinya müknyinshekhangshi linghen.  
8Phumtem keiha hatü athubathü jepei leipü keiha leiküpü jahasthüyü 
meheang?  
9Mehenangkü büpai am müknyinshekhanghüpü nangkü, Shembüpa, ammei 
Kahvang, daülangpü Israel Kahvangei men kü, ammei hapeüthü tailu kahdok 
leipü, hatü hon hi ngin jom mü kotü tailu kahdok Tarshish leipü jahasthü 
leikünyüke.  

10Kung ami ammei bhamthü lingphahen, hatü jomei ongthüi am 
chongphohen; Ngei mongshihpai am kü bheiteke, shejao ngei bampai am kü 
phahji hupeih.  
11Jatthüi jomei mophimo kotü jomei ongthüi mütü peikahen. Ammei 
penyüshathü neküpi nyakhingai thüngei apshi nyuhen.  
12Mepa jat nevaijü ongchingi am chongnephohenshang mahhen; hathü 
jatthüyü chemjalak kü mangtükhen.  
13Lebanon müknyinshekhang am touei peikahen, haleipü awkaongpü, juniper 
hatü cypress püthü yah-ei ngelei Phopshem nethe meishi linghen, hatü ngelei 
chingmei bah-ei meihen shingvaishi hapa koei leikahen.  
14Am kü shüveipüthülei hühihathü peiyei am kü dhüm shuoh-ei aümei 
khümhen, hatü am kü, “Shembüpalei Chingnyü, Zionü daülangpü Israel 
Kahvangei chingnyü” shei nyükphahen.  
15Üpaiyao am peih-ei nekamtei-i peüi am yaktük hatü jiühitteke, shejao ngei 
am den kü müknyinshekhangpü hatü denshem peü kü mongongmonglepü 
leihühen.  
16Ammi jatthülei amma yinghen: ongthülei nyühaüm kü choihen. Shejüang 
ammi ngeiyü am yemleipü Shembüpa, wong longpü Israel Kahvang shei 
nyinghen.  
17Melangnyiam nangjei ngei hon leikahen, nyiam nangjei ngin, Pü nangjei 
melangnyiam, yaong nangjei nyiam leikahen. Chingmeivangmeiyü am veibü, 
hatü daülangshemshepeyü ammei shembü vaishi ngei jehen.  
18Depülaopü nevaijü lomoh aühaü, benpülangpü jung ammei kahmük 
konmong kü nedanhen, shejao ami ammei bham kü Yemleipü hatü ammei 
penyüsha kü Menvih shei nyükhen.  
19Hajük kü nyihnüng am shingvaishi vanghenyü, nevaijü yanüng shing 
lennyü vangngai nenahen; Mehenangkü Shembüpayü nedohnetenpü ammei 
vangngai, hatü Kahvangü ammei müknyinshekhang vaikahen.  

20Hajük kü ammei vanghenyü neshüdaihen, hatü ammei lennyü lenha 
neyimdaihen; Shembüpayü ammei nedohnetenpü vangngai vaihen, hatü am 
mongmangpü nyih dohdaihen.  
21Ammei nanglakthü peü daülangi leihen, hatü jomi denshing kahdok 
yahhen. Ngelei müknyinshekhang huhen shingvaishi amü ngei sheipü sheili; 
ngelei lakdou.  
22Peü mü maanpü phangi wong kohpü jat, hatü maanpü shemdepi jat longpü 
leihen. Ngeiyü Shembüpa; mechem hepak ngoihen, ngei lomi hapa dükhen.  

Isaiah 61 

Shembüpai Bampü Bong 

1Shembüpa Kahvangei laangha ngei kü nyüpeih, mehenangkü Shembüpai 
ngei jepeih; Büpai ngei tokvaihanghipüthü touei shahjangmei kohen, 
mongdang mangdaipüthü meihühen, Wüpküpei nyupüthü kü bümei 
baonghen, hatü khoklatei nyupüthü laihühen;  
2Shembüpai phahjipü bong, hatü jenei Kahvang bhüh yemhen nyih 
baonghen; mahng theppüthü nyiushem meihühen,  
3Mongtok mongshang kü Zionlei nyupüthü kü depla nangjei nethe meipü ong 
athen, mahng theppü nangjei mongongpü mainga, mongmahdaipü laangha 
nangjei dupü-oupü owhiai shuohhen shompeih. Jomphong keyü Shembüpai 
laophülei müknyinshekhang huhen shingvaishi büpai sheipü 
daülangshemshepü longkhampüthü shei nyükhen.  
4Jomi aivang den mebü bentükpü, hatü den luangi lavüngtoiyei yakphongpü 
chingnyüthü neyei lingei leihen.  
5Yenpathüi ammei mithü hamhen, kung ammi ammei kah linghen, hatü 
nyalingngupai kah kü junghen.  
6Shejao amphong keyü Shembüpalei ngongpathü shei nyükhen, hatü jenei 
Kahvang chongphobüthü shei menhen. Ammi jatthülei mopi mohmeihen, 
hatü jomei nükhinyiami am changmeihen.  

7Am shelei longi veütükpü nangkü ammi moihiman shingnyi danghen; Am 
veü pongpü nangjei nedohnetenpü mongongü amphongei vaihen.  
8Mehenangkü Shembüpa ngeiyü shahhing kü bamnyeih; Ngeiyü gühpükaaipü 
hatü mang kü jiühitnyeih. Ngei hingshangi ngelei nanglakthü kü thintho 
shuohhen, hatü ngei nedohnetenpü vangpüshuwpü jomphong mü linghen.  
9Jatthüi jomei hühihathü, hatü shennyakthüi jomei lihilathü nyinghen. Jom 
eepü peüi jomü Shembüpai moihimanpü shennyakthü shei nyinghen.  
10Ngei Shembüpa kü longi mongmeinyeih, ngelei laanghai ngelei Kahvang kü 
mongongnyeih. Mehenangkü yiük yahbüi laophülei shangjing kü ngongpalei 
athen thenpü kei, hatü doidainyüi laophülei yüknyü yükpü kei, Shembüpai 
ngei kü yemleipü ow owhüpeih, hatü daülangshemshepü bhagthuh 
thuhphopeih.  
11Mehenangkü kahdoki sheili nyem phaathüpü kei, hatü pemongi halei sheili 
kohhüpü keiha, Shembüpa Kahvangi daülangshemshepü hatü dupü-oupü 
jatthü peü eeshi kohhühen.  

Isaiah 62 

Zion Yemleihen Nang 

1Zionlei daülangshemshepü vanghela kei mangnya thahshi, hatü Jerusalemei 
yemleipü awnya kei mangnya thahshi, Zion men kü ngei nenmü nenyupih, 
hatü Jerusalem nangkü ngei nyiumeiyei nenyupih.  
2Jatthüi ammei daülangshemshepü, hatü ongthüi ammei müknyinshekhang 
eehen; Amphong kü men ja hük menhen, hapayü Shembüpalei ju kübü vamei 
menhen.  
3Amü Shembüpalei lakei nopü nethe meipü athen, hatü ammei Kahvangei lak 
leipü ong athen vaihen.  
4Am kü hajük kü, “Yaktükpü am” nevaijü ammei kahdok kü, “Lavüngtoipü” 
shei nenyükhen; Shejao ngei amphong kü, “Hephzibah” hatü ammei kahdok 
kü, “Beulah” shei men ja menhen. Mehenangkü Shembüpai am kü mong 
hahhen, hatü ammei kahdok shem yemhen.  



1631 

 

 
   Daülangpü Laihing 

© 2005, Bible Society of India. 
 

 
 

 

5Nethe hüki nela hük mü shem yempü keiha, am Lingbüi am mü shem 
yemhen. Doidainyüi laophülei baha mü mongongpü keiha, ammei Kahvangi 
am mü mongonghen.  
6Ammei bham kü, Oh Jerusalem, ngei yombü tuh-ei nyüpeih; Nyihnüng 
yanüng kemei jom nenmü nenyukahen. Am üami Shembüpa kü nyüknya, 
nyiumeiyei tenyu.  
7Büpai Jerusalem mangling thahshi büpa kü nyiumeihen teshuoh, hatü 
hapayü kahdoknyü kemeilei men-e leihütuh.  
8Shembüpai laophülei lakdah-i, hatü büpalei laklu wong longpai, “Hajük kü 
ammei mop ammei vepathü kü neshuohpih, ammi nyiueinangei linghahpü 
yiüja hajük kü kung am kü neshuohpih.  
9Shejao üami vethahnya, hayü jomi hahhen, hatü Shembüpalei men longhen, 
Üami nyalingngupai vaümhahnya, hapayü ngelei Phopshem chingshelei jomi 
ha yinghen” shei lahteke.  
10Penyüsha homei daituh, leiküpü nanglakthü shing lem temtuh; 
Lemnyüshong lingtuh, yaonghipü yaktüktuh, jatthüi nyinghen shangmü 
khüamlung haongtuh.  
11Shembüpai kahdoknyü dohpü thahshi hapakei baongteke: “Zion nela kü 
etuh, veituh, ammei Yemleipüba peikünyüke! Veituh, büpai thintho koei 
peikünyüke!”  
12Amphong keyü, “Daülangpü Nanglak, Shembüpai yanglangpüthü” shei 
nyükhen; hatü Jerusalem kü, “Yemei Dangpü, Kahvangi Neyakphongpü 
Chingnyü” shei nyükhen.  

Isaiah 63 

Kahvangi Jatthü kü Bhüh Yempü Nyih 

1Laophülei ashakviha kü iy hoidaitü Edom hatü Bozrah leipü peiküpü 
üpaang? Ow meishi owtü laophülei wong kemei mokei peiküpü üpaang? 
Hapayü Shembüpa ngei, yanghen wong kohpü, büpa aokpü baongei 
peikünyüke.  

2“Nyalingngupai bhitpü amei owhiai keiha nüngei ow hakpüh-i mekeiang?”  
3“Ngei mongshih wong kempai, hatü ngei mongmangei yiü bhitnüng 
nyalingngupai kü nyeüpükei, hatü shouppü keiha ngei jatthü kü nyeüpeih, 
hatü üpaiyao ngei kü nesheühpha-angpih; Jomei iy phaatei ngelei owhiai, 
hatü ngelei bhagthuh kü lüppü khih.  
4Ngelei nanglakthülei bhüh yemhen, ngelei mongei nyüpeih, hatü ngei hathü 
yanghen dou dükhen vangbong ngoiteke.  
5Ngei sheühbü yemshingkü hükao nenyuang, ngei kü haohphahen veijü 
üpayao nedangang; Hanangkü ngelei mongshih-i ngei wong kohhü, hatü 
ngelei laki monha aokpü dangpeih.  
6Ngei mongshih-ei jatthü peü shouptükpeih, ngei mongmangei jom peü 
ngümtükpeih, hatü jomei iy kahdokei yenhüpeih” shei Shembüpai enyüke.  

Shembüpalei Phahji Deih-ei Dangpü 

7Shembüpalei phahji yahyang douthü jung ngei ehen; Büpai ham kü dükpü 
lemphüli shingvaishi ngei büpa kü menvih shuohhen. Büpai Israel nanglakthü 
kü longi moihimanteke, hatü phahji longi huteke.  
8“Hingmei, jomü ngelei nanglakthü, jomi ngei kü ne-ühingphapih” 
shei Shembüpai enyüke, hatü büpayü jom Yangbü leiteke.  
9Jomei shanghah peü kü phongmokbü nevaijü phongshani nevai, shejao büpa 
ompai jom yangpeih; Büpalei phahji yahyangi jom yangpeih, Büpai jom 
longei anshihpeih, hatü peihdaipü nyihthü peü kü büpai jom kü jungpeih.  
10Shejao jomi büpa khüei yaong, hatü büpalei Laangha Daülangpü 
mongmanghü; Hanangkü büpa jomei vepa leipeih, hatü büpai jom khüei 
hokpeih.  
11Hahepak kü jomphongi Shembüpalei chongphobü Mosalei nyih deih-ei 
dang, hatü jomi, “Laophülei mi yombüthü mü hathü yungching leipü 
yangpübamelei nyüpa? Jomphong kü laophülei Laangha Daülangpü shuohpü 
melei nyüpa?  

12Mosalei lakdah philei laophülei müknyinshekhang laki ngan shompü, hatü 
nedohnetenpü menmei danghen nangkü jom toueiyungching hantükpü,  
13jom ilangmong homei mülangpü üpaang? Koshoya kü koyei-i keiha jomi 
huluh neshuoh,  
14Mohohthü kahjishongei müei yiüpü keiha, jom kü Shembüpalei laanghai 
nyiushemmei shuohpeih. Hapa keiha nüngi laophülei men 
müknyinshekhanghühen shingvaishi nüngi laophülei nanglakthü mülangpeih.  

Phahji Yiüei Phoppü 

15Nüngei daülangpü hatü müknyinshekhangpü nyushing vangsho leipü ham 
kü veishih. Nüngi nyakpükenpü hatü nüngei wong melei nyüpa? Nüngei 
phahji yahyang hatü bampü ham toueipü shonglangteke.  
16Abraham hatü Jakobi ham nenyingjao, nüng hamei Pa; Nüngü, 
Oh Shembüpa, hamei Pa; Aivang den mebü nüngei menü ham Yangbü.  
17Hami nüng kü nenyemhen mü mehekei ham nüngei lem kübü lemnyongei 
mülangnya, hatü hamei mong vaanhünya? Nüngei chongphobüthülei men kü, 
nüngei mükjüp jatthü men kü ham lemei lepkütuh.  
18Kanja shing mon nüngei nanglakthüi daülangpü shing khüamei nyuteke, 
shejao hamei vepathüi hapa shing nyeütükteke.  
19Aivang den mebü hamü nüngei nanglak nyuhampeih; shejao luangi nüngi 
vanglem nelempü nanglakthü keiha, hatü nüngei men kü nenyükpü 
shennyakthü kei nyupeih.”  

Isaiah 64 

1Oh nüng paoh vangsho shaden aptüktü yiükülangmeyü kahshangthü nyemei 
kheühah shepeih.  
2Pü kü aw bah-ei yungdük laukpükei, nüngei men vepathü kü nyinghühen, 
hatü nüng touei jatthü kheühühen shingvaishi nüng yiükei!  
3Hami nedeihnelepü kü mechem nüngi nyempü hanpü dou dükpa, nüng 
yiüjajü kahshangthü nyemei nüng touei kheüteke.  

4Nüng kü hinglemei omdanpüthü kü nüngi dükpü keiha mepa kahvangiyao 
dükpü jung, üpalei dhaongiyao mangdan, hatü üpalei mükiyao mang-ee.  
5Mongongshi jiüpü dükpüthü, hatü nüng deih-ei dangpüthü kü nüng peiyei 
sheühnyüke. Shejao hami mang thahpü nangkü nüng mongshihteke, ham 
pungpü nangkü nüngei dhe jolangpeih.  
6Ham peüi mang thahteke, hatü hamei daülangpü douthü kemei ashakten kei 
leidai; Ham peü phenlak lei kaudai, hatü vanglüki keiha hamei mangi ham 
maoei lüdai.  
7Nüngei men kü üpaiyao nenyük, nevaijü nüng kü neshong; Mehenangkü 
nüngei dhe ham toueipü jolang, hatü hamei mang tata kü ham yakphongteke.  
8Shejao Oh Shembüpa, nüngü hamei Pa; hamü haüm kahdok, nüngü dük 
shükbü; ham peü nüngei laki lingpü nüngei lakdouthü.  
9Nüng ahshi mongshih te-ankei, Oh Shembüpa, hatü denden kü hamei mang 
deih-ei tedangkei. Hamü nüngei nanglakthü, phahjishihma.  
10Nüngei daülangpü chingnyüthü phaü leidaiteke, Zionü yingnyü yingchong, 
hatü Jerusalemü lavüngtoiyei leidaiteke.  
11Hamei bühipai nüng kü menvih shuohhampü hamei daülangpü Phopshemü 
awi shamtükteke, hatü hamei veinyuhüpü shingthü peü lavüngtoidaiteke.  
12Hathü peü eetü, Oh Shembüpa, nüngi meheyao nedüki nenmü nyudaihen 
je? Hatü hami nenenaokhen mü ham kü hanghi shuohhen je?  

Isaiah 65 

Shahphenpü hatü Yemleipü 

1Ngei kü nephepüthü touei ngei shakei vamei hupeih; Ngei neyempüthüi ngei 
yemei dang. Ngelei men kü nenyükpü jat kü, “Ngei hammü nyüpeih, ngei 
hammü nyüpeih” shei epeih.  
2Helushoei nemeipü shennyakthü, nemeipü lem kü kampüthü, laophüi 
deihpükei daipüthü,  

3düngei ngelei dhe kü ngaakshi epüthü, pemongei moila shuohpüthü, hatü 
lebü kahvangthü kü ayingshü jakei khümpüthü,  
4mahngchongei uoshi, vangnyak joshi paümteipüthü, ookphai hahpüthü, dük 
kü jiühitnalaipü phai cheüteipüthü;  
5Nüng khaatdaishih, “Nüng meyü ngei longi daülangpeih” shei epüthü touei 
ngelei lak haongshi nyüpeih. Hapa keipü shennyakthüyü ngelei shongsha kü 
awshit, hatü helu bahshi thempü aw khih.  
6“Veituh, hapayü ngei nyangtüktü nyüpeih; Ngei nenmü nenyupih, jomi 
dükpü shangshi shuohhen; Ngei jomi dükpü shangshi 
7Jomi dükpü mangthü kü ngei shemhen” shei Shembüpai enyüke. 
Mehenangkü jomi kahshangthülei moila shuohteke, hatü shangtaothülei ngei 
nang nemei-i epeih. Jomi shelei dükpü doulemthü kü shettü ngei hapa kü 
nekomi nyokei shemhen.  
8Shembüpai hapakei enyüke: “Nyalingngupai choung kübü yiü vamnyeih shei 
nyingei shennyakthüi, ‘Ha temangtük, halei moihiman nyüpeih’ shei epü 
keiha, Ngei ngelei chongphobüthülei men kü ngei jom nemahtükpih.  
9Ngei Jakob kübü hühihathü, hatü Judah leipü ngelei kahshangthü mükjüp 
yahhenthü vamhühen; Ngei jepü nanglakthüi hathü mükjüp yahhen, hatü 
ngelei chongphobüthü halei nyuhen.  
10Ngei yempü ngelei nanglakthü shingvaishi Sharonü jomei mithüi het 
hahshing, hatü Akhor kahjiyü jomei yemhathü lemeilehen shing vaihen.  
11Shejao am üami Shembüpa yaktük, üami ngelei daülangpü kahshang betük, 
üami lashüh tetpü kahvang kü khümei yiü lem longi vuktü shuohnya;  
12Ngei amphongü yani mahhühen, hatü am peüi jüpü am kü aümei khümhen; 
Mehenangkü mechem ngei am kü nyükpa, amphongi ngei kü nejang, mechem 
ngei epa, amphongi nebang, Shejao ngei touei mehe mang ammi ha dük, hatü 
ngei mepa kü mong nehah, ammi ha dükpeih.”  

13Hanangkü Shembüpa Kahvangi hapakei enyüke: Ngelei chongphobüthüi 
hahhen, shejao amphong aeiyei nyuhen; Ngelei chongphobüthüi yinghen, 
shejao am yung leyei nyuhen; Ngelei chongphobüthüi mongonghen, shejao 
am veühühen;  
14Ngelei chongphobüthüi mongkü mongongpai kesho lokhen, shejao amü 
mongkü tüngpai thephen, hatü laangha mangei mahng thephen.  
15Ammei menü ngei jepüthüi thaüvaüteihen shingvaishi tuhphonghen, 
hatü Shembüpa Kahvangi am dihühen; shejao büpa chongphopüthü kü büpai 
lebü men shuohhen.  
16Üami hapa kahdokei moihiman yühen, shahhing Kahvangi ha 
moihimanhen; Üami hapa kahdokei vangeishuwhen, shahhing Kahvangei 
men kü mon vangeishuwhen. Mehenangkü peihdaipü shanghahthü bedaihen, 
hatü ngelei müksho kübü ha jodaihen.  

Vangsho Ja hatü Kahdoknyü Ja 

17Veituh, ngei vangsho ja hatü kahdoknyü ja hük linghen. Peihdaipü douthü 
deih-ei nedanghen, nevaijü hathü mongkü leyei nepeiküpih.  
18Shejao ngei mehe lingkahen ha kü ammi mongongtuh hatü mongmeituh; 
Mehenangkü ngei Jerusalemü mongongbenüng, hatü haleipü shennyakthüyü 
mongmeibenüng vaishi linghen.  
19Ngei Jerusalem kü mongonghen, hatü nanglakthü kü mongmeihen. Hajük 
kü halei theppü hatü vaüpü eepü ngeü nedanhen.  
20Hajük kü halei aküngnaüha dipütoipü nenyukahen, nevaijü den nelui dipü 
bahijei nenyukahen. Üpai bong kho hük lomei dihen, hapayü nethe dipükei 
deihhen, hatü üpai bong kho hük nelomi dihenshang büpayü thaüvaü homei 
khih shei deihhen.  
21Jomphongi bükhishemthü veyei halei nyuhen, jomi nyalingngupai sheihen, 
hatü haleipü betjük hahhen.  

22Hajük kü jomi vepü shem kü mih nenyuhen, nevaijü jomi sheipü mih-i 
nehahhen. Pü hükei den lupü keiha ngelei nanglakthü yangnyu shoshoshi 
nyuhen.  
23Jomi angsha kü dou dükei nenyuhen, nevaijü denshohvanlohhen hapeü 
nebühhen; Jomü Shembüpai moihimanpü nanglakthü vaihen, hatü jomei 
hühihathüao hapakei nyuhen.  
24Jomi nyükshekü ngei janghen, jomi mang-e shekü ngei danhen.  
25Shuw hatü mi cheha nyi chemi het hahhen, mailangiyao mohoh-i keiha 
hahtang hahhen; shejao biüei hahyingü bhihla nyuhen. Ngelei daülangpü 
Zion Kahshangei jom hüki hük kü neketteihen, nevaijü nejüteihen 
shei Shembüpai enyüke.  

Isaiah 66 

Shembüpai Jatthü Shahphenpü 

1Shembüpai hapakei enyüke: “Vangsho-ü ngelei ong uoshing, kahdoknyü-ü 
ngelei la shoupshing. Menüng keipü shem amphongi ngei kü melei 
vephahenang? Ngei nyiumeihen shing melei nyüpa?  
2Hathü douthü kemei ngelei laki lingpeih; hanangkü hathü kemei ngelei 
shei Shembüpai enyüke. Shejao üpai maanpü leiyei mong lepnya, hatü 
nyemei ngelei shah bangnya, ngei henüng shennyak lümnyeih.  
3Üpai mohohbaong jüei moilanya, büpayü shennyak jüpü keipü hih, hatü 
üpai mi cheha moilanya, büpayü shi üng kü vetpü keipü hih; Üpai hahying 
moila shuohnya, büpayü ookei iy moilapü keipü hih, hatü üpai ayingshü 
jakei moila shuohnya, büpayü lajei kü khümpü keipü hih. Jomi laophüi 
lümpü lemthü jeteke, hatü jiühitnalaipü dou kü jom mongmeinyüke.  
4Hanangkü jomi düngei nyemei nyupü shanghah ngei koei peihen, 
Mehenangkü mechem ngei jom kü nyük, jom üpaiyao nejang, mechem ngei e, 
ha üpaiyao nebang. Jomi ngei touei mang dükhen jeteke, hatü mehe kü ngei 
mongneong, ha jomi jeteke.”  

5Am üami Shembüpalei shah kü nyemnya, büpalei shah bangtuh: “Ammei 
jeihinaüthü üami am kü jiühitnya, hatü ngelei men kü amphong laktük 
hathüi eteke, ‘Hami am mongongpü eehen 
shingvaishi Shembüpamüknyinshekhanghütuh’ shejao jomphongü 
veühühen.”  
6Chingnyülei mophicheüpü ngeü; Phopshem leipü ngeü! Shembüpai vepathü 
kü bhüh yempü ngeü kü bangtuh!  
7Pinnyüi aokvom tüngshekü hapeü angnyüke; pinnyü kü tüngpü peishekü 
yeshang bühnyüke.  
8Üpaiyao henüng keipü danla? Üpai henüng eeyei nyüpa? Nyihcha hük kü 
kahmük hük bühnyu je? Kansho hük mong aa kü jat hük lingnyu je? Melak 
aa kü shangü Zionü aokvomi tüngnyüke, pinnyüi laophülei hapeüthü 
angnyüke.  
9Ngei naü uoshing apphei kü naü ne-angi tuhnyu je? shei Shembüpai enyüke. 
Am yangpü ngei ammei naü uoshing küptükphahen je? shei ammei Kahvangi 
enyüke.  
10Jerusalem mü mongongtuh, pinnyü nangkü mongmeituh, amphong pinnyü 
kü bampüthü; Mongongpai pinnyü mü mongongteituh, am pinnyü nangkü 
mahng theppüthü peü.  
11Naü hüki laophülei nyühaüm kü choipükei, amphong hüshemei 
mongonghen; Pinnyü kübü moihiman aüh-ei yenpai am moh-ei yinghen.  
12Shembüpai hapakei enyüke: “Ngei yungnyüyen keiha pinnyü kü 
chingmeivangmei shuohhen, hatü jatthülei mop yungnyübüng keiha 
shuohhen; Nyüi hapeü kü jungpü keiha amü pinnyülei lak, hatü shüngkung 
shangkü paümshi junghen.  
13Nyü hüki laophülei hapeü nyiumeihüpü keiha, ngei Jerusalemei am 
nyiumeihühen.  

14Ammi ha eetü ammei mongkü mongongkahen; ammei bümao phenha 
longpükei nyuhen, hatü hapai-üng Shembüpalei lakü büpalei chongphobüthü 
mü nyüke, hatü büpalei mongshih büpalei vepathü mü nyüke shei nyinghen.  
15Mehenangkü Shembüpayü aw mü peikahen, hatü büpalei koyei khariyü 
alüngleple keiha heihkahen; Büpa mongshihpai laophülei mongshih, hatü 
lohpümangpü awlom keiha peikahen.  
16Mehenangkü aw mü hatü laophülei yanlui Shembüpai shennyakthü peü kü 
shahphenhen, hatü Shembüpai jüpüthü longi chongkahen.”  
17Shembüpai enyüke: “Üami lebü kahvang kü khümhen, laophü nyingi 
daüeilangtüktü khongnyü mü hatü ookphai hatü yüphüh hatü lebü 
jiühitnalaipü hetlem hahpüthü mü vukei daihen, jom peü chemi mahkemhen” 
shei Shembüpai enyüke.  
18Shembüpai enyüke: “Ngei jomei douthü hatü jomi deihpü nyingnyeih, hatü 
ngei jatthü hatü shahlem laolao epüthü peü thaihen peihen, hatü jom peü 
peiyei ngelei müknyinshekhang eehen.  
19Ngei jomphong kü nyangeihepü hük shuohhen, hatü jomphong khongkü 
hanei yangei nyupüthü Tarshish, Libya, hatü Lydia (lahhan meishi kap-
aokpüthü), Tubal hatü Greek hatü ngelei men mangdanpü hatü ngelei 
müknyinshekhang mang-eepü tailu kahdokthülei ngei jomphong shomhen. 
Jomphongi ngelei müknyinshekhang jung jatthü kü baonghen. 
20Shembüpa kü moila vaishi jomphongi ammei jeihinaüthü jatthü peülei 
haidaipü Jerusalemei koyei kü, gadu kü, hatü ut kü, koyei khari kü hatü 
khari kü Israel ami hahying moila daülangpü shung küShembüpalei shemei 
deipükei müei leikahen,  
21hatü ngei amphong khongkü hanei ngongpa hatü Levi am vaihen jehen.”  
22Shembüpai enyüke: “Ngei lingpü vangsho jathü, hatü kahdoknyü ja denden 
kü nyupü keiha ammei men hatü hühihathü denden kü nyuhen. 
23Lenja hük kübü hük thahshi, Sabbath hük kübü hük thahshi hangkuli peü 
peiyei ngei touei aümei khümhen.  

24Jomphong daishingkü jom khüei yaongpüthülei mahng jomi eehen; jomei 
büm kübü laong nedihen, nevaijü jom kü bahpü aw nemetdaihen, hatü 
jomphongi hangkuli peü touei jiühitbenüng leidaihen.”  

Jeremiah 

Jeremiah 1 

Jeremiah 

1Benjamin kahdok kü Anathothlei nyupü ngongpathü khong kübü Hilkiahlei 
cheha Jeremiah-i epü shah:  
2Amonei cheha Josiah-i Judah kü vanglem lempü bong anpüjempabü 
kü Shembüpalei shah büpa touei pei, 
3hatü shao Josiahlei cheha Jehoiakimi Judah kü vanglem lempü hepak kübü 
Josiahlei cheha Zedekiah ongpai Judah kü vanglem lempü bong 
anpühükpabü dohpü lemei len ngapabü kü Jerusalem nanglakthü wüpküpei 
daipü thahshi Shembüpalei shah büpa touei peiyei eteke.  

Jeremiah kü Nyükpü 

4Shaang Shembüpalei shah ngei touei peiyei eteke:  
5“Naü uoshingei ngei nüng lingshekü ngei nüng nyingei nyuhampeih. Nüng 
bühshekü ngei nüngü hayaoha khaatei tuhpeih; Ngei nüngü jatthü touei thibü 
hük vaihen jepeih.”  
6“Ah, Shembüpa Kahvang! Hingmei ngei shah mekei ehen nenyingnyih; 
mehenangkü ngeiyü longi hashih hih” shei ngei eteke. 
7Shejao Shembüpai ngei kü, “Ngeiyü hashih hih shei te-e; mehenangkü ngei 
nüng üam touei shomhen, hathü peü touei daihen, hatü ngei mehe nüng kü 
etuh shei e, ha nüngi ehen.  
8Nüngi hathü kü tenyem; mehenangkü ngei nüng mü nyüpeih, hatü nüng 
yanghen” shei eteke.  
9Hapheikü Shembüpalei lak ngei touei peiyei ngelei ju kü hongtü e, “Shaang 
ngelei shah nüngei ju kü shihtepih.  
10Veihümao, shinnyih ngei nüngü jatthü hatü ongchingthü bhitükhen, hatü 
vütükhen, mangtükhen hatü yaktükhen, linghen hatü sheihen shingvaishi 
jenyüpeih.”  

Manghkhang Nyi 

11Shembüpalei shah ngei touei peiyei “Jeremiah, nüngi mehe eenyüke?” shei 
eteke, hatü ngei jangei, “Ngei almond pükao hük eenyüke” shei e.  
12Hahepak kü Shembüpai ngei kü, “Nüngi jiüshi eeteke; mehenangkü ngei 
ngelei shah jiüshi dhaümkahen veinyüpeih” shei e.  
13Shembüpalei shah shao ngei touei nyipabü peiyei, “Nüngi mehe eenyüke?” 
shei e, hatü ngei jangei, “Ngei laukpü dük hük apsha philei meeshi eenyüke” 
shei e.  
14Hahepak kü büpai ngei kü e: “Apshaphi leipü shanghah hük hapa kahmük 
kü nyupüthü peü touei vamhen.  
15Shaang ngei apshaphi leipü ongching jatthü peü kü nyüknyüpeih 
shei Shembüpai enyüke, hatü jom peü peiyei Jerusalem penyüshalei jomei 
ong uoshing linghen, hatü Judah kü shinpü bhamthü hatü chingnyüthü peü 
khüei yaonghen. 
16Jomei mang homei ngei yakphongpü nangkü ngei jom khüei shahphenhen; 
jomi lebü kahvangthü kü moila shuoh-ei jomei laki linghahpü lajeithü kü 
khümteke.  
17Shejao nüng payü shünglok loktuh, hatü yaongei ngei nüng kü epü 
lemphüli jom kü eyeishuoh. Nüngi jom kü tenyem, hei nevaijema jom touei 
ngei nüng longi nyemhühen. 
18Shejao shinnyih ngei nüngü kahmük peü khüei, Judah ongthü, ngongpathü 
hatü kahmük kü nyupü nanglak khüei yaonghen penyü showtükpü chingnyü, 
nyiam shemnyü hatü melangnyiami lingpü bham kei leihütih.  
19Jomi nüng khüei hokhen shejao jomi nüng neneü-aokhen; mehenangkü 
nüng yanghen ngei nüng mü nyüpeih” sheiShembüpai eteke.  

Jeremiah 2 

Kahvangi Israel am kü Jungpü 

1Shembüpalei shah ngei touei hapakei eyei pei:  

2Daituh, hatüShembüpai hapakei enyüke shei Jerusalem am danshi etuh: Am 
thehila hepak kü meshük ngei kü bamshi nyupa! Doidaila keiha am meshük 
ngei kü kenpa, chemao kah nelingpü phaü kü mekei ngei müpa!  
3Israel amü Shembüpa kü daülangpü, shongpü betjük nyuhampeih. Üami 
hapa hah, mang thahteke, hatü jom kü shanghah peihampeih shei Shembüpai 
enyüke.  
4Shembüpalei shah bangtuh, Oh Jakob am shem, hatü Israel am phangthü 
kemei.  
5Shembüpai hapakei enyüke: Ambü ampai ngei toueipü yandaihen mü jomi 
ngei kü pungpü mehe yeppa? hatü jom yahlak neshiüpü douthü pheikü daiyei 
jomao yahlak neshiüi leidaiteke.  
6Jomphongi, “Ham Ijip leipü müei leipü, bhih hatü kahsha mon nyupü 
jahpan homei, ühivan hatü vangnyak nyupü kahdok, üamiyao nekamteipü 
hatü üamao nenyupü kahdokei ham müei leipü Shembüpa melei nyüpa?” 
shei jomi ne-e.  
7Ngei am changeishaei nyupü kahdokei, haleipü betjük hatü meipü kemei 
hahhen shingvaishi müei leipeih. Shejao mechem am halei shüpa, ammi 
ngelei kahdok sheihtük, hatü ngelei mükjüp jiühitnalai leitükpeih.  
8Ngongpathüi, “Shembüpa melei nyüpa?” shei nephe; shahkungnyü 
noteipüthüi ngei nenying; vanglem lempüthüi ngei khüei mang thah; 
thibüthüi Baal kahvang jung tetei e, hatü nanglei neshiüpü douthü pheikü 
lüdai.  
9Hanangkü shao chem ngei am kü eelanyeih shei Shembüpai enyüke, hatü 
ngei ammei hüpeüthü kao eelanyeih.  
10Cyprus shübaong homei heih-ei veihümao, hatü hanei am Kedarlei shomei 
dokhümao, hatü henüng keipü dou vamlashang veituh.  
11Kahvang nevaijao üam jatiyao laophülei kahvang jeipü eela? Shejao ngelei 
nanglakthüi yahlak neshiüpü lajei kü ngelei müknyinshekhang jeiteitükteke.  

12Hapa kü nyemtuh, Oh vangshothü, hatü hantuh, chemjalak kü lavüngtoiyei 
leidaituh shei Shembüpai enyüke.  
13Mehenangkü ngelei nanglakthüi mang nyi thahteke; jomi vanyangyem 
yunglok, ngei yakphongteke, hatü yung ne-iihen yungkuk kukteke.  
14Israel amü aa je? Shemei bühpü aa je? Shejema mehekei vepathüi büpa kü 
aeteishehahnya?  
15Mailangthüi jom kü ngüngnyüke, jomi wongmü ngüngteke. Jomi büpalei 
kahdok hatü chingnyüthü shennyak neshiüi lavüngtoiyei leitükteke.  
16Nyeinya vaishi Memphis hatü Tahpanhes ami nüngei shangjing leipü hon 
athen mangtükteke.  
17Büpai nüng müyaki nüngi Shembüpa, nüngei Kahvang yakphongpü nangkü 
laophü nyingi koei leihahpü nevaipü je?  
18Nile leipü yung yingnüng nüng Ijiplei yiüpai nüngi mehe dangnya? Nevaijü 
Euphrates yung yinghen Assyrialei heihpai nüngi mehe dangnya?  
19Ammei mangi am kü hanghi shuohhen, hatü am ngaümpheilei shinei 
leidaipai am nyonghühen. Shembüpa, ammei Kahvang yakphongpeyü mang, 
hatü shahyaki nyukahen shei nyingtuh; Ngei kü nyempü ammei mongkü 
neshiü shei Jeiyong Shembüpa Kahvangi enyüke.  

Israel ami Kahvang Khümhen Nelümpü 

20Hepak luangi daiteke, ammi ammei pang mangtük, am kü shapü phentüktü, 
“Ngei nüng chongnephopih” shei eteke. Shangching peülei hatü püdhüm 
peülei am büm yuei nyuteke.  
21Shejao peü mü meipü li shei yah-ei ngei amü peü mü meipü nyalingngupai 
kei sheiphongpeih. Shejema mekei etü am tenei phaü nyalingngupai leidaipa?  
22Ammi sapon longi yah-ei paülangmao, ammei mang ngei touei khashi 
nyüke shei Shembüpa Kahvangi enyüke.  

23“Ngei nesheih-angpih hatü Baal kahvang kü nekhümangpih” shei eaokhen 
je? Kahjilei nüng mekei nyupa veihümao, nüngi mehe dükpa deihhümao. 
Nüngü shülangi mokpü ut chenyü khih,  
24phaü gadu jahpanei nyuei dhüdaipükei, pinnyüi cheha yahhahhüpü hepak 
kü üpai yepei aokhen? Cheha yahhen hepak kü chebaongi tok vaiyei 
neyemteijao pinnyü hei-üng dangnyeih.  
25Nüngei la kü tüngshi, hatü üng üshi temoktei. Shejao nüngi, “Ngei kung 
amei kahvang bamnyeih, ngei hathü pheikü daihen hih” shei nüngi eteke.  
26Gühpai güh yephahjü veüpü keiha, Israel amao jomei ongthü, 
lakchongbüthü, jomei ngongpa hatü thibüthü peü veühen.  
27Ammi pü kü, “Nüngü ngelei pa”, hatü yaong hük kü, “Nüngi ngei bühpeih” 
shei enyüke. Mehenangkü ngei kü jomei dhe nevai, jomei ngaümphei lepei 
hunyüke. Shejao shanghahpü hepak kü, “Peiyei ham yangshih” shei enyüke.  
28Shejao ammi linghahpü kahvang melei nyüpa? Am shanghahpü hepak kü 
jomi aokjema peiyei am nyemyangpha; ammei jilathü meshük nyu, hajük 
ammei kahvangthü nyüke, Oh Judah.  
29Mehekei ammi ngei khüei eelanya? Ammi ngei khüei yaongteke, 
shei Shembüpai enyüke.  
30Angsha kü ngei ammei nanglakthü kü shüveipü khih, shejao jomi yeanpü 
neyahnyu. Aeipü mailangi keiha ammi ammei thibüthü ammei yani 
jütükpeih.  
31Oh ha denhivan kübü nanglakthü, Shembüpalei shah deih-ei dangtuh! Ngei 
am kü phaüshihhaomang kei, nevaijü shangmang kahdok kei chongküpü je? 
Shejema mehekei ngelei nanglakthüi, “Ham mongpükei longteihen hih; ham 
nüng touei nepeiküpih” shei epa?  
32Nela hüki laophülei chühiyük, hatü doidaila hüki laophülei owhiai be-
aokhen je? Shejao ngelei nanglakthüi nyih longi ieyei neaoki ngei betükteke.  

33Chühimai yawhhen nüng meshük manpüang! Nemeipü nyühathü kü 
dangkao nüngi nüngei lemnyuh-aokteke.  
34Yemhimak jüpülei iy nevai, shejao nüngei ashakviha kü mang neshiüpü 
shennyakthülei iy lüpshi dangteke; Henüng douthü kemei vamei tuhtü,  
35“Ngei mang neshiüpih; büpai ngei kü mongneshihnyih” shei nüngi enyüke. 
“Ngei mang neshiüpih” shei epü nangkü shaang ngei nüng shahphenshingei 
deihen.  
36Hajük yoshi nüngei Kahvangei lem kübü yeiyaei mehekei dainya? Assyria 
ami nüng veühüpükei, Ijip ami am veühühen.  
37Hapa shing leipü nüngi nüngei shangjing kü laki düktü daihen; 
mehenangkü nüngi monglempüthü Shembüpai yaktükteke, hatü jom homei 
nüngi meheyao nanglei nedangpih.  

Jeremiah 3 

Hingnelempü Israel am 

1Baha hüki laophülei nyüha mü yanjü, pinnyüi büpa toueipü yanei daiyei 
lebü baha mü doi lüdaipheikü shao büpai pinnyü touei nyokei leihen je? 
Hapa keipü kahdok sheih-ei neshiüpü je? Ammi chühimai longi mü 
mükbungjuyungteke, hatü am ngei touei leiaokhen je? shei Shembüpai 
enyüke.  
2Shaopü shangtaothü kü veihümao, ammi halei büm neyupü shing nyüla? 
Yingnyülei phaüi nganei longteipükei, lemhao peülei ammi chühimai danei 
uonyüke. Ammei mang hatü büm yupü homei ammi hapa kahdok 
sheihtükteke.  
3Hanangkü vang nekei-i shümlang, hatü ünyü vang nekeinyu; shejao am 
veüao neveüi büm yuei longteihen dhehilaü kohtü nyüke.  
4Ammi ngei kü shaang, “Ngelei opa, hamei nethe hepak kübü küphü;  
5nüng düngei mongshihhen je? Nüngei mongshih den kü nyuhen je? shei 
nenyükangpü je? Ammi hapakei eteke, shejao ammi aokpü thahshi mang 
lemphü dükteke.”  

Mong Lephen Nyükpü 

6Josiah ongpalei nyih kü Shembüpai ngei kü eteke: Hingnelempü Israel, 
pinnyüi mehe dük, mekei pinnyü shangtao shaopü peülei aongei, hatü 
püdhüm peülei büm yuei kamteipü nüngi eela?  
7Pinnyüi hathü peü dükpheikü ngei touei leikahen je shei deihpeih, shejao 
pinnyü ngei touei mong lepei nelei, hatü shahshem epü chenaü Judah-i ha 
eeteke. 
8Ngei hingnelempü Israel kü yanhen lai shuohpeih, hatü pinnyüi 
mükbungjuyung dükpü nangkü yanei leishihpeih. Shejao ha eetü 
hingnelempü chenaü Judah-i nyemei nedeih; pinnyüao daiyei 
mükbungjuyung dükteke.  
9Pinnyüi mükbungjuyung dükpü longi maanteke shei kahdok kemei sheihtük, 
hatü pü hi yaong peü mü mükbungjuyung dükteke.  
10Shejao hathü peü dükphei kao shahshem epü Judah-i pinnyülei mong 
kempai ngei touei mong lepei nelei, shejao meni mon ngei touei mong 
leppükei hupeih shei Shembüpai enyüke.  
11Hahepak kü Shembüpai ngei kü eteke: Shahshem epü Judah leimeyü 
hingnelempü Israel-üng komshi mang thahpükei hupeih.  
12Daituh, hatü hapa shah apshaphi kahmük kü baongtuh hatü etuh: Mong 
leptuh, Oh hingnelempü Israel, shei Shembüpai enyüke. Ngei nüng kü 
mongshih-ei neveipih; mehenangkü ngeiyü phahjinyeih, shei Shembüpai 
enyüke; ngei den kü mongshih-ei nenyupih.  
13Shembüpa, ammei Kahvang khüei mang thahteke, püdhüm meipü peü 
phangei kung amei kahvang lajeithü kü bampü khih, hatü ngei epü kü 
nebang shei deih-ei dangtuh shei Shembüpai enyüke.  
14Ngei touei leikei, Oh hingnelempü hapeüthü; mehenangkü ngeiyü nüngei 
shembü; Ngei nüng yahhen, hük chingnyü leipü, hatü nyi shemong leipü, 
hatü ngei nüng Zionlei müei leihen, shei Shembüpai enyüke.  

15Amphong kü nyingpühingpü hatü danaokpü kon üh-ei haümhen ngei 
monghahpü mi yombü hük am kü shuohhen.  
16Hathü nyih kü mechem am daeisheyei, angeideiyei leihen, nanglakthüi 
“Vangpüshuwpü Shahkungnyü Pela” shei ne-ehen; jomi ha deih-ao nedeih-i 
bedaihen, hatü shao lebü ja nelinghen.  
17Hahepak kü Jerusalem keyü Shembüpalei ong uoshing shei nyükhen, hatü 
jatthü peü halei Shembüpa nyushing Jerusalemei thaihen hatü jomi hajük kü 
mong vaanei jomei mangi mongpü lem kü nedaihen.  
18Hathü nyih kü Judah am phang Israel am phang mü dhaohen, hatü jom 
chemi ngei chebü chepa am kü mükjüp shuohpü kahdokei apshaphi kahdok 
leipü leikahen.  
19Ngei nüngü ngelei hapeü vaishi yahhen, hatü kahdoknyü kü peü mü meipü 
hapa mongongpü kahdok nüng kü shuohhen shei deihpeih. Nüngi ngei kü 
“Opa” shei nyükphahen; hatü ngei toueipü yanei nedaikahen shei deihpeih.  
20Shejao laophülei baha touei shahhing ne-epü nyüha keiha, nüngi ngei touei 
hingshangi nenyupeih, Oh Israel am phang shei Shembüpai enyüke.  
21Kahshang shaopü leipü vaüpü eepü, hatü Israel hapeüthü theppü dannyüke, 
mehenangkü jomi lemnyong kü kamei, Shembüpa, jomei Kahvang betükteke.  
22Mong leptuh, Oh hingnelempü Israel, ngei am hingnelempü meitükphahen. 
“Ham nüng touei peikünyeih; mehenangkü nüngü Shembüpa, hamei 
Kahvang.  
23Hingmei, shangtaolei aongei lebü kahvang khümpeyao sheühpü nedang; 
kahshangthülei aongpaiyao lueilempü mon. Hingmei, Shembüpa, hamei 
Kahvang monha Israel amyemleipüba khih.”  
24Shejao ham hashih mebü hapa veübenüng douthüi hamei bühipa ami 
nyiuei dükpü, jomei yemhimakthü, jomei yiükha yeshangthü peü lühtükpeih.  
25Jen veüpai lemshi nyudaishah, hatü haipülempai jen kü nyemjümpha. 
Hashih mebü shinnyih thahshi ham hatü hamei bühipa kemei Shembüpa, 

hamei Kahvang khüei mang thahteke; hamiShembüpa, hamei Kahvangei shah 
nebang.  

Jeremiah 4 

Mong Lephen Nyükpü 

1Am mong lepei leijema, Oh Israel, ngei touei am lepei leijema, Ammi ngei 
toueipü jiühitnalai dou yaktükjema, hatü neleplüki nyujema,  
2hatü ammi, shahhing kü, hingshangpü, daülangpü kü, 
“Vanyangyem Shembüpa!” shei lahjema, büpai jatthü kü moihimanhen, hatü 
büpa kü jomi vih-eilühen, shei Shembüpai enyüke.  
3Mehenangkü Shembüpai Judah nanglakthü kü hatü Jerusalemei nyupüthü 
kü hapakei enyüke: “Han manghokpü kahdok kü han hokei daituh, hatü hüh 
chi kü sheili tehai.  
4Shembüpa touei am shuw japtüktuh, ammei mongdang kübü shuw 
japtüktuh, Oh Judah nanglak hatü Jerusalemei nyupüthü, hei nevaijema 
ammi dükpü mang nangkü, ngelei mongshih aw kei vamhen, hatü ha üpaiyao 
nemetaokhen.”  

Judah am Hahtükhen shei Nyemshaopü 

5Judahlei leneishuoh, Jerusalemei baongeishuoh, Kahmük kempülei amit 
vüngtuh, wongmü lenei etuh, “Thaikemtuh, hatü penyü showtükpü chingnyü 
mongei shütuh” shei etuh.  
6Zion lemei dailem hueishuoh, nepheidai-i yanglem yemei nyaidaituh, 
mehenangkü ngei apshaphi leipü shanghah, hatü benpülangpü koei 
peikünyeih.  
7Yingnyü leipü mailang hük vamei daitih, jatthü mangteipü hük laoei daitih; 
büpa laophülei shing leipü, kahdok lavüngtoiyei tuhhen; shennyak nyuhen 
neshiüi chingnyüthü mahtükhen vamei lüdaitih.  
8Hanangkü dhoila ashak ümtü, “Shembüpa mangshi mongshihpü jen toueipü 
nelüdaiang” shei theptuh hatü youngtuh.  



1650 

 

 
   Daülangpü Laihing 

© 2005, Bible Society of India. 
 

 
 

 

9Hapa nyih kü ongpa hatü lakchongbüthü mongpeyao dohdaihen; 
ngongpathü nyemdaihen hatü thibüthü handaihen shei Shembüpai enyüke.  
10Hahepak kü ngei, “Ah, Shembüpa Kahvang, üng kü yani jeshi tuhtü, ‘Am 
shingvaishiyü meishasha hih’ shei eshi mekei etü nüngi hapa nanglak hatü 
Jerusalem lueilemtüknya” shei e.  
11Hahepak kü hapa nanglak hatü Jerusalem am kü hapakei ehen: Bhih 
kahdok shangchingthü leipü nyahpüshampü vanglük ngelei nanglakthü lemei 
lükteke; hapayü hahbhang shaptükhen nangkü nevai;  
12ha shingvaishi ahshi wong kohshi. Jom khüei shahphenpeyü ngei hih.  
13Veituh! Büpa phum kei peikünyüke, büpalei koyei khari alüngleple kei; 
büpalei koyeithü alang mao shülangpüba peikünyüke– onyükei, jenü 
mahdainyu khih!  
14Oh Jerusalem, am yanghen shingvaishi ammei mongdang leipü mang 
daütüktuh. Meshük lushi ammei mongei küpjan ten nyuiyei tuhhenang?  
15Dan leipü ngeü hüki enyüke, hatü Ephraim Kahshang leipü shanghah hük 
baongnyüke.  
16“Jom halei nyüke!” shei jatthü kü etuh; Shümei yahhen am tailu kahdok 
leipü peikünyüke shei Jerusalem kü baongeishuoh; jomü Judah chingnyüthü 
khüei lennyüke.  
17Jomü kah yompü am kei shinei thainyüke; mehenangkü pinnyüi ngei khüei 
yaongteke, shei Shembüpai enyüke.  
18Ammei nyuhichong hatü ammei dükhiling homei ha koei leihahpü khih. 
Hayü ammei shanghah; hapayü shahyaki! Hapai ammei mongdang kü 
hümnyüke.  

Jeremiah-i Nanglakthü Nangkü Mongshangpü 

19Ngelei mongshang, ngelei mongshang! Mongdang bhaohen mü tüngnyüke! 
Oh, ngelei mong kü mongshang! Ngelei mongdang tuknyüke, hatü ngei 
nenmü nenyuaoknyu. Mehenangkü ngei amit vüngpü dannyüke, hatü thep 
nyükpü ngei dannyüke.  

20Shanghah kü shanghah dheanei, kahmük kemei lavüngtoiyei leidaiteke. 
Ngangahük kü ngelei ashakshem; kanja mong aa kü ngei loishing bendaiteke.  
21Meshük lushi ngei vehok vampü eehen? hatü amit vüngpü ngeü danhen?  
22Ngelei nanglakthüyü ngapathü khih; jomi ngei nenyingnyu. Jomü sholi 
neshiüpü hashihthü; jom kü danaokpü neshiü. Jomü ten dükhen longi 
manpüthü, shejao mei dükhen nenyingnyu.  
23Ngei kahdoknyü kü veiteke, hatü hapayü meheyao nekohpü shingkong, 
hatü kong mon shiüteke; vangshothü kü veiteke, shejao haleiyao vangngai 
neshiü.  
24Ngei kahshangthü kü veiteke, hatü veituh, hathüyü jenleyei nyuteke, 
shangchingthü haleipü halei shei shinteiyei nyuteke.  
25Ngei veishingkü halei shennyakthü nenyu, shangouhathü peü pidaitü 
nyuteke.  
26Ngei veishingkü kahcheü kohpü kahdokü bhih kahdok leidaitü nyuteke; 
Shembüpa touei, büpa mongshihpü touei haleipü chingnyüthü kemei 
bentüktü nyuteke.  
27Shembüpai hapa enyüke: “Ngei hapa chemjalak kü nemangjao, hapa 
kahdok kemei lavüngtoiyei leihen.”  
28Hanangkü kahdoknyüi mahng thephen, vangsho shangpa mangh-ei 
leidaihen; mehenangkü ngei mehe etüktepa, ha kübü neyeiyahen; ngei mehe 
temtük, ha nyokei neleilanghen.  
29Koyei veshan hatü phung nopüthülei ngeü kü jilathü kemei nyaidainyüke; 
jom phaüyingei shüdaikemnyüke, yaongnyü kü bakei aongnyüke; jilathü 
kemei tuhphongteke, üpayao halei nenyu.  
30Oh ching nyaipü am, am mehe düknya? Mehekei ammi ow hakla hatü hon-
ow ownya? Mehekei ammi mük kü long nyiotü, ammei mükkam longhünya? 
Angsha kü am nela lingteinyu khih. Ammei chühimaithüi am yakphongteke; 
jomi am jühen yemnyüke.  

31Nyüha hük aokvomi tüngjü vaüpükei, hatü hashongpa angshingkü 
theppükei, “Ngeiyü onyükei! vepa touei ngei mahdainyu khih!” shei lak 
haongshi, ngü duwshi Zion nela theppü dannyüke.  

Jeremiah 5 

Jerusalem amei Mang 

1Jerusalem nanglakthü, ammei chingyangshong kü longteihümao; Shinei 
veituh, hatü deihhümao, shoukhinuk peü kü yemhümao. Hingshangi nyupü 
hatü shahhing yempü shennyak hük dangkao dangjema, ngei hapa chingnyü 
kü mang tükhen.  
2Jomi, “Vanyangyem Shembüpa nyüpeih” shei ejao shahshemi lahnyüke.  
3Oh Shembüpa, nüngei müki shahhing kü neveinyu je? Nüngi jom kü 
bheiteke, shejao jom kü tüngei nepeinyu; nüngi jom kü ngümshuohjao, jomi 
yeanpü neyahnyu. Jomei mong yaong mao vaanpüba leinyüke, hatü jom 
mong lepei neleinyu.  
4Hahepak kü ngei, “Hathüyü taopathü, jomphong kü sholi neshiü; 
mehenangkü jomi Shembüpalei lem, hatü Kahvangei shahkung nenying.  
5Ngei shemmeithü touei heihshah, hatü jom mü eteishah. Shejao jom peü 
aihük mü Shembüpalei shahkung mangtük, hatü jom kü shapü laitükteke.  
6Hanangkü phaü leipü mailangi jom jütükhen; bhih kahdok leipü shuwi jom 
hahtükhen. Shahnyü hük jomei chingnyü khüei danei nyüke; üam haleipü 
laoei daijahen khih mü shaaktükhen; mehenangkü jomei mang longi, hatü 
ven nedanpü ahshi longshi nyüke.  
7Mekei etü ngei am kü mang tükaokhen? Ammei hapeüthüi ngei 
yakphongteke, hatü Kahvang nevaipü kü khümnyüke. Mechem ngei jom kü 
moh-ei ühshuohhen, jomi mükbungjuyung düknyüke, hatü büm yupü amei 
shemei küpshi nyunyüke.  
8Jomphongü het-i ngangei angpü koyei chebaong iyjeiphaileipükei, 
chingyowpalei nyüha lümnyüke.  

9Henüng keipü douthü kü ngei jom kü hanghi neshuohhen je? 
shei Shembüpai enyüke. Henüng jatli kü ngei bhüh neyemhen je?  
10Pinnyülei nyalingngupai kahlei aongei hathü mangtüktuh, shejao peü payü 
temangtük; kaothü kemei louhtüktuh; mehenangkü hathüyü Shembüpalei 
nevai.  
11Mehenangkü Israel hatü Judah am phangü ngei kü lanshei hingnelem 
shei Shembüpai enyüke.  
12Jomi Shembüpa nang shahshem eteke, hatü, ‘Büpai meheyao nedükphapih. 
Jen kü mehe tenao nepeiküpih; münghishaü, hokpüheipü meheyao ne-eepih’ 
” shei eteke.  
13Thibüthüyü vanglük kei mon; mehenangkü epü shah jomei mongei neshiü. 
Hanangkü ha jom kü dükshuohhen.  
14Hanangkü Jeiyong Shembüpai hapakei enyüke: Jomi ha shah epü nangkü, 
ngei shaang ngelei shah nüngei ju kü aw kei leihünyeih, hatü hathü nanglakü 
pü keiha hapa awi hathü hahtükhen.  
15Ngei am touei tailu leipü jat hük müei leikahen, Oh Israel am phang 
shei Shembüpai enyüke. Hapayü aivang mebü nyupü jat hük; ammi jomei 
shah nedan nevaijü jomi mehe enya ha ami nedanaokhen.  
16Jomei lahhanü apshi nyupü mahngchong kei nyüke; jom peü wong kohpü 
hampathü nyüke.  
17Jomi ammei hah hatü hahying hahtükhen, jomi ammei hahimoithü 
jütükhen; jomi ammei yemhimakthü hahtükhen; jomi ammei nyalingngupai, 
hatü adhajük hahtükhen. Ammi mongnyangpü penyü showtükpü chingnyü 
jomei yani mangtükhen.  
18Shejao hathü nyih kü dangkao ngei chemjalak kü payü nedohtükhen 
shei Shembüpai enyüke.  
19Mechem ammei nanglakthüi, “MehekeiShembüpa, jenei Kahvangi jen kü 
hathü dou dükphünya?” shei ehen; ha kü ammi, “Ammi ngei yakphongtü 

ammei kahdokei kung amei kahvang chongphopü nangkü hapa kahdokei 
ammi nenyingpü kung am chongphohen” shei etuh.  
20Hapayü Israel am phang kü eyeishuoh, hapa Judah am kü baongeishuoh.  
21Oh ngapa hatü sholi neshiüpü nanglakthü; am kü mük nyüke, shejao ne-
eenyu; am kü dhaong nyüke, shejao nedannyu.  
22Ngei kü nenyemnyu je? shei Shembüpai enyüke. Nüngi ngei touei 
nekheünyu je? Ngei yungching kü viongü bhih moni kungtü tuhpeih; lenei 
neheihhen mü denshing viong lingpeih; yungmoki yung lemei heihjao hapai 
neaoknyu; jom ngüngjao jomi ha peih-ei neheih-aoknyu.  
23Shejao hapa nanglakthü kü vaanpü, hatü khüpü mongdang nyüke; jom 
yaakei lüdaiteke.  
24Jomi jomei mongkü, “Jeni Shembüpa, jenei Kahvang kü nyemshah, büpai 
jen kü dühü ieyei kü vang shomnyeih; Ünyü hatü lem hepak kü vang 
shuohnyeih; hatü hah vethen hepak itei shuohnyeih.  
25Ammei mangi hathü keütükpeih, hatü ammei mangi meipü nedangi 
leitükpeih.  
26Ngelei nanglak khongkü shennyak tenthü nyüke; mih lomohhütü jom 
vangmeinyüke. Jomi hangku manhen nangkü tai haennyüke.  
27Ou maei hüpü outuw keiha, jomei shemü gühdoui maei nyüke; hanangkü 
jomü longpü hatü shemmei leinyüke;  
28jom nitei hatü nyülüki leinyüke. Jom mang dou dükhen kü hajük shei 
neshiü; jomi shahhingi shahphen neshuohnyu; Jomi hashihhathü kü jomei 
jiüpü hean neshuohnyu, hatü ponghahpüthü kü shahhing nedükshuohnyu.  
29Henüng keipü douthü kü ngei jom kü hanghi neshuohhen je? hatü hapa 
keipü jat kü ngei bhüh neyemhen je? shei Shembüpai enyüke.  
30Nyembenüng hatü yashanbenüng dou hapa kahdok kü vamteke;  

31thibüthüi shahshem teteivannyüke, hatü ngongpathüi thibüthüi epükei 
vanglem lemnyüke; ngelei ngongpathüi hapa lümnyüke. Shejao hathü kemei 
dohjü jomi mehe dükhen?”  

Jeremiah 6 

Jerusalem kü Vepathü Shonlangpü 

1Oh Benjamin nanglakthü! Jerusalem leipü yanglem yemei nyaidaituh! 
Tekoalei amit vüngtuh, Beth-Hakkeremlei nyangeihepü aw hük shuohtuh! 
Mehenangkü apshaphi leipü shanghah hük vamkünyüke, nyemshi 
mangtükhen hük peikünyüke.  
2Ngei nela meipü Zion, bamhüshi phenni nyupü shing mangtükhen.  
3Ongthüi laophülei veshanthü mütü pinnyü khüei peikahen. Jomi pinnyü 
shinei ashakshem vehen; jomi laophüi mongpü shing kü vehen.  
4“Pinnyü khüei hokhen temtuh; Aongshah, hatü haümhah mü jom hahshah! 
Pheidainyu khih, hepak lüdainyüke; yanüng nyakyang lushi chongkahen.  
5Aongshah, jeni nyak kü hahshah, hatü pinnyülei ongshemthü bentükshah!”  
6Jeiyong Shembüpai hapakei enyüke: Jomei püthü agtükkemtuh; Jerusalem 
penyü benhen thai chantuh. Hapa chingnyü hanghi danghen jiüpeih, 
meheyao neshiü shejao halei shüveidoidei mon nyüke.  
7Yungkuk hüki yung meishi tuhpükei, pinnyüi pinnyülei mang jungei 
tuhnyüke; Depülaopü, benpülangpü mon pinnyü toueiyü dannyüke; 
tüngpüaipü hatü ma yahteipü mon pinnyü touei dannyüke.  
8Shahvüng shuohpü bangtuh, Oh Jerusalem! Hei nevaijema ngei nüng 
toueipü nyokei lüdaihen, hatü üpayao nenyui hapa chingnyü lavüngtoiyei 
tuhphonghen.  
9Jeiyong Shembüpai hapakei enyüke: Nyalingngupai chaei vaümlangpü 
keiha, Israel am peü chaei maotükhen; Nyalingngupai vaümpü shennyaki 
betjük vaümpü keiha, shao kaothü leipü vaümlangtuh.  

10Jomi danhen ngei üpa kü ehen, hatü shahvüng shuohhen? Veituh, jomei 
dhaong dhühlang, jomi nedanaoknyu. Jom kü Shembüpalei shah-ü 
nyipüwapü dou keiha leidai; jomi ha kü mongong neshiü.  
11Shejao ngeiyü Shembüpalei mongshih-i maei nyüpeih; ngei ha kopai 
nyiudaitü nyüpeih. Chingyangshongei hashihthü kü, hatü nethethü 
thaipüyupü kü ha khüpeishuoh; Nyühipa nyiphen yah-ei lüdaihen, viünyü 
viüpa kemei deilanghen.  
12Jomei shemthü, kah hatü nyühathü peü mih-ei vaidaihen; Mehenangkü 
hapa kahdokei nyupüthü khüei ngelei lak haonghen shei Shembüpai enyüke.  
13Mehenangkü maanpü kübü longpü thahshi shahhing ne-epü mop danghen 
yemnyüke; thibü kübü ngongpathü thahshi peüi shahshemi mon düknyüke.  
14Jomi ngelei nanglakthülei makaw kü wongshi neshiüpükei deihshi 
shaphongnyüke; Meishi neshiüshiüi “meishi nyüke” shei enyüke.  
15Jomi veüshi düknyüke, hatü jiühitnalai mang thahnyüke; shejao jom 
neveünyu, jom dhe haiyei leihen nenyingnyu. Ngei hanghi shuohshingkü 
dopüthü mü jomao dohen; ngei jom noei yaktükhen shei Shembüpai enyüke.  
16Shembüpai hapakei enyüke: Lembaongei yaongtuh, hatü veituh, hatü 
meyangpü lemchang yemtuh, melemei lem meipü nyüpa, ha kü kamtuh, hatü 
nüngei laangha shing nyiushemmei danghahtuh. Shejao jomi, “Hami ha kü 
nekampih!” shei enyüke.  
17Ngei nüng shing yombü vamhüpeih, hatü, “Amit ngeü bangtuh” shei epeih, 
shejao ammi, “Hami ha nebangpih!” shei epeih.  
18Hanangkü bangtuh, Oh jatthü, hatü jom kü mehe vamkahen ha nyingtuh, 
Oh denbüthü.  
19Bangtuh, Oh kahdoknyü; Veituh, ngei hapa nanglak kü shanghah koei 
peihen, hayü jomi linghahpü kü vampü betjük; mehenangkü jomi ngelei shah 
kü nehaka, hatü ngei nyuhpüvenpü kü nenyakneken, jomi ha yaktükteke.  

20Sheba leipü leipü ayingshü ngei shingvaishi mehe nadang, nevaijü tailu 
kahdok leipüyaangü mehe vaihen? Nüngei jakpü moila yahbenüng nevai, 
nevaijü nüngei moilathüyü ngei mongongbenüng nevai.  
21Hanangkü Shembüpai hapakei enyüke: Veituh, ngei hapa nanglakthü khüei 
huluh yaong haüphongnyeih; jomi ha kü huluh shuohtü dohen; nyühipa, 
hashih naüha hatü chingyow, hatü küphüthü chemi mahhen.  
22Shembüpai hapakei enyüke: Veituh, apshaphi kahdok leipü shennyakthü 
peikünyüke; tailu kahdok leipü longpü jat hük layaongkünyüke.  
23Jomi pülah hatü phung nonyüke, jomü mangshi hatü phahji neshiü, jomei 
ngeü-ü yungching ngeü keiha, jomi koyeithü kü uonyüke; hampa vehok kü 
daipükei ow temtü am khüei peikünyüke, Oh Zion nela!  
24Hami jomei shahjang dantepih, hamei lak mahngdaiteke; mongshangi ham 
yeplangteke; nyüha hük hapeü angnüng tüngpükei ham shonglangteke.  
25Am kahlei tesha, nevaijü lemei tekamtei; mehenangkü vepa yan notü 
nyüke. Nyemhihan peü lemei nyüke.  
26Oh ngelei nanglak, dhoila ashak ümtuh, depla kü lüteituh; halomha hük kü 
shahyaki thepeiyoungtuh; mehenangkü am jühen ngangahük kü peikahen; 
nyempühanpü peü lemei shinei nyüke.  
27Ngei nüngü ngelei nanglakthü khongkü jomei lem dokhen shingvaishi 
nyiam dokei veibü hatü hienbü leihüpeih.  
28Jom peü mong vaanpü, khüei yaongpü, hatü mih vüshihpüthü; jomü 
melangnyiam hatü nyiam keiha vaanshi jom peüi nemei-i düknyüke.  
29Awbhaong longi wong kohshi jaknyüke, shejao nemeipü nyiam nenyaü, 
nyiam heenbüi angkü nyiam heennyüke; hapa keiha jomei mang neyaktük.  
30Jom kü, “Yaktükpü ngin” shei nyükhen; mehenangkü Shembüpai jom 
yaktükteke.  

Jeremiah 7 

Jeremiah-i Phopshemei Chongvenpü 

1Hapayü SHEMBÜPAleipü Jeremiah touei peipü shah:  
2Shembüpalei phopshem shadenei yaongtü hapa shahjang baongtuh: “Am 
Judah nanglakthü üami hapa shem shaden homei peinya, Shembüpalei shah 
bangtuh.  
3Jeiyong Shembüpa, Israel Kahvangi hapakei enyüke: Ammei lemthü hatü 
ammei dükhiling jeiletuh, hatü ngei am mü hapa shingei nyuhen.  
4‘Hapayü Shembüpalei shem, Shembüpalei shem, Shembüpalei shem’ shei 
lueilempü shahthü kü hingtelem.”  
5Ammi hingmei, ammei lemthü hatü ammei dükhiling jeilejema, hatü hüki 
hük mü shahhing kü noteijema,  
6ammi benhapa kü, hashihha kü, vaümnyü kü neshüvei, nevaijü hapa shing 
kü mang neshiüpü iy neyenhü, hatü am ma yahhen mü lebü kahvangthü kü 
khümei nedaijema,  
7ngei den shingvaishi ambü ampa kü shuohpü kahdokei ngei am mü nyuhen.  
8Yahlak neshiüpü lueilempü shahthü kü hinglemei am hatouei nyüke.  
9Ammi gühtü, shennyak jütü, mükbungjuyungtü, shahshemi lahtü, Baal 
kahvang kü hatü ammi nenyingpü lebü kahvangthü kü moila shuohtü,  
10ngei kü khümpü shemei peiyei ngei touei yaongtü, “Ham daülangi nyüpeih” 
shei hathü jiühitnalai douthü dükyaki ehen je?  
11Am shingvaishi ngei kü khümpü shemü gühpathülei chephijaan neleihen je? 
Ngei ha kü veishi nyüpeih shei ammi nyingei nyüke shei Shembüpai enyüke.  
12Shongpü ngei kü khümhen lingpü shing Shilohlei heih-ei veituh, hatü Israel 
nanglaki mang thahpü nangkü ngei mehe dükshuohpa ha kü veituh.  
13Shaang, ammi hathü dou peü dükpü nangkü, shei Shembüpai enyüke, hatü 
ngei nedoh-i am kü eteke, shejao ammi ha nebang; mechem ngei am kü nyük, 
ammi nejangpeih; 
14hanangkü ammi mongnyangpü, ngei kü khümpü shem kü ngei Shiloh kü 
dükshuohpü keiha ngei ambü ampa kü shuohpü hapa shing kü dükhen.  

15Ngei ammei jeihinaüthü hatü Ephraim am hühihathü changtükpü keiha 
ngei toueipü am changtükhen.  

Nanglakthü Ven Nedanpü 

16Nüngi hathü nanglak shingvaishi tephop, telen, nevaijü ngei kü teyü; 
mehenangkü ngei nüng kü nejangpih.  
17Jomi Judah jilathü hatü Jerusalem chingyangshong kü mehe düknya, nüngi 
ha eenyüla? 
18Hashihthüi pü konyüke, pathüi aw jaknyüke, nyüthüi aan ngümei vangsho 
onglanyü kü aan lingnyüke, hatü lebü kahvangthü kü yiü moila langei 
moilapü homei ngei mongshihhünyüke.  
19Shejao jom ma yahhüpeyü ngei je? Nevai, jom nyingi ma yahnyüke, hatü 
jom nyingi veü dangnyüke.  
20Hanangkü Shembüpai hapakei enyüke: Ngei mongshih hatü lohpü hapa 
shing, hangkuthü, yemhimakthü, pühivungthü hatü betjükvungjük kü 
khüpeilanghen; hapa kü aw bahhen hatü ha nemethen.  
21Jeiyong Shembüpa, Israel Kahvangi hapakei enyüke: Ammei moilathü kü 
jakpü moilathü üeishuoh, hatü haleipü phai hahtuh. 
22Mehenangkü ngei ambü ampa Ijip leipü mülangpü nyih kübü ngei 
jomphong kü jakpü moila hatü moilathü nang jom kü ne-e nevaijü 
ngeükhüam neshuoh.  
23Shejao jom kü, “Ngelei shah bangtuh, hatü ngei ammei Kahvang vaihen, 
hatü amü ngelei nanglak vaihen; am meishi nyuhen shingvaishi ngei epü lem 
kü kamtuh” shei hapa ngeükhüam shuohpeih.  
24Shejao jomi ha nebang, hatü jomei dhaong neshaang, shejao jomei mang 
mong vaanei jomi deihhahpü lem kü kam, hatü sheshalei nevai, ngaümphei 
lemei veipeih.  
25Ambü ampa am Ijip leipü vamei daipü nyih mebü shinnyih thahshi nyihjeih 
ngei ngelei chongphopü thibüthü jom touei shompeih;  

26shejao jomi ngei epü nebang, nevaijü mong neshuoh; shejao jomei 
ngaümvang vaanei nyupeih. Jomei chebü chepa mao jom-üng nyeinya nemei-
i dükpeih. 
27Hanangkü nüngi hathü shah kemei jom kü eyeishuoh, shejao jomi ha kü 
nebangkahen. Nüngi jom kü nyükjao jomi nejangphahen.  
28Nüngi jom kü ha etuh: Hapayü Shembüpa, jomei Kahvangei ven nedanpü, 
hatü ungei-aeipü neyahpü jathili; shahhing mahdai; hapayü jomei juben kübü 
mahdaiteke.  

Hinnom Kahji Leipü Mang Dou 

29Ammei sho japei yaktüktuh; shangtaothülei mahng theptuh; 
mehenangkü Shembüpai büpa mongshihhüpü nanglakthü yaktükhen.  
30Judah nanglak ngei touei mang dou dükteke shei Shembüpai enyüke; ngei 
kü khümpü shem sheih-ei jomi jiühitnalaipü lajei tuhteke, 
31hatü jomi ngei ne-epü, ngelei mongeiyao nelepü dou jomei hapeüthü 
Hinnom Kahjilei Topheth kahvang kü aw kü jakei moila shuohhen 
vaümchongthü nedoh-i lingnyüke.  
32Hanangkü hapa kü Topheth nevaijü Hinnom Kahji shei nenyükhen, shejao, 
“Jüteipü Kahji” shei nyükhen nyihhihe hingmei ngoikünyüke shei Shembüpai 
enyüke. Mehenangkü shing neshiüi manglei thahshi jomei mahng halei 
vükemhen.  
33Hapa nanglakthülei mahngü ouhiyüh, yemhimakthülei het vaihen, hatü ha 
kü üamiyao nevowhen.  
34Ngei jomei mongongmonglepü ngeü, Judah chingnyü hatü Jerusalem 
chingyangshongei yiükyah lashompü ngeühinga kemei dohtükhen; 
mehenangkü hapa kahdokü lavüngtoiyei leitükhen.  

Jeremiah 8 

1Hapa nyih kü Judah ongthü, lakchongbüthü, ngongpathü, thibüthü hatü 
Jerusalemei nyupüthülei vangtao mahngsha leipü ngaihen sheiShembüpai 
enyüke,  

2hatü jomi bamei chongphoei, ha phei müei, hatü khümei nyupü vanghenyü, 
lennyü hatü vangsho lithathü kü yeemei tuhhen; hathü üpaiyao thaiyei 
kahdokei dungei netuhhen, shejao chingyangshongei nühinam yaüpükei 
yaüshi tuhphonghen sheiShembüpai enyüke.  
3Ngei melemei jom changtükhen, ha mang jathiliyü yemmü nyupü leimeyü 
didaipü-üng lümhen shei Jeiyong Shembüpai enyüke.  

Mükphüngdaipü Jathili 

4Shembüpai hapakei enyüke shei nüngi hathü kü etuh: Mechem hanei am 
dohen, paoei neyaongaoknyu hiang? Jom lemnyong kü daijü nyokei neleinyu 
hiang?  
5Shejema düngei vaishi mehekei hapa nanglakthü ngaümpheilei leidainya? 
Jomü lueilempü kü wongshongi shongshi nyüke, jom nyokei leihen 
nemongnyu.  
6Ngei jom kü lihen hatü banghen etepih, shejao jomi jiüshi ne-enyu; “Ngei 
mehe ten dükpa?” shei üpayao mong lepei neleinyu. Koyei vehokei mokpükei 
jom peü laophülei lem kü dainyüke.  
7Yungou-i dangkao mechem om leihen nyingnyüpeih, athuba, khihmang 
ouha, hatü ouhathüi om leihen nyingnyüpeih, shejao ngelei 
nanglakthüi Shembüpalei vanglem nenyingnyu.  
8Ammi mekei etü, “Ham nahshi nyüpeih, Shembüpalei shahkung ham mü 
nyüpeih” shei eaoknya? Shejao veituh, nyangbüthüi nejiüi nyangei shahshem 
leitükpeih.  
9Shembüpalei shah yaktükpü nangkü nahpüthü veühühen; jom longi 
mongmanghen hatü tai kü manhen. Jomi ngelei shahthü yaktük, shaang jomi 
mehe kon dangpa?  
10Hanangkü ngei jomei nyühathü mih kü shuohtükhen, jomei kahthü jom 
hahpü am kü shuohtükhen; mehenangkü maanpü kübü longpü thahshi 
shahhing ne-epü mop yemnyüke; thibü kübü ngongpathü thahshi peüi 
shahshemi mon düknyüke.  

11Jomi ngelei nanglakthülei makaw kü wongshi neshiüpükei deihshi 
shaphongnyüke. Meishi neshiüshiüi, “Meishi nyüke” shei enyüke.  
12Jomi veüshi düknyüke, hatü jiühitnalai mang thahnyüke, shejao jom 
neveünyu, jom dhe haiyei leihen nenyingnyu. Ngei hanghi shuohshingkü 
dopüthü mü jomao dohen; ngei jom noei yaktükhen shei Shembüpai enyüke.  
13Nyalingngupai vaümpükei ngei jom thaiyei leilanghüei deihpeih, shejao 
nyalingngupai kü betjük neshiü, nevaijü adhapü kü adhajük neshiü; lak 
dangkao kaudaitü nyu; hanangkü ngei mehe jom kü shuoh, hayü jom leipü 
yahlangpeih.  
14Jen mehekei nenmü uoshi nyuhen? chemi thaishah hatü penyü showtükpü 
chingei aongei halei didaishah; Mehenangkü Shembüpa, jenei Kahvangi jen 
kü mahhen hanteke, hatü leü nemeipü kohpü yung yinghen shuohteke, 
mehenangkü jeni Shembüpa khüei mang thahteke.  
15Hami chingmeivangmei yempeih, shejao mehe meiyao nedang; Meitükhen 
hepak yempeih, shejao ha nangjei nyempü peiküpeih.  
16Danlei koyeithü hekpü ngeü dannyüke; koyei chebaongthü ngoiküpü danei 
kahdok kemei jennyüke. Jom peiyei kahdok hatü halei nyupü peü, chingnyü 
hatü halei nyupüthü lühtüknyüke.  
17Veituh, ngei am touei biü veyei deiphünyeih; biü nganbüthüiyao ha 
nenganaokhen, hatü ha am kü kaokhen shei Shembüpai enyüke.  

Jeremiah-i Nanglakthü Nangkü Theppü 

18Mongong mahdai, ngei kü mongmang peiteke, ngelei mongkü tüngnyüke.  
19Bahiyang kempülei ngelei nanglakthü hapakei vaüpü eepü bangtuh: 
“Zionlei Shembüpa nenyupü je? Pinnyülei Ongpa neshiüpü je?” Shembüpa, 
jomei ongpai jangei, “Mehekei ammi lajei kü khümei, kung amei kahvangthü 
kü khümei ngei mongshihhüpa?” shei enyüke.  
20“Hahvet hepak peihdai, shao hepak dohdai, shejao jen yemnelei” shei 
nanglakthüi lennyüke.  



1663 

 

 
   Daülangpü Laihing 

© 2005, Bible Society of India. 
 

 
 

 

21Ngelei nanglakthü ngümtükpü nangkü ngeiyao ngümtükteke. Ngei thep, 
hatü mongshangi ngei shonglangteke.  
22Gileadei meli neshiüpü je? halei meli nobü neshiüpü je? Mehekei ngelei 
nanglakthüi büm yangei neleinya?  

Jeremiah 9 

1Oh ngelei shangjing paoh yunglok vailangmeyü, ngelei mük kü paoh mükphi 
yunglok vailangmeyü, ngelei nanglakthü jütükpü nangkü nyakhingai thüngei 
ngei thephen vaipeih.  
2Oh ngei paoh bhih kahdokei yendai am paümhen shing nyulangmeyü, ngei 
ngelei nanglakthü tuhphongtü lüdaihah shepeih. Jom peü 
mükbungjuyungpüthü, hatü peileipüthü mon nyüke.  
3Jomi jomei yei pülah kei komaoknyüke, Jomü shahhing shing nevai, 
shahshem kü wong kohshi longnyüke; mehenangkü jom ten kübü ten dükei 
dainyüke, hatü jomi ngei nenyingnyu shei Shembüpai enyüke.  
4Nüngei küphü kü lituh, hatü nüngei jeihinaü üpa kao hingtelem; 
mehenangkü nüngei jeihinaüthü lueilempüthü mon, küphü anaü kemei 
lueilempü am kei shinei kamteinyüke.  
5Jom peü laophülei chingyow kü lueilemnyüke, hatü üpaiyao shahhing ne-
enyu; Jomi jomei yei shahshem ehen nyuhtüktü nyüke, Jomi mang 
thahnyüke hatü haleipü mong lepei leihen longi wongshi nyüke.  
6Shüveipü pheikü shüveipü, lueilempü pheikü lueilempü! Jomi ngei nyinghen 
nemongnyu shei Shembüpai enyüke.  
7Hanangkü Jeiyong Shembüpai hapakei enyüke: Ngei shaang jom dokei 
veihen, ngelei mang nanglakthü kü ngei mehe dükhenang?  
8Jomei yeijaangü dibenüng lahhan; ju kübü vamei lueilemei enyüke. Jom peü 
küphüthü kü shahmei enyüke, shejao mongeiyü jühen nangkü taphen 
temnyüke.  

9Henüng douthü kü ngei hanghi neshuohhen je? hatü henüng keipü jathili kü 
ngei bhüh neyemhen je? sheiShembüpai enyüke.  
10Ngei kahshangthü nangkü thephen; mehenangkü üpaiyao nelongteihen mü 
lavüngtoiyei nyüke; halei mohoh vaüpü nedannyu; Ouhiyüh hatü yemhimak 
peü lüdaikemneshiü.  
11Ngei Jerusalemü benei shüngpü dou leitükhen, mahuthü nyuishing 
leitükhen, hatü Judah jilathü shennyak neshiüi lavüngtoiyei leitükhen.  
12Ha nyingaokhen mü üpa kü kon changshi nyüpa? Ha baongei ehen mü üpa 
kü Shembüpalei ju kübü vamei eshuohpa? Üpaiyao peih-ei nekamteihen mü 
mehekei hapa kahdokü lavüngtoiyei yakphongpa? 
13Shembüpai enyüke: Ngei jom kü shuohpü shahkungnyü yaktükpü nangkü, 
hatü ngelei shah nebang nevaijü hapa kü jiüshi nekam, 
14shejao jomei mong vaanei chebü chepai nyuhshuohpü keiha Baal kahvang 
pheikü lüdaipü nangkü ha vampeih.  
15Hanangkü JeiyongShembüpa, Israel Kahvangi hapakei enyüke: Ngei hapa 
nanglakthü kü laonghiyak ühshuohnyeih hatü leü nemeipü yung 
yingshuohnyeih. 
16Jom nevaijü chebü chepai nenyingpü jatthü touei ngei jom haitükhen; jom 
mangmah thahshi ngei jom pheikü yan shomhen.  

Jerusalem am Sheühpü Yüpü 

17Jeiyong Shembüpai hapakei enyüke: Mahng thepteipü nyühathü kü 
nyüktuh; thephen manshi theppü nyüyongthü nyüknüng shomtuh.  
18Hamei mük kü mükphi lomi vamhen shangmü jom lomi ham kü mahng 
kesho venei nyemtheppha.  
19Mehenangkü Zion leipü ngeü hük, “Ham mekei lomohpa! Ham mekei veü 
pongpa! Mehenangkü hami kahdok tuhphong, hatü hamei nyushingü 
bentükteke” shei epü dannyüke.  

20Shembüpalei shah bangtuh, Oh nyüha, hatü büpalei ju kübü shah nüngei 
dhaongei shühahtuh; Anha kü mahng kesho hük nyuh-eishuoh, hatü nüngei 
küphü kü mahng thephen nyuh-eishuoh.  
21Dipü jenei ümha shadenei peiteke; hapa jenei ongshemei shüteke; hapai 
chingyangshong leipü hashihthü jütükhen, bhei leihshing leipü nethethü 
mahtükhen.  
22Shembüpai hapakei enyüke shei etuh! “Hangku mahngü chingyangshongei 
nühinam shüngpükei nyuhen, hah vetpü am pheikü manang yaüpükei 
nyuhen, hatü hathü üpaiyao nejunghen.”  
23Shembüpai hapakei enyüke: Kon kohpüthüi laophülei kon kü 
techangmeihü, wong kohpüthüi laophülei wong kü mongtelemhü, 
shemmeithüi laophülei mop kü techangmeihü;  
24shejao üami changmeinya, jomi Shembüpa nyingpü nangkü maühehütuh; 
ngei monghahpü douthüyü bampai, shahhingi hatü daülangpai hapa 
kahdoknyü kü dou düknyeih shei Shembüpai enyüke.  
25Ngei shuw mon jappüthü kü hanghi shuohhen nyihthü ngoikünyüke 
shei Shembüpai enyüke.  
26Hathüyü Ijip, Judah, Edom, Ammon, Moab hatü jomei sho shohloh-i 
jappüthü peü. Mehenangkü bhih kahdokei nyupü jatthü peü, hatü Israel am 
kemei jomei mongdang shuw nejapi nyüke.  

Jeremiah 10 

Jeremiah hatü Vangpüshuwpü 

1Am kü epü Shembüpalei shah bangtuh, Oh Israel phang.  
2Shembüpai hapakei enyüke: “Lebü jatthülei lem kü tekam, nevaijü 
phumshangei vampü nyangeihepü douthü kü lebü jatthüi nyemjao ammi 
tenyem.  
3Mehenangkü hathü nanglakthülei vanglemü yahlak neshiü; jomi phaü leipü 
pü agnyüke, hatü mistrithü peikha noshi ha shangnyüke,  

4Jomi ha kü hon hi ngini ow lingnyüke; hatü ha neyüpyuhen nangkü kaoklak 
noshi kojal apnyüke.  
5Mükoh chongei ouhiyüh nyemhen nangkü lingpü lajei keiha jomei lajeithü 
nyüke; hathüi shah ehen neaoknyu. Hathü nekamaokpü nangkü koei 
dainyüke. Ammi hathü kü tenyem; hathüi mehe tenao nedükaokpih, nevaijü 
mehe meiyao nedükaokpih.”  
6Nüng kei üpayao neshiü, Oh Shembüpa, nüngü longpüba, hatü nüngei menü 
ngan kü wong kohpüba.  
7Üpai nüng kü dhüm neshuohhenang, Oh jatthü kü ongpa? Hapayü nüng kü 
shuohhen shangpü dhüm. Jatthü kü nahpülangpüthü peü khongkü, hatü 
ongchingthü peü khongkü nüng kei üpayao neshiü.  
8Jom peü sholi neshiüpü ngapathü; jom keyü yahlak neshiüpü pü lajeithüi 
nyuhpeih.  
9Kaoklaki shükpü nginü Tarshish leipü, hatü honü Uphaz leipü leipeih. Mepa 
mistri hatü hon shükbüi shükpa, ha kü thüngla hatü manghmepü ashak yah-
ei ow shihpeih peü kemei lahhinpü mistrithüi lingpeih.  
10Shejao Shembüpayü hingshangpü Kahvang; büpayü vanyangyem Kahvang, 
nedohnetenpü Ongpa. Mechem büpa mongshihhen, kahdok jennyüpeih; 
jatthüi büpa mongshihpü nenenaoknyih.  
11Nüngi hathü kü hapakei etuh: Kahvangthü mepai kahdok hatü vangshothü 
neling, lomi hapa kahdok hatü vangsho phang kübü mahdaihen.  
12Shejao Kahvangi büpalei ngani kahdoknyü lingpeih; büpalei kihikoni 
kahdoknyü chongnyiam lingpeih, hatü büpalei danaokpü koni vangshothü 
paanei deishihpeih.  
13Mechem büpai vangmuk khunghen, vangsho leipü yung vaünyeih; büpai 
kahdok dohpü jung phileipü phum vamhünyeih. Büpai vang mü klang 
shomnyeih, hatü büpai tuhshing leipü vanglük ngainyüpeih.  

14Peü kemei sholi hatü kon neshiü; hon shükbüi büpai lingpü lajei eetü 
veünyüke. Büpalei lajeiyü lueilempü mon; hathüi ngü neheenyu.  
15Hathüyü yahlak neshiüpü lueilempü dou mon; mechem jom kü 
shahphenhen ngoihenshang jom peü mahhen.  
16Jakob Kahvangü hathü kei nevai; mehenangkü büpayü lemphü Lingbü; 
büpalei mükjüp jat Israel amao omei Shembüpa Kahvangü büpalei men.  

Wüpküpei Daihen Nang 

17Mih-i shümlangtü nyupüthü, hapa kahdok tuhtü daihen ammei douhinang 
thaikemtuh.  
18Mehenangkü Shembüpai hapa enyüke: Hapa hepak kü ngei hapa kahdokei 
nyupüthü kü ngei dehilao vamhühen; Jomphongü mih peiyei neüei 
yahlanghen shingvaishi ngei jom kü shanghah shuohhen.  
19Nemei-i ma yahpü nangkü ngeiyü onyükei! Ngelei makaw nemei-ükhih! 
Shejao ngei ngei nyingi, “Hapayü ngelei hanghi, ngei ha nenhen khih” shei 
eteke.  
20Ngelei ashakshem mangtük; hapalei vü kemei phentük. Ngelei hapeüthü 
ngei toueipü lüdaikem; hajük kü hathü neshiü. Ngei kü ashakshem vephahen 
üpayao aoei neshiü, nevaijü ngei loishing dhüm chanphahen üpayao neshiü.  
21Mi yombüthüyü sholi neshiü, hatü Shembüpa kü nephenyu. Hanangkü jom 
nedaneshe hatü jomei yemhimak kemei haidaipeih.  
22Bangtuh! Shahjang peikünyüke– Apshaphi kahdok leipü mophicheü longpü 
hük Judah kahdok lavüngtoiyei mahu nyuishing vaiyei tuhphonghen 
peikünyüke.  
23Ngei nyingteke, Oh Shembüpa, shennyak hükei yangnyu kü laophü shembü 
nevai; üpaiyao laophülei yangnyu büpalei lakmongei neshiü.  
24Oh Shembüpa, ngei neshiüi leidaimangkü nüng mongshih-ei nevai, shejao 
shahhingi ngei kü yeanpü yahshih.  

25Nüng nenyingpü jatthü kü, nüngei men kü nenyükpü nanglakthü kü nüngei 
mongshih khüpeishuoh. Mehenangkü jomi Jakob lühtük; jomi büpa 
chemjalak kü lühtüktü büpalei kahdok mangtükpeih.  

Jeremiah 11 

Jeremiah hatü Vangpüshuwpü 

1Hapayü Jeremiah touei peipü Shembüpalei shah:  
2“Hapa vangteishuwteipü leipü shah bangtuh, hatü hapa Judah nanglak hatü 
Jerusalemei nyupüthü kü etuh.  
3Nüngi hathü kü Shembüpa, Israel Kahvangi hapakei enyüke shei etuh: Ngei 
ambü ampa nyiamao nyaüpü Ijip kahdok leipü müei leishingkü shuohpü 
vangpüshuwpü kü üpai ken nehing,  
4büpa kü thaüvaü hettuh. Ngei am kü epü bangtuh, hatü lemphü düktuh, 
hatü amü ngelei nanglak vaihen, hatü ngeiyü ammei Kahvang vaihen.  
5Shejüang ngei ambü ampa kü amma hatü nyahjiü yenpü kahdok mepa ammi 
shinnyih yah-ei nyüpa, ha shuohhen shei vangpü jiühühen” shei ngei etepih. 
Ngei jangei, “Amen, Shembüpa!” shei e.  
6Shembüpai ngei kü, “Ha shahthü peü Judah jilathü hatü Jerusalem 
chingyangshong kü baongeishuoh. Vangpüshuwpü shahthü bangtuh hatü 
düktuh.  
7Ngei ambü ampa Ijip leipü müei daipü nyih mebü shinnyih thahshi, ‘Ngelei 
shah bangtuh’ shei leiyei leiyei shahvüng shuohpeih.  
8Shejao jomi ha nebang, nevaijü dhaong neshaang, shejao mong vaanei 
mangi mongpü lem kü peü kampeih. Hanangkü vangpüshuwpülei nyangei 
nyupü thaüvaü kemei jom touei peihüpeih, shejao jomi ha kao nebang” shei 
eteke.  
9Hahepak kü Shembüpai ngei kü e, “Judah nanglakthü khongkü hatü 
Jerusalemei nyupüthü khongkü phaüshah showei nyüke.  

10Ngelei shah nebang-ü shei chebü chepalei mang kü nyokei lüdaiteke. 
Jomphongü lebü kahvangthü chongphoei lüdaiteke. Israel hatü Judah am 
shem nyipheni ngei chebü chepathü mü lingpü vangpüshuwpü mangtükteke. 
11Hanangkü Shembüpai hapakei enyüke: Ngei jom neyangaokhen mü 
shanghah hük shuohhen. Jomi ngei kü nyükjao ngei jom kü nebanghen. 
12Judah jilathü hatü Jerusalem nanglakthü daiyei jomi ayingshü jakei 
khümpü kahvangthü kü nyükhen, shejao shanghah dhaümshing kü hathüi 
lanshei nesheühhen.  
13Ammei jilathü meshük nyu, hajükpa kahvangthü nyüke, Oh Judah, hatü 
Jerusalem chingyangshong meshük nyu, hajükpa am veühen linghahpü 
moidüthü, Baal kahvang kü moila shuohpü moidüthü nyüke.”  
14Jeremiah, nüngi hathü nanglak shing tephop, nevaijü jom shing tekhüm 
nevaijü teyü; mehenangkü jom ponghahpü hepak kü jomi ngei kü nyükjü 
ngei nebanghen.  
15Jomi hajük mang dükyaki ngelei shemei ngei bampü nanglakthü kü mehe 
jiüpü hean nyuhen? Lahpü hatü yemhimak moila shuohpai shanghah 
khaplükhen shei deihnyu je? Hapai mongmeihühen deihnyu je?  
16Chem Shembüpai am kü, “Thüngshingpü olive pü, meipü betjük jükpü” shei 
nyükhampeih, shejao longpü yinglükleisho ngüngpai büpai ha kü aw 
bahhühen, hatü hapalei kaothü hahtükhen.  
17Israel hatü Judah am shemi mang dükpü nangkü hatü Baal kahvang kü 
ayingshü jakpai mongshihhüpü nangkü am sheipüShembüpa Kahvangi am 
khüei shanghah shuohhen temtükteke.  

Jeremiah Khüei Phaüshah Showpü 

18Jomi ngei khüei phaüshah showpü Shembüpai ngei kü shakei vamei 
huphüteke, hatü hahepak kü jomi mehe dükei nyupa, ha ngei nyingpeih.  
19Shejao ngeiyü nenteiaokpü mi cheha jüshingei müei daipükei nyupeih. 
Jomphongi ngei khüei phaüshah showei, “Jeni hapa pü betjük mü agtükshah; 

büpalei men hajük kü deih-ei nedanghen shangmü jeni büpa yemmü nyupü 
kahdok leipü jütükshah” shei eteipü ngei nenyingi nyupeih.  
20Shejao, Oh Jeiyong Shembüpa, nüngü shahhing shahphenbü, hatü 
mongdang sholi dokpüba, nüngi jom kü bhüh yempü kü ngei veishah; 
mehenangkü ngelei nang kemei nüng kü lanei shuohtüktih.  
21Anathoth am shennyakthü üami nüng jütükhen yanei, “NüngiShembüpalei 
men kü teteivanei te-e; hei nevaijema hamei lak kü mahhen” shei epüthü 
kü Shembüpai hapakei enyüke 
22HanangküShembüpai hapakei enyüke: Ngei jom hanghihühen; nelathü yani 
mahhen, hapeüthü shaühile homei dihen;  
23hatü jom hükao yemmü aoei netuhhen. Mehenangkü jom hanghihen bong 
kü ngei Anathoth shennyakthü kü shanghah shuohhen.  

Jeremiah 12 

Jeremiah-i Kahvang kü Phepü 

1Oh Shembüpa, ngei paoh nüng khüei ngelei nang shah deikülangmeyü, 
nüng-üng jiüshi chongkahen. Shejao nüng touei shahhing nang shah pheshah. 
Mehekei mangthüang daeishehünya? Mehekei shahhing ne-epüthü aokpü 
danghünya?  
2Nüngi jom sheiteke, hatü jom tünglang yiüteke: jom longei betjük jüknyüke; 
Jomei jubenei düngei nüng jung enyüke, shejao jomei mongdang longi 
taidaitü nyüke.  
3Shejao Oh Shembüpa, nüngi ngei nyingnyeih; Nüngi ngei kü veishih, hatü 
doktuh– ngelei mongdang nüng mü nyüpeih. Jühen mithü kei jom shüei 
ngaituh, hatü jühen nyih shingvaishi hayaoha khaatei tuhtuh.  
4Meshük lushi kahdoki mahng thephen? hatü kah kübü phenha kaudaihen? 
Mehenangkü haleipü shennyakthü mang vaipü nangkü, Yemhimak hatü 
outhü peü mahdaikemteke. Nyeinya vaishi nanglakthüi, “Jen kü mehe 
vamhen ha büpai ne-eepih” shei enyüke.  

5Shennyak kü khüei mokteiyei nüng nyiujema, mekei etü koyeithü mü 
dokteiyei mokaokhen? Koshoya kü nüng huluh shuoh-ei dojema, mekei etü 
nüng Jordan yingnyü kü daiaokhen?  
6Nüngei jeihinaü hatü shem ami nüng yuhahteke; Jomi nüng khüei ngeüwong 
anteke. Jomi nüng jung meishi eküjao nüngi hathü kü hingnelem.  

Shembüpai Nanglakthü kü Mongmangpü 

7Ngei ngelei shem yakphongpeih, ngei ngelei mükjüp tuhphongpeih: Ngei 
ngelei mongdangi bampüba vepathülei lak kü shuohtükpeih.  
8Ngelei mükjüpü phaü leipü mailang kei leidaiteke. Pinnyüi ngei khüei ngeü 
an, hanangkü ngei pinnyü kü jiühitnyeih.  
9Ngei jepü nanglakthüyü ou hük kü alangthü thaiyei shing peü philei shontü 
shümpükei nyüke. Phaüyemthü kü peikahen nyüktuh, hatü mo kü omhütuh!  
10Kung am vanglem lempüthü longi peiyei ngelei nyalingngupai kah 
mangtük; jomi ngelei kah nyeütük; Jomi ngelei bamhüpü kahdok bhih 
kahdok leitükpeih.  
11Jomi hapayü lavüngtoipü jahpan leitük; hayü ngei touei lavüngtoiyei 
nyüke. Kahdok kemei üpaiyao nejungpü phaü leitükteke.  
12Bhih kahdok shangching koshoya peü kü vepathü peihen; 
Mehenangkü Shembüpalei yanlu-i hükao neyangi kahdok jung hük kübü jung 
hük thahshi hahtükhen.  
13Jomi hah sheiteke, shejao hüh vetteke; jom nyingi nyiueinangteke, shejao 
meheyao nanglei nedang. Shembüpai mongshihpü nangkü jom hahvetpeyü 
veüshi nyuhen.  

Israel amei Chingyowthü kü Shembüpai Lahpü 

14Ngei ngelei nanglak Israel am kü shuohpü kahdok mangtükpü Israel amei 
chingyowthü kü Shembüpai ha enyüke: Ngei jomphong jomei kahdok leipü 
bhitükhen hatü jom toueipü Judah am yanglanghen, 
15hatü ngei jom yah-ei daipheikü ngei jom kü phahjihen, hatü ngei shao 
jomei mükjüp kahdokei jom peü müei leihen,  

16hatü jomi ngelei nanglakthülei lemthü meishi nyingjema, hatü ngelei men 
kü lah-ei, “Shembüpayü vanyangyem Kahvang” shei shelei jomi Baal kahvang 
kü lahhen ngelei nanglakthü kü nyuhpükei dükjema, jomao ngelei 
nanglakthü mü chingchingei nyuhen.  
17Shejao mepa jati ha nebanghen, ngei chemjalak kü bhitükhen hatü 
mangtükhen shei Shembüpai enyüke.  

Jeremiah 13 

Nyemin Shüng Ashak 

1Shembüpai ngei kü, “Daituh hatü nyemin shüng ashak hük shakei ngeihtuh, 
shejao hapa yung kü tehing” shei e.  
2Hanangkü Shembüpai epükei shüng ashak hük shakei ngeihteke.  
3Hapheikü Shembüpalei shah nyipabü ngei touei peiyei e:  
4“Nüngi shakei ngeihshi nyupü shüng ashak yah-ei daiyei Euphrates yungyen 
yaongdung hükei ha jophongtuh.” 
5Hanangkü Shembüpai epükei ngei daiyei Euphrates yungyenei ha jophong.  
6Nyih kanja angpheikü Shembüpai ngei kü, “Euphrates yungyenei daituh, 
hatü ngei nüng kü jotuh shei epü shing leipü shüng ashak yahlangtuh” shei e.  
7Hahepak kü ngei Euphrates yungyenei daiyei ngei jophongpü shüng ashak 
phükei ngaiteke. Shejao hapa shüng ashakü mangdaitü yahlak neshiüi 
nyuküteke.  
8Hapheikü Shembüpalei shah ngei touei pei:  
9Shembüpai hapakei enyüke: Hapa shüng ashak mangdaipü keiha ngei Judah 
hatü Jerusalem am changmeipü mangtükhen.  
10Ngelei shah nebanghüpü, mong vaanei laophüi mongpü lem kü daipü hatü 
lebü kahvangthü chongphoei khümpü mang shennyakthüyü hapa yahlak 
neshiüi mangdaipü shüng ashak kei nyuhen.  

11Shüng ashak hük düngei ngeihshi nyupü keiha ngei Israel hatü Judah am 
shemthü peü ngelei men kü dupü-oupü, vihpülüpü ngelei nanglak leihühen 
ngei mü khashi angpeih, shejao jomi ngei epü nebang.  

Yiüdük 

12Shembüpa, Israel Kahvangi hapakei enyüke shei nüngi hapa shah hathü kü 
etuh: Yiüdük peü kü yiüi mahütuh, hatü jomi nüng kü, “Hami yiüdük peü kü 
yiüi maei tuhhen nenyingnyih shei nüngi deihnyu je?” shei ephahen.  
13Hahepak kü nüngi hathü kü Shembüpai hapakei enyüke shei etuh: Ngei 
hapa kahdok kü nyupüthü peü Davidei ong uoshing kü uopü ongthü, 
ngongpathü, thibüthü, hatü Jerusalem kü nyupüthü peü yiüi chokhühen.  
14Hapheikü ngei behe hashih peü aihük mü dük keiha hüki hük mü 
kaongteihühen. Ngei hathü mahtükshingkü nephahjihen, neyanghen nevaijü 
neshinshanghen shei Shembüpai enyüke.  

Changmeipü Khüei Shahvüng 

15Bangtuh hatü mong shuohtuh, am techangmei; mehenangkü Shembüpai 
eteke.  
16Büpai vangnyak koei peikü shekü, hatü vangngai pibom kü nüngei la-i 
kahshangthü kü huluh shuohhü shekü, Shembüpa, ammei Kahvang kü 
müknyinshekhang shuohtuh. Mechem nüngi vangngai kü veihen, büpai 
shangmang hatü vangnyak leitüknyeih.  
17Shejao nüngi ven nebangjema, nüng changmeipü nangkü ngelei laanghai 
joshi thephen. Ngei shahyaki thephen, hatü ngelei mük kü mükphi yenhen; 
mehenangkü Shembüpalei mithü wüpküpei deilangteke.  
18Ongpa hatü chenyü nyi kü, “Ong uoshing kübü shühdaituh; mehenangkü 
nethe meipü ong athen shangjing leipü vüdaiteke.  
19Negeb leipü chingnyüthü üpaiyao aphen neshiüi küptükhen. Judah am peü 
dhaomü wüpküpei deilangteke.  
20Ngangei veituh, hatü apshaphi leipü peiküpüthü kü veituh. Nüng kü 
shuohpü nethe meipü mithü melei daipa?  

21Nüngei küphü vaihen shingvaishi nyuhshuohpüthüi nüng neütüktü nüng 
shak kü vanglem lemküjü nüngiyao mehe deihhen? Nyüha hük hapeü 
angshingkü tüngpü keiha nüng kü netünghen je?  
22‘Henüng dou ngei kü mehekei vamnya?’ shei nüngi nüngei mongei ejema, 
nüngei mang ahshi longpü nangkü nüngei ashakao shaakshi nüng kü douten 
dükpeih.  
23Ethiopia amei hangbong jeiaokhen je? nevaijü shahnyülei ow jeiaokhen je? 
Hapakei vailangmeyü ten dükei dhüdaipüthüi meiyao dükaokhen vaipeih.  
24Bhih kahdok leipü vanglüki hahbhang pilangpükei ngei am haitükhen.  
25Hapayü ammei lashüh shangba, am kü dokei tuhpü phaihan 
shei Shembüpai enyüke. Mehenangkü ammi ngei betük, hatü shahshem kü 
hinglem.  
26Ngei ammei shüng ashak phukei anei ammei dhe kü jümhühen, hatü ammei 
veüdou hutükhen.  
27Shangchingthülei ammei jiühitnalai, mükbongjuyung, vaüpü eepü, neveüi 
büm yupü ngei eetepih. Onyükei, Oh Jerusalem! Nedaünelangi meshük lushi 
nyuhenang?”  

Jeremiah 14 

Longpü Ühivan Hepak 

1Hapayü ühivan peihen nangkü Jeremiah touei peipü Shembüpalei shah:  
2“Judah-i mahng thepnyüke, hatü jomei chingnyüthü wong kemdaiteke. 
Jomphongü dhe magdaitü kahdokei lemshi nyüke, hatü Jerusalem am theppü 
shangei aongnyüke.  
3Hamhimanthüi jomei chongphobüthü yung shohen shomnyüke; jom 
yungkukei heihjü yung shohen nedangnyu; jomi yungdük kong notü nyokei 
leidainyüke. Jom veüei mongshangpai shokuh kuhlangteke.  
4Vang nekeipü nangkü kahdok vanei bhaodai; kahling am mongshangpai 
shokuh kuhlangteke.  

5Phenha neshiüpü nangkü shaoki dangkao cheha yakphongnyüke.  
6Phaü gaduthüi shangchingthü koshoyalei aongei mahuthü kei vanglük yemei 
mokteinyüke; Phenlak neshiüpü nangkü jomi mükiyao ne-ee-i leidaiteke.  
7Hamei mangi ham kü denpü shuohlangmao, Oh Shembüpa, nüngei men kü 
lemhük dükshih. Mehenangkü hamei mang ahshi longshi, hami nüng khüei 
mang thahteke.  
8Oh Israel amei Monglem, shanghah hepak kü Yangbü, Mehekei nüngü hapa 
kahdokei yenthüng kei, ya hük mon paümpü yenpa kei nyudainya?  
9Mehekei nüngü ü-athamapü shennyak kei, veshan hük yanghen neaoki wong 
kemdaipükei nyunya? Nüngü ham mü nyüpeih, Oh Shembüpa, hamü nüngei 
nanglakthü, nüngi ham tetuhphong.  
10Hathü nanglakthü nangkü Shembüpai hapakei enyüke: Jomi paüeiyonei 
longteihen kü longi bamnyüke, jomi jomei la shongei netuhnyu. 
Hanangkü Shembüpai jom neyahnyu; Shaang büpai jomei mang deih-ei 
danghen, hatü jomei mang nangkü hanghi shuohhen.”  
11Shembüpai ngei kü hathü nanglakthü meihen nangkü tephop shei eteke.  
12Jomi shüaeiyunglejao jomi lenpü ngei nedannyih, hatü jomi jakpü moila 
hatü hahying moila shuohjao ngei hathü neyahhen, shejao yani, münghishaü 
homei, hatü chami ngei jom mahtükhen.  

Shahshem Thibüthü Nyonghüpü 

13Hahepak kü ngei eteke, “Oh Shembüpa Kahvang! Halei thibüthüi 
nanglakthü kü, ‘Ammi yan ne-eepih, nevaijü münghishaü nenyuküpih, shejao 
ngei hapa kahdok kü chingmeivangmei mon shuohhen’ shei enyüke.”  
14Hahepak kü Shembüpai ngei kü, “Hathü thibüthüi ngelei men noshi 
shahshemi teteivannyüke; ngei jomphong neshom, nevaijü nanglakthü kü 
etuh shei ngei jom kü ne-eangpih. Jomi am kü shahshem manghkhang, 
yahlak neshiüpü tetshahvanshah, hatü jomei sholi kü peipü lushahlemshah 
enyüke.  

15Hanangkü ngelei men kü teteivanpü thibüthü kü Shembüpai hapakei 
enyüke: Ngei jom neshomshomi jomi, ‘Hapa kahdok kü yan nevaijü 
münghishaü nepeiküpih’ shei enyüke. Yan hatü münghishaü-i ha thibüthü 
mahkemhen,  
16hatü jomi teteivanei eshuohpü shennyakthüao yan hatü münghishaü homei 
mahhen hatü Jerusalem chingyangshongei yakeichingei nyuhen; jom, jomei 
shembünyüthü, hatü hapeüthülei mahng vühen üpayao nenyuhen. Jomei 
mangi shangpükei ngei jom kü shemhen.”  
17Nüngi hathü kü ha shah etuh: Nyakhingai thüngei nedoh-i ngelei mük kübü 
mükphi yenhütuh; Mehenangkü ngelei pai mü ngühpü nela ngelei nanglak 
nemei-i ma yahteke, hatü khih mü ngümtükteke.  
18Ngei kahlei shajajao yani mahpüthü mon eenyüke. Ngei chingnyülei 
shüjajao münghishaü homei dipüthü mon eenyüke. Thibü hatü ngongpathü 
peü jomi nenyingpü kahdokei shüei lüdainyüke.  

Nanglakthüi Shembüpa kü Khümpü 

19Nüngi chemjalak kü Judah yaktükpü je? Nüngei mongei Zion nelümpü je? 
Ham nemeiaokhen mü mehekei nüngi ham ma yahhüpa? Hami chingmei 
yempeih, shejao meheyao mei nedang; Meitükpü hepak yempeih, shejao ha 
nangjei nyemhihan heüpeih.  
20Hami hamei mang hatü hamei bühipalei mang nyingei peiteke, 
Oh Shembüpa; mehenangkü nüng khüei hami mang thahteke.  
21Nüngei men kü ham tengümtük; Nüngei müknyinshekhang ong uoshing 
dhüm neshiüi teleitük; Ham mü nüngi vangteipü deih-ei dangtuh, hatü ha 
temangtük.  
22Nüng nevaipheikü Oh Shembüpa, hamei Kahvang, lebü jatthülei lajeithüi 
vang keihüaokhen je? Nevaijü vangshothüi vanglah haihüaokhen je? Hami 
nüng kü monglemnyeih, mehenangkü ha dükpeyü nüng mon.  

Jeremiah 15 

Nekeüaokpü Hanghi Peihen Nang 

1Hahepak kü Shembüpai ngei kü eteke: “Hatoumü Mosa hi Samuel nyi ngei 
kü phopei yaongküpü paoh vailangmao, ngei henüng shennyakthü kü 
nephahjipih. Hathü ngei toueipü deitükkemtuh! Hathü deitüktuh!” 
2Hatü jomi, “Ham melei daihen?” shei phephüjü nüngi hathü kü, “Shembüpai 
hapakei enyüke” shei etuh: “Dihen demtüktü nyupüthü dikemtuh; Yani 
mahhen demtükpüthü yani mahtuh; Münghishaü-i dihen demtükpüthü 
münghishaü-i dikemtuh; Wüpküpei daihen demtükpüthü wüpküpei daituh.”  
3Ngei jom mahhühen doulem ali temhen shei Shembüpai enyüke, “Jom jühen 
yan, jom shüei daihen shithü, hatü jom hahtükhen shangou hatü 
yemhimakthü,  
4Hezekiahlei cheha Manasseh, Judah ongpai Jerusalemei dükpü dou tata kü 
lebü jatthü touei ngei hathüyü jiühitbenüng kei leihühen.”  
5“Üpai am kü shinshanghen? Oh Jerusalem, nevaijü üpai mahng thepphahen? 
Am mekei nyüke shei üpai yaongei pheyuhen?  
6Ami ngei yaktükpeih” shei Shembüpai enyüke. Ammi mang thah-ei mon 
nyunyüke. Hanangkü ngei am kü lak shihhen hatü mahtükhen; Ngei hajük kü 
neshinshangpih.  
7Ngei hapa kahdok chingnyü penyüshalei om noshi jom shaaptükhen. Jomei 
lemthü neyeiyapü nangkü dipü, hatü mahpüchahpü koei peihen.  
8Yungching bhihhiphang mao nyeishi ngei vaümnyü longi vamhühen. 
Heshotapa kü ngei thehilathülei nyüthü khüei jühen am müei peihen. 
Ngangahük kü ngei jom kü shanghah hatü nyemhihan koei peihen.  
9Naü nyetei nyü shomeiyingei shahen, hatü ngüshom heetü dihen. Nyihnüng 
vaishi tuhtü pinnyülei vanghenyü shüdaihen; Pinnyü veühen hatü hai 
danghen. Yangei aoei nyupüthü vepalei yani mahhühen shei Shembüpai 
enyüke.  

Jeremiah-i Shembüpa kü Eelapü 

10Onyükei! Mehekei onyüi ngei hapa kahdoknyü kü büh-ei tuhphongpa? 
Kahdok kü nyupüthü peü mü dehen, shah dakteihen mü vamteke. Ngei mih 

kü lop nelushuoh, nevaijü ngei luhahpüyao neshiüpih, shejao peüi ngei kü 
thaüvaünyüke.  
11Shembüpai eteke: Hingmei ngei nüngü mükhong meipü shingvaishi 
yanghen; hingmei ngei nüngei vepathü vongshüh pongpü hatü shanghahpü 
hepak kü nüngi phopshuohhen.  
12Apshaphi kahmük kübü leipü nyiam shennyak hanei-i bhagaokhen je?  
13Ammei mop hatü dounyünangba peü ammi kahdok kü mang thahpü 
nangkü vepathü kü angkü shetei deitükkemhen.  
14Ammi nenyingpü kahmük kü amphongü vepathü chongphohen; 
mehenangkü ngelei mongshih den kü aw keiha bahhen.  
15Nüngi nyingei nyüpeih, Oh Shembüpa, ngei deih-ei dangtuh hatü ngei kü 
thümshih; hatü ngei kü shüveipüthü kü bhüh yemtuh. Nüng nenteiaokpai 
ngei yah-ei tedeitük; Nüng nangkü ngei meshük ne-ienelem ponghahpa 
deihtuh.  
16Ngei nüngei shah dangei ngei ha hahpeih, hatü nüngei shahthü ngelei 
mongkü mongongbenüng leiteke; Mehenangkü ngei kü nüngei men menteke, 
Oh Shembüpa, Jeiyong Kahvang.  
17Ngei nyipüwapü khong mü ne-om, nevaijü jom mü mongne-ongtei; Nüngei 
lak vihpü phangkü ngei mon uoteke, mehenangkü nüngei mongshih-i ngei 
mahüteke.  
18Mehekei ngei kü tüngpü nedohdainya, hatü ngelei ma nemeidainya? Nüngi 
ngei keyü yung jepdaipü shoha kei lueilemhen je?  
19Hanangkü Shembüpai hapakei enyüke: “Nüng mong lepjema, ngei 
chongphohen shingvaishi nüng meitükhen; Nüngi jiüpü shah eyei yahlak 
neshiüpü shah ne-ejema, nüngü ngei nangjei shah ebü vaihühen. Hathü 
shennyakthüi nüng touei lepei nyemleikei, shejao nüng jom lemei lepei tedai.  
20Ngei nüngü hathü nanglak shingvaishi bham hük, melangnyiami showtükpü 
bham leihühen. Jomi nüng khüei hokhen, shejao nüng kü neneüpih, 

mehenangkü ngei nüng mü nyüpeih, hatü nüng yanghen shei Shembüpai 
enyüke.  
21Ngei nüng nemeipüthülei lak kübü yanghen, hatü shihmangpü ami 
shümlangpü kübü angei leihen.”  

Jeremiah 16 

Jeremiah Shing Shembüpai Mongpü 

1Shembüpalei shah ngei touei peiteke:  
2Nüngi nyüha teyah, hatü hapa shingei hapeüthü angei tenyu.  
3Hapa shing kü büh-ei paümpü hahimoithü hatü jom bühpü nyühipathü kü 
mehe vamhen Shembüpai hapakei enyüke:  
4Jom dinten vamei dihen. Jom kü üpaiyao mahng nethephen, nevaijü jomei 
mahng nevühen; jomü kahdok shak kü mohoh het kei yaüshi nyuhen. Jomü 
yan hatü münghishaü-i dihen, hatü jomei mahng asha alang, hatü 
phaüyemthülei phai vaihen.  
5Shembüpai hapakei enyüke: Nüngi mahng theppü shemei teshü, nevaijü 
mahng thephen, youngeinanghen tedai; mehenangkü ngei hapa nanglakthü 
leipü ngelei chingmei, bampü hatü phahji yahlangtepih. 
6Hapa kahdok kü longpü maanpü peü dihen; jomei mahng nevühen, üpaiyao 
jom nangkü büm kü nevethahhen hatü sho nekuphen.  
7Mahng theppüthü nyiushem meihühen nangkü üpaiyao hahying demei 
neshuohhen. Üpaiyao nyü vaijao pa vaijao mongmeihen nangkü yinghen 
meheyao neshuohhen.  
8Nüngi jom mopütappü shemei hahhen yinghen nangkü neshühen.  
9Mehenangkü Jeiyong Shembüpa, Israel Kahvangi hapakei enyüke: Nüngei 
nyihthü kü nüngi eeshi ngei hapa shing leipü jom changtükhen, opühupü 
ngeü, mongongmongle ngeü, shemyemlathü hatü, shemyempathülei ngeü 
ngei dohtükhen.  

10Mechem nüngi hathü shah hapa nanglakthü kü eshuohhen, jomi nüng kü, 
“Mehekei Shembüpai ham khüei hajük longpü shanghah shuohpa? Hami 
mehe mang dükpa? Shembüpa, hamei Kahvang khüei mehe mang hami 
thahpa?” shei ephüjema,  
11nüngi jomphong kü hapa etuh: Mehenangkü shejema ambü ampai ngei 
yakphongtü lebü kahvangthü phei müei, chongphoei hatü khümpü nangkü ha 
vampeih shei Shembüpai enyüke. Jomi ngei yakphong hatü ngelei shahkung 
nebang.  
12Shejao ambü ampa mao nemeipüba am nyuteke. Ngelei shah banghen 
nangjei am peüi laophülei mongdang vaanei mang mongdang pheikü müpü 
kü veihümao.  
13Hanangkü ngei hapa kahdok kübü am nevaijü ambü ampai nenyingpü 
kahdokei noei shüktükhen, hatü halei ammi lebü kahvangthü vangnyak 
vangngai chongphoei nyuhen; mehenangkü ngei am kü phahji nehupih.  

Wüpküp Leipü Nyokei Leihen 

14Shejoongpa nyihthü ngoikünyüke shei Shembüpai enyüke. Nanglakthüi 
hajük kü, “Israel am Ijip leipü müei leipü vanyangyemShembüpa nyüpeih” 
shei ne-ehen,  
15shejao jomi, “Apshaphi kahmük kübü hatü büpai changtükpü kahmükthü 
peü kübü ham Israel am müei leipü vanyangyem Shembüpa nyüpeih” shei 
ehen. Mehenangkü ngei jomei chebü chepa kü shuohpü kahdokei jom müei 
leihen.  

Ngoikahen Hanghi 

16Shaang ngei nyah yepbüthü longi nyükhen shomnyüpeih, hatü jomü ha 
nanglakthü nyah kei yephen. Hapheikü ngei sikari shennyakthü nyükhen, 
hatü jomi hapa nanglakthü kahshang, shangching hatü yaongvak peü leipü 
jüei leihen.  
17Ngelei mük jomei lemthü kü veishi nyüpeih; jom ngei touei joshing neshiü; 
nevaijü jomei mang ngei touei joshi neshiü.  

18Jom nemeipü hatü jomei mang nangkü ngei shingnyi shemhen; 
mehenangkü jomi ngelei kahdok yangnyu neshiüpü lajei mahngi, hatü ngelei 
mükjüp jiühitnalai-i matükteke.  
19Oh Shembüpa, ngelei wong, hatü ngelei penyüsha, shanghah hepak kü ngei 
loishing. Nüng kü kahdok dohpü junghijang peü kübü peiyei, “Hamei 
bühipathüi meheyao ne-ang, shahshem kahvangthü, yahlak neshiüpü, jom kü 
meheyao mei nedükpü lajeithü angpü khih” shei ehen.  
20Shennyaki laophülei kahvang lingnyu je? Hih, shejao hathüyü kahvang 
nevai!  
21Hanangkü hingmei ngei jom kü nyuhhen, hapa hepak kü ngei jom kü ngelei 
nganhiwong nyuhhen; shejüang jomi ngelei menü Shembüpashei nyinghen.  

Jeremiah 17 

Judah amei Mang hatü Hanghi 

1Judah amei mangü nyiam lainyangshongi nyangei nyüke; jomei mongdang 
yaongshung hatü jomei moidü leipü vaung kü diamond daüppai kukei 
nyangei nyüke.  
2Jomei hapeüthüi dangkao püdhüm hatü shangtao shaopü peü kü jomei 
moidü hatü Asherah kahvang lajeithü kü khümnyüke.  
3Ammei kahmük kempülei ammei mang nangkü ngelei kahshang, ammei 
mophimo, hatü dounyünangba mü ammei vaümchongthü peü vepathü kü 
shuohtükhen.  
4Am pungpü homei ngei am kü shuohtükpü mükjüp mahtükhen, hatü ngei 
ammi nenyingpü kahdokei vepathü chongphoei anghen; mehenangkü ngei 
mongshihpai aw bahhen, hatü hapa den kü bahshi nyuhen.  
5Shembüpai hapakei enyüke: “Üpai shennyak kü hinglemnya, üpai wong 
danghen phai kü mongnyangnya, hatü üpai SHEMBÜPAleipü yanei lüdainya, 
büpayü thaüvaüthemthepü.  

6Büpayü bhih kahdok leipü phenha kei, nyiushemmei peishingkü büpai hapa 
ne-eehen. Büpayü bhih kahdok shaampü shingei, hatü üpaiyao nenyupü hüm 
kahdokei nyuhen.  
7Üpa shennyaki Shembüpa kü hinglem, hatü monglemnya, büpa 
moihimanpü.  
8Büpayü yungkungei sheipü pü yung philei tünglang banei yiüpükei nyuhen. 
Nyahpü shaampü kao hapayü nenyemnyu; hapalei lak düngei thüngshingi 
nyüke. Ühivanpü bong kao hapayü mongshang neshiü, hatü hapai betjük 
nejüki mechemao nenyunyu.  
9Peü meyü mongdang-üng ühing kohshi, hatü nyeinya-üng nemei-i nyüke, 
hatü ha meihühen neaoknyu. Üpai ha yaoei aokhen?  
10Shennyak hük kü büpai dükpü aimü, hatü büpalei doui shangpükei laklei 
shuohhen shingvaishi, Ngei, Shembüpai mongdang yemnyüpeih, hatü sholi 
doknyüpeih.  
11Shahhing ne-epü mop dangpeyü ouha hük laophüi nedipü ati sheipükei 
nyüke. Büpalei yangnyu tavanshem kü hathü mop mahdaihen, hatü 
shompülei büpayü ngapa khih shei nyinghen.  
12Jenei phopshemü müknyinshekhangpü ong uoshing, chongpangpülei-üng 
yaongshi nyupü leangke.  
13Oh Shembüpa, Israel amei monglemshing, nüng yakphongpüthü peü veü 
ponghen. Nüng toueipü yanei lüdaipüthü kübhih kü men nyangpükei nyuhen, 
mehenangkü jomi Shembüpa, yangnyu yunglok tuhphongteke.”  

Jeremiah-i Sheühpü Yüei Phoppü 

14Ngei meitükshih Oh Shembüpa, hatü ngei meidaihen; ngei yangshih, hatü 
ngei yangdaihen; mehenangkü ngei menvih shuohpeyü nüng mon hih.  
15Jomi düngei, “Shembüpalei shah melei nyüpa? Ha shaang dhaümhütuh” 
shei enyüke.  

16Nüngei mi yombü vaipü kübü ngei paüei nelüdai; ngei shanghahpü nyih 
nelümnyih shei nüngi nyangei nyüke. Ngelei juben kübü mehe vamei enya 
hayü nüng touei ngaihe-i nyüke.  
17Nüngü ngei kü nyemshaopü am teleidai; shanghahpü nyih nüngü ngei 
loishing.  
18Ngei kü shüveipüthü veü ponghütuh, shejao ngei tevaühüma; Jom 
nyemhütuh, shejao ngei nyempü kübü yangshih. Jom kü shanghah nyih koei 
peijatuh, jom shingnyi nyeishi mangtüktuh.  

Sabbath Themhen Nang 

19Shembüpai ngei kü ha eteke: “Daituh, hatü nanglakthülei penyüsha melei 
Judah ongpai shünya hatü vamnya, halei heih-ei yaongtuh; hatü Jerusalem 
kü lebü penyüshathü peü kü yaongtuh.  
20Jomphong kü, ‘Shembüpalei shah bangtuh, Oh Judah ongthü hatü Judah 
nanglakthü peü, hatü hapa penyüshathü homei kamteipü Jerusalemei 
nyupüthü peü.’  
21Shembüpai hapakei enyüke: ‘Sabbath nyih kü hanggo nekohen, nevaijü 
hapa Jerusalem penyüsha homei koei neshühen lituh.  
22Nüngi Sabbath nyih shem leipü hanggo koei nedaihen nevaijü dou 
nedükhen, shejao ngei ambü ampa kü epükei hapa Sabbath nyih daülangi 
tuhtuh. 
23Shejao jomi ha nebang hatü mong neshuoh; jomphong ngaümchong haüshi 
hatü ngei nyuhpüvenpü kü jomi nebangpeih.  
24Shejao ammi ngei epü banghen kenhingjema, hatü Sabbath nyih hapa 
chingnyü penyüsha homei hanggo koei neshüjema, shejao meheyao dou 
nedüki hapa Sabbath nyih daülangi tuhjema,  
25Davidei ong uoshing kü uopü ongpai büpalei lakchongbüthü mütü hapa 
chingnyü penyüsha homei shühen shei Shembüpai enyüke. Ongthüi jomei 
lakchongbüthü mü koyei khari hatü koyeithü kü uotü, ha mü Judah 

shennyakthü hatü Jerusalemei nyupüthü halei shühen, hatü hapa chingnyü 
kü den kü chingchingei nyuhen.  
26Judah chingnyüthü kübü nanglak hatü Jerusalem shinei nyupü chingthü 
kübü nanglak, Benjamin kahmük hatü pehephi kahshangla kübü, phaüshang 
kahmük hatü Negeb kübü Shembüpalei shemei shuohhen jakpü moila, hatü 
lebü moila, hahying moila, ayingshü hatü menvih shuohpü moilathü koei 
peikahen. 
27Shejao ammi Sabbath nyih Jerusalem penyüsha homei hanggo kotü 
neshüpü homei Sabbath nyih daülangi tuhtuh shei ngei epü nebangjema, ngei 
Jerusalem penyüshathü kü mechemao nemethen aw vamhühen hatü hapai 
penyüshathü hahtükhen.’ ”  

Jeremiah 18 

Dük Shükbü hatü Haümdük 

1Hapayü Jeremiah touei peipü Shembüpalei shah:  
2“Dük shükbülei shemei yiütuh, hatü halei ngei nüng kü ngelei shahjang 
yahphahen” shei e.  
3Hanangkü ngei dük shükbülei shemei yiü, hatü halei ngei büpai dük shükpü 
pang shinei eeteke.  
4Shejao ashem yah-ei büpalei lakei shükteipü dük bhaodai; hanangkü dük 
shükbüi hapa yah-ei büpa kü meipü aimü lebü kei shükteke.  
5Hahepak kü Shembüpalei shah ngei touei pei:  
6“Oh Israel phang, hapa dük shükbüi dükpükei ngei nüng kü nedükaokhen 
je?” sheiShembüpai enyüke. Dük shükbülei lakei ashem nyupü keiha, ammao 
ngelei lakei nyüpeih, Oh Israel am phang.  
7Hepak jiüjiü hük kü ngei jat hük nevaijü ongching hük bhitükhen, vütükhen, 
mangtükhen shei ejü, 
8ngei shahvüng shuohpü jati mang kübü mong lepjema, ngei temei nyupü 
shanghah neshuohhen,  

9hatü lebü hepak hük kü ngei jat hük nevaijü ongching hük linghen hatü 
sheihen shei ejü,  
10hapa jati ngei touei mang dükei ngei epü nebangjema, ngei mei dükhen 
shei deihpü yeiyatükhen.  
11Hanangkü shaang Judah nanglakthü kü hatü Jerusalemei nyupüthü 
kü Shembüpai ha enyüke shei etuh: Veituh! Ngei am shing shanghah hük 
temnyüpeih hatü am khüei küpjan hük lingnyüpeih. Hanangkü ammei mang 
lemthü kübü am peüi mong leptuh, hatü ammei lem hatü dükhiling ja lingei 
leituh.  
12Shejao jomi nüng kü jangei, “Hayü nadang neshiü. Hami hamei küpjanthü 
kü kamhen; ham peüi hamei mang mongdang vaanpü lem kü mühen” shei 
ephahen.  

Nanglakthüi Shembüpa Yaktükpü 

13Hanangkü Shembüpai hapakei enyüke: “Jatthü kü phetuh: Hapakei vampü 
üamiyao danlashang phetuh. Israel ami nyembenüng dou hük dükteke.  
14Yaongvak shong kübü Lebanon shüdao nyaüei mahnyu je? Haleipü 
vüngmakpü yung neyeni mechemshangao üdaiphei je?  
15Shejao ngelei nanglakthüi ngei betük; hatü lajeithü kü ayingshü jakei 
khümnyüke. Jom daihen lem kü huluh shuohnyüke, jomei lemchang kü 
nekamnyu, jomi lemnyüshong kü nevai keülem kü kamnyüke.  
16Jomi jomei kahdokü nyembenüng leitüknyüke, den kü jiühitbenüng dou 
leitüknyüke. Ha peih-ei daipüthü peüi nyemnyüke, hatü ngaüm dhinyüke.  
17Heongphi leipü vanglük keiha ngei jomei vepathü toueipü jom nyaihühen. 
Jom lomohpü nyih ngei ngelei dhe nevai-i dok lepshuohhen.”  

Jeremiah Khüei Phaüshah Showpü 

18Hahepak kü jomi, “Kei, jeni Jeremiah khüei phaüshah showshah; 
mehenangkü ngongpai nyuhpüvenpü, nevaijü nyingpüthüi epü shah, nevaijü 
thibüthü leipü shah nemahnyu. Kei, jenei shah-i büpa yepshah hatü büpai 
epü kü mong neshuoh-i tükshah” shei eteke.  

19Ngei kü bangshih, Oh Shembüpa; Ngelei vepathüi mehe enya ha kü 
banglangshih!  
20Mei kü ten shemnyu je? Shejao jomi ngei shing kahsha shoteke. Ngei nüng 
touei yaongtü jom toueipü nüngei mongshih yahlanghen shingvaishi jomei 
men kü ngei epeih shei deihtuh.  
21Hanangkü jomei hapeüthü münghishaü kü yah-eishuoh; vepalei yan kü 
lanei yah-eishuoh. Jomei nyühathü hapeü neshiüi nyülan hatü vaümnyü 
leihütuh. Jomei bahathü jütükkemtuh, jomei nethethü vehok kü yani 
mahkemhütuh.  
22Mechem nüngi jom khüei ngangahük kü vepathü müei peihenshang, jomei 
shemthü kübü mahngeü danhütuh. Mehenangkü jomi ngei yephen kahsha 
shoteke, hatü ngelei la kü tai haenteke.  
23Shejao nüng, Oh Shembüpa, Ngei jühen jomi lingpü kon nyingei nyüke, 
nüng toueipü jomei mang tethittük. Nüng toueipü jom noei yaktüktuh; nüng 
mongshih hepak küang jom kü dou dükeishuoh.  

Jeremiah 19 

Haümdük Bhaodaipü 

1Shembüpai ngei kü hapa eteke: “Daituh, hatü dük shükbü leipü haümdük 
hük shaktuh. Nüng mü nanglak khong kübü behethü hanei hatü ngongpathü 
behethü hanei mühahtuh,  
2hatü Ben-Hinnom Kahjilei Dük Shükpü Shadenei heih-ei halei ngei nüng kü 
epü hapa shahthü baongeishuoh.  
3Nüngi hathü kü, ‘Shembüpalei shah bangtuh, Oh Judah ongthü hatü 
Jerusalemei nyupüthü. Jeiyong Shembüpa, Israel Kahvangi hapakei enyüke’ 
shei etuh: Hapa jung danpü peüi dhaongvang kü nyahhen mü ngei hapa shing 
kü shanghah koei peihen.  
4Mehenangkü jomi ngei yakphong hatü hapa shingü lebü kahvangthülei shing 
leitük; jomi halei jom nevaijü jomei bühipathü nevaijü Judah ongthüi 

mechemao nenyingpü kahvangthü kü moila shuohteke, hatü jomi hapa 
shingü mang neshiüpü iy yenhüpai matükteke.  
5Jomi Baal kahvang kü laophülei hapeü aw kü jakei moila shuohhen 
shingvaishi Baal kahvangei vaümchongthü lingteke; ngei mechemao jom kü 
eyei nenyu, nevaijü ngelei mong kü deihshi nenyuangpih.  
6Hanangkü lituh, nanglakthüi hapa shingkü Topheth nevaijü Hinnom Kahji 
shei nenyükhen, shejao hapayü Jüpü Kahji shei nyükhen nyihthü 
ngoikünyüke” shei Shembüpai enyüke.  
7Hapa shingei ngei Judah hatü Jerusalem amei küpjanthü mangtükhen. Ngei 
jomei vepathülei yani mahhühen; jom jühen yempüthülei lak kü shuohhen, 
hatü ngei jomei mahmahng asha alang hatü yemhimakthülei phai leitükhen.  
8Ngei hapa chingnyü mangtükhen, hatü mihnyi yangnyai dou leitükhen; hapa 
shing peih-ei daipüthü peüi ha lomohpü eeyei nyemei deihhen.  
9Ngei jomi laophülei hapeüthülei phai hahhühen, hatü jom jühen yempü 
vepathüi ching shümlangpü hepak kü jom hüki hükei phai hahhen.  
10Nüng mü daipüthü veishi nyushi hapa dük bhaotüktuh,  
11hatü jom kü, “Jeiyong Shembüpai hapakei enyüke shei etuh: Dük shükbülei 
dük ngei shaang bhaotükpü keiha ngei hapa jatli bhaotükhen hatü ha lingei 
neleiaokhen. Mahng vüshing shing neshiüi manglei thahshi jomei mahmahng 
Tophethlei vühen.  
12Hapa shing hatü halei nyupüthü kü ngei hapa dükhen shei Shembüpai 
enyüke. Ngei hapa chingnyü-ü Topheth kei leitükhen.  
13Jerusalem leipü shemthü hatü Judah ongthüyü hapa Topheth shing kü, 
hatü shem adokei vangsho lithilen kü ayingshü jakei hatü lebü kahvangthü 
kü yiü moila shuoh-ei nyupü shemthü peü sheihdaihen.”  
14Hapheikü Jeremiah-i teteivanei ehen shingvaishi Shembüpai Tophethlei 
shompü kübü nyokei lei, hatü Shembüpalei phopshem chingshelei yaongtü 
büpai nanglakthü kü,  

15“Jeiyong Shembüpa, Israel Kahvangi hapakei enyüke: Bangtuh! Ngei jom 
khüei epü shanghah vongshüh peü hapa chingnyü hatü ha kü shonpü 
chingthü touei koei peihen, mehenangkü jom ngaümvang haüei ngei epü 
ngelei shahthü nebang” shei eteke.  

Jeremiah 20 

Pashhur-i Jeremiah kü Shüveipü 

1Mechem Shembüpalei phopshemei nyupü lakchongbü longpü, Immerlei 
cheha Pashhur ngongpai hathü shah Jeremiah-i teteivanei enyükeja shei 
danpa,  
2büpai Jeremiah kü üptü phopshemei Benjamin Shaden dokpalei nyiamvüi 
shatü tuh.  
3Nyihphei mechem Pashhuri Jeremiah veshuohpa, Jeremiah-i büpa kü, “Nüng 
shingvaishiShembüpalei menü, Pashhur nevai, shejao Magor-Missabib shei 
menteke” shei e.  
4Mehenangkü Shembüpai hapakei enyüke: “Ngei nüng hatü nüngei küphüthü 
peü nyemhühen; nüngei müki eeshi jom vepalei yani mahhen. Ngei Judah am 
peü Babylon ongpalei lak kü shuohhen; büpai jom wüpküpei müei daihen, 
hatü yani jom jükemhen.  
5Ngei hapa chingnyü leipü mop, halei vampü douthü, haleipü douvang peü 
hatü Judah ongthülei dounyünangba kemei vepathü kü shuohtükhen. Jomi 
hapayü vehok hepak kü aetpü dou kei yah-ei Babylonei koei leidaihen, 
6hatü nüng, Pashhur, hatü nüngei shemei nyupüthü peü Babylon wüpküpei 
daihen. Halei nüng hatü nüngi shahshemi teteivanei eshuohpü nüngei 
küphüthü peü diyei mahng vütükhen.”  

Jeremiah-i Shembüpa kü Eelapü 

7Oh Shembüpa, nüngi ngei kü lueilemteke, hatü ngeiyü lueilemtükteke. Ngei 
meyü nüng-üng wong kohpüba, hatü nüngi ngei kü neüteke. Helushoei 
ngeiyü mihnyi pü leidaiteke, peüi ngei kü yaünyüke.  



1689 

 

 
   Daülangpü Laihing 

© 2005, Bible Society of India. 
 

 
 

 

8Mechem ngei shah ehen “Dehilao!” “Jüteishangtei!” shei mon ehen mü 
vamnyüke. Hanangkü helushoei Shembüpalei shah-i ngei kü yaüpülungpü, 
hatü naamshah mon koei peikünyüke.  
9“Büpa jung ne-etei-ü, nevaijü büpalei men hajük kü ne-etei-ü shei ejao, 
ngelei mongdang mongei büpalei shah-ü aw kei, hatü ngelei vangni mongei 
aw bahpükei shaamnyüke. Ngei hapa noshi nyiudaiteke, hingmei ngei 
neaoknyu.  
10‘Nyemhihan peü lemei nyüke! Büpa kü eshuohshah! Jeni büpa kü 
eshuohshah’ shei nümnümpü ngei dannyüke.” Ngelei mongkhen küphüthü 
peüi ngei huluh nyemshuohja shei dannyüke. “Üpai nyingpa, büpa kü 
lueilemhen aokpeih, hatü jeni büpa kü neütü bhüh yemhen aokpeih” shei 
enyüke.  
11Shejao Shembüpayü ngei mü wong kohpü hampa kei nyüpeih; hanangkü 
ngei kü shüveipüthü huluh shuohhen hatü aokpü nedanghen. Jomi neaokhen 
hatü hingmei veü ponghen. Jomei veü mechemao nebehen.  
12Oh Jeiyong Shembüpa, nüngi daülangpüthü kü doknyeih, hatü mongdang 
sholi dokei veinyüpeih. Nüngi jom kü bhüh yempü kü ngei veishah; 
mehenangkü ngelei nang nüng kü shuohtüktih.  
13Shembüpa kü lokeishuoh; Shembüpalei men vihtuh. Büpai nemeipüthülei 
lak kübü taopathü yangnyüpeih.  
14Ngei bühpü nyih-ü thaüvaü hettuh! Onyüi ngei pohpü nyih-ü moihiman 
tevaihü!  
15“Nüng kü hapeü yeshang hük büh-ei nyüke!” shei opa touei shahjang koei 
peiyei büpa mongonghüpü shennyak kao thaüvaü hettuh!  
16Hapa shennyakü Shembüpai nephahji-i noei yaktükpü ching kei nyuhütuh; 
Büpai dhom mü vaüpü eepü, hatü haümhah phei kü thep nyükpü danhütuh.  
17Mehenangkü büpai ngei onyülei vom mongei nejütük; hei nevailangmeyü 
onyü-ü ngelei mahngchong vaihen, hatü pinnyülei vom poukhah shepeih.  

18Shanghah hatü mongmang mon eeyei ngelei nyihthü peihhühen mü 
mehekei ngei onyülei vom mongeipü vampa?  

Jeremiah 21 

Jerusalem Dohen Tetpü 

1Mechem Hezekiah ongpai Malkiahlei cheha Pashhur hatü Maaseiahlei cheha 
Zephaniah ngongpa nyi Jeremiah touei shompa, hahepak kü Jeremiah touei 
peipü Shembüpalei shah:  
2“Chingmeilemlingei hamei men kü Shembüpa kü phekütuh; mehenangkü 
Babylon ongpa Nebukadnezzari ham khüei vehok pangkünyüke. Üpai nying, 
Shembüpai peihdaipü hepak kü dükpükei, shaangao yashanyale dou dükjü 
büpa ham toueipü leidaiphahen aokpeih” shei e.  
3Shejao Jeremiah-i jijinyi kü e,  
4“Zedekiah kü Shembüpai hapakei enyüke shei etuh: Bham haolei am kü 
shümei nyupü Babylon ong hatü büpalei nanglakthü khüei ammi noshi nyupü 
vehok phunglang kemei am khüei ngei leitükhen, hatü ngei hathü chingnyü 
mongei thaihühen. 
5Ngei ngelei lak haongei, wong kohpü lak noei mongshih longpai am khüei 
hokhen.  
6Ngei hapa chingei nyupü shennyak hatü yemhimakthü jühen, hatü 
jomphongü nyembenüng chamhilemi dihühen.  
7Hapheikü ngei Judah ong Zedekiah, büpalei lakchongbüthü hatü hapa 
chingnyü cham, yan hatü münghishaü kübü yangpüthü peü Babylon ongpa 
Nebukadnezzar hatü jom jühen yempü vepathü kü shuohtükhen. Büpai jom 
yani mahhühen; büpai jom kü phahji nevaijü yahyang shinshang meheyao 
nehuhen.”  
8Nyeinya vaishi Shembüpai hapakei enyüke shei nanglakthü kü etuh: 
“Veituh, ngei am touei yangnyu lem hatü dihen lem temnyüpeih.  

9Hapa chingnyülei nyupüthü peü yan, münghishaü nevaijü chami dihühen. 
Shejao am kü ching shümpü Babylon am touei üpai daiyei shakei 
vamhenshang, büpa hatü chenyüha nyi yangei nyuhen.  
10Ngei hapa chingnyü kü mei nevai ten dükhen temtüktü nyüpeih 
shei Shembüpai enyüke. Hapayü Babylon ongpalei lak kü shuohhen, hatü 
büpai hapa awi mahtükhen.”  
11Anyei vaishi Judah am ongsha ongshem kü, “Shembüpalei shah bangtuh” 
shei etuh;  
12Oh David am shem, Shembüpai hapakei enyüke: “Nepnüng dhom ieyei 
shahhing dou düktuh; Shüveipüthülei lak leipü gühlangshuohpü shennyakthü 
yangtuh. Hei nevaijema ammi dükpü mang nangkü ngei mongshih vamhen, 
hatü üpaiyao nemetaokhen mü aw kei bahhen.  
13Veituh, am Jerusalem amü kahji dok kü yaongvak aongpükei, kahjithü shak 
kü shaoshi uoshi nyüke. Shejao ngei am khüei nyüpeih shei Shembüpai 
enyüke.” Ammi, “Ham khüei üpa peiküaokhen? nevaijü ham nyushingei üpa 
shüaokhen?” shei enyüke.  
14Ammi dükhahpü betjük aimü ngei am kü hanghi shuohhen shei Shembüpai 
enyüke. Ngei ammei phaüthü kü awi haphen, hatü ha kü shonpü lemphü 
hahtükkemhen.  

Jeremiah 22 

Mong Lephen Thongpü 

1Shembüpai hapakei enyüke: Judah ongpalei shemei yiütuh hatü halei hapa 
shah eyeishuoh:  
2“Oh David ong uoshing kü uopü Judah ongpanüng, hatü nüngei 
lakchongbüthü hatü hapa shadenthü homei shüteipü nanglakthü, 
Shembüpalei shah bangtuh.  
3Shembüpai hapakei enyüke: Mehe shahhing hatü jiüpü nyüpa, ha düktuh. 
Shüveipüthülei lak leipü gühlangshuohpü shennyak yangtuh. Yenpa, 

hashihha nevaijü vaümnyü kü nejiüpü tedük nevaijü jom kü teshüvei, hatü 
hapa shing kü mang neshiüpü iy teyenhü.  
4Mehenangkü ammi hapa shahkung dükhen kenhingjema, David ong uoshing 
kü uopü ongthüi hapa ongshem shaden homei koyei khari hatü koyeithü kü 
uotü jomei lakchongbüthü hatü nanglakthü omshi peikahen.  
5Shejao nüngi hathü shahkungthü nebangjema, hapa ongshemü lavüngtoiyei 
leitükhen shei ngei lahnyeih” shei Shembüpai enyüke.  
6Judah ongpalei ongshem nangkü Shembüpai hapakei enyüke: “Ngei touei 
amü Gilead keiha nyujao, Lebanon shangching leshi nyulangmao, ngei amü 
hingmei mü bhih kahdok leitükhen, shennyak nenyupü ching kei leitükhen.  
7Ngei am khüei laophü laophülei lahhilaong notü jüpü am shomphahen, hatü 
jomi ammei cedar pü meipüthü agei aw kü jaktükhen.”  
8Jat longi kübü hapa chingnyü peih-ei daipü shennyakthüi hüki hük mü, 
“Hapa chingnyü kü mehekei Kahvangi henüng keipü dou dükshuohpa yo?” 
shei phehen,  
9hatü hapa kü jangpeyü, “Mehenangkü jomi Shembüpa, jomei Kahvang mü 
vangpüshuwpü mangtüktü lebü kahvangthü kü khümei chongphopü nangkü 
ha vampüja” shei ehen.  

Jehoahaz kü Jeremiahlei Shahjang 

10Nüngi didaipü ong nevaijü büpa lomohpü kü tethep; Halei meyü wüpküpei 
lüdaipüthü shing shahyaki theptuh; mehenangkü büpa mechemao laophülei 
kahdokei nyokeineleikahen, nevaijü hapa ne-eehen.  
11Josiahlei cheha Shallum, üpai cheha kü jeiyei Judah kü ong vaipa, shejao 
hapa shing leipü lüdai, büpa hajük kü hatouei nyokei neleiküpih, 
12shejao metou shingei büpa müei deiyei küplang, hapa shingei büpa dihen; 
büpa hajük kü hapa kahdok ne-eehen.  
13Üpai laophülei shem shahhing ne-e-i venya, hatü shahshemi shem jaan mü 
jaan mü venya, laophülei shennyak kü lat neshuoh-i angkü shem vehünya, 
onyükei.  

14“Ngei ngei nyingi jaandokei shing longi kohpü dungnukthü kohshi shem 
vehen” shei büpai enyüke. Hanangkü büpai ha kü ümha shadenthü longi 
kohshi, cedar pü yah-ei shihtü ha kü hakla long nyionyüke.  
15Cedar pü yah-ei shem vepai nüng meipü ong leshi leihünyu je? Ampai 
hahtü yingtü mehe shahhing hatü mehe jiüpa ha nedükangpü je? Hanangkü 
büpa mü lemphüli meishi nyuhampeih.  
16Büpai taopa hatü nehahneyingpüthü kü jiüpü shahhing dükpeih, hanangkü 
büpa mü lemphüli meishi nyuhampeih. Ngei nyingtuh shei epeyü ha nevaipü 
je shei Shembüpai enyüke.  
17Shejao nüngei mükhimongü shahhing e-epü mop danghen, mang neshiüpü 
iy yenhen, mih kü shüveitü aettei daihen deihshi nyüke.  
18Hanangkü Josiahlei cheha Jehoiakim, Judah amei ongpa nangküShembüpai 
hapakei enyüke: “Üpaiyao büpalei mahngshe kü, ‘Onyükei, jeihinaü!’ 
‘Onyükei, nyahinaü!’ shei nethephen. Üpaiyao ‘Onyükei, ngelei shembü!’ 
‘Onyükei, ngelei ongpa!’ shei neyounghen.”  
19Gadu mahng vüpü keiha büpalei mahng vühen; büpayü Jerusalem 
penyüsha haolei shüei daiyei yaktükhen.  

Jerusalem Nangkü Jeremiah-i Kopü Shahjang 

20Jerusalem nanglakthü, Lebanonlei aongei leneishuoh, hatü Abarimlei 
ngeüwong anpü Bashanei danhütuh; mehenangkü nüngei küphüthü mih-i 
neütükteke.  
21Nüng angeideiyei nyushi ngei etepih, “Ngei ha kü nebangpih” shei nüngi 
epeih. Hashih mebü-üng ngelei shah nebangpeyü nüngei vanglem 
vaihampeih.  
22Vanglüki nüngei mi yompüthü peü mao-ei lüdaihen, hatü nüngei küphüthü 
peü wüpküpei lüdaihen. Hahepak kü nüngei mang nangkü nüng veühen 
hatümongmanghen.  

23Oh Lebanonlei nyupüthü, cedar püyingei jep lingtü nyupüthü, Mechem 
tüngpüyapü peihenshang, am meshük thephen? nyüha hük hapeü bühshingkü 
tüngpükei tüngkahen.  

Jehoiakin kü Kahvangi Shahphenpü 

24Shembüpai Judah amei ongpa Jehoiakimei cheha Jehoiakin kü eteke, 
“Hingmei ngeiyü vanyangyem Kahvang, nüngü ngelei lakdahphi kü sheppü 
anguti kei nyulangmao, ngei nüng bhühtükhen.  
25Nüng jühen yempü, nüngi nyempü Nebukadnezzar hatü Babylon am kü 
nüng shuohtükhen.  
26Ngei anyü anjiphen wüpküpei deitükhen. Anji üpaiyao nebühpü lebü 
kahmükei deiyei halei anjiphen dihen.  
27Nüng hapa kahdokei nyokei leihüei deihjao nyokei neleiaokhen.”  
28Hapa Jehoiakinü yaktükpü dükten je? üpaiyao nenapü douten je? Mehekei 
büpa hatü büpalei hapeüthü jomi nenyingpü kahdokei deishihhen? shei ngei 
eteke.  
29Oh kahdok, kahdok, kahdok, Shembüpalei shah bangtuh!  
30Shembüpai hapakei enyüke: “Ha shennyakü hapeü neshiüpükei nyangei 
tuhtuh. Shennyak hük laophülei nyih kü uoshing jeihen neshiüpü; 
Mehenangkü büpalei hapeüthü üpaiyao David ong uoshing kü uohen 
nevamhen, hatü Judah kü shao vanglem nelemhen.”  

Jeremiah 23 

Wüpküp Pheikü Monglem 

1Ngelei mithü het hahshing leipü mahtükpü hatü haitükpü mi yombüthü 
onyükei! shei Shembüpai enyüke.  
2Hanangkü Shembüpa, Israel Kahvangi ngelei nanglak mi yombüthü kü 
hapakei enyüke: “Mehenangkü ammi ngelei mithü kü nejungnelangi haitük, 
hatü changtükpü nangkü, ammi dükpü douten tata kü ngei am kü hanghi 
shuohhen shei Shembüpai enyüke.  

3Ngei haitükpü ngelei mithü kahmük peü leipü ngei thaihen, hatü kahdok 
yemei müei leihen; halei jomi hapeüthü longi angei nanglak dahen.  
4Ngei jom haümhen mi yombüthü tuhhen, hatü jom hajük kü nenyemhen 
nevaijü nehanhen, nevaijü nemahnechahhen” shei Shembüpai enyüke.  

Davidei Daülangpü Pükao 

5Ngei David kü kon kohshi vanglem lemhen, hatü kahdok kü mehe shahhing, 
hatü jiüpü nyüpa, ha dükhen daülangpü Pükao hük vamhühen nyihthü 
ngoikünyüke, shei Shembüpai enyüke.  
6Büpalei nyihthü kü Judah yanghen, hatü Israel am nyiushemmei kü nyuhen. 
Büpa kü, “Shembüpayü jenei daülangpüba” shei nyükhen.  
7Nanglakthüi hajük kü Ijip kahdok leipü Israel am müei leipü vanyangyem 
Kahvang men kü nelahhen,  
8shejao Israel hapeüthü apsha kahdok hatü büpai haitükpü kahdokthü leipü 
Israel am müei leipü vanyangyem Kahvang shei lahhen nyihthü ngoikünyüke 
shei Shembüpai enyüke. Hapheikü jomi jomei kahdokei nyuhen.  

Thibüthü Nangkü Jeremiahlei Shahjang 

9Thibüthü nang epü: Ngelei mongei mongdang mangdaiteke, ngelei vang peü 
kheünyüke; Mehenangkü Shembüpa hatü büpalei daülangpü shahthü homei 
ngeiyü yiüi manpü, hatü yiüi chokpü shennyak kei leidaiteke.  
10Kahdokü mükbongjuyungpüthüi maei nyüke; thaüvaüpü nangkü kahdoki 
mahng thepnyüke, hatü jahpan kübü phenha vandaiteke. Thibüthülei lem 
nemei, hatü jomei wong nejiüi nonyüke.  
11“Thibü hatü ngongpa nyiphen Kahvang nenying; Ngelei shemei dangkao 
ngei mang eenyüke” shei Shembüpai enyüke.  
12Hanangkü jomei lemü vangnyak lemnyü kei nyuhen, hapa kü jom changei 
deiyei dohühen. Jom shanghahpü bong kü ngei jom kü vongshüh koei peihen 
sheiShembüpai enyüke.  

13Samaria am thibüthü khongkü ngei hapa jiühitbenüng dou eepeih: Jomi 
Baal kahvangei men kü teteivannyüke, hatü ngelei nanglak Israel am 
lemnyongei münyüke.  
14Shejao Jerusalem am thibüthü khongkü nyeinya nemeipü dou ngei eepeih. 
Jomi mükbongjuyung düknyüke, hatü shahshem kü kamnyüke; Jomi douten 
dükpüthülei lak wong kohhünyüke; hapai üpayao mang kübü nyokei 
neleinyu. Ngei touei jom peü Sodom am keiha, hatü Jerusalemü Gomorrah 
kei nyüke.  
15Hanangkü thibüthü nangkü Jeiyong Shembüpai hapakei enyüke: “Ngei jom 
kü shahyakpü hahying ühhen, hatü dihen leü kohpü yung yingshuohhen; 
Mehenangkü Jerusalem leipü thibüthü homei Kahvang nenyingpü douthü 
kahdok kü vamhüteke.”  
16Jeiyong Shembüpai hapakei enyüke: “Ammi thibüthüi teteivanei epü kü 
tebang; jomi am kü angsha monglem shah-i mahünyüke. Jomi jomei sholi kü 
peipü manghkhang enyüke; SHEMBÜPAleipü epü nevai.” 
17Ngei yakphongpüthü kü jomi düngei, “Am mü chingmei nyuhen” shei 
enyüke, hatü mongdang vaanpüthü peü kü, “Mepa shanghah-ao nepeiküpih” 
shei enyüke.  
18Shejao jomi hapa eehen hatü danhen mü Kahvang thaihiyu kü üpa ompa? 
Üpai büpalei shah bangei danpa?  
19Veituh, mongshihpai Shembüpalei Yinglükleisho vamkahen, hatü 
nemeipüthülei shangjing kü alüngleple vamhühen.  
20Büpalei mongei tempü peü mangjiü thahshi Shembüpalei mongshih nyokei 
neyahlanghen. Ngoikahen nyihthü kü nüngi ha lekei nyinghen.  
21Ngei hathü thibüthü neshomshomi jomi laophülei shahjang kotü 
longteinyüke; Ngei jom kü ne-epü kü jom teteivanei enyüke.  
22Shejao jom paoh ngelei thaihiyu kü omlangmeyü jomi nanglakthü kü ngelei 
shah ehen, hatü jomei nemeipü lem hatü douten kübü lepei leihah shepeih.  

23Ngeiyü yopailei mon nyupü Kahvang je? Tailuei nyupü Kahvang nevaipü 
je? shei Shembüpai enyüke.  
24Ngei ne-eeaokhen mü hanei joaokhen je? shei Shembüpai enyüke. Ngei 
vangsho hatü kahdoknyü maei nenyupü je? shei Shembüpai enyüke.  
25Ngelei men kü shahshem teteivanpü thibüthüi epü shah ngei dantepih. 
Jomi, “Ngei mangh hük manghpeih! Ngei mangh hük manghpeih!” shei 
enyüke.  
26Jomei sholi kü lejapü eyei meshük lushi hapa thibüthü nyuhenang?  
27Chebü chepai Baal kahvang kü khümei ngei betükpükei jom hüki hük mü 
eteipü mang homei ngelei nanglakthüi ngelei men betükhen shei deihnyüke.  
28Mangh manghpü thibüthüi mangh etuh, shejao üpa kü ngelei shah nyu, 
hingshangi ha etuh. Hah mü hahtang melei shetteiaokhen? shei Shembüpai 
enyüke. 
29Ngelei shah-ü aw nevaijü yaong khih mü nihtükpü kaoklak neleang je? 
shei Shembüpai enyüke.  
30Hanangkü ngelei shah hük leipü hüki güh-ei eteipü thibüthü kü ngei 
khünyüpeih shei Shembüpai enyüke.  
31“Hih” thibüthüi laophülei yeijaang aülaüei etü, “Shembüpai hapakei 
enyüke” shei eteipüthü kü ngei khüei nyüpeih shei Shembüpai enyüke.  
32Shahshem mangh tetei eteipüthü kü ngei khünyüpeih shei Shembüpai 
enyüke. Jomi ngelei nanglakthü kü shahshem eyei lemnyongei mülangnyüke, 
shejao ngei jom neshom nevaijü neje. Jomi maaniyao nanglakthü nanglei 
nedanghünyu shei Shembüpai enyüke.  

Shembüpalei Hanggovih 

33Mechem hathü nanglakthü nevaijü thibüi nevaijü ngongpa hüki, 
“Shembüpalei shahjang mehe khih?” shei phehüjü nüngi hathü kü, 
“Amphongü hanggovih khih, hatü ngei amphong yakphonghen” 
sheiShembüpai enyüke shei etuh.  

34Thibü hük nevaijü ngongpa hük nevaijü shennyak hanei, 
“Hapayü Shembüpalei shah” shei ejema, ngei hapa shennyak hatü jom shem 
kü hanghi shuohhen.  
35Amphongi nedoh-i laophülei küphü nevaijü shem am kü, “Shembüpai mehe 
jangpa?” nevaijü “Shembüpai mehe epa?” shei phenyüke.  
36Shejao amphongi, “Shembüpalei shah” shei ju kü vamei te-etei; 
mehenangkü laophü laophülei shah-i hanggovih leidaiteke; hapa keiha 
vanyangyem Kahvang, Jeiyong Shembüpa, jenei Kahvangei shah 
nyongnyongdah-i leitüknyüke.  
37“Shembüpai nüng kü mehe jangpa?” nevaijü “Shembüpai mehe ephopa?” 
shei amphongi thibü kü pheyei nyunyüke.  
38“HapayüShembüpalei shah” shei amphongi elangmao, Shembüpai hapakei 
enyüke: “Hapayü Shembüpalei shah” shei amphongi te-etei shei ngei am kü 
ejao, amphongi hapa shah noteinyüke.  
39Hanangkü hingmei ngei toueipü am hatü ambü ampa kü shuohpü chingnyü 
omei betükhen hatü yaktükhen.  
40Mechemao nebehen nedohnetenpü mongmang, hatü veüpong ngei am touei 
koei peihen.  

Jeremiah 24 

Adhajük Mühdow Nyi 

1Jehoiakimei cheha, Jehoiakin Judah amei ongpa, hatü büpalei 
lakchongbüthü, mistrithü hatü komathü Jerusalem leipü Babylonei 
Nebukadnezzar ongpai wüpküpei shetei lüdaipheikü Shembüpai ngei kü 
adhajük mühdow nyi phopshem chingshelei haüshi huphüteke. 
2Mühdow hük keyü longi meipü adhajük, shongei shümpü betjük kei, hatü 
mühdow hükpa keyü longi nemeipü, hahhen nemei-i nyuteke, 
3hatü Shembüpai ngei kü, “Jeremiah, nüngi mehe eenyüke?” shei eteke. 
“Adhajük, meipü adhajükü longi meishi, hatü nemeipü adhajükü longi nemei-
i, nehah-aokhen mü eenyüke” shei ngei eteke.  

4Hahepak kü Shembüpalei shah ngei touei peiteke:  
5Shembüpa, Israel Kahvangi hapa enyüke: Hathü meipü adhajük keiha, Judah 
am üam hapa shing kübü Babylon kahdok wüpküpei shomei nyüpa, hathü kü 
ngei meipü adhajük kü keiha bamshi noteihen.  
6Ngei ngelei müki hathü kü mei shingvaishi veihen, hatü ngei hathü hapa 
kahdokei müei leihen. Ngei jom lingei leihen, shejao jom neshaaktükpih; ngei 
jom sheiphonghen, shejao nebhitükpih.  
7“Ngeiyü Shembüpa khih” shei nyinghen mongdang ngei jom kü shuohhen. 
Jomü ngelei nanglak, hatü ngeiyü jomei Kahvang; mehenangkü jomei 
mongdang kempai ngei touei mong lepei leihen.  
8Shejao nemeipü adhajük keiha, mepa hahhen nemei, hapa keiha ngei Judah 
ongpa Zedekiah, büpalei lakchongbüthü hatü hapa kahdok nevaijü Ijip leipü 
yangei nyupüthü peü kü ngei nohen.  
9Ngei jomü kahdoknyü jatthü peü touei nyemhübenüng, mang dou leihühen, 
ngei metouei jom changei deishihhen, halei jomü peüi yaüpülungpü, mihnyi 
pü, eelanyongnya dou hatü thaüvaüthemthe leihühen.  
10Ngei jom hatü chebü chepa kü shuohpü kahdok leipü mangmah thahshi 
ngei jom khüei yan, münghishaü hatü cham shomhen.  

Jeremiah 25 

Babylon Wüpküp Nang Epü 

1Hapayü Babylon kü Nebukadnezzari ong vaipü shongpü bong, hatü Josiahlei 
cheha Jehoiakimi Judah kü ong vaipü bong alipabü kü Judah nanglakthü 
nangkü Jeremiah touei peipü Shembüpalei shah.  
2Hapakei Jeremiah thibüi Judah nanglak hatü Jerusalemei nyupüthü peü kü 
eteke:  
3Judah am Amonei cheha Josiah-i ong vaipü bong anpüjempabü kü pangei 
shinnyih ngoishi bong hapüjem mongkü Shembüpalei shah ngei touei 
peiteke, hatü nedoh-i ngei am kü etepih, shejao ammi ha nebangpeih.  

4Shembüpai nedoh-i büpalei thibüthü shomteke, shejao ammi nebang.  
5Jomi am kü, “Shaang am peüi ammei nemeipü lemthü hatü ammei douten 
kübü mong leptuh. Shejüang Shembüpai am hatü ammei bühipa kü denshing 
shuohpü kahdokei nyuhen.  
6Ammi lebü kahvangthü chongtepho hatü hathü kü tekhüm, hatü ammei 
lakdoui ngei mong teshihhü. Shejüang ngei am kü hanghi neshuohpih” shei 
eteke.  
7“Shejao amü laophü nyingi ma yahhen mü ammi ngei epü nebangi ammei 
lakdou-i ngei mongshihhüpeih” shei Shembüpai enyüke.  
8Hanangkü Jeiyong Shembüpai hapakei enyüke: Ammi ngelei shah nebangpü 
nangkü,  
9ngei apshaphi leipü jatthü Babylon ongpa Nebukadnezzar, ngelei 
chongphobü, hapa kahdok hatü halei nyupüthü hatü ha kü shinei nyupü 
jatthü khüei müei peihen; ngei chemjalak kü hathü mahtükhen hatü jomü 
nyemhübenüng dou, eelanyongnya hatü nedohnetenpü veüpong leihühen.  
10Ngei jom toueipü mongongmonglepü ngeü, yiükjing mo mongongpü ngeü, 
hah ngümpü ngeü, hatü awdük vangngai changtükhen.  
11Hapa kahdok kemei lavüngtoiyei leihen hatü ha jatthüi bong pejempüan 
thahshi Babylon ongpa chongphohen.  
12Shejao mechem bong pejempüan lomhenshang, ngei Babylon ong hatü 
büpalei kahmük kü hanghi shuohhen, hatü den kü hapa kahdok lavüngtoiyei 
leitükhen shei Shembüpai enyüke.  
13Ngei hapa kahdok khüei epü douthü, lailei nyangei nyupü peü hatü 
Jeremiah-i jatthü peü khüei epü hapa kahdok khüei yah-ei peihen. 
14Mehenangkü jatthü longi hatü longpü ongthüi jom aa leihühen; ngei jomei 
dou hatü lakdouthü aimü nyokei shuohhen.  

Jatthü kü Kahvangei Shahphenpü 

15Shembüpa, Israel Kahvangi ngei kü ha eteke: “Ngelei lak leipü ngei 
mongshihpü hapa yiüshong yahtuh, hatü ngei nüng üam jatthü touei shom, 
hathü kü ha yingeishuoh.  
16Jomi ha yingtü yonteihen hatü ngei jom touei yan shomhen vaipü nangkü 
ngaei longteihen.”  
17Hanangkü ngei Shembüpalei lak leipü yiüshong yah, hatü büpai ngei 
shompü jatthü kü ha yingteke.  
18Jerusalem hatü Judah jilathü, haleipü ong hatü lakchongbüthü, jom 
shinnyih nyupükei lavüngtoiyei leihühen, peüi yaüpülungpü, mihnyi pü, 
eelanyongnya dou hatü thaüvaüthemthe leihühen;  
19Ijip ong Pharaoh, büpa mü sheühteipüthü, lakchongbüthü, hatü büpalei 
nanglakthü peü,  
20hatü haleipü kung shennyakthü peü; Uz amei ongthü peü; Philistia amei 
ongthü peü, (Ashkelon, Gaza, Ekron, hatü Ashdodlei tuhpü shennyakthü 
peü);  
21Edom, Moab hatü Ammon; 
22Tyre, hatü Sidon kübü ongthü; yungdang homei yungkung chingthü kübü 
ongthü;  
23Dedan, Tema, Buz hatü shangshe sho kuptükpüthü; 
24Arabia am ongthü peü, hatü bhih kahdokei nyupü kung shennyakthülei 
ongthü peü;  
25Zimri, Elam hatü Media amei ongthü peü; 
26hatü apshaphi ongching kübü ongthü peü, tailuei hatü yopailei nyupü hük 
pheikü hük, kahdok shak kü nyupü ongchingthü peüi hapa yinghen. Jom peü 
pheikü Sheshakh ongpai hapa yinghen.  
27Jeiyong Shembüpa, Israel Kahvangi hapakei enyüke shei nüngi hathü kü 
etuh: Mehenangkü ngei am touei yan shompü nangkü yingtuh, choktuh hatü 
bhaituh, dotuh hatü paoei teyaong.  

28Shejao jomi nüngei lak leipü yiüshong yah-ei neying-ü shei eküjema, nüngi 
hathü kü Jeiyong Shembüpai hapakei enyüke shei etuh: Ammi ha yinghen 
vongbong!  
29Veituh, ngelei men kü nyükpü hapa chingnyü kü shanghah koei peikünyeih, 
hatü am nehanghi-i nyuaokhen je? Am hangnehi-i nenyupih; mehenangkü 
ngei kahdoknyülei nyupüthü peü touei yan kü nyüknyüpeih shei 
Jeiyong Shembüpai enyüke.  
30Hanangkü jom khüei hathü shah teteivanei etuh: Shembüpai vangsho leipü 
ngünghen; Büpai büpalei daülangpü nyushing leipü vangmuk kei ngeü 
vamhen, hatü büpalei kahdok khüei büpai ngünghen. Nyalingngupai 
ngümpüthüi keiha büpai hapa kahdokei nyupüthü peü khüei lenhen.  
31Hapa vüngjang jangei kahdok dohpü ngoishi daihen; 
mehenangkü Shembüpai jatthü khüei yaonghen; büpai hangkuli peü kü 
shahphenhen, hatü nemeipüthü yani mahhühen shei Shembüpai enyüke.  
32Jeiyong Shembüpai hapakei enyüke: “Veituh, jat hük kübü hük shei 
shanghah yaüei daikünyüke.”  
33Hapa nyih Shembüpai jüpüthü kahdok dohpü junghük kübü junghük 
thahshi nyuhen. Jom kü üpaiyao mahng nethephen, nevaijü üpaiyao 
jungeilangei mahng nevühen; jomü kahdok leipü nyüphinya kei nyuhen.  
34Theptuh hatü youngtuh am mi yombüthü; bhihla kü duteituh, am mi khong 
müpüthü. Mehenangkü am jühen hepak ngoiteke; am dohen hatü dükbhaok 
haipükei haidaihen.  
35Mi yombüthü melei nenyai-i nyuhen, mikhong müpüthü yanglem 
neshiühen.  
36Mi yombüthü lenpü bangtuh, mikhong müpüthü theppü bangtuh, 
mehenangkü Shembüpai jomei thüngkon mangtükteke.  
37Shembüpai mongshihpü nangkü veinyuhüpü shingthü lavüngtoiyei 
leitükhen.  

38Mailangi laophülei yaongsha tuhphongpü keiha, Shembüpai laophülei 
nanglak tuhphonghen, hatü jomei kahdok lavüngtoiyei leitükhen, hatü 
hapayü vepathülei yan, hatü Shembüpalei mongshih homei ha vamhen.  

Jeremiah 26 

Jeremiah Shahphenhen Deipü 

1Josiahlei cheha Jehoiakimi Judah kü vanglem lemhen chongpang hepak kü 
hapa shah SHEMBÜPAleipü peiteke:  
2Shembüpai hapakei enyüke: Shembüpalei shahphen shingei yaongtuh, 
hatü Shembüpalei shemei khümnüng peipü Judah jilathü kübü nanglakthü kü 
ha etuh. Ngei nüng kü epü lemphü eyeishuoh; shah phahükao te-am.  
3Üpai nyingpa, jomi ha bangei jom peü laophülei mang lem kübü mong 
lephen aokpeih. Shejema jomi dükpü mang nangkü ngei jom shangkü koei 
peihen shei tempü shanghah kübü ngei mong yeiyahen.  
4Shembüpai hapakei enyüke shei jom kü etuh: Ammi ngelei shah nebangjema 
hatü ngei am kü shuohpü shahkung kü nemüjema,  
5hatü ammi nebangjao ngei am touei leiyei leiyei shompü ngei chongphopü 
thibüthülei shah nebangjema,  
6ngei hapa shemü Shiloh kei leitükhen, hatü hapa chingnyü-ü kahdok shak 
kübü jatthü khongkü thaüvaütükpü dou hük leitükhen.  
7Shembüpalei shemei Jeremiah-i hathü shah epü ngongpathü, thibüthü hatü 
nanglak peüi dan.  
8Shejao Shembüpai büpa kü etuh shei epü lemphü nanglakthü kü Jeremiah-i 
ekümhinüng, ngongpathü, thibüthü hatü nanglakthü peü thaiyei büpa yep, 
hatü, “Nüng jühen! 
9Mehekei nüngi Shembüpalei men kü hapa phopshem Shiloh kei leidaihen, 
hatü hapa chingnyü shennyak nenyui lavüngtoiyei leitükhen shei epa?” shei 
e, hatü Shembüpalei shemei Jeremiah shonei nanglakthü thai.  

10Mechem Judah am lakchongbüthüi ha jung danpa, jomi ongshem 
kübü Shembüpalei shemei aong, hatü phopshem kü Shaden Ja shadenei uo.  
11Hapheikü ngongpathü hatü thibüthüi lakchongbüthü hatü nanglak peü kü, 
“Hapa shennyakü dihen shangteke; mehenangkü büpai hapa chingnyü khüei 
eteke. Ammei dhaongi ha danteke” shei e.  
12Hahepak kü Jeremiah-i lakchongbüthü hatü nanglakthü peü kü eteke: 
“Hapa phopshem hatü hapa chingnyü khüei ngei eyei ammi danpü shahthü 
peü teteivanei ehen shingvaishi Shembüpai ngei shompeih.  
13Hanangkü shaang ammei lemthü hatü dükhiling yeiyatuh, hatü Shembüpa, 
ammei Kahvangei shah bangtuh. Shejüang am khüeiShembüpai shuohhen 
epü shanghah vongshüh neshuoh-i mong yeiyadaihen.  
14Ngei payü, ammei lakmongei nyüpeih; am kü mehe mei hatü jiüpeih shei 
deih, ha dükshih.  
15Shejao ammi ha nyingtuh, ammi ngei jütükjema, ammi laophü nying kü 
mang neshiüpü iy ammei chingnyü, hatü halei nyupüthü kü yenhüpü 
vaikahen; hingmei ammi danshi hathü shah ehen shingvaishi am 
touei Shembüpai ngei shompeih.”  
16Hahepak kü lakchongbüthü hatü nanglakthü peüi ngongpathü hatü 
thibüthü kü, “Hapa shennyak tejü; büpai Shembüpa, jenei Kahvangei men kü 
jen kü epü khih” shei e.  
17Hapheikü kahmük kü behethü hanei shephilei aongei nanglak khong thaipü 
kü eteke.  
18Judah am Hezekiah ongpalei nyih kü Moresheth am Mikah-i teteivanei 
epeih. Büpai, Jeiyong Shembüpai hapakei enyüke” shei nanglakthü kü epeih; 
Zionü kah kü han hokpükei hoktükhen, Jerusalemü nyüp yakshing leitükhen, 
hatü phopshem shangü phaüying leidaihen.  
19Judah am Hezekiah ongpa nevaijü Judah ami ha tata kü Mikah jüla? 
Hezekiah-i Shembüpa kü nenyem hatü büpa bampü neyemangpü je? Büpai 
koei peihen shei jom khüei epü shanghah vongshüh neshuohhen Shembüpalei 

mong neyeiyaangpü je? Shejao jeni jen nyingkü shanghah vongshüh koei 
peihahnyu khih!  
20Shao lebü shennyak hük Shembüpalei men kü teteivanei nyu. Büpayü 
Kiriath-Jearim leipü Shemaiahlei cheha Uriah nyu. Büpai hapa chingnyü hatü 
kahdok khüei Jeremiah-i epü shah meimei teteivanei nyu.  
21Mechem Jehoiakim hatü büpalei lakchongbüthü hatü veshanthüi Uriah-i 
epü shahthü danpa, ongpai büpa jühen yem, shejao mechem Uriah-i hapa 
danpa, büpa nyemei Ijiplei laongei yiüdai.  
22Shejao Jehoiakim ongpai Akhborlei cheha Elnathan Ijiplei lebü 
shennyakthü mü shom.  
23Jomi Ijip leipü Uriah müei anei Jehoiakim ongpa touei müei dei, hatü büpai 
büpa yani bapei jütü büpalei mahng banghnyüha vüteipü mahngchongei 
yakphong.  
24Shejao Shaphanei cheha Ahikami Jeremiah khüambakpü nangkü büpai 
nanglakthü kü jühen neshuoh.  

Jeremiah 27 

Jeremiah-i Pang Paipü 

1Judah kü Josiahlei cheha Zedekiah-i ong vaiyei chongpangpüleiShembüpalei 
shah Jeremiah touei peiteke.  
2Shembüpai ngei kü hapakei eteke: Nüng nyingi vü bhawtuh, hatü ha nüngei 
üng kü ngeihtuh. 
3Hapheikü Edom, Moab, Ammon, Tyre hatü Sidon ongthü kü Jerusalemei 
Judah ongpa Zedekiah touei peipü phongmokbüthü homei hapa shahjang 
shomtuh.  
4Jeiyong Shembüpa, Israel Kahvangi hapakei enyüke shei jomei ongthü kü 
nyem-ejanüng eyeishuoh: Ammei ongthü kü hapa etuh:  

5Ngelei ngan longpai hatü ngelei laklu wong longpai ngei kahdoknyü hatü 
halei nyupü hangku hatü yemhimakthü lingpeih, hatü ngei monghahpü 
shennyakthü kü shuohpeih.  
6Shaang ngei hapa kahmükthü peü ngei chongphopü Babylon ongpa 
Nebukadnezzar kü shuohtüktih, hatü phaüyemthüi dangkao büpa 
chongphohen shuohtüktih.  
7Büpalei kahdok dohen hepak mangngoi thahshi jatthü peüi büpa, hatü 
büpalei cheha hatü chehü chongphohühen; hapheikü mon jom jati wong 
kohpü jatthü hatü longpü ongthü chongphohühen.  
8Shejao mepa jat nevaijü ongchingi Babylon ongpa Nebukadnezzar ongpa 
chongnephohen, hatü Babylon ongpalei pang nepaihenshang, Nebukadnezzar 
homei ngei chemjalak kü mangmahtük thahshi ngei hapa jat yan, 
münghishaü, hatü chamhilemi hanghihühen.  
9Hanangkü am kü, “Amphong mechemao Babylon ongpa chongnephopih” 
shei epü thibüthü, tetpüvanpüthü, mangh manghteipüthü, lashüh dokpüthü 
hatü phongyompüthülei shah tebang.  
10Jomi am kü shahshem teteivanei enyüke hatü hapai am ammei kahdok 
leipü tailuei daihen hean benhen; ngei am changtükhen hatü am mahhen.  
11Shejao mepa jati Babylon ongpalei pang paihen hatü chongphohen, ngei 
jomü laophülei kahdokei kahling yungpüei chingchingei nyuhühen 
shei Shembüpai enyüke.  
12Aihük shahjang ngei Judah ongpa Zedekiah kao shuohtepih: Babylon 
ongpalei pang kü shütuh; büpa hatü büpalei nanglakthü chongphoei meishi 
nyutuh shei etepih.  
13Babylon ongpa chongnephopü jatli kü yan, münghishaü hatü chamhilemi 
dihühen shei Shembüpai epü kei mehekei nüng hatü nüngei nanglakthü 
dihenang?  
14Babylon ongpa chongtepho shei epü thibüthülei shah tebang; mehenangkü 
jomi am kü shahshem teteivanei enyüke.  

15Ngei jomphong neshomshomi ngelei men kü shahshem teteivanei enyüke 
shei Shembüpai enyüke. Hanangkü ngei am hatü am kü shahshem epü 
thibüthü changtükhen hatü mahtükhen.  
16Hahepak kü Shembüpai hapakei enyüke shei ngei ngongpathü hatü 
nanglakthü peü kü eteke: “Shembüpalei shemei nyupü yungshongthü lomi 
Babylon leipü leikahen” shei am kü shahshemi teteivanei epü thibüthülei 
shah tebang; mehenangkü jomi am kü shahshem enyüke. 
17Ammi hathülei shah tebang; Babylon ongpa chongphotuh hatü meishi 
nyutuh. Mehekei hapa chingnyü lavüngtoiyei tuhhenang?  
18Jom hingmeipü thibüthü vaijema, hatü Shembüpalei shah jom mü nyujema, 
Shembüpalei shem, Judah ongpalei shem hatü Jerusalemei aoei nyupü 
yungshongthü Babylonei yah-ei nedaihen mü jomi Jeiyong Shembüpakü 
nyemphop.  
19Mehenangkü Jeiyong Shembüpai shennyakthü, melangnyiam yungkuk, 
yaongshung hatü chingnyülei tuhphongpü lebü yungshongthü,  
20Babylon ongpa Nebukadnezzari Jerusalem leipü Babylonei Jehoiakimei 
cheha Judah ongpa Jehoiakin mü lebü Judah hatü Jerusalem kü mübüthü 
wüpküpei deishingkü büpai hathü koei nedai.  
21Jeiyong Shembüpa, Israel Kahvangi Shembüpalei shem, Judah hatü 
Jerusalem leipü ongshemei tuhpü yungshongthü nangkü hapakei enyüke:  
22Hathü kemei Babylonei deilanghen, hatü ngei hathü baong mangyem 
thahshi halei nyuhen. Hapheikü ngei hathü koei leihen hatü hatou shingei 
tuhhen shei Shembüpai enyüke.  

Jeremiah 28 

Hananiah-i Jeremiah Khüei Yaongpü 

1Zedekiah-i Judah kü ong vaipü bong ali mü lenyang ngapabü pangpü hapa 
bong-üng Gibeon leipü Azzurlei cheha Hananiah thibüi ngongpathü hatü 
nanglakthü peü nyushi Shembüpalei shemei ngei kü eteke:  

2“Jeiyong Shembüpa, Israel Kahvangi enyüke: ‘Ngei Babylon ongpalei pang 
mangtüktih.  
3Bong nyi mong kü Babylon ongpa Nebukadnezzarlei shem leipü 
yungshongthü ngei hapa shingei yah-ei leihen.  
4Shao ngei Babylon wüpküpei daipü Jehoiakimei cheha, Judah ongpa 
Jehoiakin hatü nanglakthü peü hapa shingei müei leihen; mehenangkü ngei 
Babylon ongpalei pang mangtükhen’ shei Shembüpai enyüke.”  
5Hahepak kü Shembüpalei shemei yaongpü ngongpathü hatü nanglakthü 
nyushi Jeremiah thibüi Hananiah thibü kü jangei eteke. 
6Jeremiah thibüi, “Amen! Shembüpai hapakei nyemdükma! Nüngi teteivanei 
epü shahthü kei Shembüpalei shem leipü deilangpü yungshongthü hatü 
Babylon wüpküpei nyupüthü müei nyemleiküma! 
7Shejao ngei mehe am hatü nanglakthüi danshi ekahen, ha kü bangtuh: 
8Ji shekü nyupü thibüthüi ongchingthü, kahmük longi khüei vehok vamhen, 
shanghah hatü chamhilem peihen teteivanei nyuhampeih. 
9Shejao thibü üpai chingmeivangmei jung tetei enya, büpa kü hingshangpü 
thibü sheiyü büpai tetpü peü jiüküjü mon ehen” shei eteke.  
10Hahepak kü Hananiah thibüi Jeremiahlei bhagchong leipü pang bhüh-ei 
yah-ei mangtük,  
11hatü büpai, “Shembüpai hapakei enyüke” shei nanglakthü peü kü eteke: 
“Ngei shaang dükpü keiha bong nyi mongkü Babylon ongpa 
Nebukadnezzarlei pang jatthü peüei bhagchong leipü bhühtükhen” shei e. Ha 
kü Jeremiah hatoueipü dailem yemei lüdai.  
12Hananiah thibüi Jeremiah thibülei bhagchong leipü pang bhühlangtü kanja 
angphei kü Shembüpalei shah Jeremiah touei pei: 
13Daituh, hatü Shembüpai Hananiah kü hapakei enyüke shei etuh: Nüngi pü 
yah-ei lingpü pang mangtükteke shejao hapa nangjei nyiami lingpü pang 
danghen hih.  

14Jeiyong Shembüpa, Israel Kahvangi hapakei enyüke: Babylon ongpa 
Nebukadnezzar chongphohen shingvaishi ngei jatthülei bhagchong kü nyiami 
lingpü pang paihühen, hatü jomi büpa chongphohühen. Phaüyemthüi 
dangkao büpa chongphohühen.  
15Hapheikü Jeremiah thibüi Hananiah thibü kü, “Bangtuh, Hananiah! 
Shembüpai nüng neshomshomi shahshem kü hinglemhen mü nüngi hapa jat 
yawhlangteke.”  
16Hanangkü Shembüpai hapakei enyüke: “Ngei hapa kahdok kübü nüng 
nüngtükhen. Shenüng-üng nüng dihen; mehenangkü nüngi Shembüpa khüei 
chongventeke.”  
17Hapa bong len nyetpabü kü Hananiah thibü di.  

Jeremiah 29 

Wüpküpei Nyupü Judah am kü Jeremiahlei Lai 

1Hapayü Jeremiah-i wüpküp leipü yangei nyupü behethü, ngongpathü, 
thibüthü hatü Nebukadnezzari Jerusalem leipü Babylon wüpküpei deilangpü 
nanglakthü touei shompü lai kü nyangpü shahthü: 
2Hapayü Jehoiakin ongpa, hatü chenyü, ongshem leipü lakchongbüthü, 
Judah hatü Jerusalem kübü mübüthü, mistrithü hatü lahhinei dou dükpüthü 
Jerusalem leipü lüdaiphei kü nyuhampeih.  
3Hapa laiyü Judah am Zedekiah ongpai Babylon ongpa Nebukadnezzar touei 
Shaphanei cheha Elasah hatü Hilkiahlei cheha Gemariah nyilei lak homei 
shomteke: Hapakei eteke:  
4Jeiyong Shembüpa, Israel Kahvangi Jerusalem leipü Babylon wüpküpei 
Nebukadnezzari müei deilangpü nanglakthü peü kü hapakei enyüke:  
5Shem veyei chingchingei nyutuh; kahling yungpüei halei vampü hahshi 
nyutuh.  
6Shem yemei hahimoi büh-ei paümei nyutuh; jomiyao hühiha nyuhen 
shingvaishi yeshangthü kü nyüha yahhütuh, yiükhathü doi deishihtuh. 
Hangku nanglak nekomi dahütuh.  

7Ngei am wüpküpei deiyei tuhpü chingnyü chingmeivangmei hatü dapüshepü 
kü anghen kentuh, hatü hapa shing Shembüpa kü phoptuh; mehenangkü 
hapa daeisheyei nyujema amao daeishehen. 
8Mehenangkü Jeiyong Shembüpa, Israel Kahvangi hapakei enyüke: “Am mü 
chemi nyupü thibüthü hatü phongyompüthüi am kü lueilemhen mü tenyu, 
hatü jomi manghpü manghthü kü tebangtei;  
9mehenangkü ngelei men kü jomi teteivanei epeyü shahshem; ngei jomphong 
neshom sheiShembüpai enyüke.”  
10Shembüpai hapakei enyüke: Mechem bong pejempüan lomhenshang, ngei 
am touei peihen, hatü am hapa shingei müei leihen shei ngei lahpü jiühühen.  
11Am shingvaishi ngei tempü küpjan ngei nyingei nyüpeih shei Shembüpai 
enyüke; hayü am daeishehen küpjan, shejao am lomohhen nevai, am kü 
ngoikahen monglem shuohhen küpjan. 
12Hahepak kü am peiyei ngei kü phophen, hatü ngei am kü janghen. 
13Ammi ngei yemhen hatü mechem ammei mongdang kempai ngei 
yemhenshang ammi ngei danghen.  
14Ammi ngei danghen sheiShembüpai enyüke, hatü ngei mepa shing leipü am 
wüpküpei müei daipa, hapa shingei-üng müei leilanghen.  
15“Babylon leiyao Shembüpai ham shing thibüthü vamhüpeih” shei ammi 
eteke,  
16Shejao Davidei ong uoshing kü uopü ongpa, hatü chingnyülei nyupü 
nanglakthü, hatü am mü wüpküpei nedaipü ammei kahmük nanglakthü 
kü Shembüpai hapakei enyüke:  
17Hih, JeiyongShembüpai hapakei enyüke: “Ngei jom khüei yan, münghishaü 
hatü cham shomhen, hatü ngei jomü hahhen nemeipü adhajük kei leitükhen. 
18Ngei jom kü yan, münghishaü, hatü chamhilemi changhen, hatü melei ngei 
jom shomhen hatouei jomü kahdoknyü ongchingthü peü touei jiühitbenüng, 
thaüvaütükpü dou, nyembenüng, eelanyongnya leihühen; 

19mehenangkü jomi ngelei shah nebang, shei Shembüpai enyüke; ngei 
chongphopü thibüthü homei jom kü nedoh-i epü ngelei shah nebang” 
shei Shembüpai enyüke.  
20Hanangkü shaang Shembüpalei shah bangtuh, ngei Jerusalem kübü Babylon 
wüpküpei shomtükpü amphong peü.  
21Ngelei men kü amphong kü shahshem teteivanei epü Kolaiahlei cheha Ahab 
hatü Maaseiahlei cheha Zedekiah nyi nang Jeiyong Shembüpa, Israel 
Kahvangi hapakei enyüke: “Ngei jomphong Babylon ongpa Nebukadnezzarlei 
lak kü shuohhen, hatü nüngi eeshi büpai jom jühen.  
22Jom nangkü Judah am Babylon wüpküpei nyupüthü peüi hapa thaüvaü 
shah noteihen, ‘Babylon ongpai Zedekiah hatü Ahab nyi aw kü 
jaktükpükei Shembüpai am kao dükphahen.’  
23Mehenangkü jomi Israel kü nyembenüng mang dükteke; chingyowpalei 
nyüha mü mükbongjuyung dükteke, hatü ngei neshomshomi ngelei men kü 
shahshem eteke. Ngei ha nyingnyeih hatü ngei ha kü denpü shuohnyeih 
shei Shembüpai enyüke.”  

Shemaiah Touei Lai Hük 

24Nehelam am Shemaiah kü ha etuh:  
25Jeiyong Shembüpa, Israel Kahvangi hapakei enyüke: Nüngi nüngei men kü 
Jerusalemei nyupü nanglakthü peü kü, Maaseiahlei cheha Zephaniah 
ngongpa touei, hatü lebü ngongpathü touei shomteke. Nüngi Zephaniah kü,  
26Shembüpai Jehoiada ngongpa nangjei ngongpa vaihen nüng jeteke, hatü 
thibü nevaipü kü thibü keiha dou dükpü ngapathü yepei üng kü nyiamvü 
shentü tuhhen shingvaishi nüngü Shembüpalei shemei lakchongbü khih. 
27Hanangkü am touei thibü hih shei dou dükei nyuhampü Anathoth am 
Jeremiah kü hapakei mehekei nedükshuohnya?  
28Mehenangkü büpai jen Babylonei nyushi hapakei eyei shompeih, “Halei 
hepak luangi nyuhen; bükhishem veyei halei nyutuh, hatü sheili sheiyei hapa 
kü vampü hah-ei nyutuh” shei epeih.  

29Zephaniah ngongpai hapa lai Jeremiah thibüi danshi ieteke. 
30Hahepak kü Shembüpalei shah Jeremiah touei peiyei e:  
31Nehelam am Shemaiah nangkü Shembüpai hapakei enyüke shei wüpküpei 
nyupü peü touei shomtuh: Ngei neshomshomi Shemaiah-i am kü teteivanei 
epai am shahshem kü hinglemhüei mülangpü nangkü,  
32Shembüpai hapakei enyüke: Ngei Nehelam am Shemaiah hatü büpalei 
hühihathü hanghihühen; ngei ngelei nanglakthü kü mei dükpü eehen mü 
nanglakthü khongkü büpalei hühiha hükao yemmü netuhhen; mehenangkü 
büpai Shembüpa khüei yaongteke shei Shembüpai enyüke.  

Jeremiah 30 

Shembüpai Nanglakthü kü Lahpü 

1Hapayü shembüpaleipü Jeremiah touei peipü shah:  
2“Shembüpa, Israel Kahvangi hapakei enyüke: ‘Ngei nüng kü epü shahthü peü 
lai hük kü nyangtuh.  
3Ngei ngelei Israel hatü Judah nanglak wüpküp leipü müei leihen nyihthü 
ngoikünyüke, shei Shembüpai enyüke, hatü ngei chebü chepa kü shuohpü 
kahdokei chingchingei nyuhühen’ sheiShembüpai enyüke.”  
4Hathüyü Israel hatü Judah nangkü Shembüpai epü shahthü: 
5Shembüpai hapakei enyüke: “Hami chingmeivangmei nevai, nyempühanpü 
ngeü dannyüke.  
6Shaang haongshi deihhümao: Baha hüki hapeü büh-aokhen je? Shejema 
mehekei wong kohpü bahathü peü nyüha hük hapeü anghen tüngjü vom kü 
laki paümpükei nyunya, hatü mahngmük mahngshe kei haidaitü nyunya?  
7Hapa nyih meshük nyembenüng nyuhenang! Mepa nyih-ao hapa mü 
shetteihen neaokpih. Hapayü Jakob shing shanghah hepak nyuhen, shejao ha 
kübü büpa yangdaihen.”  

8Hapa nyih ngei büpalei bhagchong kübü pang ngühlanghen, hatü büpalei 
lungsha laitükhen, hatü hajük kü jom kung amei aa nevaihen shei 
Jeiyong Shembüpai enyüke.  
9Shejao jomi Shembüpa, jomei Kahvang hatü ngei jom shing vamhüpü David 
ongpa jomi chongphohen.  
10“Hanangkü nüng tenyem, Oh ngelei chongphobü Jakob; nüng tehan, Oh 
Israel shei Shembüpai enyüke. Mehenangkü ngei tailu leipü am yanghen, 
hatü jom wüpküpei nyupü kahdok leipü ammei hühihathü yanglanghen. Shao 
Jakobü chingmeivangmei nyiushemmei nyuhen, hatü üpaiyao jom 
nenyemhühen.  
11Ngei nüng mü nyüpeih, hatü nüng yanghen shei Shembüpai enyüke. Ngei 
am yanei deishihpü jatthü peü mahtükjao, Ngei am chemjalak kü 
nemahtükpih. Ngei am kü hanghi neshuoh-i netuhpih, shejao hayü shahhingi 
dükhen; Am kü hanghi neshuoh-i neleishihpih.”  
12Shembüpai hapakei enyüke: “Ammei makaw nemeiaokhen; nemeihen mü 
ammi ma yahteke.  
13Am nang ephahen üpayao neshiü, ammei ma kü meli neshiü, ha 
nemeiaokhen.  
14Ammei mongkhen küphü peüi am betükteke; jomi am nang deihshi neshiü. 
Vepa hüki keiha ngei am kü üppeih, hatü nemeipü ami keiha am kü hanghi 
shuohpeih; mehenangkü am pungpü ahshi longshi, hatü ammei mang longi 
ahshi nyüke.  
15Ammi ma yahpü nangkü mehekei eelanya? Nüng kü tüngpü nemeiaokpih. 
Mehenangkü ami pungpü hatü ammei mang ahshi longpü nangkü ngei ha 
dükpeih.  
16Shejao üami am lühtükpa jomao lühtükhen, hatü ammei vepathü jom peü 
wüpküpei daihen. Üami am leipü aeteishepa jom kao aeteishehen, hatü üami 
am kü shüvei, jom kao shüveihen.  

17Shejao ngei am kü yangnyu meipü yahphahen, hatü ammei makaw ngei 
meitükhen shei Shembüpai enyüke; mehenangkü jomi am kü aanyak shei 
nyükteke, Üpaiyao Zion kü ne-ienelem!”  
18Shembüpai hapakei enyüke: “Ngei ngelei nanglakthü jomei kahdokei 
leishihhen, hatü jom nyushing peü kü phahjihen; Bentükpü shing kü 
chingnyü shao lingei leihen, hatü ongshem hapalei shing kü vehühen.  
19Jom leipü menvihpü kesho vamhen, hatü mongongpü ngeü vamhen. Ngei 
jomei nanglak bhei-ie nyeinya dahühen, hatü jom maanei neleihen; Ngei jom 
kü dhüm koei peihen, hatü jom nevüshihhen.  
20Jomei hapeüthüyü shelei nyupükei nyuhen, hatü jomei thaihiyu 
chongkhenei linghen; hatü jom kü shüveipüthü kü ngei hanghi shuohhen.  
21Jomei mübü jom khong kübü nyuhen, jomei vanglem lembü jom kübü 
vamhen. Ngei büpa yopailei heihhen, hatü büpa ngei ngoiyei heihhen, ngei 
nenyükpü kü ngei touei üpa heihaokhen? shei Shembüpai enyüke.  
22Amphong ngelei nanglak vaihen, hatü ngei ammei Kahvang vaihen.  
23Veituh, Shembüpalei yinglükleisho mongshihpai bhaoei vamhen, hatü 
mangpü alüngleple nemeipü amei shangjing kü sheühen.  
24Büpai deihpü mangdük thahshi, hatü ha mangjiü thahshi Shembüpalei 
mongshih nyokei neleidaihen. Shompülei ammi ha nyinghen.”  

Jeremiah 31 

Wüpküp Leipü Leihen Nang 

1“Hahepak kü ngeiyü Israel phangthü peüei Kahvang vaihen, hatü jomphongü 
ngelei nanglak vaihen shei Shembüpai enyüke.”  
2Shembüpai hapakei enyüke: “Nanglak üam yani nemah-i yangpa, hathüi 
jahpanei phahji danghen; Ngei Israel am kü nyiushemmei shuohhen peihen.”  
3Peihdaipü hepak kü Shembüpa ham touei vamei eteke: “Nedohnetenpü 
bampai ngei nüng kü bampeih; Hanangkü nedoh-i ngei bampü nüng kü 
hupeih.  

4Shao ngei nüng lingei leihen, hatü am ja lingei leihen. Oh pai mü ngühpü 
nela Israel, Shao ammi tambourin vüngei mongongpai phaukteihen.  
5Shao ammi Samaria kahshang kü nyalingngupai sheihen; Kahling ami hathü 
sheiyei hapalei betjük kü mongonghen.  
6Ephraim phaüshang kahmük leipü veyompüthüi nyükhen nyih hük 
vamkahen.” “Kei, jeni Zionlei jenei Shembüpa Kahvang touei aongshah.”  
7Shembüpai hapakei enyüke: “Jakob nangkü mongongpai kesho loktuh; 
jatthü khongkü peü mü shongpüba kü menvih kesho loktuh, hatü, 
‘Oh Shembüpa, aoei nyupü nüngei Israel nanglak yangtuh’ shei etuh.”  
8Veituh, ngei apshaphi kahdok leipü jom müei leikahen, hatü kahdok dohpü 
leipü jom thailanghen. Jom khongkü mükphüngpa, hatü la khodaipü nyuhen, 
hapeü anghen nyüthü hatü anghen tüngpü nyühathü nyuhen; khongnyü 
longpü hük leikahen.  
9Jom thepyaki nyokei leikahen, ngei jom leishingkü phopyaki leikahen. Ngei 
jomü yungyen lemei mühen; Jom huluh neshuohhen mü jintükpü lem kü 
müei leihen; Mehenangkü ngeiyü Israel amei pa, hatü Ephraim amü ngelei 
hashongpa.  
10Shembüpalei shah bangtuh, Oh jatthü; hapayü tailu yungkung kahdok 
thahshi baongtuh; “Üpai Israel am haitük, büpai jom thailanghen, hatü mi 
yombüi keiha büpai laophülei mi yomhen.  
11Mehenangkü Shembüpai Jakob shakei bümei leihühen, hatü jom mü wong 
kohpü amei lak kübü angei leihen.  
12Jom peiyei Zion Kahshang shaopülei mongongpai lenhen; Shembüpai hah, 
yiüja, mainga, mi hatü mohoh chehathü changshi shuohpü nangkü jom 
mongonghen. Jomphongü yung meishi üpü pemong kei nyuhen, hatü jom 
hajük kü mongnemanghen.  
13Nela nethe hatü behe peüi mongongpai phaukteihen. Ngei jom theppü 
mongong leihühen; Ngei jom kü mongmang nangjei nyiushemmei mongong 
shuohhen.  

14Ngei ngongpathü hahying meipai mahühen, hatü ngelei nanglakthü ngelei 
moihimani maei nyuhen sheiShembüpai enyüke.”  
15Shembüpai hapakei enyüke: “Ramahlei theppüyoungpü ngeü hük 
dannyüke. Racheli laophülei hapeüthü nangkü thepnyüke; Pinnyülei 
hapeüthü neshiüpü nangkü nedohpih shei thepnyüke.”  
16Shembüpai hapakei enyüke: “Nüngi theppü ngeü dohtuh, hatü mükphi 
thittüktuh; mehenangkü nüngei dou nangkü laklei nyüpeih” shei Shembüpai 
enyüke. “Jomphong vepa kahdok leipü nyokei leikahen.  
17Hanangkü ngoikahen nangkü monglem nyüpeih” shei Shembüpai enyüke. 
“Nüngei hapeüthü jomei kahdok yemei leikahen.  
18Ephraim ami khümei epü ngei dantepih: Ngeiyü han hokhen mangnyuhpü 
mohoh cheha kei nyushingkü nüngi ngei kü nyuh, hatü ha ngei nyingei 
yahpeih. Ngei müei leituh, ngei nyokei leiküshah, mehenangkü nüngü 
ngelei Shembüpa Kahvang.  
19Ngei lemnyong kü daipheikü ngei mong leppeih; ngei nyingei peipheikü 
ngei ngelei jaaba kü daüppeih. Nethe hepak kü mang thahpü nangkü ngei 
veüeidhe nengai-i nyupeih.”  
20“Ephraimü ngei bampü ha, ngei monghahpü hapeü nevaipü je? Ngei büpa 
khüei ejao shaang thahshi ngei büpa deihnyeih. Hanangkü büpa kü ngei 
mong kü nemei-i deihnyeih. Ngei hingmei büpa küphahji huhen” 
shei Shembüpai enyüke.  
21Lemnyü kü maiyaong hatü phu haongtuh. Am mepa lem kü daipa, hapa 
lemnyü meishi deihtuh. Nyokei leikei, Oh Israel nanglak; ammei 
chingnyüthülei nyokei leikei.  
22Meshükpa nüng paüeiyonei longteihen, Oh hingnelempü yiükha? 
Shembüpai kahdoknyü kü dou ja hük dükkahen; Nyüha hüki-ang baha 
yanghen.  

Kahvangei Nanglakthü Daeishehen Nang 

23Jeiyong Shembüpa, Israel Kahvangi hapakei enyüke: “Mechem ngei jom 
wüpküp leipü müei leihen, Judah kahdok hatü haleipü jilathü leipü 
nanglakthüi shao hathü shah noteihen: ‘Shembüpai am moihimantuh, Oh 
daülangpü am nyushing, Oh daülangpü kahshang.’ ”  
24Kahling am hatü laophülei mithü mütü longteipü shennyakthüao Judah 
hatü haleipü jilathü kü chemi nyuhen.  
25Ngei nyiupünangpüthü nyiumeihühen, hatü aeipai wong nekohpüthü 
hüshemhühen.  
26Hanangkü nanglakthüi ngei shipeih, hatü mükhet ngoiyei paopeih shei 
ehen.  
27Ngei Israel hatü Judah phang kü hangku hatü yemhimak li chemi haihen 
hepak ngoikünyüke shei Shembüpai enyüke.  
28Ngei jom bhitükhen, vütükhen, yaktükhen, mangtükhen hatü shanghah koei 
peihen lishi dükpü keiha jom linghen hatü sheihenao lishi dükhen. 
29Hathü nyih kü, “Nyühipai thiok hahpü kü hapeüthü bha daümnyeih” shei 
epü kandok shah nenoteihen, neeteihen.  
30Shejao peüi laophülei mang nangkü dihen; thiok hahpü peüi laophü 
laophülei bha-üng daümhen.  

Vangpüshuwpü Ja Hük 

31Ngei Israel hatü Judah am phang mü vangpüshuwpü ja hük linghen nyih 
ngoikünyüke shei Shembüpai enyüke.  
32Ngei Ijip leipü jomei lak kü düktü müei leipü hepak kü chebü chepa mü 
lingpü vangpüshuwpü keiha hapayü nechongkahen. Ngei jomei baha kei 
nyujao jomi ngelei vangpüshuwpü mangtükpeih shei Shembüpai enyüke.  
33“Hapa hepak pheikü ngei jom mü linghen vangpüshuwpeyü hapa hih” 
sheiShembüpai enyüke. “Ngei ngelei shahkung jomei sholi kü hatü jomei 
mongdang kü nyangei tuhhen. Ngei jomei Kahvang vaihen, hatü jomü ngelei 
nanglak vaihen.  

34Hajük kü shennyak hüki laophülei chingyowpa kü, nevaijü shennyak hüki 
laophülei jeihinaü kü, ‘Shembüpa nyingtuh’ shei nenyuhteihen; mehenangkü 
maanpü kübü longpü thahshi jom peüi ngei nyinghen. Mehenangkü ngei 
jomei mang tükhen, hatü hajük kü jomei mang deih-ei nedangpih” 
shei Shembüpai enyüke.  
35Üpai nyihnüng vangngai shingvaishi vanghe, hatü yanüng vangngai 
shuohhen nangkü lennyü hatü lithathü kü shahkung shuohnya, yungching 
yungmok ngeü vamhen mü üpai yungching pheühünya, ha Shembüpai 
hapakei enyüke: Jeiyong Shembüpayü büpalei men:  
36Ngei toueipü hapa shahkung mahtükjema, Israel hühihathü jat hük shei 
nyupeyao mahdaihen shei Shembüpai enyüke.  
37Shembüpai hapakei enyüke: “Vangshothü shetei aokjü mon, hatü 
kahdoknyü shakhimong yemei dangaokjü mon, jomi hathü dükpü nangkü 
ngei Israel hühihathü yakphonghen” shei Shembüpai enyüke.  
38Ngei shingvaishi hapa chingnyü Hananel Shangdü kübü Shouk Peshaden 
thahshi linghen.  
39Shetpü vü hük hatoueipü Gareb shangtao, hatü nyokei leiyei Goah thahshi 
laülüki kanghen.  
40Mahng vüpü hatü nyüphinya yakpü kahji kemei, hatü heongphi Kidron 
Kahji thahshi kübü kahthü, ha kübü heihdaipü Koyei Peshaden shoukbaong 
thahshiShembüpa kü daülangi leihen. Hapa chingnyü sheyü nebhitükhen 
nevaijü nemangtükhen.  

Jeremiah 32 

Jeremiah-i Kah Hük Shakpü 

1Hapayü Judah kü Zedekiah-i ong vaipü bong anpabü kü, hatü 
Nebukadnezzar ong vaipü bong anpüshetpabü kü Jeremiah touei 
peipüShembüpalei shah.  
2Hahepak keyü Babylon ongpalei veshanthüi Jerusalem shümei yahtü nyu, 
hatü Jeremiah thibüyü ongshem yompü veshanthülei shemei küpshi nyu.  

3Judah ongpa Zedekiah-i Jeremiah yepei khoklat kü hapakei epü nangkü 
küpteke, “Nüngi hapakei teteivanei epeih, ‘Shembüpai hapakei enyüke: Ngei 
hapa chingnyü Babylon ongpalei lak kü shuohtükhen hatü büpai ha 
hahtükhen. 
4Babylon ongpalei lak kübü Judah ongpa neyangaokpih, shejao hingmei 
Babylon ongpalei lak kü shuohtükhen, hatü büpa mü dhe dhe gongei eteihen 
hatü büpalei müki lekei büpa eehen.  
5Büpai Zedekiah Babylonei müei deihen, hatü ngei büpa mü mangetei thahshi 
büpa halei nyuhen shei Shembüpai enyüke. Nüngi Babylon am mü hokjao 
neneüpih.’ ”  
6“Shembüpalei shah ngei touei peiküpeih” shei Jeremiah-i e:  
7Ampa naü-eepa Shallumei cheha Hanameli nüng touei, “Anathoth leipü 
ngelei kah shaktuh; mehenangkü shem am vaipü nangkü nüngi hapa kah 
shakhen jiüpeih” shei eshi peikahen.  
8Hapheikü Shembüpai ephopü keiha veshanthülei shemei Hanamel peiyei 
ngei kü, “Benjamin kahdok Anathoth leipü ngelei kah shaktuh, mehenangkü 
nüngi laophü shing hapa shakei noteihen jiüpeih” shei ephüteke. Haphei 
küang hapayüShembüpai epü khih shei ngei nying.  
9Hanangkü ngei Anathoth leipü Hanamelei kah shak hatü hapa kü ngin 
anpünyet ieyei shuoh.  
10Ngei hapa shakpü kü nyangteiyei füoshang shingei, denpü yah, hatü lop 
ieyei shuoh.  
11Hapheikü ngei hapa dou shakpü lai yahdükhen linghen vanglem nyangpü 
lai phahük füoshang shingtüktü, hatü shao füoshang neshingpü lai phahük 
yah-ei, 
12Neriahlei cheha, Mahseiahlei chehü Barukh kü Hanamel, dou shakpü kü 
denpü shuoh-ei füoshang shingpüthü hatü veshanthülei shemei uoshi nyupü 
Judea am uoshi nyushi ngei ha shuohteke.  

13Hathü nyushi ngei Barukh kü e,  
14“Jeiyong Shembüpa, Israel Kahvangi hapakei enyüke: Hathü dou shakpü lai 
füoshang shingpü hatü füoshang neshingpü kemei yah-ei hepak luangi 
nemangi nyuhen shingvaishi haümdük kü shihtü tuhtuh.  
15Mehenangkü Jeiyong Shembüpa, Israel Kahvangi hapakei enyüke: Hapa 
kahdok kü shao shemthü, kahthü hatü nyalingngupai kahthü shakhen.”  

Jeremiah-i Phoppü 

16Neriahlei cheha Barukh kü ngei dou shakpü lai shuohpheikü 
ngeiShembüpa kü phop.  
17“Oh Jeiyong Shembüpa, nüngei ngan hatü laklu wong longpai kahdok hatü 
vangshothü lingpeih. Nüng shingvaishi wongpü meheyao neshiü.  
18Nüngi haja longi kü bamnyeih, shejao nyühipalei mang nangkü jomei 
hapeüthü kü nüngi hanghi shuohnyeih, Oh longpü hatü wong kohpü 
Kahvang, nüngei menü Jeiyong Shembüpa, 
19nüngi kon kohpü hatü nüngei dou peü yashanshi; nüngei müki hangkulei 
lemthü peü kü veishi nyüke, hatü peü kü laophülei lem hatü laophüi dükpü 
kübü betjük shangshi nüngi laklei shuohnyüke.  
20Nüngi Ijiplei yashanyale hatü nyangeihepü huteke, hatü shinnyih thahshi 
Israel hatü hangkuli peü kü nüngei men nedoh-i nyupü nyinghüteke.  
21Nüngi Israel am Ijip leipü nyangeihepü, yashanyale, laklu wong longpai 
hatü nyempühanpü longpü hutü müei leipeih.  
22Nüngi chebü chepa kü amma hatü nyahjiü mon yenpü kahdok shuohpeih.  
23Jom peiyei hapa kahdok kaamei yahpeih shejao jomi nüngei ven nebang 
hatü nüngei shahkung kü nemü; jom kü nüngi düktuh shei epü nedük. 
Hanangkü nüngi jom kü hathü shanghah koei peipeih.”  
24Veituh, Babylon ami hapa chingnyü shümhen dü daknyüke. Yan, 
münghishaü hatü chamhilemi hapa hahhen nyupü Babylon am kü 
shuohtükhen. Nüngi mehe etepa, ha vampü shaang nüngi eenyüke. 

25Shejao Oh Shembüpa Kahvang, hapa chingnyü Babylon am kü shuohtükhen 
mü nyujao nüngi ngei kü, “Denbüthü eeshi kah shaktuh” shei ngei kü eteke.  
26Hahepak kü Shembüpalei shah Jeremiah touei pei.  
27“NgeiyüShembüpa, hangkuli kemeilei Kahvang. Ngei neaokbenüng mehe 
shangkü nyüpü je?  
28Hanangkü Shembüpai hapakei enyüke: Hapa chingnyü hahhen nyupü 
Babylon am hatü Babylon ongpa Nebukadnezzar kü hapa chingnyü 
shuohtükhen.  
29Hapa chingnyü khüei hokpü Babylon am peiyei awi haphen, hatü ngei 
mongshihhüei Baal kahvang kü shem adokei ayingshü jakei khümpü hatü 
lebü kahvangthü kü yiü moila shuohteipü shemthü awi haptükhen.”  
30Israel hatü Judah nanglakthü lebü meheyao nedüki jom nethe hepak mebü 
mang mon thahpeih; Israel nanglakthüi lebü meheyao nevai shejao jomei 
lakdoui ngei mongshihhüpeih shei Shembüpai enyüke. 
31Hapa chingnyüi ngei lingei tuhpü nyih kübü shinnyih thahshi ngei 
mongshih vamhüpeih; hanangkü ngei toueipü hapa nüngtükhen, 
32mehenangkü Israel hatü Judah nanglakthü mü jomei ongthü, 
lakchongbüthü, ngongpathü, thibüthü, Judah shennyakthü hatü Jerusalemei 
nyupüthülei mangi ngei mongshihhüpeih.  
33Jomi ngei kü jomei dhe nemee, dok leppeih; ngei düngei jom kü nyuhjao 
jomi ha nebang nevaijü ngei ungei-aeipü phangkü neshüpeih.  
34Ngei kü khümhen vepü phopshem jomi jiühitnalaipü lajeithü tuh-ei jomi ha 
sheihtükpeih.  
35Jomi Molekh kahvang kü jomei hapeüthü jüei moila shuohhen nangkü 
Hinnom Kahjilei Baal kahvangei moidü lingpeih. Ngei jom kü ha dükhen ne-
e, hatü ngelei nanglak Judah am mang thahhühen mü jomi henüng dou 
dükkahen shei ngelei mong kü leyei nepeiküangpih.  

Monglemhen Lahpü 

36“Nüngi hapa chingnyü nangkü yan, münghishaü, hatü cham homei Babylon 
ongpa kü shuohtükhen shei eteke, shejao ngei, Shembüpa, Israel Kahvangi ha 
enyüpeih:  
37Ngei mongshihpai ngei jom changei deishihpü kahmükthü leipü jom thaiyei 
leilanghen; hapa shingei ngei jom müei leiyei nyiushemmei kü jom 
chingchingei nyuhühen.  
38Jomü ngelei nanglak, ngei jomei Kahvang vaihen.  
39Ngei jom meihen shingvaishi jomi ngei kü nyemhen nangkü mongdang hük 
dou hük shuohhen.  
40Ngei jom kü doumei dükpü nedohhen, jom ngei toueipü nelüdaihen nangkü 
ngei jom mongdhüng vamhühen.  
41Ngei jom kü doumei dükpü kü mongonghen hatü ngelei mongdang hatü 
laangha kempai hapa kahdok kü jom hingmei sheiphonghen.”  
42Shembüpai hapakei enyüke: “Ngei hapa nanglakthü kü hathü shanghah 
longpü koei peipü keiha, ngei jom kü lahpü moihimanthü shuohhen.  
43Ammi shelei, ‘Hapayü shennyak nevaijü yemhimak neshiüpü Babylon am 
kü shuohtükpü lavüngtoipü kahdok’ shei ehampü shao hapa kahdok kü 
kahthü shakhen.  
44Benjamin kahdok kü, Jerusalem shinpü chingthü, Judah jilathü, heshüphi 
kahshangla hatü Negeb kü kahthü shakei hapa kü füoshang shingei denpü 
shuohhen, mehenangkü ngei laphen lingei leihen” shei Shembüpai enyüke.  

Jeremiah 33 

Shao Monglemhen Lahpü 

1Mechem Jeremiah veshanthülei shemei nyupa, Shembüpalei shah nyipabü 
büpa touei pei.  
2Kahdoknyü lingpü Shembüpa, hapa shükei shingnüngei tuhpü Shembüpa, 
büpalei menü, Shembüpa, büpai hapakei enyüke:  



1723 

 

 
   Daülangpü Laihing 

© 2005, Bible Society of India. 
 

 
 

 

3Ngei kü nyüktuh hatü ngei nüng kü janghen hatü nüngi nenyingpü longpü 
hatü douja nüng kü ephahen.  
4Shembüpa, Israel Kahvangi hapa chingnyü kübü shemthü hatü Judah am 
ongthülei shemthü, mepa vepathüi ching hahhen tempü khüei hatü yan khüei 
vepa hunghen shingvaishi bentükpa, hapa nangkü hapakei enyüke: 
5Hanei am Babylon am khüei hokhen peikahen, hatü ngei mongshihpai jüpü 
shennyakthülei mahmahngi hathü mahühen, mehenangkü jomi dükpü mang 
nangkü ngelei dhe hapa chingnyü leipü jodaipeih.  
6Shejoongpa, ngei hapa chingnyü kü meihüpü hatü yangnyu meipü 
shuohhen; ngei ngelei nanglakthü meihühen, hatü chingmeivangmei 
nyiushemmei changshi shuohhen.  
7Ngei Judah hatü Israel am wüpküp leipü müei leihen, hatü shelei nyupükei 
lingei leihen.  
8Ngei khüei pungpü jomei mang peü ngei daütükhen, hatü ngei khüei thahpü 
mang hatü khüei yaongpü mang peü ngei tükhen.  
9Kahdoknyü jatthü peü touei hapa chingnyü homei ngei kü mongongpü men, 
vihpülüpü hatü müknyinshekhang koei peihen hatü ngei jom kü dükshuohpü 
doumei jomi danhen; hatü ngei hapa kü dapüshepü chingmeivangmei 
shuohpü nangkü jom nyemei kheühen.  
10Shembüpai hapakei enyüke: Ammi hapa shingkü, “Shennyak hatü 
yemhimak nenyuphei keyü angsha hih” shei eteihamteke. Shejao Judah hatü 
Jerusalem chingyangshong yemhimakao neshiüi nyupü shingkü, 
11mongongmonglepü ngeü, yiükjing mo kü mongongteipü ngeü 
hatüShembüpalei shem kü menvih shuohpü, moila koei peipüthülei ngeü 
hapakei eyei danhen, “Jeiyong Shembüpa kü menvih shuohtuh, mehenangkü 
büpayü meiangpeih; büpa bampü hüdenhalenshi nyunyeih.” Mehenangkü 
ngei hapa kahdok kü sheleipü keiha dapüshepü koei peihen shei Shembüpai 
enyüke.  



1724 

 

 
   Daülangpü Laihing 

© 2005, Bible Society of India. 
 

 
 

 

12Jeiyong Shembüpai hapa enyüke: “Shennyak nevaijü yemhimak neshiüi 
lavüngtoiyei nyupü hapa shing kü jilathü peü kü mi yombüthü jomei mithü 
deiyei het ühhen thüngkon danghen.  
13Phaüshang kahmük jilathü, Negeb kahshangla heshüphi, Benjamin kahmük 
kü, Jerusalem shinpü chingthü, Judah jilathü kü mi yombü hükei laki mithü 
iehen” shei Shembüpai enyüke.  
14Ngei Israel am phang hatü Judah am shem kü lahtükpü jiühühen hepak 
ngoikünyüke shei Shembüpai enyüke.  
15Hathü nyih kü hatü hapa hepak kü ngei Davidei hühiha kübü daülangpü 
Pükao hük vamhühen hatü büpai kahmük kü shahhing hatü 
daülangshemshepü dükhen. 
16Hathü nyih kü Judah hatü Jerusalem am yangei nyuhen. Hapa chingnyü kü, 
“Shembüpayü jenei Yemleipüba” shei nyükhen.  
17Mehenangkü Shembüpai hapakei enyüke: Israel amei ong uoshing kü uotü 
ong vaihen shennyak taoei mechemao David nenyuhen,  
18hatü ngei kü jakpü moila, hahying moila hatü düngei ngei kü moila 
shuohhen Levi am taoei nenyuhen.  
19Shembüpalei shah Jeremiah touei peiteke:  
20Shembüpai hapakei enyüke: Temtükpü hepak kü jiüshi nyak hatü vangngai 
nevamhen ngei vangnyak hatü vangngai mü vangteipü mangtükaokjema,  
21ngelei chongphobü David mü vangpüshuwpü, hatü ngei chongphopü Levi 
am ngongpathü mü vangpüshuwpü mangtükaokhen, hatü Davidi laophülei 
ong uoshing kü vanglem lemhen hühiha neshiüi nyuhen.  
22Ngei ngelei chongphobü David hatü ngei chongphopü Levi am vangsho 
lithathü kei hatü yungching bhihhiphang kei ne-ieaoki leihühen.  
23Shembüpalei shah Jeremiah touei peiteke:  

24“Hathü nanglaki, ‘Shembüpai jehahpü ongching nyi büpai yaktükteke’ shei 
epü nüngi nedanangpü je?” Hanangkü jomi ngelei nanglak kü ne-ienelem 
hatü jat hük kei nedeihnyu.  
25Shembüpai hapakei enyüke: Ngei paoh vangnyak hatü vangngai mü 
vangpüshuwpü neling hatü kahdok vangsho shahkung chanei 
netuhlangmeyü,  
26ngei Jakob hatü ngelei chongphobü Davidei hühihathü yaktükhen, hatü 
ngei Abraham, Isak hatü Jakobei hühihathü shak kü vanglem lemhen büpalei 
hathü khong kübü hükao nejehen. Mehenangkü ngei jom dahüshehühen hatü 
jom kü phahjihen.  

Jeremiah 34 

Zedekiah Touei Shahjang Hük 

1Mechem Babylon ongpa Nebukadnezzar hatü büpalei veshanthü hatü 
büpalei ongching phang kübü nanglakthüi Jerusalem hatü hapa kü shonpü 
jilathü khüei hokei nyupa, Shembüpa leipü hapa shah Jeremiah touei peiteke:  
2Shembüpa, Israel Kahvangi hapakei enyüke: “Shembüpai hapakei enyüke 
shei Judah ongpa Zedekiah touei peiyei etuh: Ngei hapa chingnyü Babylon 
ongpalei lak kü shuohtükhen, hatü büpai ha awi haptükhen.  
3Nüng büpalei lakmong kübü neyangaokpih, shejao hingmei hahtükhen hatü 
büpalei lak kü shuohtükhen; nüngi Babylon ongpa nüngei müki lekei eehen, 
hatü büpa mü dhe dhe gongei eteihen; nüng Babylonei daishasha.  
4Shejao Oh Judah am Zedekiah ongpa, Shembüpalei shah bangtuh! Nüng 
nangkü Shembüpai hapakei enyüke: Nüng yani nemahhen;  
5meishi-üng nyuei dimei mü dihen. Mekei ambü ampa, nüng she kübü ongthü 
kü dhüm shuoh-ei ayingshü jakpa, hapa keiha nüng dishing kao dhüm shuoh-
ei ayingshü jakei, ‘Onyükei, hamei ongpa’ shei mahng thephen. Mehenangkü 
ngei ha etüktih sheiShembüpai enyüke.”  
6Hahepak kü Jeremiah thibüi hathü shah Jerusalemei Judah ongpa Zedekiah 
kü e.  

7Hahepak kü Babylon ongpalei veshanthü Jerusalem khüei hatü lebü Judah 
jilathü mü Lakhish hatü Azekah nyiyao omshi hah-ei nyuteke; Judah kü 
penyü showtükpü chingnyüthü mon aoei nyuteke.  

Aathü kü Lueilemei Dükpü 

8Aathü peü kü bümei hean shuohhen shei Zedekiah ongpai Jerusalem 
nanglakthü mü vangpüshuwpü lingpheikü Shembüpalei shah Jeremiah touei 
peiteke.  
9Hebrew am aathü, nyüha baha peü bümei leihühen; jempü Hebrew am aa 
vaishi netuhhen vaipü khih shei eteke. 
10Hanangkü lakchongbüthü hatü nanglak peüi nyüha baha aathü peü hükao 
aa kei netuh-i bümei hean shuohhen shei vangeishuwteke. Jomi mongteitü 
bümei hean shuoh.  
11Shejao hapheikü jomi mong yeiya, hatü jomi bümei hean shuohtükpü aathü 
shao yah-ei leiyei aa leihü.  
12Hahepak kü Shembüpalei shah Jeremiah touei peiteke:  
13Shembüpa, Israel Kahvangi hapakei enyüke: Aa vaiyei nyupü Ijip kahdok 
leipü ngei ambü ampa müei leishing kü ngei jom mü vangpüshuwpü lingpeih. 
Ngei jom kü,  
14“Jempü Hebrew am laophü nyingi am kü aa vaihen yuphaei nyujema 
vangbong nyet lompü ieyei kü hapa aa bümei hean shuoh-ei vetüktuh. Büpai 
bong vok chongphophei keyü bümei leiyei deishihtuh.” Shejao ambü ampai 
ngei epü nebang nevaijü mong neshuoh.  
15Yopai-iang am mong lepei ngei touei mehe jiü, ha dükteke; am peüi 
laophülei jempü shennyak kü bümei hean shuohteke, hatü ngei kü khümpü 
phopshemei ngei touei vangeishuwteke.  
16Shejao shaang ammi ha kübü nyokei leiyei ngelei men sheihtükteke, hatü 
nyüha, baha aathü jomi mongpülei daihen ammi bümei hean shuohtükpüthü 
shao nyeanei aa leihüpeih.  

17Hanangkü Shembüpai hapakei enyüke: Ammi ngelei shah nebang; 
amphongi jempü Israel am kü bümei hean neshuohpü nangkü shaang ngei am 
kü bümei hean shuohnyeihhapa bümei heanü yan, cham hatü münghishaü 
homei mahhen shuohnyeih shei Shembüpai enyüke. Ngei amphongü 
kahdoknyü jatthü peü touei jiühitbenüng leihühen.  
18Üami ngelei vangpüshuwpü mangtük, hatü jomi ngei touei lingpü 
vangpüshuwpü nedük, ngei hathü keyü jomi mohoh cheha nyi anshi kaktü ha 
aa kü jom kamei deipükei linghen.  
19Judah hatü Jerusalem kü mübüthü, ban tüktükpüthü, ngongpathü, hatü 
kahdok kü nyupü nanglakthü üami ha aa kü peih-ei kamnya,  
20hathüyü jom jühen yempü vepathü kü shuohtükhen. Jomei mahmahng peü 
asha alang hatü yemhimakthülei phai vaihen.  
21Judah am Zedekiah ongpa hatü büpalei lakchongbüthü peü jom jühen 
yempü vepathü kü shuohtükhen. Am jühen kübü doh-ei nyupü Babylon 
ongpalei veshanthü kü shuohtükhen.  
22Ngei ngeükhüam shuohhen, hatü ngei hathü hapa chingnyülei müei leihen 
sheiShembüpai enyüke. Jomi ha khüei hokhen, kaamei yahhen hatü awi 
haptükhen. Üpaiyao nenyuaokhen mü ngei Judah jilathü lavüngtoiyei 
tuhphonghen.  

Jeremiah 35 

Jeremiah hatü Rekhab am 

1Josiahlei cheha Jehoiakimi Judah kü ong nyushi SHEMBÜPAleipü shah 
Jeremiah touei hapakei peiteke:  
2Rekhab am phang touei heihtuh, hatü Shembüpalei shem dungnuk hükei 
heihkahen eyeishuoh hatü jom kü yiü yinghen shuohtuh.  
3Hanangkü ngei Jeremiahlei cheha, Habazziniahlei chehü Jaazaniah hatü 
büpalei jeihinaüthü hatü chehathü hatü Rekhab am shem kemei mühen heih.  
4Ngei jomphong Shembüpalei shemei Kahvang shennyak Igdaliahlei cheha 
Hananei chehathülei dungnukei müei dei. Hapayü lebü lakchongbüthülei 

dungnuk kü dhienei nyu, hatü phopshem shaden yombü Maaseiah, Shallumei 
chehalei dungnuk dok kü nyuteke. 
5Hahepak kü ngei chilimji kü yiü maei shihtü ha kü pati shei Rekhab am 
phang shennyakthü touei haitü, “Yiü maani yingtuh” shei e.  
6Shejao jomi e, “Ham yiü neyingnyih; mehenangkü hamei bühipa Rekhabei 
cheha Jonadabi hapa shahkung yahphopeih: ‘Am nevaijü ammei hühihathüi 
yiü teying,  
7shao ammi shem teve, sheili teshei, nevaijü nyalingngupai teshei; ammi 
hathü dou te-ang shejao düngei ashakshem kü nyutuh. Shejüang am shing 
nelingi longteipü kahdok kü hepak luangi nyuaokhen.’  
8Hamei bühipa Rekhabei cheha Jonadabi ephopü shahkung peü bangtepih; 
hami nevaijü hamei nyüha hapeüthüi yiü chemao neying,  
9nevaijü nyuhen shem neve, nevaijü nyalingngupai kah nevaijü kahthü neling 
nevaijü sheili nesheiangpih.  
10Ham ashakshem kü nyuei heihpeih, hatü hamei bühipa Jonadabi epü 
shahkung lemphü bangei heihnyüpeih.  
11Shejao mechem Babylon ongpa Nebukadnezzari hapa kahdok neütükpa, 
hami, ‘Kei, jeni Babylon hatü Aram amei veshanthü kübü yanghen 
shingvaishi jen Jerusalemei daishah shei eteitü heih-ei ha Jerusalemei nyuei 
dainyüpeih’ ” shei eteke.  
12Hapheikü Shembüpalei shah Jeremiah touei hapakei eyei pei: 
13“Jeiyong Shembüpa, Israel Kahvangi hapakei enyüke: Daituh hatü Judah 
hatü Jerusalem nanglakthü kü hapakei etuh: ‘Amphongi ngei nyuhpü hatü 
ngei epü nebanghen je?’ shei Shembüpai enyüke. 
14Rekhabei cheha Jonadabi büpalei hapeüthü kü yiü neyinghen ngeükhüam 
shuohteke hatü ha shahkung noteiyei dainyüke. Shinnyih thahshi jomi yiü 
neyingnyu; mehenangkü jomi chebü chepalei shahkung bangnyüke. Ngei am 
kü leiyei leiyei ephei hih shejao ammi ngei epü nebang.  

15Leiyei leiyei ngei chongphopü thibüthü am touei shompeih, hatü jomi am 
kü, ‘Am peü laophülei mang lemthü kübü mong leptuh hatü ammei dükhiling 
yeiyatuh, hatü lebü kahvangthü chongphoei ha pheikü temü. Shejüang am 
hatü ammei bühipa kü shuohpü kahdokei nyuaokhen’ shei eteke. Shejao 
ammi ngei epü kü mong neshuoh nevaijü ha nebang.”  
16Rekhabei cheha Jonadabei hühihathüi jomei bühipai eshuohpü shahkung 
peü noteiyei heihteke, shejao ha nanglakthüi ngei epü nebang.  
17Hanangkü Jeiyong Shembüpa Kahvang, Israel Kahvangi hapakei enyüke: 
Ngei Judah hatü Jerusalemei nyupüthü peü kü jom kü shuohhen shei epü 
shanghah shuohhen; mehenangkü ngei jom kü ephei shejao jomi nebang, 
ngei jom kü nyükjü jomi nejangnyu.  
18Shejao Rekhab am nangkü Jeremiah-i hapakei eteke: JeiyongShembüpa, 
Israel Kahvangi hapakei enyüke: Ammi ammei bühipa Jonadabi epü bangei 
büpai epü shahkung peü dükei büpai epü peü jiüshi dükpü nangkü,  
19Jeiyong Shembüpa, Israel Kahvangi hapakei enyüke: Rekhabei cheha 
Jonadabi ngei touei düngei chongphohen nangkü büpalei hühiha mechemao 
taoei nenyupih.  

Jeremiah 36 

Barukhi Phopshemei Laidü Iepü 

1Josiahlei cheha Jehoiakimi Judah kü ong vaipü bong alipabü kü 
SHEMBÜPAleipü hapa shah Jeremiah touei pei:  
2“Laidü hük yahtuh hatü ngei Israel, Judah hatü lebü jatthü nangkü Josiah-i 
vanglem lempü hepak kübü eyei heihdaipü shinnyih thahshi etükpü shahthü 
peü ha kü nyangtuh.  
3Üpai nyingpa, mechem Judah ami ngei jom kü shuohhen shei tempü 
shanghah jung danhenshang, jom peüi jomei mang lemthü kübü mong lephen 
aokpeih; hapakei vaijema ngei jomei mang hatü jomi shaitükpü mang peü 
tükhen.”  

4Hahepak kü Jeremiah-i Neriahlei cheha Barukh kü nyük, hatü 
mechem Shembüpai eshuohpü shahthü peü büpai shah mü eshuohpa, 
Barukh-i hathü shah laidü kü nyang.  
5Hapheikü Jeremiah-i Barukh kü, “Ngei kü phopshemei tedai shei 
khüamnyüke;  
6hanangkü nüng dangkao shüaeiyunglepü nyih kü daituh, hatü ngei ju mü 
epü kü nüngi nyangpüShembüpalei shah nanglakthüi danshi iejatuh, hatü 
shao jomei jila leipü aongpü Judah am peü danshi iejatuh.  
7Üpai nyingpa, Shembüpalei mongshih longpü hapa nanglak khüei shuohhen 
shei baongpü nangkü jomi Shembüpa touei mang lah-ei jom mang lem kübü 
mong lepei leikahen aokpeih” shei e.  
8Neriahlei cheha Barukh kü Jeremiah thibüi eshuohpü lemphüli dük; 
phopshemei büpai hapa laidü kübü Shembüpalei shahthü ie.  
9Josiahlei cheha Jehoiakimi Judah kü ong vaipü bong nga mü lenyang 
shüpabü kü Jerusalem nanglak hatü Judah jilathü kübü peipüthü peü 
shingvaishiShembüpa touei shüaeiyungleyei phophen ngeükhüam shuoh. 
10Nanglak peüi danshi Barukh-i Shembüpalei shem Shaden Ja touei jaandokei 
nyupü Shaphanei cheha laknyangbü Gemariahlei dungnukei yaongtü 
Jeremiah-i epü shah Shembüpalei shemei ha ieteke.  

Ongshemei Laidü Iepü 

11Mechem Shaphanei cheha Gemariah, Gemariahlei cheha Mikaiah-
iShembüpalei shahthü hapa laidü leipü iepü danpa,  
12büpai ongshemei laknyangbülei dungnukei yiü; halei lakchongbüthü peü 
uoshi nyuteke: Laknyangbü Elishama, Shemaiahlei cheha Delaiah, Akhborlei 
cheha Elnathan, Shaphanei cheha Gemariah, Hananiahlei cheha Zedekiah 
jom peü nyuteke.  
13Barukh-i nanglakthü peü danshi laidü leipü iepü shahthü büpai danpü 
kemei Mikaiah-i jomphong kü ejateke.  

14Hahepak kü lakchongbüthü peüi Barukh kü ha ehen shingvaishi Kushilei 
cheha Shelemiah, Shelemiahlei cheha, Nethaniah, Nethaniahlei cheha Jehudi 
shomei, “Nüngi nanglak peüi danshi iepü laidü yah-ei heihkei” shei e. 
Hanangkü Neriahlei cheha Barukh-i hapa laidü notü jomphong touei pei.  
15Jomphongi büpa kü, “Uotü ham kao ha iekütuh” shei e. Hanangkü Barukh-i 
jomphong touei ha ie.  
16Mechem jomphongi hathü shah danpa, jomphong hüki hük lemei nyemyaki 
veiteitü Barukh kü, “Jeni hingmei hathü shah ongpa kü ejahen vaipü khih” 
shei etei. 
17Hapheikü jomphongi Barukh kü, “Nüngi hathü shah mekei nyangpa, eshih. 
Hayü Jeremiah-i jui epha-i nyangpü hiang?” shei phe.  
18Barukh-i, “Hih, hathü shah kemei büpai jui epha-i ngei hapa laidü kü shiai 
yah-ei nyangpeih” shei e.  
19Hahepak kü lakchongbüthüi Barukh kü, “Jeremiah anji daiyei jodaituh. 
Anji melei nyu, üpaiyao tenyinghü” shei e.  

Ongpai Laidü Jaktükpü 

20Jomphongi hapa laidü laknyangbü Elishamalei dungnukei tuhphongtü 
ongpalei shahphen shingei heih-ei büpa kü lemphü ejateke. 
21Hapa laidü yahhen ongpai Jehudi shom hatü Jehudi-i laknyangbü 
Elishamalei dungnuk leipü hapa laidü leiyei ongpa hatü büpa touei yaongpü 
lakchongbüthü touei ha ieteke.  
22Hapayü lenyang shüpabü nyu hatü wohongpü hepak vaipü nangkü 
wohongpü hepak kü nyuteipü shemei dük kü aw jaktü uoshi nyu.  
23Mechem Jehudi-i laipha jem ali iepa, ongpai longkhoih yah-ei vetvettü 
hapa laidü kemei aw kü jaktük 
24Ongpa hatü büpalei lakchongbüthüi hathü shah dantü nyemei nedeih, 
nevaijü jomei ashak neshaaktük.  

25Elnathan, Delaiah hatü Gemariah hathüi ongpa kü ha laidü aw kü tejaktük 
shei khümei ejao büpai hathüi epü nebang.  
26Ha nangjei, ongpai Jerahmeel ongpalei hapeü hük, Azrielei cheha Seraiah 
hatü Abdeelei cheha Shelemiah hathü kü Barukh nyangbü hatü Jeremiah 
thibü nyi yeptuh shei shahkung shuoh. ShejaoShembüpai jiji jotük.  
27Jeremiah-i jui epü shah Barukh-i nyangpü laidü ongpai aw kü jaktükphei 
kü Shembüpalei shah Jeremiah touei pei:  
28Lebü laidü hük yahtuh hatü Judah ongpa Jehoiakimi aw kü jaktükpü 
shongpü laidü kü nyupü shahthü peü halei nyangtuh.  
29Shao ongpa Jehoiakim küShembüpai hapakei enyüke shei etuh: Nüngi hapa 
laidü jaktüktü, “Mehekei nüngi Babylon ong peiyei hapa kahdok mangtüktü 
haleipü nyüha baha hatü yemhimak kemei jütükhen shei nyangpa?” shei 
eteke. 
30Hanangkü Judah ongpa Jehoiakim nangkü Shembüpai hapakei enyüke: 
Büpa kü jeiyei David ong uoshing kü uohen hahimoi hükao nenyuhen, hatü 
büpalei mahngü nyihnüng vanghenyü sham kü hatü yanüng vangsho nyien 
kü haihühen mü noei deiyei yakphonghen. 
31Ngei büpa, chehathü hatü büpalei lakchongbüthü jomei mang nangkü 
hanghihühen; ngei Jerusalemei nyupüthü hatü Judah nanglak kü ngei 
shuohhen shei epü shanghah peü koei peihen, mehenangkü jomi ngei epü 
nebangpeih.  
32Hanangkü Jeremiah-i lebü laidü hük yah-ei Neriahlei cheha Barukh 
laknyangbü kü shuoh, hatü Jeremiah-i ju mü eshuohshingkü Barukh-i Judah 
ongpa Jehoiakimi aw kü jaktükpü laidü leipü shahthü peü nyang. Shao hapa 
mü leteipü shahthü longi üei nyang.  

Jeremiah 37 

Zedekiah-i Jeremiah kü Phepü 

1Babylon ongpa Nebukadnezzari Josiahlei cheha Zedekiah Judah kü ong 
vaihen shingvaishi Jehoiakimei cheha Jehoiakin kü jeiyei jeteke. 

2Jeremiah thibü homei epü Shembüpalei shah kü büpa nevaijü 
lakchongbüthü nevaijü nanglakthüi mong neshuoh.  
3Zedekiah ongpai Jeremiah touei hapa shahjang koei Shelemiahlei cheha 
Jehukal mü Maaseiahlei cheha Zephaniah ngongpa shom: “Hamphong shing 
chingmeilemlingei Shembüpa, jenei Kahvang kü phopshih.”  
4Shaang Jeremiahyü nanglakthü touei longteihen aokshi nyu; mehenangkü 
büpa khoklat kü mangshü-i nyu.  
5Ijip leipü Pharaohlei veshanthü viong homei peikünyükeja shei danei 
Babylon am Jerusalem shümei nyupü kübü jom nyokei leidai.  
6Hahepak kü Shembüpalei shah Jeremiah thibü touei pei:  
7Shembüpa, Israel Kahvangi hapakei enyüke: Ngei kü shah phehen nangkü 
anji shompü Judah ongpa kü ha etuh; nüng kü sheühhen nangkü viong peih-
ei heihküpü Ijip amü shao jomei kahdok yemei leidaihen.  
8Babylon am nyokei leikahen hatü hapa chingnyü khüei jom hokhen hatü ha 
kü awi haptükhen.  
9Shembüpai hapakei enyüke: “Babylon am nyokei leidaiphahen” shei eshi 
nüngi laophü nyingi telutelemhah; mehenangkü jom nyokei neleidaiphapih.  
10Am khüei hokpü Babylon veshan kemei kü ammi neüshuohjao, hatü hapa 
ashakshemei aokhahmashapü mon aoei nyujao, jom yaongei hapa chingnyü 
awi haptükhen.  
11Pharaohlei veshanthü ngoijapü danei Babylon am veshanthü Jerusalem 
leipü leidai.  
12Jeremiah-i hapa chingnyü tuhphongtü Benjamin kahdok yemei büpalei 
nanglakthü leipü büpalei mophimo phaihan yahhen leiteke.  
13Shejao mechem büpa Benjamin Peshaden ngoipa, Hananiahlei cheha 
Shelemiah, Shelemiahlei cheha Irijah, veshan mübü peiyei Jeremiah yeptü, 
“Nüngü Babylon am tuhphongnyu khih” shei e.  

14“Hapakei nevaipih! Ngei Babylon am tuhphongnyu nevai” shei Jeremiah-i 
e. Shejao Irijah-i büpai epü kü nebangi büpai Jeremiah yepei lakchongbüthü 
touei müei dei.  
15Jomphongi Jeremiah kü mongshih-ei üpteke hatü laknyangbü Jonathanei 
shemei khoklat vaishi halei küpphongteke.  
16Jeremiahyü kahsha mongei küptü hepak luangi tuhphong.  
17Hapheikü Zedekiah ongpai büpa yahnüng deishih-ei ongshemei müei lei, 
hatü ongpai joei büpa kü, “SHEMBÜPAleipü peipü shah meheyao nyüla?” 
shei phe. Jeremiah-i “Nyüpeih!” shei e. Hahepak kü büpai, “Nüngü Babylon 
ongpa kü shuohtükhen” shei e.  
18Shao Jeremiah-i Zedekiah ongpa kü, “Nüngi ngei khoklat kü küphen mü 
ngei nüng kü nevaijü nüngei lakchongbüthü nevaijü nanglak kü mehe ten 
dükphopa?  
19Nüng kü, ‘Babylon ongpai nüng nevaijü hapa kahdok khüei nehokpih’ shei 
teteivanei epü thibüthü melei daipa?  
20Shejao shaang ngelei shembü, ongpa, nüngi chingmeilemlingei ngei khümei 
epü kü banglangshih. Ngei nüng kü khümei ha enyeih: Ngei laknyangbü 
Jonathanei shemei dihen mü büpalei shemei nyokei teleishih. 
21Hanangkü Zedekiah ongpai ngeükhüam shuoh, hatü jomphongi Jeremiah 
ongshem yombü veshanthülei shemei küpei tuh; hatü jomphongi büpa kü aan 
oukpü shem leipü aan nyihjeih ühteke. Hapa keiha Jeremiah ongshem yombü 
veshanthülei shemei küpei tuh.”  

Jeremiah 38 

Jeremiah Üdaipü Yungkukei Nyupü 

1Shaang Mattanei cheha Shephatiah, Pashhurlei cheha Gedaliah, Shelemiahlei 
cheha Jukal, hatü Malkiahlei cheha Pashhur hathüi nanglak peü kü Jeremiah-
i eshuohpü ha shah danteke;  

2Shembüpai hapakei enyüke: “Üam hapa chingnyülei nyunya, yan, 
münghishaü nevaijü chami dikemhen, shejao üami Babylonei heihhenshang 
yangnyu payü yemmü nyuhen.”  
3Shembüpai shao hapakei enyüke: “Hingmei hapa chingnyüyü Babylon 
ongpalei veshanthü kü shuohtükhen hatü jomi ha hahtükhen.”  
4Hahepak kü lakchongbüthüi ongpa kü, “Hapa shennyakü jütükhen vaipü 
khih. Mehenangkü büpai epü shah homei hapa chingnyülei nyupü veshanthü 
hatü nanglakthü mong maanhütüknyüke. Hapa shennyakiyü nanglak meihen 
nevai, jom lomohhühen mon yemnyüke” shei e.  
5“Büpayü ammei lakmongei nyüke. Ammi dükpü khüei ongpai meheyao 
nedükaokpih” shei Zedekiah-i e.  
6Hanangkü jomphongi Jeremiah yah-ei ongshem yompüthülei shem yopailei 
nyupü ongpalei cheha Malkiahlei yungkuk mongei vü-i shentü shüshih; halei 
yung neshiü; nyaühut mon nyupü kü Jeremiah hingei shanshihteke.  
7Shejao ongshemei nyupü Kush am lakchongbü, Ebed-Melekh-i Jeremiah 
yungkukei hütükteke shei danei ongpa Benjamin Peshadenei uoshi 
nyushingkü,  
8Ebed-Melekh ongshem leipü vamei heih-ei ongpa kü,  
9“Ngelei shembü, ongpa, hathü shennyaki Jeremiah thibü kü dükpeyü longi 
nejiüpü dou khih. Chingnyülei dangkao hahhen meheyao neshiüjü jomi büpa 
yungkukei hütükpeyü büpa halei aeipai dihen khih” shei e.  
10Hahepak kü ongpai Kush am Ebed-Melekh kü, “Nüng mü hatoueipü 
shennyak hapüan mütuh, hatü Jeremiah thibü mangdidai-i shüei ngailangkei” 
shei e.  
11Hanangkü Ebed-Melekh-i büpa mü shennyakthü müei ongshemei heih-ei 
dou jaoshing leipü ashakviha changthü vü kü shentü yungkuk mongei 
Jeremiah kü vüshihteke,  

12hatü Kush am Ebed-Melekh-i Jeremiah kü, “Vüi büm kü nevethen 
shingvaishi hapa ashakten bhagsha kü japtuh” shei e. Jeremiah-i hapakei 
dük,  
13hatü jomphongi büpa vü kü düktü shüei anei yungkuksha leipü ngaiteke, 
hatü Jeremiah ongshem yompü veshanthülei shemei nyu.  

Zedekiah-i Jeremiahlei Nangthong Shah Napü 

14Hapheikü Zedekiah ongpai Jeremiah thibü nyüknüng deishih-ei phopshem 
kü jempabü shaden touei müei leitü ongpai Jeremiah kü, “Ngei nüng kü 
lemhük phehen hih; nüngi ngei kü meheyao tejolang” shei e.  
15Jeremiah-i Zedekiah kü, “Ngei nüng kü hapa ephüjü nüngi ngei nejütükhen 
je? Ngei nüng kü shahnying ephüjao nüngi ha nebangshasha hih” shei e.  
16Shejao Zedekiah ongpai Jeremiah kü joei lah-ei, “Jen kü ngei shuohpü 
vanyangyem Kahvang men kü ngei nüng nejütükpih, nevaijü nüng jühen 
yempüthü kü neshuohpih” shei e.  
17Hahepak kü Jeremiah-i Zedekiah kü, “Jeiyong Shembüpa Kahvang, Israel 
Kahvangi hapakei enyüke: ‘Nüngi Babylon ongpalei lakchongbüthü touei 
shakei vamdaijema nüngei yangnyu yanghen, hatü hapa chingnyü awi 
neshamtükhen; nüng hatü am shem nyuhen. 
18Shejao Babylon ongpalei lakchongbüthü touei shakei nevamjema, hapa 
chingnyü Babylon am kü shuohtükhen, hatü hapa chingnyü awi shamtükhen; 
jomei lak leipü nüng dangkao neyangpih’ ” shei e.  
19Zedekiah ongpai Jeremiah kü, “Shelei Babylonei heihdaipü Hebrew am kü 
ngei nyem-angke; mehenangkü Babylon ami ngei hathülei lak kü 
shuohtükhen khih, hatü jomi ngei kü nemei-i dükphahen khih” shei e.  
20“Jomi nüng hapakei neshuohtükpih” shei Jeremiah-i e. Ngei mehe enya ha 
dükei Shembüpalei shah bangtuh. Shejüang nüng meishi nyuhen hatü nüng 
yanghen.  
21Shejao nüngi shakei nevamjemaShembüpai ngei kü ha shakei vamei 
ephopeih:  

22Judah ongpalei ongshemei tuhpü nyühathü peü Babylon ongpalei 
lakchongbüthü touei müei deihen. Ha nyühathüi nüng kü hapakei ehen: 
“Nüngei mongjempai nüng lemnyong kü müpeih, hatü mongkhen küphüi 
nüng shak kü vanglem lempü khih. Shaang nüng nyaühut chongkü 
taangdaipü eeyei jomi nüng yakphongpü khih.”  
23“Ammei nyühihathü peü Babylon am touei müei daihen. Nüngao jomei lak 
kübü neyangaokhen, shejao Babylon ongpai shümei yahlanghen, hatü hapa 
chingnyü awi shamtükhen.”  
24Hahepak kü Zedekiah-i Jeremiah kü, “Ji jaüteipü nüngi üpa kao tenyinghü, 
hei nevaijema nüng dihen.  
25Lakchongbüthüi ngei nüng mü jaüteipü khih shei danei jomi nüng touei 
peiyei, ‘Nüngi ongpa kü mehe eshuohpa hatü büpai mehe ephopa ha nejo-i 
ham kü eshih, hei nevaijema nüng jühen’ shei ephüjema,  
26‘Ngei Jonathanei shemei dihen mü halei nyokei teleishih shei khümei 
eshuohpeih’ shei etuh” shei e. 
27Lakchongbüthü peü Jeremiah touei peiyei büpa kü phe, hatü ongpai büpa 
kü etuh shei epü peü eshuohteke. Hanangkü jomphongi büpa kü shao 
meheyao nephetei; mehenangkü üpaiyao büpa ongpa mü eteipü shah nedan.  
28Jerusalem shümei mangyahpü nyih thahshi Jeremiah ongshem yompü 
veshanthülei shemei küpshi nyu.  

Jeremiah 39 

Jerusalem Dopü 

1Zedekiah ongpai Judah kü ong vaipü bong shü mü lenyang anpabü kü 
Babylon am Nebukadnezzar ongpa hatü büpalei veshanthü Jerusalem khüei 
peiyei shümteke.  
2Zedekiah ong vaipü bong anpühük mü len ali mü nyih shüpabü kü hapa 
chingnyü benei shü.  
3Mechem Jerusalem hahpa, Babylon ongpalei lakchongbüthü peü peiyei Jiam 
Peshaden touei uo: Nergal-Sharezer, Samgar-Nebo, Sarsekem lakchongbü 

shopü, shao lebü Nergal-Sharezer lakchongbü longpü hatü Babylon ongpalei 
lebü lakchongbüthü omshi pei.  
4Mechem Judah ongpa Zedekiah hatü veshanthüi hathü eepa, jomphongi 
vangnyak kü ongpalei pe lemei peshaden homei bham hi bham nyi aa kü 
chingnyü tuhtü Arabah lemei nyaiyei dai.  
5Shejao Babylon am veshanthü changei daiyei Jeriko Kahjilei Zedekiah yei, 
hatü jomi büpa yepei Hamath kahdok Riblahlei Babylon am Nebukadnezzar 
ongpa touei müei dei, hatü ongpai büpa kü hanghi shuoh.  
6Babylon ongpai Riblahlei Zedekiahlei chehathü büpalei müki veishi jü; shao 
Babylon ongpai Judah am hamhiman kemei jütük. 
7Büpai Zedekiahlei mük luktük hatü Babylonei yah-ei deihen nyiamvüi shatü 
tuh.  
8Babylon ami ongshem hatü nanglakthülei shem awi haptük hatü Jerusalem 
bham bentük.  
9Veshan mübü Nebuzaradani chingnyülei tuhpü nanglakthü büpa 
tuhphongpü shennyakthü hatü halei aoei nyupüthü Babylon wüpküpei müei 
dai.  
10Nebuzaradani meheyao neshiüpü taopathü hanei Judah kahdokei 
tuhphong, hatü hahepak kü jomphong kü nyalingngupai kah hatü lebü 
kahthü shuoh.  

Jeremiah Veshuohpü 

11Shaang Babylon ongpa Nebukadnezzari veshan mübü Nebuzaradan kü 
Jeremiah nang hapakei ngeükhüam shuoh:  
12“Jeremiah ngaituh, hatü büpa kü jungtuh; büpa kü teshüvei shejao büpai 
mehe yühen ha shuohtuh” shei e.  
13Hanangkü veshan mübü Nebuzaradan, Nebushazban lakchongbü shopü, 
Nergal-Sharezer lakchongbü longpü hatü Babylon ongpalei lebü 
lakchongbüthü,  

14shomei Jeremiah veshanthülei shem leipü ngaiteke. Jomi büpa shemei müei 
leihen shingvaishi Shaphanei cheha Ahikam, Ahikamei cheha Gedaliahlei lak 
kü shuoh.  

Ebed-Melekh Shing Monglem 

15Mechem Jeremiah veshanthülei shemei küpshi nyupa, Shembüpalei shah 
büpa touei pei:  
16“Daituh, hatü Ethiopia am Ebed-Melekh kü, ‘Jeiyong Shembüpa, Israel 
Kahvangi hapakei enyüke’ shei etuh: Ngei epü shah keiha hapa chingnyü kü 
moihimani nevai, shanghah dhaümkahen. Hapa vampü hepak kü nüngao ha 
eehen mü halei nyuhen. 
17Shejao ngei nüng yanghen shei Shembüpai enyüke; nüngi nyempüthü kü 
nüng neshuohtükhen.  
18Ngei nüng yanghen; nüng yani nemahpih, shejao nüngei yangnyu yanghen; 
mehenangkü nüngi ngei kü hinglem shei Shembüpai enyüke” shei eteke.  

Jeremiah 40 

Jeremiah Gedaliah mü Nyupü 

1Veshan mübü Nebuzaradani Ramahlei büpa veyei deishih 
pheiküShembüpalei shah Jeremiah touei pei. Büpai Jeremiahyü Jerusalem 
hatü Judah leipü wüpküpei peipüthü mü nyiamvüi shatü uoshi eeteke. 
2Mechem veshan mübüi Jeremiah eepa, büpai büpa kü, “Shembüpa, ammei 
Kahvangi hapa shanghah-ü hapa shing kü shuohhen temtükpü khih,  
3hatü shaang büpai ha düknyu khih; büpai dükhen shei epükei shaang büpai 
ha dükteke. Hathü kemeiyü am nanglakthüi Shembüpakhüei mang thah, hatü 
büpalei ven nedanpü homei vampeih.  
4Shejao shinnyih ngei nüngei lak kübü nyiamvü laiphünyeih. Nüngi naei 
deihjema ngei mü Babylonei heihshah hatü ngei nüng kü junghen; shejao 
nüngi nemongjema teheihkei. Veituh, kahmük kemei nüng shing apei nyüke; 
nüng melei daihünya daituh” shei e.  

5Shejao Jeremiah daishekü, Nebuzaradani, “Shaphanei cheha Ahikam, 
Ahikamei cheha Gedaliah üpa jilathü kü Governor vaihen jepa, büpa touei 
leiyei nanglakthü mü nyutuh, nevaijü nüngi napü shingei daituh” shei e. 
Hapheikü veshan mübüi büpa kü hahying hatü thintho shuohtü leishih. 
6Hanangkü Mizpahlei nyupü Ahikamei cheha Gedaliah touei Jeremiah leiyei 
hapa kahdokei tuhphongpü nanglakthü mü nyuteke.  

Judah amei Governor Gedaliah 

7Mechem Judah am lakchongbüthü hatü shakei nevami nyupü veshanthüi 
kahdok kü governor vaihen, hatü taopü nangkü Babylon wüpküpei nedei-i 
tuhpü nyüha, baha hatü hashih naüha peü shak kü veihen nangkü Babylon 
ongpai Ahikamei cheha Gedaliah jepüja shei danpa,  
8Jomi Mizpahlei Gedaliah touei pei Nethaniahlei cheha Ishmael, Kareahlei 
cheha Johanan, Tanhumethlei cheha Seraiah, Netophath am Ephailei 
hapeüthü, Maakath leipü Jezaniah hatü jomei veshanthü pei. 
9Shaphanei cheha Ahikam, Ahikamei cheha Gedaliah-i jomphong hatü jomei 
veshanthü kü lah-ei e, “Babylon am chongphohen ammi tenyem. Hapa 
kahdokei nyutuh; Babylon ongpa chongphotuh; shejema am meishi nyuhen.  
10Babylon am touei am leimao shei ngeiyü Mizpahlei nyunyeih; shejao 
amphongü yiü, betjük hatü olive mainga peü thaiyei tuhhahtuh, hatü ammi 
khüampü jilathü kü nyuei daituh.”  
11Mechem Moab, Ammon, Edom hatü lebü kahmükthü peü kübü Hebrew ami 
Babylon ongpai Judah kahdokei shennyak aoei tuhpüja, hatü jom kü 
governor vaihen Ahikamei cheha Gedaliah jepüja shei danpa,  
12jom peü Judah kahdok Mizpahlei Gedaliah mü pongteinüng laophü laophü 
yanei nyupü shing leipü lei, hatü jomi yiü hatü betjük changshi dangteke.  
13Kareahlei cheha Johanan hatü büpalei veshanthü peü Mizpahlei Gedaliah 
touei peiyei,  

14büpa kü, “Nethaniahlei cheha Ishmael-ü nüng jühen shingvaishi Ammon 
amei ongpa Baalis-i shompü nenyingpü je?” shei e. Shejao Ahikamei cheha 
Gedaliah-i ha kü hingnelem.  
15Hapheikü Kareahlei cheha Johanani Mizpahlei Gedaliah touei joei peiyei, 
“Ngei daiyei Nethaniahlei cheha Ishmael jütükshah, üpaiyao ha nenyingpih. 
Mehekei büpai nüng jühenang hatü nüng shonei nyupü Hebrew am yanhen 
hatü Judahlei aoei nyupüthü mahhenang?” shei e.  
16Shejao Ahikamei cheha Gedaliah-i Kareahlei cheha Johanan kü, “Henüng 
dou tedük! Nüngi mehe Ishmael nang enya, hayü jiüpü nevaipih” shei e.  

Jeremiah 41 

Gedaliah Khüei Yaongpü 

1Len nyetpabü kü Elishamalei cheha Nethaniah, Nethaniahlei cheha Ishmael, 
longli ongli sha kübü, ongpalei lakchongbü shopü khongkü hük Mizpahlei 
Ahikamei cheha Gedaliah touei shennyak an mütü pei. Jomphong Mizpahlei 
chemi hahyingei nyushing kü,  
2Nethaniahlei cheha Ishmael hatü büpa mü nyupü shennyak ani Shaphanei 
cheha Ahikam, Ahikamei cheha Gedaliah kü baptü jütük.  
3Ishmaeli Gedaliah mü Mizpahlei nyupü Hebrew am peü hatü halei nyupü 
Babylon veshanthü jütük.  
4Gedaliah jütükpü nyihphei üpaiyao hapa jung mangnyingi, 
5shennyak büali thahshi jomei jumum kuptük, ashakviha shaaktük hatü jomei 
büm kü vettükkemtü Shekhem, Shiloh, hatü Samaria leipü hahying moila 
hatü ayingshü kotü Shembüpalei shemei moila shuohhen pei.  
6Hanangkü Nethaniahlei cheha Ishmael thepyaki Mizpah leipü hathü mü 
pongteihen heih. Büpa jomphong touei heih-ei, “Ahikamei cheha Gedaliah 
touei heihshah” shei e.  
7Mechem jomphong ching mongei shüpa, Nethaniahlei cheha Ishmael hatü 
büpa mü nyupüthüi hathü jütü kahshalei hüphong.  

8Shejao jomphong khong kü shennyak ani Ishmael kü, “Hamphong tejütük; 
mehenangkü hamei lakei wheat hah, barley, mainga hatü nyahjiü kahlei joshi 
nyüpeih” shei e. Hanangkü büpa hathü nejütüki yangei tuh.  
9Shaang Gedaliah hatü büpa mü nyupüthü jüei mahng hüphongpü kahshayü 
Asa ongpai Israel am Baasha ongpa mü hokshingkü shopü kahsha nyuteke. 
Nethaniahlei cheha Ishmaeli hapa kü mahngthü maei hüphong.  
10Ahikamei cheha Gedaliah kü veituh shei veshan mübü Nebuzaradan jeyei 
tuhphongpü Mizpah leipü nanglak peü hatü ongpalei yiükhathü peü Ishmaeli 
wüpküpei müei dai. Nethaniahlei cheha Ishmaeli hathü peü wüpküpei müei 
Ammon kahdok homei daihen layaong.  
11Shejao mechem Kareahlei cheha Johanan hatü büpa mü nyupü veshan 
mübüthüi Nethaniahlei cheha Ishmaeli jüpü jung danpa,  
12jomi jomei shennyakthü mütü Nethaniahlei cheha Ishmael mü hokhen dai. 
Jomi büpa phei changei daiyei Gibeon leipü yungkuk longpü shingei 
thahteke.  
13Mechem Ishmael mü nyupü shennyakthüi Kareahlei cheha Johanan hatü 
büpa mü nyupü veshanthü eepa, jomphong mongong. 
14Hanangkü Ishmaeli Mizpah leipü wüpküpei müei daipü shennyakthü nyokei 
Kareahlei cheha Johanan touei heih.  
15Shejao Nethaniahlei cheha Ishmael-ü büpa mü shennyak shet mütü nyaiyei 
Ammon kahdokei lüdai.  
16Ahikamei cheha Gedaliah jüphongtü Nethaniahlei cheha Ishmaeli Mizpah 
leipü wüpküpei müei lüdaipü shennyakthü peü Kareahlei cheha Johanan hatü 
büpa mü nyupü veshan mübüthüi aopü nanglakthü peü müei leilang. 
Veshanthü, nyühathü, hashihthü hatü ban tüktükpü shennyakthü peü Gibeon 
leipü müei leilang.  
17Jom Ijiplei dailem yemei Bethlehem yopailei Geruth-Kimhamlei yaongteke. 

18Mehenangkü jomi Babylon am kü nyem; mehenangkü hapa kahdok kü 
governor vaihen shingvaishi Babylon ongpai jeyei tuhpü Ahikamei cheha 
Gedaliah, Nethaniahlei cheha Ishmaeli jütükteke.  

Jeremiah 42 

Nanglakthüi Jeremiah kü Phophen Phepü 

1Hapheikü veshan lakchongbüthü mü Kareahlei cheha Johanan, Hoshaiahlei 
cheha Azariah hatü nanglak maanpü kübü longpü peü heih-ei,  
2Jeremiah thibü kü, “Chingmeilemlingei hami phepü kü nüngi banglangshih 
hatü Shembüpa, nüngei Kahvang kü aoei nyupü nanglakthü shing phopshih. 
Nüngiyao shaang eenyüke, chemü ham longi nyupeih, shejao shaang maani 
mon aoei nyüke.  
3Shembüpa, nüngei Kahvangi ham melei daihen, mehe dükhen nyemhupha” 
shei e. 
4Jeremiah thibüi jomphong kü, “Meiteke, amphongi epükei ngeiShembüpa, 
ammei Kahvang kü phophen, hatü Shembüpai mehe jangei ephahen, ha ngei 
am kü ephahen; ngei meheyao am kü ne-epha-i netuhlangpih” shei e.  
5Hahepak kü jomphongi Jeremiah kü, “Shembüpa, nüngei Kahvangi nüng 
homei ham kü shompü shah aimü hami nedükjema, ham khüeiShembüpayü 
shahhing hatü hingshangpü denbü vaikahen.  
6Ham meishi nyuhen shingvaishi hami nüng shompü Shembüpa, nüngei 
Kahvangi epü nemeijao meijao banghen; mehenangkü hami Shembüpa, jenei 
Kahvangei ven banghen hih” shei e.  
7Nyih an dohpü lemei Shembüpalei shah Jeremiah touei pei. 
8Hahepak kü büpai Kareahlei cheha Johanan hatü büpa mü nyupü veshan 
mübüthü peü hatü longpü kübü maanpü thahshi nanglakthü peü nyükei,  
9jomphong kü, “Shembüpa, Israel Kahvang, üpa touei ammi phepü koei ngei 
deishihpa, büpai hapakei enyüke:  

10Ammi hapa kahdokei nyujema, ngei am linghen hatü nevütükhen; ngei am 
sheiphonghen shejao nebhitükhen; mehenangkü ngei am kü shuohpü 
shanghah eeyei ngei mongshangnyeih.  
11Amphongi shaang nyempü Babylon ongpa kü tenyem. Ammi büpa kü 
tenyem; mehenangkü ngei am mü nyüpeih hatü büpalei lak kübü ngei am 
yanghen.  
12Büpai am kü phahjiei ammei kahdokei leishihhen mü ngei am kü phahji 
huhen. 
13Shejao ammi, ‘Ham hapa kahdokei nenyupih’ shei eyei Shembüpa, ammei 
Kahvangei shah nebangjema,  
14hatü ‘Anyoh, ham Ijip kahdokei leiyei vehok hatü vehok amit ngeü 
nedanpü, nevaijü aeipülepü neshiüpü shingei leidaihen’ shei ejema,  
15Shembüpalei shah bangtuh, Oh Judah, am yangei nyupüthü, 
Jeiyong Shembüpa, Israel Kahvangi hapakei enyüke: Amphongi Ijip kahdokei 
leiyei halei chingchingei nyuhen shei deihjema,  
16ammi nyemei nyupü yani hapa Ijip kahdokei am mahhen, hatü ammi 
nyemei nyupü münghishaü am pheikü Ijiplei müei peikahen hatü halei am 
dihen.  
17Ijiplei yiüei halei chingchingei nyuhen shei deihpüthü peü yan, 
münghishaü, hatü chami dikemhen; ngei koei peipü shanghah kübü aohen 
nevaijü yanghen hükao nechongkahen.”  
18Jeiyong Shembüpa, Israel Kahvangi hapakei enyüke: Ngelei mongshih 
Jerusalemei nyupüthü kü khüpshuohpü keiha, mechem am Ijiplei yiüei 
nyuhen ngelei mongshih khüpphahen. Amphongü thaüvaütükpü dou, 
nyembenüng, eela hatü yaüeilungtükpü dou leihen. Ammi hapa shing sheyü 
ne-eehen.  
19Shembüpai am kü, “Oh Judah am aopüthü, am Ijiplei teyiü. Ngei shinnyih 
am kü shuohpü shahvüng homei,  

20am longi pungteke shei nyingtuh. Mehenangkü ammi ngeiShembüpa, 
ammei Kahvang touei, ‘Ham shingvaishi Shembüpa, hamei Kahvang kü 
phopshih, hatü Shembüpa, hamei Kahvangi mehe ehen, ha hami dükhen’ shei 
eshi shomteke.  
21Hanangkü ngei shinnyih am kü eteke, shejao büpai ngei shomei am kü 
epü Shembüpa, ammei Kahvangei shah meheyao nebangang.  
22Hanangkü shaang ha nyingtuh: Am daiyei chingchingei nyupüthü shingei 
yan, münghishaü hatü chami dikemhen.”  

Jeremiah 43 

Jeremiah Ijipei Müei Daipü 

1Mechem Shembüpai nanglakthü kü etuh shei büpa shompüShembüpa, jomei 
Kahvangei shahthü lemphü Jeremiah-i eyei kempa, 
2Hoshaiahlei cheha Azariah, Kareahlei cheha Johanan hatü ie kü neshihpü 
shennyakthü peüi Jeremiah kü, “Nüng shahshem enyüke! ‘Am Ijiplei nyunüng 
teyiü’ shei ehen Shembüpa, jenei Kahvangi nüng neshomangpih.  
3Shejao Neriahlei cheha Barukh-i ham Babylon am kü nyemshuohtük, hatü 
ham nyemjütük nevaijü wüpküpei müei nyemdeilang shei shuongeiyatnyu 
khih” shei e.  
4Hanangkü Kareahlei cheha Johanan hatü veshan lakchongbüthü peü hatü 
nanglak peüi Judah kahdokei nyuhen epü kü Shembüpalei shah nebangi lei.  
5Ha nangjeiyei Kareahlei cheha Johanan hatü veshan lakchongbüthüi jatthü 
peülei yanei nyupü nanglakthü Judah kahdokei nyunüng nyokei leipü aopü 
nanglakthü peü müei lüdai.  
6Jomphongi baha, nyüha, hatü hashihthü hatü veshan mübü Nebuzaradani 
Shaphanei cheha Ahikam, Ahikamei cheha Gedaliah mü tuhphongpü 
ongpalei yiükhathü; shao Jeremiah thibü hatü Neriahlei cheha Barukh-ao 
müei lüdai.  
7Hanangkü jomi Shembüpalei shah nebangi Ijiplei yiü hatü Tahpanhes 
ngoiteke.  

8Tahpanheslei nyushi Shembüpalei shah Jeremiah touei pei:  
9“Jehoda am veishi nyushi nüngi yaong longpü maani yah-ei Tahpanhes leipü 
Pharaohlei ongshem shadenei kahdok shaokpü shingei hathü dungeishuoh” 
shei e.  
10Hapheikü jomphong kü, “Jeiyong Shembüpa, Israel Kahvangi hapakei 
enyüke” shei etuh: Ngei ngelei chongphobü Babylon ongpa Nebukadnezzar 
shomhen hatü hatouei ngei dungei tuhpü yaong shangkü büpai ong uoshing 
linghen, hatü büpai ongshem vehen. 
11Büpai peiyei Ijip hahhen, dihen demtükpüthü dihen, wüpküpei daihen 
demtükpüthü wüpküpei daihen, mahhen demtükpüthü mahhen.  
12Büpai Ijip amei kahvangthülei khümshem kü awi haptüktü jomei 
kahvangthü wüpküpei deilanghen. Mi yombü hüki ashak ngeihhahpü keiha 
büpai Ijip am yah-ei ngeihtü haleipü meishi layaongei daihen.  
13Ijip kahdok kü Heliopolislei nyupü yaong shemnyü büpai mangtükhen, hatü 
Ijip amei kahvang khümshemthü büpai awi haptükhen.  

Jeremiah 44 

Ijip Leipü Israel am Touei Shembüpalei Shahjang 

1Ijip kahdok Migdol, Tahpanhes, Memphis hatü Pathroslei nyupü Israel am 
nangkü Jeremiah touei peipü shah.  
2Jeiyong Shembüpa, Israel Kahvangi hapakei enyüke: “Ngei Jerusalem hatü 
Judah jilathü kü koei peipü shanghahthü ami ammei müki lekei eeteke. 
Shinnyih hathü kemei lavüngtoiyei, shennyak neshiüi nyüke;  
3mehenangkü jomi mang dükpü, hatü ngei mongshihhüpü nangkü ha 
vampeih. Halei jom nevaijü nüng nevaijü ambü ampa-i nenyingpü kahvang 
kü ayingshü jakei khümpeih. 
4Nedoh-i ngei ngelei chongphobü thibüthü shomei, ‘Ngei nelümbenüng 
jiühitnalai dou tedük!’ shei etepih.  

5Shejao jomphongi ha nebang nevaijü ha kü mong neshuohpeih; jomi jomei 
mang kübü mong nelep nevaijü lebü kahvangthü kü ayingshü jakei khümpü 
nedoh.  
6Hanangkü ngelei mangpü mongshih bhuei vampeih hatü hapai Judah jilathü 
hatü Jerusalem chingyangshong kü bahhüpeih, hatü shinnyih nyupü keiha 
lavüngtoiyei leitükpeih.”  
7Shaang Shembüpa, Jeiyong Kahvang, Israel Kahvangi hapakei enyüke: Judah 
leipü baha, nyüha hashih naüha jütüktü lihila netuhhen mü mehekei am 
nyingi henüng keipü shanghah vongshüh koei peihahnya?  
8Ammei lakdoui hatü am nyupü Ijip kahdokei lebü kahvangthü kü moila 
shuoh-ei mehekei ngei mongshihhünya? Am laophü nying mahhen, hatü 
kahdoknyü jatthü peü touei thaüvaü hatü eelatükpü dou hük leihen.  
9Ammei bühipa, Judah ong hatü onglathü, am hatü ammei nyühathüi Judah 
kahdok hatü Jerusalem chingyangshongei thahpü mang betükpü je?  
10Shinnyih thahshi jom nyingi maanpü nelei nevaijü dhüm nehunyu, nevaijü 
ngei am hatü ambü ampa mü tuhpü ngelei shahkung hatü vanglem kü 
nemünyu.  
11Hanangkü Jeiyong Shembüpa, Israel Kahvangi hapakei enyüke: Ngei am kü 
shanghah koei peihen, hatü Judah am peü kü dohpü koei peihen temtüktih.  
12Ijiplei yiüei nyuhen shei tempü Judah am aopü nanglakthü peü ngei yah-ei 
daihen; jom peü Ijiplei mahhen; jom peü yani nevaijü chami dihen. 
Jomphongü thaüvaü, nyembenüng, eelanyongnya ne-ienelem dou kei 
leidaihen.  
13Ngei Jerusalemei nyupüthü yan, münghishaü, hatü chamhilemi hanghihüpü 
keiha ngei Ijip kahdokei nyupüthü hanghihühen.  
14Shejüang Ijiplei nyunüng yiüpü Judah am aopü nanglakthü üpayao 
neyanghen nevaijü jom leiyei nyuhen ongyangpü Judah kahdokei leiyei 
nyuhen mü yangei nenyuhen; benhayaha hanei mü lenei üpaiyao nyokei 
neleihen.  

15Hahepak kü laophülei shembünyüi lebü kahvang kü ayingshü jakei 
khümtepih shei nyingpü bahathü hatü halei ompü nyühathü, thaipü khong, 
Ijip kahdok Pathroslei nyupü nanglak peüi Jeremiah kü jangei e, 
16“Shembüpalei men kü nüngi ham kü epü shah nebangpih!  
17Hami dükhen shei epü lemphü dükhen. Hami Vangsho Onglanyü kü ham 
hatü lakchongbüthüi Judah jila hatü Jerusalem chingyangshong kü ayingshü 
jakei, yiü moila langei khümpükei khümhen hih. Hahepak keyü hamü 
hahying changshi, angeideiyei hatü neshanghah-i nyupeih.  
18Shejao hamei Vangsho Onglanyü kü ayingshü jakpü hatü yiü moila 
shuohpü dohhinüng ham meheyao neshiü, yan hatü münghishaü homei 
mahkemnyüke.”  
19Hahepak kü nyühathüi üei e, “Mechem hami Vangsho Onglanyü kü 
ayingshü jakei pinnyü kü yiü moila shuohpa, hatü pinnyülei lajei bakei aan 
lingpa, hamei shembüpathüi monghahpeih.”  
20Hahepak kü Jeremiah-i büpa kü eshuohpü nanglakthü nyüha baha peü kü,  
21“Am hatü ammei bühipa, ammei ong hatü lakchongbüthü hatü hapa 
kahdok leipü nanglakthüi Judah jilathü hatü Jerusalem chingyangshong kü 
ayingshü jakei khümpü Shembüpai ha betüktü nedeihnyih shei deihnyu je?  
22Shembüpai ammi dükpü mang dou hatü jiühitbenüng douthü nenenaokpü 
nangkü ammei kahdokü lavüngtoiyei shennyak nenyu-i thaüvaü dou hük 
shinnyih thahshi leitükpeih.  
23Ammi ayingshü jakei Shembüpa khüei mang thah hatü büpalei shah nebang 
nevaijü büpalei shahkung hatü vanglem kü nemüpü nangkü ammi shaang 
ponghahpü shanghah am kü peipeih” shei e.  
24Hapheikü Jeremiah-i nyühathüao omshi nanglakthü peü kü e, “Ijip 
kahdokei nyupü Judah nanglakthü peü, Shembüpalei shah bangtuh. 
25Jeiyong Shembüpa, Israel Kahvangi hapakei enyüke: ‘Hami Vangsho 
Onglanyü kü yiü moila shuohhen’ shei lahpeyü am hatü ammei nyühathülei 

doui huteke. Hanangkü ammi mehe lah, ha düktuh! Ammi vangtükpü 
düktuh!  
26Shejao Ijiplei nyupü Jehoda am, Shembüpalei shah bangtuh: Ijiplei nyupü 
Israel nanglakthüi hajük kü jomei ju kübü vamei, 
‘Vanyangyem Shembüpa ‘shei ne-epih shei ngei, ngelei longpü men kü vangei 
enyeih shei Shembüpai enyüke.  
27Mehenangkü ngei jom kü mei shing nevai, shanghah shuohhen nangkü 
veishi nyuhen; Ijiplei nyupü Jehoda am peü mangmahkem thahshi yan hatü 
münghishaü homei dihükemhen.  
28Yani nemah-i Ijip leipü yangei Judah kahdokei leipeyü maani mon nyuhen. 
Hahepak kü Ijiplei nyuhen yiüpü Judah ami ngelei shah hi jomei shah 
jiüpüshang nyinghen.”  
29Ngei hapa shingei am kü shüveihen, hayü am shing nyangeihepü hük 
nyukahen; shejüang ngei am kü hanghi shuohhen shei epeyü hingmei khih 
shei nyinghen.  
30Shembüpai hapakei enyüke: Ngei Judah am Zedekiah ongpa büpa jühen 
yempü vepa Nebukadnezzarlei lak kü shuohtükpü keiha ngei büpa jühen 
yempü vepa Ijip ongpa Pharaoh Hophra kü shuohtükhen.  

Jeremiah 45 

Kahvangi Barukh kü Lahpü 

1Josiahlei cheha Jehoiakimi Judah kü ong vaipü bong alipabü kü Jeremiah-i 
eshuohpü shah Barukh-i nyangphei kü Jeremiah thibüi Neriahlei cheha 
Barukh kü ha eteke:  
2“Barukh, nüng kü Shembüpa, Israel Kahvangi hapakei enyüke:  
3Nüngi, ‘Ngeiyü onyükei! Shembüpai ngei tüngpü kü shao mongmang 
yahphüteke; ngei mahng thepai dihen khih, hatü mong nyiushemmei neshiü’ 
shei eteke.”  

4“Büpa kü ha etuh” shei Shembüpai eteke: Shembüpai hapakei enyüke: “Ngei 
mehe vetepa, ha bentükhen; ngei mehe shei, ha bhitükhen; hapayü kahmük 
peü.  
5Ammi laophü shing dou longpü yemnyu je? Hathü teyem. Mehenangkü ngei 
nanglakthü peü kü shanghah koei peihen shei Shembüpai enyüke, shejao 
nüng melei daihenshang ngei nüng kü yanglem yemei yanghühen.”  

Jeremiah 46 

Ijip Khüei Shahphenpü 

1Hapayü jatthü nangkü Jeremiah thibü touei peipü Shembüpalei shah: 
2Ijip nangkü: Judah kü Josiahlei cheha Jehoiakimi vanglem lempü bong 
alipabü kü Euphrates yungyen yopailei Karkhemish touei Babylon ongpa 
Nebukadnezzari neütükpü Ijip ongpa Pharaoh Nekolei veshanthü khüei 
shuohpü shahjang nyüke:  
3Ammei inyüshung temtuh hatü thepjulei daituh!  
4Koyeithü kü vü shentuh, hatü hapa dok shangei aongtuh! Nüngei shing kü 
yaongtuh nyiam athen thentuh! Nüngei phung yütüktuh, vehok phunglang 
ow owtuh!  
5“Ngei mehe eenya?” shei Shembüpai phenyüke. Jomphong nyempai nyokei 
leidainyüke; Jomei veshanthü mih-i neühahtü nyüke. Jomphongi yaakei 
nevei-i mokdainyüke, hatü shing peü lemei nyempü mon nyüke 
shei Shembüpai enyüke.  
6Shülangi mokpü amao nenyaiaokhen; hampathüao neyangaokhen; Euphrates 
yungyen apsha philei jom huluh shuohtü doteke.  
7Nile yung longei aongpü keiha, yungnyüthü büng longpü keiha longpü 
üpaang?  
8Nile yungyen keiha Ijip am longei aongnyüke, yungyenthü keiha jom longei 
aongnyüke. Ngei longei kahdoknyü jümlangshah; hatü ngei chingnyüthü, 
hatü haleipü nanglakthü mahtükhen.  

9Sheshalei daituh, Oh koyeithü, ngapükei moktuh, Oh koyei kharithü! 
Moktuh, Oh vehokbüthü, Ethiopia hatü Put am inyüshung nopüthü, hatü 
pülah nopü Lud shennyakthü.  
10Hapayü Shembüpa, Jeiyong Kahvangei nyih, hapayü bhüh yempü nyih, 
hapayü büpai vepathü kü bhüh yempü nyih hük. Büpalei yanlui mangmoh 
thahshi hahhen, hatü iy-i yungle mangmei thahshi ha yinghen. 
Mehenangkü Shembüpa, Jeiyong Kahvangi apshaphi kahdok kü Euphrates 
yungyenei moila hük shuohhen.  
11Gileadei aongtuh, hatü halei melivungla yemtuh, Oh pai mü ngühpü nela 
Ijip. Angsha kü nüngi meli longi noteiteke; nüng meihen lem neshiü.  
12Jatthüi nüng veüpü jung danteke, hatü kahdokü nüng theppü ngeüi 
mahteke; mehenangkü vehokbüthüi vehokbüthü kü huluh shuohteke, hatü 
jijinyiphen doteke.  

Nebukadnezzar Peihen Epü 

13Ijip kahdok hahhen nangkü Babylon am Nebukadnezzar peihen 
nangkü Shembüpalei shah Jeremiah thibü kü eteke:  
14Hapayü Ijip am kü etuh, hapayü Migdolei baongeishuoh. Hapayü Memphis 
hatü Tahpanhes leiyao baongeishuoh. Show lingei temtuh, mehenangkü am 
shinei nyupüthü peü yanlui lühtükkemhen.  
15Mehekei ammei Apis kahvang dohenang? jom yaongei neaokpih; 
mehenangkü Shembüpai hathü hungei vütükhen.  
16Jomphong huluh shuohtü doteke, hatü jom hüki hük kü, “Paotuh, jen kü 
shüveipü am toueipü nyokei jenei nanglak, hatü nyübüh kahdokei leishah” 
shei eteke.  
17Daühingam epai laophülei laphen lüktükpü Ijip ongpa Pharaoh kü, 
“Ngamduw” shei mentuh.  
18Ngeiyü vanyangyem Kahvang, Jeiyong Shembüpa, ongpa. Kahshangthü peü 
mü Tabor Kahshang shaopü keiha, yungching shangkü Karmel kahshang 
shaopü keiha, am hahhen hük peikahen.  

19Am Ijiplei nyupüthü, wüpküpei daihen temtuh; mehenangkü Memphis-ü 
nyuhen shennyak neshiüi lavüngtoiyei leidaihen.  
20Ijipü mohoh cheha kei nyüke, shejao apshaphi leipü leü nemeipü happi jom 
khüei peikünyüke.  
21Jomi leihahpü kung am veshanthüyü mohoh cheha nitshüpü kei nyüke. 
Jomao dok lepei chemi nyaidaiteke, jom vepa düngei neyaongaok; 
mehenangkü jom shanghahhen nyih hük, hatü jom hanghihen hepak hük 
peikünyüke.  
22Vepathü theppü kü heihjajü Ijip amü biü kei lüei lüdaihen, pü agpü am 
keiha jomü pinnyü khüei ay notü peikahen.  
23Jomi jomei yinghilong kowtükhen shei Shembüpai enyüke. Jomü ieyei 
neaoki shoukhanbaongthü mao nyeishi nyüke.  
24Ijip nela veühühen, hatü apshaphi leipü shennyakthü kü shuohtükhen.  
25Jeiyong Shembüpa, Israel Kahvangi hapakei enyüke: “Ngei Thebes amei 
Amon kahvang, Pharaoh, Ijip hatü jomei kahvangthü, ongthü hatü Pharaoh 
kü mongnyangpüthü kü hanghi koei peihen.  
26Jom jühen yempü Babylon ongpa Nebukadnezzar hatü büpalei 
lakchongbüthü kü shuohtükhen. Shejao pheilei payü peihdaipü hepak kü kei 
Ijip kü shennyak chingchingei nyuhühen” shei Shembüpai enyüke.  
27Nüng tenyem, Oh Jakob, ngelei chongphobü; Nüng mong telai, Oh Israel. 
Hingmei ngei am tailu kahdok leipü, hatü wüpküp kahdok leipü am hatü 
ammei hühihathü yanglanghen. Shao Jakob ne-yei chingmeivangmei hatü 
nyiushemmei kü nyuhen, üpaiyao büpa nenyemhühen.  
28Nüng tenyem, Oh Jakob, ngelei chongphobü; mehenangkü ngei nüng mü 
nyüpeih shei Shembüpai enyüke. Am yaneipanei nyupü jatthü peü 
mahtükjao, ngei am chemjalak kü nemahtükpih. Ngei am kü dhaong kü 
shükhen, shejao shahhingi dükhen. Ngei am chemjalak kü nehanghi-i payü 
nepeihhüpih.  

Jeremiah 47 

Philistia am Shahphenhen Nang 

1Pharaoh-i Gaza hahshekü Philistia am nangkü Jeremiah thibü touei 
peipü Shembüpalei shah:  
2Shembüpai hapakei enyüke: “Veituh, apsha philei yung longpü nyüke, hatü 
hapayü yungnyü büng keiha leikahen. Hapai kahdok hatü halei nyupü 
lemphü, jilathü hatü halei nyupüthü peü bhümlanghen. Nanglakthü vaüei 
eehen, hatü kahdok kü nyupüthü thepeiyounghen.  
3koyeithü ladhaoki shouppü ngeü, koyei kharithülei la ngeü, kharila shinpü 
ngeü kü nyemei, nyühipathüi laophülei hapeüthü baong yemei neleihen hatü 
jomei lak juwdaihen.  
4Mehenangkü Philistia am peü, Tyre hatü Sidon kü sheühhen aoei nyupüthü 
mahtükhen hepak ngoikünyüke. Shembüpai Philistia am Kaphtor yungkungei 
nyupüthü mahtükhen yopailei nyüke.  
5Mahng theppai Gaza ami sho chaei kuptükhen; Ashkelon am nenmü 
nyudaiteke. Oh kahjilei aoei nyupüthü, meshük lushi am nyingi ma yahpü 
nyuhenang?  
6‘Ah, Shembüpalei yanlu, nüng nenmü nenyui hepak meshük nyuhen? 
Yanpishungei nyokei leidaituh, dohtuh hatü nenmü nyutuh’ shei nüngi 
lenhen.  
7Shejao Shembüpai ngeükhüam shuohyaki mekei nenmü nyuhen, Büpai 
Ashkelon hatü yungkung hahtuh shei eyaki mekei nenmü nyuhen?”  

Jeremiah 48 

Moab am Mahtükhen Nang 

1Jeiyong Shembüpa, Israel Kahvangi hapakei enyüke: “Nebo am onyükei! 
Mehenangkü hayü lavüngtoiyei tuhphonghen. Kiriathaim am veü ponghühen, 
hatü neüei yahlanghen; jomei penyüsha veühühen hatü bentükhen.”  

2Moab am kü üamiyao nevihnelühen; Heshbonei büpa vüshihhen phaüshah 
showhen: “Kei, jeni hapa jat dohtükshah! Oh Madmen, amao nendaihen; 
Yanlui am kü changhen.  
3Horonaimlei vaüpü eepü bangtuh, depülaopü, benpülangpü ngeü longpü 
bangtuh.  
4Moab am mahtükhen; hashih naüha thepnyüke.  
5Jomphongi Luhith lemei shahyaki thepyaki aongnyüke; Horonaim lemei 
yiüjajü mahpüchahpü ngeü danei mongshangei thepnyüke.  
6Nyaidaituh! laophü nying yangdaituh; Bhih kahdok kübü phaü gadu kei 
moktuh.  
7Ammi ammei wong kü hatü mop kü monglempü nangkü am wüpküpei 
daihen, hatü Kemosh amao jomei ngongpathü, hatü lakchongbüthü omshi 
wüpküpei daihen.  
8Jila ieyei kü mangtükhen am peikahen, hatü jila hükao aoei neyanghen. 
Kahji mahdaihen, shingmei kemei mangdaihen, shei Shembüpai eteke.  
9Moab am shing mahngsha temei tuhtuh; ha lomi mahdaihen hatü halei 
shennyak nenyuhen.”  
10Üpai Shembüpalei dou nedüknya, ha shennyak kü thaüvaü hettuh. Üpai iy 
neyenhüi laophülei yanlu shümlangnya, büpa thaüvaühütuh.  

Moab Chingnyüthü Mangtükpü 

11Moab amü panghinüng nyiushemmei kü nyuhampeih; Dük hük kübü hük 
shei necheitei-i dükshongei nyupü yiü keiha, chemao wüpküpei mangdai. 
Hanangkü büpa kü ngü meipü nemangdai, nevaijü hapalei vong büpü 
neyeiya-i nyüke.  
12Shejao ngei büpa dük leipü büpa cheiyei ngaitükhen; hathüi dük 
kongtükhen, hatü büpalei yungshong bhaotükhen, ngei shennyakthü 
shomhen nyihthü ngoikünyüke shei Shembüpai enyüke.  

13Israel ami Bethel kü hinglempü homei veü pongpü keiha Moab amao 
Kemosh kü hinglempü nangkü veü ponghen.  
14“Hamü hampathü, vehok kü monglongpü veshanthü” shei mekei ami 
eaoknya?  
15Moab am jütükhen, hatü jomei jilathü hahtükhen; jomei peü mü meipü 
nethethü jüshingei müei daihen shei ongpa, üpalei men 
Jeiyong Shembüpa nyu, büpai ha enyüke.  
16Moab am dohen yopailei nyüke; büpa kü vongshüh lomi peikahen.  
17Büpa kü shonei nyupü peüi, büpalei menmei jung nyingpüthü peüi büpa kü 
mahng thepeishuoh; Hapalei wong kohpü shahkungnyü mangdaiteke; 
Hapalei müknyinshekhang, hatü wong neshiüi leidaiteke.  
18Nüngei müknyinshekhang kübü chongei shühkei, hatü kübhih kü kahdokei 
uotuh, Oh nela Dibon kü nyupüthü; Mehenangkü üpai Moab am mahtükpa, 
hapa am khüei peikahen, hatü ammei chingnyüthü bentükhen.  
19Lemnyülei yaongtü veituh, am Aroerlei nyupüthü. Nyaiyei daiküpü 
bahathü, yangei daiküpü nyühathü kü, “Mehe vamküpa?” shei phetuh.  
20Moab am veü dangteke, mehenangkü ha mangtükteke; Thepeiyoungtuh! 
Moab am mahtükteke shei Arnon yungyen phungei baongtuh.  
21Kahji kü nyupü hathü chingnyüthü kü shahphenpü peiteke: Holon, Jahzah 
hatü Mephaath,  
22Dibon, Nebo, hatü Beth-Diblathaim, 
23Kiriathaim, Beth-Gamul hatü Beth-Meon,  
24Kerioth, Bozrah hatü taishi yoshi nyupü Moab kahdok kübü jilathü peü.  
25Moab amei vaung bhagtük, hatü lak mangtükteke shei Shembüpai enyüke.  

Moab am Maanhühen 

26Moab am yiüi chokhütuh; mehenangkü büpai ngei khüei yaongteke; Moab 
am laophüi bhaipü kü lepeilükei lemhütuh hatü mihnyiyangnyai am leihen.  

27Güh-ei, bhahlah-ei neyepjao Israel amü am shingvaishi mihnyiyangnyai kei 
nyupeih; shejao mechem ami jom nang ehenshang yaüeilungei ngaüm 
dhihampeih.  
28Oh Moablei nyupüthü, ammei jilathü tuhphongtü yaongvakei aongei 
nyutuh! Yaongvaksho kü athubai jep linghahpükei nyutuh.  
29Moab am changmeipü jung ngei dantepih; jom longi changmeinyüke. Jom 
longi nebahnevai, mongdangei mih kü naamei deihnyüke.  
30Jomi mih kü naamei deihpü ngei nyingnyüpeih shei Shembüpai enyüke; 
jom changmeipü angsha, jomei dou angsha leidaihen.  
31Hanangkü ngei Moab am nangkü thepnyeih, Ngei Moab am peü shingvaishi 
lennyüpeih; mehenangkü Kir-Heres nanglakthü nangkü ngei mahng 
thepnyeih.  
32Jazer am nang mao nyeipüba ngei am shing thepnyüpeih. Oh Sibmah 
nyalingngupai! Nüngei kaothü phaakei daipü yungching thahteke, hatü Jazer 
yungching ngoiteke. Shejao nüngei betjükshüm, hatü nyalingngupai kah kü 
ha mangtükhen am peiteke.  
33Kahcheü kohpü Moab kahdok leipü mongongmongle yahlangteke; Yiü 
bhitshing leipü yiü yenpü ngei dohtükpeih; Üpaiyao mongongpai yiü 
nebhitnyu; Lenpü wongpü nyujao hapayü mongong mongle ngeü nevai.  
34“Jomi vaüpü eepü ngeü Heshbon kübü Elealeh hatü Jahaz thahshi, Zoar 
kübü Horonaim hatü Eglath-Shelishiyah thahshi dainyüke; mehenangkü 
Nimrim yungao jepdaiteke.  
35Moablei vaümchongthü kü moila shuohpüthü hatü jomei kahvangthü kü 
ayingshü jakpüthü ngei dohtükkemhen” shei Shembüpai enyüke.  
36Hanangkü liping ngeü keiha Moab nangkü hatü Kir-Heres nanglakthü 
shingvaishi thepnyüpeih; mehenangkü jomi dangpü mophimothü 
mahdaiteke.  

37Mehenangkü peüi sho hatü jumum chaei kuptükteke; peüei lakei makaw 
nyüke, hatü peüei shüng kü dhoila ashaki ngeihshi nyüke. 
38Moab amei shem adok kemeilei hatü chingyangshong peüei meheyao nevai, 
mahng theppü mon maei nyüke; mehenangkü ngei Moab amü üpaiyao 
nenapü haümdük keiha bhaotükpeih shei Shembüpai enyüke. 
39Ha mekei bhaodaipa! Jom mekei mahng thepnya! Mekei Moab ami veüpai 
dok lepdainya! Moab amü mihnyiyangnyai hatü pinnyü shonei nyupü 
nanglakthü shingvaishi eelanyongnya leidaiteke.  

Moab am Yanglem Neshiü 

40Shembüpai hapakei enyüke: Veituh, ngei alang kei laongei shahen, hatü 
Moab am khüei ngelei yang paanhen.  
41Kerioth am hahtükhen, penyüsha shümlanghen. Hapa nyih Moab am 
hampathülei mongü nyüha hük hapeü bühshingkü maanpükei maandaihen.  
42Moab am mahtükhen hatü jat hük shei netuhhen; mehenangkü 
pinnyüi Shembüpa khüei yaongteke.  
43Nyempühanpü, kahsha hatü tai nüng touei nyüke, Oh Moab nanglakthü 
shei Shembüpai enyüke.  
44Üami nyemei nyainya, kahsha kü vühen, Üami kahsha leipü bakei vamnya, 
tai kü manhen; Mehenangkü ngei Moab am kü hanghihühen vangbong kü ha 
koei peihen shei Shembüpai enyüke.  
45Heshbon amei vangdhüm phangkü benhathü mekei neyah-i yaongshi 
nyüke, Sihon ongpai vanglem lempü chingnyü aw vameihahtükteke. Hapai 
Moab amei shangba, hatü changmeipüthülei shangjing vang hahtükteke.  
46Oh Moab am onyükei! Kemosh nanglakthü mahdaiteke; Ammei hapeüthü 
wüpküpei yah-ei lüdaiteke.  
47Shejao shomshi ngei Moab am kü moihimanhen shei Shembüpai enyüke. 
Moab am kü shahphenpü hajük thahshi mon.  

Jeremiah 49 

Ammon am kü Shahphenhen Nang 

1Ammon am nangkü Shembüpai hapakei enyüke: “Israel kü yeshangthü 
neshiüpü je? Büpalei mükjüp yahhen am neshiüpü je? Shejü mehekei Molekh 
kahvang kü khümpüthüi Gad amei kahdok yahlangpa? Mehekei jom halei 
nyunya?  
2Shejao ngei Ammon leipü Rabbah am khüei vebaong shemm kaonghen 
hepak ngoikünyüke shei Shembüpai enyüke. Hapayü bentüktü tuhhen, hatü 
hapa kü ngeihpü shonpü chingthü awi haptükhen. Hahepak kü Israel am 
changtükpüthü shao jomiyao hathü changtükhen shei Shembüpai enyüke.  
3Mahng theptuh, Oh Heshbon am; mehenangkü Ai chingnyü mahtükteke! 
Lentuh! Oh Rabbah nelathü! Dhoila ashak ümtü mahng theptuh; haleipü 
halei shei thamaei longteituh. Mehenangkü Molekh kahvang, hatü hapalei 
ngongpathü hatü lakchongbüthü mü wüpküpei daihen.  
4Mehekei nüngei wong kü changmeinya? Nüngei wong mahdainyüke Oh 
hingnelempü nela; Nüngi nüngei mop kü monglemshi, ‘üpai ngei hahhen 
peikahen?’ shei enyüke.  
5Nüng shinei nyupü chingyowthü homei ngei nüng kü nyempühanpü koei 
peikahen shei Jeiyong Shembüpai enyüke. Am peü changei deitükhen, hatü 
benhathü thaiyei leihen üpayao nenyuhen.”  
6Shejao shomshi ngei Ammon am kü moihimanhen shei Shembüpai enyüke.  

Shembüpai Edom am kü Shahphenhen 

7Shembüpai Edom an nangkü hapakei enyüke: “Teman kü kihikon neshiüpü 
je? Kenhingpüthü kü shahnying ehen mahdaipü je? Jomei kon kemdaipü je?  
8Dedanei nyupüthü, nyokei leiyei nyaidaituh hatü chülohpü yaongshalei 
jodaituh. Mehenangkü ngei büpa hanghihüpü nyih Esau küshanghah 
shuohhen.  
9Nyalingngupai vaümpüthü peijü dhei aoei netuhnyu je? Yanüng gühpa 
peiyei jomi napü dou mon yahtü netuhnyu je?  

10Shejao ngei Esaü-ü bümbai tuhphongpeih, ngei büpalei doujo shakei 
ngaiyei tuhphongpeih, hatü büpai ha nejohah-aoki nyüke. Büpalei hühihathü 
jütükteke, büpalei shem am hatü chingyowthü mahtükteke, hatü büpa sheyü 
neshiü.  
11Nüngei hashihhathü tuhphongtuh, ngei hathü yemmü tuhhen; hatü ngei 
nüngei vaümnyüthü ngei kü hinglemhühen.”  
12Shembüpai hapakei enyüke: Üami hapa yungshong yinghen neshang, 
hathüiyao ha yinghen, mehekei am nehanghi-i nyuhenang? Am nehanghi-i 
nenyupih; ami ha yinghen vongbong.  
13Bozrah-ü nyemao nyemshi leihen hatü nyembenüng dou, eelanyongnya, 
thaüvaüthemthe dou leitükhen ngei nyingi lahtepih shei Shembüpai enyüke, 
hatü hapa jilathü peü den kü bentüktü yakphonghen.  
14Ngei SHEMBÜPAleipü shahjang hük dantepih, hatü jatthü touei 
phongmokbü hük shomteke: “Am nyingi hapa ching hahhen thaituh! 
Thepjulei daihen layaongtuh!”  
15Shaang ngei amü jatthü khongkü peü mü maanpü; hangku khong peüi 
yaktükpü nanglak leihühen.  
16Ami yahhüpü dehilao homei, hatü ammei mongdangei changmeipai am 
luhahteke, amphong yaongvak kü nyupü, hatü shangching shaopülei 
nyupüthü. Ammi alang keiha shangei jephijaan lingjao, haleipao ngei am 
shüei vühen shei Shembüpai enyüke.  
17Edom amü nyembenüng dou hük leidaihen; hapa ponghahpü eetü hapa 
shing peih-ei daipüthü peüi nyemhen hatü hanhen.  
18Sodom hatü Gomorrah nyi mü chingyowthü paoh-ei yaktükpü keiha, 
üpayao halei nenyuhen shei Shembüpai enyüke.  
19Jordan yingnyü leipü mailang hük vamei phenha nipü shing yemei daipü 
keiha, ngei Edom am ngangahük kü haleipü changtükhen; ngei hapa shak kü 
ngei üam jehenshang hathü tuhhen. Ngei lepü üpa nyüpa hatü üpai ngei kü 
chengaokhen? Ngei khüei yaongaokhen mi yombü üpa nyüpa?  

20Hanangkü Shembüpai Edom am khüei tempü küpjan, hatü Temanlei 
nyupüthü khüei lingpü kon kü bangtuh. Mi chehathü shüei lüdaihen hatü 
peüi ha kü nyemhen. 
21Jom dopü ngeü kü kahdoknyü kheühen; jom vaüpü ngeü Hakla Yungching 
thahshi danhen.  
22Veituh! Vepathü alang keiha yang paantü Bozrah kü laongei shükhen. Hapa 
nyih kü Bozrah amei veshanthülei mongü nyüha hük hapeü bühshingkü 
maanpükei maandaihen.  

Shembüpai Damaska am Shahphenhen 

23Damaska nangkü: “Hamath hatü Arpad nyi mongshangnyüke; mehenangkü 
jomi shahjang ten danei nyüke. Jom mong mahdaitü nyüke, shing nelingpü 
yung keiha mongshangnyüke.  
24Damaska wong neshiüi leidaiteke, pinnyü nyaidainüng shei yaakdaiteke, 
hatü mongshangi pinnyü yeplangteke; hapeü bühhen nyüha hük tüngpükei 
nyüke.  
25Mehekei men-e chingnyü, hatü ngelei mongongpü jilathü yakphongpa?  
26Hingmei, haleipü nethethü chingshongei dikemhen; Jomei veshanthü peü 
ha nyih nendaihen shei Shembüpai enyüke.  
27Ngei Damaska penyü kü aw hapshuohhen, hatü hapai Ben-Hadad penyüsha 
hahtükhen.”  

Kedar Jat hatü Hazer Chingnyü kü Shahphenpü 

28Babylon ongpa Nebukadnezzari hahtükpü Kedar jat hatü Hazor chingnyü 
nang Shembüpai hapakei enyüke: Layaongtuh, hatü Kedar hahtuh, hatü 
heong shennyakthü jütüktuh.  
29Jomei ashakshem hatü jomei mithü yahlanghen; Jomi haenpü ashak mü 
douthü, hatü utthü peü shetlanghen. Shennyakthüi jom kü, “Peü lemei 
nyemhihan nyüke!” shei lenhen.  

30“Lomi nyaidaituh! Hazorlei nyupüthü, yaongsha chüpülei jodaituh” 
shei Shembüpai enyüke. “Babylon ongpa Nebukadnezzari am khüei phaüshah 
showteke; büpai am khüei küpjan lingteke.”  
31“Layaongtuh, hatü nyempü neshiüi nyiushem kü nyupü chingnyü 
hahtüktuh; Jomei ching kü penyüsha nevaijü bangpü meheyao neshiüi 
nanglak mon nyüke sheiShembüpai enyüke.  
32Jomei ut hatü mohohthü chaei paanglanghen. Sho chaei kuptükpüthü peü 
kahdoknyü peü lemei haitükhen, hatü shing peü lemeipü ngei jom kü 
shanghah koei peihen shei Shembüpai enyüke.  
33Hazor-ü shuwthülei baümshing leidaihen, lavüngtoipü shing leitükhen; 
halei üpayao nenyuhen nevaijü halei chingchingeinenyuhen.”  

Shembüpai Elam am Shahphenhen 

34Judah kü Zedekiah ongpai vanglem lemei chongpangpü hepak kü Elam am 
nangkü Jeremiah thibü touei peipü Shembüpalei shah:  
35Shembüpai hapakei enyüke: “Veituh, ngei jomi mongnyangpü wong pülah 
bhagtükhen.  
36Ngei Elam am khüei vangsho jung ali kübü vanglük lem ali kü peihühen; 
ngei hathü kahdok jung peülei haitükhen hatü jom daiyei nelakneloipü jat 
hükao netuhhen.  
37Ngei Elam am jomei vepathü, hatü jom jühen yempüthü kü nyemhühen; 
ngei jom kü ngei nemei-i mongshihpai shanghah koei peihen shei Shembüpai 
enyüke. Jom mangkem thahshi ngei yanlu notü jom kü changhen.  
38Ngei, ngelei ong uoshing Elamei linghen, hatü jomei ong hatü 
lakchongbüthü mahtükkemhen sheiShembüpai enyüke.  
39Shejao shomshi ngei Elam am kü moihimanhen shei Shembüpai enyüke.”  

Jeremiah 50 

Babylon kü Shahphenhen 

1Jeremiah thibü homei Babylon hatü haleipü nanglakthü nangkü epü shah:  

2Jatthü kü etuh hatü baongtuh, khüamlung haongtuh hatü baongtuh, Ami 
nejo-i, “Babylon doteke! Bel kahvang veü dangteke, Marduk kahvang mong 
laaiyei nyüke, pinnyülei lajeithü veüpai hatü nyempai maei nyüke.”  
3Apshaphi leipü jat hüki pinnyü hahhen, hatü pinnyülei kahdok lavüngtoiyei 
tuhhen. Üpayao halei nenyuhen; shennyak hatü yemhimak chemi nyaidaihen.  
4Hathü nyih kü hatü hapa hepak kü Israel hatü Judah nanglakthü chemi 
thepyaki Shembüpa, jomei Kahvang yemhen. 
5Jomi Zionlei leipü lem phehen, hatü jomei dhe halemei meehen. Jom leiyei 
jom nyingi Shembüpa kü mechemao nebehen nedohnetenpü vangpüshuwpai 
shahen.  
6Ngelei nanglakthüyü mah-ei nyupü mithü; jomei mi yombüthüi jom 
lemnyong kü mülangpeih, hatü vakhivien kü longteihüei angpeih. Jomphongi 
mikhaok betüktü kahshangei longteiyei nyupeih.  
7Üami jom heü, hathüi jom lühtükpeih; jomei vepathüi, “Hami pungpü nevai; 
mehenangkü jomü Shembüpa, hingshangpü jomei phenni, jomei bühipai 
monglempü Shembüpa khüei mang thahpeih” shei eteke.  
8Babylon leipü nyaidaituh; Babylon amei kahdok tuhphongtuh, hatü nüngü 
yumthü müpü yumbaong kei daituh.  
9Mehenangkü ngei apsha kahdok phi leipü longpü jatthü mongjemhütü 
Babylon khüei vamhühen hatü müei peikahen hatü jom hahtükhen. Jomei 
lahhanü mechemao kong mü neleipü hampalei lahhan kei nyuhen.  
10Hapa keiha Babylon amei douthü shetei lüdaihen; üami ha douthü yahnya, 
hüshemei deihhen shei Shembüpai enyüke.  

Babylon Dopü 

11Amphongi ngelei mükjüp aetei yahpü nangkü hah tenpü mohoh keiha 
mongongjao, hatü koyei kei ngeüwong anei vaüjao,  
12ammei nyü chemjalak kü veü ponghen, hatü am bühpü hümlungnyü 
mongshanghen. Babylonü jatthü khongkü peü mü maanpü jat leihen, hapayü 
kahvan, bhih kahdok leidaihen.  

13Shembüpai mongshihpü nangkü üamao halei nenyuhen, shejao lavüngtoiyei 
leidaihen; Babylon peih-ei daipüthü peüi hanhen, hatü pinnyü ma yahpü eetü 
thamahen. 
14Lahhilaong nopüthü peüi Babylon khüei hokhen show lingtuh. Lahhan 
hükao ne-ao-i pinnyü kü kaptuh; mehenangkü pinnyüi Shembüpa khüei mang 
thahteke.  
15Shing peü lemei thep nyüktuh! Pinnyü vepathü touei shakei vamhen, jomei 
shangdü hatü bham dodaihen. HapayüShembüpai bhüh yempü vaipü nangkü 
pinnyü kü bhüh yemtuh; pinnyüi mih kü dükshuohpü keiha pinnyü kao 
dükeishuoh.  
16Babylon kü sheili sheipüthü hatü hahvetpü amei hahvet longkhoih 
dohtükhütuh. Veshanthülei yanlu kü nyempai peüi laophülei kahdokei nyokei 
leikemhen.  

Israel am Nyokei Leihen Nang 

17Israel amü mailangi changshuohpü nangkü yandaipü mithü kei nyüke. 
Shongei büpayü Assyria ongpai lühtükpeih; shompülei büpalei vangü 
Nebukadnezzar ongpai shaitükpeih.  
18Hanangkü JeiyongShembüpa, Israel Kahvangi hapakei enyüke: “Ngei 
Babylon ongpa hatü büpalei kahmük Assyria ongpa hanghihüpü keiha 
hanghihühen. 
19Shejao Israel am jomei kahdokei nyokei leihühen, hatü büpai Karmel hatü 
Bashan kü vampü hahying hahshi nyuhen, hatü Ephraim hatü Gilead 
shangtaothülei hüshemei hahhen.  
20Hathü nyih hatü hapa hepak kü Israel hatü Judah amei mang yemhen 
shejao hükao nedanghen; mehenangkü ngei yangpüthü kü ngei mang 
tükshuohhen.”  

Kahvangi Babylon am Shahphenhen 

21“Merathaim hatü Pekod kahdokei nyupüthü hahtuh. Changei daiyei hathü 
chemjalak kü jütükkemtuh shei Shembüpai enyüke. Ngei epü lemphüli 
düktuh.  
22Vehok hokpü ngeü hatü benpülangpü ngeü longpü dannyüke.  
23Kahdoknyü mangtükpü koaklak mekei shaangü ha mangdaipa! Jatthü 
khong kao mekei Babylonü lavüngtoiyei leidaipa! 
24Ngei nüng shing tai hük haenei tuhpeih, Oh Babylon, hatü nüngi ha 
mangnying shekü ha kü manteke. Nüngi Shembüpa khüei yaongpü nangkü, 
nüngü hapa kü manteke.  
25Shembüpai lahhilaong tuhshing apteke, hatü büpa mongshihpai vehok 
phunglang ngaiteke; mehenangkü Jeiyong Shembüpa Kahvangi Babylon 
kahdok kü dou hük dükhen nyüke.  
26Shing peü lemeipü pinnyü hahhen peituh; pinnyülei puong aptuh, hatü 
haleipü lemphü shetei lüdaituh; Hapa kahmük chemjalak kü mahtüktuh; 
meheyao aoei tetuhphong.  
27Jomei mohohbaongthü peü jütüktuh; peü jüshingei yah-ei daituh. Onyükei! 
jom hanghihen nyih hatü hepak ngoiteke!”  
28Babylon kahdok leipü yangei leipü benha hatü lakeiloiyei nyupüthü Zionlei 
leiyei Shembüpa, jenei Kahvangi bhüh yempü, laophülei phopshem nangkü 
bhüh yempü kü bangtuh.  
29Lahhilaong nopüthü peü kü Babylon hahhen nyüktuh. Hükao neyangtüki 
shinei baümtap vetuh. Pinnyülei dou kü shao nyokei yah-eishuoh; pinnyüi 
mih kü dükshuohpükei pinnyü kao dükeishuoh. Mehenangkü 
pinnyüi Shembüpa, Israel amei Daülangpü Hük khüei yaongteke.  
30Hanangkü pinnyülei nethethü chingyangshongei dihen, hatü veshanthü peü 
ha nyih mahkemhen shei Shembüpai enyüke.  
31“Ngei nüng khüei nyüpeih, Oh changmeipü Babylon! Nüng hanghihen nyih 
hatü hepak ngoiteke” shei Shembüpai enyüke.  

32Changmeipüthü huluh shuohtü dohen, hatü üpaiyao pinnyü nephoukhen; 
Ngei jomei chingnyüthü kü awi haphen, hatü hapa shinei nyupü lemphü 
hahtükhen.  
33Jeiyong Shembüpai hapakei enyüke: Israel nanglak hatü Judah amao longi 
shüveihahteke; jom yeppüthüi wongmü shatü jom nedeishih-i angteke.  
34Jom Yemleipüba wong kohshi nyüke; Jeiyong Shembüpayü büpalei men. 
Büpai hingmei jom kü khüambakei ehen, shejüang büpai kahmük kü 
nyiushemmei koei peiaokhen, shejao Babylon am shing nelingi tuhhen.  
35Babylon am khüei yanlu hük, Babylonei nyupüthü khüei pinnyülei 
lakchongbüthü hatü kon kohpüthü khüei yanlu peikünyüke shei Shembüpai 
enyüke.  
36Shahshem thibüthü khüei yanlu hük peikünyüke! Jomphongü ngapa 
leidaihen. Veshanthü khüei yanlu hük peikünyüke! Jom nyempai mahen.  
37Pinnyülei koyeithü, koyei kharithü, hatü pinnyü mü nyupü kung leipü 
veshanthü khüei yanlu hük peikünyüke! Jom peü nyüha kei leidaihen; jomei 
mophimo khüei yanlu hük peikünyüke! Hathü kemei sheteishangei lüdaihen.  
38Pinnyülei yungthü khüei ühivan hük peikünyüke! hathü peü vandaihen. 
Mehenangkü hayü lajei-i mapü kahdok; nyempai lajeithü ngadaikemhen.  
39Halei shahhishuw hatü ostrikh ou nyuhen. Hüdenhalenshi halei shennyak 
chingchingei nenyuhen.  
40Kahvangi Sodom hatü Gomorrah hatü jomei chingyowthü changtükpükei, 
üamao halei chingchingei nenyuhen shei Shembüpai enyüke.  
41Veituh, apshaphi kahmük leipü veshan peikünyüke; Longpü jat hatü ongthü 
longi kahdok dohpü lemeipü vamei peikünyüke.  
42Jomphongü pülah hatü phung notü, jomü phahji neshiü longi mangshi 
nyüke. Jom koyei kü uopeyü yungching yungmok ngeü keiha nyüke; Jomü 
am hahhen shingvaishi thepju kü peikünyüke, Oh Babylon nela.  

43Babylon ongpai hapa shahjang danei büpalei lak juwdaiteke. Hapeü 
bühshingkü nyü hük tüngpükei büpa tüngnyüke.  
44Jordan yingnyü leipü mailang hük vamei phenha nipü shing yemei daipü 
keiha, ngei Babylon am ngangahük kü haleipü changtükhen; ngei hapa shak 
kü üam jehenshang hathü tuhphonghen. Ngei lepü üpa nyüpa, hatü üpai ngei 
kü chengaokhen? Ngei khüei yaongaokhen mi yombü üpa nyüpa?  
45Hanangkü Shembüpai Babylon kahdok khüei lingpü küpjan kü bangtuh. Mi 
chehathü shüei lüdaihen hatü peüi ha kü nyemhen.  
46Babylon hahpü ngeü kü kahdoknyü kheühen, hatü pinnyüi vaüpü eepü 
jatthüi danhen.  

Jeremiah 51 

Nedoh-i Babylon kü Shahphenpü 

1Shembüpai hapakei enyüke: “Veituh, ngei Babylon khüei, hatü Leb-qamai 
nanglakthü khüei yingtetlongshaihen vanglük hük vamhühen.  
2Ngei Babylon kahdokei jom shaapei yaktükhen, hatü lavüngtoiyei leihühen 
shingvaishi kung am shomhen; pinnyü shanghahpü nyih lem peü phikü 
pinnyü khüei yaonghen.  
3Üpaiyao laophülei pülah kaphen tekühü, nevaijü jomei ve-ow te-owhü. 
Jomei nethethü yangei tetuh; jomei veshanthü peü kemei mahtüktuh.  
4Jomphong nemei-i ma yahtü Babylon chingyangshongei diyei shükshi 
nyuhen.  
5Israel am Daülangpü Hük touei jomei kahdokü mangi maei nyujao, Jomei 
Kahvang, Jeiyong Shembüpai Israel, hatü Judah am nebetükangpih.  
6Babylon leipü nyaidaituh! Am yanghen mokdaituh! Jomei mangi am temah. 
Hapayü Shembüpai bhüh yempü hepak; pinnyü kü shangpükei büpai jom kü 
nyokei shuohhen.  

7Shembüpalei lakei Babylonü hon pati kei nyupeih; Pinnyüi kahdoknyü 
kemei kü yiüi chokhüpeih. Jatthüi pinnyülei yiü yingteke; hanangkü 
jomphong shaangü ngadaiteke.  
8Babylon lomi dohen hatü khih mü nihdaihen. Pinnyü deih-ei mahng 
theptuh! Pinnyü tüngpü kü meli shihtuh; Üpai nying, pinnyü meihenao 
aokpeih.  
9Hami Babylon meitükhen kheteke, shejao pinnyü nemeiaokpeih. Pinnyü 
tuhphongtü jen peüi laophülei kahdok yemei leidaishah; Mehenangkü pinnyü 
kü shahphenpü vangshang ngoishi aongteke, hatü vangsho ngoiteke.  
10Shembüpai jen dah shakhüteke, Kei, Shembüpa, jenei Kahvangi Zionlei 
mehe dükpa, ha jeni eshah.  
11Lahhanthü daüptuh! Inyüshung paituh! Shembüpai Babylon am mahtükhen 
shei deihpü nangkü Media ongthü vamhüteke. Shembüpai laophülei 
phopshem nangkü bhüh yemhen.  
12Babylon penyüsha khüei khüamlung haongtuh! Veshanthü nyeinya wong 
kohhütuh! Veihen shennyakthü tuhtuh, show uohen temtuh! Shembüpai 
Babylon am khüei tempü laophülei küpjan dükhen.  
13Yungnyü yungha longi nyupü, hatü mop longi angpü kahmük; Am kü 
dohpütenpü hatü am mahhen hepak ngoiteke.  
14Jeiyong Shembüpa, büpa laophü nyingi hapakei lahteke: “Ngei 
shoukhanbaongthü keiha am hahtükhen veshanthü müei peiyei mahühen, 
hatü jomi am neütü leneiwonghen.”  

Kahvang kü Menvih Kesho Hük 

15Büpai laophülei ngani kahdoknyü lingpeih; büpalei kihikoni kahdoknyü 
chongnyiam lingpeih, hatü büpalei danaokpü koni vangshothü paanei 
deishihpeih.  
16Mechem büpai vangmuk khunghen, vangsho leipü yungthü ngüngnyüpeih; 
Büpai kahdoknyü dohpü leipü phumthü vamhünyeih. Büpai vang mü klang 
shomnyeih, hatü büpai tuhshing leipü vanglük shomnyeih.  

17Shennyak peü sholi neshiüi, hatü kon neshiüi nyüke; Hon shükpüthüi 
laophüi linghahpü lajei kü-üng veünyüke. Büpalei lajeithüyü shahshem, hatü 
hathü kü yangnyu ngü neshiü.  
18Hathüyü yahlak neshiüpü eelanyongnya douthü khih. Mechem jom kü 
shahphenhen ngoihenshang jom mahkemhen.  
19Jakob Kahvangü hapakei nevai; büpayü lemphü douthü Lingbü, Israelü 
laophülei mükjüp jat vaishi jeteke; Jeiyong Shembüpa büpalei men.  

Shembüpalei Phunglang 

20Nüngü ngelei vehok phunglang, nüng mü ngei jatthü ngümtükpeih, nüng 
mü ngei ongchingthü mahtükpeih,  
21nüng mü ngei koyei hatü halei uopüthü jütükpeih, nüng mü ngei koyei 
kharithü, hatü ha kü yüppüthü mahtükkempeih,  
22nüng mü ngei nyüha hatü baha jütükpeih, nüng mü viünyü viüpa hatü 
hashih naüha jütükpeih, nüng mü nethe hatü nelathü mahtükpeih,  
23nüng mü mi hatü mi yombüthü jütükpeih, nüng mü kahling am hatü 
mohohbaongthü jütükpeih, nüng mü governorthü hatü lakchongbüthü 
jütükpeih.  

Babylon Mahhen Nang 

24“Ammei müki eeshi ngei Babylon hatü halei nyupüthü kü jomi Zion kü 
nemeipü dükpü nangkü ngei ha shemhen” shei Shembüpai enyüke.  
25“Ngei nüng khüei nyüpeih, Oh kahdoknyü kemei mangteipü kahshang” 
shei Shembüpai enyüke. “Ngei nüng khüei ngelei lak haonghen, ammei 
kahshangthü kahji mü hükkei düei shantükhen, hatü am awmi leitükhen.  
26Am leipü mepa yaongao shongkaong yaong vaishi neyahhen, nevaijü 
chongnyiam vaihen yaong hükao neyahhen, mehenangkü amü lavüngtoiyei 
den kü tuhphonghen, shei Shembüpai enyüke.  
27Kahdok kü khüamlung haongtuh! jatthü kü amit vüngeishuoh! Pinnyü 
khüei hokhen jatthü temhütuh; Pinnyü khüei Ararat, Minni hatü Ashkenaz 

ongchingthü nyüktuh. Pinnyü khüei veshan mübü hük jetuh; 
Shoukhanbaongthü kei koyeithü shomtuh.  
28Pinnyü khüei hokhen jatthü, Media ong, jomei governorthü, hatü 
lakchongbüthü mü jomi vanglem lempü kahmükthü temhütuh.  
29Üpayao halei nenyuhen shingvaishi Babylon kahdok lavüngtoiyei tuhhen 
shei Shembüpai tempü küpjan eeyei kahdok kheünyüke hatü jennyüke.  
30Babylon am veshanthü nehoki dohdaiteke; jomü veyomdülei nyüke. Jomei 
wong kemdai; jom nyüha kei leidaiteke. Pinnyülei bükhishem awi haptük; 
jomei penyü shalat bhagdaiteke.  
31Shahjang kobü hük phei kü hük, phongmokbü hük phei kü hük shei 
Babylon ongpa kü nüngei chingnyü peü lemei shümlangteke shei ehen 
dainyüke,  
32yung taenshing vepathüi yomlangteke, hatü penyüshathü awi haptükteke, 
hatü veshanthü nyemdaikem.  
33Jeiyong Shembüpa, Israel Kahvangi hapakei enyüke: Babylon nelayü hah 
tenpü hepak kü hah tenshingei shouptükpü hah kei nyüke; Kansho hük 
angpheikü pinnyü vetlanghen peikahen.  
34Babylon ongpa Nebukadnezzari ham lühtükpeih, büpai ham ngümtükpeih; 
büpai ham dük kong kei leitükpeih; Biüi keiha büpai ham lühtükpeih, hatü 
hamei hetmeiyungma-i büpa shümoh meipeih, hatü büpai ham bhaiyei 
ngaitükpeih.  
35Ngelei phai mangtükpü nangkü Babylon kü bhüh yemtuh shei Zion ami 
enyüke. Hamei iy Babylonei nyupüthü kü hettuh shei Jerusalemei nyupüthüi 
enyüke.”  

Shembüpai Israel am kü Sheühhen 

36Hanangkü Shembüpai hapakei enyüke: “Veituh, ngei nüng khüambakei 
yaonghen, hatü nüngei bhüh yemhen; Ngei jomei yungchingthü jeptükhen, 
hatü jomei yunglok ütükhen.  

37Babylonü benpülangpü nyüp yakshing leitükhen, shahhishuwlei jep 
leitükhen, Üpaiyao nenyupü nyembenüng, hatü eelanyongnya shing 
leitükhen.  
38Babylon am kemei mailang, hatü mailang chehathü kei ngüngnyüke.  
39Mechem jom paokahen, ngei jom kü mo hük temhen, hatü yiüi chokhühen, 
hatü jom nyiyeiwaei vaüei eehen, hatü nepao-aokhen mü den shing shidaihen 
shei Shembüpai enyüke.  
40Ngei jomphongü mi chehathü, yum hatü mi chebaonghathü kei jüshingei 
müei daihen.”  

Babylon amei Lashüh 

41Kahdoknyü peüi vihpülüpü Sheshakh mekei etü shümlangpa! Jatthü touei 
Babylonü mekei jiühitbenüng leidaipa!  
42Babylon shak kü yungching longei aonghen, hapa ngüngpü yungmoki 
pinnyü lümlanghen.  
43Pinnyülei kahdokü üpaiyao nenyupü, üpayao yendai ouham nelongteipü 
lavüngtoipü kahvan bhih kahdok leitükhen.  
44Ngei Babylon leipü Bel kahvang kü hanghi shuohhen, hatü pinnyüi mehe 
lühtükpa ha bhaitükhühen. Jatthüi hajük kü pinnyü kü nekhümhen, Babylon 
amei bham laamdaiteke.  
45Haleipü vamdaikei, ngelei nanglakthü! Laophülei büm yanghen nangkü 
mokdaituh. Shembüpalei mangpü mongshih kübü mokdaituh.  
46Kahmük kü shahjang lemmü lemmü danshingkü tenyem; Shenüng shahjang 
hük ngüvang hük shei kahmük kü dehilao shahjang, hatü ong hüki ong hük 
khüei hokhen shahjang danhen.  
47Ngei Babylon lajeithü kü shüveihen hepak hük hingmei peikahen; Jomei 
kahmük kemei mongmanghen, hatü jomei mahmahng jom touei nyuhen.  

48Hahepak kü vangsho, kahdok hatü halei nyupüthü peü Babylon am mahpü 
kü mongongpai lenhen; mehenangkü apshaphi leipü pinnyü hahhen am 
peikahen sheiShembüpai enyüke.  
49Babylon ami kahdoknyü kemei jüpü keiha Israel amao jütükpü nangkü 
shaang Babylon am dohen.  

Babylonei Nyupü Israel am kü Kahvangei Shahjang 

50Am meshüki yan kübü yangei nyüpa, Pheiyei nenyu-i lüdaikemtuh! Tailu 
kahdok leiyao Shembüpa ngei deih-ei dangtuh, hatü Jerusalem ammei 
mongei deihtuh.  
51“Ham veü pongteke, ham kü yaüteke, hatü veüpongi hamei dhe kü jümteke; 
mehenangkü kung ami Shembüpalei shem kü daülangpü shingthülei 
shüteke.”  
52Shejao ngei pinnyülei lajeithü, hatü kahdok kempü kü hanghi shuohhen, 
hatü ma yahtü thephen hepak ngoikünyüke shei Shembüpai enyüke.  
53Babylon ami vangsho thahshi aongjao, hatü halei penyüsha lingjao ngei 
pinnyü khüei ha bentükhen shennyak shomhen shei Shembüpai enyüke.  
54Babylon leipü vaüpü eepü ngeü peikünyüke, Babylon amei kahdok leipü 
benpülangpü ngeü longpü peikünyüke.  
55Shembüpai Babylon mahtükhen; büpai jomei ngeümoh ngeüshe nentükhen. 
Yungnyü büng longpü keiha vepathü peiyei hahtükhen; Jom vaüpü eepü 
ngeüi yimjang vamhen.  
56Babylon khüei vepathü peikahen; Pinnyülei veshanthü yepei lüdaihen, hatü 
jomei lahhan bhagdaihen. Mehenangkü Shembüpayü mang kü shüveipü 
Kahvang; büpai lomei ha kü shemhen.  
57Ngei jomei lakchongbüthü, hatü kon kohpü shennyakthü, jomei governor, 
mübüthü hatü veshanthü yiüi chokhühen; Jom den kü shidaihen hatü nepao-
aokhen shei Ongpa, üpalei men, Jeiyong Shembüpa nyüpa, büpai enyüke.  



1772 

 

 
   Daülangpü Laihing 

© 2005, Bible Society of India. 
 

 
 

 

58Jeiyong Shembüpai hapakei enyüke: “Babylon amei chetlüpü bham 
kahdokei laamdaihen, hatü jomei shaopü penyüsha awi haptükhen; Kong kü 
nanglakthü nyiunyüke, Jatthüi dükpü peü aw kü ühtükhen.”  

Jeremiahlei Shahjang Babylonei Shompü 

59Judah kü Zedekiah ongpai vanglem lempü bong alipabü kü büpa mü 
Babylonei chemi heihpü Mahseiahlei cheha Neriah, Neriahlei cheha Seraiah 
lakchongbü kü Jeremiah-i shuohpü shahjang.  
60Jeremiah-i Babylon am kü peihen vongshüh kemei laidü hük kü nyangteke, 
Babylon nangkü ha peü nyangei nyüke.  
61Büpai Seraiah kü, “Mechem nüngi Babylon ngoihenshang, nüngi hapa 
shahthü wongmü ietuh, 
62hatü, ‘Oh Shembüpa, shennyak nevaijü yemhimak mepayao halei 
nenyuhen; hapayü den kü lavüngtoiyei tuhphonghen’ shei nüngi epeih” shei 
etuh.  
63Mechem nüngi hapa laidü ieyei kemhenshang, ha kü yaong hük shatü 
Euphrates yungyenei shüktüktuh,  
64hatü etuh, “Ngei pinnyü kü vongshüh koei peiyei Babylonü ne-yei nepao-
aokhen mü hapakei hingdaihen hatü pinnyülei nanglakthü kemei dohen” shei 
eteke. Jeremiahlei shahthü hatouei dohnyüpeih.  

Jeremiah 52 

Jerusalem Dopü 

1Mechem Zedekiah ong vaipa, büpa bong hapühük behe nyu, hatü büpai 
Jerusalemei bong anpühük ong vai. Büpalei chenyü-ü Jeremiahlei yiükha 
Hamutal nyu; pinnyü-ü Libnah leipü nyuteke.  
2Jehoiakimi dükpü keiha büpai Shembüpa touei mang dou dük.  
3Hapayü Shembüpai mongshihpü nangkü hathü peü Jerusalem hatü Judah kü 
vampeih, hatü dohpülei büpai hathü büpa toueipü changtükpeih. Shaang 
Zedekiah ongpai Babylon ongpa khüei yaong.  

4Hanangkü Zedekiah ong vaipü bong shü mü lenyang an mü nyih anpabü kü 
Babylon ongpa Nebukadnezzar Jerusalem khüei büpalei veshanthü peü mütü 
pei. Jomi chingnyü haolei baümtap ve, hatü hapa kü shinei ching shümhen 
douthü dükteke,  
5hatü hapa chingnyüyü Zedekiah ongpa ong vaipü bong anpühükpabü 
thahshi shümei tuhteke.  
6Lenyang ali mü nyih shüpabü kü chingnyü mongei aeipülepü longi mangshi 
vampü nangkü nanglakthüi hahhen hahying neshiüi lei. 
7Hahepak kü hapa chingnyü bham mangtüktü veshanthü peü nyaidaikem. 
Chingnyü kü Babylon am shinei nyujao ongpalei pe yopailei bham nyi aa 
kübü shaden homei yanüng nyak kü jomi chingnyü tuhtü lüdaikem. Jom 
Arabah lemei nyaidai,  
8shejao Babylon am veshanthüi Zedekiah ongpa kü changei daiyei Jeriko 
kahjilei büpa she yei. Büpalei veshanthüi büpa tuhtü nyaidaikem,  
9hatü büpa yep. Büpayü Hamath kahdok Riblahlei Babylon ongpa touei müei 
lei; halei büpa nyonghütü hanghi shuoh.  
10Riblahlei Babylon ongpai Zedekiahlei hapeüthü büpalei müki eeshi jü; 
büpai Judah am lakchongbüthüao jütük.  
11Hapheikü büpai Zedekiahlei mük luktük, hatü nyiamvüi shatü Babylonei 
leiyei büpa dipü nyih thahshi khoklatei tuh.  

Jerusalem Mangtükpü 

12Babylon ongpa Nebukadnezzar vanglem lempü bong anpüshü mü lenyang 
nga mü nyih anpabü kü Babylon ongpa chongphopü ongpalei veshan mübü 
Nebuzaradan Jerusalemei peiteke.  
13Büpai Shembüpalei shem, ongshem hatü Jerusalem leipü shemthü peü kü 
awi hap. Shongnyü shemthü peü büpai shamtük.  
14Ongpalei veshan mübüi mütü Babylon veshanthüi Jerusalem shinpü 
bhamthü kemei bentük. 

15Ongpalei veshan mübüi longi taopathü hatü chingnyülei tuhphongpü 
shennyakthü mü lahhinei dou dükpüthü, hatü Babylon am mü shepdaipüthü 
hanei wüpküpei müei dai.  
16Shejao Nebuzaradani aopü taopathü nyalingngupai kah hatü lebü kahthü 
linghen tuhphong.  
17Babylon ami Shembüpalei shemei nyupü melangnyiam shemnyüthü, koei 
daiaokbenüng la, lakhühteipü melangnyiam chilimji mangtük hatü 
melangnyiam kemei Babylonei koei leidai.  
18Jomphongi dük, haolak, moidü leipü awnih hokteipü shung, iy shangteipü 
dük, hatü phopshemei noteipü dük hatü melangnyiamthü peü koei leidai.  
19Ongpalei veshan mübüi chilimji, awtao shihteipü shung, iy shangteipü 
shung, dük, awdükshong, dük hatü chilimjithü peü daülangpü hon hatü ngini 
lingpü koei leidai.  
20Shemnyü nyi kübü melangnyiam, lakhühteipü melangnyiam shung, ha 
phangkü nyupü melangnyiami lingpü mohohbaong anpünyi, koei 
daiaokbenüng la, dokhen neaoki Solomon ongpai phopshemei noteihen 
lingteke.  
21Shemnyü ieyei kü meter 8 shaoshi, hatü büm kü meter 5.3 nyuteke. Hapa 
kü sha kohshi hatü chetpü kü millimeter 75 nyuteke.  
22Melangnyiam yah-ei shemnyü ju lingpü ieyei kü meter 2.2 shaoshi, hatü 
hapa kü shinei pomegranat betjük bakei ow lingtü nyu. Hükpa shemnyü kao 
pomegranat betjük baktü aihük mü nyu.  
23Hapa pomegranat betjük hapa ow shangkü shihpeyü peüshep kho hük nyu; 
ha khongkü büalipüanpüvokü kahdok leipü veijü eeshi nyuteke.  

Judah am Babylonei Yah-ei Heihpü 

24Ongpalei veshan mübüi ngongchong Seraiah, nyipabü ngongpa Zephaniah 
hatü shaden yombüthü jom jemi yepei khoklatei yah-ei dai. 
25Chingnyülei nyupüthü khong kübü büpai veshan kü lakchongbü vaishi 
mübü hatü ongpa kü shahnying eteipü shennyak nyet yah-ei dai. Büpai shao 

chingnyülei nyushuohpü shennyakthü nyükei thaiteipü veshan mübülei 
lakchongbü hatü lebü shongnyü shennyak pejem thahshi müei dai.  
26Nebuzaradan veshan mübüi hathü peü yah-ei daiyei Riblahlei Babylon 
ongpa touei müei dei.  
27Hamath kahdok Riblahlei ongpai hathü jütük. Hanangkü Judah am 
laophülei kahdok kübü yanei wüpküpei daiteke. 
28Hapayü Nebukadnezzari wüpküpei müei daipü nanglak bhei-ie: büpa ong 
vaipü bong nyetpabü kü Judah am 3,023;  
29Nebukadnezzar ong vaipü bong anpüshetpabü kü Jerusalem leipü nanglak 
832;  
30büpa vanglem lempü bong hapüjempabü kü Judah am 745 thahshi ongpalei 
veshan mübü Nebuzaradani wüpküpei müei dai. Nanglak peüshep 4,600 
nyuteke.  
31Judah am Jehoiakin ongpa wüpküpei nyupü bong hapüanpünyetpabü kü 
Babylon kü Evil-Merodakh ong vaiteke. Büpai Judah ong Jehoiakin kü bamei 
deih hatü len anpünyi mü nyih hapüngapabü kü khoklat leipü veshuohteke.  
32Evil-Merodakh-i büpa kü bampü kohshi shah etei, hatü büpa mü Babylonei 
nyupü lebü ongthü mü shaopüba dhüm kohpü uoshing kü uohü.  
33Hanangkü Jehoiakini büpalei khoklat leipü ow bhühtüktü düngei ongpalei 
nükdülei hahyingei nyu.  
34Nyihjeih, Babylon ongpai Jehoiakin yemmü nyupü thahshi, dipü nyih 
ngoishi düngei hahying changshi shuohteke.  

Young Lai 

Young Lai 1 

Jerusalem Lavüngtoiyei Tuhphongpü 

1Chemü shennyak maei nyupü chingnyü, shaang mekei lavüngtoidaipa! 
Pinnyü chemü jatthü peü mü longpü vaihampü, shaang mekei vaümnyü kei 
leidaipa! Pinnyü chemü ongchingthü shak kü onglanyü vaihampü shaangü aa 
leidaiteke.  
2Vangnyak kü pinnyüi shahyaki thepnyüke, pinnyülei omdhaong kü mükphi 
yennyüke. Pinnyülei nyanaü anüng üpaiyao pinnyü nyiushem meihühen 
neshiü. Pinnyülei mongkhen küphüthüi pinnyü yutük, peü pinnyülei ve 
leidaiteke.  
3Shangpong yakyingi maei, aa keiha shem kübü yanei Judah am wüpküpei 
daiteke; Pinnyü shaangü mihjat mihli mü nyiumeishing nedangi nyüke; 
Pinnyü shangpong yakyingpü chi kü pinnyü kü changpüthüi pinnyü she 
yeiteke.  
4Zionlei aongpü lemnyüao youngteke; Mehenangkü üpaiyao hapa lemnyü kü 
mohitap kao nelingleinyu. Pinnyülei penyüsha vüngmaki küpdai, haleipü 
ngongpathüao youngnyüke; haleipü nelathüao mongshangnyüke, hatü 
pinnyü-ü shahyakpü mongshang kü nyüke.  
5Pinnyülei vepathüang shembü leidai, pinnyü kü khüpüthüang daeishenyüke; 
Mehenangkü pinnyülei mang ahshi longpü nangkü, Shembüpai pinnyü 
shangponghü, pinnyülei moihiyangthü sheteishangei wüpküpei deilangteke.  
6Hapa Zion kübü dhemeilaüma dawdaiteke. Pinnyülei longhiongthüyü het 
hahshing nedangpü shaok kei nyüke; Aeiyei wong kemdaitü changpüthü tou 
kübü nyaidainyüke.  
7Pinnyü shangpong yakyingpü nyih Jerusalemi pinnyülei aivang mebü 
mophimo deih-ei dangnyüke. Mechem pinnyü vepalei lak kü aongpa, pinnyü 
khüambakhen, young cheihen üpayao neshiü. Pinnyü lomohpü eeyei 
vepathüi “Hüha” shei nyinyüke.  

8Jerusalemi ahshi nemei-i mang thahteke, hanangkü pinnyü-ü nedaüpü 
eelanyongnya leidaiteke. Üami pinnyü kü dhüm shuoh, hathüiyao pinnyü 
yakphongteke; Mehenangkü jomi pinnyü bümkong, hatü mahng theppü, hatü 
veüpong kü eeteke.  
9Pinnyü nedaünelangpeyü pinnyülei büm-ow kü khashi nyüke; Ngoikahen 
nang pinnyüi deih-ei nelenyu; Pinnyü dopü nyemshi hanshi; üpaiyao pinnyü 
nyiushem meihühen neshiü. Pinnyülei vepathüi neüshuohpü nangkü, 
“Oh Shembüpa, sheühshih” shei enyüke.  
10Vepathüi pinnyülei mophimo kemei gühlang; phopshem mongei shühen 
nejiüpü kung amiyao halei shüpü jomi eeteke.  
11Pinnyülei nanglakthüi hahying yemei thepnyüke; Shümoh meihen nangkü 
jomei dounyünangba yutükkemnyüke. Veituh, Oh Shembüpa, hatü ngei 
ponghahpü eelangshih shei enyüke.  
12Ngei kü veihümao, amphong peihpü leipüthü; Shembüpa, büpai mongshih 
anei ngei kü shuohpü hanghi kei üpaiyao nepongangpih.  
13Büpai shanglemeipü aw shom, hatü hapai ngelei vang mongei bah; Büpai 
ngelei lem kü tai haen, hatü kahdokei shüei vü; Büpai ngei yakphong, hatü 
helu tüngei tuhphong.  
14Büpai ngelei mangthü nyingei pang hük kü shaphong; büpalei laki hathü kü 
ngei nyenphong. Büpai hathü ngelei üng kü yükphong; hapa vihpai ngei 
wong kemdai. Shembüpai ngei vepathü kü shuohtük; ngei jom khüei 
neyaongaok.  
15Shembüpai ngelei veshanthü kemei yahlak neshiüi leitük; Büpai ngelei 
nethethü, hatü ngelei Judah nelathü nyalingngupai kü kei ngümtükhen 
veshanthü shom.  
16Hanangkü ngei youngnyüpeih; ngelei mük kü mükphi yennyüpeih. Ngei 
nyiushem meihühen, ngei mongyanghühen üpayao neshiü; Ngelei hapeüthü 
lakkong nyüke; Mehenangkü vepathüi aoklangteke.  

17Zioni lak yüpnyüke, shejao pinnyü kü sheühhen üpayao neshiü; Jakobei 
chingyowthü büpalei vepa leihen Shembüpai hanteke; Jerusalemü jom touei 
jiühitbenüng leidaiteke.  
18Shembüpayü shahhing, shejao ngei büpai epü khüei yaong; Banghümao, am 
nanglakthü, ngei ponghahpü kü veihümao; Ngelei thehilathü kemei 
wüpküpei deilangteke.  
19Ngei ngelei mongkhenthü kü nyük, shejao jomi ngei kü nesheüh. Ngelei 
ngongpathü hatü pahijeithüi hahying yemei longteipai chingshongei diyei 
nyüke.  
20Oh Shembüpa, ngei meshük ponghahnya, veituh; Ngelei mongkü 
tüngnyüke, Ngei nüng khüpü nangkü, chingyangshongei jüteishangtei, 
shemongei dipü mahpü mon nyüke.  
21Nyiushemmei neshiüi ngei theppü jomi danteke. Ngelei vepathüi ngei 
shanghahpü danteke; Nüngi ngei kü ha dükpü nangkü jom mongongnyüke. 
Ngei ponghahpükei ngelei vepathüi ponghahhen, nüngi lahpü nyih koei 
peikei.  
22Jomei mang dou kemei nüng touei peihütuh; Ngelei mang nangkü nüngi 
ngei kü dükpü keiha, jom kao hapakei dükeishuoh. Ponghahpai ngei 
thepnyüpeih, hatü ngei mongkü tüngnyüpeih.  

Young Lai 2 

Shembüpai Jerusalem Shahphenpü 

1Shembüpa mongshihpai Zion phumnyaki jümtük. Büpai Israel am 
dhemeilaümapü vangsho leipü kahdokei vütük. Büpa mongshihpü nyih büpai 
laophülei lashoup shingao betük.  
2Shembüpai phahji neshiüi Jakob nyushingao mangtük; Büpa mongshihpai 
Judah nelalei penyüsha-ao bentük. Büpai ongching hatü halei vanglem 
lempüthü dhüm neshiüi chongei vütük.  

3Büpa mongshihpai Israel amei wong bhih-eimaanei leitük; Vepa mü ponghok 
vanshengpü nyih kü büpalei lak temdai; Awi lemphü hahtükpükei büpai 
Jakob am hahtük.  
4Büpai ham kü vepai kei lahhani kap; büpalei lakdah-i vepai kei ham kü 
kapteke. Ham monghampüthü kemei büpai jütük; Zion nelalei ashakshem kü 
büpai aw kei mongshih bahhü.  
5Vepai kei Shembüpai Israel am mahtükteke; Büpai jomei ongshemthü, hatü 
penyüshathü peü bentükkem, hatü büpa Judah nanglak kü thephiyoung 
dahü.  
6Büpai pe hük keiha büpa khümshing, hatü büpalei ashakshem nihtük; 
Shembüpai Zion kü mohitap, hatü Sabbath dohtük; Büpa mongshihpai ong 
hatü ngongpa chemi yaktükkem.  
7Shembüpai büpalei moidü, hatü daülangpü Phopshem yaktük; Büpai 
vepathü kü ongshem leipü bham bentükhen han; Mohitap nyih kü kei jomi 
aokpü dangei Shembüpalei Phopshemei leneiwong.  
8Zion chingnyü bham laamhen Shembüpai hanteke, chemjalak kü bentükhen 
büpai shetei temtüktü nyu, hatü haleipü büpalei lak neleilang; Shangdüthü 
hatü bhamthü chemi bendaitü nyüke.  
9Pinnyülei pe shaden kahmongei shüdaiteke; jomei nyiam pe khih mü 
nihdaiteke. Pinnyülei longhiongthü peü wüpküpei daiyei lebü jatthü chi kü 
nyüke. Hajük kü shahkungnyü nenyuhneven; thibüthüi sheyü 
SHEMBÜPAleipü manghkhang ne-eehen.  
10Zion nela khong kübü behethüi sheyü ju kübü shah nevami kahdokei uoshi 
nyüke; Jomei shangjing kü bhihla nyiotü, hatü dhoila ashaki jümtü nyüke. 
Jerusalem nelathüao kahdokei dhe aümei shanyüke.  
11Theppai ngelei mük poukdaiteke; ngelei nanglakthü mahdaipü nangkü 
ngelei mongkü tüngnyüke. Hashihthü hatü aküngnaühathü chingyangshongei 
shomeiyingnyüke.  

12Jomi chenyünyü am kü, “Hahying melei danghenang?” shei phenyüke. 
Jomi chingyangshongei ma yahpü shennyak keiha shomeiyingnyüke, hatü 
nyüei lakei paümshi didainyüke.  
13Oh Jerusalem, ngei nüng kü mehe ephahenang? Ngei nüng mekei 
nyiumeihühen? Nüng kei üpaiyao shangnepongangpih, Oh Zion nelanyü. 
Nüngei shangpong yakying yungching kei chüshi nyüke, üpai ha 
meitükphahen?  
14Ammei thibüthüi am kü shahshem, hatü lueilemei manghkhang eeteke; 
Ammei mang ngaiyei ne-e-i chongvenpai am lueilemteke. Jomei shah-i am 
shahshem, hatü lempung kü müteke.  
15Ammei ching peih-ei longteipüthüi, “Hapayü dendoh nethe meipü, hatü 
kahdoknyü peüei mongongmongle chingnyü je?” shei peüi lak apei ngaüm 
dhiyei Jerusalem kü nyinyüke.  
16Nüngei vepathü peüi nüng khüei jomei ju kanyüke; Jomi jomei bha vükei, 
hümei, “Hami pinnyü neütüktih! Ham omdanei nyupü nyih-ü ha hih, hatü 
hami hapa eetepih!” shei lennyüke.  
17Shembüpai mehe dükhen shei tem, büpai ha dükteke; Büpai shelei mebü 
epü keiha, phahji neshiüi am mahtükteke. Büpai ammei vepathü kü aokpü 
danghüteke; Am dopü nangkü jom kü mongong shuohteke.  
18Shembüpa kü leneishuoh! Oh Zion chingnyü kübü bham! Vangnyak 
vangngai ammei mükphi yungyen kei yenhütuh; Am nyingi hüshemei tenyu, 
mük kü nyiumei teshuoh!  
19Paotuh, vangnyak kü Shembüpa kü leneishuoh; Shembüpa touei yung keiha 
ammei mongdang yenhütuh; Chingyangshong kü aeipülepai dihen mü nyupü 
moihiyangthü shingvaishi kah-ei haongshi phahji yütuh.  
20Veituh, Oh Shembüpa, nüngi hanghi shuohpü kü! Nyühathüi laophüi 
bühhahpü hapeüthü jüei hahnyüke; Ngongpathü hatü thibüthü Phopshemei 
jütükkemnyüke!  

21Hashih behe kemei chingshongei diyei shükshi nyüke; nethe nelathü vepalei 
yani mahkemteke; Nüng mongshihpü nyih phahji neshiüi jom jütükkemteke.  
22Mohitap nyih kü kei nüngi ngeihpü shonpü ngelei vepathü kemei nyükteke; 
Shembüpa mongshihpü nyih kü üpayao neyangaok; Ngei büh-ei paümei, 
haümei longhahpü moihiyangthü vepathüi jütükteke.  

Young Lai 3 

Hanghi, Mongleppü hatü Monglem 

1Kahvang mongshihpü nyiamlüngi bheipü eetükpeyü ngei hih.  
2Büpai ngei vangngai neshiüpü shangmang touei müei deiyei dhühphongpeih;  
3hatü helu shoei leiyei leiyei ngei kü üppeih.  
4Büpai ngelei hangshuw hatü phai mintükpeih; hatü ngelei vang tettükpeih.  
5Büpai ngei shahyakpü, hatü shangpongi jümei tuhphongpeih.  
6Mahngsha leipü mahng keiha büpai ngei vangnyak kü tuhpeih.  
7Ngei yanglem neshiüi büpai ngei kü pe showtüktü tuhpeih; büpai ngei kü 
nyiamvüi shatü tuhpeih.  
8Sheühshih shei ngei lenei nyükjao, ngei phoppü büpai nedanlangpha.  
9Ngei dailem peü büpai yaong longpai bangtük; Büpai ngelei lem 
kaokeinyomei lingtükpeih.  
10Büpayü sheptao kei ngei danei nyunyüke; hatü mailang keiha laongei 
shüknyüke.  
11Büpai ngei lemhaoei changei deiyei khih mü shaaktü yakphong.  
12Büpai laophülei lah haentü ngeiyü lah phuo leihüpeih.  
13Büpai büpalei lahhan duw kübü lahhani ngelei mongdang kü kappeih.  
14Ngeiyü jom touei mihnyi pü leitük; helu shoei jomi ngei kü naamei kesho 
venpeih.  
15Büpai ngei shahyakpai mahüpeih, hatü hahying nangjei shahyakpü phenlak 
ühphopeih.  

16Büpai ngelei dhe kü depla yah-ei jinphopeih; ngelei bha yaongphaang kü 
shaihüpeih.  
17Ngei chingmeivangmei ne-eehü; mongongmongle mehe shangkü ngei betük.  
18Hanangkü, “Ngelei dhemeilaüma lüdaiteke, hatü SHEMBÜPAleipü ngei 
monglempü kemei jaangdaiteke” shei enyeih.  
19Ngei shangpong yakyingpü, hatü ngei loishing neshiüpü deihpeyü shahyak 
hatü leü nemeipü leidaiteke.  
20Ngei düngei ha deihnyüke, hatü ngelei laangha mongshangnyüke.  
21Shejao mechem ngei hapa jung deihhen, ngei kü monglempü peinyüke.  
22Shembüpa bampü longpü, mechemao dohpü neshiü, büpa phahji yahyang 
longpü mechemao nekemdainyih.  
23Jomphongü nepjeih ja kei khanha; nüng monglempü longpü nyüke.  
24“Shembüpa ngelei lompü” shei ngelei laangha kü e. Hanangkü ngei büpa kü 
monglemei danhen.  
25Shembüpa kü hinglempüthü peü kü, hatü büpa kü nyempüthü kü büpayü 
meipü nyüke.  
26Munenei Shembüpai yangphahen shei omdanei nyupü-üng meipüba.  
27Shennyak hük shingvaishi thehila hepak kü-üng pang paihen meipüba.  
28Shembüpai hapa kophüshingkü munenei nyuhen khih;  
29Hapayü jiüpeih shei yah-ei maanpü leihen khih; Mehenangkü shao-üng 
monglem peikahen aok.  
30Hanei ami nameen kü apphüjao, hatü yaüeilungei ephüjao hayao nenhen 
khih.  
31Shembüpai phahjinyüke; büpai jen denden kü netuhphongpih.  
32Büpai jen kü mongshang shuohjao, büpai phahji huphahen; büpa bampü 
longpü nyüke.  

33Mehenangkü büpai shuohhüei üpa kao hanghi nevaijü mongshang 
neshuohnyih.  
34Kahdok kü khoklatei nyupüthü peü labha-i ngümtükhen;  
35Jaipüba touei shennyak hük kü jiüpü nedükpü;  
36shennyak hük kü shahhing nedükpü kü Shembüpai henüng keipü kü 
neveinyu je?  
37Shembüpai nedükpheikü üpai mehe etü hapa vamhüaokhen?  
38Jaipübalei ju kübü manghimei nyiphen vamnyu nevaipü je?  
39Jenei mang nangkü hanghi pongshingkü mehekei jeni eelahenang?  
40Jeni jenei lem dokei veishah, hatü Shembüpa touei lepshah.  
41Jeni jenei mongsha apshah, hatü jenei lak haongei vangsho Kahvang kü 
hapakei phopei eshah:  
42“Hami mang thahteke, hatü nüng khüei yaongteke; hatü nüngi ham kü 
mang netükpha.  
43Nüngi laophü nyingi mongshih-i jümtü ham küchangteke, hatü phahji 
neshiüi jüteke.  
44Hami phoppü peih-ei neaonghen mü nüngi laophü nyingi phumnyaki 
jümlangteke.  
45Nüngi hamphong mih jatthü touei nyüphinya kei leitük.  
46Hamei vepathü kemei ham khüei jomei ju longi kateke;  
47Hami nyemhivüng hatü pang heühahteke; shangpong yakying hatü mahpü 
chahpü heüteke.  
48Ngelei nanglakthü mahdaipü nangkü ngelei mük kü mükphi yungyen kei 
yennyüke.  
49Ngelei mükphi nedoh-i yenhen.  
50Shembüpai vangsho leipü veiyei mangee thahshi.  



1784 

 

 
   Daülangpü Laihing 

© 2005, Bible Society of India. 
 

 
 

 

51Chingnyü kü nyupü nyühathü kü mehe vampa, ha eeshingkü ngelei mongkü 
tüngnyüke.  
52Ngei meheyao shaitükpü neshiüpü kü ve vaipüthüi ngei ouha kei jütükteke.  
53Jomi ngei kahshalei yemmü hütü ngei kü yaongi shükpeih.  
54Yungi ngei lümlangteke, hatü ngei didainyu khih shei deihpeih.  
55Kahsha shaongdoh leipü ngei nüng kü nyüknyeih, Oh Shembüpa!”  
56“Ngei kü sheühshih, nüngei dhaong tehüdai” shei eshingkü nüngi ha 
danteke.  
57Ngei nyükshingkü nüngi ngei yopailei pei, hatü, “Tenyem!” shei nüngi ngei 
kü epeih.  
58Nüngi ngei kü dongkoli, Oh Shembüpa! hatü ngei yemlei.  
59Ngei kü nejiüpü dükpü nüngi eeteke, Oh Shembüpa! Nüngi hapa shah 
phenshih.  
60Jomi nemeipü dou dükpü nüngi eeteke, Oh Shembüpa! hatü ngei khüei 
phaüshah showpü nüngi nyingteke.  
61Jomi eelapü nüngi danteke, Oh Shembüpa, hatü jomi ngei khüei tempü 
nüngi nyingteke.  
62Helu jomi ngei khüei nümnümnyüke.  
63Veihümao, jom uopü, yaongpü shing peü kü ngei kü naam kesho vennyüke.  
64Jomei doui shangpükei, jomei lakdou aimü yah-eishuoh, Oh Shembüpa.  
65Jom mongshangi mahütuh, hatü nüngei thaüvaü jom kü hethütuh.  
66Mongshih-ei jom kü changtuh, hatü kahdok shak kübü jom thittüktuh.  

Young Lai 4 

Jerusalem Dopü Pheikü 

1Mekei daülangpü hon dheshihlaümang leidaipa! Phopshem yaongthü mekei 
chingshongei haidaipa!  

2Zion thehilathü chemü hon kei nyuhampeih, shejao shaangü haümdük 
bhaok kei nyüke.  
3Mahui dangkao laophülei cheha kü amma yingei jungnyüpeih; shejao ngelei 
nanglakthüyü bhih kahdokei ostrikh ou-i cheha kü nejungpükei nyüke.  
4Aeipülepai chehathüyü yei aongei shaapdok kü khadai; Chehathüi het 
yünyüke, shejao üpaiyao jom kü hahying neshuohnyu.  
5Chemü hetmeiyungma mon hahshi nyupüthü, shaangü aeipülepai 
chingshongei diyei nyüke; Chemü büm-ow meipai mon owtü longhahpüthü 
shaangü depla nyiotü nyüke.  
6Sodom am kü hanghihüpü kao nyeishi, ngei ngelei nanglakthü kü hanghi 
shuohteke; Sheühhen neshiüi kansho hük mong aa kü noei yaktükteke.  
7Jomei ongthü shüdao mao nyangpüba amma mao shopüba; Jomei büm 
douvang yaong mao meipüba; jom veiheni Sapphir kei nyuteke.  
8Shejao jom shaangü awkhin mao nyakpüba; chingshongei dhe hi men 
nenyingi shükshi nyüke. Jomü vang kü shuwi jümtü, hatü ajap kei vanei 
nyüke.  
9Hahhen yinghen neshiüi phaülei aeiyei leyei dileimeyü, vehok kü 
didaipüthü-üng vangmei khih.  
10Nyüthüi laophüi bampü hapeüthü jüei hah; Ngelei nanglakthü mahshingkü, 
hapeüthü-ü jomei hahying leipeih.  
11Shembüpai mongshih wong kempai mongshih anei büpai Zion kü aw 
bahhü, hatü hapalei chongnyiam hahtük.  
12Kahdoknyü kü üpa ongpaiyao, hatü üam nanglakthüiyao, Jerusalem 
penyüsha kü vepathü shüaokhen shei deihshi nenyuham.  
13Shejao hapayü thibüthülei mang tata kü, hatü ngongpathüi mang neshiüpü 
hangku jütükpü nangkü vampü khih.  
14Mükphüngpüthü kei jom chingshongei longteinyüke; Jomei ashakviha kü 
üpaiyao nehonghen mü iy-i hoitüktü nyüke.  

15“Lüdaituh! Amphong nedaüpüthü! Ngei kü tehongpha!” shei nanglakthüi 
lenteke. Hanangkü jomphongü benhayaha, shing nelingi longteipü am 
leiteke, hatü lebü jatthüi, “Jom hammü nenyuaokpih” shei eteiteke.  
16Shembüpai-üng jom yantük, büpai jom kü hajük kü neveihen, Ngongpathü 
kü dhüm nehuhen, mübüthü kü phahji nehuhen.  
17Angsha kü sheühpü danghen shei ongyangei veihampai mükyang 
yungdaiteke; Ham neyangphaaokhen jat hük kü monglemei veishi nyuteke.  
18Hamei chingyangshong kü ham nekamteihühen jomi lemei tapei nyüke. 
Hamei dohpü nyih yopailei ngoiyei, ham kü dohpü ngoiteke.  
19Ham kü changpüthüyü alang mao shangpüba; jomi ham kü kahshangeiyao 
changnyüke, hatü yingmongei ham kü tapei uoshi nyüke.  
20Shembüpai thiteiphutükpü hamei yangnyu ngü jomei tailok kü mandaiteke; 
Büpalei vangdhüm phangkü loishi, ham jatthü mü nyuhen shei deihteke.  
21Mongongteituh, Oh Edom nelathü, am Uz kahdokei nyupüthü, Shejao 
amphong kao hapa yungshong peikahen, hatü am hapai chokei bümkong 
shükshi nyuhen.  
22Oh Zion nela, ammei mang lat hanghipü dohdaihen, Büpai am hajük kü 
küpei netuhhen. Shejao ammei mang nangkü, Oh Edom nela, büpai am 
hanghihühen, büpai ammei mang shakei ngaihen.  

Young Lai 5 

Phahji Yüei Phoppü 

1Oh Shembüpa, ham mehe ponghahpa, ha deih-ei dangtuh; Ham kü veishih 
hatü ham lomohpü eelangshih.  
2Hamei mükjüp mihthüng angpai yahlang, hamei bükhishem kü yenpa uodai.  
3Hamü pa neshiüpü hashihha kei leidaiteke, hamei nyüthüyü vaümnyüthü 
leidaiteke.  
4Hami yingpü yung kü lop shuohhen mü, hami jakpü pü shakhen mü hetteke.  
5Yemhimak kei hamei bhagchong kü pang paitü nyiujao nyiumei neshiü.  

6Shümoh meihen nangkü mon Ijip, Hatü Assyria amei lakmongei shüdai.  
7Hamei bühipai mang thah, shejao shaang jom neshiü, hatü shaang hami 
jomei mang lat ponghahnyeih.  
8Aathüi ham shak kü vanglem lemnyüke, hatü jomei lak kübü yangphahen 
üpayao neshiü.  
9Kahmük kü phunghiyan mon noteipü nangkü, hamei yangnyu yuei mon 
hahying dangnyüpeih.  
10Ahshi mangshi aeipü nangkü hangshuwao dükshong kei nyakdaiteke.  
11Zion kü nyühathü yepei yahnyüke, hatü Judah kü shüei yahlangkemnyüke.  
12Hamei longhiongthü kemei bakla kü bheantükkemnyüke; pahijeithü kü 
dhüm neshuohnyu.  
13Nethethü aa keiha kol kü hah ngümnyüke, hashihthü pügo-i chettü 
kamteinyüke.  
14Viüpathü chingnyü penyüsha kübü lüdaiteke, nethethüi kesho nyahhai 
neloki dohdaiteke.  
15Hamei mong kübü mongong mahdai, ham phaukteipeyü mahng theppü 
leidai.  
16Hamei shangjing leipü hon athen vüdai, Onyükei, hami mang thahteke.  
17Hanangkü hamei mongkü tüngnyüke, hatü hamei mük pumdaiteke.  
18Zion Kahshang lavüngtoiyei leidaipü nangkü mahuthü vaüei longteinyüke.  
19Shejao Shembüpa, nüngü düngei vanglem lemhen, nüngei ong uoshing 
hüdenhalenshi nyukahen.  
20Mehekei nüngi chemjalak kü ham betükpa? Mehekei nüngi nyih luangi ham 
yakphongpa?  
21Oh Shembüpa! Ham nüng touei müei leihahtuh, sheleipü hamei 
müknyinshekhang nyokei yahshih.  
22Nüngi chemjalak kü ham yaktükei neshiü, hatü ham kü mongshih-ei neshiü.  

Ezekiel 

Ezekiel 1 

Kahvangei Ong Uoshing 

1Vangbong hapüan mü lenyang alipabü nyih ngapabü kü ngei Kebar 
yungyenei wüpküpei deipüthü mü nyushingkü vangshothü ap hatü ngei 
Kahvangei manghkhang eeteke.  
2Jehoiakin khoklatei tuhpü bong nga mü lenyang ngapabü kü,  
3Babylon kahdok Kebar yungyenei Buzilei cheha Ezekiel ngongpa 
touei Shembüpalei shah pei, hatü Shembüpalei laki büpa kü dükteke.  
4Ngei veishingkü apshaphi leipü yinglükleisho vamkei-i ee. Phumtem longpü 
hük hapa kü vangngai-i shinei yahtü awlah kei klang nyaüpei vamteke. Aw 
jiamü nyiam nyeleppü keiha nyuteke,  
5hatü hapa jiamei veiheni hangku keiha yemha ali ngei ee.  
6Yemha ieyeilei dhe ali baong, hatü yang alibaong nyuteke.  
7Jomphongei layü laülüki, jomphongei ladokü mohoh chehalei ladhaok keiha 
hatü jintükpü melangnyiam keiha nyangshi nyuteke.  
8Jomphongei yang phangei shing ali kü shennyakei lak nyuteke. Jom peü kü 
dhe hatü yang,  
9hatü jomei yangjaang hüki hük kü hongteishi nyu. Yangthü kemei dhe philei 
laülüki meeshi hatü jom daishingkü yangthü dheüei neyüpyu-i nyuteke.  
10Yemha ieyei kü dhe laolao ali baong nyuteke: she philei shennyak dhe, 
lakdah philei mailangei dhe, laknyong philei mohoh baongei dhe, hatü 
ngaümpheilei alangei dhe nyuteke.  
11Yemha ieyeilei yang nyi baong khangei aong, hatü hapa yangjaangi dhienei 
nyupü yemhalei yangjaang kü hongteishi, hatü aopü yang nyi büm kü küpshi 
nyuteke. 
12Jom peü she philei laülüki dai; melemei laangha dai, halemei neyokyaki 
daiteke.  

13Yemhathüyü veiheni awtao kei nevaijü awlom keiha nedoh-i lingleiyei nyu. 
Hapa aw longi nyashi hatü haleipü klang nyaüpei vamteke.  
14Hapa yemhathüyü klang keiha shülangi ngaümphei hatü shelang philei 
lahhan daipükei longteiteke.  
15Ngei yemhathü kü veishingkü kahdok kü hongshi jom peü kü kharila 
hükbaong eeteke.  
16Hapa kharilathüyü veihen hatü lingpü deiaei hapakei nyuteke: hathü kemei 
douvang yaong keiha nyangnyangshi hatü jom peü veiheni aihük mü 
nyuteke. Hathü peü veiheni kharila kammong kü kharila shihpükei lingei 
nyuteke.  
17Jom daishingkü yemha melemei meehenshang halemei lem aliphen kü 
neyokyaki daiaokteke.  
18Jomei kharila kamü shaoshi hatü nyaümshi, hatü la aliphen kü shinei mük 
mon nyuteke.  
19Mechem yemhathü daihenshang, kharilathüao chemi dai; mechem 
yemhathü kahdok leipü yaonghenshang, kharilathüao yaongteke. 
20Melemei laangha dai, jomphongao halemei dai, hatü kharilathü jomphong 
mü daiteke; mehenangkü yemhathülei laanghayü kharila kü nyuteke.  
21Mechem yemhathü kamhen, jomphongao chemi kam; mechem yemhathü 
yaonghen, jomphongao yaongdai; mechem yemhathü kahdok leipü yaongei 
daihen, kharilathüao jom mü yaongei dai; mehenangkü yemhathülei 
laanghayü kharila kü nyuteke.  
22Yemhathülei shangnyü shangei douvang yaong keiha nyangnyangshi nyiam 
athen keiha thuhshi nyu.  
23Hapa phangei jomei yang laülüki hüki hük lemei vam, hatü yemha ieyei 
yang nyi baongi büm kü küpshi nyuteke.  

24Mechem yemhathü pihenshang, ngei jomei yang ngeü yungching yungmok 
ngeü kei, Jeiyong Kahvangei ngeü kei, hatü veshan khong longpülei ngeü kei 
dan.  
25Shejao shao nedoh-i jom yang kümei yaongdaishing kü jomei 
shangnyüshang dok leipü ngeü longpü hük vamteke.  
26Jomei shangnyüshang leipü nyiam athen kei thuhpü shangei sapphir 
douvang yaongi lingpü ong uoshing hük nyu, hatü hapa shangkü veiheni 
hangkulei deiaei kei hük uoshi nyuteke.  
27Hapa hangku kei nyupülei ngei eepeyü dokphiyü nyiam keiha 
nyangnyangshi aw mon nyüpükei, hatü la phiyü büpa kü shinei aw kei nyashi 
eeteke.  
28Vang keipü nyih nyiamnyünyiamkangei ow keiha büpa shinei vangngai-i 
khangteke. Hapayü Shembüpalei müknyinshekhang lepü owhiai nyuteke. 
Mechem ngei hapa eepa, ngei hanei-i shah eyei dan.  

Ezekiel 2 

Kahvangi Ezekiel kü Nyükpü 

1Büpai ngei kü, “Oh shennyak ha, yaongtuh hatü ngei nüng kü ephüshah” 
shei e.  
2Büpai ngei kü eshingkü Kahvang laangha ngei kü shü hatü ngei yaonghü, 
hatü büpai ngei kü eyei danteke.  
3Büpai ngei kü, “Shennyak ha, ngei nüng Israel am touei shomnyüpeih; chebü 
chepa ami shinnyih thahshi ngei khüei yaongpükei jomphongi ngei khüei 
yaongteke, hatü nedoh-i khüei yaongnyüke.  
4Nanglak üam touei ngei nüng shomnya, jomphongü mong vaanpü hatü 
laophüi deihpü mon dükpüthü khih; jom touei ngei nüng shomnyeih hatü 
nüngi hathü küShembüpai hapakei enyüke” shei etuh.  
5Jomü khüei yaongpü mükhiphang– jomi bangjao nebangjao jomi jom touei 
thibü hük nyüpeih shei nyinghen,  

6hatü nüng, Oh shennyak ha, nüngi jom kü tenyem, hatü jomei shah kü 
tehan. Hühchi hangchi kü hatü yiüjikaungkangthü mü nyulangmao, nüngi 
jomi epü shahthü kü tenyem hatü jomi nyem shaopü kü tehan; mehenangkü 
jomphongü khüei yaongpü jatli.  
7Jomi bangjao nebangjao nüngi jomphong kü ngelei shahthü eyeishuoh; 
mehenangkü jomphongü khüei yaongpü jatli.  
8Shejao nüng, shennyak ha, ngei mehe enya, ha kü bangtuh. Hapa khüei 
yaongpü jatli keiha nüngi ngei khüei teyaong; nüngei ju katuh hatü ngei 
mehe shuohnya, ha hahtuh.  
9Hahepak kü ngei veishuohshingkü ngei touei lak hük yiükei-i ee, hatü 
hapalei laidü hük notü ngei touei hapa laiteke.  
10Hapa laki laidü laiteke hatü hapa lai phinyiphen kü theppü youngpü hatü 
onyükei shahthü nyangei ngei eeteke.  

Ezekiel 3 

1Büpai ngei kü, “Oh shennyak ha, ha laidü hahtuh, hatü daiyei hapa Israel 
am phang kü etuh” shei eteke.  
2Hanangkü ngei ju ka, hatü büpai ngei kü hapa laidü hahhen shuoh.  
3Hapheikü büpai ngei kü, “Shennyak ha, ngei nüng kü shuohpü laidü yah-ei 
moh-ei hahtuh” shei e. Hanangkü ngei hapa hah, hatü hapayü nyahjiü keiha 
vüngnyangi nyuteke.  
4Hapheikü büpai ngei kü, “Shennyak ha, shaang Israel phang touei nüng 
daiyei jom kü ngelei shahthü eyeishuoh.  
5Nüngü shah nenyingteipü nevaijü wongpü shah epü shennyakthü touei 
shomnyu nevaipih, shejao Israel phang touei shomnyeih 
6nenyingbenüng hatü wongpü shah epü nanglak longi; jomei shah nüngi 
nedanaokpülei neshomnyih. Hingmei ngei nüng jom touei shomlangmeyü 
nüngi epü kü jomi banghen vaipeih.  
7Shejao Israel am phangi nüngi epü kü nebangküpih; mehenangkü ngei epü 
kü nebanghünyu; mehenangkü Israel am phang kemei mong vaanshi hatü 
laophüi lümpü mon düknyüke.  
8Veituh, jomei mong vaanpü keiha ngei nüngao mong vaanshi leihühen; 
jomei shangba mü nüngei shangba vaanpüba leihühen.  
9Ngei nüngei shangbayü yaonglang keiha leihühen. Nüngi jom kü tenyem 
nevaijü tehan; mehenangkü jomphongü khüei yaongpü jatli.  
10Büpai ngei kü, ‘Shennyak ha, ngei nüng kü epü shahthü kemei nüngei 
mongei yahtuh hatü nüngei dhaongi bangei yahtuh;  
11hapheikü wüpküpei nyupü nüngei nanglakthü touei peiyei jom kü etuh.’ 
Jomphongi bangjao nebangjao, Shembüpa Kahvangi hapakei enyüke” shei 
jom kü etuh.  
12Hahepak kü laanghai ngei shangei an, hatü ngei pheikü ngeü longpü hüki, 
“Vangsholei Shembüpalei müknyinshekhang kü vihtuh” shei epü dan.  

13Ngei yemhathüi hüki hük mü yang bheiteipü hatü kharilathülei ngeü 
vampü ngei danteke.  
14Laanghai ngei shangei an hatü ngei müei dai, hatü Shembüpalei ngan ngei 
touei wongmü pei, hatü ngei shahyaki mongshih-ei deihteke.  
15Kebar yungyen yopailei Tel Abiblei wüpküpei nyupüthü touei ngei pei, hatü 
halei jom nyushingei ngei nyih nyet nyiuei themteke.  

Shembüpai Ezekiel Yombü Vaihen Jepü 

16Nyih nyet peihpheikü Shembüpalei shah ngei touei pei.  
17“Shennyak ha, ngei nüngü Israel jat kü yombü leihüteke; hanangkü ngei 
epü shah bangtuh hatü jomphong kü ngelei shahvüng shuohtuh.  
18Mechem ngei nemeipü shennyak hük kü, ‘Nüng hingmei dihen’ shei 
ehenshang büpalei yangnyu yanghen shingvaishi nüngi shahvüng 
neshuohjema nevaijü mang lem kübü yanhen ne-eshuohjema, hathüyü 
laophülei mang lat dihen shejao jomei iy nüng kübü yühen.”  
19Shejao nüngi jom kü ejü jomi jomei mang kübü nevaijü nemeipü lem kübü 
nyokei neleijema, jomi jomei mang tata kü dihen, shejao nüngei yangnyu 
payü yangdaihen.  
20Shao daülangpü shennyakthü daülangpü lem tuhphongtü mang thahjema, 
hatü ngei jom kü shanghah vongshüh shuohjü nüngi jom kü shahvüng 
neshuohjema, jomi jomei mang tata kü dihen, hatü jomi dükpü doumei ngei 
deih-ei nedanghen, shejao jomei iy nüng kübü yühen.  
21Shejao nüngi daülangpüthü kü mang nethahhen eshuohjü jom mang 
nethahjema, jomphong hingmei yemmü nyuhen, hatü nüngei yangnyuao 
yangei nyuhen.  

Ezekiel Shah Ne-e-i Nyupü 

22Hapheikü Shembüpalei ngan ngei kü pei, hatü büpai ngei kü, “Yaongtuh, 
hatü kahjilei daituh, hatü halei ngei nüng kü ephahen” shei e.  

23Hanangkü ngei layaongei kahjilei dai, hatü halei Shembüpalei 
müknyinshekhang ngei ee, hatü hapayü ngei Kebar yungyenei eepü 
müknyinshekhang kei nyuteke hatü ngei kahdokei dhe aümei sha. 
24Hapa Kahvang laangha ngei kü shü, hatü ngelei la noei an, hatü büpai ngei 
kü e, “Shemei leiyei sha lattü nyudaituh.  
25Shennyak ha, nüngü vü shatü nyuhen hatü nüng daiyei shennyakthü mü 
nenyuaokhen,  
26hatü ngei nüngei yei shaapdokei anei khatükhen; nüngi shah ne-eaokhen 
hatü hathü kü shahvüng neshuoh-aokhen; mehenangkü jomphongü khüei 
yaongpü shennyakthü nyüke.  
27Shejao mechem ngei nüng mü shah ehenshang, ngei nüngei ju apphahen, 
hatü nüngi jomphong kü, ‘Shembüpa Kahvangi hapakei enyüke’ shei 
eshuohhen. Banghüpü ami hapa banghen, nebanghüpü ami hapa yaktükhen; 
mehenangkü jomphongü khüei yaongpü shennyakthü nyüke.”  

Ezekiel 4 

Jerusalem Shümhen Nang Hupü 

1Shennyak ha, nüngi yaongshung hük deiyei nüng touei haütuh hatü hapa kü 
Jerusalem chingnyü baktuh.  
2Hapheikü, hapa shümlanghen lappü huei bha shotuh, lateen lingtuh, 
baümtap vetuh hatü penyü shüh-ei laamtükhen pülu deiyei jeephongtuh.  
3Hapheikü nyiambhaok hük yah-ei nüng hatü chingnyü nyi aa kü bham kei 
shaungtuh; nüngei dhe halemei meetuh, hatü hapayü shümlangtü nyukahen 
hatü hapa shümpeyü nüng vaikahen. Hapayü Israel am shingvaishi 
nyangeihepü hük nyukahen.  
4Hapheikü nüngei laknyongphi lemei lemtuh, hatü ngei nüng kü Israel jatei 
mang kohühen. Nüng halei lemshi nyupü nyih heshap nüngi jomei mang 
kohen.  
5Mehenangkü ngei nüng kü nyih kho jem mü büalipüan hannyüpeih; 
vangbong hük kü nyih hük heshap nüngi Israel amei mang kohen.  

6Mechem nüngi hapa temhenshang, nüng shao chem lemhen, hapayü lakdah 
philei lemhen, hatü bong hük shing nyih hük heshap nyih pinyi ngei 
hannyüpeih; hapakei nüngi Judah amei mang kohen.  
7Jerusalem shümlangpü philei nüng veituh, hatü nüngei lak yaüei hapa khüei 
teteivantuh.  
8Veituh, hapa shümpü nyihthü mangkem thahshi nüng hük lemeipü hük 
lemei neleplükhen shingvaishi ngei nüng kü vü shanyüpeih.  
9Shaang nüngi wheat, barley, lihao, motorhao, shii hatü speltjük yah-ei dük 
hük kü shihtü nüng shing aan linghahtuh. Nyih kho jem mü büalipüan nüng 
lemshi nyupü hepak kü nüngi ha hahhen.  
10Nüngi nyih hük kü gram 230 mon hahhen hatü hapayü hepak itei hahhen.  
11Nüngi nyih kü yungao dokei yinghen; nyih kü yungshong nyi hepak itei 
yinghen.  
12Nüngi shennyakei nühinami aw jakei ha kü aan lingei peüi eeshi hahtuh.  
13Hapa keiha Israel nanglakthüi lebü jatthü touei nedaünelangpü hahying 
hahhen shei Shembüpai eteke.  
14Hahepak kü ngei, “Oh Shembüpa Kahvang! Hashih mebü shaang thahshi 
angkü dipü nevaijü phaüyemi jüpü phai hahtü ngei nedaünelangi 
neleiangpih; hapa keipü nedaüpü het manghahpih” shei eteke.  
15Hahepak kü büpai ngei kü, “Shejemü shennyakei nühinam nangjei mohoh 
hetvan jaktü aan linghahtuh” shei e.  
16Hahepak kü büpai ngei kü, “Shennyak ha, Jerusalem kü hahying shuohpü 
ngei katitükhen. Haleipü shennyakthüi nyemdaitü nük dokei hahhen, 
mongshangdaitü yung dokei yinghen.  
17Hahying taopai jom mongshangei hüki hük kü veihen, hatü mang lat 
hanghipai lameidaihen” shei eteke.  

Ezekiel 5 

Ezekiel Sho Kuptükpü 

1Oh Shennyak ha, nüngi yan aokpü hük yah-ei meet keiha noteituh, hatü 
nüngei sho hatü jumum kuptüktuh. Hapheikü dok yah-ei dokei hapa sho 
hantuh.  
2Mechem chingnyü shümpü dohhenshang, hapa phaihan jem kü hük yah-ei 
chingnyü mongei jaktuh. Shao aopü kübü phaihan hük yah-ei nüngi chingnyü 
haolei deiyei dehtuh. Aopü phaihan hük yah-ei vanglük kü domeishuoh, hatü 
ngei ha pheikü yan noshi changhen.  
3Shejao sholah hanei yah-ei nüngei ashakjung kü hintuh. 
4Shao haleipü hanei yah-ei aw kü jakeishuoh; haleipü Israel am phang peü 
khüei aw vamkahen.  
5Shembüpai hapakei enyüke: Jatthü peü jiam kü hatü kahmükthüi shonei 
yahtü ngei chonglingei tuhpeyü Jerusalem ha hih.  
6Shejao pinnyüi ngelei shahkungthü hatü vanglemthü khüei yaongteke, lebü 
jatthü hatü ngeihpü shonpü kahmükthü mao pinnyü nemeipüba leiteke; 
ngelei shahkung hatü vanglemthü yaktükteke.  
7Hanangkü Shembüpai hapakei enyüke: Am ngeih-ei shonei nyupü jatthü 
mao am-üng nyeinya shahkung nebangpü nangkü hatü ngelei shahkung hatü 
vanglemthü kü nemü-i am kü ngeihpü shonpü jatthülei vanglem kü nyupükei 
dükpü nangkü,  
8Jeiyong Shembüpai hapakei enyüke: Ngei, am khüei peikünyeih, hatü mih 
jatthüi eeshi ngei am kü shahphenhen.  
9Ammei jiühitnalaipü douthü nangkü ngei shelei chemao nedükpü dou hatü 
ngoikahen kao nedükhen dou ngei am kü dükhen.  
10Hanangkü Jerusalemei nyühipathü laophülei hapeüthü jüei hahhen, hatü 
hapeüthüi laophülei nyühipathü jüei hahhen. Ngei am kü hanghi shuohhen, 
hatü nedi-i yemmü nyupüthüao aphipe kü haitükkemhen. 

11Hanangkü ngeiyü yemmü nyupü Shembüpa Kahvang shei enyüke: 
Amphongi nedaünelangpü hatü jiühitnalaipü douthü homei ngelei phopshem 
sheihtükpü nangkü ngei am jütükhen, hatü neshinshanghen. 
12Amphong khong kübü phaihan jem kü hükü tüngpüaipai hatü shaühile 
homei dihen; phaihan hükü chingnyü haoei deiyei mih-ei yani mahhühen, 
hatü shompü phaihan hükü ngei vanglük kü domtükhen hatü ngei ha pheikü 
yan noshi changhen.  
13Ngei hü mangshem thahshi ngei mongshihpü hatü lohpü nyukahen. Hathü 
peü vamphei küang, ngei Shembüpai hathü ham kü ephütepih shei nyingei 
peihen.  
14Mih peihpü leipü peüi eeshi am shonei nyupü jatthüi am kü eelahen hatü 
ngei amü lavüngtoiyei leitükhen.  
15Mechem ngei am kü mongshih-ei hatü loh-ei am kü hanghi shuohhenshang, 
am shinei nyupü jatthüi nyemhen. Jomi am kü jiühitei veihen hatü 
eelaphahen. Ngei, Shembüpai ha etepih.  
16Mechem ngei am khüei dibenüng shaühile lahhan, hatü am mahhen lahhan 
kaphenshang, hatü mechem ngei am kü shaühile nyeinya nyeinya koei peihen 
am dihen, hatü hahying peipü lem küptükhen.  
17Ngei am kü shaühile hatü am khüei phaüyemthü shomhen hatü ammei 
hapeüthü hahtükhen; cham hatü jüteishangteipai am kü bhümkahen, hatü 
ngei am khüei yan yah-ei peikahen. Ngei, Shembüpai ha etepih.  

Ezekiel 6 

Shembüpai Lajei kü Khümpü Nyonghüpü 

1Shembüpalei shah ngei touei peiküteke:  
2“Oh shennyak ha, nüngei dhe Israel kahshangthü khüei meetuh hatü hathü 
khüei teteivantuh, 
3hatü am Israel kahshangthü, Shembüpa Kahvangei shah bangtuh shei etuh! 
Shembüpa Kahvangi Israel kahshangthü hatü shangtaothü, kahji hatü 

showhinetthü kü hapakei enyüke: Ngei am khüei yan yah-ei peikahen, hatü 
ammei vaümchongthü bentükhen.  
4Ammei moidüthü bentükhen hatü ammei ayingshü jakpü moidü nihtükhen; 
ammei lajeithü touei ngei ammei nanglakthü jütükhen.  
5Israel amei mahng lajeithü touei yaüphonghen, hatü moidü shinei ammei 
vangtaothü haiphonghen.  
6Melei am nyuhenshang, hapa shingü lavüngtoiyei tuhphonghen, hatü 
lajeithü bentükhen, shejüang ammei moidüthü bendaitü vüngmaki leidaihen, 
ammei lajeithü nihtü yaktükhen, ammei ayingshü jakpü moidü peü 
bentükhen hatü ammei lakdou kemei thitei yaktükhen.  
7Ammei nanglakthü peü lemei jühen, shejüang nedi-i yangpüthüi 
ngeiyü Shembüpa shei nyinghen.”  
8Shejao ngei hanei payü yanghen. Am hanei payü yannah kübü yangei lebü 
jatthülei kahmükei haishi nyuhen.  
9Hahepak kü nedi-i wüpküpei nyupüthüi mekei jomei mükbongjuyungpü 
mongdang homei ngei toueipü yandaipa, hatü jom hanghihüpa, ha deih-ei 
danghen. Haphei küang jomi thahpü mang hatü jiühitnalaipü douthü kü 
jiühitei deihhen. 
10Shejüang jomi ngeiyü Shembüpa, ngei angsha kü nyem shaopü nevai shei 
nyinghen.  
11Jeiyong Shembüpai hapakei enyüke; Lak aptuh, la shouptuh hatü 
“Onyükei!” shei lentuh. Mehenangkü Israel am phangi nemeipü mang hatü 
jiühitbenüng dou lemphü dükteke. Hanangkü jomphongi yan, shaühile hatü 
chamhilemi mahkemhen.  
12Tailuei nyupüthü chami dihen, yopailei nyupüthü yani mahhen, hatü nedi-i 
yangpüthü shaühile homei dikemhen. Hapakei ngei mongshihpü jom shangkü 
nyuhen. 

13Mechem laophülei nanglakthü lajeithü touei moidü shinei, shaopü 
shangtaothü hatü shangchingthü peüei, hatü jomi lajeithü kü ayingshü jakei 
moila shuohteipü püdhüm vungdhüm phangkü yaüshi eehenshang, 
jomphongi ngeiyü, Shembüpa shei nyinghen.  
14Hapheikü ngei jom khüei ngelei lak nohen hatü bhih kahdok kübü Riblah 
thahshi jom nyushing peü lavüngtoiyei leitükhen. Haphei küang jomi 
ngeiyüShembüpa shei nyinghen.  

Ezekiel 7 

Dohpü Yopailei Peikünyüke 

1Shembüpalei shah ngei touei peiteke:  
2“Oh shennyak ha, Israel kahdok nangkü Jeiyong Shembüpai hapakei enyüke: 
Dohpü hük kahdok vaungjung aliphen kü peiteke.  
3Am kü dohpü peiteke, hatü am khüei ngelei mongshih laihen; Ammi dükpü 
aimü ngei am shahphenhen hatü ammei jiühitnalai dükhiling kü ngei 
shemhen.  
4Ngei am kü yahyangei nevaijü shinshangei neveipih. Hingmei ngei ammei 
dükhiling hatü ammei jiühitnalai douthü am mü nyupü thahshi ngei ha kü 
shemhen. Shejüang ngeiyü Shembüpa shei ammi nyinghen.”  
5Jeiyong Shembüpai hapakei enyüke; Vongshüh hük pheikü hük am touei 
peikünyüke:  
6Dohpü peiteke, dohpü peiteke. Veituh, hapayü nüng khüei yaongteke. Hapa 
peiteke.  
7Am lomohhen peiteke, am hapa kahdokei nyupüthü. Hepak ngoiteke, nyih 
yopailei nyüke; kahshangthü kü mongong nevai, shanghah nyüke.  
8Ngei mongshihpü lomi am kü khüpphahen, ngei mongshihpü am khüei 
shomhen. Ammi dükpü aimü ngei ammei shahphenhen hatü ammei 
jiühitnalai dükhiling kü ngei shemhen.  

9Ngei am kü yahyangei nevaijü shinshangei neveipih; ngei ammei dükhiling 
hatü ammei jiühitnalai douthü am mü nyupü thahshi ngei ha shemhen. 
Shejüang am kü bheipeyü Shembüpa, ngei khih shei ammi nyinghen.  
10Veituh, hapa nyih peiteke! Lomoh-aühaühen ngaiheyei vamteke. 
Üpteilenteipü madaiteke, changmeileüpüpü vangsho kü shongdaiteke. 
11Üpteilenteipai ten nyeinya bühnyüke. Shennyak, jomei mophimo, jomei 
dhemeilaüma nevaijü jomei müknyinshekhang meheyao aoei netuhphonghen.  
12Hepak ngoiteke, nyih yopailei nyüke; shakhahpü amao mongteong nevaijü 
yupü amao mongtemei; mehenangkü Kahvangei hanghi shennyak peü kü 
peikahen.  
13Bhei yupü am üpaiyao laophüi yupü kü nanglei danghen mü den luei 
nenyuhen; mehenangkü Kahvangei mongshih-ü peü shingvaishi nyüke. Jomei 
mang homei jom yangei nenyuaokpih.  
14Jomphongi amit vüngtü lemphü temlangmao, üpaiyao vehokei nedaihen; 
mehenangkü ngelei mongshih peü kü nyuhen.  

Israel amei Mang Nangkü Hanghi 

15Chingyangshongei depülaopü, shemongei cham hatü shaühile-i maei nyüke. 
Kahlei phaülei nyupüthüi yani mahhen, chingnyülei nyupüthü cham hatü 
shaühile-i dikemhen.  
16Ha kübü yangei daipüthü laophülei mang nangkü kahji leipü athuba keiha 
kahshangei mahng thepei nyuhen.  
17Lak kemei shaokdaihen, lashüh peü yung keiha indaihen. 
18Jom peü dhoila ashak ümhen, nyempai jümtü nyuhen. Jomei dhe veüpai 
jümtü hatü jomei sho chaei kuptüktü nyuhen.  
19Jomi jomei ngin chingyangshongei yaktükhen hatü jomei honü nyüphinya 
kei tuhphonghen. Shembüpa mongshihpü nyih jomei hon hi ngini jom 
neyangaokhen. Hapai shei jom aeipülepü shümoh nemeihen; mehenangkü 
mang kü huluh shuohhen mü hapai leihüpeih.  

20Jomü jomei chühiyük meipü kü changmeihampeih, hatü hapai jomei 
jiühitnalaipü lajeithü linghampeih. Hanangkü ngei hathüyü jom shingvaishi 
nedaünelangpü dou leihühen.  
21Ngei hathü kemei kung am kü hatü nebahnevaipüthü kü shuohtükhen, hatü 
jomi ha sheihtükhen.  
22Ngei jomphi leipü ngelei dhe lepdaihen, hatü jomi ngelei mop jaoshing 
phopshem sheihtükhen; gühpathü ha mongei shüei hapa sheihtükhen.  
23Nyiamvü hük lingtuh! Kahdok kü iy-aongmashateipai maei nyüke; 
chingnyü-ü üpteilenteipai maei nyüke.  
24Ngei jomei shemei angpü mophimothü yah-ei deitükhen shingvaishi peü 
mü nemeipü jatthü müei peihen. Ngei wong kohpü am changmeipü 
dohtükhen, hatü jomei daülangpü shingthü sheihtükhen.  
25Mechem nyempü hanpü peihen, jomi chingmeivangmei yemhen, shejao ha 
nedanghen.  
26Shanghah pheikü shanghah peihen, shahjang ten pheikü shahjang ten 
danhen. Jomi thibü leipü manghkhang naei yemhen, ngongpa leipü shahkung 
nyuhpüvenpü mahdaihen, hatü behethü leipü shahnying venpü nedanghen.  
27Ongpai mahng thephen, onglanyüi mongshangi maei nyuhen, hatü hapa 
kahdok kü nyupü shennyakthülei lak nyempai nenhen. Jomei dükhiling aimü 
ngei jom kü dükhen, hatü jomei laphen aimü ngei jomei shahphenhen. 
Shejüang jomi ngeiyü, Shembüpa khih shei nyinghen.  

Ezekiel 8 

Phopshemei Lajei kü Khümpü 

1Bong vok, lenyang vok mü nyih ngapabü kü mechem ngei mü Judah am 
behethü shemei uoshi nyupa, halei Jeiyong Shembüpalei lak ngei touei 
peiteke.  
2Ngei ngangei veishuoh shingkü veiheni shennyak keiha hük eeteke. Shüng 
maai phiyü aw keiha, hatü shüng dok phiyü thittükpü nyiam nyeleppü kei 
nyuteke.  

3Veiheni büpalei lak keiha lüei yiüei ngelei shonyü kü düktü ngei müei dei, 
hatü hapa laanghai ngei kahdok vangsho aa kü noei antü manghkhang kü 
ngei Jerusalemei Kahvangei mük kü nemeipü lajei tuhpü phopshem pekon 
mongei shütü pehephi shaden touei müei dei.  
4Hapheikü halei ngei kahjilei eepü manghkhang keiha, Israel Kahvangei 
müknyinshekhang halei nyuteke. 
5Hapheikü Kahvangi ngei kü, “Oh shennyak ha, pehe philei ngangei veituh” 
shei e. Hanangkü ngei ngangei veishingkü halei pehephi shaden lemei 
Kahvangei mük kü nemeipü lajei haüshi ngei ee.  
6Büpai ngei kü, “Shennyak ha, chemjalak kü jiühitnalaipü dou, Israel ami 
dükpü, hatü ngelei daülangpü shing kübü ngei changtükhen shingvaishi jomi 
mehe düknya, ha eenyüla? Ha mü nyeipü jiühitnalai dou nüngi eehen hih” 
shei ephüteke.  
7Büpai ngei chingshe shak philei vampü shadenei müei deiyei bhamba leipü 
sha longpü hük huteke.  
8Hapheikü büpai ngei kü, “Shennyak ha, bham lowei shotuh” shei e. 
Hanangkü ngei bham lowei sho, hatü ngei shaden hük ee.  
9Büpai ngei kü, “Mongei shüei jomphongi dükpü nemeipü hatü jiühitbenüng 
douthü kü veihümao” shei e.  
10Hanangkü ngei shüei veishingkü bhamba kemei kü biü lajei hatü 
jiühitbenüng yemhimakei lajeithü bakshi hatü Israel ami khümteipü lajeithü 
peü ee. 
11Hathü touei Israel am behethü jom pejempüan mü Shaphanei cheha 
Jaazaniah-ao jom mü omshi yaongshi eeteke. Jom peüei lakei ayingshü jakpü 
shung notü hatü ayingshü jakpü awshit aongei eeteke.  
12Hahepak kü büpai ngei kü, “Shennyak ha, Israel am behethüi vangnyak kü 
laophü laophülei lajei tuhpü vaümchongei mehe düknya ha nüngi eela? shei 
e. Shembüpai jen ne-eenyih; Shembüpai hapa kahdok betüktih” shei jomi 
enyüke.  

13Hapheikü Shembüpai ngei kü, “Hapa mao nyeishi jomi jiühitnalai douthü 
dükpü nüngi eehen hih” shei eteke.  
14Hapheikü büpai ngei phopshemei shüpü pehephi shaden lemei müei dei, 
hatü ngei kü Tammuz kahvang didaipü nangkü nyühathüi mahng theppü 
huphüteke.  
15Hapheikü büpai ngei kü, “Oh shennyak ha, nüngi ha eela? Nüngi hapa mao 
nyeipü jiühitnalai dou eehen hih” shei eteke. 
16Hatü büpai ngei phopshem pekon mongei müei shü. Halei phopshem 
shaden touei shemshom hi moidü nyi aa kü baha jom hapünga hükshing 
phopshem philei dok mee, heong philei dhe meetü vanghe kü aümei shatü 
shatü khümei eeteke.  
17Shembüpai ngei kü, “Oh Shennyak ha, nüngi ha eela? Judah am shingvaishi 
jomi shaang dükpü jiühitnalaipü dou-ü nemeipü dou nevaipü je? Jomi nedoh-
i kahdok kü üpteilenteipü mahühen, hatü nedoh-i ngei mongshihhühen je? 
Jomei shong kü püthang deüpü kü veihümao.  
18Hanangkü ngei mongshih wong kempai jom kü dou dükhen; ngei jom kü 
yahyangei nevaijü shinshangei neveihen. Jomi ngelei dhaong tüngei heih-ei 
lenjao ngei jomi epü nebanghen” shei eteke.  

Ezekiel 9 

Jerusalem Hanghihüpü 

1Hapheikü büpai ngei danshi ngeüwong antü lenei, “Peüi laophülei lakei 
lahhilaong notü hapa chingnyü hahhen veshanthü deikei” shei e, 
2hatü apsha philei meetü dokpa shaden lemeipü shennyak vok lahhilaong 
notü vam. Hathü khongkü shennyak hük nyemin ashak ümtü, nyanghen 
lemhük notü nyuteke. Jom peü peiyei melangnyiam moidü touei yaong.  
3Hahepak kü cherubimei nyupü Israel Kahvangei müknyinshekhang haleipü 
vamei dai, hatü hapa phopshem shaden touei heih. Hahepak kü nyemin 
ashak ümtü nyanghen lemhük noshi nyupü shennyak küShembüpai nyüktü,  

4büpa kü, “Jerusalem chingnyü peü lemei daituh, hatü halei jiühitnalai dou 
dükpü nangkü mongshangei mahng theppüthülei shangba kü füoshang 
shingtuh” shei e.  
5Ngei bangei nyujü büpai lebüthü kü, “Büpa pheikü müei daiyei jütuh; hükao 
yangei tetuh; üpa kao tephahji;  
6viünyü viüpa, thehila, hashihnaüha hatü nyühathü peü jütuh, shejao 
shangba kü füoshang shingei nyupüthü üpa kao laki tehong. Ngelei 
phopshem kübü pangtuh” shei e. Hanangkü jomi behethü mü phopshem 
toueipü pangteke.  
7Hapheikü büpai jomphong kü, “Hapa phopshem sheihtüktuh. Hapa 
chingsheba kü mahmahngi matüknüng daituh” shei e. Hanangkü jomphongi 
daiyei chingnyü leipü shennyakthü jüteke.  
8Mechem jüyaki daipa, ngei monha tuhphong. Ngei kahdokei dhe aümei 
shatü lenei, “OhShembüpa Kahvang! Nüng Jerusalem kü mongshihteke shei 
Israel am aoei nyupüthü kemei mahtükhen je?” shei e.  
9Büpai ngei kü, “Israel hatü Judah amei mangü ahshi-üng ahdaiteke; kahmük 
kemeilei jüteipai maei hatü Jerusalemü iy-aongmashateipai madaiteke. Jomi, 
‘Shembüpai kahmük yaktükteke; Shembüpai meheyao ne-eenyih’ shei 
enyüke.  
10Shejao ngei jom kü nephahjihen; jomi mih kü mehe dük, ngei jom kao ha 
dükhen” shei e.  
11Hapheikü nyemin ashak ümtü nyanghen lemhük nopü 
shennyakShembüpa touei nyokei leiyei, “Ngei nüngi epükei düktepih” shei 
shah-om aokteke.  

Ezekiel 10 

Phopshem Leipü Shembüpalei Müknyinshekhang Yandaipü 

1Hahepak kü ngei veishuoh shingkü cherubimei shangjingei nyiam athen kei 
thuhpü shangei veiheni sapphir douvang yaongi lingpü ong uoshing kei 
vamei ee.  

2Kahvangi nyemin ashak ümpü shennyak kü, “Cherubimei kharila aa kü 
shütuh, hatü awtao lakbaoh maei yah-ei daiyei hapa chingnyü kü 
haiyeishuoh” shei e. Ngei veijü büpa shüdai-i ee.  
3Hapa shennyak shüpü hepak kü hapa cherubim phopshem pehe philei 
yaongshi nyu, hatü phumi mongpa shemshe mateke.  
4Hahepak kü Shembüpalei müknyinshekhang cherubim toueipü phopshem 
shaden thahshi vam; phopshemü phumi maei nyu, hatü shemshe 
thahshiShembüpalei müknyinshekhang nyapai maei nyu.  
5Cherubimi yang dheüpü chingshe thahshi dan, hatü hapayü Jeiyong 
Kahvangi epü ngeü kei nyuteke.  
6Mechem Shembüpai hapa nyemin ashak ümpü shennyak kü, cherubimei 
kharila toueipü aw yahtuh shei eshuohpa, büpa mongei shüei kharila touei 
yaongteke.  
7Cherubim khongkü hüki cherubim toueipü aw kü lak lüei yiüei aw hanei 
yah-ei nyemin ashak ümpü shennyak kü shuoh, hatü büpai hapa yah-ei lüdai.  
8Cherubim keyü jomei yang phangkü shennyakei lak keiha nyuteke.  
9Ngei veishuohjü cherubim phangkü kharila ali nyu; cherub ieyei hükbaong 
heshap nyu, hatü veiheni kharilayü beril douvang yaong nyapükei nyuteke.  
10Veiheni aliphen aihük mü, kharila ieyei kharila hük kü nyi anei vetpükei 
nyuteke.  
11Jom daishingkü lem aliphen lebü lemei neleplüki dai, shejao sheleipü 
kharila melemei meehen, lebüthüao neleplüki daiteke.  
12Jomei büm, kharila kam yang, kharila aliphen kemei kü shinei mük mon 
nyu.  
13Ngei hapa kharilathü kü, “Alüngleple kharilathü” shei nyükei dan.  
14Cherub ieyei kü dhe ali baong shiüteke: Dhe hükü cherubei dhe kei, 
nyipabü dheyü shennyakei dhe kei, jempabü dheyü mailang dhe kei hatü 
alipabü-ü alangei dhe kei shiüteke.  



1806 

 

 
   Daülangpü Laihing 

© 2005, Bible Society of India. 
 

 
 

 

15Cherubim yaongteke. Hathüyü ngei Kebar yungyenei eepü yemhathü 
nyuteke.  
16Mechem cherubim daipa, hathü phangeipü kharilathüao kam, hatü mechem 
cherubim pihen yang paanhenshang, kharilathü melemeiyao neleplük.  
17Mechem cherubim yaongdaihen, hathüao yaongdai; hatü mechem cherubim 
layaongei dai, hathüao chemi dai; mehenangkü yemhalei laangha jomphong 
kü nyuteke.  
18Hahepak kü Shembüpalei müknyinshekhang phopshem shaden toueipü 
daiyei cherubimei dok kü bak.  
19Mechem ngei veishi nyupa, cherubimei yang paanei kahdok leipü piyei 
lüdai, hatü kharilathüao hathü mü lüdai. Jomphong Shembüpalei shem 
heongphi shadenei shü, hatü Israel Kahvangei müknyinshekhang jomphong 
shak kü nyuteke.  
20Hathüyü Israel Kahvang phangkü Kebar yungyenei ngei eepü yemhathü 
nyuteke, hatü hathüyü cherubim khih shei ngei deih-ei dang. 
21Jom peüei dhe ali baong, yang ali baong, hatü jomei yang phangei 
shennyakei lak kei nyuteke.  
22Jomei dhe mepa lepa shei eshuohjü, jomü ngei Kebar yungyenei eepü 
yemhathülei dhe kei nyuteke. Jom peü laülüki she philei daiteke.  

Ezekiel 11 

Nemeipü Mübüthü kü Shahphenhen 

1Kahvang laanghai ngei shangei yah-ei an, hatü heong philei 
meepüShembüpalei shem heongphi peshadenei ngei dei. Hapa shadenei 
shennyak hapünga yaongshi nyu. Hathü khongkü ngei nanglakthülei mübü 
nyi, Azzurlei cheha Jaazaniah, hatü Benaiahlei cheha Pelatiah nyi eeteke.  
2Shembüpai ngei kü, “Shennyak ha, henyiyü ten dükhen küpjan temteipü 
hatü hapa chingnyü kü nemeipü venteipü nyi hih.  

3Jijinyi-i shemthü vehen hepak nevai; hepak mangngoipih; hapa chingnyü-ü 
haodük kei, hatü jenü haleipü phai kei nyüke.  
4Hanangkü, Oh shennyak ha, hathü khüei teteivanei etuh” shei e.  
5Hahepak kü Shembüpalei laangha ngei touei pei, hatü büpai ngei kü hapakei 
etuh shei e: “Shembüpai hapakei enyüke: Amphongi hapakei deihnyüke, Oh 
Israel phang, shejao ammei mongei mehe deihnya ngei ha nyingnyeih.  
6Hapa chingnyülei ammi shennyak longi jüteke, hatü chingyangshong kü 
mahmahngi mahüteke.  
7Hanangkü Shembüpai hapakei enyüke: Ammi halei yakphongpü 
mahngthüyü phai, hatü hapa chingnyü-ü haodük shejao haleipü ngei 
amphong ngailanghen.  
8Ammi yanlu kü nyemnyüke, shejao ngei am touei yan yah-ei peikahen 
sheiShembüpa Kahvangi enyüke.  
9Ngei haleipü am ngaiyei am kü shahphenhen shingvaishi kung amei lak kü 
shuohhen.  
10Amü yani mahkemhen, hatü ngei Israel amei viong baongei ngei am 
shahphenhen. Shejüang ngeiyü Shembüpa shei ami nyinghen.  
11Hapa chingnyü-ü ammei haodük nevaihen, hatü ammü haleipü phai 
nevaihen; ngei amü Israel amei viong baongei shahphenhen.  
12Shejüang ammi ngeiyü, Shembüpa shei nyinghen; mehenangkü ammi ngelei 
shahkung nebang hatü ngelei vanglem yaktük; shejao ngeihpü shonpü 
jatthülei vanglem aimü dükteke.”  
13Shaang ngei teteivanei nyushingkü Benaiahlei cheha Petaliah di. Hahepak 
kü ngelei dhe kahdokei aümei shatü ngeüwong antü lenei, 
“OhShembüpa Kahvang, nüngi aoei nyupü Israel am li hümtükhen je?” shei e.  

Kahvangi Israel am Yanghen nang 

14Hahepak kü Shembüpalei shah ngei touei pei.  

15“Shennyak ha, Jerusalemei nyupü shennyakthüi, ‘Nüngei jeihinaüthü, nüng 
mü showsheipüthü hatü Israel am kemei Shembüpa kü khümhenü jom longi 
taishi yandaitih, kahdokao jomi ham kü yahphopeih’ shei enyüke.”  
16Hanangkü chemi wüpküpei nyupü Israel am kü Shembüpai hapakei enyüke 
shei etuh: Ngei jomphong jatthü touei shomtüklangmao hatü kung kahmükei 
haitüklangmao, shohük shingvaishi jom nyushingei ngeiyü jom nyuishing 
vaihampeih.  
17Hanangkü Shembüpai hapakei enyüke shei etuh: Ngei jatthü toueipü 
amphong thailanghen, hatü am haidaipü kahmükthü leipü ngei am müei 
leilanghen, hatü ngei Israel kahdok shao am kü shuohhen.  
18Am halei nyokei leiyei haleipü lajeithü hatü jiühitbenüng douthü 
yaktükhen.  
19Ngei jom kü mongdang hük, hatü laangha ja shihshuohhen; ngei jom kü 
vaanpü yaong mongdang yaktüktü phai mongdang shuohhen.  
20Shejüang jomi ngelei shahkung hatü vanglemthü kü mühen. Jomü ngelei 
nanglak, hatü ngeiyü jomei Kahvang vaihen.  
21Shejao üamei mongdang lajeithü hatü jiühitbenüng douthü kü shuohtük, 
jomi dükpü jomei shangjing kü kohühen shei Jeiyong Shembüpai enyüke.  
22Hapheikü cherubim kharilathü kohtü jomei yang paanteke, hatü Israel 
Kahvangei müknyinshekhang jom shak kü nyuteke. 
23Shembüpalei müknyinshekhang chingnyü leipü daiyei kahshang kü 
heongphi lemei yaong.  
24Kahvang laanghai ngei kü shuohpü manghkhang kü Laanghai ngei müei 
Babylon wüpküpei nyupüthü touei dei. Hapheikü ngei eepü manghkhang 
mahdai,  
25hatü Shembüpai ngei kü mehe hu, lemphüli wüpküpei nyupüthü kü ngei 
eshuohteke.  

Ezekiel 12 

Judah am Wüpküpei Daihen Hupü 

1Shembüpai ngei kü e:  
2Shennyak ha, nüngü dokteikhaungkheipü nanglak chi kü nyunyüke. Jom kü 
veihen mük nyüke, shejao ne-eenyu; banghen dhaong nyüke shejao 
nedannyu.  
3Mehenangkü jomü dokteikhaungkheipü nanglakthü khih. Hanangkü 
shennyak ha, wüpküpei daihen hanggo temtuh, hatü jomi eeshi nyihnüng 
nüng wüpküpei dainyu keiha shing hük kübü shing hükei jomi eeshi daituh. 
Dokteikhaungkheipü jatli vaijao üpai nyingpa, jomi ha nyinghen aokpeih.  
4Nüngei hanggo jomi eeshi nyihnüng temei ngaituh. Wüpküpei daipüthüi 
dükpü keiha jomi eeshi om kü nüng vamei daituh.  
5Jomi eeshi bham lowtuh, hatü hapa homei hanggo koei daituh.  
6Jomi eeshi hanggo anei nüngei bhagchongei paitü vangnyakei ha koei 
daituh; nüngi meheyao ne-eehen mü mük kü shaklangtuh; mehenangkü ngei 
Israel am phang shingvaishi nüngü lappü hük leihünyeih.  
7Shembüpai epü keiha ngei dük. Wüpküpei daipü amei hanggo kei temtü ngei 
ngelei hanggo koei nyihnüng vam, hatü om kü ngelei laki bham lowteke, 
hatü jomi eeshi ha kotü vangnyak kü dai.  
8Nepnüng dhom mü Shembüpalei shah ngei touei peiteke:  
9Shennyak ha, dokteikhaungkheipü Israel am phangi nüng kü, “Nüng mehe 
lingnya?” shei ne-ephaangpü je?  
10Shembüpai hapakei enyüke shei hathü kü etuh: “Hapa shah-ü Jerusalem 
leipü ong hatü haleipü Israel phang peü kü enyeih.”  
11“Ngeiyü am shingvaishi lappü hük nyüpeih: Ngei dükei hupü keiha hathü 
kao hapakei dükhen; jomü wüpküpei daihen” shei etuh,  
12hatü jom mü nyupü ongpai laophülei bhagchongei hanggo chantü vangnyak 
kü daihen; büpai bham lowei ha homei koei daihen; büpai kahdok ne-eehen 
mü dhe kü jümtüktü daihen.  

13Ngei shang haenhen hatü ha kü büpa manlanghen, hatü ngei büpa Babylon 
kahdok büpai chemao mangeepü shingei deishihhen, hatü halei büpa dihen.  
14Büpa shonei nyupü büpalei sheühbüthü, hatü veshanthü peü vanglük kü 
haitükhen hatü jom pheikü müshi vepathüi jühen yemhen. 
15Mechem ngei jom jatthü hatü kahmükthülei haitükhenshang, jomi 
ngeiyü Shembüpa shei nyinghen.  
16Shejao jom daipü jatthü kü jomi dükpü jiühitpü douthü jung ejahen 
shingvaishi ngei jom hanei yanlu, shaühile hatü chamhilem kübü yangei 
tuhhen. Shejüang jomi ngeiyüShembüpa shei nyinghen.  

Thibüpa Kheüpai Lappü Hupü 

17Shembüpai ngei kü e,  
18Shennyak ha, kheüyaki hahtuh, nyemei nenyaki yingtuh,  
19hatü hapa kahdokei nyupü shennyakthü kü etuh: Israel kahdok Jerusalemei 
nyupüthü kü Shembüpa Kahvangi hapakei enyüke: Jomi nyemyaki hahhen, 
hatü mongshangyaki yung yinghen; mehenangkü halei nyupüthüi 
üpteilenteipü nangkü hapa kahdokei nyupü lemphüli mahdaihen.  
20Shennyak nyupü chingnyü lavüngtoiyei leidaihen, hatü kahmükao hapakei 
leidaihen; shejüang ngeiyüShembüpa shei ammi nyinghen.  
21Shembüpalei shah ngei touei pei:  
22“Shennyak ha, Israel kahdokei amphongi, ‘Hepakü daikhan dainyeih, hatü 
tetpüvanpü kemei nejiüshasha hih’ shei eteipü kandok shah hayü meheang?”  
23Hanangkü hathü kü, “Shembüpai hapakei enyüke shei etuh: Ngei hapa 
kandok shah dohtükhen, hatü Israel kahdok kü hajük kü hapa kandok shah 
nenoteihen nyihthü yopailei peikünyüke, hatü tetpüvanpü kemei 
dhaümkahen” shei etuh.  
24Israel phang kü hajük kü shahshem manghkhang nevaijü yawhpüyangpü 
tethivan nenyuhen.  

25Shejao ngei, Shembüpai mehe ehünya, ha ehen hatü ha nephei-i 
dhaümkahen. Mehenangkü ammei nyih kü-üng, Oh dokteikhaungkheipü jatli, 
ngei mehe enya, ha jiühühen, shei Jeiyong Shembüpai enyüke.  
26Shembüpalei shah ngei touei pei:  
27“Shennyak ha, ‘Büpai eepü manghkhangü vangbong longi pheikü jiühen 
nang hih; büpai pheilei ngoikahen nang mon eenyüpeih’ shei Israel am 
phangi enyüke.”  
28Hanangkü Shembüpai hapakei enyüke shei hathü kü etuh: “Hajük kü ngelei 
shah hükao nedhaümi nenyuhen, shejao ngei epü peü jiükahen 
shei Shembüpa Kahvangi enyüke.”  

Ezekiel 13 

Baha Shahshem Thibüthü Nyonghüpü 

1Shembüpalei shah ngei touei peiteke:  
2Shennyak ha, Israel am thibüthü üamphong teteivanei enya, hathü 
nyonghüei teteivanei etuh; laophü kü deihja deihja kei tetpüvanpüthü kü, 
“Shembüpalei shah bangtuh” shei etuh.  
3Jeiyong Shembüpai hapa enyüke: Manghkhang ne-eepü kü laophü kü 
lepükei epü thibüthü onyükei!  
4Oh Israel, ammei thibüthüyü ching hahtükpü chingkongei nyupü mahuthü 
kei nyüke. 
5Ammi Israel am phang shingvaishi bendaipü bham nelingpü 
nangküShembüpalei nyih kü ammei vepa kü khangei neyaongaokpih.  
6Jomei manghkhangü nejiü, hatü jom tetpüvanpü kemei shahshem. 
Shembüpai jom neshomshomi, “Shembüpai hapakei enyüke” shei enyüke 
hatü jomi epü nyemjiüja shei deihnyüke.  
7Ngei jom kü ne-epü kü, “Shembüpai hapakei enyüke” shei epai jomei 
manghkhangthüyü nejiü hatü jomi tetpüvanpeyü shahshem khih shei ne-
eangpü je?  

8Hanangkü Shembüpai hapakei enyüke: Ammi nejiüpü manghkhang eyei, 
hatü shahshemi tetpüvanpü epü nangkü ngei am khüei nyüpeih 
shei Shembüpa Kahvangi enyüke.  
9Ngelei lak nejiüpü manghkhang eepüthü hatü shahshemi tetpüvanpü epüthü 
khüei nyüpeih; henüng keipü shennyakthü ngelei nanglakthü mü shahdep kü 
ne-omhen. Israel amei bühü men nyangpü laitap kü neshüaokhen; hathüi 
Israel kahdokei nyokei neleiaokhen. Shejüang ammi 
ngeiyü Shembüpa Kahvang khih shei nyinghen.  
10Chingmeivangmei neshiüshiüi, “Chingmeivangmei nyüpeih” shei eyei ngelei 
nanglakthü lemnyongei mülangpü nangkü, hatü mechem nanglakthüi bham 
linghenshang, hathüi hapa kü dhoni nyiotüknyüke,  
11Hanangkü hapa kü dhoni nyioteipüthü kü hapa bham laamdaihen shei 
etuh. Vang longi keihen, shü longi vühen hatü yinglükleisho-i hapa 
bentükhen.  
12Mechem bham laamhenshang, shennyakthüi, “Ammi hapa kü nyiopü dhon 
melei daipa?” shei nephehen je?  
13Hanangkü Shembüpa Kahvangi hapakei enyüke: “Ngei mongshihpai 
mangpü yinglükleisho shomhen, hatü ngei mongmangpai vang keihühen, 
hatü shü vüshihpai hapa bentükhen.  
14Ammi dhon nyiotükpü bhamü kahdok kü jeetshi benei haütükhen; hapa 
bham chongnyiam shing kong leitükhen, hatü mechem hapa laamhen, amao 
hapa mongei mahhen. Shejüang ami ngeiyü Shembüpa Kahvang shei 
nyinghen. 
15Hapa keiha ngei mongshihpü bham hatü hapa kü dhon nyiopüthü khüei 
nyuhen, hatü ngei am kü, ‘Hajük kü bham hatü hapa kü dhoni nyiopüthü,  
16Jerusalem kü chingmeivangmei neshiüshiüi chingmeivangmei nyüpeih shei 
Jerusalem nang teteivanei manghkhang eepüthü neshiü’ shei ngei ehen” 
shei Shembüpa Kahvangi enyüke.  

Nyüha Shahshem Thibüthü Nyonghüpü 

17Shaang, shennyak ha, laophü kü deihja deihja kei teteivanei epü ammei 
yiükhathü khüei veituh. Hathü nyonghütuh,  
18hatü ShembüpaKahvangi hapakei enyüke shei etuh: “Mih nganhen 
shingvaishi meli lingei lak-üng kü sheptü hatü peü shangjing kü meli lingtü 
ashaki jümpü nyühathü onyükei! Ammi ngelei nanglakthü shak kü ngan hatü 
jomei yangnyu shak kü dihen wong noteihünyu je?  
19Nük lakbaoh hük nangkü hatü aan bhaok hük tata kü ammi ngelei 
nanglakthü touei ngelei men yaüteke. Dihen nejiüpüthü jütük, yemmü 
nyuhen neshangpü yemmü tuhnyüke. Ammi ngelei nanglakthü kü shahshem 
enyüke hatü jomi ha kü hinglemnyüke.”  
20Hanangkü Shembüpai hapakei enyüke: Ouha yeppükei hangku yangnyu 
yephen shingvaishi meli lingei ammei lak-üngei sheppü lakshep khüei ngei 
nyüpeih; ngei hathü hukei yaktüktü ammi yepei tuhpü shennyakthü laiyei 
deishihtükhen.  
21Ngei ammei shangjingei jümpü ashak shaaktükhen hatü ammei lak leipü 
shennyakthü veshihtükhen; hajük kü jom ammei ngani yepei nelomohhühen; 
shejüang ammi ngeiyü Shembüpa Kahvang shei nyinghen.  
22Ammei shahshemi daülangpü shennyakei mong maanhüteke, hatü 
nemeipüthü kü jomei mang lem kübü nyokei leiyei yanghen nevai-i hapa lem 
kübü lepei neleihen mongnang thongteke.  
23Hanangkü hajük kü ammi shahshem manghkhang nevaijü 
phongyomthiphepü neeehen; ngei ngelei nanglakthü ammei lak leipü 
yanghen. Shejüang ngeiyü ShembüpaKahvang shei ammi nyinghen.  

Ezekiel 14 

Lajei Khümpüthü Nyonghünyüke 

1Israel am mübüthü hanei peiyei ngei touei uoteke.  
2Hahepak küShembüpalei shah ngei touei pei:  

3“Shennyak ha, hathü shennyakthüi lajeithü kü jomei mong kemei 
shuohtükteke, hatü hapai jom mang lemei mühünyüke. Jomi phepü kü ngei 
jom kü jangpü shuohhen je? 
4Hanangkü ‘Shembüpai hapakei enyüke’ shei jomphong kü eyeishuoh: 
Mechem Israel am shennyak hüki laophülei mongdang lajeithü kü shuohtüktü 
hapai jom mang lemei mühütüktü thibü hük touei peihenshang, büpalei 
lajeithü shangshi ngei, Shembüpai büpa phepü kü janghen.  
5Lajeithü kü mong shuohtüktü ngei yakphongpü Israel nanglakthülei mong 
yepei leihen shingvaishi ngei hapa dükhen.”  
6Hanangkü Shembüpai hapakei enyüke shei Israel am phang kü eyeishuoh: 
“Mong leptuh hatü lajeithü leipü lepei leidaikei; jiühitnalaipü douthü peü 
yakphongtuh!”  
7Mechem Israel am hük nevaijü Israel am mü nyupü kung shennyak hanei-i 
lajeithü kü mong shuohtüktü ngei toueipü yanei lüdai pheikü thibü hük kü 
pheyuhen peihenshang, ngei, Shembüpai büpa kü shangpükei jangpü 
shuohhen.  
8Ngei büpa khüei yaonghen; ngei büpayü lappü hük hatü mihnyi yangnyai 
leihühen. Ngei büpayü ngelei nanglak khong kübü katitükhen. Shejüang 
ammi ngeiyü Shembüpa shei nyinghen.  
9Thibü hük lueilemei shahshem ejema, hapayü ngei, Shembüpai hapa thibüpa 
kü lueilempü vaihen, hatü ngei büpa khüei ngelei lak nohen, hatü ngelei 
nanglak Israel khong kübü büpa mahtükhen.  
10Jomi jomei mang kohen hatü thibüpayao büpa kü phepü shennyak kei-üng 
aihük mü danghen.  
11Shejüang Israel nanglakthüi hajük kü ngei toueipü lemnyong kü nedaihen, 
hatü jom nyingi jomei mang homei nesheihhen. Jomü ngelei nanglak, hatü 
ngeiyü jomei Kahvang vaihen, sheiShembüpa Kahvangi enyüke.  
12Shembüpalei shah ngei touei pei:  

13Shennyak ha, mechem kahmük hük ngei kü hingnelemi mang 
thahhenshang, hatü ngei jom khüei lak noei jomei hahying peipü lem kemei 
küppei shaühile shompü nangkü haleipü shennyak hatü yemhimak kemei 
dihenshang,  
14halei Noah, Daniel hatü Job hathü paoh nyupü vailangmao jom hinglempai 
jom mon yanghen, shei Shembüpa Kahvangi enyüke.  
15Nevaijü ngei kahmük kü phaüyemthü shomei haleipü shennyakthü peü 
jütüktü üpayao halei nelongteiaokhen mü leihüshingkü,  
16jom jem halei nyupü paoh vailangmao jom jem yangpü mü lenei jomei 
hapeüthüao neyangaokhen, hatü hapa kahmükü lavüngtoiyei leitükhen 
shei Shembüpa Kahvangi enyüke.  
17Nevaijü ngei hapa kahmük kü yanlu yah-ei peiyei hapa kahmük yani 
mahhütuh shei ejü haleipü shennyakthü hatü yemhimakthü kemei 
mahshingkü,  
18hathü shennyak jom jem halei nyupü paoh vailangmao, jom mon yangpü 
mü lenei jomei hapeüthüao neyangaokhen shei Shembüpa Kahvangi enyüke.  
19Nevaijü ngei hapa kahmük kü chamhilem shomei ngelei mongshih 
khüpeilangei iy yenhüpai haleipü shennyak hatü yemhimak kemei 
jütükshingkü, 
20Noah, Daniel hatü Job hathü halei nyupü paoh vailangmao, jom 
daülangshemshepai jom mon yangpü mü lenei jomei hapeüthüao 
neyangaokhen shei Shembüpa Kahvangi enyüke.  
21Mehenangkü Shembüpa Kahvangi hapakei enyüke: Ngei Jerusalem khüei 
dibenüng shahphenpü yanlu, shaühile, phaüyemthü hatü chamhilem haleipü 
shennyak hatü yemhimakthü jütükhen shingvaishi shomjü meshük mangpüba 
nyukahen!  
22Shejao haleipü yangpüthü yeshang hatü yiükhathü haleipü yangei ngaihen. 
Jom am touei peikahen hatü ammi jomei dükhiling hatü douthü eehen, ngei 
Jerusalem kü shanghah vongshüh shuohpeyü jiüpü khih shei deihkahen.  

23Mechem ammi jomei dükhiling hatü douthü eehenshang, ngeiyü ten 
neshiüpü kü dükpü nevai shei ami nyingei peihen shei Shembüpa Kahvangi 
enyüke.  

Ezekiel 15 

Nyalingngupai-i Lappü 

1Shembüpalei shah ngei touei pei:  
2“Oh shennyak ha, yingnyülei nyupü lebü pükaothü mü nyalingngupai vü 
mekei etü meipa?  
3Hapalei vü yah-ei lebü nadang dou lingnyu hiang? Douhinang ngenei tuhhen 
hapa yah-ei Kahvangi phaak lingnyu hiang?  
4Hapa awbhaong kü shüktükpheikü hatü jung phipong kü aw bah-ei jiamü 
awmi leidaipheikü lemhük shingvaishiyao nadang nyüpü je?  
5Aw kü mangjaktükiyao meheyao nadang kü nenojü aw kü jakei awmi 
leidaipheikü hapa lemhük kü dangkao noteiaokhen je?”  
6Hanangkü Shembüpa Kahvangi hapakei enyüke: Yingnyü leipü püthü 
khongkü nyalingngupai vü ngei aw kü jaktükpü keiha ngei Jerusalemei 
nyupüthü jaktükhen.  
7Ngei jom khüei ngelei dhe veihen; jomi aw toueipü nyaiyei daijao, awi 
nedoh-i jom hahtükhen; ngei jom khüei ngelei dhe veipü eejü amphongi 
ngeiyü Shembüpa shei nyinghen.  
8Jomi hingnelempü nangkü ngei hapa kahdok lavüngtoiyei leitükhen 
sheiShembüpa Kahvangi enyüke.  

Ezekiel 16 

Hingnelempü Jerusalem 

1Shembüpalei shah ngei touei pei:  
2Shennyak ha, Jerusalem kü pinnyülei jiühitnalai jung nyinghütuh,  

3hatü Shembüpa Kahvangi Jerusalem kü hapakei enyüke shei etuh. Am 
ngamshing, am büh am paümpü kahdokü Kanan hih; ampayü Amor am, 
anyüyü Hit am hih. 
4Am bühpü nyih ammei houng nevet, nevaijü am daühen nangkü yungi 
nepaü, nevaijü hümi nepaü, nevaijü ashaki neshak.  
5Am kü shinshangei üamiyao am kü hathü dou nedük, shejao amü koshoyalei 
yakphong; mehenangkü amü am bühpü nyih-üng peüi yaktükpeih.  
6Ngei am peih-ei daishingkü amü iy kü hüngshi eepeih. Amü iy-i mon hoitü 
nyupeih, shejao ngei am neditük.  
7Ngei amü pü bhao hük keiha longhüpeih. Am bümhishao luei longei nela 
leipeih; Am kü amma vamei sho lupeih, shejao am bümkong nyupeih.  
8Shao mechem ngei am peih-ei daipa, ngei am kü veishuohjü amü chühimai 
yemhen hepak ngoidaitü nyuteke. Ngei am bümkong nyupü kü ngelei 
bhagthuh-i jümhüpeih, hatü ngei am mü lah-ei vangpüshuwpü lingpeih hatü 
amü ngei lompü leihüpeih shei Shembüpa Kahvangi enyüke.  
9Hapheikü ngei yung yah-ei am hangha lakhü, hatü iy paütüktü olive mainga-
i nyiopeih.  
10Ngei am kü hoitükpü ashak ümhü, hatü meipü phaishuw lathuh 
thuhhüpeih. Ngei am kü meipü nyemin ashak ümtü bhei wongpü ow 
owhüpeih.  
11Ngei am kü ownyülangha owhüpeih: Ngei ammei lak kü laktet, ammei üng 
kü yük,  
12hatü shong kü honchü, dhaongchü hatü nethe meipü athen thenhüpeih. 
13Hanangkü am kü hon hi ngin mon owhüpeih; ammei ashakvihayü nyemin 
ashak, hoipü ashak hatü laongnyim ashak mon ümhüpeih. Ammei hahyingü 
atta, nyahjiü hatü mainga nyuhampeih. Amü longi nela meishi onglanyü 
vaihen den ngoishi longpeih.  



1818 

 

 
   Daülangpü Laihing 

© 2005, Bible Society of India. 
 

 
 

 

14Am nela meipü nangkü ammei menmei jatthülei yaüei daipeih; ngelei 
dhemeilaüma am kü shuohpü nangkü hapayü den ngoishi nyupeih 
shei ShembüpaKahvangi enyüke.  
15Shejao ammi am dhemeilaümapü kü monglemtü ammei menmeiyü büm 
yuhen nangkü noteipeih, hatü peihpü leipü peü mü mükbongjuyung dükpeih.  
16Ammi ammei ashak hanei nyiukei am khümshing vaümchongei ow 
lingpeih, hatü halei büm yupeih; henüngkei sheleiyao nenyu shao 
nenyukahen.  
17Ngei am kü meipü hon hi ngin ow yah-ei am shing lajei baktü lingpeih, 
hatü hathü mü büm yupü dou dükpeih;  
18ami hoitükpü ashak yah-ei hathü kü jüm, hatü ngelei mainga hatü ayingshü 
hathü touei haüpeih.  
19Ngei am kü shuohpü hahyingatta, mainga hatü nyahjiü yah-ei hathü touei 
deiyei vong meipü meli vaiyei haüpeih shei Shembüpa Kahvangi enyüke. 
20Ngei kü bühphopü ammei hapeüthü ami yah-ei daiyei lajeithü kü jakpü 
moila vaishi shuohtükteke. Ngei kü hingnelempü nemeipü dou nevaipü je?  
21Ammi ngelei hapeüthü jütü lajeithü kü moila shuohtükpeih.  
22Ami dükpü jiühitnalai hatü mükbongjuyung dükshingkü am thehila hepak 
kü bümkong nyupü hatü iy kü hüngshi nyupü deih-ei neleang je?  
23“Onyükei! amü onyükei! shei Shembüpa Kahvangi enyüke. Ammi lebü 
mangthü kü üei,  
24lemhao peü kü ammi lajeithü kü khümshing hatü büm yuhen shingthü 
lingteke.  
25Lemnyüshong ieyei kü ammi lajei khümshing ling, hatü ammei 
dhemeilaüma yuhahteke; peihpü leipü peü kü laophülei büm yuhahteke.  
26Ngei mongshihhühen mü ammi iyjeiphaileipü Ijip am mü büm yupü 
nyeinya vamhüteke.  

27Hanangkü ngei am khüei lak haongpeih hatü ammei kahmük maanei 
leitükpeih; ammei nemeipü nyingnyoi eeyei veüei deihpü hahnempü vepa 
Philistia am kü shuohtükpeih.”  
28Lebüthüi ammei mükbongjuyung hüneshemhüpü nangkü ammi shao 
Assyria am phei changei daiyei büm yuteke; hatü hapaiyao am hüneshemhü.  
29Hapheikü bhei leihpü kahdok Babylon am mü büm yuteke shejao hapaiyao 
am hüneshemhüaok.  
30“Neveü sheshuw kohtü ammi büm yupü douthü dükteke. Am meshük 
mongnehingpüthüang?” shei Shembüpa Kahvangi enyüke. 
31Lemnyüshong ieyei kü lajeithü khümhen shing lingnyüke, hatü büm 
yunyüke. Shejao lebü büm yupüthü kei lop neyahnyu.  
32Amü nyüha hük laophülei baha tuhtü lebü yenpa mü mükbongjuyungpükei 
shüke. 
33Büm yupü shennyak keyü lop shuohnyüpeih shejao amphongiyü am mü 
mükbongjuyung dükhen nyempeikei shei mih kü yawhdou shuoh-ei hatü 
thintho-i jom yawhnyüke.  
34Hanangkü amü lebü büm yupüthü kei nevai, hayaoha khih. Üpaiyao am kü 
henüngkei leihen nenyean; ammi lop neyahhah-i ammi-ang lop shuoh-ei büm 
yunyüke. Hanangkü amü hayaoha khih.  
35Hanangkü, Oh büm yupüthü, Shembüpalei shah bangtuh: 
36Shembüpa Kahvangi hapakei enyüke: Ammei iyjeiphailei bhaiyei vamei 
hatü ammei bümkong ammei chühimaithü kü shuohpü nangkü, hatü ammei 
jiühitbenüng lajeithü hatü hathü kü moila shuohpü ammei hapeüthülei iy 
nangkü,  
37am mong hüshempü ammei chühimaithü, ammi bampü hatü jiühitpüthü 
ngei peü leipü thaihen; ngei am khüei peü leipü hathü thaihen, hatü ammei 
bümkong nyem-eenüng ngei ammei ashakviha nyiuktükhen.  

38Ammi mükbongjuyungpü hatü jüpü nangkü ngei am nyonghühen, hatü ngei 
am kü mongshihpai dipü homei am shahphenhen.  
39Ngei jomei lak kü am shuohtükhen hatü jomi ammei dünyüshang hatü 
ammei khümshing peü mangtükhühen; jomi ammei ashakviha nyiuklanghen, 
hatü ammei doumeinangmei peü yahlangtü am bümkong tuhphonghen.  
40Jomi am khüei khong hanei müei peiyei am kü yaongi shükhen hatü jomei 
yani am khih mü dehtükhen.  
41Jomi ammei shem awi shamtükhen hatü nyühathü longi eeshi am kü 
shahphenhen; am büm yupü ngei dohtükhühen hatü ammei chühimai kü lop 
shuohpü dohtükhühen.  
42Shejüang ngei am kü mongshihpü hüshemhen hatü ngei am kü mükhakpü 
dohdaihen; ngei nenmü nyudaihen, hatü hajük kü mongneshihhen.  
43Mehenangkü ammei thehila nyihthü ammi deih-ei nedang, shejao hathü 
doui ngei mongshihhüpeih. Hanangkü ammei douthü ammei shangjing kü 
kohüpeih shei Shembüpa Kahvangi enyüke. Ammei jiühitnalai douthü mü 
ammi shao mükbongjuyung nedükangpü je?  

Nyü Kei-üng Yiükhaao Nyüke 

44Veituh, ammei nang eshingkü mih peüi, “Nyü kei-üng yiükhaao shüke” shei 
hapa kandok shah ehen.  
45Amü hingmei mü baha hapeü yakphongpü anyü-üng anpü khih, hatü 
laophülei baha hapeüthü tuhphongpü anyanya am-üng anpü khih. Anyü-ü Hit 
am, ampayü Amor am nyuhampeih.  
46Anya bahhenyü-ü Samaria am pinnyülei yiükhathü mü am mü apshaphi 
lemei nyuhampeih, hatü anaü-ü Sodom am pinnyülei yiükhathü mü am mü 
pehephi lemei nyuhampeih.  
47Ammi jomei lemthü kü kamei jomei jiühitbenüng dükhiling kapiyei dükpü 
mon nevai shejao jom mao lem peü kü am-üng nemeipüba nyupeih. 
48“Ngeiyü vanyangyem Shembüpa Kahvang, am hatü ammei yiükhathüi 
dükpü keiha ammei naü Sodom amiyao nedükangpih” shei enyüke.  

49Anaü Sodom amei mangü hapa nyupeih: Pinnyü hatü pinnyülei 
yiükhathüyü changmeiyei moh-ei hahtü taopathü hanghipü kü neveihampeih.  
50Jomi ngei touei changmei hatü jiühitbenüng dou dükpeih; hanangkü ha 
eeyei ngei jom yaktükpeih.  
51Samaria ami ammi dükpü mang hükkei shingao nedükangpih; jom mao am-
üng nyeinya jiühitbenüng mang dükpeih, hatü ammi dükpü mang mü 
shetteijü anya anaüthüyü mang nedükpükei nyüke.  
52Ammei veü ammi kote. Ammei mangi anya anaüthü peü mang nedükpükei 
leihüteke; am veütuh hatü hapa veü ammi kohahte; mehenangkü ammei 
mangi anya anaüthü daülangpü am kei leihütükteke.  

Sodom hatü Samaria Lingei Leihen 

53Ngei Sodom am hatü jomei yiükhathü hatü Samaria am hatü jomei 
yiükhathü lomohpü shao nyipabü daeisheyei leihühen. Hih, ngei Jerusalemao 
daeisheyei leihühen.  
54Am nyingi am jung deih-ei veükahen, hatü ammei veüpongi anya anaüthü-
üng meipü khih shei huhen.  
55Jom nyipabü daeisheyei leihen hatü am hatü ammei yiükhathüao 
sheleipükei daeisheyei leihen.  
56Am changmeipü nyih kü ammi Sodom am kü nyienei nyangei,  
57ammei mang shakei vamei manghu shekü nenyuhampü je? Shejao shaangü 
am-ang Edom, Philistia hatü am kü jiühitpü am shei nyupü jatthü touei 
mihnyi pü leiteke.  
58Am nebahnevaipü hatü jiühitnalaipü douthü dükpü lat hapa shanghah 
ammi kohen shei Shembüpai enyüke.  

Nedohnetenpü Vangpüshuwpü 

59Shembüpa Kahvangi hapakei enyüke: “Ammi dükpü shangshi ngei am kü 
dükhen; ammi lahtükpü kü ne-ienelem hatü vangpüshuwpü mangtükteke.  

60Shejao am hashih mü nyushi ngei am mü lingpü vangpüshuwpü ngei deih-
ei danghen, hatü ngei am mü nedohnetenpü vangpüshuwpü linghen.  
61Shejüang ammei lemthü deih-ei danghen, hatü mechem ammi ammei anya 
anaü am nyokei yahhenshang veü-ei deihkahen. Hapayü ngei am mü 
vangpüshuwpü kübü phaihan nevaijao, ngei jomü am kü yiükhathü keiha 
yahphahen.  
62Ngei am mü vangpüshuwpü ja lingei leihen, hatü ngeiyü Shembüpa shei 
amphongi nyinghen.  
63Ammi dükpü mang kemei ngei am kü tükhen shejao ammi hathü deih-ei 
veüpai ju neka-aokhen” shei Shembüpa Kahvangi enyüke.  

Ezekiel 17 

Alang Nyi hatü Nyalingngupai-i Lappü 

1Shembüpalei shah ngei touei peiteke:  
2Oh shennyak ha, Israel am kü shahlap hük eyeishuoh.  
3Shembüpai hapakei enyüke shei etuh: Alang longpü hük yang longi wong 
kohshi, mum luangi hatü owlem longi kohshi Lebanon lemei piyei heihteke. 
Büpai cedar pümoung kü düktü, 
4haleipü moungjaang bhagtü yah-ei daiyei bhei leihpü chingnyülei bhei 
leihpüthü nyupü kahdokei sheiteke.  
5Hapheikü büpai Israel kahdok leipü sheilivang yah-ei sheili longhen mü 
yung changshi nyupü kahcheü kohpü kahdokei sheiteke.  
6Hapa nien vamei nyalingngupai leitü chongei banei daiteke. Hapalei kaothü 
alang philemei longei aong, shejao tünglangü mongei shü. Hanangkü hapayü 
nyalingngupai lei, kaothü phaakei vamei phenlaki mateke.  
7Shao lebü alang longpü hük yang longi longshi hatü mum longi chetshi 
kohtü nyuteke. Shaang hapa nyalingngupailei tünglang hapa kohpü shing 
leipü büpa philei banei dai hatü büpa hapa kü yung shuohhen shingvaishi 
hapalei kaohilak büpa lemei lüei heih.  

8Pükao phaakhen, betjük jükhen hatü nethe meipü nyalingngupai leihen 
shingvaishi kahdok meipü kü yung changshi nyupü touei sheiphongpeih.  
9Shembüpai hapakei enyüke shei jom kü etuh: Hapa nyalingngupai düngei 
kohshi nyuhen je? Hapa nebhitükhen, hapalei betjük nevaümlanghen hatü 
kaohilak tetei nekaudaihen je? Hapa bhitükhen shingvaishi wong kohpü lak 
nevaijü nanglak longi nadang neshiü. 
10Hapa bhiyei shing chaiyei sheijao ha shao koh-aokhen je? Hapa kohpü 
heong vanglüki lükjü ha chemjalak kü nekaudaihen je?  

Hapa Shahlap Nihpü 

11Hahepak kü Shembüpalei shah ngei touei peiyei,  
12khüei yaongpü mükhiphang kü, “Hathü mehe lappa, amphongi nenyingnyu 
je?” shei etuh shei ephüteke. Babylon ongpa Jerusalemei peiyei haleipü ong 
hatü lakchongbüthü yah-ei büpa mü Babylonei leidaiteke shei hathü kü etuh. 
13Büpai ongpalei shem am hük yah-ei büpa mü vangpüshuwpü hük lingei 
büpai lahhü. Büpai shao kahmük kübü mübüthü müei lüdaiteke. 
14Hanangkü hapa ongching maanpü leihen, hatü hapa nyingi paoei 
neyaongaokhen, hatü hapa vangpüshuwpü aimü nyujü mon meishi 
nyuaokhen.  
15Shejao Judah ongpai khüei yaong hatü Ijip am touei koyei hatü veshanthü 
yüei lembü shomteke. Büpai aokpü danghen je? Hapakei dükpü shennyak 
yangaokhen je? Büpai vangpüshuwpü mangtüktü yangaokhen je?  
16Ngeiyü vanyangyem Kahvang, shei Shembüpa Kahvangi enyüke: Büpayü 
büpa ong uoshing kü uohüpü Babylon ongpalei kahdokei dihen; mehenangkü 
büpai ongpa kü lahpü hatü büpa mü vangpüshuwpü mangtükpeih.  
17Pharaohlei wong kohpü veshan khongnyüi büpa kü vehok kü nesheühhen; 
mehenangkü yangnyu longi mahhen mü thai chanei, ching shümhen bham 
lingei nyüke.  

18Büpai vangpüshuwpü mangei lahtükpü yakphongteke. Mehenangkü büpai 
laophülei laki dükei lahteke shejao hathü doutenthü dükteke, büpa 
neyangaokhen.  
19Hanangkü Shembüpa Kahvangi hapakei enyüke: Ngeiyü vanyangyem 
Kahvang, ngei büpa mü vangpüshuwpü büpai mangtükpü nangkü ngei büpa 
hanghihühen.  
20Ngei tai haentü büpa hapa kü manhühen, ngei büpa Babylonei deiyei halei 
büpa kü shahphenhen; mehenangkü büpai ngei kü hingnelempeih.  
21Nyaiyei daipü veshanthü yani mahkemhen hatü haleipü yangei daipüthü 
vanglük kü haitükhen. Shejüang ngei, Shembüpai hapa ephei hih shei 
nyinghen.  

Kahvangi Monglemhen Lahpü 

22Shembüpa Kahvangi hapakei enyüke: Ngei cedar pü moungjaang leipü nien 
yah-ei sheihen. Ngei pükao ja phaakpü leipü nien yah-ei shaopü kahshang 
shangtaolei sheihen.  
23Ngei hapayü Israel Kahshang shaopülei sheihen; hapai pükaothü phaakei 
betjük jükhen, hatü nethe meipü cedar pü leihen. Hapa püdhüm kü ouhiyüh 
peüi jephijaan linghen, jomi hapalei pükaothü kü jom loishing danghen.  
24Püthü peüi ngeiyü Shembüpa shei nyinghen. Ngei shaopü püthü shoh-ei 
leitüknyeih, hatü nyaümshi nyupü püthü shao luhünyeih. Ngei thüngshingi 
nyupü püthü kautüknyeih hatü kaudaipü püthüang thüngshingi leihünyeih. 
Ngei, Shembüpai mehe etük, ha ngei dükhen.  

Ezekiel 18 

Mang Thahpü Shennyak Dihen 

1Shembüpalei shah ngei touei peiteke:  
2Israel kahdok nangkü ammi düngei, “Chebü chepai thiok hahpü kü 
hühihathü bha daümnyüpeih” shei eteipü hapa kandok shah lappü meheang?  
3Ngeiyü vanyangyemShembüpa Kahvang, Israel kahdok kü hajük kü ammi 
hapa kandok shah te-etei.  

4Nyühipa vaituh, hashih vaituh, yangnyu kemei ngelei shei nyingtuh: 
Shennyak üpai mang thahnya, hapa shennyak mon dihen. 
5Nyingshah-i daülangpü shennyak hük mehe jiüpa hatü shahhing ha mon 
düknyüke.  
6Büpai Israel amei lajeithü kü nekhümnyu, nevaijü khüampü khümshingei 
lajeithü kü moilapü hahying nehahnyu. Büpai chingyowpalei nyüha mü 
douten nedüknyu, nevaijü nyüha hük hangha tenpü hepak kü nejemnyu.  
7Büpai üpa kao neshüveinyu, shejao büpai lahtü luhahpü hang jiüshi 
shemtüknyüke, büpai negühnyu shejao taopathü kü hahying shuohnyüke, 
hatü bümkong nyupüthü kü ashakviha shuohnyüke.  
8Büpai bhüei danghen kü lop nelushuohnyu, nevaijü lop bhüei neyahnyu. 
Büpai nemeipü dükhen kübü büpalei lak shümlangnyüke, hatü shahhing 
shahphenpü shuohnyüke.  
9Büpai ngelei vanglemthü kü, hatü ngelei shahkungthü jiüshi noteinyüke; 
hapa keipü shennyakü daülangpü, büpayü nedihen shei Shembüpa Kahvangi 
enyüke.  
10Nyingshah-i hapa shennyakei hapeü hük, ahshi-üng nemei, mih kü iy-
aongmashahüei nyunyüke,  
11chepai hathü nedükjao büpai hathü kemei düknyüke: Büpai khümshingei 
lajeithü kü moilapü hahying hahnyüke. Büpai chingyowpalei nyüha mü 
douten düknyüke.  
12Büpai taopa hatü ne-angpüthü kü shüveinyüke, büpai gühnyüke, hatü lahtü 
yahpü jiüshi nyokei neshuohnyu. Büpai lajeithü kü veinyüke, büpai jiühitpü 
douthü düknyüke.  
13Büpai nanglei yemei mih kü hang lushuohnyüke, hatü lop longi bhüei 
yahnyüke. Hapa keipü shennyak yemmü nyuhen je? Büpa nenyuaokhen! 
Büpai hathü jiühitpü douthü dükpü nangkü, büpa hingmei dihen, hatü 
büpalei iy büpalei shangjingei kohen.  

14Shejao hapa shennyakei hapeü hük nyüke. Hapa hapeüi chepai dükpü 
mangthü kemei eenyüke; büpai ha mangthü eejao büpai hathü mang dou 
nedüknyu:  
15Büpai Israel amei lajeithü kü nekhümnyu, nevaijü khüampü khümshingei 
lajeithü kü moilapü hahying nehahnyu. Büpai chingyowpalei nyüha mü 
douten nedüknyu.  
16Büpai üpa kao neshüveinyu, nevaijü mih kü hang lushuohtü lahtuh shei ne-
enyu. Büpai negühnyu, shejao taopathü kü hahying shuohnyüke, hatü 
bümkong nyupüthü kü ashakviha shuohnyüke.  
17Büpai mang dükhen kübü büpalei lak shümlangnyüke, hatü büpai lop kü 
lop bhüei longi neyahnyu. Büpai ngelei vanglem, hatü shahkungnyüthü 
noteinyüke. Büpa chepalei mang nangkü nedihen. Hingmei büpa yemmü 
nyuhen. 
18Shejao laophülei mang nangkü chepa dihen; mehenangkü büpai 
aeteisheyei, laophülei jeihinaüthü leipü güh-ei nanglakthü touei mehe mang, 
ha dükteke.  
19Shejao ammi shao, “Chepalei mang nangkü chehayao mehekei 
nehanghihen?” shei enyüke. Shejao chehai mehe shahhing hatü jiüpa, ha 
dükei hatü kenhingei ngelei shahkungnyüthü dükpü nangkü büpa yemmü 
nyuhen.  
20Üpa shennyaki mang thahnya, hapa shennyak-üng dihen. Chehai chepalei 
mang nangkü nedihen nevaijü chehalei mang nangkü chepa nedihen. 
Daülangpü shennyak kü mei dükpü shangshi laklei shuohhen, hatü nemeipü 
shennyakü laophüi dükpü mang nangkü hanghihen.  
21Shejao mang shennyak hük laophüi dükpü mang peü kübü mong lepei 
leiyei ngelei shahkungthü dükei, mehe shahhing hatü jiüpa, ha dükjema, 
hingmei hapa shennyakü nedi-i yemmü nyuhen.  
22Büpai düktükpü mang hükao büpa khüei deih-ei nedanghen. Mehenangkü 
büpai daülangpü douthü dükpü nangkü büpa yemmü nyuhen. 

23Mangthü dipü kü ngei mongmeinyu hiang? shei Shembüpa Kahvangi 
enyüke. Jom mang lemthü kübü mong lepei leiyei yemmü nyuküjü ngei 
mongneongnyu je?  
24Shejao mechem daülangpü shennyak hük mang lemei nyokei daiyei mang 
thah-ei mangthüi dükpü jiühitnalai douthü dükei daihenshang, hapa 
shennyak yemmü nyuaokhen je? Hapa shennyaki dükpü daülangpü dou 
hükao deih-ei nedangpih; mehenangkü hapa shennyaki hingnelempü hatü 
büpai thahpü mangthü nangkü büpa dihen.  
25Shejao ammi shao, “Shembüpai dükpeyü nejiüang” shei enyüke. Ha 
bangtuh, Oh Israel phang: Ngelei lemthü nejiüpü je? Ammei lemthü nejiüpü 
nevaipü je?  
26Daülangpü shennyak hük mang lemei lepei leiyei mang thahjema, büpa 
hapa tata kü dihen; büpai thahpü mang lat büpa dihen.  
27Shejao mang shennyak hük mang lem kübü nyokei leiyei mehe shahhing 
hatü jiüpa, ha dükjema, büpai laophülei yangnyu yangnyüke. 
28Mehenangkü büpai thahpü mangthü peü deih-ei dangpü nangkü hatü 
haleipü mong lepei leipü nangkü büpa hingmei yemmü nyuhen; büpa 
nedihen.  
29Shejao Israel am phangi, “Shembüpai dükpeyü nejiüang” shei enyüke. Oh 
Israel am phang, ngelei lemthü nejiüpü je? Ammei lemthü nejiüpü nevai je?  
30Oh Israel am phang, ammei lemthü aimü ngei ammei shahphenhen 
shei Shembüpa Kahvangi enyüke. Mong leptuh! Ammei mang kübü nyokei 
leituh; shejüang mangi am nevüshihhen.  
31Ammi thahpü mangthü peü yaktüktuh, hatü mongdang ja hatü laangha ja 
yahhahtuh. Am mehekei dihenang, Oh Israel am phang?  
32Ngei üpayao nemahtükhünyih shei Shembüpa Kahvangi enyüke. Hanangkü 
mang kübü mong lepei am yemmü nyutuh.  

Ezekiel 19 

Young Kesho 

1Nüngi Israel amei ongthü nangkü hapa young kesho loktuh,  
2hatü eyeishuoh: Mailangthü chi kü anyü-ü mailang chenyü kei nyuhampeih. 
Pinnyüi mailang chebaongthü chi kü pinnyülei cheha haümei longpeih.  
3Pinnyüi chehathü khongkü hük haümei longpeih, hatü büpa wong koh-ei 
leipeih. Büpai yemhimak shükei hahhen manpeih, hatü hangku shükei 
hahpeih.  
4Jatthüi ha danei büpa jomei tai kü manlang. Jomi büpa kü nyiamphaak 
maahütü Ijiplei müei dei.  
5Mechem pinnyüi monglemei danpü nejiüang shei nyingpa, pinnyülei lebü 
cheha hük yah-ei longi mangpü mailang hük vaishi laongteke.  
6Mechem büpa longpa, büpai lebü mailangthü mü het yemei longtei, hatü 
büpai yemhimak shükei hahhen nying, hatü büpai shennyak jüei hah.  
7Büpai jomei veyom shing bentük, hatü jomei jilathü lavüngtoiyei leitük; 
büpa ngüngpai kahdok kü nyupüthü peü nyemhü.  
8Hahepak kü ngeihpü shonpü jatthü peü büpa khüei thai. Jomphongi büpa kü 
tai haenteke, hatü büpa chei kü manteke.  
9Nyiamphaaki mantü jomi büpa nyiamdulei shüei shütü Babylon ong touei 
müei dei. Jomi büpa khoklatei küpphong, hanangkü hajük kü büpa ngüngpü 
Israel kahshangthülei nedani leidai.  
10Anyü-ü nyalingngupai kahlei yung yopailei sheipü nyalingngupai kei 
nyupeih. Yung changshi nyupü nangkü betjük jükei kaohilak longi vamei 
nyupeih.  
11Hapalei pükaothü wong kohshi, ongpalei lenshuoh vaihen mü meishi 
nyuhampeih. Hapayü vangsho yepmei shaoshi peüi hapa shaopü hatü 
kaohilak ngetpü kü veihampeih.  
12Shejao mongshih-ei hapa bhiyei kahdokei yaktükpeih. Heong vanglüki hapa 
kü jentü betjük kemei kaongtük; hapalei pükaothü kaudai hatü awi hahtük.  
13Shaang hapayü bhih kahdok yung neshiüpü kahvan kü sheiphong.  

14Hapalei pübümnyü kü aw bah-ei pükao hatü betjük kemei hahtük. 
Hanangkü hapa kü wong kohpü pübümnyü neshiü ongpalei lenshuoh vaihen 
nemei-i leidai. Hapayü young kesho hatü hapayü düngei nohampeih.  

Ezekiel 20 

Israel ami Nedoh-i Khüei Yaongpü 

1Bong nyet mü len ngapabü nyih anpabü kü Israel am behethü 
haneiShembüpa kü phehen shingvaishi peiyei ngei touei uoteke.  
2Hahepak küShembüpalei shah ngei touei pei:  
3Shennyak ha, Shembüpa Kahvangi hapakei enyüke shei hathü Israel 
mübüthü kü etuh: Amphongi ngei kü phehen peiküpü je? Hingmei ngeiyü 
vanyangyem Kahvang, amphongi ngei kü meheyao nephehüpih 
shei Shembüpa Kahvangi enyüke.  
4Nüngi jomei shahphenhen je, Oh shennyak ha? Nüngi jomei shahphenhen 
je? Shejema jomei bühipai dükpü jiühitnalaipü douthü nyinghütuh,  
5hatü hathü kü, Shembüpai hapakei enyüke shei etuh: Ngei Israel am jepü 
nyih, ngei Jakobei hühihathü kü lahpeih Ijip kahdokei ngei jom touei shakei 
vamei hupeih. Ngelei lak haongtü, “NgeiyüShembüpa, ammei Kahvang” shei 
lahpeih.  
6Hapa nyih ngei jomphong kü Ijip kahdok leipü ngei jom shing yempü 
kahdok, amma hatü nyahjiü mon yenpü, kahdok peü shak kü 
müknyinshekhangpü kahdokei müei leihen lahpeih.  
7Hatü ngei jom kü, “Ammei mük mopü jiühitbenüng douthü peü yaktüktuh, 
am peüi, hatü Ijip amei lajeithü homei am nedaü-i teleihü; ngeiyü Shembüpa, 
ammei Kahvang” shei etepih. 
8Shejao jomi ngei khüei yaong hatü ngei epü kü nebang; jom üpayao jomei 
mük mopü jiühitpü douthü neyaktük, nevaijü jomi Ijip amei lajeithü 
netuhphong. Hahepak kü jom Ijiplei nyushiüng ngei ngelei mongshih jom kü 
khüphühen shei deihteke.  

9Shejao ngei ngelei men kü, jom mü nyupü jatthüi eeshi ngelei men 
netenhühen, hatü jomi eeshi ngei jomphong Ijip leipü müei leihen shei 
nyinghütükpü nangkü ngei ha nedükpeih. 
10Hanangkü ngei jom Ijip leipü müei daiyei jahpan thahhüpeih.  
11Jomi ha dükei yemmü nyuhen nangkü ngei ngelei vanglem hatü shahkung 
jom kü shuohpeih.  
12Ngei, Shembüpai jom daütükpeih shei nyinghühen nangkü ngei hatü jom aa 
kü nyangeihepü hük vaishi ngei jom kü Sabbath themhen shuohpeih.  
13Shejao Israel am phangi jahpanei ngei khüei yaongpeih; jomi ngelei 
vanglemthü nenotei, shejao ngelei Sabbath longi mangtükpeih; jomi paoh ha 
düklangmeyü yemmü nyuhen vaipeih. Hahepak kü jahpanei nyushiüng jom 
men mahtükhen ngei ngelei mongshih khüpeilangei shuohjü hiang shei 
deihpeih.  
14Shejao ngei ngelei men kü, jatthü eeshi ngelei men netenhen shingvaishi, 
jomi eeshi ngei Israel am müei lüdaipü nangkü ngei ha nedükpeih.  
15Anyei vaishi amma hatü nyahjiü mon yenpü kahdok, kahdokthü peü mü 
müknyinshekhangpü kahdokei ngei jom müei nedaipih shei jahpanei nyushi 
ngei jom kü lahpeih,  
16Mehenangkü jomi ngelei vanglemthü yaktük, hatü ngelei shahkungthü 
nenotei; jomei mongdang lajeithü phei lüdaitü ngelei Sabbath mangtükpeih.  
17Shejoongpa ngei jom kü shinshangei deih, hatü ngei jom jahpanei nyushi 
jom nejütük nevaijü nemahtükkem.  
18Ha nangjeiyei ngei jomei thehilathü kü ammei nyühipathülei vanglem kü 
tekam, jomei shahkung kü tedai, nevaijü jomei lajeithü homei am nedaü-i 
telei shei epeih. 
19Ngeiyü Shembüpa, ammei Kahvang; ngelei shahkungthü phei mütuh, hatü 
ngelei vanglemthü noteihen kenhingtuh,  

20hatü ngei hatü am aa kü nyangeihepü mepa Sabbath nyüpa, ha daüeilangei 
tuhtuh, shejüang ammi ngeiyü Shembüpa, ammei Kahvang shei nyinghen.  
21Shejao hapa hühihathüi ngei khüei yaongteke: Jomi ngelei vanglem kü 
nemü, ngelei shahkung noteihen khih shei jomi kenhingei nedeih, hatü ngelei 
Sabbath mangtükpeih. Jomi hathü paoh bangei düklangmeyü yemmü 
nyuhen. Hanangkü jahpanei nyushi ngelei mongshih ngei jom kü 
khüpeilangei shuohhen deihpeih.  
22Shejao ngei ngelei lak shounglangpeih, hatü ngelei men kü, hatü jatthüi 
eeshi ngelei men netenhen, hatü jomi eeshi ngei jom müei leilangpü nangkü 
ngei ha nedükpeih.  
23Nyeinya vaishi ngei jom kü jahpanei nyushi ngei jomü jatthü touei, hatü 
kahmük laolao kü haitükhen shei lah-ei epeih;  
24mehenangkü jomi ngelei vanglemthü nenotei, shejao ngelei shahkung 
yaktük hatü Sabbath mangtük, hatü jomei müki chebü chepa amei lajeithü kü 
veihampeih.  
25Nyeinya vaishi ngei jom kü nemeipü shahkung hatü jom yemmü 
nenyuaokhen vanglem neshuoh-angpih.  
26Jomi ngeiyü Shembüpa khih shei nyinghen shangmü ngei jomei thinthothü 
jomei shongei shaanpü yem moila peü ngei sheihtükpeih, hatü ngei jom 
nyempai mahü.  
27Hanangkü shennyak ha, Shembüpa Kahvangi hapakei enyüke shei Israel 
nanglakthü kü eyeishuoh: Hapa keiha ambü ampai ngei kü eelahampeih.  
28Ngei jom kü shuohhen shei lahpü kahdokei mechem ngei jom müei leipa, 
jomi melemei shangtao hatü phenlak ngetpü püthü eepa, hatouei jomi jakpü 
moila shuohhampeih; halei jomi vong meipü ngü bühüei, yiü moila 
shuohhampeih.  
29Ngei jomphong kü, “Amphong aongteipü shangtaothüyü meheang?” shei 
phepeih. Hanangkü shinnyih thahshi hapa kü “Bamah” shei nyüknyeih.  

30Hanangkü Shembüpai hapakei enyüke shei Israel am phang kü etuh: 
Amphongi ambü ampa am kei nyuei am nedaüi leihen hatü jiühitpü douthü 
dükei lemnyong kü daihen je?  
31Mechem ammi moila shuohhen hatü ammei hapeüthü aw kü jakei moila 
shuohhenshang, ammei lajeithü homei am nyingi nedaüi leinyüke. Hakei 
tuhtü amphongi ngei kü phehen je, Oh Israel phang? Ngeiyü vanyangyem 
Kahvang, amphongi ngei kü lanshei nephehen sheiShembüpa Kahvangi 
enyüke.  
32Ammei mongei, “Jenao mih jatthü kei nyushah, yaong hi pü chongphopü 
jatthü kei nyushah” shei deihpü ha nejiüküpih.  

Kahvangi Hanghihünyeih hatü Mang Tüknyeih 

33Hingmei ngeiyü Shembüpa, vanyangyem Kahvang, ngei mongshihpai ngelei 
wong kohpü laki ngelei ngan kempai ngei am shak kü vanglem lemhen shei 
shahvüng shuohnyeih.  
34Ngei amphongü lebü nanglakthü khong kübü tukei ngaihen hatü 
kahmükthülei haidaipü ngelei laklu wong longpai mongshihpai thaiyei 
leihen;  
35hatü ngei amphongü mih nanglakthülei jahpanei müei daihen hatü halei 
ngei am kü dhe dhe pongei shahphenhen.  
36Ngei jahpanei ambü ampa amei shahphenpükei ngei ammei shahphenhen 
shei Shembüpa Kahvangi enyüke.  
37Ngei ngelei lenshuoh phangkü am shümei tuhhen, hatü vangpüshuwpü 
phangkü ngei am shaei tuhhen.  
38Amphong khong mü nyupü khüei yaongpüthü, hatü ngei khüei mang 
thahpüthü ngei shaaptükhen; jom benha kei nyupü kahdok leipü ngei jom 
mülanghen, shejao jom Israel kahdokei neshüaokhen. Shejüang ammi 
ngeiyüShembüpa Kahvang khih shei nyinghen.  
39Oh Israel am phang, amphong kü Shembüpa Kahvangi hapakei enyüke: 
Shaang am peü daiyei lajeithü chongphotuh hatü hapheikü amphongi ngei 

epü nebang, shejao lajeithü kü jakpü moila shuoh-ei ngelei daülangpü men 
tesheihtük.  
40Mehenangkü ngelei daülangpü kahshang, Israel kahshang shaopülei Israel 
am phang kemei, jom peü hapa kahdokei jomi ngei chongphohen. Halei ngei 
jom yahhen, hatü halei ngei jomei moila hatü jomei meipü thintho hatü 
daülangpü douthü peü yahhen shei Shembüpa Kahvangi enyüke.  
41Vong meipü meli keiha halei ngei am yahhen, ngei amphong mih 
nanglakthü hatü lebü kahmükthülei haidaipü peü thaiyei leihen; jatthüi eeshi 
ngei ngelei daülangshemshepü shakei vamhühen.  
42Mechem ngei ambü ampa kü shuohhen shei epü Israel kahdokei müei 
leihenshang, amphongi ngeiyüShembüpa shei nyinghen.  
43Halei ammi ammei lemthü, hatü ami sheihtükpü douthü peü deih-ei 
danghen, hatü ammi dükpü mangthü deih-ei am nyingi jiühitei deihkahen.  
44Ngei ngelei men kü mechem am mü ammei mang shangshi nevai, nevaijü 
nemeipü douthü aimü nevai-i ngei ha dükhenshang, Oh Israel am phang, 
ammi ngeiyü ShembüpaKahvang khih shei nyinghen 
shei Shembüpa Kahvangi enyüke.  

Negeb am Khüei Tetpüvanpü 

45Shembüpalei shah ngei touei pei:  
46Shennyak ha, pehe philei nüngei dhe meetuh, pehe am hatü Negeb am 
khüei chongventuh hatü jom khüei hapa teteivanei,  
47Negeb am kü, Shembüpai hapakei enyüke shei etuh: Ngei am kü aw 
bahhühen, hatü hapai thüngshingpü pü hatü vandaipü pü peü hahtükhen; 
hapa bahpü awlom nemetdaihen hatü apsha kübü pehe thahshi hapai 
shaamhühen.  
48Peüei müki hapa aw-ü ngei, Shembüpai bahhüpü khih shei eehen, hatü 
hapa nemetdaihen. 
49Hahepak kü ngei, “Oh Shembüpa Kahvang, ngeiyü düngei shahlap mon 
enyüke shei jomphongi ngei kü enyüke” shei eteke.  

Ezekiel 21 

Shembüpalei Yanlu 

1Shembüpalei shah ngei touei pei.  
2“Shennyak ha, Jerusalem khüei nüngei dhe meetuh hatü khümshing khüei 
chongventuh. Israel kahdok khüei teteivantuh,  
3hatü pinnyü kü Shembüpai hapakei enyüke shei etuh: Ngei am khüei 
nyüpeih. Ngei ngelei yanlu nohen hatü am peü nemeipü meipü nyiphen 
jühen.  
4Mehenangkü ngei am nemeipü meipü peü jühen vaipü nangkü, ngei apsha 
hatü pehe thahshi kübü shennyak peü khüei ngei yanpishung kübü yanlu 
tukei yahhen.  
5Shejüang nanglak peüi ngei, Shembüpai yanpishung kübü yanlu tukei 
yahteke hatü ha ne-yei nelaaplanghen shei nyinghen.”  
6Hanangkü mahng theptuh, shennyak ha! Jomi eeshi mongdang mangei 
shahyaki mong kü tüngei theptuh.  
7Hatü mechem jomphongi nüng kü, “Nüng mehekei thepnya?” shei ephüjü, 
nüngi jom kü, “Shahjang peiküpü nangkü” shei ehen. Peüha mong 
maandaihen hatü lak shaokdaihen, peüei laangha kuidaihen hatü peüei 
lashüh wong nekoh-i yung kei leidaihen. Hapa ngoikünyüke! Hapa hingmei 
vamküshasha shei Shembüpa Kahvangi enyüke.  
8Shembüpalei shah ngei touei pei:  
9Shennyak ha, hapa teteivanei etuh; Shembüpai hapakei enyüke shei etuh: 
“Yanlu hük, yanlu hük yütüktü nyüke, hapayü thittüktü nyüke;  
10Hapayü jühen nangkü yütüktü nyüke, klang kei nyephen shingvaishi 
thittüktü nyüke! Mekei etü jen mongongshi nyuhen? Ammi yeanpü hatü 
ungei-aeipü peü yaktükteke.  
11Hapa yanü lakei shümhen shingvaishi thittükpeih; Hapayü shennyak jübülei 
lakei nohen yütükpeih.  



1835 

 

 
   Daülangpü Laihing 

© 2005, Bible Society of India. 
 

 
 

 

12Mong kü tüngei theptuh, Oh shennyak ha; mehenangkü hapayü ngelei 
nanglak khüei nyüke; Hapayü Israel ongthü khüei nyüke; Jomphongü ngelei 
nanglakthü mü chemi jühen yepei shüktüknyüke. Hanangkü jaaba kü daüpei 
theptuh.”  
13Deihhümao: Mehe! Amphongi yeanpü yaktükpai shei hapa dokpü nepeihen 
je? shei Shembüpa Kahvangi enyüke.  
14Hanangkü, nüng shennyak ha, teteivanei etuh, hatü yan hi yan bapteihütuh. 
Yanlu nyipa jempa thahshi bapteihütuh. Hapayü jüteishangteipü yanlu. 
Hapayü jüteipü yanlu longpü, hapayü jom shinei nyüke.  
15Hapai ngelei nanglakthülei mong maandaihen, hatü longshi shing huluh 
shuohhen. Jomei penyüsha kemeilei ngei jom jühen yan notü tapei tuh-ei 
nyüpeih. Oh! hapayü klang kei nyelepshi nyüke, hatü hapayü jühen nangkü 
thittüktü nyüke.  
16Oh yanlu, laknyong lakdah melemei nüngei nah meenya, jütuh.  
17Ngeiyao ngelei lak apei ngei mongshihpü meihen. Ngei, Shembüpai ha 
etepih.  

Babylon Ongpalei Yanlu 

18Shembüpalei shah ngei touei pei:  
19“Shennyak ha, kahmük hük kübü chongpangei Babylon ongpalei yanlu 
peihen lem nyi laettuh. Chingnyülei phaakei aongpü lembaong peü kü füo 
haongei tuhtuh. 
20Lem hükü Ammon amei chingnyü Rabbahlei yanlu noei peihen lem, hatü 
hükpayü Judah, hatü penyü showtükpü Jerusalem am khüei yanlu noei 
peihen lem laettuh.  
21Mehenangkü Babylon ongpai hapa lem nyi phaakpü lembaongei yaongtü 
phongyomhen; büpai laophülei lajei kü pheyeiyuhen; hatü moila shuohpü 
yemha dhen yah-ei phongyomhen. 

22Büpalei lakdah philei Jerusalemei lashüh jung penyü laamhen pülu temhen, 
jühen nangkü nyükhen, thep nyükhen, penyüshathü khüei penyü laamhen 
pülu temhen, lateen lingei ching hahhen shangdü linghen noshi nyüke.  
23Shejao jomphong shingvaishi hapayü shahshem phongyompükei nyuhen; 
jomi vangeishuwei lahteke shejao büpai jom pungpü mang deih-ei 
danghühen, hatü jom wüpküpei müei daihen.”  
24Hanangkü Shembüpa Kahvangi hapakei enyüke: Mehenangkü am 
nanglakthüi ngaiheyei khüei yaongpai ammei mang shakei vamhüpü nangkü; 
ammi dükpü lemphü kü mang shakei vamhüpü nangkü am wüpküpei yah-ei 
daihen.  
25“Oh sheihdaipü hatü nemeipü Israel ong, am hanghihen dohpü nyihhihe 
ngoiteke.  
26Shembüpa Kahvangi hapakei enyüke: Shangshak yahlangtuh, ong athen 
bhühtüktuh; douthü hapakei lakshing nechongkahen. Phangei nyupü longei 
antuh. shaoshi nyupü peekei shantuh.  
27Mangtükhen! mangtükhen! ngei hapa chingnyü mangtükhen! Shejao hapa 
chingnyü hanghihühen nangkü ngei jepü shennyak mangpei thahshi ha 
nevamhen. Hapa pheikü mon ngei büpa kü hapa shuohhen.”  

Yanlu Hük hatü Ammon am 

28“Shennyak ha, nüngi ha teteivantuh hatü etuh: Ammon am hatü jomi 
eelapü nangkü Shembüpa Kahvangi hapakei enyüke. ‘Yanlu hük, yanlu hük, 
jühen tukei anteke; Jühen shingvaishi klang kei nyangshi jintükteke.  
29Ammi eepü manghkhang peü shahshem, ammi teteivanpü peü kemei 
shahshem, Mahhen nyupü nemeipüthü, hanghihen dohpü nyih hatü hepak 
ngoidaitü nyupüthülei ngaümtüng kü ha baphen.  
30Hapa yan yanpishungei laaptüktuh! Nüng lingpü shingei nüng vampü 
kahdokei ngei nüng kü shahphenhen.  

31Ngelei mongshih ngei nüng kü khüphen, hatü ngelei mongshih awlom nüng 
kü bahhühen. Mahtükhen longi manpü amei lak kü ngei am 
laneishuohtükhen.  
32Amphongü awbhaong kübü awjung kei nyuhen, ammei kahdokei ammei iy 
yenhen; hajük kü am deih-ei nedanghen; mehenangkü ha ngei, Shembüpai 
etepih.’ ”  

Ezekiel 22 

Jüteishangteipü Jerusalem Chingnyü 

1Shembüpalei shah ngei touei pei:  
2“Shennyak ha, nüngi hapa jüteishangteipai maei nyupü chingnyü kü 
shahphenhen hiang? Pinnyüi dükpü jiühitnalaipü douthü peü eyeishuoh.  
3Shembüpa Kahvangi hapakei enyüke, shei etuh: Laophülei nanglakthü jüei iy 
yenhüpü hatü lajei kü khümei mang thahpü chingnyü, hepak ngoiteke.  
4Ammi yenhüpü iy homei am pungteke, hatü ammi lingpü lajei homei am 
sheihdaiteke; ammi-üng nyih shoh-ei leihahteke; dohhen ittükpü ammei 
vangbongthü ngoiteke. Hanangkü ngei jatthü touei amphongü ne-ienelempü 
dou hük, hatü kahmükthü peü touei mihnyipü leitükhen. 
5Üam yopailei hatü tailuei nyu, peüi am kü eelahen, Oh shanghah vongshüh-i 
maei nyupü men neshiüpü chingnyü.”  
6“Veituh, Israel ongthü peüi iy yenhühen laophülei wong nonyüke. 
7Hapa chingnyü kü nyupü peüi nyühipa kü dhüm neshuohnyu; hapa 
chingnyülei nyupü benhayahathü leipü aeteishenyüke; hashihha hatü 
vaümnyüthü nyongtüknyüke.  
8Ammi ngelei daülangpü douthü dhüm neshiüi yakphong hatü ngelei Sabbath 
nyih mangtükteke.  
9Hapa chingnyülei haneiyü mih jühen nangkü shahshem enyüke; shennyak 
haneiyü lajeithü kü moilapü hahying hahnyüke, hatü iyjeiphailei dou 
düknyüke.  

10Hapa chingnyülei hanei laophülei palei nyüha mü shinyüke, hatü nyühathü 
hangha tenpü hepak kü jemteinyüke.  
11Hüki chingyowpalei nyüha mü mükbongjuyungnyüke hatü lebü hüki 
laophülei hapeülei nyühathü mü hatü laophülei naüpeü mü douten 
düknyüke.  
12Hapa chingnyülei shennyakthü mih jühen nangkü yawhdou yahnyüke; 
ammi nyeishi lop kü lop bhüei yahnyüke, hatü chingyowthü leipü aeteisheyei 
nanglei dangnyüke, hatü amphongi ngei betükteke shei Shembüpa Kahvangi 
enyüke.”  
13Am gühpü kaaipü hatü mih jüpü nangkü ngei ngelei lak nyipheni amphong 
kü üphen.  
14Ngei am kü dou dükei yaongpü nyih am monglongei nyuaokhen je nevaijü 
ammei lak wong kohshi nyuaokhen je? Ngei, Shembüpai ha etepih, hatü ngei 
hapa dükhen.  
15Ngei amphong jatthü touei yantükhen, hatü kahmükthü peü touei 
haitükhen, hatü ammei doutenthü ngei dohtükhühen.  
16Mechem am jatthü touei nedaünelangi leihenshang, shejüang ammi 
ngeiyü Shembüpa khih shei nyinghen.  

Kahvangei Daühüpü Awbhaong 

17Shembüpalei shah ngei touei pei:  
18Shennyak ha, Israel am phangü ngei touei makhishak leidaiteke; jom peü 
langnyiam, dam, nyiam, hatü laktetnyiam awbhaongei aoei nyupükei nyüke. 
Jomphongü awbhaong leipü nyiamhet kei nyüke.  
19Hanangkü Shembüpa Kahvangi ha enyüke: “Am peü ngei touei makhishak 
leidaipü nangkü ngei am Jerusalemei thailanghen.  
20Shennyakthüi ngin, langnyiam, dam, nyiam hatü laktetnyiam nyaühühen 
shingvaishi nyahpü awbhaongei thaihüpü keiha ngei mongshihpai am thaiyei 
chingnyü mongei tuhtü nyaütükhen. 

21Ngei am thaihen hatü ngelei mongshih-i am nyaühühen. 
22Awbhaongei nyiam nyaüpü keiha am halei nyaühen, shejüang ngei, 
Shembüpai am kü ngelei mongshih khüpphopü khih shei ammi nyinghen.”  

Israel Mübüthülei Mang 

23Shembüpalei shah ngei touei pei:  
24“Shennyak ha, Israel am kü eyeishuoh, mongshihpü nyih ammei kahdokei 
baihivang nekei-i nyupeih.  
25Mailangi yemhimak jüei shaakpükei haleipü ongthüi laophülei nanglakthü 
jütüktü jomei lop hatü mophimo peü aokpükei yahlangnyüke, hatü jomi jüpü 
nangkü hashih vaümnyü longi vamhünyüke.  
26Ngongpathüi ngelei shahkungnyüthü mangtüknyüke hatü ngelei daülangpü 
douthü sheihtüknyüke; jomi daülangpü hatü nedaünelangpü nyi baong 
nehannyu; daülangpü hi nedaünelangpü nyi aa kü hayaoha hanpü neshiüpih 
shei nyuhnyüke; jomphong touei ngei nedaü-i leihühen shingvaishi jomi 
Sabbath kü dhüm neshuohnyu. 
27Jomei lakchongbüthüyü shahhing ne-epü mop danghen shingvaishi shuwi 
yemhimak jüei shaakpükei nyüke, iy yenhüei jünyüke.  
28Haleipü thibüthüi bhamba kü dhon yungi phupükei phuei jomei mang 
jonyüke; jomi shahshem manghkhang eenyüke. Ngei ne-epü kü jomphongi 
ngei epükei, ‘Shembüpai hapakei enyüke’ shei enyüke.  
29Hapa kahdok kübü shennyakthüi aeteishenyüke hatü gühnyüke; jomphongi 
taopathü hatü nehahneyingpüthü kü shüveinyüke hatü yenpa-oupathü kü 
aeteisheyei nejiüi düknyüke.  
30Ngei hapa kahdok nemangtükhen shingvaishi hapa kahdokei men kü 
mangdaipü bham baongei yaonghen nangkü ngei shennyak hanei yemteke 
shejao hükao nedang.  
31Hanangkü ngelei mongshih ngei jom kü khüpshuohhen hatü awi kei ngelei 
mongshih-i jom hahtükhen; jomi dükpü dou ngei jomei shangjing kü koei 
leitüktih shei Shembüpa Kahvangi enyüke.”  

Ezekiel 23 

Oholah hatü Oholibah 

1Shembüpalei shah ngei touei pei:  
2Shennyak ha, nyü hükei yiükha nyi nyuteke.  
3Jijinyi-i hashih mebü Ijiplei büm yuei pai mü ngühpü la den mahtükpeih.  
4Chenyalei men Oholah hatü naü-eenyülei menü Oholibah nyu. Jijinyiyü ngei 
yahpeih hatü hapeüthü bühteke. Oholahyü Samaria lappü, hatü Oholibahyü 
Jerusalem lappü nyüke.  
5Ngei mü shem yemei tuhtü Oholah-i Assyria am veshanthü,  
6ow thüngshingi owpüthü, nethe meipü governor hatü veshan mübüthü hatü 
koyei veshanthü mü büm yuei nyupeih.  
7Pinnyü laophü nyingi Assyria am lupülongpüthü peü mü büm yuei nyuteke, 
hatü pinnyüi büm yushuohpüthülei lajeithü peü mü pinnyü sheihteke.  
8Pinnyüi nela hepak Ijiplei bahathü mü shiyei, büm kü bhiteiphaüei pai mü 
ngühpü nela den mahhüei nyupü shaang thahshi ha neyakphongang.  
9Hanangkü pinnyüi büm yushuohpü Assyria am chemai am kü ngei pinnyü 
lanei shuohtükpeih.  
10Jomi pinnyü bümkong tuhphong; pinnyülei hapeüthü müei daiyei yani 
jütükpeih. Pinnyü-ü nyühathü khongkü mihnyi pü leihü, hatü pinnyü kü 
hanghi shuohpeih.  
11Chenaü Oholibah-i ha eeteke, shejao pinnyü-üng nemeipüba lei, hatü 
Oholah mao nyeinya büm yupü am leipeih.  
12Pinnyüao Assyria am hamhiman, veshan mübüthü, ve-ow changshi owpü 
hampathü, koyei veshanthü hatü nethe meipü nethethü mü büm yuei 
nyupeih.  
13Pinnyü nyingi sheihdaipü ngei eeteke; jijinyiphen aihük lembien lem kü 
daiteke.  

14Shejao pinnyüi büm yupü dou anyei nemeipüba dük. Pinnyüi bhamba kü 
shennyakei lajei, Babylon amei lajei hakpüh-i bakshi, 
15shüng kü shüngshep sheptü hatü longi meipü shangshak ngeihtü eeteke.  
16Pinnyüi hathü eehinüng hathü mü iyjeiphaileihüei deih, hatü Babylonei 
pinnyüi shah shomteke.  
17Hapheikü Babylon ami pinnyü mü mükbongjuyunghen pei, hatü jomi 
pinnyü sheihtük hatü pinnyüi shompülei jom kü tengei nyokei leidai.  
18Mechem pinnyüi ngaiheyei büm yuei, pinnyülei bümkong mih kü hupa, 
ngei tengei chenya toueipü lüdaipükei ngei pinnyü toueipü lüdaipeih.  
19Shejao pinnyü nela hepak kü Ijiplei büm yuei nyupü nyihthü deih-ei pinnyü 
nyeinya nyeinya büm yupü am leidaipeih.  
20Halei pinnyüi gadu nevaijü koyeithüi keiha nyeinya mükbongjuyung dükei 
hathü mü büm yuei nyuteke. 
21Hanangkü nüng nela hepak Ijiplei mükbongjuyungei, nüngei büm kü 
bhithahphaühah-ei laophülei la den tentükpü ha shao dükhünyüke.  

Chenaünyü kü Kahvangei Hanghi 

22Hanangkü Oh Oholibah, Shembüpa Kahvangi hapakei enyüke: Ngei nüngi 
tengei tuhphongpü chühimaithü nüng khüei yaonghühen hatü ngei nüng 
khüei shing peü lemeipü hathü vamhühen.  
23Babylon hatü Kaldea am, Pekod, Shoa hatü Koa, hatü jom mü Assyria am 
nethe meipü nethethü, lakchongbüthü, veshan mübüthü, koyei khari 
lakchongbüthü, laphen shaopü shennyakthü hatü koyeithü peü müei peihen. 
24Jomphongi nüng khüei lahhilaong noshi, koyei khari hatü kharithü halei 
shennyak khongnyü omshi inyüshung hatü nyiam athen longpü maanpü notü 
lem peü philei nüng khüei peikahen. Hanghihühen shingvaishi ngei jom kü 
nüng shuohhen, hatü jomi jomei laphen aimü nüng kü hanghi shuohhen.  
25Ngei mongshihpü nüng khüei shomhen, hatü jomi mongshih-ei nüng kü 
nohen. Jomi ammei shong hatü dhaong vettükhen, hatü am yangei nyupüthü 

yani mahhen. Jomi ammei hapeüthü yah-ei lüdaihen, hatü ha kübü yangei 
nyupüthü awi hahtükhen.  
26Jomi ammei ashakviha nyiuklanghen, hatü ammei chühiyük meipü 
yahlanghen.  
27Hanangkü ammi Ijiplei dükei chongpangpü iyjeiphailei hatü büm yupü 
dohtükhühen. Ammi ha douthü kü mong yungei nevaijü hajük kü Ijip 
nedeihhen.  
28Shembüpa Kahvangi hapa enyüke: Ammi jiühitpü hatü ammi tengei tuhtü 
lüdaipüthü küang ngei am shuohtükhen.  
29Jomi am kü jiühitei nohen hatü ammi nyiuei dükhahpü lemphü yah-ei 
lüdaihen. Jomi amü bümkong hatü baibai tuhphonghen, hatü ammi büm 
yupü veüpong shakei vamkahen. Am iyjeiphaileipü hatü büm yupü homei,  
30am touei ha koei peipeih, mehenangkü ammi jatthü mü büm yuteke, hatü 
jomei lajeithü mü am nyingi sheihteke.  
31Nüngi anyalei lem kü lüdaipü nangkü ngei pinnyülei yungshong nüngei lak 
kü shümhühen. 
32Shembüpa Kahvangi hapakei enyüke: Nüngi anyalei yungshong longpü hatü 
chüpü yinghen; Hapai mih-i nyipüwapü hatü ne-ienelempü koei peikahen; 
mehenangkü hapayü maei nyüke.  
33Nüngü chokpüngapü hatü mongmang, maei nyuhen. Bentükpü hatü 
lavüngtoipü yungshongü, anya Samarialei yungshong.  
34Nüngi hapa yinghen hatü heenei yaktükhen; Nüngi ha khih mü nihtükhen, 
hatü hapa nihpai nüngei amma shaaktükhen. Ngei ha etepih 
shei Shembüpa Kahvangi enyüke.  
35Hanangkü Shembüpa Kahvangi ha enyüke: Nüngi ngei betük hatü nüngei 
ngaümpheilei yaktükpü nangkü nüng iyjeiphailei hatü büm yuei kamteipü 
mang nüngi kohen.  

Nyahinaü Nyiphen kü Kahvangei Shahphenpü 

36Shembüpai ngei kü eteke: “Shennyak ha, nüngi Oholah hatü Oholibah nyi 
kü shahphenhen hiang? Hapheikü jijinyi-i dükpü jiühitnalaipü dou jung 
eyeishuoh.  
37Mehenangkü jijinyi-i mükbongjuyung dükteke, hatü jijilei lakei iy nyüke; 
jijilei lajei mü jiji mükbongjuyung dükteke, hatü jijinyi-i ngei kü bühphopü 
hapeüthü jijilei lajeithü kü moila shuohnyüke.  
38Jijinyi-i hapayao ngei kü dükphopeih: Jijinyi ngelei daülangpü shem 
sheihtük hatü ngelei Sabbath mangtükpeih.  
39Jijilei lajeithü kü jijilei hapeüthü moila shuohpü nyih-üng jijinyi ngelei 
daülangpü shemei shüei hapa sheihtükpeih. Jijinyi-i ngelei shemei ha 
dükpeih.”  
40Jijinyi-i phongmokbüthü tailu leipü shennyakthü nyükhen shomteke hatü 
jom peiteke. Jom shingvaishi anjinyi-i hangha lak, mük kü meli nyio, hatü 
ownyülangha owteke.  
41Jijinyi-i uoshing meipü kü uo hatü ha shekü haüdü hük haütü hapa 
shangkü ngelei ayingshü hatü mainga haüteke.  
42Pinnyü shinei nehetpü khong hükei ngeü dan; yingnyü leipü khong longi 
yiüi chokdaitü müei lei, hatü jomphongi nyühathülei lak kü laktet hatü 
hathülei shangjing kü nethe meipü athen thenhüteke.  
43Oh pinnyü-ü mükbongjuyung dükei chang leidaipü shennyak khih shei ngei 
eteke, shejao jomi pinnyü mü mükbongjuyung dükteke. 
44Mehenangkü shennyak hük büm yupü am touei peipükei jomi pinnyü touei 
peiteke. Hapa keiha jomi nehetpü nyüha Oholah hatü Oholibah nyi mü 
shiteke.  
45Shejao daülangpü shennyakthüi hathü kü mükbongjuyung hatü jüpü 
nangkü shahphenhen; mehenangkü jomü mükbongjuyungthü hatü jomei 
lakei iy lüpshi nyüke.  

46Shembüpa Kahvangi hapakei enyüke: Jiji khüei khongnyü hük müei leikei 
hatü jijinyi nyempühanpü hatü lupülempü amei lak kü shuohtüktuh.  
47Hapa khongnyüi jiji kü yaongi shükhen hatü yani bapei jühen; jomi jijilei 
hapeüthü jühen hatü jijilei shem peü awi haptükhen. 
48Hanangkü ngei hapa kahdok kübü iyjeiphailei mahtükhen, shejüang 
nyühathü peüi hapa shahvüng yahhen hatü jijilei dükhiling kü neveihen. 
49Anjinyi iyjeiphaileipü nangkü hanghi ponghen hatü lajei kü khümpü mang 
anji-i kohen. Shejüang anjinyi-i ngeiyü Shembüpa, Kahvang khih shei 
nyinghen.  

Ezekiel 24 

Laukei Nyupü Dük 

1Bong shü, lenyang an mü nyih anpabü kü Shembüpalei shah ngei touei pei:  
2“Shennyak ha, hapa nyih, shinnyihpü nyih nyangei tuhtuh. Mehenangkü 
Babylon ongpai hapa nyih Jerusalem shümei pangteke. 
3Hapa khüei yaongpü nanglakthü kü, ‘Shembüpa Kahvangi hapa shahlap 
enyüke’ shei etuh: Nükdük chantuh, ha chantuh, ha kü yung shihtuh.  
4Hapa kü phaiphu meipü shihtuh, phaidao meipü la hatü bhag shihtuh. Hapa 
kü vang meipü maei shihtuh.  
5Mi khongkü meipüba hük yah-ei hapa phangkü vang müphen pü shüngtuh; 
hapa vang meishi müpei halei cheütuh.”  
6Hanangkü Shembüpa Kahvangi hapakei enyüke: Jüteipai maei nyupü 
chingnyü Onyükei! Nevaüpü dük düi hahpükei nyüke. Phaiphu hük pheikü 
hük leptuh, hükao aoei tetuhphong.  
7Pinnyüi laophü mongei iy yenhüteke. Bhihla-i nelintükaokhen mü yaongba 
shangei haishi nyüke.  
8Mongshih vamhahhen hatü bhüh yemhen shingvaishi, hapa iy mehe-iyao 
neküpi yaongba kü haiphongpeih.  

9Hanangkü Shembüpa Kahvangi hapakei enyüke: Jüteipai maei nyupü 
chingnyü Onyükei! Ngei awbhaong longi shao bhaongei tuhhen.  
10Pü longi bhaongtuh hatü aw hapeishuoh. Haohilai mü nyettü phai meishi 
cheütuh, hapalei vang aw kü jakeishuoh.  
11Hapa dük kong awkhin shangkü haüeishuoh, hatü hapa hakpüh-i leihütuh. 
Hapheikü mon hapa dük leipü dü hahtüktü daülangi leikahen.  
12Angsha kü ngei nyiueinangei nyupeih; haleipü dü awiyao nedaühüaok.  
13Ngei nüngei iyjeiphaileipü ngei daüphüjao, nüngi nüngei nühinam kübü 
daüei nenyu. Hanangkü ngei nüng kü mongshihpü hüshemei mangdük 
thahshi sheyü nüng nedaühühen.  
14Ngei, Shembüpai etepih; ngei dou dükhen hepak ngoiteke. Ngei lak 
neyünghen, ngei lak neshih-i neaophonghen, hatü ngei nejü-üi dükhen. 
Nüngei lemthü hatü douthü aimü ngei shahphenhen shei ShembüpaKahvangi 
enyüke.  

Thibülei Nyüha Dipü 

15Shembüpai ngei kü eteke:  
16“Shennyak ha, ngei chem mon lak shihpü kü nüngei mük kü meipü 
shennyak yahlanghen mü nyüpeih. Nüngi ha kü teyoung, tethep hatü mükphi 
teyen.  
17Huituh, shejao wongmü nevai; dipü am nangkü mahng tethep. Shangshak 
shaktuh, lathuh thuhtuh; nüngi ju kü tejüm nevaijü mahng bhaong tehah. 
18Hanangkü ngei nanglakthü kü nepnüng ha eshuohteke, hatü om kü ngelei 
nyüha didai. Hatü nepphei ngei kü ephopükei ngei dükteke.” 
19Nanglakthüi ngei kü, “Hathü douthüi ham kü mehe dükphahen nüngi 
hamphong kü ne-ephahen je?” shei pheteke.  
20Hanangkü ngei jomphong kü e, “Shembüpalei shah ngei touei peiteke:  

21‘Shembüpa Kahvangi Israel am phang changmeihen wong dangpü, ammei 
mük kü meipü, ammei mongi lümpü phopshem ngei sheihtükhen hatü ammi 
tuhphongpü hapeüthü yani mahhen.  
22Ngei dükpükei ammi dükhen; ammi ammei ju kü nejümhen nevaijü mahng 
bhaong nehahhen.  
23Ammei shangshak peü ammei shangjing kü shakhen, hatü la kü ammei 
lathuhthü thuhhen; am neyounghen nevaijü nethephen, shejao ammei mang 
homei ammei wong laaidaihen, hatü hüki hük mü mahng thephen.  
24Hapa keiha Ezekiel-ü am shingvaishi nyangeihepü hük nyukahen; büpai 
dükpükei ammi dükhen. Mechem ha peikahenshang, ammi 
ngeiyü Shembüpa Kahvang shei nyinghen.’ ”  
25Hatü nüng, shennyak ha, mechem ngei jomi wong dangpü, jomei mongong 
hatü jomei müknyinshekhang, jomei mük kü meipü, hatü jomei mongi lümpü 
phopshem hatü jomei hapeüthü yah-ei lüdaihenshang,  
26hapa nyih yangei daipü shennyaki am touei hapa shahjang ephahen 
peikahen.  
27Hapa nyih amphongi yangpü shennyak touei ammei ju kaei ehen hatü 
hajük kü nenmü nenyuhen. Hanangkü amphongü jom kü nyangeihepü 
vaihen, hatü jomi ngeiyü Shembüpashei nyinghen.  

Ezekiel 25 

Ammon am Khüei Tetpüvanpü 

1Shembüpalei shah ngei touei pei:  
2“Shennyak ha, Ammon am philei nüngei dhe meetuh hatü jom khüei tetei 
etuh.  
3Jomphong kü, ‘Shembüpa Kahvangei shah bangtuh. Shembüpa Kahvangi 
hapakei enyüke’ shei etuh: Mechem ngelei phopshem sheihtükpa, hatü Israel 
kahdok lavüngtoiyei nyupü hepak kü, hatü Judah nanglakthü wüpküpei 
daishingkü ‘Hüha’ shei epü nangkü,  

4ngei amphong Heong nanglakthü kü lanei shuohtükhen. Jomi am touei 
baümtapthü hatü ashakshem vehen; jomi ammei betjük hahtükhen hatü 
ammei amma yingtükhen. 
5Ngei Rabbah chingü utthüi het hahying, hatü Ammonü mikhong nyiumei 
shing leitükhen. Shejüang ammi ngeiyü Shembüpa khih” shei nyinghen.  
6Shembüpa Kahvangi hapakei enyüke: “Mehenangkü ammi Israel kahdok 
khüei ammei lak apei, la shoupei, mong kü ten kohshi mongongpü nangkü,  
7ngei ngelei lak am khüei nohen, hatü jatthüi ammei mophimo aetlanghen 
lanei shuohhen. Ngei jatthü khong kübü am katitükhen hatü kahmükthü 
khong kübü am dohtükhen. Ngei am mahtükhen hatü ammi 
ngeiyü Shembüpa khih shei nyinghen.”  

Moab Khüei Tetpüvanpü 

8Shembüpa Kahvangi hapakei enyüke: Mehenangkü Moab hatü Seir ami, 
“Veituh, Judah amao lebü jatthü kei leidaiteke,” shei epü nangkü, 
9Moab kahdok viong kü vepa hungpü müknyinshekhangpü Beth-Jeshimoth, 
Baal-Meon, hatü Kiriathaim chingnyüthü hahtükhen.  
10Ngei Ammon am mü chemi Moab am Heong leipü shennyakthü kü 
shuohtükhen; sheyü Ammon amü jatthü khongkü deih-ei nedanghen, 
11hatü ngei Moab am kü hanghi shuohhen. Shejüang jomi 
ngeiyüShembüpa Kahvang khih shei nyinghen.  

Edom am Khüei Tetpüvanpü 

12Shembüpa Kahvangi hapakei enyüke: “Mehenangkü Edom ami Judah am 
phang kü bhüh yem, hatü hapa dükpai pungpü nangkü, 
13Shembüpa Kahvangi hapakei enyüke: Ngei Edom am khüei ngelei lak 
nohen, hatü haleipü shennyakthü hatü yemhimakthü jütükhen. Ngei hapa 
ching lavüngtoiyei tuhhen, hatü Teman kübü Dedan thahshi jomphong yani 
mahkemhen.  

14Ngei ngelei nanglak Israel amei lak homei Edom am kü ngei bhüh yemhen, 
hatü jomphongi Edom am kü ngelei mongshih aimü dükhen; jomi ngei bhüh 
yempü nyinghen sheiShembüpa Kahvangi enyüke.”  

Philistia am Khüei Tetpüvanpü 

15Shembüpa Kahvangi hapakei enyüke: “Mehenangkü Philistia ami bhüh 
yem, hatü jomei mongei bhüh yemei deihpü nangkü, hatü aivang den mü 
ponghok vanshengpai Judah mahtükhen yempü nangkü, 
16Shembüpa Kahvangi hapakei enyüke: Ngei Philistia am khüei ngelei lak 
nohen yopailei nyüpeih, hatü ngei Kereth hatü yungkung kü nyupüthü 
mahtükhen.  
17Ngei jom kü longpü bhüh yemhen, hatü ngei mongshihpai jom kü hanghi 
shuohhen. Mechem ngei jom kü bhüh yemhenshang, jomi 
ngeiyü Shembüpa khih shei nyinghen.”  

Ezekiel 26 

Tyre am Khüei Tetpüvanpü 

1Wüpküpei nyupü bong anpühükpabü len shongpü nyih küShembüpalei shah 
ngei touei pei:  
2Shennyak ha, mehenangkü Tyre ami Jerusalem nangkü, “Aha, jatthü kü 
showpü penyüsha bendaiteke, hatü hapa shaden ngei kü apei nyüke; sheyü 
pinnyü-ü mangtükteke, ngei daeisheyei leihen” shei eteke.  
3Hanangkü Shembüpa Kahvangi hapakei enyüke: Ngei nüng khüei nyüpeih, 
Oh Tyre, hatü yungchingi laophülei yung lahao deishihpükei ngei nüng khüei 
jatthü longi müei leikahen. 
4Jomi Tyre amei bhamthü mangtükhen, hatü haleipü shangdüthü 
shemtükhen; ngei haleipü nyüphinya peü maotükhen, hatü ma-ao neshiüpü 
yaongba kei tuhphonghen.  
5Yungching jiamei nyah yepbüthüi shang yeemteipü shing leihühen. Ngei, 
Shembüpai ha etepih. Jatthüi Tyre am yuhahhen,  

6hatü jomei yani hapa kahdok jilathü kübü shennyakthü jütükhen. Shejüang 
jomi ngeiyü Shembüpa shei nyinghen.  
7Shembüpa Kahvangi hapakei enyüke: “Ngei Tyre am khüei apshaphi leipü 
Babylon am Nebukadnezzar ongpa, ongthü khong kü ong, büpa mü koyeithü, 
koyei kharithü, koyei veshanthü hatü longpü, wong kohpü veshanthü müei 
peihen.  
8Büpalei yani ammei kahdok jilathü hahhen; büpai am shümei yahhen, 
vepathü kahsha shoei, bham shangkü thai chanei anhen hatü am khüei 
inyüshung shonghen.  
9Jomi ammei bham shüh-ei laamtükhen hatü büpalei ay-i shangdü peü 
shemtükhen. 
10Büpalei koyeithü longi nyupü nangkü hathüi kübhihla pungpai nüng 
jümlanghen. Bendaipü chingnyü penyüsha benei shüshingkü jomei vehok 
koyeithü, khari hatü koyei kharithülei ngeüi ammei bhamthü jenhen.  
11Büpalei koyei dhaoki nüngei chingyangshong peü shouptükhen. Büpai 
nüngei nanglakthü yani mahhühen, hatü nüngei wong kohpü shemnyüthü 
kahdokei laamtükhen.  
12Jomi nüngei mophimo aetlanghen, hatü ammei dounyünangba gühlanghen; 
jomi ammei bhamthü mangtükhen hatü ammei shem meipüthü bentükhen. 
Ammei yaong, pü hatü kahcheü peü yungei yaktükhen.  
13Ammei dhaongnok na-aang keshothü ngei dohtükkemhen; ammei lyre 
vüngpü ngeü hajük kü nedanhen.  
14Meheyao neshiüpü yaongba kei ngei am leitükhen; ammei shingü shang 
yeemteipü shing leitükhen. Ammei chingnyü hajük kü leiyei nelingaokhen 
shei ngei, Shembüpai etepih sheiShembüpa Kahvangi enyüke.”  
15Shembüpa Kahvangi Tyre am kü hapakei enyüke: Mechem am hahpü hatü 
mahpüchahpü ngeü vamhenshang yungching yungkungei nyupüthüi 
nenyemhen je?  

16Hahepak kü yungkungei nyupü ongthüi laophülei ong uoshing kübü 
shühhen; hatü jomi jomei bhagthuh bhühtükhen hatü hoitükpü ashakviha 
nyiuktüktü kheüei kahdokei uohen. Ammei lashüh shangba eeyei longi 
nyempai kheüpü nedohhen. 
17Jomi am kü hapa mahng kesho lokphahen: “Oh men-e chingnyü, nüng 
mekei yungching leipü mahdaipa? Chemü nüng hatü nüngei nanglakthüyü 
yungching shang kao am wong kohpü nyuhampeih; Halei nyupüthü kü ammi 
nyemshaohampeih.  
18Shaang am dopü nyih kü yungching yungkungei nyupüthüi kheünyüke; 
Yungching shübaongi am mangdaipü eeyei nyemnyüke.”  
19Shembüpa Kahvangi hapakei enyüke: “Mechem ngei am shennyak nenyupü 
chingnyü kei lavüngtoiyei leitükhen, hatü chüpü yungching yah-ei peiyei 
yungi am lümlanghenshang,  
20hahepak kü ngei amphong dipü kahdokei aivang den mebü nyudaipü 
shennyakthü mü nyuhen shomhen. Denden mangdaipü kahmong leipü 
kahdoknyülei dipüthü mü nyuhen shomtükhen. Ha tata kü yemmü nyupü 
kahdokei ne-yei chingchingei nenyuhen.  
21Ngei am kü nyembenüng dohpütenpü hük koei peikahen. Am yemjao hajük 
kü am nedanghen shei ShembüpaKahvangi enyüke.”  

Ezekiel 27 

Tyre am kü Mahng Kesho 

1Shembüpalei shah ngei touei pei:  
2Shennyak ha, Tyre am kü mahng kesho hük lokeishuoh.  
3Yungching yungkungei nyutü yungkungei nyupü jatthü peü mü bhei leihpü 
Tyre am kü hapakei etuh. ShembüpaKahvangi hapakei enyüke: “Tyre, hamü 
den ngoishi nethe meipeih” shei ammi eteke.  
4Am nyushing yungching shangkü lingteke, ammei shem vebüthü den ngoiyei 
nethe meishi lingteke;  

5Jomi ammei tauktayü Senir leipü fir pü, hatü ammei shemhayü Lebanon 
leipü cedar pü yah-ei lingteke.  
6Jomi ammei ailüngü Bashan leipü longkhampü yah-ei lingteke, hatü jomi 
jahas bümü meinyübha mongei shihtü Cyprus leipü awkaongpü yah-ei 
lingteke.  
7Jahas kü vanglük yüphen ashakü Ijip leipü meipü nyemin ashak khüamlung 
kei nyuteke. Shangei jümpü ashakü Cyprus shübaong leipü manghshempü 
ashaki lingteke.  
8Sidon hatü Arvad amü ammei jahas yüpbüthü nyuteke. Lahhinpü Zemer 
shennyakthüyü am mü ammei ai yatbüthü nyuteke.  
9Gebal am mistrithü am mü ammei ashakbaong thüngei nyuteke; 
Yungchingei jahas kü longteipü kemei ammei bhei leihshingei bhei leihteke.  
10Persia, Lydia hatü Put am shennyakthüi ammei veshanthü vaiyei 
chongphoteke. Jomi jomei inyüshung, hatü nyiam athen peü ammei bham kü 
nyanteke, hatü am kü müknyinshekhang koei peiteke.  
11Arvad hatü Helekh shennyakthüi ammei bham, hatü Gamad am 
shennyakthüi ammei shangdü yomteke. Jomi jomei inyüshung ammei bham 
kü nyanteke; Jomi am nethe meipü den ngoihüteke.  
12Ammei mopnyümopha longi nyupü nangkü Tarshish ami am mü bhei 
leihteke. Jomi ammei douthü mü ngin, nyiam, dam, hatü langdüknyiam 
jeiteiteke.  
13Greek, Tubal hatü Meshekh ami am mü bhei leihteke, hatü ammei 
douhinang mü jomi aathü hatü laktetnyiam jeiteiteke.  
14Beth Togarmah am shennyakthüi amü dou dükpü koyeithü, vehok koyeithü 
hatü dou kohen gaduthü mü jeiteiteke.  
15Rhodes ami am mü bhei leih, hatü yungching yungkung kü nyupüthü 
ammei bhei shakpü am vaiteke; jomi am kü lop vaishi meinyübha hatü eboni 
douvang pü koei peiyei shuohpeih.  

16Ammi dou longi lingei ngaiaokpü nangkü Aram ami am mü bhei leihteke; 
jomi ammei dou mü thüngshingpü douvang yaong, manghshempü ashak, 
hoipü ashak, meipü nyemin ashak, yungching mongeipü douvang yaong 
shuohpeih.  
17Judah hatü Israel ami am mü bhei leihteke; jomi ammei dou mü Minneth 
leipü wheat, nyahjiü, olive mainga, hatü vong meipü meli jeiyei shuohpeih.  
18Ammi dou longi lingei ngaiteke hatü douhinang mophimo longi nyupü 
nangkü Damaska ami am mü Helbon leipü yiü, hatü Zahar leipü mimum 
jeiyei shuoh-ei am mü bhei leihpeih.  
19Dan hatü Uzal leipü Greek ami ammei douthü shak; jomi ammei douthü mü 
dhüngei lingpü nyiamthü, kassia hatü kalamus jeiteiteke.  
20Dedan ami am mü koyei dokshangei uoshing linghen ashak yuei bhei 
leihpeih.  
21Arabia hatü Kedar am ongthü peü ammei bhei shakpü am nyuhampeih; 
jomi am mü mi, mi chehathü hatü yumthü yuei bhei leihpeih.  
22Sheba hatü Raamah am bhei leihpüthüi am mü bhei leihpeih; Jomi ammei 
douthü mü hahying lemphü douvang yaong hatü hon jeiteihampeih.  
23Haran, Kanneh, hatü Eden chingnyüthü, hatü Sheba, Asshur hatü Kilmad 
am am mü bhei leihteke.  
24Ammei bhei leihshingei jomi am kü ashakviha meipüthü, thüngla ashak 
hoipü ashak hatü vü meishi bhawei vüjung loktükpü ow longi kohpü 
aangshung ashak yuhampeih.  
25Tarshish amei jahasthü ammei yuhen douthü kohamteke, amü yungchingei 
hanggo longi kotü daipü jahas keiha nyupeih.  
26Ammei ai yatbüthü yungching yungmok kü müei daiteke. shejao heong 
vanglüki yungching jiamei hapa ai khüptük.  

27Ammei mopthü, ashakviha hatü douhinangthü peü, ammei jahas yüpbü 
hatü yatpüthü, Ammei jahas lingpüthü hatü bhei leihpüthü, jahas mongei 
nyupü veshanthü peü yungchingei am mahpü nyih peü mahdaiteke.  
28Ammei jahas mübüthüi vaüpü-eepü danei yungkungei nyupüthü kheüteke.  
29Jahas peü yakphongtü hapa müpüthü peü yungphaangei leidaiteke.  
30Jom peü shangjing kü bhihla nyiotü, depla kü lüteiyei am nangkü shahyaki 
thepnyüke.  
31Am nangkü jom peüi sho chaei kuptüknyüke; jomi dhoila ashak ümnyüke. 
Jomi laangha mangei hatü mongdang kü shahyaki thepnyüke.  
32Jomi am kü mahng kesho hapakei loknyüke: “Yungchingei shinei nyupü 
üami Tyre am keiha bhih-ei maanei leidaipa?”  
33“Mechem ammei mophimo yungching homei daipa, ammi jatthü longi 
shümoh meihüphei; Ammei mopnyümopha, hatü ammei douhinangi 
kahdoknyü kübü ongthü shemmei leihüphei.  
34Shaang amü yung chüpülei yungchingi am lomohhüteke; Ammi 
mophimothü hatü hapa kü dükpüthü am mü hingdaiteke.  
35Yungching yungkungei nyupüthü peüi ammei lashüh eetü hannyüke; hatü 
ongthü nyemei hannyüke, jomei dhe nyempai yüpyonyüke.  
36Jatthü kübü bhei leihpüthüi ammei mangshie nyiohahhen khih shei 
nyemnyüke; Amü nyembenüng dohpütenpü hük ngoiteke hatü hajük kü am 
nenyuhen.”  

Ezekiel 28 

Tyre am kü Mahng Kesho Hük 

1Shembüpalei shah ngei touei peiteke:  
2Shennyak ha, “Shembüpai hapakei enyüke” shei Tyre ongpa kü eyeishuoh: 
“Mehenangkü nüngei mongei changmeiyei, ‘Ngeiyü kahvang hük,’ yungching 
jiamei ngeiyü kahvangthülei uoshing küuonyeih” shei eteke. Nüngü kahvang 
kei kon kohpeih shei deihjao, nüngü kahvang nevai dihen shennyak hük mon.  

3Nüngü Daniel mao nahpeih shei deihnyu je? Nüng touei mehe doujo-ao joshi 
nenyuaokhen je?  
4Nüngei kihikon hatü danaokpü koni nüngi laophü shing mop yowteke, hatü 
hon hi ngin nüngei mop jaoshingei thaiteke.  
5Bhei leihpü kü nüngei kon longpü homei nüngi nüngei mop dateke, hatü 
nüngei mongdangi nüngei mop eeyei changmeiyei leidaiteke.  
6Hanangkü Shembüpa Kahvangi hapakei enyüke: “Mehenangkü nüngi 
Kahvang shük kon kohpeih shei deihpü nangkü,  
7Jatthü khongkü peü mü vemang jat ngei am khüei yah-ei leikahen. Ammei 
dhemeilaüma hatü kihikon khüei jomei yan nohen, hatü ammei themeilaüma 
jomi mangtükhen.  
8Jomi nüngü kahshalei hütükhen, hatü nüngü yungching ilangmongei 
hühmahng haümahng vaiyei dihen.  
9Nüng jüpü am touei, ‘Ngeiyü kahvang hük’ shei eaokhen je? Nüng jühen am 
touei nüngü kahvang nevai, shennyak mon vaidaihen.  
10Nüngü nejappü hatü kung amei lak kü dihen shei Shembüpa Kahvangi 
enyüke.”  

Tyre Ongpa Dodaipü 

11Nedoh-i Shembüpalei shah ngei touei peiteke:  
12“Shennyak ha, Tyre ongpa kü mahng kesho hük lokeishuoh, 
hatü Shembüpa Kahvangi hapakei enyüke” shei etuh: “Chem nüngü den 
ngoipü kü lappü hük, kihikon hatü dhemeilaüma kü den ngoiyei 
nyuhampeih.  
13Nüngü Kahvangei pemong Edenei nyuhampeih; douvang yaong lemphü 
yah-ei owtü nyuhampeih. Douvang yaong, diamond, topaz beril, karnelian, 
jasper, emerald; Sapphir, turquoise. Nüngü hon-ow longi nyuhampeih. Nüng 
lingpü nyih hathüyü nüng shingvaishi lingpeih.  

14Ngei jepü cherub phongshani nüng yomei tuhpeih. Nüngü ngelei daülangpü 
kahshangei nyuhampeih, hatü nyangnyangpü yaongthü chi kü kamhampeih.  
15Nüng lingpü nyih kübü mang nethahpü nyih thahshi nüngü eela neshiüi 
nyuhampeih.  
16Mechem bhei leih-ei mop longi bongpüshang, jüteishangteipai maei mang 
thahpeih. Hanangkü nüngü nedaüpü dou keiha Kahvangei kahshang leipü 
yaktükpeih, hatü nyangnyangpü yaong kübü cherub phongshani nüng 
changtükpeih.  
17Nüng dhemeilaümapü nangkü nüngei mongei changmei; nüng veihen 
meipü nangkü nüngei kon mangtükpeih. Hanangkü ngei nüngü kahdokei 
yaktükpeih; jomei müki veiteihen shingvaishi ngei ongthü touei shakei 
ngaihüpeih.  
18Nüngei mang longi nyupai, nüng bhei leihpü kü shahhing ne-epai nüngi 
nüngei daülangpü shing sheihtükpeih. Hanangkü ngei nüngei mong leipü aw 
vamhütü nüng hahtükpeih, hatü nüng eepüthülei mük touei ngei nüngü 
kahdoknyü kü depla leitükpeih.  
19Nüng nyingei nyupü jatthü peüi nüng ponghahpü eeyei nyemnyüke. Nüng 
kü nyembenüng dohpütenpü laphen hük ngoiteke, hajük kü nüng nenyuhen.”  

Sidon am Khüei Tetpüvanpü 

20Shembüpalei shah ngei touei peiteke:  
21“Shennyak ha, nüngei dhe Sidon lemei meetuh, hatü hapa khüei teteivanei 
etuh,  
22hatü ShembüpaKahvangi hapakei enyüke” shei etuh: “Ngei nüng khüei 
nyüpeih, Oh Sidon, nüng kü ngei dükpü dou eeyei nanglakthüi ngei kü 
vihhen. Mechem ngei halei shahphenpü eehen, hatü ngei daülangshemshepü 
halei shakei vamhühenshang, jomi ngeiyü Shembüpa khih shei nyinghen.  
23Mehenangkü ngei halei cham hatü hapalei chingyangshongei iy-
aongmashateipü shomhen. Hapa mongei mahmahng longi nyuhen; pinnyü 

khüei shing peü lemei yan maei nyuhen. Shejüang jomi 
ngeiyü Shembüpa khih shei nyinghen.”  

Ngoikahen kü Israel am Moihimanhen 

24Israel nanglakthü shingvaishi hajük kü laipü, hühpü hühhihang keipü 
chingyowyüpi neheühen. Shejüang jomi ngeiyü ShembüpaKahvang khih shei 
nyinghen.  
25Shembüpa Kahvangi hapakei enyüke: “Mechem ngei Israel nanglakthü 
jatthü touei haidaipü thaiyei leihen, hatü jatthüi eeshi ngelei 
daülangshemshepü huhenshang, shejüang jomi ngei ngelei chongphopü 
Jakob kü shuohpü kahdokei chingchingei nyuhen.  
26Jomi halei nyempü neshiüi nyuhen, hatü shem veyei nyalingngupai sheiyei 
nyuhen. Mechem ngei jom kü ne-ienelemi dükpü jatthü kü 
shahphenhenshang, jom halei nenyemi nyuhen hatü jomphongi 
ngeiyü Shembüpa, jomei Kahvang khih shei nyinghen.”  

Ezekiel 29 

Ijip am Khüei Tetpüvanpü 

1Wüpküpei nyupü bong an, len an mü nyih anpünyipabü küShembüpalei 
shah ngei touei pei:  
2“Shennyak ha, nüngei dhe Ijip am Pharaoh ongpa khüei meetuh, hatü büpa 
hatü Ijip am kemei khüei teteivantuh.”  
3“Shembüpa Kahvangi hapakei enyüke” shei büpa kü etuh: “Ngei nüng khüei 
nyüpeih, Ijip ongpa Pharaoh, yungyenei lemshi nyupü Dragon nüngi, Nile 
yungyenü ngelei; ngei laophü shing linghahpeih” shei enyüke.  
4Ngei nüngei shaapdok shaapmai kü nyiamphaaki kenhen, hatü nüngei 
yungyen leipü nyahthü nüngei ka kü khatü ngei nüng yungmong leipü shüei 
ngaihen.  
5Ngei nüng hatü nüngei yungyen leipü nyahthü bhih kahdokei yaktükhen; 
Nüngei büm koshoyalei vühen, hatü ha üpaiyao yah-ei mahng nevühen. 
Nüngei mahng asha alang phai vaihühen.  

6Shejüang Ijip am peüi ngeiyü Shembüpa khih shei nyinghen; mehenangkü 
Israel ami nüng kü mongnyangshi nyuhampeih, shejao nüngü wong nekohpü 
bhuknyü lenshuoh mü meipüba nevai.  
7Mechem jomei laki nüng kü shongpa, nüng bhagei jomei bhagsha kü 
hümteke, hatü mechem jomi nüng kü nyaangpa, nüngi jomei dok 
cheihhüteke.  
8Hanangkü Shembüpa Kahvangi hapakei enyüke: Ngei yan hük yah-ei 
peikahen, hatü nüngei nanglakthü hatü yemhimakthü jütükhen;  
9hatü Ijip kahdokü lavüngtoiyei yakphonghen. Shejüang jomi 
ngeiyüShembüpa shei nyinghen. Mehenangkü nüngi, “Nile yungyenü ngelei, 
ngei ha linghahpeih” shei eteke;  
10hanangkü ngei nüng hatü nüngei yungyen khüei nyüpeih, hatü ngei Ijip 
kahdokü chemjalak kü Migdol kübü Syene, hatü Ethiopia thahshi 
lavüngtoiyei leitükhen.  
11Shennyak nevaijü yemhimakei lakhila-i ha kü shoupei nekamhen, hapayü 
meheyao nenyui vangbong pinyi thahshi tuhhen.  
12Lavüngtoiyei yakphongpü kahdokthü khongkü Ijipü lavüngtoiyei, hatü 
mangtükpü chingnyüthü khong kü vangbong pinyi thahshi mangtüktü 
tuhphonghen. Ngei Ijip am jatthü touei haitükhen hatü kahmükthü touei 
yantükhen.  
13Shembüpa Kahvangi hapakei enyüke: Vangbong pinyi dohpheikü ngei Ijip 
am jatthü touei haidaipü thaiyei leihen.  
14Ngei jom wüpküp leipü müei leihen, hatü chebü chepa amei kahdok 
Pathroslei nyuhühen. Hapayü wong nekohpü ongching vaihen.  
15Hapayü peü mü wong nekohpü ongching vaihen, hatü mechemao lebü 
jatthü shak kü vanglem nelemaokhen.  

16Hajük kü Ijip amü Israel am mongnyang shing nevaihen, shejao pinnyü kü 
mongnyangpü nangkü mang thahpü khih shei deih-ei danghen. Shejüang 
jomi ngeiyü Shembüpa Kahvang khih shei nyinghen.  

Nebukadnezzari Ijip Hahtükhen 

17Vangbong hapünyetpabü shongpü len shongpü nyih kü Shembüpalei shah 
ngei touei peiteke:  
18“Shennyak ha, Babylon amei ongpa Nebukadnezzari veshanthü müei peiyei 
Tyre hahteke. Büpai laophülei veshanthü sho kaongshi, hatü bhagchong 
yungshi hanggo kohütü dai shejao büpa nevaijü büpalei veshanthü üpaiyao 
hanghiyei Tyre hahpü laklei nedang.  
19Hanangkü Shembüpa Kahvangi hapakei enyüke: Ngei Ijip amü Babylon am 
Nebukadnezzarlei lak kü shuohtükhen, hatü büpai haleipü mophimothü 
shetlanghen. Büpai veshanthü kü lenlop shuohhen shangmü haleipü mopthü 
shetlanghen.  
20Ngei nangkü büpa hatü büpalei veshanthüi kheyei dükpü nangkü ngei büpa 
kü laklei vaishi Ijip am shuohhen shei Shembüpa Kahvangi enyüke.”  
21Hapa nyih ngei Israel am phang vaung koh-ei longhühen, hatü ngei jom 
touei Ezekiel, nüngei ju aphühen. Shejüang jomi ngeiyü ShembüpaKahvang 
khih shei nyinghen.  

Ezekiel 30 

Shembüpai Ijip am Hanghihühen 

1Shembüpalei shah ngei touei peiteke:  
2“Shennyak ha, ShembüpaKahvangi hapakei enyüke” shei teteivanei etuh: 
“Onyükei, hapa nyempühanpü nyih!”  
3Mehenangkü nyih hük yopailei peikünyüke, Shembüpalei nyih ngoikünyüke; 
Hapayü phumnyaki jümpü nyih hük, jatthü shingvaishi vongshüh nyih hük 
vaikahen.  

4Ijip khüei yan hük peikahen, hatü Kush am khüei mongshih hük vamkahen. 
Ijiplei mahpü chahpü longi vamhen, pinnyülei mop kemei shetlanghen hatü 
pinnyülei chongnyiam shing bentükhen.  
5Kush hatü Put, Lydia hatü Arabia, Libya am kemei, hatü Ijip am mü 
khüambakpü jatthü kemei yani mahkemhen.  
6Shembüpai hapakei enyüke: “Üami Ijip am kü sheühnya, dohen, hatü 
pinnyüi changmeipü wong laaidaihen. Migdol kübü Syene thahshi yani jom 
mahkemhen shei ShembüpaKahvangi enyüke.  
7Jomei kahmükü lavüngtoipü kahmük khongkü, hatü jomei chingnyüthüyü 
lavüngtoipü chingnyüthü khongkü tuhhen.  
8Mechem ngei Ijip kü awi haphen, hatü pinnyü kü khüambakpüthü 
mangtükhen, shejüang jomi ngeiyü Shembüpa shei nyinghen.”  
9Hapa nyih, Kush am jomei wong kü monglempü nangkü jom nyemhühen 
shingvaishi jahas kü uotü ngelei phongmokbüthü shomhen. Ijip am vongshüh 
pongpü nyih mongshih-i jom kü shonghen, mehenangkü hayü hingmei 
vamshasha.  
10Shembüpa Kahvangi hapakei enyüke: “Babylon am Nebukadnezzar ongpalei 
laki Ijip am khongnyü mahtükhen.  
11Büpa hatü büpalei veshanthü jatthü khongkü longi mangpü jomei kahdok 
mahtükhen müei leihen. Jomi Ijip khüei jomei yan nohen, hatü kahdokü 
mahmahngi mahühen.  
12Ngei Nile yungyen ütükhen, hatü nemeipü shennyakthü kü kahdok 
yutükhen. Kungpalei lak homei kahdok hatü haleipü lemphü kü lavüngtoipü 
koei peihen shei ngei Shembüpai etepih.  
13Shembüpa Kahvangi hapakei enyüke: Ngei lajeithü mangtükhen, hatü 
Memphis leipü yaongnaüyathü dohtükhen. Hajük kü Ijip kü longhiong 
nenyuhen; Hapa keiha ngei Ijip am kü nyempühanpü shuohhen.  

14Ngei Pathros lavüngtoiyei tuhhen, hatü Zoan kü ngei aw haphen, hatü ngei 
Thebes am kü shahphenhen.  
15Ngei Ijip amei Penyüsha Pelusium chingnyü kü ngelei mongshih 
khapshuohhen, hatü Thebes am khongnyü jütükhen.  
16Ngei Ijip kü aw haphen; Pelusium chingnyü-ü longi mongmang kü nyuhen; 
Thebes mangtükhen hatü Memphis am düngei vongshüh kü nyuhen.  
17Heliopolis hatü Bubastis chingnyü kübü nethethü yani mahhen, hatü 
chingnyüthü wüpküpei daihen.  
18Mechem ngei Ijip amei wong mangtükhen, Tahpanheslei nyihnüngü 
vangnyak leidaihen, hatü hapalei changmeipü wong dohdaihen. Pinnyü kü 
phumnyaki jümhen, hatü haleipü jilathü wüpküpei yah-ei daihen.  
19Hapa keiha ngei Ijip am kü hanghi shuohhen. Shejüang jomi 
ngeiyü Shembüpa khih shei nyinghen.”  

Pharaoh Ongpa Khüei Epü 

20Bong anpühükpabü shongpü len nyih nyetpabü kü Shembüpalei shah ngei 
touei peiteke:  
21“Shennyak ha, ngei Ijip ongpa Pharaohlei lak bhagtüktih. Nyipabü yan 
nohen mü hapa lak meihen üpaiyao hanshep shepei ashaki neshakang.  
22Hanangkü Shembüpa Kahvangi hapakei enyüke: Ngei Pharaoh ongpa khüei 
nyüpeih. Ngei büpalei lak nyiphen, meipübayao hatü nemeipübayao büpalei 
lak leipü yanlu vüdaihen mü mangtükhen.  
23Ngei jatthü touei Ijip am haitükhen, hatü kahmükthü peü kü yantükhen.  
24Ngei Babylon ongpalei lak wong kohhühen, hatü ngelei yanlu büpalei lak 
kü shümhühen; shejao ngei Pharaohlei lak bhagtükhen, hatü büpa touei 
dihen mü ma yahpü shennyaki vaüpü keiha büpa vaühühen.  
25Ngei Babylon ongpalei lak wong kohhühen, shejao Pharaohlei lak vüdaihen. 
Mechem ngelei yan Babylon ongpalei lak kü shümhühenshang, jomi 
ngeiyü Shembüpa khih shei nyinghen. Büpai ha Ijip kahdok khüei nohen;  

26Ngei jatthü touei Ijip am haitükhen hatü kahmükthü peü touei jomphong 
yantükhen. Shejüang jomi ngeiyüShembüpa Kahvang shei nyinghen.”  

Ezekiel 31 

Ijip am Cedar Pü mü Shetteipü 

1Wüpküpei nyupü vangbong anpühükpabü len jempabü shongpü nyih 
kü Shembüpalei shah ngei touei peiteke:  
2Shennyak ha, Ijip ongpa Pharaoh hatü büpalei nanglakthü kü ha etuh: 
“Wong hi ngan kü nüng üpa mü shetteiaokhen?  
3Deihhümao, chem hepak kü Assyriayü Lebanon leipü cedar pü keiha, nethe 
meipü kaothü vamei phaüao dhümshi; hapa shao lupai vangsho thahhen mü 
nyuhampeih.  
4Hapayü yungi koh-ei longhüpeih, hapayü kahmong yungi luhüpeih. Hathü 
yungi ha sheipü shing shinei yen, hatü phaülei nyupü püthü peü kü yung 
shuohpeih.  
5Hapalei tünglangei yung changshi nyupü nangkü, phaülei nyupü püthü peü 
mü ha shaopüba longteke. Hapalei kaonyüthü longei kaohathü phaakei 
daipeih.  
6Ouhiyüh peüi hapalei kaonyüthü kü jep lingteke, hatü yemhimak peü 
hapalei pükao phangei cheha shaanteke, hatü hapalei dhüm phangkü jat 
longpüthü peü nyu.  
7Hapalei kaothü phaakei daipü longi nethe meishi nyuteke, mehenangkü 
hapalei tünglang yung changshi nyupülei yiüteke.  
8Kahvangei pemong leipü cedar püthüao ha mü nedokteiaok, nevaijü 
awkaongpüthüi hapa kaothü mü hükkei neleiaok; Lebü pülemthü hapalei 
kaothü mü neshetteiaok, nevaijü nethe meipü kü Kahvangei pemongei nyupü 
püthüao nethüaok.  
9Ngei hapayü kaothü longi phaaktü lingpeih. Edenei nyupü Kahvangei 
pemong leipü püthü khongkü peüi hapa kü mükhühshi lingpeih.”  

10Hanangkü Shembüpa Kahvangi hapakei enyüke: Mehenangkü hapa shao 
longi luei vangsho thahhen mü shaopü nangkü, hatü hapa shao luhahpü 
nangkü mongei changmeipü nangkü,  
11ngei hapa jatthülei ongpa kü shuohtükpeih; büpai hapalei mangi 
shangpükei nopeih. Ngei hapa yaktükpeih.  
12Jatthü khongkü peüi nyempü kung ami jom agtü tuhphongpeih. Hapalei 
kaonyüthü kahji kahshang peü kü vüei yaüteke; hapalei kaohilakthü peü 
shohinga peü kü bhagei yaüteke, hatü kahdoknyü kübü shennyakthü peü 
hapalei dhüm kübü nyaidaitü tuhphongpeih.  
13Agei lemshi nyupü pü shangkü ouhiyühthü bakhen hatü phaüyemthüi ha kü 
phungteihen.  
14Hanangkü yung yopailei nyupü pü mepaiyao shaoei ne-aonghen, nevaijü 
vangsho thahshi neluhen; hanangkü yung jüppü pü mepaiyao hajük thahshi 
shao luei ne-aonghen. Shennyak hangku diyei kahmongei shüdaipü keiha jom 
peü dihen demtükpü nyüke.  
15Shembüpa Kahvangi hapakei enyüke: Hapa Sheolei shüpü nyih, ngei 
kahmong yungao mahng thepei jümhüpeih; ngei shohingathü shümlangpeih 
hatü yungthü jümlangpeih. Hanangkü ngei Lebanon am dhe magei leihü, 
hatü haleipü püthü peü kaotükhüpeih.  
16Sheolei shüpüthü mü ngei mechem hapa halei müei shüpa, hapa dopü ngeü 
kü jatthü peü nyemei kheühüpeih. Hahepak kü Eden leipü püthü, hatü 
Lebanon leipü peü mü meipü püthü, yung changshi shuohtükpü püthü peü 
kahmongei shüshingkü hapa dopü kü mongmeihen.  
17Hapa püdhüm kü üam nyu hatü jatthü kübü hapa kü khüambakpüthü peü 
shelei yani mahpüthü mü shephen Sheolei shüdaitepih.  
18Eden leipü püthü mepai nüng nethe meipü hatü longpü mü shetteiaokhen? 
Shejao nüngao Eden leipü püthü mü kahmongei shüei shühen; nüngü 
nejaptükpü, yani mahpüthü mü lemshi nyuhen. “Hapayü Pharaoh hatü 
büpalei nanglakthü” shei Shembüpa Kahvangi enyüke.  

Ezekiel 32 

Ijip am kü Mahng Theppü 

1Wüpküpei nyupü vangbong anpünyipabü len anpünyi shongpü nyih 
kü Shembüpalei shah ngei touei peiteke:  
2Shennyak ha, Ijip am Pharaoh ongpa khüei young kesho hük ventuh hatü 
büpa kü hapakei etuh: “Jatthü khongkü nüngü mailang hük leshi nyüke; 
nüngü yungching mong leipü dragon hük keiha shohinga kü bheinyüke, 
nüngei la-i yung kü haonyüke, hatü yung mak dungei shanshihnyüke.  
3Shembüpa Kahvangi hapakei enyüke: Nanglak longi thaipü shingei ngei 
nüng kü ngelei shang shephen, hatü nüng ngelei shang kü mantü shüei 
anhen.  
4Ngei nüng kahdokei shüktükhen, koshoya kü ngei nüng yaktükhen, hatü 
shangou peü nüngei büm kü bakhühen, hatü nüngei büm phaüyemthü kü 
ühtükhen.  
5Ngei nüngei phai kahshangthülei haiphonghen, hatü kahjithü kemeilei 
ammei mahmahngi mahühen.  
6Ammei iy yenpai yungyen leiyei kahshangthü thahshi shanshihhen, hatü 
ammei iy-i shohathü mahühen.  
7Mechem ngei am mahtükhen, Ngei vangshothü jümtükhen, hatü lithathü 
manghtükhen; Ngei phumnyaki vanghenyü jümtükhen, hatü lennyüi 
laophülei vangngai neshuohhen.  
8Ngei am shak kü nyapü vangsho leipü vangngai kemei manghtükhen, hatü 
ammei kahdok kü vangnyak koei peihen shei ShembüpaKahvangi enyüke.  
9Mechem ngei am mahtükhen jung ammi chemao mangdanpü jatthüi hapa 
shahjang danhenshang; jatthü longi mongshanghen.  
10Ngei am kü dükpü dou eeyei jatthüi hanhen; hatü jomei ongthüi am eeyei 
nyemei kheühen. Am mahpü nyih mechem ngei ngelei yanlui jom kü nyem 
sheühen, jom peüi laophülei yangnyu deih-ei nyemei kheühen.  

11Shembüpa Kahvangi hapakei enyüke: Babylon ongpalei yanlu am khüei 
peikahen.  
12Jatthü khongkü peü mü mangpü shennyakthülei yani ammei nanglakthü 
mahhühen. Jomi Ijip am changmeipü mahtükhen, hatü haleipü nanglakthü 
peü mahhen.  
13Yung yopailei haümpü ammei yemhimakthü peü mahtükhen; Hangkui 
nevaijü yemhimaki hajük kü hapa yung kü mak nedunghen.  
14Shejüang ngei jomei yungyenthü daülangi yenhühen, hatü jomei yung 
mainga keiha yenhühen shei Shembüpa Kahvangi enyüke.  
15Mechem ngei Ijip am lavüngtoiyei tuhphonghen, hatü hapa kahdok leipü 
lemphü thitei yaktükhen; mechem ngei halei nyupüthü peü mahtükhen, 
shejüang jomi ngeiyü Shembüpa khih shei nyinghen.  
16Hapayü young kesho; ha lokhen: Jatthü kübü nyühathüi Ijip am hatü 
haleipü nanglakthü shingvaishi lokhen shei Shembüpa Kahvangi enyüke.”  

Ijip am kü Mahng Kesho Hük 

17Wüpküpei nyupü vangbong anpünyipabü shongpü len nyih anpüngapabü 
kü Shembüpalei shah ngei touei peiteke:  
18“Shennyak ha, Ijip am shennyak khong shingvaishi mahng theptuh; hatü 
pinnyü mü chemi wong kohpü jatthülei nelathü kahshalei shüdaipüthü mü 
jomphongao dipü kahdokei shüeishuoh.  
19Amü mih mü nyeinya meinyeih shei deihnyu je? Nejaptükpüthü mü dipü 
kahshalei shüei nyutuh!”  
20Yani mahpüthü mü jomao chemi mahhen. Jom peü jütükhen yanlu hük 
temtüktü nyüke.  
21Ijip am khüambakei hokpü hampa longpüthüi Ijip am kü dipü kahshalei 
nyükhen. Jomphongi: “Nejaptükpüthü üam yani mahpa, shaang thahshi halei 
lemshi nyüke” shei lenhen.  

22Assyria am hatü jomei veshanthü yani mahpüthülei mahngchongi shinei 
yahtü halei nyüke.  
23Jomei mahngchongü kahsha mongpalei nyüke, hatü jomei veshanthüyü 
laophülei mahngchong shinei nyüke. Yemmü nyupü kahdokei üami 
nyemhihan yanhü, jom peü yani mahtükkemteke.  
24Elam am hatü jomei veshanthü mahngchong shinei nyüke. Jom peü yani 
mahtükteke. Yemmü nyupü kahdokei üami nyemhihan yanhü, jom peü 
nejaptüki kahshalei shüdaiteke. Kahshalei shüdaipüthü mü jomi jomei veü 
konyüke.  
25Elam amei shinshingü mahpüthü mü lingei nyüke, hatü pinnyülei 
veshanthülei mahngchongü pinnyü shinei nyüke. Jom peü nejaptükpüthü, 
jom peü yani mahteke. Yemmü nyupü kahdokei jomi nyemhihan yanpü 
nangkü jomi kahshalei shüdaipüthü mü jomei veü konyüke; jomphongü 
mahpüthü mü mahng vüei nyüke.  
26Meshekh hatü Tubal nyi mü jomei veshanthü jomei mahngchongi shinei 
yahtü halei nyüke; Jom peü yani mahpü nejaptükpüthü nyüke; mehenangkü 
jomi yemmü nyupü kahdokei nyempühanpü vamhüteke. 
27Jomphongao lebü mahdaipü nejaptükpü veshanthü, laophülei vehok 
phunglang, laophülei yanlu shangjing kü letü mahng vüei nyupüthü mü vüei 
neshiüpü je? Yemmü nyupü kahdokei jomi nyemhihan longi vamhüjao, 
laophülei mang shingvaishi hanghi laophüi kotü nyüke.  
28Hapa keiha Oh Pharaoh, nüngao mahhen, hatü yani mahpü nejaptükpüthü 
mü mahng vühen.  
29Edom amao wonghingan nyulangmao pinnyülei ong hatü vanglem 
lembüthü peü halei nyüke, jomü yani mahpüthü mü mahng vüei nyüke. 
Jomphongü kahshalei shüdaipü nejaptükpüthü mü lemshi nyüke.  
30Apshaphi leipü vanglem lembüthü peü, hatü Sidon am peü halei nyüke; 
jomei wongi nyemhihan vamhüei nyujao mongkü tüngshi mahpüthü mü vüei 

nyüke. Jomphongü yani mahpüthü mü laophülei veü kotü kahshalei shüdaipü 
nejaptükpüthü mü lemshi nyüke.  
31Pharaoh hatü büpalei veshanthü peüi hathü eehen hatü yani mahpü büpalei 
veshanthü eetü büpa nyiushem meihen shei ShembüpaKahvangi enyüke.  
32Yemmü nyupü kahsha kü ngei büpa homei nyemhihan yanhülangmao, 
Pharaoh hatü büpalei veshanthü peü nejaptükpüthü, yani mahpüthü mü 
mahng vüei tuhhen shei ShembüpaKahvangi enyüke.  

Ezekiel 33 

Ezekiel Yombü Vaihen Jepü 

1Shembüpalei shah ngei touei peiteke:  
2“Shennyak ha, nüngei kahmük kübü nanglak kü hapakei etuh: Mechem ngei 
kahmük kü vehok yah-ei peihenshang, hatü kahmük kü nyupü shennyakthüi 
jomphong khong kübü bahük yombü vaiyei jejema,  
3hatü büpai vepa peijapü eeyei nanglakthü hakahen shingvaishi amit 
vüngjema,  
4hatü hanei-i ha dantü, ha shahvüng kü nehaka-i nyupü nangkü vepa peiyei 
büpa jütükjema, büpa mahpü iy büpalei shangjing kü kohen.  
5Mehenangkü büpai amit ngeü danpheikü nehakapü nangkü mahjema, 
büpalei iy büpalei shangjing kü kohen. Büpai paoh shahvüng kü 
hakalangmeyü büpa yangdaihah shepeih.  
6Shejao yombüi vepa peipü eetüktü nanglakthü hakahen amit nevüngjema 
hatü vepa peiyei jomphong khong kübü hük dangkao mahjema, büpa 
laophülei mang homei dinyüpeih, shejao büpalei iy yombü leipü yühen.”  
7Hanangkü shennyak ha, ngei nüngü Israel am jat shingvaishi yombü hük 
leihüpeih; mechem nüngi ngelei ju kübü shah danhenshang, nüngi jomphong 
kü ngelei shahvüng shuohtuh.  
8Ngei mangthü kü, “Oh mang shennyak, nüng dihen khih” shei ejü nüngi 
büpalei lem kübü mong lepei leidaihen ne-eshuohjema, hapa mang 

shennyakü laophülei mang homei mahhen, shejao büpalei iy nüng kübü 
yühen.  
9Shejao nüngi hapa mang shennyak kü laophülei lem kübü mong lepei leihen 
epheikü büpa monglepei neleijema, büpa laophülei mang homei mahhen, 
shejao nüngei yangnyu ha kübü yangdaihen.  

Kahvangei Shahhing hatü Phahji 

10“Shaang, nüng shennyak ha, ammi hapakei eteiteke: Jenei mangi hatü jen 
pungpai jen kü vihyaki chetteke, hapa homei jen lomohnyu khih. Jen mekei 
etü nyuaokhen?” Hanangkü Israel phang kü ha etuh. 
11Ngeiyü vanyangyem Kahvang shei Shembüpa Kahvangi enyüke, ngei mang 
shennyak hük dipü kü mongneongnyih, shejao mang shennyak hük laophülei 
lem kübü mong lepei leiyei yangnyu yem dangei nyupü eehünyeih. Oh Israel 
phang, ammei mang lemthü kübü mong leptuh, mehekei am dihenang?  
12Hanangkü shennyak ha, nüngei Israel nanglakthü kü ha etuh. Mechem 
daülangpü shennyak hüki mang thahhenshang, büpai daülangpeih shei 
deihhahpai büpa neyangpih; hatü mechem mang shennyak hük laophülei 
mang kübü mong lepei leihenshang, hapai büpa huluh shuoh-ei nedopih; 
Mechem daülangpü shennyak hük mang thahhenshang, büpa shelei daülangi 
nyupai shei büpa neyangpih. 
13Ngei daülangpü shennyak hük kü, “Hingmei nüng yemmü nyuhen” shei 
ejao, shejao büpai laophü daülangshemshepü kü changpeih shei deihtü mang 
thahjema, büpai dükpü daülangpü dou hükao deih-ei nedangpih; shejao 
büpai thahpü mang tata kü büpa dihen.  
14Shao, ngei mang shennyak hük kü “Hingmei nüng dihen” shei ejao büpai 
laophülei mang kübü mong lepei mehe shahhing, hatü jiüpa, ha dükjema;  
15büpai bheishe hang nangkü yahpü dou, nyokei shuoh-ei, büpai gühpü dou 
nyokei leishuohtü yangnyu shuohpü shahkung kü müjema, hatü mang 
nedükjema, hingmei büpa nedi-i yemmü nyuhen.  



1868 

 

 
   Daülangpü Laihing 

© 2005, Bible Society of India. 
 

 
 

 

16Büpai thahpü mang hükao büpa khüei deih-ei nedanghen. Büpai mehe 
shahhing hatü jiüpa, ha dükteke; büpa hingmei yemmü nyuhen.  
17Shejao nüngei nanglakthüi jomei lem nejiüi tuhtü, “Shembüpalei lem 
nejiüang” shei enyüke.  
18Mechem daülangpü shennyaki daülangpü lem tuhphongtü mang 
thahhenshang, büpa hapa tata kü dihen.  
19Hatü mechem mang shennyaki laophülei mang kübü mong lepei mehe 
shahhing hatü jiüpa, ha dükjema, büpai hapa dükpai yemmü nyuhen. 
20Shejao, Oh Israel phang, ammi, “Shembüpalei lem nejiüang” shei enyüke. 
Shejao am shennyak ieyei laophüi dükpü dou aimü ngei shahphenhen.  

Jerusalem Dohen Shahjang 

21Wüpküpei nyupü bong anpünyi, lenyang an, mü nyih ngapabü kü 
Jerusalem leipü yangei daipü shennyak hüki ngei touei peiyei, “Chingnyü 
dodaiteke” shei ephüteke.  
22Ha ya om kü hapa shennyak peishekü Shembüpalei laki ngei kü shong, hatü 
hapa shennyak nepphei dhom mü peishekü büpai ngelei ju aphüteke hatü 
shah ne-e-i nenyuaoki nyu.  

Nanglakthülei Mang 

23Shembüpalei shah ngei touei peiteke:  
24“Shennyak ha, Israel kahdokei lavüngtoiyei yakphongpü shingthü kü 
nyupüthüi hapakei enyüke, ‘Abrahamü shennyak hük mon nyu, shejao 
kahdok kemei büpa kü shuohpeih, shaang jen longi nyüke hanangkü hingmei 
hapa kahdokü jenei vaihen shuohpeih.’ ”  
25Hanangkü Shembüpa Kahvangi hapakei enyüke shei hathü kü etuh: “Ammi 
phai mü iy-ao omshi hahnyüke, hatü ammei lajeithü kü khümnyüke, hatü iy 
vamhünyüke; hapakei tuhtü hapa kahdok yah-aokhen je?  
26Ammi laophülei yanlu kü monglemnyüke, ammi jiühitnalaipü douthü 
düknyüke, hatü chingyowpalei nyüha mü mükbongjuyungnyüke; hapakei 
tuhtü ammi hapa kahdok yah-aokhen je?  

27Shembüpa Kahvangi hapakei enyüke shei hathü kü etuh: Ngeiyü 
vanyangyem Kahvang, lavüngtoiyei yakphongpü shingthülei nyupüthü yani 
mahhen, hatü üam koshoyalei nyu, hathü phaüyemthüi hahtükhen, hatü üam 
kahshang hatü yaongshathülei joshi nyu, chami dikemhen.  
28Ngei hapa kahdokü lavüngtoiyei yakphonghen, hatü pinnyüi changmeipü 
wong dohtükhen, hatü Israel amei kahshangthü üpaiyao nepeihteihen mü 
lavüngtoiyei leitükhen.  
29Jomi dükpü jiühitnalai douthü nangkü mechem ngei hapa kahdok 
lavüngtoiyei leitükhen, shejüang jomi ngeiyü Shembüpa khih shei nyinghen.”  

Dantü Hinglemei Dou Nedükpü 

30Shennyak ha, nüngei nanglakthüi mechem chingnyü bham nevaijü shem 
shaden yopailei heüteihenshang jomi nüng nang hüki hük mü hapakei 
eteinyüke, “Huoi, SHEMBÜPAleipü mehe shah peipüshang bangshah.”  
31Jomphongi nüng touei düngei peiteipükei peinyüke, hatü nüngi epü 
banghen nüng touei uonyüke, shejao jomi dou leiyei nedüknyu. Jui mon jom 
vaipü enyüke, shejao jomei mongdangü mop nempai maei nyüke.  
32Jom shingvaishi nüngü ünghinyah meishi harp meishi vüngei maibong 
kesho lokteipü shennyak hük leshi nyüke, nüngi mehe e, jomi ha 
banghahnyüke, shejao dou leiyei nedüknyu.  
33Mechem hathü peü vamhen, hatü hingmei peü vamhen shejüang jom mü 
thibü hük nyuhampü khih shei jomi nyinghen.  

Ezekiel 34 

Shahshem Mi Yombüthü 

1Shembüpalei shah ngei touei peiteke:  
2Shennyak ha, ShembüpaKahvangi hapakei enyüke shei Israel am mi 
yombüthü khüei teteivanei etuh: Oh, Israel am mi yombüthü, amphongi 
laophü mon moh-ei hahtü mithü nehaümnyu.  
3Ammi amma yingnyüke, mimum ashak ümnyüke, ammi nitshüpü mithü jüei 
hahnyüke, shejao hathü kü nejungnyu. 

4ammi wong nekohpüthü kü wong koh-ei neleihü, tüngpü kü nejung, maju 
nethüng, paüeiyonei lüdaipüthü müei nelei, mahdaipüthü neyem, shejao 
kangeishungei loh-ei mangei jom shak kü vanglem lemteke.  
5Mi yombü neshiüpü nangkü jom haidai, hatü paüei daijapü nangkü 
phaüyemthüi hathü jüei hahtükkem.  
6Hanangkü ngelei mithü kahshang hatü shangtaothü peü lemei haishi 
paüeiyonei nyüke; üpaiyao yemei leihen neshiü ngelei mithü kahdok shak kü 
yaüshi nyüke.  
7Hanangkü am mi yombüthü, Shembüpalei shah bangtuh:  
8Ngeiyü vanyangyem Kahvang shei Shembüpa Kahvangi enyüke; mi 
yombüthü neshiüpü nangkü mithüyü phaüyemthülei het leidaiteke. 
Mehenangkü ngelei mi yombüthüi ngelei mithü neyemi jom mon moh-ei 
hahtü ngelei mithü nehaümpü nangkü,  
9am mi yombüthü, Shembüpa Kahvangei shah bangtuh:  
10Ngei mi yombüthü khüei nyüpeih, hatü jomphongei lak leipü ngelei mithü 
yühen, hatü jomi mi jüei hajük kü nehahhen, mi yombüthü sheyü jom nying 
kü shümoh meiyei nenyuhen. Mithü jomei hahying neleihühen shingvaishi 
ngei jomei ju leipü mithü yanglanghen.  

Kahvangü Mi Yombü Meipü 

11Shembüpa Kahvangi hapakei enyüke: Ngei laophülei mi yemhen hatü jom 
danghen.  
12Paüdaipü mithü khongkü mi yombüi laophülei mi yempü keiha ngei ngelei 
mithü yemhen. Baijüm vangyim nyih kü jom paüdaipü shingthü peü leipü 
ngei hathü yanglanghen.  
13Ngei hathü jatthü hatü kahmükthü leipü thaiyei leilanghen, hatü jomei 
lompü kahdokei leilanghen, hatü ngei jomphong kü Israel kahshangthü, 
yungyenthü hatü hangku nyupü kahdok peü philei ühyinghen.  
14Ngei jomphong kü thüngkon meipü shingei ühyinghen, hatü Israel 
kahshang shaopüthü peü jomei het hahshing leihühen; halei jom het 

hahshing meipülei lemlemleyei tuhhen, hatü jomi Israel kahshang leipü 
thüngkon meipülei hahyinghen.  
15Ngei laophülei mithü kü mi yombü vaihen, hatü ngei jomphongü 
lemlemleyei tuhhen shei Shembüpa Kahvangi enyüke.  
16Ngei mahdaipüthü yemhen, paüdaipüthü yemei leihen, hatü ngei jomei 
makaw thünghen, hatü ngei wong nekohpüthü wong kohhühen, shejao 
nitshüpü hatü wong kohpüthü mahtükhen. Ngei shahhingi jom kü ühyinghen.  
17Shaang, ngelei mithü, shei Shembüpa Kahvangi enyüke: Ngei mi hi mi aa 
kü, hatü mi hi yum nyi aa kü shahphenhen.  
18Ammi hahhen thüngkon meipü changshi neshiüang je? Aopü thüngkon 
kemei la-i shouptükhen je? Amphong shing yinghen yung meipü changshi 
neshiüang je? Aopü yung kemei mak dungtükhen je?  
19Ngelei mithüyü amphongi la-i shouptükpü thüng hahhen hatü amphongi 
mak dungtükpü yung yinghen je?  
20Hanangkü Shembüpa Kahvangi hathü kü hapakei enyüke: Veituh, ngei 
nitshüpü mi hatü koihpü mi nyi aa kü shahphenhen. 
21Mehenangkü amphongi tüngpü mithü peü kü bhagchongi hatü ngaüpi 
hungteke, hatü hathü mangyandai thahshi hokei changteke.  
22Ngei ngelei mithü yanghen, hatü jom kü hajük kü nemei-i nedükhen, hatü 
ngei mi hi mi aa kü shahphenhen.  
23Ngei jom shak kü mi yombü hük, ngei chongphobü David tuhhen, büpai 
jom kü ühyinghen hatü büpa jomei mi yombü vaihen.  
24Ngei, Shembüpayü jomei Kahvang vaihen, hatü ngelei chongphobü Davidü 
jom khongkü ong vaihen. Ngei, Shembüpai ha etepih.  
25Ngei jom mü chingmeivangmei vangpüshuwpü linghen, hatü meishih 
nyahmang peü changtükhen; shejüang jomphong bhih kahdokei nyuhen hatü 
hüshemei phaülei shiyeichonghen.  

26Ngei jom hatü ngelei kahshang shinei nyupü shingthü kü moihimanhen; 
ngei hepak vangpan kü jiüshi vang shomhen; halei moihimanpü vang keihen.  
27Kah kü nyupü püthüi betjük jükhühen, hatü kahdoki hahying vamhühen. 
Mechem ngei jomei nyiamvü phentükhen, hatü jom aa leihüpüthülei lak kübü 
yanghenshang, jomphong nenyemi hüshemei nyuhen, hatü jomphongi 
ngeiyü Shembüpa khih shei nyinghen.  
28Hajük kü lebü jatthüi jom kü aeteisheyei nedükhen, nevaijü meishih 
nyahmangi jom nehahhen; jomphong nenyemi hüshemei nyuhen, hatü 
üpaiyao jom nenyemhühen.  
29Ngei jom kü kahcheü kohpü kahdok shuohhen, hatü kahdok kübü 
aeipülepü dohtükhen, hatü lebü jatthüi neienelempü kü jom nehanghihen.  
30Jomi ngei, Shembüpa, jomei Kahvangü jom mü nyüke shei nyinghen, hatü 
jom, Israel phangü ngelei nanglakthü sheiShembüpa Kahvangi enyüke.  
31Amphongü ngelei mithü, hatü ngelei thüngkon shangei üh-ei haümpü 
mithü, hatü ngeiyü ammei Kahvang shei Shembüpa Kahvangi enyüke.  

Ezekiel 35 

Edom am kü Shahphenpü 

1Shembüpalei shah ngei touei peiteke:  
2“Shennyak ha, nüngei dhe Edom am khüei meetuh,  
3hatü Shembüpa Kahvangi hapakei enyüke shei teteivanei etuh: Edom am, 
ngeiyü nüng khüei nyüpeih, ngei am lavüngtoiyei leitükhem ngelei lak 
nohen,  
4Ngei nüngei chingthü mangtükhen hatü nüng lavüngtoiyei tuhphonghen. 
Shejüang ammi ngeiyü Shembüpa Kahvang shei nyinghen.”  
5“Mehenangkü amü Israel am mü aivang den mebü ve vaihamteke, hatü 
Israel am ponghahpü nyih, hatü dohpü hanghi pongpü hepak kü ammi jom 
nyemmah shei vepa lak kü shuohpeih;  

6hanangkü ngeiyü vanyangyem Kahvang shei Shembüpa Kahvangi enyüke, 
‘Ngei am shing iy yenhen temphahen hatü hapa iy-i am kü changhen; 
mehenangkü ammi iy-aongmashateihen kü nejiühitpü nangkü, iy-
aongmashateipai am kü changphahen.  
7Ngei Edom amü lavüngtoiyei yakphonghen, hatü jom touei peipü leipü peü 
dohtükhen.  
8Ngei ammei kahshangthü mahmahngi mahühen; yani mahpüthü ammei 
kahshang, kahji hatü yungyenthü kemeilei mahühen.  
9Ngei am den kü lavüngtoiyei tuhphonghen; ammei jilathü kü shennyak 
chingchingei nenyuhen. Shejüang ammi ngeiyü Shembüpa khih shei 
nyinghen.’ ”  
10Mehenangkü ammi, “Judah hatü Israel jat nyiyü hamei vaihen, hatü ngei, 
Shembüpa halei nyujao hami hapa kahdok kaamei yahhen” shei eteke.  
11Hanangkü ngeiyü vanyangyem Kahvang, ammi hathü kü mongshihpü, hatü 
jom kü jiühitei mükhakpü aimü ngei am kü dou dükhen, hatü mechem ngei 
am kü shahphenhenshang, jom mü ngei nyupü nyinghühen.  
12Shejüang ammi Israel kahshangthü vüshih-ei epü ngei, Shembüpai danteke 
shei ammi nyinghen. “Jomü lavüngtoiyei nyupeih, hatü jeni jom lühtükhen 
shuohpeih” shei ammi eteke. 
13“Ajükiyao neyingi ammi ngei khüei changmei shah epeih, hatü ha ngei 
dantepih.  
14Mechem kahdoknyü kemei mongonghen, ngei amü lavüngtoiyei 
tuhphonghen shei Shembüpa Kahvangi enyüke.  
15Mechem Israel jat amei mükjüp lavüngtoiyei nyupa, am mongongpeih; 
hanangkü ngei hapa dükhen. Nüng lavüngtoiyei tuhhen, Oh Seir Kahshang, 
nüng hatü Edom kemei. Shejüang ngeiyü Shembüpa khih shei jomi 
nyinghen.”  

Ezekiel 36 

Israel am mü Vangteishuwteipü Ja 

1“Shennyak ha, Israel kahshangthü kü, ‘Oh Israel kahshangthü, Shembüpalei 
shah bangtuh shei teteivanei etuh.’  
2Shembüpa Kahvangi hapakei enyüke: Vepathüi am kü, ‘Aha!’ 
meyangmeyangpü shangtaothü-ü jenei vaidaiteke” shei enyüke.  
3Hanangkü Shembüpa Kahvangi hapakei enyüke shei teteivanei etuh: 
Mehenangkü jomi amü lebü jatthülei lakmongei nyemnyu, hatü 
mihnyiyangnyai jatli, hatü yaüeilungei eteihen doutennangshai nyemlei shei 
am kü lem peü philemei lavüngtoiyei tuhhen ngümteke.  
4Hanangkü Oh Israel kahshangthü, Shembüpa Kahvangei ngeü bangtuh: Am 
shinei nyupü jatthüi mophimo yahlangtü ne-ienelemi lavüngtoiyei 
yakphongpü kahshang, kahji, shanghishong, shohinga, lavüngtoiyei 
yakphongpü shinghiphei hatü jilathü kü Shembüpa Kahvangi ha enyüke.  
5ShembüpaKahvangi hapakei enyüke: Ngei mongshih wong kempai lebü 
jatthü hatü Edom am kempü kü khüei ha enyeih. Mehenangkü jomi naamnyi 
nyiyei mongongei hatü yaüeilungei ngelei kahdok hatü haleipü yinghilong 
kaamlangpeih.  
6Hanangkü Israel kahdok nangkü teteivantuh, hatü kahshang, kahji, 
shanghishong, shohingathü kü Shembüpai hapakei enyüke shei etuh: Am kü 
lebü jatthüi yaüeilungpü ponghahpü nangkü ngei mongshih wong kemei 
enyeih.  
7Hanangkü Shembüpa Kahvangi hapakei enyüke: Am shinei nyupü jatthü peü 
jomao yaüeilunghahpü ponghen.  
8Shejao nüng, Oh Israel kahshangthü, kaohilak phaakei daihen, ngelei 
nanglak Israel am kü betjük jükhen; mehenangkü jom lomi shem yemei 
leidaikahen.  
9Veituh shaang, ngeiyü am shingvaishi nyüpeih; ngei am touei nyokei 
leikahen, hatü ammi han hokei sheili haihen,  

10hatü ngei ammei nanglak Israel am shemthü kemei dahühen; jilathü kü 
shennyak chingchingei nyuhen, hatü lavüngtoiyei tuhpü shingthü leiyei 
linghen; 
11hatü ngei am kü hangku hatü yemhimak daphahen. Jom daeisheyei betjük 
jükhen, hatü meyangpü hepak kü keiha chingchingei nyuhühen, hatü 
sheleipü kao nyeishi daeishehen. Shejüang ngeiyü ShembüpaKahvang khih 
shei amphongi nyinghen.  
12Ngei ngelei Israel nanglakthü nüng touei müei leikahen, hatü jomi nüngü 
jomei mükjüp vailanghen. Nüngi hajük kü jomei hühihathü aeiyeileyei 
netuhhen.  
13Shembüpa Kahvangi hapakei enyüke: “Amü shennyak hahpü am hatü amü 
hühihathülei kahdok gühpü am” shei jomi am kü epü nangkü, 
14hajük kü am shennyak hahpü am nevaihen hatü hühihathülei kahdok 
gühpü am neleihen shei Shembüpa Kahvangi enyüke;  
15hatü hajük kü lebü jatthüi am kü yaüeilungei epü nedanhühen; hajük kü 
shennyakthülei mongmang nekohühen, hatü ammi laophülei jat huluh 
neshuohhühen shei Shembüpa Kahvangi enyüke.  

Israel amei Yangnyu Ja 

16Shembüpalei shah ngei touei peiteke:  
17Shennyak ha, mechem Israel am phang laophülei kahdokei nyupa, jomei 
lemthü, jomei douthü, hatü ngei touei jomi dükpeyü nyüha hük hangha 
tenpü hepak kü nedaüi leipükei nyuhampeih.  
18Hanangkü hapa kahdok kü jomi iy yenhüpü nangkü, hatü jom sheihpü 
lajeithü nangkü ngei ngelei mongshih jom kü khapshuohpeih.  
19Ngei jatthü touei jom haitük, hatü jom kahmük peü lemei yandaipeih; 
jomei dou hatü dükhiling aimü ngei jom kü shahphenpeih.  
20Shejao mechem jom jatthü touei peipa, melei melei jom daipa, jomi ngelei 
daülangpü men ne-ienelempeih; hanangkü jom nangkü hapakei eteihampeih, 

“Hathüyü Shembüpalei nanglakthü, shejao jomü kahdok kübü la laakei 
daihen mü hetpü khih”  
21Shejao Israel ami dailem peü kü lebü jatthü touei ne-ienelemi yaktükpü 
ngelei daülangpü men kü kenei deihpeih.  
22Hanangkü Shembüpa Kahvangi Israel phang kü hapakei enyüke shei etuh: 
Hapayü ammei men kü nevai, Oh Israel phang, shejao ammi daipü jatthü 
touei ne-ienelemi yaktükpü ngelei daülangpü men kü ngei ha dükhen.  
23Ammi lebü jatthü touei neienelemi sheihtükpü ngelei longpü men 
daütükhen, hatü jatthüi ngeiyü Shembüpa shei nyinghen. Am homei jomei 
mük touei ngelei daülangshemshe huhen shei ShembüpaKahvangi enyüke.  
24Ngei am jatthü peü toueipü, kahmükthü peü lemeipü thailanghen, hatü 
ammei kahdokei müei leihen.  
25Ngei am kü daülangpü yungi haihen, hatü nedaünelangpü lemphü kübü, 
hatü ammei lajeithü peü kübü ngei am daütükhen.  
26Ngei am kü mongdang ja hük yahphahen, hatü laangha ja hük ammei mong 
kü shihphahen, hatü ngei am leipü yaong mongdang yaktüktü phai 
mongdang hük yahphahen.  
27Ngei am kü laangha ja hük shihphahen, hatü ngelei shahkungnyü kü 
mühühen, hatü ngelei vanglem noteihen kenhinghühen.  
28Shejüang ngei ambü ampa kü shuohpü kahdok kü nyuhen, hatü amphongü 
ngelei nanglak, hatü ngeiyü ammei Kahvang vaihen.  
29Ngei am nedaünelang peü kübü yanghen, hatü ngei lemphü moihiman 
nyükhen, hatü am changeishaei nyuhen, hatü am kü shaühile nepeihühen.  
30Ngei betjük püthü kü betjük jükpü, hatü kah kü hahying changshi 
vamhühen; hapai jatthü khongkü am kü shaühile shanghah-i nehanghihühen.  
31Shejüang ammi ammei mang lemthü, hatü ammei mang douthü deih-ei 
danghen, hatü am nyingi ammei mang hatü jiühitpü douthü kü jiühitkahen.  

32Hayü ammei men kü düknyu nevai shei ammi nyingtuh 
shei Shembüpa Kahvangi enyüke. Ammei doutenthü deih-ei veüei, 
mongmangei deihtuh, Oh Israel phang.  
33Shembüpa Kahvangi hapakei enyüke: Ngei am mang peü kübü daüphopü 
nyih, ngei jilathü kü chingchingei nyuhühen, hatü lavüngtoiyei nyupü 
shingthü lingei leihen.  
34Peihpü leipüthüi eeshi lavüngtoiyei yakphongpü kahdok kü ha nang jeiyei 
neyei kah linghen. 
35Hatü jomi, “Hapa kahdok lavüngtoiyei tuhphongpeyü shaangü Eden 
pemong kei leidaiteke, hatü lavüngtoiyei yakphongpü, bentükpü jilathü 
sheyü shennyaki maei penyü showlangteke” shei ehen.  
36Shejüang am shinei tuhpü jatthüi ngei, Shembüpai hapa bentükpü shingthü 
lingei leiteke, hatü lavüngtoiyei tuhpü shingthü kü sheili neyei sheiteke shei 
nyinghen. Ngei, Shembüpai ha etepih, hatü ngei ha dükhen.  
37Shembüpa Kahvangi hapakei enyüke: Shao chem ngei Israel ami phepü kü 
mong shuohhen, hatü jom kü ha dükhen: Ngei jomei nanglak mikhong keiha,  
38mohitap kü Jerusalemei moilahen deihpü mithü dahühen. Hapa keiha 
bentükpü chingnyüthü hangkui maei nyuhen. Shejüang jomi 
ngeiyü Shembüpa khih shei nyinghen.  

Ezekiel 37 

Vangtao Van Nyupü Kahji 

1Shembüpalei lak ngei shak kü nyu, hatü Shembüpalei laanghai ngei müei 
daiyei vangtao mon maei nyupü kahji hükei uohüteke.  
2Büpai ngei hathü shinei müei dei; kahjilei hathü longi nyuteke, hatü 
hathüyü longi vandaitü nyuteke.  
3Büpai ngei kü, “Shennyak ha, hathü vangtao yem leikahen aoküla?” shei 
pheteke. “Oh Shembüpa, nüngi-üng nying” shei ngei jangei e.  

4Hahepak kü büpai ngei kü e, “Hathü vangtaothü kü teteivanei eyeishuoh: Oh 
vandaipü vangtaothü, Shembüpalei shah bangtuh.  
5Hathü vangtaothü kü Shembüpa Kahvangi hapakei enyüke: Ngei amphong 
kü ngü shihhen, hatü am yem leihen.  
6Ngei amphong kü nyimnyaam vamhühen hatü ha kü phai vamhühen, hatü 
ha kü shuwi jümhen, hatü ngü shihphahen, hatü yem leihen, hatü ammi 
ngeiyüShembüpa khih shei nyinghen.”  
7Ngei kü ephopü keiha ngei teteivanei e, hatü ngei teteivanei eshingkü 
ngangahük kü jenao jenshi ngeü hük vam, hatü vangtaothü hüki hük mü 
thentei.  
8Ngei veishuohjü vangtaothü kü nyimnyaam vamei nyu, hatü phai vam, hatü 
ha kü shuwi jüm shejao hathü ngü neshiüi nyu. 
9Hahepak kü büpai ngei kü e, “Ngü kü teteivanei etuh, shennyak ha: 
vaungjung ali kübü vanglük peikei hatü yem leihen shingvaishi hathü mahng 
kü ngü heeyeishuoh shei Shembüpa Kahvangi enyüke.”  
10Ngei kü ephopü keiha ngei teteivanei e, hatü hathü kü ngü peiteke, hatü 
yem leiyei khongnyü longpü leiyei yaongkemteke.  
11Hahepak kü büpai ngei kü, “Shennyak ha, ha vangtaothüyü Israel am phang 
kempü hih. Hamei vang vandai; monglempü mahdai, hatü ham chemjalak kü 
ngoikahen laphen neshiü” shei jomi eteke. 
12Hanangkü teteivanei hathü kü Shembüpai hapakei enyüke shei etuh: “Ngei 
ammei mahngchongthü aphen, hatü am mahngchong leipü paohühen, Oh 
ngelei nanglak, hatü ngei am Israel kahdokei müei leihen. 
13Mechem ngei ammei mahngchong aptü haleipü am paohühenshang, Oh 
ngelei nanglak, ammi ngeiyü Shembüpa khih shei nyinghen.”  
14Ngei am kü ngelei laangha shihphahen, hatü am yem tuhphonghen; 
shejüang ngei, Shembüpai ha eteke, hatü ha dükkahen shei ammi nyinghen 
sheiShembüpai enyüke.  

Judah hi Israel Nyi Mongjempü 

15Shembüpalei shah ngei touei peiteke:  
16“Shennyak ha, peshow hük yah-ei hapa kü, ‘Judah ongching’ shei nyangtuh. 
Shao peshow lebü hük yah-ei hapa kü, ‘Israel ongching’ shei nyangtuh,  
17hatü nüngei lakei peshow hük mon keiha eehen shingvaishi haüpteitü 
notuh.  
18Mechem nüngei nanglakthüi nüng kü, ‘Hathü mehe lappa, nüngi ham kü 
nehuphahen je?’ shei ephahenshang,  
19nüngi jomphong kü, ‘ShembüpaKahvangi hapakei enyüke’ shei etuh: ‘Ngei 
Israel am jat lappü peshow yah-ei Judah am lappü peshow mü chemi hük 
leiyei haüphen, hatü henyiphen ngelei lakei hük mon leihen.  
20Nüngi nyangpü peshow nanglakthüi eeshi notuh,  
21hatü Shembüpa Kahvangi hapakei enyüke shei hathü kü etuh: Ngei Israel 
am jatthü touei yandaipü peü leihen, ngei jomphong peü lemeipü thaihen, 
hatü jomei kahdokei müei leihen. 
22Ngei hapa kahdok Israel kahshangthülei jomphongü jat hük leiyei 
mongjemhühen. Jom shak kü ong hüki mon vanglem lemhen, hatü jom hajük 
kü ongching nyi nenyuhen, nevaijü ongching nyi vaishi nehanhen. 
23Sheyü jom nyingi jomei lajeithü, hatü jiühitnalaipü douthü nevaijü lebü 
pungpüshaipü homei mang nethahhen; mehenangkü ngei jomphong vüpü 
mang kübü yanghen, hatü ngei jom daütükhen. Shejüang jomphongü ngelei 
nanglak, hatü ngeiyü jomei Kahvang vaihen.’ ”  
24Ngei chongphobü David keipü ong hüki jom kü ong vaihühen, hatü jom peü 
shak kü mi yombü hük mon nyuhen. Jomi ngelei shahkungnyü phei mühen, 
hatü ngelei vanglemthü kenhingei noteihen.  
25Ngei ngelei chongphobü Jakob kü shuohpü kahdok, chebü chepa am 
nyuhampü kahdokei jom nyuhen. Jom hatü jomei hühihathü halei den kü 
nyuhen, hatü ngelei chongphobü David keipü ong hüki jom kü den kü ong 
vaihen.  

26Ngei jom mü chingmeivangmei vangpüshuwpü hük linghen; hapayü 
nedohnetenpü vangpüshuwpü vaihen; ngei jom kü moihimanhen hatü jom 
nanglak dahüshehühen, hatü ngelei phopshem düngei jomei kahdokei 
chonglingei tuhhen.  
27Ngei jom mü nyuhen; ngei jomei Kahvang, hatü jomphongü ngelei nanglak 
vaihen.  
28Mechem ngei ngelei phopshem düngei jomei kahdokei chonglingei 
tuhhenshang ngei Shembüpai Israel am jepü khih shei jatthüi nyinghen.  

Ezekiel 38 

Gog amü Kahvangei Hadir 

1Shembüpalei shah ngei touei peiteke.  
2Shennyak ha, Magog kahdok leipü Meshekh hatü Tubal leipü ong longpü 
Gog khüei nüngei dhe meetuh, hatü büpa khüei,  
3Shembüpa Kahvangi hapakei enyüke shei teteivanei etuh: Ngei nüng khüei 
nyüpeih, Oh Gog, Meshekh hatü Tubal leipü longpü ongpa.  
4Ngei nüng shinhühen hatü nyiamphaaki nüngei ju kü kenhen, hatü ngei 
nüng mü nüngei veshanthü, koyeithü hatü koyei veshanthü, jom peü 
phunglang ow changshi temtü khongnyü longpü, jom peüi inyüshung, yanlu 
notükkemtü müei daihen.  
5Persia, Kush hatü Put am jom mü inyüshung hatü nyiam athen thentü 
nyuhen;  
6Gomer amao jomei veshanthü mü, hatü apshaphi tailu leipü Beth-Togarmah 
am jomei veshanthü mü jatthü longi nyuhen.  
7“Am temtuh; temtüktü nyutuh, am hatü am mü thaiyei nyupü khong peü, 
hatü jom ngeükhüam shuohtü temei tuhtuh.  
8Nyih longi angtü shoumpü bongthü kü vehok shingvaishi temei tuhpü 
kahdok mü hokhen. Haleipü shennyakthüyü bong luangi lavüngtoiyei tuhpü 
Israel kahshangthü kü jat longi kübü peiyei nyupeih. Jomü jat longi kübü 

peiyei nyupeih, hatü jom peü shaangü chingmei nyiushemmei kü 
nyunyüpeih.  
9Nüng hatü nüngei veshanthü mü jatthü longi nüng mü yinglükleisho keiha 
daiyei hahhen, hatü kahdok kemei phumnyaki keiha jümlanghen.”  
10Shembüpa Kahvangi hapakei enyüke: Hapa nyih nüngei mong kü chudeih 
peikahen, hatü nüngi nemeipü küpjan temhen.  
11“Ngei pe neshowpü chingthü hahhen; ngei chingmeivangmei kü pe neshow, 
penyüsha nelingi nyupü shennyakthü hahhen” shei ammi ehen,  
12hatü chem hepak kü lavüngtoiyei nyuhampü chingnyüthü leipü 
shennyakthülei mophimo aetei yahhen. Jomphongü jatthü leipü thaiteke, 
hatü shaang jomü yemhimak hatü mophimo longi nyüke hatü jomü lembaong 
ching kü chingnyüke.  
13Sheba hatü Dedan nanglakthüi hatü Tarshish am bhei leihpüthü hatü jomei 
vehokbüthüi nüng kü, “Nüng hatouei aeteishehen, nüng hatü nüngei 
veshanthüi gühhenkaaihen, hon hi ngin, yemhimak hatü dounyünangba aetei 
daihen peiküpü je?” shei ehen.  
14Hanangkü shennyak ha, Shembüpa Kahvangi hapakei enyüke shei 
teteivanei Gog kü etuh: Hapa nyih kü mechem ngelei nanglak Israel am 
chingmeivangmei nyiushem kü nyuhenshang, nüng layaongei, 
15apshaphi tailu shing leipü nüng hatü jatthü longi koyei dok shangkü uotü 
longpü veshan khongnyü;  
16ngelei nanglak Israel am khüei kahdok kü phumnyaki jümpükei peihen. 
Shompülei ngelei kahdok khüei ngei nüng müei peihen, Oh Gog, shejüang 
mechem ngei nüng homei ngelei daülangshemshepü jomei müki eeshi 
huhenshang jatthüi ngei nyinghen.  

Gog kü Shahphenpü 

17Shembüpa Kahvangi hapakei enyüke: Ngelei chongphobü Israel amei 
thibüthü homei shelei mebü ngei eyei heihpeyü nüng vaila? Hathü nyih kü 

ngei ngelei nanglak Israel am khüei nüng müei peihen shei vangbong longi 
jomi tetei heihteke.  
18Hapa nyih ha vamkahen: Mechem Gog-i Israel kahdok hahhen, ngelei 
mongshih vamhen shei ShembüpaKahvangi enyüke.  
19Hapa nyih kü ngei mongshihpai Israel kahdok kü pedi vükpü longpü hük 
nyukahen;  
20Yungching kübü nyahthü, shangouthü, kahdoknyü kübü yemhimakthü hatü 
kahdok kü lüei daipü yemhimakthü, hatü kahdok shak kü nyupü hangkuthü 
peü ngei touei nyemei kheühen, hatü kahshangthü laamdaihen, yaongvakthü 
bhaokei vühen, hatü bham kemei kahdokei laamei shadaihen.  
21Ngei Gog khüei ngelei kahshangthü peülei thep nyükhen shei Shembüpai 
enyüke. Büpalei yanlu laophülei shennyak khüei nyuhen.  
22Ngei büpa kü cham hatü jüteishangteipai shah phenhen; ngei büpa hatü 
büpalei veshanthü hatü büpa mü nyupü jatthü kü baishih vangmang, 
shüyaong, hatü awkaongyaong meli shomhen.  
23Hapa keiha ngelei wong hi ngan, daülangshemshepü huhen, hatü jatthü 
longi tou kü ngei nyinghühen. Shejüang jomi ngeiyü Shembüpa khih shei 
nyinghen.  

Ezekiel 39 

Gog am Neütükpü 

1“Shennyak ha, ‘Shembüpa Kahvangi hapakei enyüke’ shei Gog khüei 
teteivanei etuh: Ngei nüng khüei nyüpeih, Oh Gog, Meshekh hatü Tubal amei 
ongpa.  
2Ngei nüng kü shinhühen, hatü shüei daihen. Ngei nüng tailu kahdok 
apshaphi leipü Israel kahshangthü khüei shomhen. 
3Hahepak kü ngei nüngei laknyong lemeipü lahhan kü bheihen hatü nüngei 
lakdahphi leipü lahhan vütükhen.  

4Nüng hatü nüngei veshanthü hatü nüng mü nyupü jatthü peü Israel 
kahshangthülei dohen. Ngei amphongü asha alang phai, hatü yemhimakei het 
vaihühen.  
5Amü koshoyalei dihen, ngei ha etepih shei Shembüpa Kahvangi enyüke. 
6Ngei Magog kü, hatü yungching yungkungei nyupüthü kü aw shomhen; 
shejüang jomi ngeiyü Shembüpa khih shei nyinghen.”  
7Ngelei nanglak Israel am kü ngei ngelei daülangpü men nyinghühen. Hajük 
kü ngei ngelei daülangpü men nesheihhühen, hatü jatthüi ngeiyüShembüpa, 
Israel amei Daülangpü Kahvang shei nyinghen.  
8Ha peikünyüke! Ha hingmei vamkahen shei Shembüpa Kahvangi enyüke. 
Ngei epeyü hapa nyih hih.  
9Hahepak kü üam Israel amei jilathülei nyu, jomi vehok phunglang kaakei aw 
kü jakheninyü, iha, lah, lahhan, phung hatü miyaung hathü vangbong nyet 
thahshi pü vaishi aw kü jakhen.  
10Jomi kah leipü pü nenahen nevaijü phaü leipü aghen napü neshiü; 
mehenangkü jomi vehok phunglang kaakei aw kü jakshi nyuhen; üami jom 
kü aeteishetepa, jomiyao ha am kü aeteishehen shei Shembüpa Kahvangi 
enyüke.  

Gog-ei Mahng Vüpü 

11Hapa nyih Israel kahdokei Dipü Yungching heong philemei Yendaiouham 
Kahji touei ngei Gog vühen mahngchong hük shuohhen. Gog hatü büpalei 
veshanthülei mahng vüpü nangkü yendaiouham lem küpdaihen, hatü hapa 
kahji kü, “Gog-ei Veshanthülei Kahji” shei nyükhen.  
12Kahdok daühühen shingvaishi Israel ami mahng vüpü lenyang nyet yahhen.  
13Kahdok kü nyupü nanglakthü peüi mahng vühen, hatü ngelei 
müknyinshekhang hupü nyih jomi dhüm danghen, shei Shembüpa Kahvangi 
enyüke.  

14Kahdok daühühen shingvaishi shennyak düngei dou kü choishi nyuhen. 
Hanei kahdok peü lemei daihen, ha kü üei haneiyü aokpü mahng vühen. 
Vangbong nyet pheikü jomphongi hapakei yemei chongpanghen.  
15Jom hapakei yemei daishingkü shennyak hanei-i mahngvang dangjema, 
jomi hatouei phuo haongei tuhhen, hatü mahngsha shopü ami Gog-ei 
veshanthülei Kahjilei vüei tuhhen.  
16Shao halei Hamonah chingao nyukahen. Hapa keiha jomi kahdok 
daütükhen.  
17“Shennyak ha, Shembüpa Kahvangi hapakei enyüke: Ouhiyüh hatü 
phaüyemthü peü kü nyüktuh: Israel kahshangthü kü ngei jakpü moila longpü 
am shingvaishi tempü hapa moila shingei peü lemeipü thaitü chemi peikei. 
Halei ammi phai hahhen hatü iy yinghen.  
18Bashan leipü nitshüpü yemhimakthü mi hi yum hatü mohoh keiha ammi 
wong kohpü shennyakthülei phai hahhen, hatü ongthülei iy yinghen.  
19Ngei am shing tempü jakpü moila shingei ammi cheü tengshi hahhen, hatü 
iy chokshi yinghen.  
20Ngelei nükdülei amphongi koyei hatü halei uopüthü wong kohpü shennyak 
hatü veshanthü lemphüli moh-ei hahhen” sheiShembüpa Kahvangi enyüke.  

Israel am Ja Lingei Leipü 

21Ngei jatthü kü ngelei müknyinshekhang huhen, hatü jatthü peüi ngei jom 
kü hanghi shuohpü hatü lak shihpü eehen.  
22Hapa nyih mü leitü Israel ami ngeiyü Shembüpa, jomei Kahvang shei 
nyinghen.  
23Ngei kü hingnelempü jomei mang tata kü Israel nanglakthü wüpküpei daipü 
khih shei lebü jatthüi nyinghen. Hanangkü ngei jom toueipü ngelei dhe jodai, 
hatü vepalei lak kü shuoh, hatü yani mahpeih.  
24Ngei jom mü jomei nedaünelang hatü jomei mang aimü dükpeih, hatü jom 
toueipü ngelei dhe jodaipeih.  

25Hanangkü Shembüpa Kahvangi hapakei enyüke: Ngei shaang wüpküp leipü 
Jakob müei leihen, hatü Israel nanglak peü kü ngei shinshanghen, hatü ngei 
ngelei daülangpü men kü nyakeikenhen.  
26Jom nyemhühen üpayao neshiüi mechem hapa kahdok kü nyiushemmei kü 
nyuhenshang, jomi ngei touei veü pongpü hatü hingnelempü peü betükhen.  
27Mechem ngei jom jatthü leipü müei leihen hatü jomei vepathü kahmük 
leipü thaiyei leihenshang, lebü jatthülei müksho kü ngeiyü daülangpü shei 
huhen.  
28Shejüang jomi ngeiyü Shembüpa, jomei Kahvang shei nyinghen; 
mehenangkü ngei jom wüpküpei deishih, hatü hükao ne-aophongi jomei 
kahdokei müei leipeih shei nyinghen.  
29Hajük kü ngelei dhe jom toueipü nejodaihen; mehenangkü ngelei laangha 
Israel phang kü khüpshuohhen shei Shembüpa Kahvangi enyüke.  

Ezekiel 40 

Ezekiel Jerusalemei Müei Leipü 

1Hapayü wüpküpei nyupü vangbong hapüngapabü chongpangpü len nyih 
anpabü kü hatü Jerusalem chingnyü dophei kü vangbong anpüalipabü ha 
nyih Shembüpalei laki ngei kü düktü büpai ngei halei müei dei.  
2Manghkhang hük kü büpai ngei Israel kahdokei müei dei, hatü shaopü 
kahshang hükei uohü. Pehephi lemei veiheni chingnyü hük leshi shemthü 
longi eeteke.  
3Büpai ngei halei müei dei, hatü shennyak hük veiheni melangnyiam keiha 
ngei eeteke; büpalei lakei nyemin vülep hük hatü shethen nyiamlüng hük 
notü shadenei yaongshi nyuteke. 
4Hapa shennyaki ngei kü, “Shennyak ha, nüngei müki veituh, nüngei dhaongi 
bangtuh hatü ngei mehe huphahen, ha kü mong shuohtuh; hapa nadang kü 
nüng hatouei deipeih. Nüngi eepü lemphüli Israel phang kü etuh” shei 
ephüteke.  

Heong Shaden 

5Phopshem shinpü kü bhami shinei yahtü ngei ee. Hapa shennyakei lakei 
nopü nyiamlüngü meter jem lushi nyuteke. Büpai hapa shetshingkü chetpü 
kü meter jem, shaopü kü meter jem nyu.  
6Hapheikü büpai heong philei meepü shaden lemei heih. Büpai lateen kü 
aongtü hapa shaden shakungtüng kü shet, hatü hapayü meter jem nukei shüei 
nyuteke.  
7Ha haolei peih-ei dailem hük nyu; nyonghidah dangpongei veyom dung jem 
baong nyu. Dungnuk ieyei bahiyang hükkei meter jem baong shiüteke, hatü 
dungnuk hi dungnuk aa ieyei kübü bham chetpü kü meter nyi mü bhaoei 
nyuteke. Veyom dungnuk haolei peih-ei dailem hük meter jem lushi nyu, 
hatü phopshem philei meepü chingdung kü thenei nyupü shaden 
shakungtüngü meter jem nukei shüei nyuteke. 
8Hapheikü büpai hapa shaden kübü chingdung shetteke;  
9hatü hapayü meter ali nukei shüei, hatü hapalei shaden shemha kü meter 
hük chetshi nyu. Hapa shaden leipü chingdungü phopshem philei meeshi 
nyuteke. 
10Heong peshaden dangpongei veyomshem jem baong nyu; ha jemphen 
bahiyang aihük mü nyu, hatü shale dangpong phenkü bahiyang aihük mü 
nyu.  
11Hapheikü büpai shaden kam shetshingkü meter vok mü bhaoei nyu, hatü ba 
kü meter nga nyu.  
12Veyomshem ieyei kü she philei shakung shaopü kü centimeter 50, hatü 
chetpü kü centimeter 50 nyu. 
13Hapheikü büpai ngaümpheiphi bham hük kübü hük thahshi veyomshem hi 
veyomshem aa kü shetshingkü meter anpünyi mü bhaoei nyu.  
14Büpai shemshom shetshingkü meter an nyu, hatü chingkon shing peü kü 
shale mü dheanpü peshadenao shetteke.  

15Shühen shaden chingshephi kübü shemshom mongphi thahshi meter 
hapünga nyu. 
16Veyomshem hatü shalethü kü ümha shaden nyuteke, hatü ha kü peshaden 
mongphi shinei shaküp nyu, hatü shemshom mongphi peü kü shinei ümha 
shadenthü nyu, hatü shalethü kü palm pü ow shih-ei nyu.  

Chingshephi Chingdung 

17Hapheikü büpai ngei chingshephi chingkonei müei dei; halei chingkon 
shinei dung hapüan thahshi jintükpü aangshungba kü vetü nyu.  
18Hapa jintükpü aangshungü shaden sheetei shaden yang aimü lingteke. 
Shem mong leipü aangshungba meyü chingshe leipü-üng nyaümshi nyuteke.  
19Hapheikü büpai maipa chingshe shaden mongphi kübü mong lemeipü 
chingkon aa shetshingkü meter 50 nyuteke.  

Apshaphi Shaden 

20Hapheikü büpai apsha philei meepü chingkon shetteke.  
21Hapa dangpongei jem baong nyupü veyomshem, shale hatü shemshom 
shetshingkü shongpü shaden leipü kei bahiyang aihük mü nyu; hapalei yang 
kü meter hapünga, hatü ba kü meter anpünyi mü bhaoei nyu. 
22Haleipü ümha shadenthü, shemshom hatü haleipü palm püthü kemei heong 
philei meepü shaden kü kei aihük bahiyang nyuteke. Hapalei lateen nyet 
thahshi aongei nyu, hatü hapalei shemshomü mong lemei nyu.  
23Heong philei nyupükei apshaphi shaden kü khangteishi mongeipü 
chingdungei shühen peshaden nyu, hatü shaden kübü shaden thahshi shetjü 
meter 50 thahshi nyu.  

Pehe Shaden 

24Hapheikü büpai ngei pehephi lemei müei dei, hatü halei shaden hük nyu. 
Büpai haleipü shale hatü shemshom shetshingkü lebüthü kei-üng nyu.  
25Hapa kü shonei ümha shadenthü nyu, hatü haleipü shemshom kü lebüthü 
kü nyupükei ümha shaden yang kü meter hapünya, hatü ba kü meter anpünyi 
mü bhaoei nyu.  

26Hapalei lateen nyet thahshi aongei nyu, hatü hapalei shemshomü mong 
lemei nyuteke. Shale ieyei kü dangpongei palm pü ow hükbaong shih-ei nyu.  
27Pehephi shaden mongeipü chingdungei shaden hük nyu, hatü büpai shaden 
kübü shaden thahshi shetjü meter 50 nyu.  

Pehe Shaden kü Chingdung 

28Hapheikü büpai ngei pehephi peshaden homei mongpa chingdung konei 
müei dei, hatü büpai pehephi peshaden shetshingkü lebü peshadenthü kei-
üng bahiyang aihük mü nyuteke.  
29Haleipü veyomshem, shale hatü shemshom shetshingkü lebüthü kei-üng 
aihük mü nyuteke; ha kü shinei ümha shadenthü nyu.  
30Halei shemshomthü shinei nyu, hatü hapa yangkü meter hapünga hatü ba 
kü meter anpünyi mü bhaoei nyu.  
31Haleipü shemshomü chingdung philei meeshi nyu, hatü shale kü palm pü 
ow shih-ei nyu, hatü halei lateen shet thahshi aongei nyu.  

Heong Shaden kü Chingdung 

32Hapheikü büpai ngei heongphi peshaden homei mongpa chingdungei müei 
dei, hatü büpai heongphi peshaden shetshingkü lebü peshadenthü kei-üng 
bahiyang aihük mü nyuteke.  
33Haleipü veyomshem, shale hatü shemshom shetshingkü lebüthü kei-üng 
aihük mü nyuteke. Ha kü shinei ümha shadenthü nyu. Halei shemshomthü 
shinei nyu, hatü hapa yangkü meter hapünga hatü ba kü meter anpünyi mü 
bhaoei nyu.  
34Haleipü shemshomü chingdung philei meeshi nyu, hatü shale kü palm pü 
ow shih-ei nyu, hatü halei lateen nyet aongei nyu.  

Apsha Shaden kü Chingdung 

35Hapheikü büpai ngei apshaphi peshaden homei mongpa chingdungei müei 
dei, hatü büpai apshaphi peshaden shetshingkü lebü peshadenthü kei-üng 
bahiyang aihük mü nyuteke.  

36Haleipü veyomshem, shale hatü shemshom shetshingkü lebüthü kei-üng 
aihük mü nyuteke. Ha kü shinei ümha shadenthü nyu. Halei shemshomthü 
shinei nyu, hatü hapa yangkü meter hapünga hatü ba kü meter anpünyi mü 
bhaoei nyu.  
37Haleipü shemshomü chingdung philei meeshi nyu, hatü shale kü palm pü 
ow shih-ei nyu, hatü halei lateen shet aongei nyu.  

Apsha Shaden Yopai Leipü Shemthü 

38Jakpü moila paühen shingvaishi peshaden toueipü shemshom shaden touei 
dung hük nyuteke.  
39Shemshom shaden dangpongei haüdü nyi halei jakpü moila, mang moila 
hatü pungpü moila shuohpü yem jühen haüshi nyuteke.  
40Apshaphi peshaden toueipü shemshom chingshelei haüdü nyi nyu, hatü 
hükpa lemeipü shemshom peshaden touei haüdü nyi nyuteke.  
41Hapa peshaden mong lemei haüdü ali, shak lemei aliyemhathü jühen haüdü 
peüshep shet nyuteke.  
42Shao jakpü moila shuohhen shingvaishi yaong shangei lingpü haüdü ali 
shaopü kü centimeter 50, bahiyang shinpü kü centimeter 75 nyu. Hapa keyü 
yemhimak moila jüteipü douhinang haühen nyuteke.  
43Hapa haüdü shinei ba kü millimeter 75 shinei ling, hatü jakpü moila 
shuohhen phai kemei halei haüteke.  
44Hapheikü büpai ngei mongpa chingdungei müei dei. Halei kesho lokbüthü 
shingvaishi dung nyi nyu; hükü apsha peshaden touei pehe philei shemshe 
meeshi nyu, hatü hükü heong peshaden touei apshaphi lemei meeshi nyuteke.  
45Büpai ngei kü, “Hapa dung pehe philei meepeyü phopshemei chongphopü 
ngongpathü shing vaihen,  
46hatü apsha philei meepü dungü moidülei chongphopü ngongpathü shing 
vaihen. Hathüyü Zadokei hühihathü, Levi phang khong kübü jomphong 
mon Shembüpa chongphohen nangkü yopailei heihhen” shei e.  

Phopshem 

47Hapa shennyaki chingdung shetshingkü shinpü bahiyang kü meter 50 
nyuteke.  
48Hapheikü büpai ngei phopshem leipü shemshom touei müei dei, hatü büpai 
shemshom leipü shale shetshingkü chüpü kü meter nyi mü bhaoei, hatü ba kü 
meter nyet hatü shing nyiphen kü bham chetpü kü meter hük mü bhaoei 
nyuteke.  
49Hapa dungei shüpü lateen kü ba kü meter an, chüpü kü meter vok nyu. 
Shüpü lem dangpongei shemnyü haongshi nyuteke.  

Ezekiel 41 

1Hapheikü büpai ngei phopshem mongei müei shü, hatü shemshom leipü 
shalethü shetshingkü chüpü kü meter jem nyu.  
2Shaden kam kü meter nga, hatü shaden bham dangpong kü chetpü kü meter 
nyi mü bhaoei nyu. Büpai hapa dung shetshingkü yangkü meter kukha, ba kü 
meter an nyu.  
3Hapheikü büpai peü mü mongpa dungei shüei shaden kübü shale 
shetshingkü chüpü kü meter hük, ba kü meter jem nyu, hatü bham dangpong 
chetpü kü meter jem mü bhaoei nyu.  
4Büpai hapa dung shetshingkü bahiyang kü meter an baong hükkeikei nyu. 
Hapa dungü jiam dung homei mongei nyu hatü büpai ngei kü, “Hapayü Longi 
Daülangpü Shing” shei ephopeih.  

Phopshem Bham kü Khepei Dung Lingpü 

5Hapa shennyaki phopshem bham mongphi kü shetei veishingkü meter jem 
chetshi nyu. Bham kü khepei peü kü shinei ba kü meter nyi baong kohtü 
maanpü dungthü longi ling.  
6Hathü dungü jaan jem baong nyu; jaan ieyei kü hapüan baong nyu. Jaan 
ieyei kü dung meishi uohen shingvaishi phopshem chingshephi bhamü maipa 
jaan meyü dokpa jaan baüpüba ling.  



1891 

 

 
   Daülangpü Laihing 

© 2005, Bible Society of India. 
 

 
 

 

7Hanangkü chingshe lemeipü veijü dok thahshi bhamü aihük mü chetshi 
nyupükei eeteke. Phopshem bham chingshephi dung shemshe philei lathai 
nyi maipa leipü jiampa, hatü haleipü dokpa dung thahshi aonghen mü ling.  
8Shao ngei hapa phopshem shinei aangshung shaoei antü ee; haleipü dungthü 
leipü chongnyiamü meter jem baong shaoei antü eeteke.  
9Chingshephi bham chetpü kü meter nyi mü bhaoei nyu, hatü phopshem 
dangpong kübü dungthü aa kübü shingkong kü meter jem shiüteke,  
10hatü phopshem shing peü philei chingshe lemeipü dungthü ba kü meter an 
nyuteke.  
11Dangpong kübü dungthü aa kü shingkong tuhteke; sha hük apshaphi lemei 
hatü hükpa pehe lemei nyuteke, hatü shinei shingkong tuhpü ba kü meter nyi 
mü bhaoei nyuteke.  

Heshüphi Leipü Shem 

12Heshüphi leipü phopshem lemei meepü shemü yangkü meter 45, hatü ba kü 
meter 35, hatü chetpü kü meter nyi mü bhaoei nyuteke.  

Phopshem Shetpü Peüshep 

13Hapheikü büpai phopshem chingshephi shetshingkü meter pinyipüan nyu, 
hatü phopshem ngaümpheiphi shetshingkü meter pinyipüan nyuteke,  
14hatü phopshem chingshe heongphi kü shetjü meter pinyipüan nyuteke.  
15Büpai shao heshüphi kü hapa phopshem mü dangpongei nyupü dung-am 
lem omei shetshingkü yangkü meter 50 nyu. Phopshemei shüpü dung, 
Daülangpü Shing hatü Longi Daülangpü Shing kemei kü,  
16aangshung kübü aongei ümha shaden thahshi pü yah-ei ow shihei lingteke.  
17Phopshem bham mongphi kemei kü shaden aongpü thahshi ow shih-ei 
lingteke,  
18hatü hayü cherub hatü palm pü ow shih-ei ling; cherub hi cherub nyi aa kü 
palm pü yah-ei ow lingteke. Cherub ieyei kü dhe nyi nyi nyu.  

19Shing hük lemei palm pü kü shennyakei dhe veishi, hatü shing hükpa lemei 
palm pü kü mailangei dhe veishi ling. Hapa keiha phopshem bham peü shinei 
lingteke; 
20aangshung kübü shaden sho thahshi cherubim hatü palm pü ow shih-ei 
lingteke.  
21Longi Daülangpü Shing leipü shaden shemhathü kü kaong peü aihük mü 
ling.  

Pü Moidü 

Longi Daülangpü Shing touei shüpü shaden kü veiheni,  
22pü moidü keiha shaopü kü meter hük mü bhaoei, yangkü meter hük, ba kü 
meter hük nyuteke. Hapa kü haongpü shemha, hapalei la hatü shaongpü 
bham kemei pü yah-ei lingteke. Büpai ngei kü, “Hapayü Shembüpa touei 
yaongpü haüdü hih” shei ephüteke.  

Shaden Nyi 

23Daülangpü Shingei shüpü lem dohpü touei shaden hük hatü Longi 
Daülangpü Shingei shüpü lem dohpü touei shaden hük nyuteke.  
24Hapa sha kü shabhaok nyi nyi jiam kü aphen mü nyu.  
25Bhamba kü shihpükei sha kao cherubim hatü palm pü ow shih-ei lingteke. 
Shühen dung shaden chingshe philei shao küphen shabhaok nyuteke.  
26Dung dangpongei ümha shaden shih-ei ling, hatü bham peü kü palm pü ow 
shih-ei lingteke.  

Ezekiel 42 

Phopshem Yopai Leipü Shem Nyi 

1Hapheikü büpai ngei chingshe leipü chingdungei müei an, hatü phopshem 
mü khangteipü hatü apshaphi leipü shem kü khangteipü dungei müei dei.  
2Apshaphi leipü shemü yangkü meter 50, hatü ba kü meter 25 nyu.  
3Shing hük philei hapayü ba kü meter an kohshi phopshem mongphi leipü 
shingkong philei meeshi nyu, hatü hapa shing lemeiyü chingdung leipü 

chingsheba lemei meeshi nyu. Hapa dungthüyü hük dok kü hük shei jaan jem 
dheanei veteke.  
4Dungthü she philei mongei shüpü lem kü ba kü meter nga, hatü yangkü 
meter 50 nyu; hatü shemshe apsha lemei nyu.  
5Dok leipü dungü jiampa hatü chongeipü meyü maanshi nyu.  
6Dung jaan jem nyu, hatü hathü kü lebü kü kei shemnyü neling; mehenangkü 
jiampa hatü chongeipü dung nyi leimeyü dokpa leipü ngaümphei lemei shinei 
leitü ling.  
7Chingshe philei chingdung lemeipü dungthü mü khangteiyei bham lingei 
nyu; hapayü yangkü meter hapünga shiüteke.  
8Chingdung leipü dungthü kü yangkü meter hapünga nyu, hatü phopshem 
mü khangpü dungthü kü meter 50 nyuteke.  
9Hapa dungthü la lemei chingdung leipü shühen shingvaishi heong lemeipü 
shühen lem hük nyu.  
10Phopshem pehe philei heshüphi phopshem dohpü phikü ahshi taishi nevai-i 
phopshem leshi shem hük nyuteke.  
11Hapa dungthü she lemei apsha lemeipü dungthü kü nyupükei lemthü 
shiüteke. Hapayü bahiyang hükkei, dükyem aihük hatü shadenao aihük mü 
nyuteke.  
12Bham chongpangpü heongphi dohpü lemei hapa shem pehe lemei hathü 
dungthü phangei shaden hük nyuteke.  
13Hapa shennyaki ngei kü, “Hapa shem nyiphen daülangpü nyüke. Hapa 
shemei ngongpathü üami Shembüpa nyushing ngoiyei shü, jomi halei longi 
daülangpü hahying hahhen. Mehenangkü hathü dungthü peü daülangpü; 
ngongpathüi halei longi daülangpü moilathühahying moila, mang moila, 
pungpü moila tuhhen.  
14Mechem ngongpai daülangpü shingei shühen, jomi chongphonüng kü owtü 
shüpü owhiai hatouei hukei netuhphongi chingdungei nanglakthü nyupü 

touei nevamhen; mehenangkü hathüyü daülangpü; jomi owpü ngong-ow 
hukei tuhphongtü mon nanglakthü nyupü shingei vamhen aok” shei eteke.  
15Mechem büpai phopshem mongphi shetei kempa, büpai ngei heong philei 
meepü shaden lemei müei ngai, hatü phopshem shinpü shetteke. 
16Büpai shetpü vü yah-ei heongphi shetshingkü meter 250 nyu.  
17Shao büpai apshaphi shetshingkü haleiyao meter 250 nyu.  
18Büpai shao pehephi shetshingkü meter 250 nyu.  
19Hapheikü büpai heshüphi shetshingkü meter 250 nyu.  
20Büpai lem aliphen kü shetshingkü bahiyang kü meter 250 baong nyuteke. 
Hapa bhami daülangpü hatü nedaüpü aa kü baong hanpü hük nyuteke.  

Ezekiel 43 

Shembüpa Phopshemei Peipü 

1Hapheikü hapa shennyaki ngei heong philei meepü peshaden touei müei dei.  
2Halei Israel Kahvangei müknyinshekhang heongphi leipü peiteke; hapalei 
ngeü yungching ngeü kei vam, hatü kahdoknyü kü vangngai khangteke.  
3Hapa manghkhangü büpai Jerusalem mangtüknüng yiüpü hepak kü eepükei, 
hatü ngei Kebar yungyenei eepü manghkhang kei shiüteke, hatü ngei 
kahdokei dhe shüshi doteke. 
4Heong philei meepü phopshem peshaden lemeipü Shembüpalei 
müknyinshekhang shüshingkü,  
5laanghai ngei noei antü mongeipü chingdung touei shü, hatü 
phopshemü Shembüpalei müknyinshekhangi mateke.  
6Mechem hapa shennyak ngei mü yaongshi nyupa, phopshem leipü shennyak 
hanei-i ngei kü eteke.  
7Büpai ngei kü, “Shennyak ha, hapayü ngelei ong uoshing hatü ngelei la 
shoupshing. Hatouei ngei ngelei nanglak Israel am mü düngei nyuhen. Israel 

phangi nevaijü jomei ongthüi mükbongjuyungpai nevaijü jomei ongthü dipü 
mahng homei ngelei daülangpü men nesheihhen.  
8Mechem ngelei shakung tüngei jomei ongshem shakung hatü ngelei 
shatüngei jomei shaden lingpa, ngei hatü jom aa kü bhami aamshi jomi 
jiühitnalai douthü dükpai ngelei men sheihtükpeih; hanangkü ngei 
mongshihpai jom mahtükpeih.  
9Shaang jomi lajei khümpü jomei ongthülei mahng ngei toueipü taishi 
nyemdeilang; shejüang ngei jom mü düngei nyuhen” shei eteke.  
10Shennyak ha, nüngi Israel phang kü phopshem nang eyeishuoh, hatü jomi 
hapalei düklem shetei yemei nyemvei, hatü jomei mang deih-ei nyemveü.  
11Mechem jomi dükpü douthü deih-ei veühen, nüngi jom kü hapa 
phopshemei küpjan, tempülempü, shühen vamhen lemthü, hatü hapalei 
düklemhalei noteihen vanglem, hapalei küpjanthü hatü shahkungthü 
nyinghütuh. Jomi dükhen hatü noteihen shingvaishi küpjan kempü hatü 
hapalei vanglemthü jomi eeshi nyangtuh.  
12Hapayü phopshem shahkung. Ha kü shinpü moidoi peü shangching thahshi 
longi daülangpü vaihen.  

Moidü 

13Moidü shetpü hapakei nyuhen; phopshem kü shetpü vü aihük noei shetteke. 
Hapalei la shemshing kü centimeter 50, ba kü centimeter 25 shaoshi nyuhen.  
14Moidü shang kübü maipa jung thahshi meter hük, ba kü centimeter 50, hatü 
maanpü jung kübü longpü jung thahshi meter nyi hatü ba kü centimeter 50 
nyu.  
15Moidü leipü awdepü meter nyi shaoshi nyu, hatü vaung ali daüpei 
aongpeyü lebüthü mü shaoshi nyu. 
16Moidü leipü awdep shingü bahiyang hükkeikei meter vok baong nyu. 
17Jiam shemao hükkeikei shing nyiphen kü meter nyet baong nyu; ha kü 
chingdaüphi jung kü centimeter 25 shaoshi khaala shinei nyu, hatü hapa 

shinpü kü centimeter 50 nyu. Moidülei aongpü lateenü heong lemei meeshi 
shiüteke.  

Moidü Daühüpü 

18Hapheikü büpai ngei kü, “Shennyak ha, Shembüpai hapakei enyüke: 
Hathüyü moidülei vanglemthü nyüke: Jakpü moila shuohhen shingvaishi 
hapa moidü lingpü nyih hatü halei iy haihen epü nyih, 
19nüngi Levi am ngongpathü Zadok am shem ngei chongphonüng ngei 
yopailei heihpüthü kü mang moila shuohhen mohohbaong hük shuohtuh.  
20Nüngi iy hanei yah-ei moidü jiam kübü nuk aliphen kü hatü shinei nyupü 
khaala peü kü nyiotuh; hapa keiha nüngi ha daühühen hatü hapa leipü mang 
daütükhen.  
21Nüngi hapa mang moila shuohhen mohohbaong yah-ei daülangpü moidoi 
haolei phopshemei mepa shing jeyei nyu, hatouei deiyei ha jütuh.”  
22Nyih nyipabü kü kawhikang neshiüpü yum chebaong deiyei mang moila 
shuohtuh; mohohbaong jüei daühüpükei hapa moidü daüdaihen. 
23Mechem nüngi ha daüei kemhen, nüngi kawhikang neshiüpü mohohbaong 
hük hatü mi baongha hük moila shuohtuh.  
24Nüngi hathüShembüpa touei shuohtuh, hatü ngongpathüi ha kü hüm 
shihhen hatü hathü Shembüpa kü jakpü moila shuohhen.  
25Hapakei nyihjeih nyih nyet mang moila yum shuohhen, hatü shao 
mohohbaong hük hatü mi baongha hük kawhikang neshiüpü yem khong 
kübü shuohhen.  
26Nyih nyet thahshi moidü leipü mang daühen shingvaishi moila shuohhen, 
hatü ha daüdaihen.  
27Mechem nyih nyet peihhenshang, nyih shetpabü kü ngongpathüi moidülei 
jakpü moila hatü mongjempü moila shuohhen, hatü ngei ammei moila 
yahhen shei Shembüpai enyüke.  

Ezekiel 44 



1897 

 

 
   Daülangpü Laihing 

© 2005, Bible Society of India. 
 

 
 

 

Heong Peshaden Küppü 

1Hapheikü büpai ngei heong philei meetü chingshe peshaden touei müei dei, 
hatü hapa küpshi shiüteke.  
2Shembüpai ngei kü eteke: Hapa peshadenü küpshi tuhhen; ha ne-aphen, 
hatü üpaiyao halei neshühen; mehenangkü Shembüpa, Israel Kahvang ha 
lemei shüpeih; hanangkü hayü küpei tuhhen.  
3Ongpa mon, mehenangkü büpayü ong vaipü nangkü Shembüpa touei 
hahying hahhen uohen; büpayü peshaden toueipü shemshom lemei shühen 
hatü ha lemei-üng vamei daihen.  

Phopshemei Shühen Shahkung 

4Hapheikü büpai ngei apshaphi peshaden homei phopshem chingshe philei 
deiteke, hatü ngei veishingkü Shembüpalei müknyinshekhangi phopshem 
maei nyu, hatü ngei dhe aümei sha.  
5Shembüpai ngei kü eteke: Shennyak ha, meishi nenei hüngei veituh, 
hatü Shembüpalei shemei noteihen vanglem hatü hapalei shahkungthü ngei 
nüng kü ephahen ha meishi mong shuoh-ei bangtuh, hatü üam phopshem 
mongei shüaokhen, hatü üam neshüaokhen meishi nyingei tuhtuh.  
6Khüei yaongteipü Israel phangkü Shembüpa Kahvangi hapakei enyüke shei 
etuh: Oh Israel phang, kung am halei müei shüpai thahpü ammei jiühitnalai 
peü dohtuh,  
7ngelei shemei shühen am mongdang hatü phai kü shuw nejapi nyüke; ammi 
ngei kü mechem hahying cheü hatü iy moila shuohhen, ngelei shem 
sheihtüknyüke. Ammei jiühitnalai douthü homei ngelei vangpüshuwpü peü 
mangtükteke.  
8Ammi ngelei shemei moila shuohhen dousho kü lakchong vaiyei nedüki 
kung am ha dükei tuhteke.  
9Shembüpa Kahvangi hapakei enyüke: Kung am, mongdang hatü phai kü 
shuw nejappüthü, Israel nanglak mü nyupü kung shennyak üpayao ngelei 
daülangpü shemei neshühen.  

10Shejao Israel am lemnyong kü lüdaishingkü ngei toueipü taishi yanei 
lüdaipü, lajeithü kü khümei lemnyong kü lüdaipü Levi ami hapa hanghi 
kohen.  
11Jomi peshaden kü veiyei phopshemei ngei chongphohen; jomi jakpü moila 
yem jühen hatü nanglakthü shing moilathü shuohhen, hatü jomi ha kü veiyei 
chongphohen.  
12Mehenangkü jomi lajeithü chongphoei Israel am mang thah-ei huluh 
shuohhüpü nangkü jomi jomei hanghi kohen shei ngei vangei enyeih 
shei Shembüpa Kahvangi enyüke.  
13Jom ngongpa kei chongnephohen nevaijü ngelei daülangpü moilathü 
yopailei neheihhen vongbong, shejao jomi jomei veü kohen, hatü jomi 
thahpü jiühitnalai mang jomi kohen.  
14Shejao jomi ashüanyong douthü dükhen shingvaishi ngei jom jeyei tuhhen.  

Ngongpathü 

15Shejao Zadokei hühihathü Levi am ngongpathüi mechem Israel am 
lemnyongei lüdaihenshang, jomi ngelei daülangpü shing veihen, hatü ngei 
yopailei jom peiyei chongphohen, hatü jomi ngei kü cheü hatü iy moila 
shuohhen shei Shembüpa Kahvangi enyüke.  
16Jom mon ngelei daülangpü shingei shühen; ngelei moidü touei 
chongphohen nangkü peihen, hatü phopshemei chongphohen.  
17Mechem jom mongpa chingdungei shühen, jomi nyemin ow owhen; jomi 
mongpa chingdung peshadenei hatü mongei shei ngei chongpho shingkü 
mimum ashakviha neyahhen.  
18Jomi nyemin shangshak, nyemin shüng ashak yahhen, jomi lem-ow 
shatbenüng ow mepayao neyahhen.  
19Mechem jom nanglakthü touei chingshelei vamhen; jomi chongpho shingkü 
yahpü ow kemei daülangpü dungei hukei tuhhen, hatü jomi lebü owthü 
owhen, shejüang owhiai homei nanglakthü kü daülangpü dou kü hongtü 
nedihühen. 

20Jomi sho chaei nekuphen, nevaijü sho lushi netuhhen; jomi sho japtükhen.  
21Mongpa chingdungei shüshingkü ngongpa üpaiyao yiü neyinghen.  
22Jomphongi vaümnyü mü nevaijü baha mü yanpü nyüha mü shem 
neyemhen, shejao Israel phang kübü pai mü ngühpü nela mü nevaijü 
ngongpai tuhphongpü vaümnyü mü shem yemhen.  
23Jomi ngelei nanglakthü kü mepa daülangpü hatü mepa nedaüpü nyuhhen, 
hatü nedaünelangpü hi daülangpü nyi baong hanei huhen.  
24Dehilao kü jomphongü ngelei shahkung aimü shahphenbü vaihen; mohitap 
peü nangkü jomi ngelei shahkung hatü vanglemthü peü jiüshi nohen, hatü 
jomi ngelei Sabbath nyih daülangi tuhhen.  
25Laophülei pa, nyü, yiükha, yeshang, laophülei jeihinaü hatü doi mangdaipü 
naüpeü nevaipheikü jomi mahng yopailei heihpai nedaü-i neleihen vongbong.  
26Büpa daüpheikü jomi büpa kü nyih nyet ithen, 
27hatü büpa daülangpü shingei chongphonüng shüshingkü büpai mang moila 
shuohhen vongbong shei Shembüpa Kahvangi enyüke.  
28Hapayü jomei mükjüp vaihen: Ngeiyü jomei mükjüp; jomi mepa doumong 
mükjüpao ne-anghen; ngeiyü jomei mükjüp.  
29Jomi hahying moila, mang moila, pungpü moila hahhen, hatü daütükpü 
douthü peü jomei vaihen.  
30Betjük lemphü kübü shongpü betjükthü peü, hatü ammei moila kübü 
lemphü moila ngongpathülei vaihen; ammei shemei moihiman nyuhen 
shangmü shongei oukpü aan ngongpathü kü shuohtuh.  
31Ngongpathüi nyingnyoi kü dipü ou nevaijü yemhimak, nevaijü shahhishuwi 
jüpü phai meheyao nehahhen.  

Ezekiel 45 

Shembüpalei Kahdok Phaihan 

1Mechem ammi hapa kahdok mükjüp hanteihenshang, ammiShembüpa shing 
kahdok phaihan hanei hayaoha daüei shuohtuh. Hapayü yangkü kilometer 

anpünyi mü bhaoei, hatü ba kü kilometer an nyuhen. Hapa kahdok kempü 
daülangpü vaihen.  
2Hapa kübü bahiyang meter 250 baong phopshem vehen shing tuhhen, hatü 
ba kü meter hapünga shinei shingkong banei tuhhen.  
3Hapa daülangpü kahdok hükkeishing bhaoei yangkü kilometer anpünyi mü 
bhaoei, hatü ba kü kilometer nga shettuh; hapa shing kü phopshem, Longi 
Daülangpü Shing nyuhen.  
4Hapayü kahmük kü daülangpü shing, phopshemei Shembüpachongphopü 
ngongpathülei phaihan vaihen; hapayü jomi shem vehen shing hatü 
phopshem shemshing vaihen.  
5Hükkei shing aopü kahdokü phopshemei chongphopü Levi am nyuhen shing 
vaihen.  
6Hapa daülangpü kahdok mü dheanei shao kahdok phaihan hük yangkü 
kilometer anpünyi mü bhaoei, hatü ba kü kilometer nyi mü bhaoei tuhpü kü 
Israel nanglakthü nyuhen.  

Ongpa Shing Kahdok 

7Ongpa shing kahdok phaihan hayaoha hanei tuhtuh. Daülangpü kahdok 
heshüphi viong kübü heihdaipü heshüphi Mediterranean Yungching thahshi 
nyuhen, hatü heongphi viong kübü Israel jatthü kü shuohpü kahdok 
heongphi viong thahshi nyuhen. Hanangkü hapalei kahmük yangü Israel 
jatthü kü shuohpü kahmük yang shük nyuhen. 
8Hapa kahmük moidoiyü Israel kü vanglem lempü ongpalei kahdok phaihan 
vaihen; shejüang büpai nanglakthü kü neshüveihen; shejao aopü kahdok 
kemei Israel jatthülei kahdok vaihen.  
9Shembüpa Kahvangi hapakei enyüke: Oh Israel ongthü, hajük kü dohtuh! 
Nemei-i dükpü hatü shüveipü tuhtüktuh; mehe shahhing hatü jiü, ha düktuh. 
Ngelei nanglakthü hapa kahdok leipü changtükei heihpü kübü dohtuh 
shei Shembüpa Kahvangi enyüke.  

Dok Dokpü hatü Shetpü 

10Peüi jiüshi dok doktuh, hatü shettuh.  
11Hahying dokpü dok hatü yung dokpü dok hükkei dokhen vongbong. Ha 
nyiphen kü aihük mü dokhen dokü homer nyüke. Homer hük kü ephah an, 
hatü bath an nyüke.  
12Hapakei dok doktuh: gerah kukhayü shekel hük; shekel pejemü mina hük.  
13Ammi hapakei moila shuohtuh. Wheat ephah phaihan vok kü phaihan hük, 
barley ephah phaihan vok kü phaihan hük shuohtuh. 
14Olive mainga bath phaihan an kübü phaihan hük moila shuohtuh. Bath ani 
homer hük vaihen; hapayü kor hük nyüke.  
15Israel kahdok kü mi kho nyi khong ieyei kübü mi hük moila shuohtuh. 
Hapayü hahying moila, jakpü moila hatü mongjempü moila ammei mang 
tükhen shingvaishi shuohpü moila shei Shembüpa Kahvangi enyüke.  
16Israel kü nyupü ongpa mü kahmük kü nyupü nanglak peüi hapa moila 
chemi shuohhen.  
17Shejao Israel jat kü jakpü moila, hahying moila, yiü moila, mohitap kü, 
Lenja Mo kü, Sabbath kü hatü lebü mothü kü ongpai hathü dükhen: Israel 
phangthülei mang tükhen shingvaishi ongpai mang moila, hahying moila, 
jakpü moila hatü mongjempü moila shuohhen.  

Mohitapthü 

18Shembüpa Kahvangi hapakei enyüke: Shongpü len shongpü nyih kü ammi 
kawhikang neshiüpü mohoh baongha hük yah-ei hapa phopshem daütuh.  
19Ngongpai hapa mang moila kübü iy hanei yah-ei phopshem shaden shemha 
kü, moidü vaungjung ali kü, hatü mongpa chingdung shaden shemha kü 
nyiohen.  
20Hapa keiha shennyak hanei-i pungpü nevaijü nethahnengoipü homei mang 
thahjema len nyetpabü kao dükhen; hapakei ammi phopshem daülangi tuh-
aokhen.  

21Shongpü len nyih anpüalipabü kü ammi hompü mo mohen, hatü nyih nyet 
daw neshihpü aan hahhen.  
22Hapa nyih ongpai büpa hatü nanglak peü shingvaishi mang moila shuohhen 
mohoh baongha hük shuohhen.  
23Mo thempü nyih nyet mong kü nyihjeih büpai Shembüpakü jakpü moila 
shuohhen; kawhikang neshiüpü mohoh baongha nyet, mi baongha nyet 
shuohhen, hatü nyihjeih mang moila shuohhen nangkü yum chebaong 
shuohhen.  
24Jakpü moila shuohpü mohoh baongha hatü mi baongha ieyei shing hahying 
moila dok anpünyet mü bhaoei, hatü olive mainga dok jem shuohhen.  
25Len nyetpabü nyih anpüngapabü kü hatü nyih nyet mo mong kü büpai 
aihük mü moilathü koei peiyei mang moila, jakpü moila, hahying moila hatü 
olive mainga shuohhen.  

Ezekiel 46 

Ongpa hatü Mohitapthü 

1Shembüpa Kahvangi hapakei enyüke: Heong philei meepü mongpa 
chingdung shadenü dou dükpü nyih vok mongkü küpshi tuhhen; shejao 
Sabbath nyih kü hatü Lenja Mo nyih kü ha apei tuhhen.  
2Ongpai chingshe lemeipü hapa shemshom shaden lemei shühen, hatü büpai 
shaden shemha touei yaonghen. Ngongpai jakpü moila hatü mongjempü 
moila shuohhen, hatü büpai shakung tüngei aümei khümhen. Hapheikü büpa 
lüdaihen, shejao om dhüshi hapa peshaden neküphen.  
3Sabbath hatü Lenja Mo ieyei kü nanglakthüi hapa shaden 
tüngei Shembüpa kü khümhen.  
4Sabbath nyih kü ongpai Shembüpa kü jakpü moila shuohhenü kawhikang 
neshiüpü mi vok, hatü mi baongha hük;  
5hatü mi baongha ieyei kü büpai hahying moila dok anpünyet mü bhaoei 
shuohhen, hatü mi baongha ieyei mü büpai mehe shuohhü, ha shuohhen. 
Hapa keipü hahying moila mü olive mainga dok jem shuohhen.  

6Lenja Mo nyih kü büpai kawhikang neshiüpü mohoh baongha hük, mi cheha 
vok hatü mi baongha hük shuohhen;  
7mohoh hatü mi baongha ieyei mü hahying moila dok anpünyet mü bhaoei, 
hatü mi cheha ieyei mü ongpai mehe shuohhü, ha shuohhen. Hahying moila 
ieyei mü olive mainga dok jem shuohhen.  
8Mechem ongpa mongei shühen, büpai shemshom shaden lemei shühen, hatü 
hapa lem kü-üng daihen.  
9Mechem mohitapthü kü kahmük kübü nanglakthüi Shembüpa kü khümnüng 
peihenshang, khümpü tempheikü apsha lemei shüpüthüi pehe shaden lemei 
vamei daihen, pehe shaden lemei shüpüthüi apsha shaden lemei vamei 
daihen; jom shüpü lemeiüng vamei nedaihen, shejao jiüshangi she lemei 
vamei daihen.  
10Mechem jom shühen ongpayao jom mü shühen, hatü jom mü büpayao 
vamei daihen.  
11Hahyingpü nyih hatü mohitapthü peü kü mohoh hatü mi baongha ieyei mü 
hahying moila dok anpünyet mü bhaoei, hatü mi ieyei mü mehe shuohhü, ha 
shuohhen. Hahying moila ieyei mü olive mainga dok jem shuohhen.  
12Mechem ongpai Shembüpa kü mongongpü moila, jakpü moila nevaijü 
mongjempü moila shuohhüei deihnya, mongpa chingdungei shüpü heong 
peshaden büpa kü aphen. Büpai hayü Sabbath kü dükpü keiha hapa moila 
shuohhen, hatü büpa vamdaipheikü peshaden küptükhen.  

Nyihjeih Moila 

13Büpai nyihjeih dhom mü bong hük lompü kawhikang neshiüpü mi cheha 
moila shuohhen.  
14Büpai düngei dhom mü hahying moila atta dok nyi mü hapa atta kü 
nyethen shingvaishi olive mainga dok hük shuohhen. Shembüpa kü shuohpü 
hapa moilayü den kü dükhen.  
15Mi cheha, atta hatü olive mainga moilayü den kü nepjeih shuohhen.  

Ongpa hatü Kahdok 

16Shembüpa Kahvangi hapakei enyüke: Ongpai büpalei kahdok phaihan kübü 
büpalei hapeü kü hanei shuohüjema, hapayü hapa hapeülei mükjüp vaihen; 
hayü büpalei mükjüp kahdok vaidaihen. 
17Shejao ongpai büpalei chongphobü hanei kü büpalei kahdok hanei 
shuohhüjema, hapayü nyokei leiteihen bong thahshi kü mon büpalei vaihen; 
hapheikü hayü ongpa kü nyokei leitükhen; chehai mon büpalei mükjüp vaishi 
tuhhen.  
18Ongpai nanglakthülei mükjüp meheyao lenei neyahhen. Büpai hapeü kü 
shuohpü mükjüp kahdokü büpalei kahdok phaihan kübü vaihen vongbong; 
büpai ngelei nanglakthülei kahdok aetei yahtü neshüveihen.  
19Hapheikü büpai ngei apshaphi leipü ngongpathülei daülangpü dung 
lemeipü shadenei müei dei, hatü ngei halei hathü heshüphi dohpü jungei 
shing hük eeteke.  
20Büpai ngei kü, “Hapayü ngongpathüi pungpü moila, hatü mang moila 
shuohhen shing hih; halei jomi chingshe leipü nanglakthü kü daülangpü doui 
jom kü nehonghen shingvaishi halei jomi hahying moila aan oukhen” shei e.  
21Hapheikü büpai ngei chingshelei müei ngai, hatü chingkon vaungjung ali 
kü ngei peih-ei deishih, hatü halei chingkon nyuteke; 
22hapa chingkon vaungjung ali kü maanpü chingkon yangkü meter kukha 
hatü ba kü meter anpünga shiüteke; aliphen bahiyang hükkei shiüteke.  
23Hapa chingkon ieyei kü mong lemei yaongi bham shongtü nyu, hatü bham 
kü dhienei awdep lingei nyuteke.  
24Hahepak kü büpai ngei kü, “Hapayü nanglakthüi shuohpü moila 
phopshemei chongphopüthüi cheühen shing hih” shei ngei kü ephüteke.  

Ezekiel 47 

Phopshem Leipü Yung Yenpü 

1Hahepak kü büpai ngei phopshem shadenei müei dei; hapa phopshem 
shaden touei yung vamei phopshem heongphi lemei sha (phopshemü heong 

lemei meeshi shiüteke), hatü moidü pehephi kübü yung vamei phopshem 
shatüng pehephi phang leipü yung yenei shateke.  
2Hapheikü büpai ngei apshaphi peshaden lemei müei dei, hatü heong philei 
meepü chingshe peshaden haolei shinei müei ngai, hatü yungü pehe philei 
yenei shaei shiüteke.  
3Vü hük lakei notü heong philei heih-ei hapa shennyaki meter 500 shet, hatü 
büpai ngei yung homei mü hatü hapa yungü lamük mü chüshi nyu.  
4Shao büpai meter 500 shet hatü hapa lashüh mü chüshi shiüteke. Shao büpai 
meter 500 shet, hatü hapayü shüng thahshi chüshi shiüteke. 
5Shao büpai meter 500 shet, hatü hapa yungü ngei nehomaokhen mü 
longdaitü nyu, hatü owei homhen mü; la mü nehom-aokhen mü shiüteke.  
6Büpai ngei kü, “Shennyak ha, nüngi ha eela?” shei phe. Hapheikü büpai ngei 
yungkung sheetei müei lei.  
7Ngei nyokei leishingkü ngei yungkung nyiphenei pü longi koh-ei ee.  
8Büpai ngei kü, “Hapa yungü heong lemei yenei shaei Arabah yung kü 
dhaonyeih, hatü mechem nenmü nyupü Dipü Yungching kü ha shaei 
dhaohen, hapa yung daüei leikahen.  
9Melemei ha yung yenhen, halei yemhamakha lemphü hatü nyah longi 
nyuhen, hatü hapa yung daülangi leihen hatü ha yung yenpü peü lemei 
lemphü yemmü nyukahen.  
10Nanglakthüi En Gedi kübü En-eglaim thahshi nyah yepei yaonghen; hapayü 
shang shepshing vaihen, hatü haleipü nyah-ü Mediterranean Yungching leipü 
nyah kei nyahlem longi nyuhen.  
11Shejao haleipü nyaühut nedaüdaihen; hapayü hüm vamhen nangkü 
tuhphonghen.  
12Hapa yungyen yungkung nyiphen kü hahying vaihen pülem longi vamhen. 
Hathülei lak nekaudaihen, betjük nejüki nenyuhen, shejao hathü shing yungü 

phopshem leipü yenpü nangkü len ieyei betjük meipü jükhen. Hathülei betjük 
hahying vaihen, hatü hapalei phenlak meli vaihen.”  

Kahdok kü Viong Ja 

13Shembüpa Kahvangi hapakei enyüke: Israel phang anpünyi kü mükjüp 
shingvaishi kahdok hanshingkü viong hapakei nyuhen: Joseph-ü phaihan nyi 
danghen.  
14Ammi ha hükkei hanhen; ngei hayü ambü ampa kü shuohhen shei lahpeih, 
hatü hapa kahdokü am shing mükjüp nyuhen.  
15Kahdok viong hapakei nyuhen: Apshaphi keyü Mediterranean Yungching 
kübü Hethlon lemei heihdaipü Lebo-hamath, hatü nedoh-i Zedad,  
16Berothah, Sibraim (Damaska viong hatü Hamath viong aa kü nyupü) kübü 
heihdaipü Hauran viong kü nyupü Hazer-Hattikon thahshi nyuhen.  
17Hanangkü viongü Dipü Yungching kübü shadaipü Damaska viong kü 
apshaphi Hamath lemei Hamath viong vaitü Hazer-Enon thahshi nyuhen. 
Hapayü apshaphi kübü viong nyuhen.  
18Heongphi kü Hauran hatü Damaska nyi aa kü; Gilead hi Israel kahdok nyi 
aa kü Jordan yungyen viong vaitü shapü heongphi kü Dipü Yungching kübü 
Tamar thahshi nyuhen.  
19Pehephi kü Tamar kübü shadaipü Meribath-Kadesh yung thahshi, hatü 
haleipü Ijip viong kübü Mediterranean Yungching thahshi nyuhen. Hapayü 
pehephi kübü viong nyuhen.  
20Heshüphi kü Mediterranean Yungching kübü aongdaipü apshaphi Lebo-
hamath shing thahshi nyuhen. Hapayü apshaphi kübü viong nyuhen.  
21Hanangkü Israel jatthü aimü ammi hapa kahdok hanteihen.  
22Ammi hapayü am shing hatü am mü nyupü benhathü shing hatü ammei 
hühihathü shing hanteihen. Jomphongao Israel am bühü kü kei nohen, hatü 
Israel jatthü mü jom kao mükjüp kahdok hanhen.  

23Mepa jatthülei benhathü nyunya, halei ammi jom kao mükjüp kahdok 
hantuh sheiShembüpa Kahvangi enyüke.  

Ezekiel 48 

Jatthüi Kahdok Hanteipü 

1Hathüyü jatthülei men: Apshaphi viong chongpangpeyü Hethlon lemnyü 
nyüke; Lebo-hamath kübü Hazer-Enon thahshi, (Damaska viong kü apsha 
lemei Hamath) hatü heongphi kübü heshüphi thahshi Dan amei kahdok 
vaihen.  
2Dan amei kahdok kü dheanei heongphi kübü heshüphi thahshi Asher amei 
kahdok vaihen.  
3Asher amei kahdok kü dheanei heongphi kübü heshüphi thahshi Naphtali 
amei kahdok vaihen. 
4Naphtali amei kahdok kü dheanei heongphi kübü heshüphi thahshi 
Manasseh amei kahdok vaihen.  
5Manasseh amei kahdok kü dheanei heongphi kübü heshüphi thahshi 
Ephraim amei kahdok vaihen. 
6Ephraim amei kahdok kü dheanei heongphi kübü heshüphi thahshi Reuben 
amei kahdok vaihen.  
7Reuben amei kahdok kü dheanei heongphi kübü heshüphi thahshi Judah 
amei kahdok vaihen.  
8Judah amei kahdok kü dheanei heongphi kübü heshüphi thahshi ammi 
hayaoha kahdok phaihan hük ba kü kilometer anpünyi mü bhaoei, hatü 
heongphi kübü heshüphi thahshi yangü jatthü kü shuohpü kahdok yang shük 
lushi; ha mongei phopshem shing hanei hayaoha tuhtuh.  
9Amphongi Shembüpa shingvaishi hayaoha hanei tuhhen kahdokü yang kü 
kilometer anpünyi mü bhaoei, hatü ba kü kilometer an tuhhen.  
10Daülangpü kahdok phaihan hanpü hapakei nyuhen: Ngongpathü shing 
apshaphi kü yangkü kilometer anpünyi mü bhaoei, hatü heshüphi kü ba kü 

kilometer nga nyuhen, hatü pehephi kü yangkü kilometer anpünyi mü 
bhaoei, hatü heongphi kü ba kü kilometer nga nyuhen; phopshemü ha 
mongei nyuhen.  
11Hapayü ngelei dou dükpü Israel nanglakthü lemnyongei lüdaishingkü Levi 
am lüdaipükei lemnyongei nedaipü daütükpü ngongpathü, Zadokei 
hühihathü shing vaihen.  
12Hapayü daülangpü kahdok, longi daülangpü shing kübü jom kü hayaoha 
hanpü phaihan kahmük vaihen; hayü Levi am mü dheanei nyuhen.  
13Ngongpathülei kahdok mü dheanei Levi amei kahdok vaihen; hapayü 
yangkü kilometer anpünyi mü bhaoei, hatü ba kü kilometer nga nyuhen. 
Hapa yang kempeyü yangkü kilometer anpünyi mü bhaoei, hatü ba kü 
kilometer nga nyuhen.  
14Jomi ha neyuhen nevaijü mih mü nejeiteihen; mehenangkü 
hapayü Shembüpa touei daülangpü nyüke.  
15Yangkü kilometer anpünyi mü bhaoei, hatü ba kü kilometer nyi mü bhaoei 
aopeyü daülangpü shing nevai, shejao hapayü nanglakthüi noteihen, jom 
halei chingchingei nyuhen. Chingü hapa jiamei nyuhen. 
16Hapa shinpü kü hapakei nyuhen: heong, heshü, apsha hatü pehe peü lemei 
meter 2,250 baong nyuhen.  
17Chingnyü shinpü kü apsha, pehe, heong, hatü heshü shing peü lemei 
shingkong kü meter 125 baong nyuhen.  
18Daülangpü kahdok mü dheanei chingnyü lingtü aopü kahdok heongphi kü 
yangkü kilometer nga, hatü ba kü kilometer nyi mü bhaoei, hatü heshüphi kü 
yangkü kilometer nga hatü ba kü kilometer nyi mü bhaoei aopü kahdokü 
chingei nyupüthüi kah linghen.  
19Chingei nyupüthü, mepa jat kübü vaihenshang vaijao hapa kahdokei kah 
linghen.  

20Ammi hayaoha hanei tuhpü kahdok moidoi kempü kü shing peü philei 
kilometer anpünyi mü bhaoei nyuhen, hatü hapayü ching vaipü shingao 
omshi nyuhen.  
21Daülangpü kahdok dangpongei aopü hatü ching vaitü aopü peü ongpalei 
kahdok vaihen. Daülangpü kahdok kü heongphi viong kübü kilometer 
anpünyi mü bhaoei, hatü jatthü kü hanpü kahdok heshüphi viong lem aimü 
kakei shapeyü ongpalei vaihen. Daülangpü kahdok kü phopshem jiamei,  
22hatü Levi amei kahdok hatü chingü ongpalei kahdok kon mongei nyuhen. 
Ongpalei kahdokü Judah hatü Benjamin amei kahdok nyi aa kü hapakei 
nyuhen.  
23Aopü jatthülei kahdok hapakei nyuhen: heongphi kübü heshüphi thahshi 
Benjamin amei kahdok vaihen.  
24Benjamin amei kahdok kü dheanei heongphi kübü heshüphi thahshi Simeon 
amei kahdok vaihen. 
25Simeon amei kahdok kü dheanei heongphi kübü heshüphi thahshi Issakhar 
amei kahdok vaihen.  
26Issakhar amei kahdok kü dheanei heongphi kübü heshüphi thahshi Zebulun 
amei kahdok vaihen. 
27Zebulun amei kahdok kü dheanei heongphi kübü heshüphi thahshi Gad 
amei kahdok vaihen.  
28Gad amei kahdok pehephi kü dheanei viongü Tamar kübü Meribath-Kadesh 
thahshi, hatü haleipü Ijip mü viong lem aimü heih-ei Mediterranean 
Yungching thahshi nyuhen. 
29Hapa kahdokü ammi Israel jatthü kü mükjüp vaishi hanhen 
sheiShembüpa Kahvangi enyüke.  

Jerusalem Penyüsha 

30Hathüyü chingnyü leipü laoei daihen penyüshathü: Apshaphi kü shetjü 
meter 2,250 nyüke,  

31hatü halei penyüsha jem kohshi nyüke, hatü hapa penyüshathü kü Israel 
jatthülei men kü Reuben penyüsha, Judah penyüsha, hatü Levi penyüsha shei 
menteke.  
32Heongphi kü shetjü meter 2,250 nyüke, hatü halei penyüsha jem kohshi 
nyüke, hatü hapa penyüshathü kü Israel jatthülei men kü Joseph penyüsha, 
Benjamin penyüsha, hatü Dan penyüsha shei menteke.  
33Pehephi kü shetjü meter 2,250 nyüke, hatü halei penyüsha jem nyüke, hatü 
hapa penyüshathü Israel jatthülei men kü Simeon penyüsha, Issakhar 
penyüsha, hatü Zebulun penyüsha shei menteke.  
34Heshüphi kü shetjü meter 2,250 nyüke, hatü halei penyüsha jem nyüke, 
hatü hapa penyüshathü kü Israel jatthülei men kü Gad penyüsha, Asher 
penyüsha, hatü Naphtali penyüsha shei menteke.  
35Chingnyü shonpü kü meter haja shü nyuhen. Hapa chingnyü kü shaang mü 
leitü, “Shembüpahatouei nyüke” shei nyükhen.  

Daniel 

Daniel 1 

Daniel hatü Büpalei Küphüthü 

1Judah amei ong Jehoiakimi vanglem lempü vangbong jempabü kü Babylon 
ongpa Nebukadnezzar peiyei Jerusalem shümteke.  
2Shembüpai Judah ongpa Jehoiakim büpalei lak kü shuoh, hatü Kahvangei 
Phopshem leipü douhinangthüao shuohteke. Büpai hathü koei Babylonei 
leiyei büpalei kahvang khümshem dou tuhshingei tuhteke.  
3Hahepak kü ongpai büpalei ong uoshing kü lakchongbü shopü, Ashpenaz kü 
Israel am wüpküpei nyupüthü khongkü longhiong shahishem kübü hatü 
baluhalong hanei jehen ngeükhüam shuohteke. 
4Jomü nethe meipü, büm kü eela neshiüpü, sholi meipü, nyingpü shennyak, 
lomi shouk yao-aokpü, hatü ong uoshingei chongpho aokshampü jehen eteke. 
Ashpenaz-i jomphong kü Babylon amei laiyung hatü shah nyuhhen 
eshuohteke.  
5Ongpai jomphong kü büpalei hahying kübü nyihjeih hahhen hahying hatü 
yiü shuohhen ngeükhüam shuoh. Jomphong kü vangbong jem thahshi 
nyuhpheikü ongpa touei peiyei yaonghen mü nyuteke.  
6Jepüthü khongkü, Daniel, Hananiah, Mishael, hatü Azariah shei Judah am 
phang kübü nyuteke.  
7Lakchongbü shopübai jomphong kü men ja menshuoh: Daniel kü 
Belteshazzar; Hananiah kü Shadrakh; Mishael kü Meshakh, hatü Azariah kü 
Abednego shei menteke.  
8Shejao Danieli ongpalei hahying hatü yiü yingpai laophü nyingi 
nedaünelangi neleipih shei mong kü tem, hatü büpai lakchongbü shopü kü 
ngei hapakei nyeteinyangei neleihen mongshih shei pheshuohteke. 
9Shaang Kahvangi Daniel kü bamhen hatü shinshanghen hapa lakchongbü 
shopübalei mongkü peihü.  

10Shejao hapa lakchongbüi Daniel kü eteke, ngei ngelei shembü ongpa kü 
nyemnyüpeih; mehenangkü büpai nüng hahhen yinghen peü shuoh-ei nyüke. 
Nüngei yienhihien lebü nethethü kei nevai-i büpai nüngei büm nemei-i 
eejema, nüng tata kü ongpai ngelei shangjing daklanghen khih.  
11Hahepak kü Daniel, Hananiah, Mishael hatü Azariah yomhen lakchongbü 
shopübai jepü yombü kü Danieli eteke,  
12nyih an mong aa kü hamphong kü dokei veituh. Hamphong kü haohilai 
hatü yinghen yung mon yahshih. 
13Hapheikü amphong ongpalei hahying hahpü nethethü mü hamphongei 
hangbong shetteiyei veituh, hatü amphongi ham kü mekei veiaokhen, 
hapakei shahphen shuohtuh.  
14Hanangkü büpai ha shah kü mongteke hatü nyih an jom kü dokei veiteke.  
15Nyih an dokpheikü jomi veishingkü, ongpalei hahying hahpü nethethü 
meyü jomphong-üng meipüba hatü nitpüba shei eeteke.  
16Hanangkü yombüi jomphong kü shuohpü hahying hatü yiü tuhtüktü 
jomphong kü haohilai mon jeiyei shuoh.  
17Ha nethethü jom ali kü Kahvangi nyingpühingpü, laiyung, hatü lemphü 
yao-aokhen kihikon shuoh. Ha mü chemi, Danieli mangh hatü manghkhang 
lemphüli tetei eaokteke.  
18Mechem ongpai jomphong müei deihen itpü hepak ngoipa, lakchongbü 
shopübai jom peü Nebukadnezzar touei müei dei,  
19hatü ongpai jomphong mü etei, hatü büpai Daniel, Hananiah, Mishael hatü 
Azariah hathü thühen mü üpayao nedang; hanangkü jomphong ongpalei dou 
kü shüteke.  
20Ongpai mehe mehe shangkü phejao hatü mehe mongshang ejahenshang 
ongching kempü kü nyupü thibüthü hatü phongyompüthü mü jomphong-üng 
shing an meipüba chongjateke. 

21Danieli ong uoshingei chongphoei Persia ong Cyrus-i Babylon neüpü 
thahshi nyu.  

Daniel 2 

Nebukadnezzarlei Mangh 

1Nebukadnezzar ong vaipü vangbong nyipabü kü büpai mangh hük 
manghteke. Hapai büpa longi mongshanghü hatü büpa neshiaok. 
2Hanangkü büpai thibüthü, lashüh dokpüthü, phongyompüthü, hatü lithilen 
kü veiyei tetpüthü kü büpai mehe mangh manghpa, ha eshih shei nyükteke. 
Mechem jomphong peiyei ongpa touei yaongpa,  
3büpai jomphong kü eteke, “Ngei mangh hük manghpü hapai ngei longi 
mongshanghünyüke, hatü hapa mehe lappa, ngei nyinghahhünyüke.”  
4Hahepak kü jomphongi Aramaic shah mü ongpa kü jangei eteke, “Oh Ongpa, 
nüng denden nyutuh! Hamphong kü mangh eshih, hatü ha hami nüng kü 
tetei ephüshah.”  
5Ongpai jomphong kü eteke, “Ngelei mongkü ha temtüktepih: Amphongi ngei 
mehe mangh manghpa hatü hapa nih-ei neephüjema, ngei amphong khih mü 
shaaktükhen hatü ammei shemthü benei nyüphinya leitükhen.  
6Shejao amphongi ngei kü mangh hatü hapa lappü nih-ei ephüjema, ngei 
amphong kü laklei hatü dhüm longpü yahphahen. Hanangkü ngei kü ha 
mangh eshih hatü ha nih-ei ngei kü eshih.”  
7Shao chem jomphongi ongpa kü eteke, “Oh Ongpa, nüngi hamphong kü 
mangh eshih, hatü hamphongi ha tetei ephahen.”  
8Hahepak kü ongpai eteke, “Amphongi ngei kü mangh ne-ejema am peü kü 
aihük hanghi shuohhen ngei temtükpü ammi ha nyingei,  
9ngei deihshi nyupü aimü amphongi hepak luangi yahnüng shei khenyüke. 
Hepak ngoijü lemphü yeiyadaihen shei monglemei amphongi ngei kü 
shahshem hatü nemeipü ehen phaüshah showteke. Hanangkü shaang ngei kü 
mangh eshih, hatü amphongi hapa lappü ngei kü nih-aokteke shei ngei 
nyinghen.”  

10Kaldea am thihivamthüi ongpa kü eteke, “Ongpai mehe phenya, ha 
dükaokhen kahdoknyü kü shennyak üpayao neshiüpih! Ong üpaiyao meshük 
shangkü longpü hatü wong kohpü vaituh, thibüthü hatü lak-ow veipüthü 
nevaijü lithilen veiyei tetpüthü kü hapa keipü douwong nepheangpih.  
11Mehe ongpai phenya, hayü ahshi-üng wongshi khih. Kahvangthü nevaiphei 
keyü ongpa kü üpaiyao ha shakei vamei ne-eaokhen, hatü henüng keipü 
shennyak hangku khongkü nedangpih.”  
12Hapa shah-i ongpa longi mongshih vamhü hatü büpai Babylon kü nyupü 
nahpülangpüthü peü jütükhen ngeükhüam shuoh.  
13Hanangkü nahpülangpüthü, Daniel hatü büpalei küphüthü peü jühen 
ngeükhüam shuohteke.  

Kahvangi Daniel kü Mangh Lappü Hunyüke 

14Mechem ongpalei veshan mübü Ariokh-i Babylon kübü nahpülangpüthü 
jütükhen layaongei daipa, Danieli longi kon kohshi Ariokh kü,  
15“Mehekei ongpai hajük mangpü ngeükhüam shuohpa yo?” shei pheteke. 
Hahepak kü Ariokh-i Daniel kü mehe vampa ha eshuohteke.  
16Ha danei Danieli ongpa touei peiyei büpa kü mangh mehe lappa, ha tetei 
ehen hepak yüteke.  
17Hahepak kü Daniel shemei nyokei leiyei büpalei küphüthü, Hananiah, 
Mishael hatü Azariah kü mehe vampa ha jung ejateke. 
18Büpai jomphong kü lebü Babylon am nahpülangpüthü mü büpa hatü 
büpalei küphüthüao omei nejütükhen shingvaishi hapa shahjo shakei vamei 
tet-aokhen vangsho Kahvang kü phahji yüei phophen nyeanteke. 
19Ha ya-üng hapa shahjo Daniel kü manghkhang hük kü shakei vamhü, hatü 
büpai vangsho Kahvang kü men vihteke.  
20“Kihikon hatü nganhilongü büpalei; mehenangkü Kahvang men denden kü 
longtuh.  

21Büpai hepak vangpanthü yeiyahünyeih; büpai ongthü ong vaihünyeih, hatü 
jomphong nüngtüknyeih. Büpai nahpüthü kü kon shouhnyüpeih, hatü yao-
aokpüthü kü nyingpühingpü shuohnyüpeih.  
22Büpai chülohpü hatü shajothü shakei vamhünyeih; Büpai vangnyak kü 
mehe joshi nyu, ha nyingnyüpeih, hatü vangngaiyü büpa mü nyunyeih.  
23Ngei nüng kü vihnyeih, hatü dhüm shuohnyüpeih, Oh hamei bühipa amei 
Kahvang: Nüngi ngei kü kon hatü ngan shuohnyüpeih, hatü hami nüng kü 
mehe yüpa, ha nüngi shakei vamei huphüteke, Nüngi ham kü ongpalei 
mangh shakei vamphüteke.”  

Danieli Mangh Tetnyüke 

24Hahepak kü Babylon am nahpülangpüthü jühen shingvaishi ongpai jepü 
Ariokh touei Daniel peiyei büpa kü, “Nüngi jomphong tejütük. Ngeipa ongpa 
touei müei deituh, hatü ngei büpa kü mangh lappü tetei eshuohhen” shei 
eteke.  
25Shao chem Ariokh-i ongpa touei Daniel müei heih hatü eteke, “Ngei, ongpa 
nüng kü, mangh mehe lappa, ha tetei ephaaokhen wüpküpei nyupü Judah am 
khong kü shennyak hük dangtepih.”  
26Hahepak kü ongpai Daniel (üpa kü Belteshazzar sheiyao nyüknya) kü, 
“Nüngi ngei kü, ngei mehe mangh manghpa, hatü hapa mehe lappa, ha tetei 
ephaaokhen je?” shei pheteke.  
27Üpa nahpülangpü shennyakiyao, lashüh tetpü amiyao, thibüthü nevaijü 
phongyompüthüiyao ongpai phepü shahjo nih-ei ne-ephaaokpeih,  
28shejao shahjo shakei vamei epü Kahvang hük vangsholei nyüpeih. Büpai 
Nebukadnezzar ong kü ngoikahen nyihthü kü mehe vamhen huteke. Nüng 
lüngei lemshi nyushi eepü nüngei mangh hatü manghkhangü hathü shüpü 
khih:  
29Oh Ongpa, nüng lüngei lemshi ngoikahen nang deihhah-ei nyuteke, hatü 
shahjo shakei vamhüpübai nüng kü mehe vamhen ha huteke.  



1916 

 

 
   Daülangpü Laihing 

© 2005, Bible Society of India. 
 

 
 

 

30Shejao ngei kü ha shah shakei vamhüpeyü ngei mih mü hayaoha nyeinya 
kihikon kohpü nangkü nevai, shejao Oh Ongpa, nüng hatü nüngei mongkü 
peipü mongdeih nyinghen shingvaishi ngei kü ha shakei vamhüpeih.  
31“Oh Ongpa, manghkhang kü nüngi veishingkü nüng shekü lajei longpü hük 
hapayü ahshi-üng longshi, bhihbhihlanglang shei, veiheni nyemshi eeteke.  
32Hapa lajeilei shangjingü daülangpü honi, jaaba hatü bhagchongü ngini, 
hapalei vom hatü shüngkungü melangnyiami, 
33hapalei la nyiami hatü hapalei ladok hatü labhayü hanei nyiami hatü hanei 
ashemi lingpü shiüteke.  
34Mechem nüngi ha kü chishi nyupa, shennyakei laki nehongpü kü yaongvak 
kübü yaong longpü hük lokteke. Hapa yaongi nyiam hatü ashemi lingpü 
lajeilei la kü shüktü nihtükteke. 
35Hahepak kü nyiam, ashem, melangnyiam, ngin hatü hon kemei chemi khih 
mü nihdai, hatü shaonyü hepak kü hah tenshing leipü hahbhang kei lei, hatü 
hapa shing khih shei nelekaokhen mü vanglüki maoei lüdaiteke. Shejao 
yaong payü kahdok peü küppei kahshang longpü leiteke.”  
36Mangh-ü hapa shüpü khih: Shaang ngei, ongpa kü hapa tetei ephüshah.  
37Oh Ongpa, nüngü ongthü khongkü ong khih. Vangsho Kahvangi nüng kü 
ongching hean, ngan, wong hatü müknyinshekhang shuohteke;  
38Nüngei lakmong kü kahdoknyü hangku, kahdok shak kübü yemhimakthü, 
hatü shangouthü peü shak kü vanglem lemhen hean shuohteke. Nüngü hon 
shangjing ha khih.  
39Nüng pheikü nüngei ongching mü shuipü ongching hük vamkahen, shejao 
hapheikü jempabü melangnyiam ongching hük vamei kahdoknyü kemei kü 
vanglem lemkahen.  
40Hatü hapheikü nyiam kei wong kohpü alipabü ongching hük vamkahen; 
nyiami lemphüli ngümei nihtükpükei, hapai lebü ongchingthü peü ngümei 
nihtükhen.  

41Nüngi ladok hatü lajaang hanei ashemi, hanei nyiami lingpü eepü keiha, 
hanteipü ongching nyukahen; shejao nüngi ashem mü nyiami vukei eepü 
keiha, hapa kü nyiamei wong hanei kü nyukahen.  
42Lajaangthü hanei nyiami, hatü hanei ashemi lingtü nyupü keiha, ongching 
hanei wong kohshi hatü hanei wong nekoh-i nyukahen.  
43Hatü nüngi ashem mü nyiam vuktü eepü keiha, shennyak lem longi vukshi 
nyuhen hatü ongpathüi yiükyah lashompai mongjemhühen khehen, shejao 
nyiami ashem nyi nepaknekhampü keiha shennyakthü mong nejemhen.  
44Hathü ongthülei nyih kü, vangsho Kahvangi mechemao nemahnechahhen 
ongching hük linghen, nevaijü vepai nehahhen. Hapai lebü ongchingthü 
kemei ngümtükhen, hatü dohtükkemhen, shejao hapa ongching denden kü 
nyuhen.  
45Yaongvak hük kübü yaong shennyakei laki nehongpü kü lokei, hatü hapai 
nyiam, melangnyiam, ashem, ngin hatü hon kü shüktü ngümtükei eepü 
manghkhang lappeyü hapa khih. Longpü Kahvangi ngoikahen hepak kü mehe 
vamkahen ha huteke. Hapa mangh hatü lappü nihpeyü jiüpü hatü 
hinglemhen nyüke.  
46Hahepak kü Nebukadnezzari Daniel touei aümei sha, hatü büpa kü moila 
hatü ayingshü shuohhen ngeükhüam shuoh.  
47Ongpai Daniel kü, “Hingmei, nüngei Kahvangü kahvangthü khongkü 
Kahvang, hatü ongthülei Shembüpa, hatü shahjo shakei vamhüpüba nyüke; 
mehenangkü nüngi hapa shahjo shakei vamhüaokpü homei ngei nyingteke” 
shei e.  
48Hahepak kü ongpai Daniel shaopü uoshing kü uohütü thintho longi 
shuohteke, hatü Babylon ongching kü vanglem lembü leihü hatü 
nahpülangpüthü peü shak kü khei vaiyei tuh.  
49Danieli ongpa kü yüpü nangkü Shadrakh, Meshakh, hatü Abednego jom peü 
Babylon ongching kü chinglingbüthü vaiyei tuh, hatü Daniel ongpalei ong 
uoshingei chongphoei nyu.  

Daniel 3 

Hon Lajei hatü Awbhaong 

1Nebukadnezzar ongpai hon lajei hük shaopü kü feet 90, hatü ba kü feet 9 
ling, hatü Babylon kahdok Dura Kahjilei shingnüngei tuh. 
2Hapheikü ongpai ong naü-eethü, governorthü, lieutenant governorthü, 
shahnying ebüthü, lop jaobüthü, shahphenbüthü, vanglem lembüthü hatü 
büpalei lakchongbüthü peü büpai lingpü lajei daühen shingvaishi peihen 
nyükteke.  
3Hanangkü ongching kü lakchongbüthü hatü vanglem lempü hean peü kübü 
Nebukadnezzari lingpü lajei daühen peiyei hapa sheshalei yaong.  
4Hahepak kü lenbü hüki ngeüwong anei, “Oh jatphü kübü nanglakthü, 
mükhiphang laolao kübü hatü shahlem laolao epüthü!  
5Amphongi amit, liping, kongkoih, harp, phaam hatü lebü kesho lokpü hadir 
vüngpü ngeü danhinüng, am peü aümei shaei Nebukadnezzar ongpai lingpü 
hon lajei kü khümtuh.  
6Üpai hapa kü aümei shaei nekhümhenshang, hahepak kü-üng yepei bah-ei 
nyupü awbhaong kü shüktükhen” shei lenteke. 
7Hanangkü jomphongi kesho lokpü hadir vüngpü danhinüng, jatphü kübü 
nanglakthü, mükhiphang, hatü shahlem laolao epü nanglakthü peü aümei 
shaei Nebukadnezzari lingpü hon lajei kü khümteke.  

Ven Lepü Nangkü Danieli Küphüthü Nyonghüpü 

8Hahepak kü Babylon am hanei-i Jehoda am nyonghühen peiteke. 
9Jomphongi Nebukadnezzar ongpa kü eteke, “Oh Ongpa, nüng den lushi 
nyutuh!  
10Oh Ongpa, nüngi ngeükhüam shuohteke; hapayü kesho lokpü hadir vüngpü 
ngeü danhinüng peüi hon lajei kü aümei khümhen, 
11hatü üpai ha kü aümei nekhümhenshang, bah-ei nyupü awbhaong kü 
shüktükhen shei shahyan shuohteke.  

12Shejao nüngi Babylon ongching kü chinglingbü vaishi tuhpü Jehoda am 
Shadrakh, Meshakh hatü Abednego hathüi, Oh Ongpa, nüngei ven lenyüke. 
Jomi nüngei kahvang chongnephonyu nevaijü nüngi lingpü hon lajei kü 
nekhümnyu.”  
13Mongshih wong kempai, Nebukadnezzari Shadrakh, Meshakh hatü 
Abednego kü nyükteke. Hanangkü jomphong ongpa touei müei dei, 
14hatü Nebukadnezzari jomphong kü, “Shadrakh, Meshakh hatü Abednego, 
amphongi ngelei kahvangthü chongnephonyu hatü ngei-i lingpü hon lajei kü 
nekhümnyu shei epeyü hingmei je? shei pheteke. 
15Shaang, ammi amit, liping, kongkoih, harp, phaam hatü lebü kesho lokpü 
hadir vüngpü danhinüng, aümei shaei lajei kü khümtuh. Shejao ammi 
hapakei nekhümjema, am peü shaang-üng yepei bah-ei nyupü awbhaong kü 
shüktükhen. Mepa kahvangi am ngelei lak kübü yangaokhenang?”  
16Shadrakh, Meshakh hatü Abednego hathüi ongpa kü, “Oh Nebukadnezzar, 
hapa nangkü shei hamphongi nüng touei yanglem linghahhen nadang neshiü.  
17Nüngi hamphong awbhaong kü yepei shükphülangmao, hamphongi 
chongphopü Kahvangi haleipao ham yangphaaokhen, hatü büpai nüngei lak 
kübüao yangphaaokhen hih, Oh Ongpa.  
18Shejao büpai hapakei neyangphüjao, Oh Ongpa, hamphongi nüngei 
kahvangthü chongnephohen hatü nüngi lingpü hon lajei kü nekhümpih shei 
nüng kü nyinghünyüpeih” shei jangei e.  

Danielei Küphüthü Mahtükhen Temnyüke 

19Hahepak kü Nebukadnezzari Shadrakh, Meshakh hatü Abednego hathü kü 
mongshih, hatü jomphong nangkü büpalei chudeih yeiyateke. Büpai 
nyingnyoipü mü nyetpa shaamshi aw jakhen ngeükhüam shuoh, 
20hatü büpalei veshanthü khongkü wong kohpüthü kü Shadrakh, Meshakh 
hatü Abednego yepei shatü awbhaong kü shüktükhen ngeükhüam shuoh.  
21Hanangkü veshanthüi jom jem kü bhagthuh, shüngthuh, shangshak hatü 
lebü owhiai peü owhütü yepei shatü awbhaong kü shükshuohteke.  

22Shaang, ongpai aw longi shaamshi jakhen ngeükhüam wong mü shuohpü 
nangkü, Shadrakh, Meshakh hatü Abednego hathü yepei shükpü 
shennyakthüao awlomi laiyei jüteke, 
23hatü jom jemü yepei shatü awbhaong jiamei shükshuohteke.  
24Hahepak kü Nebukadnezzar thamaei hantü yaong, hatü büpalei 
lakchongbüthü kü, “Jenphongi shennyak jem mon shatü awbhaong kü 
shükshuohpü nevaipü je?” shei phe. Jomphongi, “Hih, Oh Ongpa” shei 
jangteke.  
25Shejemü, “Veihümao! Ngei shennyak ali awbhaongei kamteiyei, nesha-i 
hatü awyei-i dangkao nelai-i eenyüke, hatü alipabü-ü veiheni vangsho 
phongshan leshi eenyüke” shei e.  

Jom Jem Awbhaong Leipü Vamnyüke 

26Hahepak kü Nebukadnezzari awbhaong shadenei heih-ei, “Shadrakh, 
Meshakh hatü Abednego, Jaipüba Kahvang chongphopüthü, vamkei hatü 
heihkei!” shei nyük. Hahepak kü Shadrakh, Meshakh hatü Abednego 
awbhaong leipü vamteke.  
27Ong naü-eethü, governorthü hatü ongpalei lebü lakchongbüthü peü kemei 
jomphong shinei thai. Jomphong kü awi nelai; shangjing sho hükao nehah; 
jomphongei ashakviha lanshei awi nehah, hatü jomphong kü aw ngü dangkao 
nebüi chongjateke.  
28Nebukadnezzar ongpai, “Shadrakh, Meshakh hatü Abednego hathülei 
Kahvang men longtuh! Büpai büpalei vangsho phongshan shomei büpa 
chongphopüthü yangteke! Jomi büpa kü hinglem, hatü jomei Kahvang 
nevaipheikü, ngelei kahvang chongnephohen hatü nekhümhen shei ngelei 
shahkungnyü dangkao mangei, jomei yangnyu dihen thahshi lanei shuohteke.  
29Hanangkü ngei shahkungnyü hük lingnyüpeih: Üam nanglaki, jathili-i 
nevaijü shahlemi Shadrakh, Meshakh hatü Abednego hathülei Kahvang 
thaüvaüei langmaanhenshang, lakjaang lajaang laaishi shaaktükhen hatü 

jomei shemthü benei nyüphinya leitükhen; mehenangkü hapakei jangaokhen 
mü lebü kahvang meleiyao neshiü” shei eteke.  
30Hapheikü ongpai Shadrakh, Meshakh hatü Abednego hathü Babylon 
ongching kü uoshing dokpa kü anshihteke.  

Daniel 4 

Nebukadnezzari Pü Hük Mangh kü Eepü 

1Nebukadnezzar ongpai kahdoknyü kü nyupü nanglakthü, jatthü hatü 
shahlem laolao epüthü peü touei hapa selam shahjang shomnyeih; am longi 
angeideiyei nyutuh!  
2Jaipüba Kahvangi yashanpü nyangeihepü hatü thamapü ngei kü huphopü ha 
jung amphong kü ephüshah.  
3Büpalei yashanyale meshük longpüang! Büpalei thamapü dou mekei wong 
kohpüang! Büpalei ongchingü nedohnetenpü ongching nyüke; büpa vanglem 
lempü hüdenhalenshi nyuhen.  
4Ngei, Nebukadnezzar, ngelei ong shemei mophimo shangkü hüshemei 
nyuteke.  
5Ngei mangh hük manghpai nyemhüteke. Ngei ngelei lüngei lemshi 
nyushingkü nyembenüng manghkhang hük ngei eeteke. 
6Hanangkü ngei Babylon am tetpüvanpü shennyakthü peü ngei touei peiyei 
ngei kü mangh lappü tetei nyem-epha shei ngeükhüam shuohteke.  
7Mechem thibüthü, lashüh tetpüthü, lithilen veiyei tetpüthü hatü 
phongyompüthü thaiküpüshang, ngei jomphong kü mangh ejateke, shejao 
üpaiyao ngei kü ha mangh tetei ne-ephaaok.  
8Shomshi, Daniel, (üpa kü Belteshazzar shei ngelei kahvangei men menpa, 
hatü daülangpü kahvangthülei laangha büpa kü nyüpa) ngei touei peiküteke, 
hatü ngei büpa kü mangh ejateke.  
9Ngei eteke, “Oh Belteshazzar, thihivamthü khongkü longpüba, daülangpü 
kahvangthülei laangha nüng kü nyüke, hatü nüng shingvaishi shahjo 

nyinghenü wongpü nevai shei ngei nyingnyüpeih. Ngei manghpü mangh-ü ha 
khih. Ngei kü ha mangh tetei eshih.  
10Ngei lüngei lemshi nyushingkü eepü manghkhangü hapa khih: Ngei 
veishuohshingkü, ngei shekü kahdok jiam kü pü hük eeteke, hatü hapa longi 
shaoshi shiüteke. 
11Hapa vangsho kü shongshi, wong kohpüba kohpüba longteke, hatü 
kahdoknyü kübü peüi eeaokhen mü nyuteke.  
12Hapalei phenlak longi veihen meishi, hapa kü betjük longi jükshi– 
kahdoknyüi hahhen changshi shiüteke. Phaüyemthüi hapa püdhüm kü 
nyiumei, ouhiyüh-i hapa pükaothü kü jep lingteke, hatü yemhimak lemphüli 
hapalei betjük hahteke.”  
13Ngei mechem lüngei lemtü manghkhang jung deih-ei nyupa, phongshan 
hük, thamashi, vangsho leipü yiükei-ei eeteke.  
14Büpai ngeüwong anei lenteke: “Hapa pü agtüktuh, hapalei kaothü 
langtüktuh, hapalei phenlak kaongtüktuh, hatü betjük haitüktuh.  
15Shejao püchong hi tünglang nyi nyiam hatü melangnyiami shatü kahdokei 
thüng chi kü tuhphongtuh. Büpa vangsho nyien kü haaishi nyuhütuh, hatü 
büpa phaüyingei yemhimakthü mü nyuhütuh.  
16Büpa kü hangkulei thentoimongdang jeitüktü yemhimakei 
thentoimongdang yah-eishuoh, hatü vangbong nyet hapakei peihhütuh.  
17Hapa baong hanpeyü phongshanthü, hatü hapa shahphenü Daülangpü Hüki 
shuohpeih. Shejüang hangku yem nyunyui Jaipüba Kahvangü hangku 
ongching peü kü Jeiyong; Büpai büpa jepüthü kü shuohnyeih, hatü peü mü 
maanpü hangkuthü kü shuohnyüpeih shei nyinghen.”  
18Nebukadnezzar ongpai, “Hapayü ngei kü manghpü mangh hih” shei e. 
“Belteshazzar, shaang nüngi ngei kü hapa mangh lappü tetei eshih; 
mehenangkü ngelei ongching kü üpa nahpülangpü shennyakiyao ngei kü 
hapa tetei ne-ephaaoknyu. Shejao nüngi payü ephaaokhen; mehenangkü 
daülangpü Kahvang laangha nüng kü nyüke” shei e.  

Danieli Mangh Tetpü 

19Hahepak kü Daniel (üpa kü Belteshazzar sheiyao nyüknya) kansho hük 
longi üaei shah ne-e-i nyu. Hahepak kü ongpai, “Belteshazzar, hapa mangh 
hatü hapa lappai nüng tejü-ü” shei e. Belteshazzari jangei, “Ngelei shembü, 
hapa mangh hatü lappü kemei nüng kü nevai; nüngei vepathü kü nyemjiüdai 
shei deihnyüke!  
20Nüngi mangh kü eepü pü, mepa longshi hatü wong kohshi, vangsho kü 
shongshi shaoshi, kahdoknyü peü philei eehen aokshi,  
21phenlak longi nethe meishi, betjük changshi jükei kahdoknyü kemei 
changshi hahsham, phaüyemthü kü püdhüm shuoh-ei, hatü ouhiyühthüi 
pükaothü kü jep lingei eepa, 
22ha püyü Oh Ongpa, nüng khih! Nüngü longi shaoshi hatü wong kohshi 
longteke. Nüngü vangsho kü shongshi longteke, hatü nüngei nganhiwong 
kahdoknyü peü philei daiteke.  
23Oh Ongpa, mechem nüngi veishi nyupa, vangsho leipü vangsho phongshan 
hük yiüei, ‘Hapa pü agtüktuh, hatü khih mü haümtüktuh, shejao püchong 
payü nyiam hatü melangnyiami shatü kahdokei thüng chi kü tuhphongtuh, 
hatü tünglangü kahmongei tuhphongtuh. Bong nyet mangpeih thahshi büpa 
vangsho nyien kü haaishi nyuhütuh, hatü büpa phaüyemthü kei nyuhütuh’ ” 
shei eteke.  
24“Hapa lappeyü ha khih, Oh Ongpa, hatü ongpa, nüng khüei hapa vamkahen 
shei Jeiyong Kahvangi eteke:  
25Nüngü hangku noknyü khong kübü changtükhen hatü phaüyemthü mü 
nyuhen; nüngü mohoh kei phenha hahhen hatü chingshongei nyien kü 
haaishi shihen. Nüngi Jaipüba Kahvangü kahdoknyü hangku ongching kü 
Jeiyongpa, hatü büpai jepüthü kü hapa ongching shuohnyeih shei nyingei 
mangpei thahshi vangbong nyet nüng hapakei nyuhen.  

26Püchong hatü hapalei tünglang tuhphonghen epü lappeyü mechem nüngi, 
Kahvangi kahdoknyü kü vanglem lemnyeih shei nyingei peihenshang, nüng 
kü ong hean shao nyokei shuohhen.  
27Hanangkü, Oh Ongpa, nüngi ngei epü yahtuh. Mang dou dükpü dohtuh, 
jiüpü düktuh, hatü nehahneyingpü taopathü kü yahyang shinshang hutuh. 
Shejüang nüng nedoh-i angeideiyei nyuhen.”  

Mangh Dhaümpü 

28Ha peü kemei Nebukadnezzar kü jiüteke.  
29Lenyang anpünyi mon angpheikü Babylon ongshem adokei kamteiyaki,  
30büpai ehahteke, “Veituh, ngei müknyinshekhanghen shingvaishi ngelei 
wongi lingpü nyangnyangtoptoppü ong chingnyü meshük longpüang?”  
31Mechem ha shahthü ongpalei ju mongei nyupa, vangsho leipü ngeü hük 
vamei eteke, “Oh Nebukadnezzar Ongpa, nüng kü ha enyüke: Ong ongching 
nüng kübü yandaiteke.  
32Nüngü hangku noknyü khong kübü changtükhen hatü phaüyemthü mü 
nyuhen; nüngü mohoh kei phenha hahhen. Nüngi Jaipüba Kahvangü 
kahdoknyü hangku ongching kü Jeiyongpa, hatü büpai jepüthü kü hapa 
shuohnyeih shei nüngi nyingei mangpei thahshi bong nyet nüng hapakei 
nyuhen.”  
33Nebukadnezzar nang mehe epa, ha lomi jiüteke. Büpa hangku noknyü 
khong kübü changtük hatü mohoh kei phenha hahteke. Büpalei büm vangsho 
nyien kü haaiteke, büpalei hangha kü alang kü kei mum vam, hatü ou kü kei 
lakdhen ladhen luteke.  

Nebukadnezzari Kahvang Menlongnyüke 

34Mechem vangbong nyet peihpa, ngei, Nebukadnezzar vangsho philei 
ngangei vei, hatü ngei kü deih-aokhen chudeih peiküteke. Ngei Jaipüba 
Kahvang kü men long hatü denden nyupü büpa kü dhüm hatü 
müknyinshekhang shuohteke. Büpa vanglem lempü denden kü nyuhen, 
büpalei ongching hüdenhalenshi nyuhen.  

35Büpai kahdoknyü hangku kemei kü kong kei veinyüke. Büpai vangsho 
phongshanthü mü hatü kahdoknyü hangkuthü mü büpai mongpü düknyüke. 
Üpaiyao büpalei lak shonglanghen neaok, nevaijü, “Nüng mehe düknya?” 
shei phehen neaok.  
36Ngei kü bümei chudeih peipü mü chemi ngelei dhüm, ngelei nganhilong, 
hatü ngelei ongching müknyinshekhang nyokei leiküteke. Ngelei 
lakchongbüthü hatü nyümei pamei peüi ngei mongongshi yah, hatü ngei 
ngelei ong uoshing kü sheleipü mao nyeinya dhüm kohpüba kü ongching 
nganhilong yahphüteke.  
37Hanangkü shaang, ngei, Nebukadnezzari vangsho ongpa kü men long, 
vihpülüpü hatü dhüm shuohnyüpeih; mehenangkü büpai dükpü lemphüli 
jiüshangi hatü büpalei lem shahhing nyüke, hatü büpai changmeipüthü 
maanpü leitüknyüke.  

Daniel 5 

Bhamba kü Nyangpü 

1Belshazzar ongpai büpalei chinglong chingvang haja longi nyükei mo longpü 
üh, hatü büpa jomphong mü yiü yingei nyuteke.  
2Yiüi meüei, Belshazzari chepa Nebukadnezzari Jerusalem Phopshem leipü 
yah-ei leipü hon hatü ngini lingpü yungshongthü kü büpa hatü büpalei 
chinglong chingvangthü, büpalei nyühathü hatü yiükphüthüi hathü shong kü 
yiü yinghen deikei shei ngeükhüam shuohteke.  
3Hanangkü jomi Jerusalem leipü Kahvangei Phopshem leipü hon 
yungshongthü yah-ei dei, hatü ha kü büpa hatü büpalei chinglong 
chingvangthü, büpalei nyühathü hatü yiükphüthü peüi yingteke.  
4Mechem jom yiüi chokkempa, jomi hon, ngin, melangnyiam, nyiam, pü hatü 
yaongi lingpü kahvangthü men long.  
5Ngangahük kü hangkulei lak hük vamei ongshemei awdük ngenpü touei 
bhamba kü nyang. Ha laki nyangshingkü ongpai veiteke.  
6Büpalei dhe haiyei büpa longi nyempai büpalei lashüh kheüei kaongteiteke. 

7Ongpai thibüthü, lashüh tetpüthü, lithilen tetpüthü hatü phongyompüthü 
müei deikei shei len. Mechem jomphong peijapa, ongpai jomphong kü, “Üpai 
ha nyangpü ieyei aokhen hatü hapa lappü ngei kü tetei ephahenshang, büpa 
kü ongow owhühen, hatü büpalei üng kü honyük üngkam baongei yükhühen 
hatü büpa ngelei ongching kü jempabü uoshing kü uohühen” shei eteke.  
8Hahepak kü ongpalei nahpülangpü shennyakthü peü peiteke, shejao üpaiyao 
ongpa kü hapa lappü nih-ei ne-eshuoh-aok.  
9Hanangkü Belshazzar ongpa longi nyemei büpalei dhe nyeinya haiteke. 
Büpalei chinglong chingvangthüi mehe dükhen ai mah-ei nyu.  
10Onglanyüi ongpa hatü büpalei chinglong chingvangthülei ngeü danei mo 
hahshingei heih. Pinnyüi eteke, “Oh Ongpa, nüng yangnyu shoshoshi nyutuh! 
Nüng mong teshangkei, hatü nüngei dhe tehaikei! 
11Nüngei ongching kü daülangpü kahvangthülei laangha kohpü shennyak hük 
nyüpeih. Ampa hepak kao kahvangthülei kihikon keiha büpa kü yao-aokpü, 
danaokpü hatü kihikon kohshi nyuhampeih. Nüngei pa Nebukadnezzar 
ongpai büpalei thibüthü, lashüh tetpüthü, lithilen veiyei tetpüthü, hatü 
phongyompüthü shak kü longpü vaishi büpa tuhhampeih.  
12Mehenangkü Daniel, üpa kü ongpai Belteshazzar shei nyük, büpayü 
nyingpühingpü, mangh tet-aokhen kon, neyaoaokbenüng yaoei nih-aokpü 
hatü mongshang peü nyingei eaokpü shennyak hük nyuteke. Shaang Daniel 
kü nyüktuh hatü büpai nüng kü ha lappü tetei ephahen.”  

Danieli Bhamba kü Nyangpü Tetei Epü 

13Hanangkü ongpa touei Daniel müei dei hatü ongpai büpa kü, “Nüngü ngelei 
opa, ongpai Judah leipü wüpküpei müei leipü Daniel je?” shei phe.  
14“Nüng kü kahvangthülei laangha hatü yaoaokpü, danaokpü hatü nyeinya 
kihikon nyüpüja shei ngei danpeih.  
15Ngei nahpülangpüthü, lashüh tetpüthü peü hapa nyangpü ngei kü nih-ei 
nyem-epha shei nyükpeih shejao üpaiyao hapa tetei ne-ephaaoknyu. 

16Nüngi mongshang lemphüli hatü shahjo peü tetei eaoknyuja shei ngei 
shaang danpeih. Nüngi hapa nyangpü ietü hapa lappü nih-ei apha-aokjema, 
ngei nüng kü ong ow owphahen, hatü üngkam baongei honyük yükphahen, 
hatü nüngü ongching kü jempabü longpü leihühen.”  
17Hahepak kü Danieli ongpa kü, “Nüngei thinthothü nüngi tuhhahtuh nevaijü 
hanei am kü yah-eishuoh. Shejoong ngei ongpa kü nyangpü ieshah hatü ha 
mehe lappa, ephüshahma” shei jangei e.  
18Oh Ongpa, Jaipüba Kahvangi ampa Nebukadnezzar kü ongching hean, 
longhiong leihen müknyinshekhang lemphü shuohpeih.  
19Büpa kü hapakei shaopü uoshing yahshuohpü nangkü nanglakthü hatü 
jatthü peü hatü shahlem laolao epü shennyakthü peüi büpa kü nyemei 
kheühampeih. Büpai jütükhüpüthü jütük; yemmü tuhhüpüthü yemmü tuh; 
büpai uoshing dokpalei anshuohhüpüthü nevaijü vütükhüpüthü kü büpai 
mongpükei dükhampeih.  
20Shejao mechem büpa changmeiyei, mong vaanei nemei-i leipa, büpa ong 
uoshing kübü changtük, hatü büpalei dhüm hi ngan ngühlangpeih.  
21Büpa hangku noknyü khong kübü changtük, hatü büpa kü yemhimakei 
thentoimongdang shuoh; büpa phaü gaduthü mü nyu, hatü mohoh kei 
phenha hah, hatü büpalei büm vangsho nyien kü haaishi, Jaipüba Kahvangü 
hangku ongching kü Jeiyong hatü büpai jepüthü kü hapa ongching 
shuohnyeih shei nyingei mangpei thahshi hapakei nyuhampeih.  
22Shejao büpalei hapeü, nüng, ha jung peü nyinglangmao nüngi laophü 
nyingi nenteiaokei maanpü neleinyu.  
23Ha nang jeiyei, nüngi laophü nyingi vangsho Kahvang khüei yaongnyüke. 
Nüngi büpalei Phopshem leipü yungshongthü yah-ei nüng hatü nüngei 
chinglong chingvangthü, nüngei nyühathü hatü nüngei yiükphüthüi hathü kü 
yiü yingteke. Nüngi hon hatü ngin, melangnyiam, nyiam, pü hatü yaongi 
lingpü mük ne-eepü, nevaijü nedanpü nevaijü nenyingaokpü kahvangthü men 

longteke. Shejao Kahvang, üpalei laki nüngei yangnyu hatü nüngei lemthü 
shümshi nyüpa, büpa kü nüngi dhüm neshuoh.  
24Hanangkü Kahvangi hathü shah nyanghen büpalei lak yiüpeih.  
25“Nyangpeyü hapa khih: MENE, MENE, TEKEL, PARSIN 
26Ha shahthü lappeyü ha khih: Mene: Kahvangi nüngei ongching nyihthü 
ieteke, hatü dohpütenpü yah-ei peiteke.  
27Tekel: Nüng dok kü dokteke, shejao dok ne-aongang.  
28Peres: Nüngei ongchingü hantü Media hatü Persia am kü shuohtükteke.”  
29Hahepak kü Belshazzari ngeükhüam shuohpü nangkü Daniel kü ong ow 
owhüteke, honyük hük üngkam baongei yükshuohteke, hatü ongching kü 
büpa jempabü longpü leihü.  
30Ha ya-üng Babylon ongpa, Belshazzar jütükteke,  
31hatü Media am Darius ongpai nyübüh vangbong pejempünyi nyushi hapa 
ongching aetlangteke.  

Daniel 6 

Daniel Mailang Khok kü 

1Darius-i büpalei ongching kü vanglem lemhen shingvaishi governorthü kho 
hük mü kukha jehen temteke.  
2Governor shak kü dousho kü veihen hatü ongpa kü sheühhen shingvaishi 
Daniel mü lebü nyi shei vanglem lembü jeteke.  
3Meshük ne-angi büpa mü vanglem lembü nyi hatü governorthü mü hayaoha 
nyeinya doumei dükpü eeyei ongpai ongching kempü kü büpa kheipa vaiyei 
dükhen temteke.  
4Ha nyingei, vanglem lembü nyi hatü governorthü peü Danieli ongching kü 
dükpülingpü lemphü kü mang yephen lem yem, shejao jomi büpa kü shaipü 
pungpü meheyao neyepaok; mehenangkü büpayü shahhing epü, 
nehetnewongi nenyupü nevaijü meheyao ten neshiüpü shennyak nyuteke.  

5Hahepak kü jomi, “Büpai vaipü vanglem phikü nevaiphei keyü hapa 
shennyak, Daniel vüshihhen lem nedangshasha khih” shei etei.  
6Hanangkü vanglem lembüthü hatü governorthü khong lingtü ongpa touei 
peiyei, “Oh Ongpa, nüng yangnyu shoshoshi nyutuh!  
7Nüngei ongching kü vanglem lembüthü, governorthü, lieutenant 
governorthü hatü lebü lakchongbüthü kemei shah shetteke, Oh Ongpa, nüng 
kü nevaiphei kü üpayao nyih hapüan mongkü lebü kahvang kü nevaijü 
shennyak kü nephophen. Üpai hapa shahkungnyü shaihenshang mailang 
khok kü yepei shüktükhen shei wong kohshi shahkung yankütuh. 
8Shaang, Oh Ongpa, hapa shahkung yankütuh; Media hatü Persia 
shahkungnyü neyeiyapükei neyeiyaaokhen mü nyangei yankütuh” shei eteke.  
9Hanangkü Darius ongpai shahkungnyü nyangei yan.  
10Shaang, mechem Danieli shahkungnyü yanteke shei danpa, büpa shemei 
leiyei büpai düngei phopteipükei shem jaandokei aongei Jerusalem phi kübü 
ümha shadenthü aptü nyih kü jempa jempa aümei shaei büpalei Kahvang kü 
phop hatü menvih shuohteke.  
11Mechem Daniel kü küphüthü peiyei veipa, büpai Kahvang kü phahji yüei 
phopei nyupü eeteke.  
12Hahepak kü jomphong ongpa touei peiyei shahkungnyü yanpü nang eteke: 
“Oh Ongpa, nyih hapüan mongkü, nüng kü nevaipheikü üpaiyao mehe 
kahvang kao nevaijü üpa shennyak kao nephophen, üpai ha nebanghen, 
mailang khok kü yepei shüktükhen shei nüngi shahkung neyanangpü je?” 
Ongpai, “Hih, shahkung wongshongi shuohtepih; Media hatü Persia shahkung 
mechemao neyeiyaaokhen” shei eteke.  
13Hahepak kü jomphongi ongpa kü, “Judea am wüpküpei nyupü khongkü 
shennyak hük, Daniel, büpai dhüm neshuohnyu nevaijü nüngei shahkungnyü 
nebangnyu, Oh Ongpa, büpai düngei nyih kü jempa jempa phopnyüke” shei 
jang.  

14Mechem ongpai ha danpa, büpa longi mongmang hatü vanghe mangshü 
thahshi büpai Daniel yanghen lem yemteke.  
15Hahepak kü ongpa touei shennyakthü peiyei büpa kü, “Oh Ongpa, Media 
hatü Persia amei shahkungnyü ai meyü, ongpai yanpü shahkungnyü yeiyahen 
neaok” shei e.  
16Hahepak kü ongpai Daniel yephen ngeükhüam shuoh hatü büpa mailang 
khok kü yepei shükshuohteke. Ongpai Daniel kü, “Nüngi lanei shuoh-ei 
chongphopü Kahvangi nüng nyemyangpha!” shei eshuohteke. 
17Hanangkü Daniel shingvaishi meheyao yeiyaei yanglem nevamhen 
shingvaishi mailang khok shaden kü yaongba hük küp, hatü ongpai yaong 
shangkü büpalei füoshang shingteke.  
18Sheyü ongpa shemei leiyei neshinechongi, hatü meheyao nehahneyingi 
vangnyak paümteke.  
19Vangngaisho kü ongpa paoei mailang khaokei mokei heih. 
20Mechem büpa mailang khok ngoipa, büpai mongshangei Daniel kü wongmü 
lenei, “Oh Daniel, vanyangyem Kahvang chongphobü, nüngi lanei shuoh-ei 
chongphopü Kahvangi nüng mailangthü kübüao yangphaaokpü je?” shei e.  
21Hahepak kü Danieli ongpa kü, “Oh Ongpa, nüng yangnyu shoshoshi 
nyutuh!  
22Mailangthüi ngei kü neshükhen shingvaishi ngelei Kahvangi büpalei 
vangsho phongshan shomei jomphongei ju kümtükpeih; mehenangkü ngei 
büpa touei mang neshiü, hatü nüng toueiyao pungpü neshiüpü nangkü büpai 
hapa dükpeih, Oh Ongpa” shei e.  
23Hahepak kü ongpa longi mongong hatü mailang khok leipü Daniel yah-ei 
ngaihen ngeükhüam shuoh. Hanangkü jomphongi Daniel mailang khok leipü 
ngaiteke; Danieli Kahvang kü hinglempü nangkü meleiyao makaw ne-ee.  
24Hahepak kü ongpai Daniel nyonghüpüthü peü yephen ngeükhüam shuoh, 
hatü jomphong peü jomei chenyühathü, hapeüthü mü mailang khok kü yepei 

shükshuohteke. Jom chongao mangngoi-i mailangthü laongei shükteke hatü 
vangao khih mü shaaitükteke.  
25Hahepak kü Darius ongpai kahdoknyü kübü jatphüliphü kü shahlem laolao 
epü peü touei hapakei nyangteke: “Amphong mü moihiman nyutuh, selam!  
26Ngei hapa shahkungnyü yannyüpeih; ngelei ong ongching kü nyupü 
nanglak peü Danielei Kahvang kü nyemtuh hatü dhüm shuohtuh: 
‘Mehenangkü büpayü vanyangyem Kahvang nyüke, hatü büpai denden 
vanglem lemkahen; Büpalei ongching mechemao nemahhen, büpa vanglem 
lempü dohpütenpü neshiüküpih.’  
27Büpai hunglangtü yangnyüpeih; büpai vangshothü hatü kahdoknyü kü 
nyangeihepü, hatü yashanyale dou düknyüke. Mailangthüi Daniel jütükhen 
kübüao büpai yangteke.”  
28Hanangkü Darius-i vanglem lempü hatü Persia am Cyrus-i vanglem lempü 
hepak kü Daniel men-e shennyak leiteke.  

Daniel 7 

Danieli Manghkhang kü Yemha Ali Eepü 

1Babylon kü Belshazzar ong vaipü shongpü bong kü Danieli mangh hük 
mangh hatü yanüng manghkhang hük eeteke. Büpai hapa mangh nyangteke:  
2Ngei, Danieli yanüng manghkhang kü vangsho jung ali kübü vanglük vamei 
longpü yungching kü lükei eepeih.  
3Yungching mongeipü yemha longpü ali hüki hük mü laolao vamei ee.  
4Shongpü yemhayü mailang leshi shejao alang kü kei yang kohshi shiüteke. 
Ngei veishi nyushingkü yangthü bhagtük, hatü hangku kei la nyi-i kahdok 
leipü yaonghüteke, hatü hapa kü hangkulei thentoimongdang shuohteke.  
5Shao nyipabü lebü yemha hük ngei touei veiheni sheptao kei vam. Hapayü 
la phihük noei antü, hapalei julei bha hi bha aa kü haampat jem japtü 
hapakei eteke, “Yaongtuh, hatü nüngi aokpü thahshi phai moh-ei hahtuh!”  

6Hapheikü ngei veishi nyushingkü, lebü yemha hük veiheni shangpi shahnyü 
kei vamteke; hapa yemha kü dok kü yang ali hatü shangjing ali kohshi 
nyuteke, hatü vanglem lemhen büpa kü shuohteke.  
7Hapheikü yanüng ngei manghkhang kü alipabü yemha hük, nyemshi hatü 
hanshi, longi wong kohshi ee. Hapa kü nyiambha longpü shiüteke, hatü hapai 
khih mü shaaitü lühtük shejao aopüthü peü la-i shouptükei ee. Shelei eepü 
yemhathü peü mü hapa hayaoha shiüteke, hatü hapa kü vaung an kohshi 
shiüteke.  
8Mechem ngei ha vaungthü nang deihhah-ei nyupa, hatü hathü khongkü shao 
lebü maanpü vaung hük vam, hatü hapa shingvaishi shing linghen shelei 
nyupü vaung jem bhitük. Hapa vaung kü hangkulei mük kei mükthü kohshi, 
hatü ngam epü jubenyeijaang kohshi nyuteke.  

Manghkhang kü Denden Nyupü Hük Jung Epü 

9Mechem ngei veishi nyupa, Aivangpai hapa ong uoshing kü uoteke, Büpalei 
owhiai shüdao kei, hatü büpalei sho phümphah kei shoshi shiüteke; Büpalei 
ong uoshing awlom kei, hatü hapa uoshinglathü awyei kei shiüteke.  
10Büpa toueipü aw yungyen kei yenei vamteke. Haja hajai büpa 
chongphoteke, hatü haja an dok kü haja an büpa touei yaongteke. 
Shahphenbüthü shahtap kü uo, hatü laithü apteke.  
11Hapa vaungi changmeipü shah epü kü ngei veishi nyushingkü hapa 
yemhayü jütük, hatü hapalei büm khih mü dehtü awlom kü shüktükteke.  
12Lebü yemhathü shingvaishiyü jomphongei vanglem lempü hean aetlang, 
shejao hepak kansho hük nyuhen hanteke.  
13Yanüng manghkhang kü ngei veishi nyushingkü, veiheni shennyak hük 
leshi phumi ngeihtü vamei Aivangpa touei peiyei yaong. 
14Hangkuli peüi, jatphüi hatü shahlem laolao epü peüi büpa chongphohen 
shingvaishi büpa kü vanglem lemhen wong hi ngan, dhüm hatü longhiong 
hean shuohteke. Büpa vanglem lempü nedohneteni denden nyuhen, hatü 
büpalei ongching mechemao nemahnechahhen.  

Manghkhang Nih-ei Enyüke 

15Ngei, Daniel, longi mongshanghü, hatü ngei eepü manghkhangi ngei 
nyemhü.  
16Ngei halei yaongshi nyupüthü hük touei thah-ei heih-ei hapa lappü 
meheshang nih-ei eshih shei phe. Hanangkü büpai ngei kü hapa lappü 
ephüteke.  
17“Yemha longpü aliyü kahdoknyü kü vamkahen ongching ali nang nyüke.  
18Shejao Jaipüba Kahvangei nanglakthüi hapa ongching yah-ei den dok kü 
den jom lompü vailanghen.”  
19Hahepak kü ngei alipabü yemha, mepa lebü mü hayaoha, nyemshi, hapalei 
nyiambha-i hatü melangnyiam lakdheni khih mü nihtüknya, hatü aopüthü 
kemei la-i shouptüknya, ha jung meishi nyinghahhüei nyuteke.  
20Hatü hapalei shangjingei vaung an vampü hatü vaung jem bhagei yaktüktü 
hapheikü vampü vaungha kü mük hatü ngam epü ju kohpü, hatü hapayü 
lebüthü mü nyeinya nyemshi eepü ha vaung jung nyinghahhüei nyuteke.  
21Ngei veishi nyushingkü, hapa vaungi Kahvangei nanglakthü mü hok hatü 
neüteke.  
22Hahepak kü Aivangpa peiyei Jaipüba Kahvangei nanglakthü khüambakei 
shahphenteke, hatü Kahvangei nanglakthüi longhiong hean yahhen hepak 
ngoiteke.  
23Büpai ngei kü hapa nihpü ephüteke: Alipabü yemhayü kahdoknyü ongching 
hük vamkahen hatü hapayü lebü ongchingthü peü mü hayaoha chongkahen 
hatü hapai kahdoknyü peü la-i shoupei ngümei yaktükhen.  
24Vaung anü hapa ongching kübü vamkahen ongthü nyüke. Jomphong 
pheikü lebü ong hük vamkahen. Hapayü sheleipü ongthü mü hayaoha 
nyukahen; büpai ongthü jem neütükhen.  
25Büpai Jaipüba Kahvang khüei ehen hatü Jaipüba Kahvangei nanglakthü kü 
shüveidoideihen. Büpai jomei shahkungnyüthü hatü daülangpü mohitapthü 

yeiyatükhen khehen, hatü Kahvangei nanglakthü büpalei vanglem phangkü 
vangbong jem mü hükkeishing nyuhen.  
26Hahepak kü vangsho shahphenpü uoshing kü shahphenhen uohen, hatü 
büpalei longhiong hean yahlanghen hatü büpayü chemjalak kü mahtükhen. 
27Vangsho phangkü nyupü ong hean, hatü ongching hean hatü ongching kü 
lupülongpü hean kemei Jaipüba Kahvangei nanglakthü kü shuohtükhen; 
jomei ongchingü nedohneteni nyuhen, hatü ongchingthü peüi jomei ven 
bangei chongphohen.  
28Hammü hapa nang dohnyeih. Ngei dheyao haishi nyempeih, shejao lemphü 
ngei ngelei mongei jaoei tuhpeih.  

Daniel 8 

Danieli Manghkhang kü Mi Hük hatü Yum Hük Eepü 

1Belshazzar ong vaipü bong jempabü kü, shongpü manghkhang pheikü shao 
ngei nyipabü manghkhang hük eeteke.  
2Manghkhang kü ngeiyü Elam ongching kü Susa chingnyülei nyunyeih shei 
manghteke; ngei Ulai yungyenei hih shei yaongshi manghküteke.  
3Ngei ngangei veishuohshingkü ngei shekü yungyen touei mi chebaongha hük 
vaung luangi nyi kohtü yaongshi ee. Vaung hükü lushi shiüteke shejao 
hükpayao pheishi lupüba aongteke.  
4Mi chebaonghai heshü, apsha hatü pehe phikü vaungi hokpü ngei eeteke. 
Mepa yemhimakiyao büpa khüei neyaongaok, hatü büpalei lakmong kübü 
üpayao neyangaok; büpai mongpükei büpai dük hatü longpü leiteke.  
5Ngei veishi nyushingkü heshüphi leipü yum chebaong hük vamei kahdok kü 
la-i nehongi kahdoknyü bahiyang peü homei mokei peiküpü eeteke. Hapa 
yum kü mük hi mük aa kü vaung longpü hük shiüteke. 
6Yungyen philei ngei yaongshi eepü vaung nyi kohpü mi chebaongha touei 
pei, hatü wongmü hokteke.  

7Hapai mi chebaongha kü hokpü ngei ee. Hapa longi mongshih anei mi 
chebaongha kü hok, hatü vaung nyiphen bhagtük. Mi chebaonghai hapa mü 
khüei hokhen wong neshiüi lei; yum chebaongi mi chebaongha kü kahdokei 
doei shantü la-i shoup, hatü üpaiyao büpa neyangaok.  
8Hapa yum chebaong longi wong koh-ei long; shejao büpa wong kohpü den 
ngoipü hepak kü büpalei vaung bhagdai. Ha shingkü longpü vaung ali 
vangsho jung ali kü meeshi neenei vamteke.  
9Hathü khongkü hük kübü vaung maanpü hük vamei büpalei wong hi ngan 
pehe hatü heong hatü lahtükpü kahdok thahshi daei dai.  
10Hapa vangsho phongshanthü kei wong kohshi longteke hatü büpai vangsho 
lithathü hanei kahdokei vüshih, hatü hathü kü la-i shoup.  
11Vangsho phongshan hük hapa mübü longpü leiteke, hatü nyihjeih büpa kü 
jakpü moila shuohpeyao yahlang, hatü Phopshem dangkao nyettük.  
12Mang dükpü nangkü phongshanthü hatü jomei nyihjeih moila shuohpeyao 
omshi hapa kü lanei shuohtük. Hapa vaungi dükpü lemphüli kü dapüshepü 
nyu.  
13Hahepak kü Daülangpü Hüki epü ngei danteke, hatü lebü Daülangpü Hüki 
shelei epü hük kü eteke, “Manghkhang kü nyihjeih moila shuohpü 
yahlangpü, mangi chingyan kahpaan koei peipü, Phopshem lanei shuohtükpü 
hatü phongshanthü la-i shoupei eepü meshük lushi nyukahenang?”  
14Büpai büpa kü, “Hapayü nyih 1,150 nyukahen hatü hahepak kü dhom hatü 
om kü moila neshuohhen; hapheikü mon Phopshem kü jiüshangpü phoppü 
tupü nyuhen” shei jangei e.  

Phongshan Gabrieli Manghkhang Nih-ei Epü 

15Mechem ngei, Danieli manghkhang eepa, hapa lappü nyinghen kheteke. 
Hahepak kü hanei am veiheni shennyak keiha vamei ngei touei yaongküteke.  
16Hahepak kü Ulai yungyen homei hangkulei ngeü hüki, “Gabriel, hapa 
shennyak kü büpai eepü manghkhang nyinghen nih-ei eyeishuoh” shei 
nyüktü epü ngei dan.  

17Hahepak kü Gabriel, ngei touei peiyei yaongküteke, hatü ngei nyempai 
kahdokei doei sha. Shejao büpai ngei kü, “Oh dipü mahpü hangkuli, hapa 
lappü nyingtuh. Hapa manghkhangü kahdoknyü dohpütenpü jung epü khih” 
shei e.  
18Büpai ngei kü shah eshingkü ngei kahdok kü dhe shüshi shomei doteke; 
hahepak kü büpai ngei kü düktü phukei yaonghütü,  
19ephüteke, “Kahvang mongshihpü nyihhihe kü pheilei mehe vamkahen ngei 
nüng kü ephüshah; mehenangkü hapa manghkhangü ittükpü dohpütenpü 
hepak nang epü nyüke.  
20Nüngi mi chebaongha hük vaung nyi kohtü eepeyü Media hatü Persia 
ongthü nang nyüke.  
21Yum chebaong lappü Greek ongching khih, hatü hapalei mük hi mük aa kü 
vampü vaungü shongpü ong lappü nyüke.  
22Shongpü vaung bhagtükpü shingkü vaung ali vampü lappeyü, hapa jat kübü 
ongching ali hanteitü vamkahen, hatü hathü-ü shongpü ongching kei wong 
kohshi nechongkahen.  
23Jom vanglem lempü dohpü phikü mechem jomei mangi üng lümhenshang, 
monglongpü, mong vaanpü, lupülempü ongpa hük vamkahen.  
24Büpa longi wong kohshi leihen, büpai nyemshi bentüklangtükhen, hatü 
büpai dükpü lemphü kü aokpü danghen. Büpai wong kohpü shennyakthü, 
hatü Kahvangei nanglakthü mahtükhen.  
25Büpalei kon nemeipai lueilemei shemmei leihen, büpai ngeiyü peü mü 
longpü shei changmeihen. Büpai shahvüng neshuoh-i shennyak longi jühen, 
büpai ongthü khongkü ongpa kü dangkao khüei yaonghen; shejao büpayü 
hangkulei laki nehongpü kü mahdaihen.  
26Dhom hatü omthü nang manghkhang nih-ei epeyü jiükahen. Shejao nüngi 
hapayü mongei jaoei tuhtuh; mehenangkü ha jiükahen shao hepak luangi 
nyüpeih.”  

27Hanangkü ngei, Daniel mongshangpai nyih kansho hük tüngei nyu, hatü 
hapheikü layaongei ongpai ngei kü yahphopü dousho kü dükei dai, shejao 
hapa manghkhangi ngei üathamahüteke hatü ngei ha nenyingaok.  

Daniel 9 

Danieli Phoppü 

1Media am Xerxeslei cheha Darius Babylon ongching kü ong vaiteke. 
2Büpai ong vaipü shongpü bong kü Shembüpai Jeremiah thibü kü Jerusalem 
bong pejempüan lavüngtoiyei yakphonghen shei epü nang ngei, Danieli 
daülangpü laithü kü yemei nyu.  
3Hanangkü ngeiShembüpa Kahvang touei lepei leiyei büpa kü phopei, 
khümei, shüaeiyungleyei hatü dhoila ashak ümtü, depla nyiotü phop.  
4Ngei, Shembüpa ngelei Kahvang kü phopei hatü mang lahteke: 
“OhShembüpa, longpü hatü nyempühanpü Kahvang. Üami nüng kü bamnya 
hatü nüngei shahkungnyü ven bangnya, nüngi hathü kü vangpüshuwpü hatü 
bampü nedoh-i nyunyüke;  
5hami mang thahteke hatü nejiüpü düktükteke. Ham ahshi-üng nemei hatü 
nüng kü khüteke; nüngi kangpü douthü yakphongtü ham lemnyong kü 
lüdaiteke.  
6Nüngei men kü hamei ongthü, hamei longthü hatü hamei bühipathü hatü 
kahmük kü nyupü nanglakthü kü nüng chongphopü thibüthüi epü shah hami 
nebang.”  
7Oh Shembüpa, nüngü daülangpü, shejao shinnyih hamü veüi jümtü 
nyüpeih– Judah shennyakthü hatü Jerusalem nanglakthü yopailei hatü tailuei 
Israel nanglakthü kung kahdokei nüngi haitükpeyü jomi nüng kü 
hingnelempü nangkü khih.  
8Oh Shembüpa, hamei ongthü, hamei longthü hatü hamei bühipathü veüi 
jümtü nyüke; mehenangkü hami nüng khüei mang thahteke.  
9Hami büpa khülangmao Shembüpa, hamei Kahvangü phahjipü hatü mang 
tükpü nyüke;  

10hamphongi Shembüpa, hamei Kahvangi büpa chongphopü thibüthü homei 
ham kü shuohpü shahkungnyü nebang.  
11Israel am peüi nüngei shahkungnyü kü pungteke, hatü nüngei shah 
nebanghahhüei lemnyong kü lüdai. Hami nüng khüei mang thahpü nangkü 
nüng chongphopü Mosa homei shuohpü shahkungnyü kü nyangei nyupü 
thaüvaü kemei ham kü hetteke.  
12Nüngi ham hatü hamei vanglem lembüthü khüei dükhen shei epü shahthü 
peü ham kü shangpong longpü shuohpai jiüteke, hatü mepa Jerusalem khüei 
nyüpa, hapa keiha vangsho phangkü mechemao nedükangpih.  
13Mosa shahkungnyü kü nyangei nyupü hanghi kemei ham kü hetteke, shejao 
hamei mang kübü mong lepei, nüngei shahhing phei müei Shembüpa, hamei 
Kahvang bampü yemei nelei.  
14HanangküShembüpai ham kü hanghi shuohteke; 
mehenangkü Shembüpa Kahvangi dükpü lemphüli jiüpü nyüke; shejao hami 
büpalei ven nebang.  
15“Shaang, Oh Shembüpa, nüngei laklu wong longpai ham Ijip leipü 
mülangpü hatü shinnyih thahshi nüngei men nemahnechah-i tuhpü Kahvang, 
hami mang thahteke, hatü hami nejiüpü dükteke.  
16OhShembüpa, peihdaipü hepak kü nüngi dükpü daülangpü douthü keiha, 
nüngi Jerusalem chingnyü kü, nüngei daülangpü kahshang kü hamei mang 
hatü bühipa ami pungpü nangkü nüng mongshihpü yahlangshihma. 
Mehenangkü hami mang thahpü nangkü chingyowyüpi jatthü touei ham hai 
dangteke.  
17Hanangkü shaang, Oh hamei Kahvang, nüng chongphobüi phoppü hatü 
phepü kü bangshih, nüngei men kü, Shembüpa, nüngei Phopshem bentükpü 
kü phahjiei veitü lingei leishihma.  
18Nüngei dhaong shaangshih, Oh ngelei Kahvang, hatü banglangshih. Nüngei 
mük vamei nüngei men epü chingnyü bentüklangtükpü kü veituh. Hami nüng 

kü phepeyü ham daülangpü leipü nangkü nevai, shejao nüngei phahji longpü 
nangkü phenyüpeih. 
19Oh Shembüpa, banglangshih; Oh Shembüpa, mang tükshih; OhShembüpa, 
bangtuh hatü dou dükshih; Oh ngelei Kahvang, tepheidai; mehenangkü 
nüngei chingnyü, nüngei nanglakthüi nüngei men enyüpeih.”  

Hapta Pejempüan 

20Mechem ngei shah eyei, phopei, ngelei mang hatü ngelei nanglakthülei 
mang lah-ei, hatü Shembüpa, ngelei Kahvang kü büpalei daülangpü 
Phopshem nangkü ngei phopei nyupa,  
21ngei shelei manghkhang kü eepü Gabriel, ombaong kü moila shuohpü 
hepak kü ngei touei piyei shühküteke.  
22Büpai ngei kü, “Daniel, ngei nüng kü nyingaok danaokhen kihikon 
shuohhen peiküpeih” shei ephüteke. 
23“Mechem nüngi Kahvang kü phopei chongpangpa, büpai nüng kü jangteke. 
Büpai nüng kü longi bamnyüke, hatü ngei nüng kü ha ephahen peiküpeih. 
Ngei nüng kü ha nih-ei ephüshingkü mong shuohtuh hatü manghkhang 
nyinghahtuh.”  
24Hapta pejempüanü nüngei nanglakthü hatü ammei chingnyü mang dükpü 
kübü dohdaihen, mang mahtükmentükhen, mang yaktükhen hatü 
nedohnetenpü daülangshemshepü hatü shahhing koei peihen, manghkhang 
hatü thihivam shah dhaümhen hatü daülangpü Phopshem thiteiphuei daühen 
shingvaishi epü khih.  
25Hapa nyingtuh: Jerusalem lingei leihen ngeükhüam shuohpü hepak mebü 
thiteiphutükpü ongpa peipü thahshi hapta nyet nyukahen; hapta pejempünyi 
kü Jerusalem chingshongthü hatü veyomshing ne-yei linghen shejao hapayü 
shangpong yakyingpü hepak vaikahen.  
26Hapta pejempünyi peihpheikü, thiteiphutükpü ongpayü jütükhen hatü 
meheyao neshiühen, hatü peikahen nyupü ongpalei veshanthüi chingnyü 

hatü Phopshem mangtükhen. Dohpütenpeyü bünghiyang kei peikahen hatü 
dohpü ngoishi vehok nyukahen.  
27Hapa ongpai hapta hük shingvaishi shennyak longi mü vangpüshuwpü 
linghen hatü hapa hapta hükkei shing daishi büpai jakpü moila hatü moilathü 
dohtükhen; hatü hathü shing nangjeiyei benpülangpü shuohpübai büpa shing 
temtükpü dohpütenpü mangngoi thahshi Phopshemei jiühitnalaibenüng 
tuhhen.  

Daniel 10 

Danieli Manghkhang kü Shennyak Hük Eepü 

1Cyrus ongpai Persia kü vanglem lempü vangbong jempabü kü Daniel (üpa 
kü Belteshazzar sheiyao nyüknya) touei shah hük shakei vam. Hapa shah-ü 
shahhing hatü hapayü vehok jung shiüteke. Hapayü büpa kü manghkhang kü 
nih-ei eshuohteke.  
2Hahepak kü ngei, Daniel hapta jem thepeiyoungei nyu.  
3Hapta jem mangpeih thahshi ngei hetmei nehah; phai nehah nevaijü ngelei 
jui yiü kü nejep hatü sho kü meli nyioei sho nehai-i nyuteke.  
4Hapa bong shongpü len, nyih hapüalipabü kü ngei Tigris yungkungei 
yaongshi nyu.  
5Ngei ngangei veishingkü shennyak hük nyemin ashak ümtü büpalei 
shüngshep honi mon sheptü eeteke.  
6Büpalei bümü chüshaü kei nyangnyangshi, büpalei dhe klang kei, büpalei 
mük awnya kei, büpalei lakhilayü melangnyiam thittükpü keiha hatü büpalei 
ngeü-ü khongnyü longpülei ngeü kei nyuteke.  
7Ngei, Daniel monhai hapa manghkhang eeteke; ngei mü nyupü shennyakthüi 
ha ne-ee, shejao jomphong longi nyempai nyaiyei daiyei jodaikem.  
8Hapa yashanpü manghkhang kü veiyei ngei mon yaongshi nyu; ngei wong 
kemei; ngei mahngmük mahngshe kei haiyei leidai. 

9Hahepak kü büpai epü ngei dan, hatü büpai epü kü ngei bangei dhe kahdok 
kü shüshi shomeiyingei sha.  
10Shejao hahepak kü lak hüki ngei kü shong, hatü lakhila kü düktü ngei 
yaonghü, shejao ngei nedoh-i kheüei nyuteke.  
11Büpai ngei kü, “Bampü Daniel, ngei nüng kü epü shah kü mong shuoh-ei 
bangtuh. Nüng yaongtuh; mehenangkü ngei nüng touei shompü khih” shei e. 
Mechem büpai ngei kü ha epa, ngei kheüyaki yaongteke.  
12Hahepak kü büpai ngei kü, “Daniel, nüng tenyem. Shongpü nyih kübü 
pangei kihikon danghen shingvaishi nüng nyingi Kahvang touei nenteiaokei 
leihen mü ngei mong kü temteke, hatü nüngi phoppü dantepih, hatü 
shaangao nüngi phoppü kü jangei peinyüpeih.  
13Shejao Persia ongching ongpai nyih hapühük thahshi ngei khüei yaongpeih. 
Hahepak kü vangsho phongshan longpüthü khongkü hük, Mikhael, ngei kü 
sheühnüng peiküpeih, hatü ngei büpa Persia ongching kübü ongpa mü 
tuhphongpeih.  
14Dohpü nyih kü ammei nanglakthü kü mehe vamkahen ha nüng kü nih-ei 
ephahen ngei peiküpeih. Hapa manghkhangü ngoikahen nang epü khih.”  
15Mechem büpai ngei kü ha epa, ngei ngelei dhe kahdok kü shüshi sha hatü 
shah ne-e-i nyuteke.  
16Hahepak kü veiheni shennyak kei, hüki ngelei ju kü hong, hatü ngelei ju 
apei shah ehen chongpang. Ngei touei yaongshi nyupüba kü, “Ngelei shembü, 
manghkhang homei ngei longi hapakei shangponghüteke hatü ngei wong 
kemdaiteke.  
17Mekei ngei, nüng chongphobü, ngelei shembü mü shah eteiaokhenang? 
Ngei wong kemdaiteke hatü ngü heehenao neaoknyu” shei eteke.  
18Shao veiheni shennyak lepü hüki ngei kü hong hatü ngei wong kohhü.  
19Büpai, “Oh Kahvangi bampüba, nüng tenyem, nüng mong yangtuh, wong 
kohtuh hatü monglongtuh” shei eteke. Mechem büpai ngei kü epa, ngei kü 

wong vam, hatü, “Ngelei Shembüpai etuh; mehenangkü ngei wong 
kohhüteke” shei e.  
20Hahepak kü büpai, “Ngei nüng touei mehekei peipa nüngi nyingla? shei 
phephüteke. Shaang ngei Persia ongpa khüei hoknüng nyokei leihen hih, hatü 
mechem ngei büpa neütükhen, Greek ong vamkahen;  
21shejao shahhing laitap kü mehe nyangei nyu, ha shong ngei nüng kü 
ephüshah. Israel yompü Mikhael phongshan mü lenei jom khüei hokhen 
üpaiyao ngei kü nesheühphünyu” shei e.  

Daniel 11 

1Media am Darius-i vanglem lempü shongpü bong kü-üng ngei büpa kü 
sheühhen, hatü wong kohhühen yaongpeih.  

Ijip hatü Syria Ongching 

2Shaang, ngei nüng kü shahhing ephüshah: Persia kü ong jem nyeinya 
vamkahen, hatü alipabü ongpayü jom peü mü shemmei nyukahen. Mechem 
büpai mop homei wong koh-ei leihenshang, büpai Greek ongching khüei 
yaonghen.  
3Hahepak kü hampa ong hük vamkahen; büpai longi wong kohshi vanglem 
lemhen hatü büpai mongpükei dükhen.  
4Hatü mechem büpai vanglem lempü wongkoh hepak nyuhen, büpalei 
ongching mangdaihen, hatü shing ali antü handaihen. Büpalei iy kübü 
nephaakpü hüki vanglem lemhen, shejao büpai kei wong kohshi vanglem 
nelemhen; mehenangkü büpalei ongchingü bhitükhen hatü mih kü 
shuohtükhen.  
5Hahepak kü pehephi kübü Ijip ongpa wong kohshi vamhen, shejao büpalei 
veshan mübü hük büpa mao wong kohpüba leihen, hatü büpai wong longi 
kohshi vanglem lemhen.  
6Bong shohük pheikü jom mongjem ponghen. Pehe ongching kübü Ijip ongpai 
laophülei yiükha apsha ongching kübü Syria ongpa kü doi deishihhen, shejao 

mongjem pongpü neshenhen. Pinnyü hatü chepaha, chehathü hatü pinnyü 
mü deishihpü aathü peü jütükhen.  
7Meshük ne-angi pinnyülei shem am hüki ong vaihen. Büpai Syria ongpalei 
veshanthü khüei hokhen; jomei penyüsha benei shühen, hatü hok neühen.  
8Büpai jomei kahvangthü, lajeithü hatü honi ngini lingpü douvang 
yungshongthü Ijiplei koei leidaihen. Bong shohük büpai apsha ongching, 
Syria ongpa mü nehokhen.  
9Hahepak kü Syria ongpai Ijip ongpa mü hokhen, shejao büpa laophülei 
kahdokei nyokei leidaihen.  
10Büpalei chehai hokhen temhen hatü veshan longi daihen hatü yungnyü 
bünghiyangi keiha peü maoei shanhen hatü vepathülei penyü shaden thahshi 
hahhen.  
11Mongshih anei pehe ongching kübü Ijip ongpai Syria am mü hokhen daihen 
hatü veshan longi yephen, shejao büpayü mih-i neühahhen.  
12Mechem veshanthü yepei daihenshang, büpa changmeihen, hatü haja haja 
jütükhen, shejao büpa aokpü dangpeih shei nenyuhen.  
13Mehenangkü Syria ongpai shongpü mü nyeishi veshanthü thaihen, hatü 
vangbong shohük pheikü büpai veshanthü longi lahhilaong changshi temtü 
hokhen daihen.  
14Hapa nyihthü kü longshi shingi Ijip ongpa khüei yaonghen. Manghkhang kü 
eepü hapa jiühühen shingvaishi nüngei nanglak khong kübü shahkung 
nenyingpüthü hanei khüei yaonghen, shejao aokpü nedanghen.  
15Hahepak kü Syria ongpa peiyei pe-i shonlangpü chingnyü shümhen hatü 
hahtükhen. Ijip veshanthü khangei neyaonghen; meiden dohpü 
veshanthüiyao wong kemdaipü nangkü jom khüei neyaongaokhen.  
16Shejao Syria am khüei peijapüthü kü jomi mongpükei dükhen, hatü üpaiyao 
jom khüei neyaongaokhen. Büpai nethe meipü kahdok kü chonglingei nyuhen 
hatü hapa büpalei lakmong kü nyuhen.  

17Hahepak kü büpalei ongching wong kempai mekei vehok neühen shei 
küpjan tempai Ijip mü büpai chingmei linghen. Hapa ongching mahtükhen 
shingvaishi büpai laophülei yiükha doi deishihhen, shejao hapai shei büpa kü 
nanglei neshiühen hatü aokpü nedanghen. 
18Hapheikü yungnah phi kübü jatthü lemei dhe lepei leihen hatü hathü ching 
longi hahhen. Shejao veshan mübü hüki büpa nebahnevaipü dohtükhühen; 
hih, büpa nebahnevaipü büpa kü büpai nyokei shuohhen. 
19Ongpai laophülei kahmükei yangshing yemei leihen, shejao mih-i büpa 
neühen hatü hapai büpa dohpütenpü vaihen.  
20Hahepak kü büpalei shing kü jeiyei lebü ong hük vamhen, büpai laophülei 
ongching mopi müknyinshekhanghühen lakchongbüthü shomei shathai longi 
thaihen. Shejao bong shohük mong aa kü mongshihteipü nevaijü vehok kü 
nevai-i büpa jütükhen.  

Nemeipü Syria Ongpa 

21Büpalei uoshing kü jeiyei nemeipü, ong vaihen nejiüpü shennyak hük 
vamkahen hatü büpa ngangahük kü peikahen hatü kon nemeipü lingei ong 
uoshing aetlanghen.  
22Veshanthü hatü vangpüshuwpü ongpa dangkao chemjalak kü maotükhen 
hatü thittükhen.  
23Mih mü mongjem pongei lebü jatthü lueilemei, hatü büpa jat maanpü kü 
vanglem lemlangmao büpa wong kohpüba leihen.  
24Shahvüng neshuohpü kü büpai peü mü shemmei ongching hahtükhen, hatü 
büpalei bühipa üpaiyao nedükpü dou dükhen. Büpai büpa phei müpüthü kü 
vehok kü aetpüshepü, gühpükaaipü mophimothü hanhen. Büpai chingnyü 
penyüshathü benhen küpjan linghen, shejao lomi büpalei hepak kemdaihen.  
25Ijip ongpa mü hokhen büpai monglongshi veshanthü temhen, hatü Ijip 
ongpai wong kohpü veshanthü longi mü vehok hokhen. Shejao Ijip ongpai 
mih-ei kon nenyingpü nangkü aokpü nedanghen.  

26Büpa mü nükdep hük kü hahpü mongkhenthüi büpa luhahhen. Büpalei 
veshanthü longi jühen hatü maotükhen.  
27Hahepak kü ongpa nyi nükdü hük kü hahhen chemi uohen, shejao jomi 
hüki hük khüei ten temhen, shejao jomi napeyü aokpü nedanghen; 
mehenangkü ha shing ittükpü hepak shao-üng mangngoi.  
28Syria ongpai mop longi koei laophülei kahdokei leihen, shejao büpalei 
mongkü Kahvangei daülangpü vangpüshuwpü mangtükhen temhen. Büpai 
mongpükei dükhen hatü laophülei kahdokei leihen.  
29Pheishi shao büpai Ijip hahhen, shejao hahepak keyü sheleipü kei nevai-i 
nyuhen.  
30Mehenangkü büpa khüei Kittim leipü jahasthü peihen, hatü büpa nyemei 
mongmah-ei nyokei leidaihen. Büpa mongshih-ei nyokei leiyei Kahvangei 
daülangpü vangpüshuwpü khüei dou dükhen. Büpa nyokei leiyei Kahvangei 
vangpüshuwpü yaktükpüthülei shah yahhen.  
31Büpai shompü veshanthüi Phopshem nyettükhen. Jomi nyihjeih moila 
shuohpü dohtükhen hatü benpülangpü peihüpü jiühitnalai halei tuhhen.  
32Büpai yawh-eiyangei vangpüshuwpü nebangpüthü leipü sheühpü yahhen, 
shejao Kahvang kü wong kohshi vaipüthüi büpa mü hokhen.  
33Kon kohpü mübüthüi mih longi mü jomei kihikon hanteihen, shejao kanja 
shingvaishi jomphong hanei vehok kü mahhen, nevaijü aw kü jakei jühen, 
aetpüshepü ponghen nevaijü khoklat kü küphen.  
34Mechem jomphong lomoh ponghenshang, sheühpü maani danghen, hatü 
mong kempai nevaijao jom mü omhen. 
35Jomphong daühühen hatü kawhikang neshiüi henghen shingvaishi kon 
kohpüthü hanei huluh shuohhen. Dohpü hepak, Kahvangi itpü hepak 
mangngoi thahshi ha nedoh-i nyukahen.  

Changmeipü Ongpa 

36Syria ongpai büpa mongpükei dükhen. Kahvangthü peü mü büpa-üng 
longpüba shei changmeihen, hatü Jeiyong Kahvang khüei nyembenüng shah 

longi ehen. Kahvang mongshihpü hepak mangngoi thahshi büpai aokpü 
dangei ha dükaokhen; mehenangkü mehe temtük, hapayü dükshasha.  
37Büpai chebü chepai khümpü kahvangthü ne-ienelemhen, nevaijü nyühathüi 
kenpü kahvang kü dhüm neshuohhen, hatü mepa kahvang kao dhüm 
neshuohhen; mehenangkü büpayü peü mü longpeih shei deihhen.  
38Ha nang jeiyei büpai penyüsha yompü kahvang kü dhüm shuohhen; chebü 
chepai nenyingpü kahvang kü hon hi ngin, douvang yaongthü hatü 
thinthothü noshi khümhen.  
39Kung amei kahvang leipü sheühpü yah-ei büpai wong kohpü penyüshathü 
bentükhen. Üami büpa mü nyingteiyei leinya, büpai jomphong kü mop hatü 
dhüm longi shuohhen, hatü uoshing shaopü kü nanglak longi shak kü 
vanglem lemhen, hatü jom kü kahdok yahshuohhen.  
40Dohpü hepak kü Ijip ongpai büpa mü hokhen, shejao Syria ongpai büpa mü 
khüei alüngleple kei vehok koyeithü, koyei veshanthü hatü jahasthü müei 
peiyei hokhen. Büpai kahmükthü longi hahtükhen hatü bünghiyangi kei 
maotükhen.  
41Büpai nethe meipü kahdokao hahhen, hatü haja haja büpalei lak kü dihen 
shejao Edom, Moab hatü Ammon kahmük phaihan longshi shing büpalei lak 
kübü yanghen.  
42Mechem büpai kahmükthü hahhenshang Ijip dangkao neyangaokhen.  
43Ijip amei hon hi ngin hatü mopnyümopha peü büpalei lakmongei 
shümlanghen; büpai Libya hatü Ethiopia nyiphen hahtükhen.  
44Hahepak kü heong hatü apsha phi leipü peipü shahjangi büpalei mong 
hanhühen hatü büpa mongshih-ei layaongei daiyei beneilangei shennyakthü 
longi jütükhen. 
45Büpai yungching hatü nethe meipü kahshang nyi aa kü longhiongei 
ashakshem longpü vehen. Shejao üpaiyao büpa kü sheühhen neshiüi büpa 
hammü dihen.  

Daniel 12 

Dohpü Hepak 

1Hahepak kü longpü vangsho phongshan Mikhael, üpai nüngei nanglak 
yomnya, büpa peikahen. Jatthü chongpanghinüng hapakei chemao 
mangvampü shangpong yakying hepak hük peikahen. Shejao shangpong 
hepak kü nüngei nanglakthü üamei men laitap kü nyangei nyu, yanghen.  
2Üam meshük diyei kahmongei nyu, yangei leihen; hanei nedohnetenpü 
yangnyu yem touei, hatü hanei veüpong hatü denden mongmangpü touei 
nyuhen.  
3Kenhingpüthü vangsho nyangnyangpükei nyahen hatü üami mih longi 
daülangshemshepü touei müei lei, hathüyü denden kü lithathü kei nyaahen.  
4Shejao nüng, Daniel, dohpü hepak mangngoi thahshi hapa lai küptüktuh 
hatü füoshang shingtüktuh. Longshi shingi hamebü hammü shei mehe 
vamnya ha nyinghüei longteihen.  
5Hahepak kü ngei, Daniel, veishuoh shingkü ngei touei panyi peiyei 
yungdang phipong kü yaongküteke.  
6Henyi khongkü hüki nyemin ashak ümtü yung shangei yaongpüba kü, 
“Hathü yashanyalepüthü dohpü ngoihen meshük lushi nyukahenang?” shei 
eteke.  
7Nyemin ashak ümtü yung shangkü yaongpü shennyaki büpalei laknyong 
lakdah vangsho philei haongei vanyangyem Kahvang men kü vangei, 
“Hapayü bong jem mü hükkeishing nyukahen” shei epü ngei danteke. 
Mechem daülangpü nanglakthü kü shüveidoideipü dohhenshang, hathü 
douthü kemei dohpü vaihen.  
8Büpai epü ngei danteke, shejao nenyingaok. Hanangkü ngei, “Ngelei 
shembü, hathü mekei dohhen hatü ha kübü mehe vamkahen?” shei pheteke.  
9Büpai jangteke, “Daniel, nüng leidaituh; mehenangkü hathü shahthü dohpü 
mangngoi thahshi joei küpei tuhtuh.  

10Longshi shing daütükhen shejao nemeipüthü nemei-i nyuhen. Nemeipüthü 
üpayao ha nenyingaokhen shejao kon kohpüthüi ha nyingaokhen.  
11Nyihjeih moila shuohpü dohtükpü hatü benpülangpü peihüpü jiühitnalai 
chongpangpü hepak kübü pangei nyih 1,290 chongkahen.  
12Nyih 1,335 peihpü thahshi üami hinglemei nyuhen, jomphong mongonghen.  
13Shejao nüng, Daniel, dohpü ngoishi hinglemei nyutuh. Nüng didaihen, hatü 
dohpü nyih kü nüngei laklei yahhen nüng yangei leihen.”  

Hosea 

Hosea 1 

1Judah amei ongthü, Uzziah, Jotham, Ahaz, hatü Hezekiah hepak kü, hatü 
Joashlei cheha Jeroboami Israel kü ong vaipü nyih kü Beerilei cheha Hosea 
touei Shembüpalei shah peiteke:  

Hosealei Chenyüha hatü Hapeüthü 

2Mechem Shembüpai shongei Hosea homei Israel am kü epa, büpai Hosea kü, 
“Daituh, nüngi laophü shing mükbongjuyungla hük yahtuh, hatü 
mükbongjuyung hapeüthü bühtuh; mehenangkü nanglakthüi ngei 
yakphongtü daiyei mükbongjuyung longi düknyüke” shei e.  
3Hanangkü Hosea daiyei Diblaimei yiükha Gomer mü shem yem, hatü pinnyü 
büm nekongi lei, hatü yeshang hük büh.  
4Shembüpai Hosea kü, “Hapa naü kü Jezreel shei mentuh; mehenangkü 
meshük ne-angi ngei Jezreelei jüpü nangkü ngei Jehu am shem mahtükhen, 
hatü Israel ongching ngei dohtükhen.  
5Ha nyih, ngei Jezreel kahjilei Israel amei wong kohpü veshanthü 
mahtükhen” shei e.  
6Gomer shao büm nekongi lei, hatü yiükha hük büh. Shembüpai Hosea kü, 
“Pinnyü kü Lo Ruhamah shei mentuh; mehenangkü ngei hajük kü Israel 
nanglakthü kü nebampih, hatü jom kü mang netükpih. 
7Shejao Judah nanglakthü kü ngei bampü huhen, hatü ngei jom yanghen, 
hatü hayü lah-i, yani, vehoki, koyeithüi nevaijü koyei veshanthüi nevai, 
shejao Shembüpa, jomei Kahvangi yanghen” shei e.  
8Gomer-i Lo-Ruhamah büh-ei paümei longpheikü shao pinnyü büm nekongi 
lei, hatü yeshang hük büh.  
9Shembüpai Hosea kü, “Büpa kü Lo-Ammi shei mentuh; mehenangkü Israel 
amü ngelei nanglak nevai, hatü ngei jomei Kahvang nevai” shei e.  

Israel am Ja Lingei Leihen 

10Israel amü ienüng neaok, shethen neaoki yungching bhihhiphang kei daei 
leihen. “Amphong ngelei nanglak nevai” shei jom kü epü nangjei, 
“Amphongü vanyangyem Kahvangei hapeüthü” shei nyükhen.  
11Judah nanglakthü hatü Israel nanglakthü mongjemhen, hatü jomi jom shing 
mübü hük jehen, hatü jomi hapa kahmük yahhen hatü dapüshepü nyuhen; 
mehenangkü hapa Jezreel nyih-ü longpü nyih vaikahen.  

Hosea 2 

1Hanangkü jempü Israel am kü “Kahvangei nanglakthü” hatü “Shembüpai 
bampüthü” shei nyüktuh.  

Shahhing Ne-epü Gomer Israel 

2Ngelei hapeüthü, anyü kü lohtuh; mehenangkü pinnyü ngelei nyüha nevai, 
hatü ngei pinnyülei baha nevai. Pinnyü kü mükbongjuyung dhe kohpü kübü, 
hatü büm yupü kübü dohhen loh-eishuoh.  
3Hei nevaijema ngei pinnyü moi paipü nyih kü kei bümbai tuhphonghen, 
hatü ngei pinnyü-ü bhih kahdok, hatü shingkong kei leitükhen, hatü pinnyü 
yunglepai dihühen.  
4Ngei pinnyülei hapeüthü kü bampü nehuhen; mehenangkü jomphongü 
mükbongjuyung hapeüthünyüke.  
5Mehenangkü pinnyüi mükbongjuyung dükteke; pinnyüi neveü gühshe shatü 
jom büh-ei paümteke. Pinnyüi, “Ngei kü nük, yung, phümphah ashak hatü 
nyemin ashak, olive mainga, hatü yiü shuohpü maithü touei daihen” shei 
eteke.  
6Hanangkü ngei pinnyülei lem hühhihangi bangtükhen; hatü pinnyüi lem 
nedanghen mü pinnyü shonei pe showtükhen.  
7Pinnyüi maithü changei daihen, shejao phei nethahhen, hatü jomphong 
yemhen shejao nedanghen. Hahepak kü pinnyüi ehen, “Ngei ngelei shongpü 
baha touei nyokei leishah; mehenangkü shaangpü laphen meyü sheleipü-üng 
meipü khih.”  

8Üpai pinnyü kü hahying, yiü, hatü mainga shuohpa, hatü Baal kahvang 
khümshing kü noteipü hon hatü ngin shuohpa hapayü ngei khihshei pinnyüi 
nenying.  
9Hanangkü mechem hah menkahen, ngei hapa hah hatü yiünaü yahlanghen, 
hatü ngei ngelei phümphah ashak, hatü nyemin ashak büm leipü 
nyiuklanghen.  
10Shaang ngei, pinnyülei maithü tou kü pinnyülei ashak nyiuklanghen, hatü 
üpaiyao ngelei lak kübü pinnyü neyangaokhen.  
11Ngei pinnyülei mohitapthü, bong jiam mo, lenja mo, pinnyülei nyeümo, 
hatü monyü moha peü dohtükhen.  
12“Ngelei maithüi yahphopeih shei pinnyüi epü nyalingngupai kah, hatü 
adhapüthü peü ngei mahtükhen, hatü ha phaükong leitükhen, hatü 
phaüyemthüi hahtükhen.  
13Baal kü vong büpü ayingshü jakei mopü nyihthü shingvaishi, hatü ngei 
petüktü hon-ow owtü chühimai changei daipü nangkü ngei pinnyü kü hanghi 
shuohhen” shei Shembüpai enyüke.  

Shembüpai Laophülei Nanglak Bampü 

14Hanangkü shaang ngei pinnyü yawh-ei yingmongei yah-ei daihen, hatü 
pinnyü kü bampai shah ehen.  
15Halei ngei pinnyü kü pinnyülei nyalingngupai yahshuohhen, hatü Akhor 
kahjiyü monglempü kahji leihühen. Halei pinnyüi nela hepak kü keiha, hatü 
pinnyü Ijip leipü vamei daipü nyih kü kei ngei kü ephahen.  
16Ha nyih, nüngi ngei kü, “Ngelei baha” shei nyükhen, hatü hajük kü nüngi 
ngei kü, “Ngelei Baal” shei nenyükhen shei Shembüpai enyüke.  
17Ngei pinnyülei ju kübü Baal menthü yaktükhen, hatü jomi hapa men ne-yei 
nenoteihen.  
18Hapa nyih kü ngei am shingvaishi phaüyemthü mü, shangouthü mü 
kahshak kahmongei nyupü yemhimakthü mü ngei vangeishuwhen. Am 

yangyangphangei hüshemei nyuhen shingvaishi ngei kahdok kübü vehok 
phunglang hatü vehok mahtükhen.  
19Nüngü denshing ngelei nyüha vaiyei yahhen; ngei nüng daülangpü kü, 
shahhing kü, hatü shinshangpü kü ngelei nyüha vailanghen.  
20Ngei nüng monglempü kü ngelei nyüha vailanghen, hatü nüngi 
ngeiyüShembüpa shei nyinghen.  
21Hapa nyih ngei janghen shei Shembüpai enyüke, ngei vangshothü kü 
janghen, hatü jomi kahdoknyü kü janghen;  
22hatü kahdoki sheilithü, yiünaü, hatü olive mainga kü janghen, hatü jomi 
Jezreel kü janghen.  
23Ngei ngelei nanglakthü kahdok kü shingnüngei tuhhen, hatü 
dahüshehühen; hatü ngei, “Nebamnyih” shei eshuohpüthü küngei bampü 
huhen. Ngei, “Ngelei nanglak nevai” shei eshuohpüthü kü, “Amphong ngelei 
nanglakthü” shei nyükhen; hatü jomi, “Nüngü hamei Kahvang” shei ehen.  

Hosea 3 

Hosea-i Chenyüha Mü Mongjempü 

1Shembüpai ngei kü, “Shao chem daituh, hatü pinnyü mih mü bamteiyei 
mükbongjuyung düklangmao hapa nyüha kü nüngi bamtuh. Israel am lebü 
kahvangthü lemei lepei hapa kü jeetükpü nyalingngupai aan kü kenlangmao, 
ngei jom kü bampükei bamtuh” shei e.  
2Hanangkü ngei pinnyü ngin anpünga hatü barley aung dok 150 shuohtü 
shakpeih. 
3hatü ngei pinnyü kü, “Nüng ngei mü nyih longi nyuhen, nüng büm yupü am 
tevai, nevaijü lebü shennyak üpa mao tekütejemtei, hatü ngei nüng mü 
nyukahen” shei e.  
4Hapa keiha Israel ami nyih longi longhiong neshiüi, moila neshuoh-i, hatü 
daülangpü yaongthü nevaijü yaongnaüya nevaijü lajeithü neshiüi nyuhen.  

5Hapheikü Israel am nyokei leihen hatü Shembüpa, jomei Kahvang, hatü 
David jomei ongpa yemhen. Dohpü nyih küang jom Shembüpa touei nyemei 
kheüei peihen hatü büpa leipü moihimanthü yahhen.  

Hosea 4 

Shembüpai Israel am Khünyüke 

1Shembüpalei shah bangtuh, Oh Israel nanglakthü; Mehenangkü kahmük kü 
nyupüthü khüei Shembüpalei thaüvaü hük nyüke. Kahmük kü hinglempü 
nevaijü bamtei-aongteipü neshiü, hatü Kahvang nyingpü neshiü.  
2Jomi lahtü mangtüknyüke, shahshem enyüke, jüteinyüke, gühnyüke, 
mükbongjuyung düknyüke. Iythüng anpü hük pheikü hük vamnyüke.  
3Hanangkü kahdok vandainyüke, hatü halei nyupüthü peü didainyüke. 
Yemhimakthü, shangouthü hatü yungching leipü nyahthü peü didainyüke.  
4Üpaiyao nanglak kü tethaüvaü nevaijü teloh; Mehenangkü ngei lohpeyü 
ngongpathü khüei nyüpeih.  
5Nyakhingai kemei kü am huluh shuohnyüke, hatü am mü chemi 
thibüthüiyao huluh shuohnyüke. Hanangkü ngei ammei nyü, Israel 
mahtükhen.  
6Kihikon taopü nangkü ngelei nanglakthü mahdainyüke; Mehenangkü ammi 
kihikon yaktükpü nangkü ngeiyao am ngelei ngongpa vaihen kübü 
yaktükpeih. Ammi ammei Kahvangei shahkung betükpü nangkü ngeiyao 
ammei hapeüthü betükhen.  
7Meshükpa ngongpathü nyeinya dahenshang, hajükpa ngei khüei nyeinya 
mang thahnyüke; Jomi jomei müknyinshekhang veüpong mü jeiteinyüke.  
8Jomi ngelei nanglakthü mang thahhütü shemmei leinyüke, hatü nyeinya 
mang nyemthah shei deihnyüke.  
9Nanglakthü kei-üng ngongpathüao aihük hanghi-i ngei jom hanghihühen, 
hatü jomei douthü kü ngei nyokei shuohhen.  

10Jomi hahhen, shejao nemohhen; jom mükbongjuyunghen shejao 
nedaneshehen;  
11Jomi mükbongjuyung dükhen nangkü Shembüpa yakphongteke. Yiü hatü 
yiünaü-i ngelei nanglak kenhingmonghapü gühlangteke.  
12Ngelei nanglakthüi pü lajei hük kü phenyüke, hatü pü lenshuoh-i 
jangshuohnyüke. Mükbongjuyung laangha hüki jom lemnyong kü 
mülangteke, hatü jomi mükbongjuyung dükei jomei Kahvang yakphongteke.  
13Jomi kahshang shaopülei jakpü moila shuohnyüke, hatü shangtaothü, 
longkhampü, poplar, hatü terebinth püthü phangkü püdhüm meishi eepü 
nangkü ayingshü jaknyüke. Hanangkü ammei yiükhathü büm yupü kü hatü 
lipeüthüi mükbongjuyungei lepdainyüke.  
14Jomi büm yuei lüdaijao, ngei ammei yiükhathü nehanghihüpih, nevaijü jom 
mükbongjuyung düklangmao, ngei ammei hapeülei nyüha kü hanghi 
neshuohpih; Mehenangkü bahathü jom nyingi mükbongjuyunglathü mü 
dainyüke, hatü büm yupüthü mü moila shuohnyüke; Ken nehingpü 
nanglakthü hapakei mahdainyeih.  
15Oh Israel, nüngi mükbongjuyung düklangmao, Judah amao pungpü teleihü. 
“Amphong Gilgalei nevaijü Beth-Avenlei aongei tekhüm, nevaijü 
vanyangyem Shembüpa men kü tevangteshuw.”  
16Israel nanglakthüyü mohoh cheha kei mong vaannyüke; shejema mekei 
etü Shembüpai mi chehathü kü kei shingkow kü het ühhenang?  
17Ephraim amü lajei khümpü kü omdaiteke, büpai mongpükei nyemlüdai.  
18Mechem yiü yingei kemhenshang, jomi mükbongjuyung düknyüke; Jomei 
vanglem lempüthüiyao veüpü lem kü kennyüke.  
19Jomü alüngleple-i maoei deilanghen, hatü jomei moila-i jom kü-üng veü 
koei peihen.  

Hosea 5 

1“Hapa bangtuh, Oh ngongpathü! Mong shuohtuh, Oh Israel am! Bangtuh, Oh 
longhiong phang! hapa shahphenpü am khüei nyüke; Amphongü Mizpahlei 
tai hük kei nyuhamteke, hatü Tabor Kahshangei shang hük haenteke,  
2hatü Shittimlei banghsha hük chüloh-i shoteke; Ngei am peü hanghihühen.  
3Ngei Ephraim am nyingnyüpeih, hatü Israel am ngei tou kü nejoaokpih; Oh 
Ephraim, am mükbongjuyung philei lepdaiteke, Israel am sheihdaiteke.”  

Lajei Khümpü Khüei Shahvüng 

4Jomei doui jom Shembüpa touei lephen bangnyüke. Mehenangkü 
mükbongjuyung laangha jomei mong kü nyüke, hatü 
jomi Shembüpa nenyingnyu.  
5Israel am changmeipü jom khüei denpü nyüke; Ephraim ami laophü pungpü 
kü huluh shuohnyüke; Judah amao jom mü chemi huluh shuohnyüke.  
6Mechem jomi mi hatü mohohthü müei Shembüpa kü moilahen dainya, jomi 
büpa nedangnyu; Mehenangkü büpa jom toueipü lüdaiteke.  
7Jomi Shembüpa kü hingnelem; jomi shonghathü longi bühnyüke, Shaang 
jomei lenja mo homei jom mü jomei kahthüao omshi mahtükhen.  
8Gibeahlei vehok amit vüngtuh, Ramahlei veshemm kaongtuh. Beth-Avenlei 
men dhüngtuh, thepju kü heihtuh, Oh Benjamin.  
9Hanghi nyih kü Ephraim amü Israel am khongkü lavüngtoiyei leidaihen, 
Mehe jiüshangi peikahen ha ngei ephünyeih.  
10Judah amei mübüthüyü viong yaong chaiteipüthü kei nyüke, Yungnyü büng 
keiha ngelei mongshih jom kü bhümhen.  
11Ephraim amü tok vainyüke, shahphenpai nyonghüteke; Mehenangkü jom 
angkong kü sheühpü yemei longteiteke.  
12Hanangkü ngei Ephraim am tou kü laongmang leshi, hatü Judah am tou kü 
shiehinem keiha nyüpeih.  

13Mechem Ephraim ami büpa tüngpü eepa, hatü Judah-i büpalei makaw eepa, 
hahepak kü Ephraim ami ongpa longpü kü sheühpü yiüei Assyrialei heihteke, 
Shejao büpai jom tüngpü, hatü jomei makaw nemeihüaok.  
14Mehenangkü ngeiyü Ephraim am tou kü mailang hük keiha, hatü Judah am 
touei mailang longpü kei nyuhen. Ngei jom khih mü shaaktüktü lüdaihen, 
Mechem ngei jom shüei daihen, üpaiyao jom neyangaokhen.  
15Jomei mang shangshi jom mangponghah thahshi, hatü jomi ngelei dhe 
mangyem thahshi, ngei ngelei nanglakthü yakphonghen. Jom shangpongpai 
jomi ngei yemhen.  

Hosea 6 

Israel am Men kü Mon Mong Leppü 

1Nanglakthüi enyüke, “Huoi, jeni Shembüpa touei mong lepei leishah, Büpai 
jen khih mü shaaktükteke, shejao hingmei büpai ha meiphahen; Büpai jen ma 
yahhüteke, shejao büpai makaw thüngphahen.  
2Nyih nyi nyih jem pheikü büpai jen büpa mü nyuhen leilanghen.  
3Jeni Shembüpa nyingshah; jeni büpa nyinghen kenshah. Büpa jen touei 
vanghe aongpü keiha; Ünyü vangi kahdok vaümhüpü keiha peikahen.”  
4Shejao Shembüpai enyüke, Oh Ephraim hatü Judah, ngei am kü mehe 
dükhen? Ammi bampeyü dhom hepak kü nyaü hatü nyien kei lomi 
mahdainyüke.  
5Hanangkü ngei ngelei thibüthü shomei am mahtükpeih. Ngelei ju kübü shah 
homei am jütükpeih, hatü ngelei shahphenpü awlah vangngai kei dainyüpeih.  
6Mehenangkü ngei moila nevai, bampü nanyeih; jakpü moila nevai, shejao 
Kahvang nyingpü nanyeih.  
7Shejao Adami keiha, jomi vangtükpü mangtük, halei jomi ngei kü 
hingnelem.  
8Gileadü shennyak teni maei, hatü jüteipai maei nyupü chingnyü khih.  

9Gühpathüi hanei am tappü keiha ngongpathüiyao hapakei thainyüke; Jomi 
Shekhem lemeiyao shennyak jünyüke.  
10Israel phang kü ngei nyembenüng dou hük eetepih, halei Ephraim ami 
mükbongjuyung düknyüke, hatü Israel am sheihdaiteke.  
11“Oh Judah, ngei ami dükpü dou nangkü am hanghihühen hepak ittüktü 
nyüpeih.”  

Hosea 7 

1Mechem ngei Israel nanglakthü meitükhüei deihnya, Ephraim amei mang 
hatü Samaria amei douten nyeinya shakei vamnyüke; Mehenangkü jomi 
lawlüpnyüke; shem apei shüei gühnyüke; Jomi chingyangshongei 
shennyakthü leipü aetnyüke;  
2Shejao jomei douten kemei ngei deihshi nyüpeih shei jom kü leyei nepeinyu. 
Jomei mangi jom kü mük neshai-i veinyüpeih.  

Ong Uoshing Lueilemtükpü 

3Jomei mangi jomei ongpa, hatü jomei shahshemi jomei lakchongbüthü 
mongmeihünyüke.  
4Jom peüi mükbongjuyung düknyüke; Aan oukbüi aanthüng nyetpü kübü aan 
mangouk thahshi awdep kü aw jakei angpükei nyüke.  
5Ongpalei mo nyih kü jomi jomei ongthü, hatü lakchongbüthü yiüi chokei 
ngahünyüke; Büpai eelapüthü mü büpalei lak khaainyüke.  
6Jomei mongei ten tempai awdep kei shaamei nyunyüke, vangnyak jomi 
mongshih-ei nyunyüke; Nepnüng awlom keiha bah-ei vamnyüke.  
7Jom peü awdep kei shaampai jomi jomei ongthü jütüknyüke. Jomei ongthü 
hük pheikü hük jütüknyüke, shejao üpaiyao ngei kü sheühpü yiüei 
nephopnyu.  

Israel hatü Jatthü 

8Shembüpai enyüke, “Ephraim am mih jatthü mü vukdaiteke, hatü 
neleplükpü nangkü nelangpü aan kei nyüke.  

9Mih jati jomei wong lühtükteke, shejao jomi ha nenyingaok, Shosho 
pungdailangmao hapa neyaoaoknyu.  
10Israel am changmeipai jom khüei denpü nyüke, shejao jomi 
jomei Shembüpa, Kahvang touei mong nelep, nevaijü büpa yemei nelei.  
11Ephraim amü ken nehingpü, sholi nekohpü athuba leangke; Jomi Ijip am kü 
sheühpü yünyüke, shao Assyria am philei lepnyüke.  
12Jom daishingkü ngei shang haentü ouhathü kei yephen, jom khongi dükpü 
mang nangkü ngei jom kü lohhen.  
13Jomi ngei toueipü lemnyongei lüdaipü nangkü onyükei! Jomi ngei khüei 
yaongpü nangkü jom mahtükhen! Ngei jom yanghüjao, jomi ngei khüei 
shahshem enyüke.  
14Jomei mong kempai ngei kü nephop, shejao yangtü jomi thepnyüke; 
Mechem jomi nükhiyiü yüei phophenshang, jomi ngei khüei yaongnyüke.  
15Jom kü nyuhpüvenpü, hatü wong kohhüpeyü ngei hih, shejao jomi ngei 
khüei nemeipü dükhen temnyüke.  
16Jomi nanglei neshiüpü lemei lepdainyüke; Jomü mangdaipü lah keiha 
nyüke; jom changmei shah epü nangkü jomei mübüthü yani mahhen, Ha 
eeyei Ijip ami nyiteihen.”  

Hosea 8 

Shembüpai Lajei Khümpü Nyonghünyeih 

1Shembüpai enyüke, “Amit vüngtuh! Alang kei vepathü Shembüpalei 
phopshemei laongkünyüke; Mehenangkü ngelei nanglakthüi vangteipü 
mangtük, hatü ngelei shahkung khüei yaongteke.”  
2“Oh hamei Kahvang, hami nüng nyingnyüpeih” shei Israel ami elangmao,  
3jomi mehe mei, ha yaktük; hanangkü vepathüi jom kü changhen.  
4Jomi ngei kü nephe-i ong lingteke; jomi ngei nenyingi long jeteke. Jom 
nyingi mahhen jomei hon, hatü ngini lajeithü lingteke.  

5Oh Samaria am, ammei mohoh lajei yaktüktuh! Hathü khüei ngei 
mongshihnyeih. Jom mang neshiüi nyuhen mechemang vamkahenang?  
6Hathüyü Israel leipü nyüke! Lajei lingbüi lingteke; hayü Kahvang nevai. 
Samaria amei mohoh lajeiyü khih mü nihtükhen.  
7Jomi vanglüki keiha ten hainyüke, hatü jomi alüngleple kei ten vetnyüke. 
Kohpü hah kü betjük nejükhen, hapai hahying nevamhen; Hapa kü jük 
jüklangmao kung ami lühtükhen.  
8Shaang Israel amü lebü jatthü kei leidaiteke, hatü dükten kei nyüke.  
9Mehenangkü jomü phaüei gadu monha longteipükei Assyrialei aongei nyüke, 
Ephraimü laophü nyingi maithü kü yutükteke.  
10Jomi laophü nyingi jatthü kü yutüklangmao, shaang ngei jom thailanghen. 
Mechem Assyria ongpai jom kü shüveihen, lomi jom tüngpai hangha 
yüpteihen.  
11Ephraim ami mang moila jakhen moidü longi lingjao, hathüyü mang 
thahshing moidü leidaihen.  
12Ngei jom shing ngelei shahkung longi nyangei nyuhshuohjao, jomi hayü 
douthüng kei yakphongnyüke.  
13Jomi jakpü moila meipü shuohjao, hatü jomi phai hahjao, Shembüpai hathü 
neyahnyu. Shaang büpai jomei mang deihhen, hatü hapa mang shing jom 
hanghihühen; Jom Ijiplei nyokei shomtükhen.  
14Israel ami jom Lingbü betüktü ongshemthü veteke; hatü Judah ami jilathü 
kü pe showteke; Shejao ngei jomei chingnyüthü kü aw shomhen, hatü jomei 
penyüsha hahtükhen.  

Hosea 9 

Israel am Shingvaishi Hang 

1Mongteong, Oh Israel nanglak, mih jatli kei mo-eitapei mongteongtei. 
Mehenangkü am büpa toueipü yanei hingnelemi nyuteke. Büm yutü ha kü lat 
danghen, hatü hahying lemphü danghen kü kennyüke.  

2Hah hatü olive mainga changshi nedanghen, hatü yiünaü nedanghen.  
3Shembüpalei kahdok kü jom nenyuaokhen; Ephraim am Ijip kahdokei nyokei 
daihen, hatü Assyrialei nedaüpü hahying hahhen.  
4Jomi Shembüpa kü yiü moila neshuohhen, nevaijü moila koei nepeiaokhen. 
Hakeipü moilayü jom shingvaishi mangh kü jeetükpü hahying kei nyuhen; 
Hapa hahpüthü peü nedaü-i leihen. Hapa hahyingü jom shingvaishi mon 
chongkahen, hapa Shembüpalei phopshemei noei nepeikahen.  
5Ammei vanyang mohitap nyih, hatü Shembüpalei mo nyih kü ammi mehe 
dükhen?  
6Mahhen kübü jom yangjao, Ijip ami jom thaihühen; Jom Memphislei mahng 
vühen. Jomei douvang ngin hühhihangi lümlanghen, hatü hühyingi jomei 
shemthü jümlanghen.  
7Hanghihen nyihthü ngoikünyüke; Dükpü shangshi hanghihen nyihthü 
yopailei nyüke; Israel ami ha nyingtuh. Mehenangkü ammei mang ahshi-üng 
longdaipü nangkü; hatü nejiünepaipü ahdaipü nangkü thibüthü kü ngapa, 
hatü laangha shennyakthü kü yoipa khih shei deihnyüke.  
8Thibüyü ngelei Kahvang leimao Ephraim am yombü nyüke, shejao büpalei 
lem peü kü aethitai haenshi nyüke, hatü Kahvangei phopshemei vepa nyüke.  
9Gibeahlei nyupü nyih kü kei, ten lem kü jom hingdaiteke; Kahvangi jomei 
mang deihhen, hatü jomei mang nangkü jom hanghihühen.  

Israel amei Mang Kübü Vampü Douten 

10Shongei ngei mechem Israel am dangpa, jomü bhih kahdok kübü 
nyalingngupai kei shepeih; Shejao ngei mechem ambü ampa eepa, amü 
adhapü kü shongpü betjük eepükei shepeih. Shejao mechem jom Peor 
Kahshangei peiyei Baal kü khümpa, lomi jomi bampü kahvang kei jiühitshi 
leidaipeih.  
11Ephraim amei müknyinshekhangü ou hük kei piyei lüdaihen; Naü uoshing 
kü naü nekohhen, hatü moi nepaihen.  

12Jomi hapeüthü bühlangmao, ngei jom hashih shihphonghen. Mechem ngei 
jom yakphonghen, jomü onyükei shei ponghen.  
13Chem Ephraim amü shingmei kü sheipü pü keieepeih, shejao shaang 
Ephraim ami jomei hapeüthü jühen müei daihen.  
14Nüngi mehe shuohhen jom kü yah-eishuoh, Oh Shembüpa! Hapeü nenyupü 
nyülan leihütuh, hatü amma ne-aongi vantüktuh.  

Israel am kü Shembüpai Shahphenpü 

15Jomei mang dou lemphüli Gilgalei chongpangpeih, halei ngei jom kü 
jiühitei deihpeih. Jomi mang dou dükpü nangkü ngei jom ngelei shem kübü 
changtükhen. Ngei hajük kü jom kü nebampih, jomei mübüthü peü ngei 
khüei yaongteke.  
16Ephraimü kaodaiteke, jomei tünglang vandai, jom betjük nejükhen. Jomi 
hapeüthü bühjao jomi vaüpü moihiyangthü ngei jütükhen.  
17Ngelei Kahvangei ven nedanpü nangkü büpai jom yaktükhen; Jomü jatthü 
khongkü chingnyaipü am leihühen.  

Hosea 10 

Thibüi Israel am Nang Enyüke 

1Israel amü banei daipü nyalingngupai kei nyüke. Meshükpa betjük jüknya, 
hajükpa moidü lingnyüke; Meshükpa angeideiyei leinya, hajükpa jom 
khümhen yaong shemnyü lingnyüke.  
2Jomei mongdangü shahshem; jomei mang jomi-üng kohen. Shembüpai jomei 
moidü bentükhen, hatü yaong shemnyüthü mangtükhen.  
3Hahepak kü jomi, “Hami Shembüpa nenyempü nangkü ham ong neshiü, 
hatü ong nyulangmao büpai ham kü mehe mei dükphaaokhen?” shei ehen.  
4Jomi yahlak neshiüpü shah enyüke, hatü shahshemi vangnyüke, hatü 
lahnyüke. Han hoktükpü kah kü leü nemeipü thüng vampükei, shahshemi 
shahhing jümlangteke.  

5Samarialei nyupüthüi Beth-Aven leipü mohoh lajei hahtükpü nangkü 
nyemhen. Haleipü nanglakthü hatü lajei chongphopü ngongpathüi haleipü 
müknyinshekhang yandaipü eeyei mahng thephen.  
6Hapa lajeiyü Assyria ong kü bom vaishi yah-ei lüdaihen. Ephraim am hai 
danghen; Israel ami lajei nangkü veüponghen.  
7Samaria amei ongü yung shangkü püphuo bhongpükei bhonglanghen.  
8Aven leipü khümshemthü bentükhen hayü Israel amei mang nyüke. 
Hühhihang longei jomei moidü lümlanghen. Ha nyih jomi kahshangthü kü, 
“Ham linlangtuh!” shei ehen, hatü shangtaothü kü, “Ham kü vüei shükshih!” 
shei ehen.  

Shembüpai Israel am Shahphenhen Baongnyüke 

9Oh Israel, am Gibeahlei nyushi mebü ami mang thahpeih, Gibeahlei mang 
dükpüthü vehok kü nemah-angpü je?  
10Ngei nemeipüthü kü shüveinüng peikahen, hatü jomi mang longi dükpü 
nangkü jom hanghihühen jatthü thaikahen.  
11Israel amü hah tenhen nyuhtükpü mohoh cheha kei nyuteke; hatü ngei 
nethe meipü üng kü püdü nechanshuoh; Shejao ngei püdü chanhütü, Ephraim 
ami hanshong shühen; Judah ami han hokhen, hatü Jakobi kahdok shohen.  
12Am shing daülangshemshepü haituh, bampü betjük vettuh; ammi kahdok ja 
shotuh; Mehenangkü büpa peiyei am kü daülangpü vang keiphahen 
shingvaishi Shembüpa yemhen hepak nyüke.  
13Ammi mang shei, hatü mang-üng vetteke; ammi shahshem betjük hahteke. 
Ammi ammei wong kü monglempü, hatü ammei veshanthü kü hinglempü 
nangkü,  
14Ammei nanglakthü khüei vehok vamkahen, hatü ammei penyüsha 
bentükhen. Hapayü Shalman ongpai Beth-Arbel vehok kü nyü, hatü hapeüthü 
ngümei jüpükei nyukahen.  

15Oh Bethel, ha meimei am kü hetkahen; Mehenangkü ammei mang ahshi 
longshi khih. Mechem hapa nyih ngoihen, Israel ong chemjalak kü 
mahtükhen.  

Hosea 11 

Kahvangi Israel am kü Bampü 

1Mechem Israel am hashih hük nyuhampa, ngei büpa kü bamteke, hatü Ijip 
leipü ngei ngelei hapeü nyüklangpeih.  
2Shejao meshükpa ngei Israel kü nyükhen, hajükpa jom ngei toueipü 
yandainyüke. Jomi Baal kü jakpü moila shuohnyüke, hatü jomi lajeithü kü 
ayingshü jaknyüke.  
3Ephraim am kü lak kü düktü kamhen nyuhpeyü ngei hih; Shejao jomi ngei 
meihüpeih shei leyei nepeinyu.  
4Ngei hangku kü yahyang shinshangei bampü nangkü vü-i shentü 
mülangpeih, Ngei jomei bhagchong kübü püdü nolangpeih, hatü aümei shaei 
jom kü ühyingpeih.  
5Jom mong nelephüpü nangkü Ijiplei nyokei daihen, hatü Assyria amü jomei 
ong vaihen.  
6Jomei chingnyüthü kü yan vamhen, hatü jomei küpjanthü dohtükhen.  
7Ngelei nanglakthü ngei toueipü lüdaihen temnyüke. Jomi, “Jaipüba Jeiyong” 
shei nyüklangmao büpai jom nephoukhen.  
8“Ephraim, mekei etü ngei nüng tuhphongaokhen? Oh Israel, mekei etü ngei 
nüng yakphongaokhen? Ngei Admah am kü dükshuohpü keiha ngei mekei 
etü am kü dükhen? Zeboiim am kü nopükei mekei etü ngei am kü nohen? 
Ngelei mongi ha nedükhükahen, ngei am kü ahshi-üng bamnyüpeih.  
9Ngei ahshi mongshihpai ngei ne-yei Ephraim am nemahtükpih; Mehenangkü 
ngeiyü Kahvang, shennyak nevaipih. Ngeiyü am mü nyupü Daülangpü 
Kahvang hih. Ngei am touei mongshih-ei nepeiküpeih.  

10Jomphong Shembüpa phei mühen, büpai mailang keiha ngünghen. Mechem 
büpa ngünghenshang, büpalei hapeüthü heshüphi kübü kheüei peikahen.  
11Jomü Ijip leipü outhü keiha, Assyria leipü athubathü kei kheüei 
thaikemkahen; hatü ngei jom ngamshing kahdokei chingchinghühen 
sheiShembüpai enyüke.  

Israel amei Mang 

12Ephraim ami shahshemi, Israel phangi lueilemei ngei kü shonteke, shejao 
Judah am shaang thahshi Kahvang mü kamnyüke, hatü Daülangpü Kahvang 
kü hinglemnyüke.”  

Hosea 12 

1Ephraim ami dhom kübü nyak dhüshi dükpü lemphüli angsha dou, hatü 
douten düknyüke. Jomi shahshem hatü dehilao nyeinya dahünyüke; Jomi 
Assyria am mü chingmei lempongnyüke, hatü Ijip am kü olive mainga 
shomnyüke.  
2Judah am khüei Shembüpalei lakei thaüvaü hük nyüke; Büpai Jakob kü 
büpalei nyuhichong aimü hanghihühen, hatü büpalei douten aimü nyokei 
shemhen.  
3Chenyüei vom mongei büpai chejei mü bhow, Shennyak hük vaishi tuhtü 
Kahvang mü bhow.  
4Büpai vangsho phongshan mü bhow, hatü neü. Büpai thepei moihiman yiü, 
büpai Bethelei phongshanpongteke, hatü halei büpa mü etei.  
5Hapayü Shembüpa, Jeiyong Kahvang, büpalei menü Shembüpa!  
6Hanangkü am Kahvang touei mong leptuh; bampü hatü shahhing kü 
shongtuh, hatü düngei ammei Kahvang om dantuh.  
7Bhei yupüthüi nejiüpü dok noteinyüke; büpai bhei shakpüthü kü 
lawlüpnyüke.  

8Ephraim ami changmeiyei, “Oh hamü shemmei, nükhinyiam longi nyüpeih. 
Hami shahhing ne-epü mophimo dangpeih; üpaiyao ham kü eelahen mang 
nedangpih” shei enyüke.  
9Ngeiyü Ijip leipü am müei leipü Shembüpa, ammei Kahvang; Ngei am 
jahpanei longtei hepak kü nyupükei ngei am ashakshem kü nyuhühen.  
10Ngei thibüthü kü etepih, ngei manghkhang longi shuohtepih, hatü thibüthü 
homei ngelei nanglakthü kü shahvüng shuohtepih.  
11Gilgalei lajeithü khümnyüke; ha kü khümpüthü mahkemhen; Gilgalei jomi 
mohohbaong yah-ei ha kü jakpü moila shuohnyüke. Hanangkü jomei 
moidüyü koshoya kü yaong bhaongei tuhpükei mon nyukahen.  
12Jakob Aram kahdokei paüei daiyei, halei Israeli nyüha hük yahhen tata kü 
chongphoei nyu, hatü nyüha hük nangkü mi yomei nyuteke.  
13Shembüpai thibü hük shomei Israel am Ijip leipü mülang, hatü jom jungei 
yomteke.  
14Shejao Ephraim ami Shembüpa shahyaki mongshihhüteke; Hanangkü 
jomei Shembüpai jom iy-aongmashateipü mang jom shak kü tuhphonghen, 
hatü jomi büpa kü ne-ienelempü nanglei nyokei danghen.  

Hosea 13 

Israel am kü Dohpü Shahphenpü 

1Ephraim ami mechem shah ehen, lebü Israel jatthüi kheühampeih, Israel ami 
jom kü ngangei veihampeih; Shejao jomi Baal kü khümei mang thahtü 
didaipeih.  
2Shaang jomi nyeinya mang thahnyüke; Jomi jom shing nyiam hatü ngin yah-
ei jomei sholi kü peipükei jomei laki lajei lingnyüke. Hathü nanglakthüi, 
“Üami jakpü moila shuohnya, mohoh chehalei ju kü jüptuh” shei enyüke.  
3Hanangkü jomü nepnüng nyaü, nevaijü dhom hepak nyien kei lomi 
nyadaihen, Hah tenshing kübü hahbhang pidaipükei, nevaijü shaden kü 
awshit daipükei lüdaikemhen.  

4Shejao ngeiyü Ijip kahdok leipü am mülangpü Shembüpa, ammei Kahvang. 
Ngei nevaipheikü lebü Kahvang ammi tetuh, hatü ngei mü lenei lebü 
yemleipüba neshiü.  
5Ühivanpü kahdok kü, hatü jahpanei ühyingei jungpeyü ngei hih.  
6Mechem ngei jom kü ühyingpa, jom mohteke, mechem mohpa, jom 
changmei, hatü ngei betük.  
7Hanangkü ngei jom touei mailang hük kei leihen, hatü shahnyüi kei ngei 
jomei lem tapei danhen.  
8Sheptao-i cheha yahlangshuohjü laongpükei ngei jom kü laonghen, hatü 
khih mü shaaktükhen. Mailangi kei ngei jom lühtükhen; Phaüyemi keiha ngei 
jom khih mü shaaktükhen.  
9Ngei am mahtükhen, Oh Israel; Üpai am kü sheüh-aokhen?  
10Shaang am yangphahen ong melei nyüpa? “Ham kü ong hatü vanglem 
lembü yahshih” shei ehampü ammei chingnyüthü kübü chinglingbüthü melei 
nyüpa?  
11Hanangkü ngei mongmangei am kü ong hük shuoh, hatü ngei mongshihpü 
nangkü büpa yah-ei lüdaipeih.  
12Ephraim amei mang jaoshi nyüpeih, büpalei mangü nyangei jaoshi nyüpeih.  
13Nyü hüki hapeü bühshingkü tüngpükei büpa kao peiteke, shejao büpa 
neliha vaipü nangkü bühhen hepak ngoijajao büpa vangngailei nevamhünyu.  
14Ngei jomphong Sheol nganhiwong kübü yangaokhen je? Ngei jomphong 
Dipü kübü angei leiaokhen je? Oh Dipü, nüngei cham leü melei nyüpa? Oh 
mahngchong, nüngi mangtükhen ngan melei nyüpa? Ngei henüng nanglakthü 
kü hajük kü nephahjipih.  
15Büpa jeihinaüthü khongkü longi dalangmao ngei bhih kahdok kübü heong 
vanglük shomhen, hatü jomei yunglok ütükhen; hatü yungkuk jeptükhen. 
Büpalei hahpuong hatü thushong douvang peü aetlanghen.  

16Samaria ami jomei mang kohen; Mehenangkü jomi Kahvang khüteke; jom 
yani mahkemhen, jomei hapeüthü khih mü shaaktükhen, hatü büm nekongpü 
nyühathülei vom shaaktükhen.  

Hosea 14 

Hosea-i Mong Lephen Thongpü 

1Oh Israel, Shembüpa, ammei Kahvang touei mong leptuh. Ammei mangi am 
dopeih!  
2Hapa phoppü yah-ei Shembüpa touei mong leptuh, hatü büpa kü eyeishuoh: 
“Hamei mang peü tükshih, hatü phahjipai ham yahtuh. Hamei jubenyeijaangi 
nüng kü jakpü moila shuohhen.  
3Assyria ami ham neyangaok; ham hajük kü vehok koyei kü ne-uohen; Hamei 
laki lingpü lajei kü, ‘Hamei kahvang’ shei hajük kü nenyükpih. Nüng kü 
hashihhathüi phahji dangnyüke.”  

Shembüpai Israel am kü Yangnyu Ja Lahnyüke 

4Shembüpai enyüke: “Ngei nanglakthü lembienei lüdaipü müei leihen; Ngei 
jom kü changshi bamhen; mehenangkü ngei jom kü mongshihpü meidaiteke.  
5Ngei Israel am kü nyien kei nyuhen; büpa yangkheihchü kei punghen, 
Lebanon leipü cedar pü keiha büpa tünglang yiühen.  
6Büpalei nyem ja vamhen; Büpa nethe meipeyü olive pü kei hatü büpa vong 
meipeyü Lebanon leipü cedar pü kei nyuhen.  
7Büpalei püdhüm kü shao shennyakthü nyuhen, büpa sheili pemong kei 
nyuhen, hatü nyalingngupai kei punghen, jom vong meipeyü Lebanon yiü kei 
nyuhen.  
8Oh Ephraim, lajeithü mü ngei mehe linghen? Am kü jangpü hatü jungpeyü 
ngei hih. Düngei phenlak thüngshingi nyupü awkaongpü leshi ngeiyü 
nyüpeih; Am hinglempü ngei kübü vamnyüpeih.  
9Üami nahnya, jomi ha yaonyüke, üami yepaoknya, büpai hapa 
nyingaoknyüke. Shembüpalei lemthüyü daülangi nyüke; Daülangpüthü ha kü 
kamnyeih, shejao mangthü ha kü huluh shuohnyeih.”  



1968 

 

 
   Daülangpü Laihing 

© 2005, Bible Society of India. 
 

 
 

 

 

Joel 

Joel 1 

1Hapayü Pethuelei cheha Joel touei peipü Shembüpalei shah nyüke.  
Sheili Mangtükpü kü Nanglakthüi Mahng Theppü 

2Hapa bangtuh, amphong behethü; kahmük kü nyupü peüi hapa kü dhaong 
shaangtuh. Ammei nyih kü nevaijü ammei bühipa hepak kü henüng kei 
chemao vamla?  
3Ammei hapeüthü kü hapa jung eyeishuoh; jomi jomei hapeüthü kü ehen, 
shao jomei hühihathü kü ehen.  
4Mepa haümmei hahpü shouki hahtü aopa, ha khongmü peipü shouki hahtük; 
mepa khongmü peipü shouki hahtü aopa, ha phaukei daipü shouki hahtük; 
mepa phaukei daipü shouki hahtü aopa, ha ngaüh-ei hahpü shouki hahtük.  
5Paotuh, amphong yiüi chokpüthü, hatü theptuh, hatü youngtuh, am yiü 
yingpüthü; Yiü ja linghen nyalingngupai peü mangtükteke.  
6Shouki jenei kahmük mangtükteke; jom wong kohshi hatü iehen neaoki 
longi nyüke; jomei bha mailangei bha kei nyüke, hatü mailang chenyülei 
bhataüm kei nyüke.  
7Hathüi ngelei nyalingngupai kah kowtük, hatü ngelei adhapüthü peü 
jangtükteke. Hathüi püshuw ngaüh-ei hahtük, hatü pükaobüm mon shotoh-i 
tuhphongteke.  
8Yiük phepü nethe didaijü nela-i dhoila ashak ümtü theppü keiha, amphong 
thepeiyoungtuh.  
9Shembüpalei phopshem leipü hahying moila, hatü yiü moila dohdaipü 
nangkü, Shembüpa chongphopü ngongpathüi mahng thepnyüke.  
10Kahthü mangdai, kahdok vandai; hah peü mangtük, yiü ja üdai, hatü olive 
püthü kaudaikem.  

11Mongmangtuh, am kahling am, theptuh, am nyalingngupai kah lingpü am; 
wheat hatü barley hah shingvaishi mong yungtuh; Mehenangkü hahnyü 
dongchong kemei mangdaiteke.  
12Nyalingngupai vü vandai, hatü adhapüthü kaudai; Pomegranat, palm hatü 
apple kah kübü betjük peü didaiteke. Hingmei, shennyakthülei mongong 
mongle mahdaiteke.  

Mong Lephen hatü Phophen Thongpü 

13Dhoila ashak ümtuh hatü theptuh, Oh ngongpathü; youngtuh, am moidülei 
chongphopüthü. Peikei, vangnyak dhoila ashak ümtü phoptuh, amphong 
ngelei Kahvang chongphopüthü; Mehenangkü Shembüpalei phopshem kübü 
hahying, hatü yiü moila shümlangteke.  
14Shüaeiyunglehen ngeükhüam shuohtuh; daülangpü thaihiyu hük nyüktuh! 
Behethü hatü kahmük kü nyupüthü peü Shembüpa, ammei Kahvangei 
phopshemei thaituh, hatü Shembüpa kü leneishuoh.  
15Hapa nyih shingvaishi Onyükei! Mehenangkü Shembüpalei nyih yopailei 
nyüke; Jeiyong Kahvangi mangtükhen yah-ei peikünyüke.  
16Jenei müki eeshi hahying, hatü jenei Kahvangei phopshem kübü 
mongongmongle nedohdaiangpü je?  
17Kahdokvan kü sheilivungla didaipü nangkü puongmong kemei kongdai; 
hahpuongthü peü tendaikem.  
18Mohohthü tok vaipai vaünyüke; mehenangkü jomi hahhen phenha nedangi 
longteinyüke; mi khongao hanghinyüke.  
19Nüng kü lennyüpeih, Oh Shembüpa; mehenangkü awi phenha peü 
jangtükteke, hatü awlomi pühivungthü peü hahtükteke.  
20Phaüyemthüi dangkao nüng kü lennyüke; mehenangkü yunglok peü jepdai, 
hatü awi phaü kübü phenha peü hahtükteke.  

Joel 2 

Shembüpalei Nyih Shouk Homei Shahvüng Shuohnyüke 

1Zionlei amit vüngtuh; ngelei daülangpü kahshangei vebaong shemm 
kaongtuh. Kahmük kü nyupüthü peü kheütuh; mehenangkü Shembüpalei 
nyih ngoikünyüke; hapa longi yopailei nyüke.  
2Hapayü vangnyak hatü vang yimpü nyih hük, phumnyaki jümpü shangmang 
nyih hük vaikahen! Vang mangei kahshangthü banglangpü keiha, longpü, 
hatü wong kohpü veshanthü kei shouk peikünyüke; Aivang den kao jom 
mechemao hapakei nenyu, nevaijü ngoikahen denhivan kao hapakei 
nechongkahen.  
3Awi kei jomi pühivung hahtüknyüke; Jom pheilei awlom bahnyüke, jomei 
shesha philei kahdokü Eden pe kei nyüke; Jomei ngaümpheilei kahdokü 
kongmü meheyao ne-aoi hahtükteke.  
4Jomü veiheni koyeithü kei nyüke, jomü vehok koyeithü kei moknyüke.  
5Vehok koyei mokpü ngeü keiha jomi kahshang shangchingei phaukei 
aongnyüke; Vungkah jempaan kü aw hapjü vung phaungpü keiha, wong 
kohpü veshanthü thepju kü ngeü anpü keiha annyüke.  
6Jom eejü jatthüi nyemnyüke; hathü dhe shodainyüke.  
7Jomi hampathü kei hoknyüke; jomi veshanthü kei phaümük doknyüke. 
Laophü dailem kü kangshangi dainyüke, jomi laophülei lem kübü shing 
nechainyu.  
8Jomi mih-ei lem kü nechaiteinyu, peüi laülüki laophülei shesha lemei 
dainyüke. Jomi vepalei veyom shing benei shünyüke, hatü mepaiyao jom kü 
nebangaoknyu.  
9Jomi chingnyülei mokei shünyüke; jomi penyüsha benei shünyüke; Jomi 
shemthü kü bakei aongtü, ümha shaden kü gühpa kei bakei shünyüke.  
10Jom daijü kahdokao jennyüke, hatü vangshothü kheünyüke. Vanghe hatü 
lennyü manghdainyüke, hatü lithathü hajük kü nenyanyu.  

11Shembüpai vangmuk kei büpalei veshanthü kü enyüke; büpai epü bangpü 
veshanthü iejü ieyei nekemi hatü wong kohshi nyüke. Shembüpalei nyih 
longshi; hayü nyemshi nyüke; Üpai ha munenaokhen?  

Nüngei Mongdang Shaaktuh 

12“Shaang dangkao ammei mong kempai shüaeiyungleyei, thepeiyoungei ngei 
touei mong leptuh” shei Shembüpai enyüke.  
13Ammei ashakviha nevai, ammei mongdang shaaktuh. Shembüpa, ammei 
Kahvang touei mong leptuh; mehenangkü büpayü phahjipü hatü bampü 
nyüke; Mongshih anhen youngmü, hatü bampü kü changpüshapü nyüke, hatü 
büpai hanghi shuohhen kübüao mong leidainyeih.  
14Üpai nyingpa, büpa mong leiyei Shembüpa, ammei Kahvang kü hahying, 
hatü yiü moila shuohhen am kü moihiman changshi yahphahen aokpeih.  
15Zionlei amit vüngtuh; daülangpü thaihiyu hük nyüktuh.  
16Nanglakthü chemi thaihütuh; thaipü khong daütüktuh; Behe, hashih hatü 
aküngnaüthü müei peikei. shemshüthüao laophülei shem tuhtü peikei.  
17Shembüpa chongphopü ngongpathüi phopshem shakung hatü moidü aa kü 
theptuh. Jomi, “Oh Shembüpa, nüngei nanglakthü yangtuh” sheiehütuh. 
Nüngi nüngei nanglakthü kü mih jatthüi ne-ienelemhen mü tetuhphong. Lebü 
shennyakthüi, “Ammei Kahvang melei nyüpa?” shei mehekei ehühen?  

Shembüpai Jangnyüke 

18Hahepak kü Shembüpai büpalei kahdok kü phahjiei, hatü büpalei 
nanglakthü kü shinshangei deihteke.  
19Shembüpai laophülei nanglakthü kü jangei eteke: Ngei am kü aung, yiü, 
mainga shomnyüpeih; hapai am hüshemei hahhen, hatü ngei hajük kü am 
lebü jatthü toumü ne-ienelemi neleihüpih.  
20Ngei am toueipü apsha kübü vepa taishi changtükphahen; Jom hanei bhih 
kahdokei changtükhen. Shelei shaongpüthü Dipü Yungchingei, hatü 
ngaümpheilei müpüthü peü Mediterranean Yungchingei hüngtükhen. Jomei 
büm peü shehen hatü shie büei aonghen. Hingmei büpai dou longpü dükteke.  

21Oh kahdok, nüng tenyem; am mongong mongletuh. Hingmei Shembüpai 
dou longpü dükteke.  
22Am tenyem, Oh phaüyemthü; am het yemshing kü phenha ja nikünyüke. 
Püthüi betjük jüknyüke; adhapü hatü nyalingngupai longkemkünyüke.  
23Mongongtuh, Oh Zion nanglakthü, Shembüpa, ammei Kahvang kü 
mongongtuh. Büpai am kü jiüshangi shongpü vang shomteke, büpai shongpü 
hatü pheipü vang sheleipü kei changshi shomteke.  
24Hah tenshingei hah aümshung kü hahnih mahühen, yiü-üm kü yiü, hatü 
mainga aüh-ei yenkahen.  
25Ngei am khüei shompü ngelei veshan longpü, haümei hahpü, khongmü 
peipü, phaukei daipü, hatü ngaüh-ei hahpü shoukthüi ammei sheili peü 
hahtükpü nangkü ngei nyokei am kü shemhen.  
26Am mangmoh thahshi hahhen changshi danghen; Am kü thamapü dou 
dükpü nangkü ammi Shembüpa, ammei Kahvangei men longhen. Ngelei 
nanglakthü ne-yei hapakei veü neponghüpih.  
27Hahepak kü ammi ngeiyü Israelei nyüke; Ngeiyü Shembüpa, ammei 
Kahvang, hatü lebü üpayao neshiü shei nyinghen. Ngelei nanglakthü ne-yei 
hapakei veü neponghüpih.  

Shembüpalei Nyih 

28Hapheikü ngei nanglak peü kü ngelei laangha khapshuohhen; Ammei nethe 
hatü nelathüi teteivanhen; ammei bajeithüi mangh manghhen; ammei 
nethethüi manghkhang eehen.  
29Hapa nyih kü baha hatü nyüha aathü kao ngei ngelei laangha 
khapshuohhen.  
30Ngei vangsho hatü kahdok kü iy, hatü aw hatü awshit shei yashanyale 
huhen.  
31Shembüpalei nyih longpü, hatü nyempü peishekü, vanghenyü 
manghdaihen, hatü lennyü iy leidaihen.  

32Shejao üami Shembüpalei men kü nyükhenshang yemleihen. Shembüpai 
epü keiha Zion Kahshang hatü Jerusalem kü yangpüthü nyuhen, hatü 
yangpüthüyü Shembüpai nyükpüthü nyukahen.  

Joel 3 

Kahvangi Jatthülei Shahphenhen 

1Shembüpai enyüke: Hathü nyih kü hatü hapa hepak kü ngei Judah hatü 
Jerusalem kü nükhah nyiamhaümhen nyokei shuohhen.  
2Ngei jatthü peü thaihen, hatü Shahphenpü Kahjilei müei deihen. Halei jomi 
ngelei nanglakthü khüei lemphü nemeipü dükpü nangkü ngei jom kü 
shahphenhen; Mehenangkü jomi ngelei nanglakthü jatthü touei haitükpeih, 
hatü ngelei kahdok hantükpeih.  
3Jomi ngelei nanglakthü yahhen phongyomteke, hatü bahanaüthü büm yuhen 
nangkü yutük. Jomi yiü yinghen tata kü nyühanaüthü yutükteke.  
4Oh Tyre, Sidon hatü Philistia moidoi kü nyupüthü! Ammi ngei khüei mehe 
dükhen khenyüpa? Ngei lemhük dükphopü ha kü shemhen khenyu je? Ammi 
ngei kü ha shemphüjema, ngeiyao shülangi am kü nyokei shemphahen.  
5Mehenangkü ammi ngelei hon hi ngin hatü ngelei mopnyümopha ammei 
khümshemei deilangpeih.  
6Ammi Judah hatü Jerusalem nanglakthü jomei nyübüh kahdok leipü tailuei 
nyemlüdai shei Greek am kü yutükpeih.  
7Shaang ngei ammi yutükpü shingthü leipü jom thaiyei leihen; ammi mehe 
jom kü dükpa, ha am kü ngei shemhen.  
8Ngei ammei hapeüthü Judah am kü yutükhen, hatü jomi shao tailu leipü 
Sabea am kü yutükhen shei ngei, Shembüpai enyüpeih.  
9Jatthü kü hapa baongeishuoh: Vehok hokhen temtuh! Hampathü thongei 
nyüktuh! Ammei veshanthü thaituh, hatü thepju kü daituh!  
10Hanshong kübü nyiami yanlu, hatü thüng jappü ajapi phung shüktuh; wong 
nekohpüthüiyao hoktuh.  

11Lomi peikei, am ngeihpü shonpü jatthü peü, hatü halei thaituh. 
Oh Shembüpa, nüngei veshanthü jom mü hokhenshomshih!  
12Jatthü peü temtuh, Shahphenpü Kahjilei peikemtuh. Halei ngei Shembüpai, 
ngeihpü shonpü jatthü kü shahphenhen uohen.  
13Jom ahshi-üng nemeiang; hanangkü hahvet longkhoih-i hah vetpükei 
vettüktuh; Yiü mangyen thahshi nyalingngupai kü ngümpükei jom 
ngümtüktuh.  
14Haja dok kü haja Baong Hanpü Kahjilei nyüke! Baong Hanpü 
Kahjilei Shembüpalei nyih yopailei nyüke.  
15Lennyü vanghe yimdaihen, hatü hajük kü lithathü nenyahen.  

Kahvangi Laophülei Nanglakthü Moihimanhen 

16Shembüpai Zion Kahshang leipü ngüngnyüke, hatü Jerusalem leipü 
lennyüke; kahdok vangsho kheünyüke. Shejao Shembüpayü laophülei 
nanglak loishing, hatü Israel nanglakthü sho joshing vaihen.  
17Hanangkü ngeiyü Shembüpa, ammei Kahvang, Zion, ngelei daülangpü 
kahshangei nyunyeih shei ammi nyinghen, hatü Jerusalemü daülangpü shing 
vaihen, hatü kong ami hajük kü ha ching nehahhen.  
18“Hapa nyih kü kahshangthüi yiü ja yenphahen, hatü shangtaothü kü amma 
yenkahen; Judah leipü shohinga peü kü yung changshi yenkahen. 
Shembüpalei phopshem kübü yunglok hük yenei shaei Akacia Kahji kü yung 
shuohhen.  
19Shejao Ijipü shingkong leihen, Edomü bhih kahdok leidaihen; Mehenangkü 
jomi Judah kahdok hahteke, hatü mang neshiüpü nanglakthü jüteke.  
20Shejao Judah denden kü chingchingei nyuhen, Jerusalem kü hüdenhalenshi 
nyuhen.  
21Jomei iy yenpü bhüh ngei yemhen, hatü ngei nejiüpü am neyanghen; 
Mehenangkü Shembüpa ngei, Zionlei nyunyüpeih.”  

Amos 

Amos 1 

1Hapayü Judah kü Uzziah ongpa hatü Israel kü Joashlei cheha, Jeroboam ong 
vaipü hepak kü pedi vükhen bong nyi shekü Israel am nangkü Tekoa am 
miyombü Amos-i eepü manghkhang nyüke.  

Israel amei Chingyow Jatthü kü Shahphenpü 

2Amos-i e: Shembüpai Zion Kahshang leipü ngüngnyüke, hatü Jerusalem 
kübü büpalei ngeü annyüke; mi yombüthülei het ühshing phenha kaudaiteke, 
Karmel kahshang leipü thüng vandaiteke.  
3Shembüpai hapakei enyüke: Damaska amei mang jem nangkü, hatü ali 
shingvaishi ngei hanghi neyahlangpih; mehenangkü pinnyüi Gilead am kü 
nyiamvüi bheiteke.  
4Hanangkü ngei Hazael ongpalei shem kü aw shomhen, hatü hapai Ben-
Hadadei penyüsha hahtükhen.  
5Ngei Damaska penyüsha bentükhen, Aven kahji kü nyupüthü, hatü Beth-
Eden kübü vanglem lempüthü changtükhen; hatü Aram shennyakthü Kirlei 
wüpküpei deishihhen shei Shembüpai enyüke.  
6Shembüpai hapakei enyüke: Gaza amei mang jem nangkü, hatü ali 
shingvaishi ngei hanghi neyahlangpih; mehenangkü jomi jat kemei wüpküpei 
yah-ei daiyei Edom am kü shuohtükteke.  
7Hanangkü ngei Gaza amei penyü kü aw shomhen, hatü hapai penyüsha 
hahtükhen.  
8Ngei Ashdod kü nyupüthü, hatü Ashkelon kübü vanglem lembüthü 
changtükhen; Ngei Ekron am khüei lak nohen, hatü Philistia am aopüthü peü 
mahtükhen shei Shembüpai enyüke.  
9Shembüpai hapakei enyüke: Tyre amei mang jem nangkü, hatü ali 
shingvaishi ngei hanghi neyahlangpih. Mehenangkü jeihinaü mü vangteipü 
deih-ei nedangi jomi jat kemei wüpküpei deiyei Edom am kü yutükpeih.  

10Hanangkü ngei Tyre amei penyü kü aw shomhen, hatü hapai penyüsha 
hahtükhen.  
11Shembüpai hapakei enyüke: Edom amei mang jem nangkü, hatü ali 
shingvaishi ngei hanghi neyahlangpih; mehenangkü büpai yanlu noshi 
chenaü changtük, hatü phahji neshiüi dükteke; büpalei mongshih neyeplangi 
düngei aw kei bah-ei angteke.  
12Hanangkü ngei Teman am kü aw shomhen, hatü hapai Bozrah amei 
penyüsha hahtükhen.  
13Shembüpai hapakei enyüke: Ammon amei mang jem nangkü, hatü ali 
shingvaishi ngei hanghi neyahlangpih; mehenangkü jomei kahmük viong 
dahen nangkü Gilead amei büm nekongpü nyühathülei vom shaaktükteke.  
14Hanangkü ngei Rabbah khüei aw bahhühen, hatü hapai penyüsha 
hahtükhen. Hapa thepju nyih kü vaüpü eepü nyuhen, hatü yinglükleisho kei 
hokpü heipü nyuhen.  
15Hahepak kü jomei ong hatü büpalei lakchongbüthü chemi wüpküpei daihen 
shei Shembüpai enyüke.  

Amos 2 

1Shembüpai hapakei enyüke: Moab amei mang jem nangkü, hatü ali 
shingvaishi ngei hanghi neyahlangpih. Mehenangkü büpai Edom ongpalei 
vang dhon kü cheüteke.  
2Hanangkü ngei Moab am kü aw shomhen, hatü hapai Kerioth amei penyüsha 
hahtükhen. Moab am vehok ngeü chi kü vaüpü eepü hatü amit vüngpü chi kü 
dihen.  
3Ngei jomei ongpa mü büpalei lakchongbüthü peü jütükhen shei Shembüpai 
enyüke.  
4Shembüpai hapakei enyüke: Judah amei mang jem nangkü, hatü ali 
shingvaishi ngei hanghi neyahlangpih; Mehenangkü jomi Shembüpalei 

shahkung yaktük, hatü büpalei shahkungnyüthü nedük. Shejao jomei chebü 
chepa am keiha aihük shahshem kahvangi jom peü lemnyong kü mülangteke.  
5Hanangkü ngei Judah am kü aw shomhen, hatü hapai Jerusalem penyüsha 
hahtükhen.  

Israel am kü Shahphenpü 

6Shembüpai hapakei enyüke: Israel amei mang jem nangkü, hatü ali 
shingvaishi ngei hanghi neyahlangpih: Mehenangkü daülangshemshepü jomi 
lop kü yutük, hatü lathuh jora hük kü taopathü yutükteke.  
7Jomi taopathü kübhih kü nyeüei dungtüknyüke, hatü neaoknethang 
ponghahpüthü lemhaoei yaktüknyüke. Pahiha nyi chemi nyüha hük mü 
shinyüke; hapai ngelei daülangpü men tentüknyüke.  
8Phoppü shing peü kü jomi taopathü leipü hang nangkü yahpü ashak nyemtü 
lemnyüke; Jomi Kahvangei shemei hang kü yahpü yiü yingnyüke.  
9Shejao jom shekü ngei cedar pü kei shaopü, hatü longkhampü kei wong 
kohpü Amor am mahtükpeih. Ngei pü shang leipü jomei betjük, hatü mong 
leipü pü tünglang mangtükpeih.  
10Ngei am Ijip kahdok leipü müei leipeih; vangbong pinyi jahpanei am 
müpeih, hatü Amor amei kahdok am kü shuohpeih.  
11Ngei ammei hapeüthü hanei thibü vaihen, hatü ammei nethethü hanei 
Nazirit vaihen jeyei longpeih. Hayü jiüpü nevaipü je, Oh Israel? 
shei Shembüpai enyüke.  
12Shejao ammi Nazirit am kü yiü yingshuohnyüke, hatü thibüthü kü thihivam 
shah te-ekei shei khüamnyüke.  
13Hanangkü shaang ngei hanggo vihpai mohoh khari leetpükei ngei am 
ngümei leettükhen.  
14Shangshi mokpüthüiyao neyangaokhen, wong kohpüthü wong laaidaihen, 
hatü veshanthüi jomei büm dangkao neyangaokhen.  

15Lah nopüthüiyao neyangaokhen, hatü shangshi mokpüthüi jom dangkao 
neyangaokhen, nevaijü koyei dokshangei uopüthüao jomei büm dangkao 
neyangaokhen.  
16Hapa nyih, hampathü dangkao lakkong, hatü bümkong nyaihen 
shei Shembüpai enyüke.  

Amos 3 

Israel amei Mang hatü Hanghi 

1Oh Israel nanglakthü, Shembüpai Ijip leipü müei leipü jat kemei, büpai am 
khüei epü shah bangtuh.  
2Kahdoknyü jatthü peü khongkü ngei am mon nyingpeih; Hanangkü ammei 
mang lemphü nangkü ngei am hanghihühen.  
3Chemi daihen nemongteipü kü shennyak nyi chemi dainyu hiang?  
4Hahying neshiüjü yingnyülei mailang vaünyu hiang? Büpai meheyao 
neyepjü jepei ngüngnyu hiang?  
5Taikam neshiüshiüi ou-i tai kü mannyu hiang? Meheyao nemanmani taikam 
shaatei aongdainyu hiang?  
6Mechem vebaong shemm kaonghenshang, nanglakthü nenyemnyu hiang? 
Shembüpai neshompheikü chingnyü hük kü vongshüh peinyu hiang?  
7Hingmei, Shembüpai büpalei küpjan büpa chongphopü thibüthü kü ne-
epheikü meheyao nedüknyih.  
8Mailang vaüjü üpai nenyemhenang? Shembüpa Kahvangi mechem ehen, 
üpai netetnevani nyuaokhenang?  

Samaria Mahhen Nang 

9Ashdod leipü hatü Ijip leipü penyüshathü kü baongeishuoh: “Am nyingi 
Samaria kahshangthülei thaituh, hatü hapa mongkü bukpüshaanpü longpü 
hatü halei shüveidoidei nyupü kü veituh.”  
10Ha nanglakthülei shemü gühdou, hatü deyeilaoei aetpüshepü doui maei 
nyüke. Jomi mehe jiü, ha dükhen nenyingnyu shei Shembüpai enyüke.  

11Hanangkü Jeiyong Shembüpai hapakei enyüke: Vepa hüki kahdok 
ngümtükhen, hatü ammei veyom shing bentükhen, hatü shemdou peü 
aetlanghen.  
12Mi yombü hüki shahnyüi hahtükpü mi hükei la nyi nevaijü dhaong hük 
dangpü keiha, Israel am Samarialei nyupüthü üami uoshing phangei peekshi, 
hatü lüng phangei lemshi johen, jom mon yanghen.  
13Hapa bangtuh, hatü Jakob phang khüei denpü shuohtuh shei 
Jeiyong Shembüpai enyüke.  
14Ngei Israel am jomei mang nangkü hanghihüpü nyih ngei Bethel leipü 
moidü peü mangtükhen, hatü moidü leipü shongnyü douthü mangtükhen, 
hatü kahdokei dodaihen.  
15Ngei jom ünyü hepak kü nyuteipü shemthü, hatü shaonyü hepak kü 
nyuteipü shemthü bentükhen, hatü meinyübha-i vepü shemthü, hatü longpü 
shemthü peü benei mangtükhen shei Shembüpai enyüke.  

Amos 4 

Mong Neleppü Israel am 

1Samaria kahshangei nyupü nyühathüi hapa bangtuh: Taopa hatü 
nehahneyingpüthü kü shüveipüthü, hatü laophülei baha kü, “Yiü yinghen 
deikei” shei epüthü.  
2Shembüpa Kahvangi büpa daülangpai vangei eteke: Jomi am nyiamphaak kü 
manei, hükao ne-ao-i nyahyep nyiamphaak kü manlanghen, hapa nyih 
hingmei am touei ngoikünyüke.  
3Am peü pewo homei shüktükhen, hatü am peü Harmon philei shüktükhen.  
4Bethelei daituh hatü mang thahtuh, Gilgalei heihtuh hatü nyeinya mang 
düktuh. Ammei jakpü moila nepjeih deikei, ammei ankhong moila nyih jem 
nyih jem kü deikei.  
5Menvih moila daw shihpü aan deikei, hatü ammi haüpüwongpü moila 
shuohpü kü mongmeituh; mehenangkü ammi henüng dou dükhen kennyüke, 
Oh Israel nanglakthü, shei Shembüpai enyüke.  

6Ngei ammei chingnyü peü kü vomkong nyuhen shuohteke, hatü jila peü kü 
hahyingi taohü, shejao ngei touei am mong nelep shei Shembüpai enyüke.  
7Hah vethen len jem nyushi ngei vang nekeihüi shonglang, ngei chingnyü hük 
kü vang keihü, shejao hükpa kü nekeihü; kah hük kü vang keihü, shejao hük 
kü nekeihüi vantükteke.  
8Hanangkü jila nyi jem kübü jila hükei yung yemei longtei, shejao yungle 
meishi yinghen nedang, hapaiyao am ngei touei mong nelep shei Shembüpai 
enyüke.  
9Ngei ammei pe hatü nyalingngupai kahthü chami jütükteke; 
shoukhanbaongi ammei adhapü, hatü olive püthü hahtükteke, shejao am ngei 
touei mong nelep shei Shembüpai enyüke.  
10Ngei Ijip am kü shompükei am kü cham shom, ngei ammei nethethü vehok 
kü jütük, hatü koyeithü yah-ei lüdai; Ammei shemei mahngshie ngü püpai 
ammei shongsha mahü, shejao am ngei touei mong nelep shei Shembüpai 
enyüke.  
11Ngei Sodom hatü Gomorrah mahtükpükei, ngei am hanei mahtük. Amü 
awbhaong leipü leppü awjung kei nyuteke, shejao am ngei touei mong nelep 
shei Shembüpai enyüke.  
12Hanangkü, Oh Israel am, ngei am hanghihühen, hatü ngei am kü hapakei 
dükhen vaipü nangkü ammei Kahvang mü pongteihen temtuh, Oh Israel!  
13Veituh, üpai kahshangthü shüknya, hatü vanglük lingnya, shennyak kü 
büpalei mongdeih ngaiyei enya, dhomi vangnyak leitüknya, hatü kahdok 
shaopüthü kü kamnya, hapayü Jeiyong Shembüpa Kahvang, büpalei men 
nyüke.  

Amos 5 

Mong Lephen Thongpü 

1Oh Israel nanglakthü, hapa shah bangtuh, ngei am kü mangh kesho hük 
lokphanüng:  

2Mechemao nepao-aokhen mü Israel nela doteke. Üpaiyao pinnyü phukhen 
neshiüi kahdokei shükshi nyüke.  
3Shembüpa Kahvangi hapakei enyüke: Israel chingnyü hüki veshan haja hük 
vehokei shomjü kho hük mon aoei nyokei leihen, hatü kho hük shomjü an 
mon nyokei leihen.  
4Shembüpai Israel nanglakthü kü hapakei enyüke: Ngei yemtuh hatü am 
yemmü nyuhen;  
5shejao ammi Bethel teyem, hatü Gilgalei tedai nevaijü Beer-shebalei teheih; 
Mehenangkü Gilgal-ü hingmei wüpküpei daihen, hatü Bethel-ü neshiüi kong 
leidaihen.  
6Shembüpa yemtuh hatü yemmü nyuhen, hei nevaijema büpai Joseph phang 
khüei aw kei vamkahen, hatü üpaiyao hapa methen neshiüi Bethel 
hahtükhen.  
7Am shahhing nyongtükpüthü, hatü daülangshemshepü kahdokei 
yaktükpüthü.  
8Üpai lithathü, Pleiades hatü Orion lingpa, hatü shangmangi nepnüng 
leitüknya, hatü nyihnüngi vangnyak leitüknya, üpai yungching yung kü 
nyüknya, hatü kahdok kü vang keihünya, hayü Shembüpa, büpalei men 
nyüke.  
9Büpai veyom shing bentüknyeih, hatü pe ngeihtükpü chingnyü 
mangtüknyeih.  
10Shahphen shingei shahhing ne-epüthü kü yeanpü shennyak kü ammi 
jiühitnyüke, hatü shahhing epü shennyak küang eelanyüke.  
11Ammi taopathü kü la-i shoupnyüke, hatü jomei hah yahlangnyüke. 
Hanangkü ammi yaongshem velangmao, ha kü nenyuhen; ammi 
nyalingngupai longi sheiteke, shejao haleipü yiü ammi neyinghen.  



1982 

 

 
   Daülangpü Laihing 

© 2005, Bible Society of India. 
 

 
 

 

12Mehenangkü ammei mang meshük longpa ngei nyingei nyüpeih. Ammi 
daülangpüthü kü shüveinyüke, hatü yawhdou yahnyüke, hatü ammi 
shahphen shingei taopathü kü shahhing shahphenpü neshuohnyu.  
13Hanangkü kon kohpüthüi henüng hepak kü nenmü nyudainyüke; 
mehenangkü hepak vangpan nemei-i nyüke.  
14Am yemmü nyuhen shingvaishi ten nevai mei yemtuh. Shejüang ammi 
epükei Jeiyong Shembüpa am mü nyukahen.  
15Ten kü jiühittuh, mei kü bamtuh. Shahphen shingei shahhing etuh. 
Jeiyong Shembüpa Kahvangi Josephei hühiha yemmü nyupüthü kü 
phahjihen.  
16Hanangkü Shembüpa, Jeiyong Shembüpa Kahvangi hapakei enyüke: 
Chingmuh chingshang peü kü theppü nyuhen, chingyangshong peü kü 
Onyükei, Onyükei shei lenhen. Young kesho eyei thepteipüthü mü kahling 
amao thephen nyükhen.  
17Nyalingngupai kah peülei theppü hatü youngpü nyuhen. Mehenangkü ngei 
am khong homei daihen shei Shembüpai enyüke.  

Shembüpalei Nyih 

18Shembüpalei nyih ongyangpüthü Onyükei! Mehekei ammi Shembüpalei 
nyih ongyangnya? Hapayü vangngai nevai, vangnyak nyukahen.  
19Hapa nyih-ü shennyak hük mailang kübü mokei daiyei sheptao pongpükei, 
nevaijü shemei leiyei bham kü laki shongshingkü biüikaokpükei nyukahen.  
20Shembüpalei nyih-ü vangngai nevai, vangnyaknyukahen. Hapayü 
ngaiphapü nevai yimyuipü nyih vaikahen.  
21Ngei ammei mohitap kü jiühitnyeih, hatü am thaipüyupü kü ngei mong 
neongnyih.  
22Ammi ngei kü jakpü moilathü, hatü hahying moila shuohlangmao ngei 
hathü neyahhen. Ammi ngei kü mongjempü moila shuohhen nitshüpü yem 
yah-ei peiküjao ngei hathü neyahpih.  

23Ngei toueipü kesho nyahhai ngeü yahlangshih, ngei ammei liping kongkoih 
ngeü nebanghüang.  
24Shejao shahhingpa yungyen kei yenhütuh; Daülangshemshepü mechemao 
nejeppü yunglok kei yenhütuh.  
25Oh Israel nanglakthü, bong pinyi thahshi jahpanei nyushi ammi ngei kü 
jakpü moila, hatü yangnyu moila shuohla?  
26Shejao ammi ammei Sakkuth ongpalei lajei, hatü ammei litha kahvangei 
lajei, Kaiwan, mepa ammi linghahpa, ha kü khümpü nangkü,  
27mechem ngei am Damaska homei lebü kahdokei wüpküpei küphen müei 
daihenshang ammi hathü koei daihen, Shembüpa, üpalei men Jeiyong 
Kahvang nyüpa, büpai enyüke.  

Amos 6 

Jerusalem Mangtükhen Nang Epü 

1Zionlei mong hüshemei nyupüthü, hatü Samaria kahshang kü mong 
nyaangpüthü, jatthü khongkü shongpü hamhiman vamshing, üam touei Israel 
nanglakthüi sheühpü yemei peinya, Onyükei!  
2Kalnehlei daituh hatü jom kü veituh; Haleipü Hamath chingnyü longpülei 
heihhümao. Philistia kahdok Gathlei yiühümao. Amü ha ongchingthü mü 
meinyeih shei deihnyu je? Nevaijü ammei kahmükü jom mü longpeih shei 
deihnyu je?  
3Ammi nemeipü nyihthü tailuei yaktüknyüke, shejao ammei doui nemeipü 
nyihthü yah-ei peihahnyüke.  
4Ammi meinyübha-i lingpü lüng kü lemnyüke, hatü uoshing yaongshing 
meipü kü uonyüke; ammi mi khong kübü mi cheha, hatü khaok leipü mohoh 
nitshüpü hahnyüke.  
5Ammi Davidi kei keshothü linghünyüke, hatü liping kongkoih 
shanghünyüke.  

6Ammi yiüshong maei yiü yinghünyüke, hatü peü mü meipü mainga 
nyiohünyüke, shejao ammi Joseph bhihdai maandaipü kü mong kü 
netüngnyu.  
7Hanangkü wüpküpei daihen kü jom shongpü vaihen; ammei mohitap, 
mongongmongle peü dohdaihen.  

Shembüpai Israel am Changmeipü Jiühitnyeih 

8Jeiyong Shembüpai büpa nyingi vangeishuwteke Jeiyong Shembüpai 
enyüke: “Ngei Jakob changmeipü nelümnyih, hatü jomei penyüsha kü 
jiühitnyeih. Ngei hapa chingnyü hatü halei nyupü lemphü vepa kü 
shuohtükhen.”  
9Shem hük kü shennyak an nyujema jom peü didaihen,  
10hatü dipü shennyakei shem ami mahng vühen shingvaishi shem leipü 
mahng ngaihen shüei tukshoukei nyupü hanei am kü phehen, “Nüng mü lebü 
hanei nyüla?” Ngeü hüki janghen, “Üpayao neshiü.” Hahepak kü shem ami, 
“Nenmü nyutuh! Jeni Shembüpalei men houmei ne-eteihen vongbong” shei 
ehen.  
11Mehenangkü Shembüpai shahkung shuohteke, hatü shem longpü khih mü 
bentükhen, hatü shemhathü ashüi ngümtükhen.  
12Koyeithü yaongvak kü moknyu je? Shennyak hüki mohoh müshi yungching 
shangkü han hoknyu hiang? Shejao ammi shahhingü leü nemeipü leitük, hatü 
daülangshemshepü shahyakpü betjük leitükteke.  
13Ammi Lo-Debar am neüaokpü nangkü ngam yahnyüke hatü enyüke, Hami 
Karnaim amao hamei wongi neühah shepeih shei changmeiyei enyüke.  
14Mehenangkü Shembüpa Kahvangi enyüke, “Oh Israel nanglakthü, ngei am 
khüei jat hük vamhühen. Jomi am kü Lebo-Hamath kübü Arabah kahji 
thahshi shüveihen.”  

Amos 7 

Manghkhang kü Shoukhanbaong Eepü 

1Shembüpa Kahvangi ngei kü hapa huphüteke: Ongpalei phaihan 
vetlangpheikü shao nyipabü phenha neenpü hepak kü büpai shoukhanbaong 
longi temei ngei manghkhang kü eeteke.  
2Mechem jomi kahdok kübü phenha cha-ei hahtüki eepa, ngei eteke, 
“Jeiyong Shembüpa, mang tükshih! Mekei etü Jakob yemmü nyuaokhen? 
Jomü ahshi-üng maanpü am nyüke!”  
3Hahepak kü Shembüpa mong leiteke; “Hapa am kü nevamküpih” 
shei Shembüpai ephüteke.  

Manghkhang kü Aw Eepü 

4Jeiyong Shembüpai ngei kü shao hapa huphüteke: ShembüpaKahvangi aw 
homei hanghihühen tempü eeteke; hapa aw yungching longpü kü bah, hatü 
kahdokao hahtük.  
5Hahepak kü ngei eteke, “Oh Shembüpa Kahvang, ngei khümei enyüpeih, 
dohtuh! Jakob mekei etü yemmü nyuaokhen? Büpa ahshi-üng maanpü 
nyüke!”  
6Hahepak kü Shembüpa mong leiteke; “Hapa am kü nevamküpih” 
shei Shembüpa Kahvangi ephüteke.  

Vü Hük Manghkhang kü Eepü 

7Büpai ngei kü shao hapa huphüteke: Vü shetei lingpü bham toueiShembüpai 
büpalei lakei vü hük notü yaongshi ee.  
8Büpai ngei kü, “Amos, nüngi mehe eenyüke?” shei pheteke. “Vü hük 
eenyüke” shei ngei jangei e. Hahepak kü Shembüpai eteke, “Veituh, ngei 
ngelei nanglak Israel am chi kü vü hük kangnyüpeih; ngei hajük kü jom kü 
mang netükpih.  
9Isakei hühihathü khümshing mangtükhen, hatü Israel amei daülangpü 
shingthü bentükhen; Ngei yanlu yah-ei Jeroboam ongpalei ongching khüei 
yaonghen.”  

Amos hatü Amaziah 

10Hahepak kü Bethel leipü ngongpa Amaziah-i Israel amei ongpa Jeroboam 
touei shahjang shom: “Amos-i nüng khüei Israel kahdok kü küpjan nemeipü 
lingnyüke. Büpalei shah-i kahmük tentükhen khih.”  
11Amos-i hapakei enyüke: “Jeroboamü vepalei lak kü mahhen, hatü Israel 
amü nyübüh kahdok tuhtü wüpküpei daihen.”  
12Hahepak kü Amaziah-i Amos kü e, “Oh thibüpa, leidaituh! Judah kahdokei 
leidaituh! Halei leiyei nüngei shünyü lathahtuh, hatü halei teteivanei ejatuh.  
13Hajük kü Bethelei teteivanei meheyao te-ekei; mehenangkü hatou shingü 
ongpalei daülangpü shing, hatü hapa ongchingei khümshem nyüke.”  
14Amos-i Amaziah kü jangei e, “Ngeiyü thibü hükao nevai, nevaijü thibülei 
hapeüao nevai, shejao ngeiyü mi yombü hük, hatü bhukjük pü kah lingpü 
shennyak hük nyuhampeih. 
15Shejao Shembüpai ngei kü mi yompü dousho kübü nyükei ngei kü, ‘Daituh, 
hatü ngelei nanglak, Israel am kü teteivanei eyeishuoh’ shei ephopeih” shei e.  
16Hanangkü shaang Shembüpai mehe enya, ha bangtuh. “Nüngi Israel am 
khüei thihivam shah te-e; Isak am phang khüei chongteven” shei enyüke.  
17Hanangkü Shembüpai hapakei enyüke: “Anyühayü chingyangshongei büm 
yupü am leihen, hatü nüngei hapeüthü vehokei mahhen. Nüngei kahdokü 
hantü mih kü shuohtükhen, hatü nüngü kung kahdokei dihen. Hingmei Israel 
am laophülei kahdok tuhtü wüpküpei daihen.”  

Amos 8 

Betjükshüm Mühdow Hük 

1Shembüpa Kahvangi ngei kü betjükshüm mühdow hük huteke. 
2Shembüpai ngei kü, “Amos, nüngi mehe eenyüke?” shei phe, hatü ngei, 
“Betjükshüm mühdow hük eenyüke” shei e. Hahepak kü Shembüpai ngei kü, 
“Ngelei nanglak Israel am shingvaishi dohpü ngoikünyüke; Hajük kü ngei jom 
neyangpih.  

3Hapa nyih phopshemei lokpü haipeyü mahng theppü leihen. Shing peüei 
mahmahng longi nyuhen. Jomü lavüngtoipü shing kü yakphonghen.”  
4Hapa bangtuh, am nehahneyingpü hatü kahmük kübü taopathü kü la-i 
shouppüthü:  
5“Hami hah yuhen shingvaishi mechem Lenja Mo peihdaiphahenang? hatü 
hami wheat hah yuhen mechem Sabbath dohdaiphahenang? Dokyaong 
gühhen, bhei aonghen, hatü dok gühpai bhei shakpü am kü lueilemhen.  
6Lop hük kü taopathü, hatü nehahneyingpüthü lathuh jora hük kü shakhen, 
hatü wheat hahbhang kü bhei wongshi yuhen.  
7Shembüpai Jakob changmeipü kü vangeishuwteke: ‘Jomei douten ngei 
meheyao nebepih.’  
8Hapa nangkü kahdok nekheühen je? hatü halei nyupüthü peü mahng 
nethephen je? Kahdoknyü kemei Ijip leipü Nile yungyen keiha aongtü shü, 
aongtü shüei nyuhen.”  
9Hapa nyih kü, Shembüpa Kahvangi enyüke: “Ngei vanghenyü haümhah 
hepak kü shüshihtükhen, hatü nyihnüng heshoya vangnyak leitükhen.  
10Ngei ammei mohitap mahng theppü leitükhen, hatü ammei kesho nyahhai 
peü mahng kesho leitükhen. Ngei am peü dhoila ashak ümhühen, hatü ammei 
sho chaei kuptükhen. Ngei hapa hepak kü halom dipü kü nyühipai 
youngpükei leihühen. Hapa nyih dohpeyü shahyakpü nyih hük leihühen.”  
11“Ha hepak hingmei peikünyüke” shei Shembüpa Kahvangi enyüke. “Ngei 
kahmük kü shaühile hük shomhen, hapa shaühileyü nük-aei yunglepü 
shaühile nevai, shejao Kahvangei shah nedani taopü shaühile hük nyukahen.  
12Shennyakthüi yungching kübü yungching dohpü ngoishi; hatü heong kübü 
heshü ngoishi Kahvang shah yemei longteihen, shejao jomi ha nedangpih.  
13Hapa nyih kü themei lameithüi yung lepai shomei yinghen.  

14Üami Samaria amei lajei kü, hatü Dan amei kahvang kü, nevaijü Beer-sheba 
amei kahvang men kü shei vangeishuwnya, jom dohen, hatü haleipü hajük kü 
nepao-aokhen.”  

Amos 9 

Shembüpalei Shahphenpü 

1Ngei moidü touei Shembüpa yaongshi ee, hatü büpai eteke: Chongnyiam 
shing jenhen mü phopshem shemnyü ajung kü hateishuoh, hatü hathü benei 
nanglakthülei shangjing kü shükeishuoh, hatü ha kübü yangpüthü ngei ngelei 
yani mahtükhen. Jom hükao nyaiyei nedaiaokhen, jom hükao neyanghen.  
2Jomi Sheol thahshi kahdok shoei shüdailangmao, haleipao ngelei laki jom 
ngaihen; jom vangsho thahshi aongdajao, haleipao ngei jom shüei vühen.  
3Karmel shangchingei jom aongei jodaijao, haleipao ngei jom yemei yepei 
leihen, hatü jomi ngei toueipü yungching shaongdohlei shüei jodailangmao, 
haleipao ngei yungching biünyü kü ngeükhüam shuohhen, hatü hapai jom kü 
kaokhen.  
4Vepathüi jom wüpküpei yah-ei daijao, haleipao ngei jom jühen ngeükhüam 
shuohhen. Ngei mei shingvaishi nevai, shejao ten shingvaishi ngei jom kü 
mük neshai-i veihen.  
5Shembüpa Kahvangi kahdok kü hongjü hapa nyaüdainyeih; Halei nyupüthüi 
mahng thepnyüpeih, hatü Ijip leipü Nile yungyen keiha kahdok kemei longei 
aongtü shemmei shünyüpeih.  
6Shembüpai büpa nyushing vangshothü kü lingnyeih, hatü chongnyiam shing 
kahdoknyü kü lingnyeih. Büpai yungching yung kü nyüknyeih, hatü kahdok 
shak kü langnyüpeih, Shembüpayü büpalei men nyüke.  
7Ngei kü amphongü Ethiopia am nelepü je? Oh Israel nanglakthü 
shei Shembüpai enyüke. Ngei Israel am Ijip leipü; Philistia am Kaphtor leipü; 
hatü Aram am Kir leipü müei neleiangpü je?  

8Hingmei, Shembüpalei müki nemeipü Israel ongching kü veishi nyüke, hatü 
jom kahdok shak kübü mahtükhen, shejao Jakob am phang chemjalak kü 
nemahtükhen, sheiShembüpai enyüke.  
9Mehenangkü ngei ngeükhüam shuohhen, hatü ngei Israel am jatthü touei 
aungsheen kü sheenpükei sheenhen, shejao aungbhang hükao chongei 
nevühen.  
10Ngelei nanglak khong kübü mang shennyakthü peü kemei, hatü üami, 
“Mehe tenao jen kü nedhaümküpih nevaijünepongpih” shei epüthü peü 
vepalei lak kü mahkemhen.  

Israel am Jatongei Leihen 

11“Hapa nyih kü, ngei dodaipü David ongching lingei leihen. Ngei hapa leipü 
bentükpü shinghipheithü lingei leihen, hatü shelei nyupükei ja lingei leihen.  
12Shejüang Edom ami mehe aoei tuh, ha Edom ami yahlanghen, hatü ngelei 
men kü nyükpü jatthü peü kemei Shembüpai ha douthü dükkahen shei 
enyüke.  
13Han hokpü shennyaki hah vetpülei she yeihen, hatü nyalingngupai ngümpü 
shennyaki sheipülei phei thahhen, hatü kahshangthü leipü vüngnyangpü yiü 
shühkahen, hatü shangtaothü kü ha yenkahen, hapa hepak hingmei 
ngoikünyüke shei Shembüpai enyüke.  
14Ngei wüpküpei lüdaipü ngelei Israel nanglakthü müei leihen. Jomi 
bentükpü chingnyüthü ja lingei leihen, hatü halei chingchingei nyuhen. Jomi 
nyalingngupai sheihen, hatü haleipü yiü yinghen. Jomi pe showhen hatü 
haleipü betjük hahhen.  
15Ngei jomei kahdok kü jom sheiphonghen, hatü ngei jom kü shuohpü 
kahdok kübü ne-yei nebhitükhen” sheiShembüpa, ammei Kahvangi enyüke.  

Obadiah 

Obadiah 1 

Shembüpai Edom am Hanghihühen 

1Hapayü Obadiahlei manghkhang– Jeiyong Shembüpai Edom am nang 
hapakei enyüke: “Hamphongi SHEMBÜPAleipü shahjang hük dantepih, hatü 
jatthü touei phongmokbü hük shomei eteke: Layaongtuh, hatü jeni Edom am 
khüei hokshah!”  
2“Veituh, jatthü khongkü ngei am peü mü maanpüba leihühen; am chemjalak 
kü yaktükhen.  
3Ammei changmeipü thentoimongdangi am luhahteke; Am yaongvak kü 
chingchingpüthü, hatü kahshang shaopülei shem vepüthü. Ammei mongkü 
am nyingi, ‘Üpai ham chongei shüei vüaokhen?’ shei enyüke.  
4Ammi alang kei shangei piyei aongjao, hatü lithathü chi kü jephijaan 
lingjao, ngei haleipao am shüei vühen shei Jeiyong Shembüpai enyüke.”  
5Yanüng gühpa am touei peijü jomi napü doulem mon gühnyu nevaipü je? 
Nyalingngupai vaümpüthü am touei peijü betjük dheituhtü vaümnyu 
nevaipüje?  
6Shejao mekei Esaulei shem bompa, hatü mekei büpalei thushaong dounyü 
aetlangpa?  
7Am khüambakpü mongjemthüi-üng am luhahteke; jomi am kahmük kübü 
changtükteke. Am mongjem pongpü kahmükthüi am khüei yaongteke; am mü 
nükshung hük kü küpü küphüthüi am khüeitai heanteke, shejao ammi ha güh 
neyepaokhen.  
8“Hapa nyih kü,” Shembüpai enyüke, “Ngei Edom am nahpülangpüthü, Esau 
kahshangthü leipü nyingpühingpüthü nemahtükhen je?”  
9Oh Teman, ammei veshanthü nyemhühen, hatü Esaulei kahshangthü leipü 
veshanthü jütükkemhen.  

Edom amei Mang 

10Anaü Jakob khüei hokpü nangkü, am veüi jümhühen; am denshing 
mahtükhen.  
11Mechem vepathü Jerusalem leipü mophimo aetei daipa, hatü kung am 
büpalei penyüsha benei shüpa, hatü Jerusalem nangkü phongyompa, amü 
jom keinyudaipeih, ha nyih am keüdaipeih.  
12Anaü lomohpü nyih kü ammi naamei neveihah shepeih, nevaijü Judah 
nanglakthü mah pongpü nyih hüha shei nedeihhen vaipeih, nevaijü jom 
ponghahküpü nyih kü am nechangmeihah shepeih.  
13Jom lomohpü nyih ammi jomei penyüsha homei neshühah shepeih, nevaijü 
jom hanghipü nyih jom tok vaipü kü am ühingei neveihah shepeih, nevaijü 
jom shanghahpü nyih jomei mop negühhah shepeih.  
14Vepa kü nyemei nyaiküpüthü jühen am lembaong kü netaphen vaipeih, 
nevaijü jom ponghahpü nyih yangei daiküpüthü yepei vepa kü neshuohhen 
vaipeih.  

Kahvangi Jatthü Shahphenhen 

15Jatthü peü khüei Shembüpalei nyih ngoikünyüke. Ammi mih kü 
dükshuohpükei am kao dükphahen, ammi dükpü douthü ammei shangjingei 
nyokei leikahen.  
16Ngelei daülangpü Kahshangei, ngelei nanglakthüi shahyakpü yung 
yingteke. Shejao hapa mü nyeinya shahpü yungshong ngeihpü shonpü jatthüi 
yinghen hatü nyadaihen.  

Israel am Aokpü Danghen 

17Shejao Zion kahshangei yangpüthü hanei nyuhen, hatü hapayü 
daülangpüthü vaihen; hatü Jakob am phangi hapa mükjüp kahdok 
lomlanghen.  
18Jakob am phang aw keiha, hatü Joseph am shem awlom keiha nyuhen; 
shejao Esau am shem hahtang kei nyuhen, hatü jomü aw kü jakhen hatü 
hahtükhen. Esau am phang yangei nechongkahen shei Shembüpai enyüke.  

19Negeb leipü shennyakthüi Esaulei kahshangthü khüamlanghen, hatü 
heshüphi kahshangla kübü shennyakthüi Philistia yahlanghen, jomi Ephraim 
hatü Samaria kaamlanghen, hatü Benjamin phangi Gilead yahlanghen.  
20Wüpküpei daipü Israel am Kananei nyupüthüi Phonicia kübü Zarephath 
thahshi kaamlanghen, hatü wüpküpei daipü Jerusalem am Sepharadlei 
nyupüthüi Negeb amei jilathü khüamlanghen.  
21Yangpüthüi Edom kü vanglem lemhen shingvaishi Zion kahshangei 
aonghen, hatü ongchingü Shembüpalei nyukahen.  

Jonah 

Jonah 1 

Jonah-i Kahvangei Ven Nedanpü 

1Shembüpalei shah Ammittailei cheha Jonah touei pei, hatü e:  
2“Hapa chingnyü longpü Ninevehlei daituh hatü halei chongveneishuoh; 
mehenangkü jomei mang ngei thah-ei aongteke.”  
3Shejao Jonah-iShembüpa toueipü lükei Tarshish lemei dai. Büpa Joppalei 
yiüjashingkü Tarshish lemei daihen jahas hük heüteke. Büpai fara shuohtü 
jahas mongei shü hatü Shembüpa toueipü lükei Tarshish lemei dai.  
4Hahepak kü Shembüpai yungching yinglükleisho longpü hük shom, hatü 
hapa vanglük mangpai jahas mangtükhen mü vongshüh kü nyuteke.  
5Jahas mübüthü peü longi nyem, hatü shennyak ieyei laophü laophülei 
kahvang kü ham yangtuh shei len. Jomi jahas shanghen shingvaishi hanggo 
lak-ai shüktükkem. Hahepak kü Jonah jahas shaongei yiüei mükhet meishi 
shiyei nyu.  
6Jahas mübü longpübai büpa kü, “Nüng mepakei hajük shinya? Paotuh hatü 
nüngei Kahvang kü yangshih shei phoptuh. Üpai nyingpa, büpai jen kü 
phahjiei deihtü jen yangphahen aokpeih” shei e.  
7Hahepak kü jahas mübüthüi hüki hük mü hapakei etei, “Kei, üpalei mangi 
jen hapa vongshüh ponghünya nyinghen shingvaishi phongyomshah.” Jomi 
phongyom, hatü hapa phong Jonah kü hetteke. 
8Hanangkü jomphongi büpa kü, “Üpalei mang homei hamphong hajük 
ponghahnyeih shei deihnya, eshih? Nüng mehe dou düknya? Nüng meleipü 
peiküpa? Nüng mepa kahmük leipü peipa? Nüng üam jatliang?” shei phe.  
9Jonah-i, “Ngeiyü Hebrew am hih” shei jangei e. “Ngei Shembüpa, vangsho 
Kahvang, üpai yungching hatü kahdoknyü ling, büpa kü khümnyüpeih” shei 
jangei e.  

10Jonah-i shelei ejapü nangkü shennyakthü peüi büpayü Shembüpa toueipü 
lükei daiküpü khih shei nying. Jahas mübüi nyemdaitü büpa kü, “Nüngi 
mehe dükshuohpa?” shei phe. Mehenangkü büpa Shembüpa toueipü 
lüdaipeih shei ejapü nangkü shennyakthü peüi nyingei nyu.  
11Yungching yinglükleisho mangpüba, mangpüba pei. Hanangkü jomi büpa 
kü, “Yungching yinglükleisho nenhen shingvaishi hami nüng kü mehe 
dükhenang?” shei phe.  
12“Ngei yah-ei yungchingei shüktüktuh, shejüang ha nenkahen. Ngei pungpü 
nangkü hapa yungching yinglükleisho kü amphong ponghahnyu khih” shei 
Jonah-i jangei e.  
13Halangmao jahas mübüi yungkung philei jahas leihen khe, shejao jomi 
neaok; mehenangkü yungching yinglükleisho sheleipü mü mangpüba peiteke.  
14Hahepak kü jomphongi Shembüpa kü, “OhShembüpa, hapa shennyakei 
yangnyu mahtükpü nangkü chingmeilemlingei ham temahtük; hapa iy yenpü 
kü ham pungpü teleihü; Oh Shembüpa, hayü nüngi mongpükei düknyüpeih” 
shei e. 
15Hahepak kü jomi Jonah paümei yungchingei shüktük; hatü yungching 
yinglükleisho nendai.  
16Hathü shennyakthüi nyeinya Shembüpa kü nyem, hatü jomi Shembüpa kü 
jakpü moila shuoh, hatü vangeishuwteke.  
17Shejao Shembüpai Jonah lühhen nyah longpü hük temei nyu, hatü hapa 
nyah-i büpa lüh. Jonah nyah mongei nyih jem hatü ya jem nyu.  

Jonah 2 

Jonah-i Nyah Mongei Phoppü 

1Nyah mongei Jonah-i Shembüpa, büpalei Kahvang kü phopei büpai eteke:  
2“Ngelei shanghah vongshüh kü ngei Shembüpa kü nyük, hatü büpai ngei kü 
jang. Mahngsha chülohpü kübü ngei sheühpü yüei phop, hatü nüngi ngei 
lenpü danteke.  

3Nüngi ngei chülohpü yungching ilangmongei shüktük, hatü büngi ngei 
lümlang; nüngei yungmoki ngei shak kü yenteke.  
4Ngei nüng toueipü lükdai, hatü nüngei phopshem hajük kü ne-eehen khih 
shei deihteke.  
5Ngei shangkü yung pei hatü ngei lümlang, yungchingi ngei chemjalak kü 
jümlang, hatü ngelei shangjing kü yeih-i ngeihteke.  
6Kahshangthü lashaong thahshi ngei langei sha, kahdok mongpalei denshing 
ngei küplangteke. Oh Shembüpa, ngelei Kahvang, nüngi ngei chülohpü 
banghsha kübü yangei lei.  
7Mechem ngelei yangnyu lemnyong kü daipa, ngei Shembüpa deih-ei dang, 
hatü ngei nüng kü phoppü nüngei phopshemei pei.  
8Üami angsha lajeithü khümnya, jomi nüng kü vaipü yaktükteke.  
9Shejao ngei nüng kü menvih shuohpü mü ngei jakpü moila shuohhen. Ngei 
mehe lah, ha ngei dükhen. Yemleipeyü SHEMBÜPAleipü peinyeih.  
10Shembüpai nyah kü ngeükhüam shuoh, hatü Jonah yungphaangei 
bhaiphongteke.”  

Jonah 3 

Jonah-i Shembüpalei Shah Bangnyüke 

1Shembüpalei shah nyipabü Jonah touei peiyei e:  
2“Layaongtuh, hatü chingnyü longpü Ninevehlei daituh, hatü ngei nüng kü 
shuohpü shahjang nanglakthü kü veneishuoh.”  
3Hanangkü Jonah-i Shembüpalei shah bang, hatü Ninevehlei layaongei dai. 
Shaang, Nineveh chingnyü-ü ahshi longshi hatü hapa chingyangshong homei 
daihen nyih jem lem nyuteke.  
4Jonah-i hapa chingnyü mongei nyih hük lem thahshi mon shütü büpai, 
“Nyih pinyi mon angtü Nineveh-ü mahtükhen!” shei len. 
5Nineveh nanglakthüi Kahvang shah kü hinglem; longpü kübü maanpü 
thahshi dhoila ashak ümtü shüaeiyunglehen temteke.  

6Mechem Nineveh ongpai hapa jung danpa, büpai büpalei ong uoshing kübü 
yaong, ong ow bhühtüktü büpa nyingi dhoila ashak ümtü kübhih kü uoteke.  
7Büpai Nineveh am kü ngeükhüam shuoh: “Hapayü ongpa hatü büpalei 
lakchongbüthü leipü ngeükhüam nyüke: Shennyak üpaiyao nevaijü 
yemhimak, mohoh nevaijü mi khong vaituh, meheyao nehahneyinghen,  
8Shejao shennyak hatü yemhimak peü kü dhoila ashak ümhütuh, hatü peüi 
shülangi Kahvang kü nyüktuh. Peüi laophülei mang lem hatü depülaopü 
yakphongtuh.  
9Üpai nyingpa, Kahvangi büpalei mong jeileiyei büpa mongshih anpü doh-ei 
jen nemahtükhen aokpeih” shei e.  
10Mechem Kahvangi jomi dükpü hatü mekei jomei mang lemthü kübü mong 
leppü eepa, büpai büpalei mong yeiya, hatü büpai dükhen shei tempü hanghi 
jom kü neshuoh.  

Jonah 4 

Kahvangi Bampü kü Jonah Mongshihpü 

1Shejao Jonah longi mongneong hatü mongshih.  
2Büpai Shembüpakü, “Oh Shembüpa, ngei shem leipü layaonghinüng hapakei 
dükküshasha hih shei ngei epü ha nevaiang je? Hanangkü ngei shüshülangi 
Tarshish lemei lüdaipeih. Nüngü phahjipü hatü yahyang shinshangpü 
Kahvang, mongshihhen youngmü, hatü bampü kü bhashahshi, shangpong 
yakying shomhen kübüao mang tükpü Kahvang shei ngei nying.  
3Shaang, Oh Shembüpa, ngelei yangnyu yahlangtuh; mehenangkü ngei 
shingvaishi yemmü nyulei meyü didaipü-üng meipüba khih” shei phop.  
4Shejao Shembüpai, “Nüng mongshihhen mehe jiüpü nyüpa?” shei e.  
5Jonah vamei daiyei chingnyü heongphi shing hükei uoteke. Halei büpa 
tapshaü chantü hapa vangdhüm kü uoshi chingnyü mehe ponghahkahen shei 
veishi danei nyu.  

6Hahepak kü Shembüpa Kahvangi ümvü hük kohhü hatü Jonahlei shangjing 
kü vangdhüm shuoh-ei nyiumeihühen shingvaishi banei anshih, hatü hapa 
ümvü eeyei Jonah longi mongmei.  
7Shejao nyihphei dhomnaü hepak kü Kahvangi laong hük vamhüei ümvü 
haümtükpü nangkü kaudai.  
8Mechem vanghe aongpa, Kahvangi shaamlukpü heong vanglük shom hatü 
Jonahlei shangjing kü vanghenyüi ketpü nangkü büpa shomeiyingei sha. 
Hanangkü büpa didaihüei deih, hatü eteke, “Yemmü nyulei meyü didaipü-
üng meipü khih.”  
9Shejao Kahvangi Jonah kü, “Ümvü nangkü nüng mongshihhen jiüpü je?” 
shei e. “Hejema, ngei dihen mü mongshih-ei hih” shei büpai e.  
10Shejao Shembüpai, “Nüngi neshei hatü nelonghülangmao hapa ümvü 
nangkü nüngi longi phahjiei deihnyüke. Hapa ya cha kü koh-ei longteke, 
yaphei-üng didaiteke.  
11Shejema, hajükjük longpü Nineveh chingnyü, nyonghidah nenyingpü 
hashihthü 120,000 hatü yemhimakthü hajükjük nyupü kü ngei nephahjihen 
je?” shei eteke.  

Mika 

Mika 1 

1Judah amei ongthü Jotham, Ahaz, Hezekiah, hathüi vanglem lempü 
denshem kü Samaria hatü Jerusalem nangkü Moresheth am Mikah touei 
shakei vampü Shembüpalei shah büpai eepü manghkhang.  

Samaria hatü Jerusalem Shahphenhen Nang 

2Bangtuh, Oh jatli nanglakthü peü, Bangtuh, Oh am kahdok shak kü 
nyupüthü peü, Jeiyong Shembüpai am khüei denpü shuohhen, Shembüpai 
büpalei daülangpü moila shem kübü enyüke.  
3Veituh, Shembüpai daülangpü büpa nyushing kübü vamei peikünyüke, hatü 
büpa yiüei kahdoknyü kübü kahshangthü kü shouphen.  
4Aw touei püjiü nyaüdaipü keiha, kahshang kübü kahjilei yung laongpü kei 
kahshangthü nyaüdaihen, hatü kahjithü kaei handaihen.  
5Hathü kemei Jakobi mang thahpü nangkü, hatü Israel ami mang dükpü 
nangkü ha vamkahen. Jakobi mang thahpü kü üpa nyonghühen? Hapayü 
Samaria am nevaipü je? Judah am lajei kü khümpü kü üpa nyonghühen? 
Hapayü Jerusalem nevaipü je?  
6Hanangkü ngei Samariayü nyüp yakshing hük, nyalingngupai sheihen shing 
hük leihühen. Ngei haleipü yaongthü paangei kahjilei shantükhen, hatü 
pinnyülei chongnyiam shing kong leitükhen.  
7Pinnyülei pü lajeithü khih mü nihtükhen; hatü phopshemei büm yupüthü kü 
shuohpü lakleithü peü awi shamtükhen, hatü halei nyupü pü lajeithü peü 
ngei mahtükhen. Mehenangkü Samaria ami büm yuei hathü dangpü vütei-i 
büm yupü am kü-üng shuoh-ei kemtükhen.  
8Hanangkü ngei thephen hatü younghen; ngei labha-i hatü bümkong kamhen. 
Ngei mahu-i kei mahng thephen, hatü Ostrikh ou kei youngei nanghen.  
9Mehenangkü pinnyülei ma nemeiaokhen mü nyüke, hatü hapa aihük mü 
Judah amao hanghihen nyüke. Hapa hanghi ngelei nanglakthü nyupü 
Jerusalem penyü shaden ngoiteke.  

Vepathü Jerusalem Ngoipü 

10Gath kü nyupü vepathü kü jen lomohpü jung te-eshuoh; Jen theppü 
youngpü jomi te-eehü. Beth-Ophrah kü amphong kübhih lüpshi lüteituh.  
11Amphong Saphir kü nyupüthü, bümkong hatü veüpong kü khoklatei daituh. 
Zaanan kü nyupüthü chingnyü kübü vamei tedai. Mechem Beth-Ezel am 
mahng theppü ammi danhen, halei am loishing neshiü shei ammi nyinghen.  
12Üam Marothlei nyu, meihen shingvaishi ongyangei dannyüke, mehenangkü 
SHEMBÜPAleipü hanghi Jerusalem penyüsha thahshi peiteke.  
13Üam Lakhishlei nyu, vehok koyeithü kü ve-ow temtü deishihtuh. Zion 
yiükhathü kü mang panghüpeyü amphong nyuhampeih; mehenangkü Israel 
amei mangthüyü am kübü vampeih.  
14Hanangkü am Judah nanglakthü, Moresheth, hatü Gath kü nyupü 
shennyakthü kü nyue shei etuh; Israel ongthü shingvaishi Akhzib jila kü 
nyupüthüiyü lawlüppü am shei nyinghen.  
15Mareshah kü nyupü nanglakthü, ngei amphong neütükhen wong kohpü 
vepa hükei lak kü shuohtükhen, Israel mübüthü Adullamei heih-ei 
yaongshalei johen.  
16Ammi mong hahpü hapeüthü nangkü mongkü tüngei theppai sho chaei 
kuptüktuh. Am nyingi langdalei shangjing kei shangpaangtüktuh; 
mehenangkü ammei lak kübü yanei jom wüpküpei daihen.  

Mika 2 

Shahphenpü Peihen Mang 

1Üami küpjan ten lingnya, üami douten dükhen jomei shinshingei küpjan 
temnya, Onyükei! Mechem vangngainya, jomi ha düknyüke; mehenangkü 
jomi temtükpü douten dükhen jom kü ngan nyüke.  
2Jomi mih-ei kah kü vaünyüke, hatü aetlangnyüke; hatü shemthü kü 
mükhühnyüke, hatü yahlangnyüke. Jomi shennyak hatü büpalei shem, hatü 
büpalei mükjüp kü shüveinyüke.  

3Hanangkü Shembüpai hapakei enyüke: Hapa nanglakthü khüei ngei hanghi 
peihühen temnyüpeih, ha kübü am nyingi neyangaokhen. Hajük kü am 
changmeileüpüei nekamaokpih; mehenangkü hayü am shingvaishi 
shangpongpü nyih vaikahen.  
4Hapa nyih shennyakthüi am kü naamei, mongkü yabenüng kesho lokphahen, 
hatü shahyaki mongkü tüngei thepei ehen, “Ham chemjalak kü bentükteke, 
ngelei nanglakthülei mophimo hantükteke, büpai ngei leipü yahlangteke, 
hamei kahthü vepathü kü hantükteke.”  
5Hanangkü Shembüpalei nanglakthü kü mechem kahdok nyokei shuohhen 
hepak ngoihenshang, am phongyomei vü kangei hanhen mü ammei phaihan 
nechongkahen.  
6“Teteivanei chongtevenkei” “hathü dou nang tetpüvanpü te-ekei, meheyao 
hanghi nepeiküpih shei jomei thibüthüi enyüke.”  
7Israel nanglakthü-ü thaüvaü phangkü nyüpeih shei nüngi deihnyu je? 
Shembüpai büpa nenteiaokpü mahtükpü je? Hingmei büpai henüng douthü 
düknyu je? Üami jiüpü düknya, hathü kü Shembüpai mei nedüknyu je?  
8Ammi ngelei nanglakthü khüei vepa kü kei yaongpeih; Dehenlaohen mongkü 
nele-i chingmei kü peihpüleipüthü, hatü vehok kübü yangei leipükei 
kamteipüthülei ashakviha ammi aetlangpeih.  
9Ammi ngelei nanglak nyühathü jomi bampü ngamshem kübü changtük; 
Ammi ngelei moihiman jomei hapeüthü leipü düngeipü shing yahlang.  
10Paotuh hatü daituh; mehenangkü hapayü nüng nyiumeishing nevai; 
Mehenangkü meihen neaoki ammei mangi sheihtük, hatü tentükteke.  
11Ha nanglakthüi shahshem hatü lupülempai maei, “Am kü yiü hatü yiüji 
yenkahen shingvaishi teteivanhen” shei eshuohpü thibü nanyüke.  
12Shejao, Oh Israel, ngei hingmei am peü thailanghen, Ngei hingmei-üng 
Israel am aoei nyupüthü peü chemi thailanghen. Mi khaok kü mi thaiyei 
tuhpükei, ammei kahdok ngelei nanglaki maei nyuhen.  

13Kahvangi jom shing lem aphen, hatü wüpküp leipü müei jom shekü daihen. 
Jomi chingnyü penyü shaden apei daiyei bhashahshi longteihen, jomei 
ongpa, Shembüpai jom müei ngailanghen.  

Mika 3 

Mübüthü kü Shahphenpü 

1Hathü ngei eteke: Bangtuh, amphong Jakob mübüthü, hatü am Israel phang 
kü vanglem lembüthü: Shahhing nyinghenü am shing nevaipü je?  
2Ammi mei jiühitnyüke, ten küang bamnyüke; Ammi ngelei nanglakthülei 
shuw shaaknyüke, hatü jomei vang kübü phai nyiuktüknyüke;  
3Ammi ngelei nanglakthülei phai hahnyüke, hatü jomei shuw nyiuknyüke, 
hatü jomei vang khih mü nihtüknyüke, hatü haodük leipü phaiphukei khih 
mü dehtüknyüke.  
4Hahepak kü jomi Shembüpa kü lenei wonghen, shejao büpai jom kü 
nejanghen. Hahepak kü büpalei dhe jom kübü jolanghen; mehenangkü jomi 
mang dükpü nangkü.  

Shahshem Thibüthü kü Shahphenpü 

5Shembüpai thibüthü nang hapakei enyüke: “Ngelei nanglakthü lemnyong kü 
müpü thibüthü nangkü, hanei-i hahhen yahshuohjema, chingmei vangmei 
nyutuh” shei baongnyüke, Shejao üpai hapakei nedükshuohhen, büpa khüei 
vehokhen jomi temnyüke.  
6Hanangkü manghkhang neshiüi am shak kü vangnyak peikahen, tetpüvanpü 
neshiüi shangmang peikahen. Thibüthü shingvaishi vanghe shüdaihen, hatü 
jom shingvaishi nyihnüngü vangnyak leidaihen.  
7Eeaokpü mükngan nyupüthü veü ponghen, hatü manghkhang kohpüthü hai 
danghen. Kahvang leipü jangpü lanshei neshiüpü nangkü jomei ju kümei dhe 
kü jümlanghen.  
8Shejao ngei shingvaishi payü Jakob kü jom pungpü, hatü Israel am kü jomei 
mang eshuohhen, Ngei kü Shembüpalei laangha, hatü ngan hatü shahhingi 
maei nyüpeih.  

Jerusalem kü Shahphenpü 

9Ha bangtuh, am Jakob phang mübüthü, hatü am Israel phang kü vanglem 
lembüthü, ammi shahhing yaktüknyüke, hatü jiüpü peü nyongnyongi 
lingtüknyüke.  
10Ammi Kahvangei chingnyü, Zionü jüteipai, hatü Jerusalemü shahshem 
mangi chongnyiam lingnyüke.  
11Hapa chingnyü vanglem lembüthüi yawhdou shingvaishi shahphennyüke, 
haleipü ngongpathüi shünyü shingvaishi mon shahkungnyü nyuhnyüke, 
haleipü thibüthüi mop shing mon teteivannyüke; Shejao jom peüi Shembüpa 
jom mü nyüpeih shei enyüke. “Shembüpa jen mü nyüpeih, mehe shanghah 
vongshüh-ao nepeiküpih” shei enyüke.  
12Mehenangkü am tata kü Zionü kah kü han hokpükei hokei yaktükhen, 
Jerusalemü nyüp yakshing leitükhen, phopshemü pheni luplanghen.  

Mika 4 

Shembüpai Chingmei kü Vanglem Lemhen 

1Dohpü nyih kü hapa vamkahen: Hakei-üng Shembüpalei phopshem 
kahshangü peü mü shaopü kahshang leihen; Kahshangthü peü khongkü 
shaoshi linghen, hatü shennyakthü halei bhümei shühen.  
2Halei jat longi peiyei hapakei ehen, “Huoi, jeni Shembüpalei kahshangei, 
Jakob Kahvangei shemei aongshah; Mehenangkü büpai jen kü büpalei lemthü 
nyuhphahen, hatü jeni büpalei lemthü kü kamhen.” Mehenangkü Zion kübü 
shahkungnyü, hatü Jerusalem kübü Shembüpalei shah vamkahen.  
3Büpai nanglak hi nanglak aa kü shahphenhen, hatü bahiyang kübü wong 
kohpü jatthülei mophicheü dohhühen. Jomei yanlu hanshong vaiyei 
shüklanghen, hatü jomei phungi thüng japteipü ajap shüklanghen. Jat hi jat 
khüei yan nenohen, nevaijü jomi hajük kü hokhen ve-ow netemhen.  
4Shejao shennyak peüi laophülei nyalingngupai, hatü laophülei adhapü dhüm 
phangkü uohen, hatü üpaiyao jom nenyemhühen; Mehenangkü 
Jeiyong Shembüpai lah-ei eteke.  

5Mehenangkü jatphü jomei kahvang men kü kamhen aok, shejao ham payü 
hüdenhalenshi Shembüpa, hamei Kahvang men kü kamhen.  

Israel am Wüpküp Leipü Leihen 

6Shembüpai enyüke, “Hapa nyih kü ngei lakkholanopüthü thaihen; hatü 
wüpküpei daipüthü, hatü ngei hanghi shuohpüthü thaihen.  
7Ngei lakkholanothü aopü shennyak vaihühen, hatü changtükpü 
shennyakthüi wong kohpüjat hük linghen. Shembüpai jom shak kü hapa nyih 
kübü hüdenhalenshi vanglem lemhen.  
8Nüng shingvaishi, Oh Miyomdü, Oh Zion nela wong dangshing kahshang, 
Meyangpü vanglem lempü ongching hean nüng kü nyokei yahphahen; 
Jerusalem nela kü longvai ong vaihen hean peikahen.  

Hanghi Peihen hatü Yanghen Nang 

9Mehekei nüng shaang wong mü lenei thepnya? Nüngei ong neshiüpü je? 
Hanangkü nyüi moi paishingkü tüngpükei tüngangke je?  
10Oh Zion nela, nyü hüki moi paishingkü tüngpü kü kei lepeilükei theptuh; 
Mehenangkü shaang nüng chingnyü tuhtü koshoya kü tapshaü shaüei 
nyunüng daihen. Nüng Babylonei daihen, halei Shembüpai nüng yangei 
tuhhen. Halei Shembüpai vepalei lak kübü nüng anglanghen.  
11Shejao shaang jat longi nüng khüei nyüke. Jomi, ‘Jerusalemü nyemmahdai, 
hatü jenei müki hapa chingnyü lomohpü kü veihen’ shei enyüke.  
12Shejao jomi Shembüpalei mongdeih nenying; Hah tenshingei hah kü 
shouppükei jom shouptükhen thaihüpü khih shei jomi büpalei küpjan 
nenying.”  
13“Paotuh hatü shouptuh, Oh Zion nela; mehenangkü ngei nüng kü 
nyiamvaung yahphahen. Ngei nüng kü melangnyiam ladok shuohhen, hatü 
nüngi jatthü longi khih mü mangtükhen.” Jomi iy-aongmashaei dangpü 
mopthü nüngi kahdoknyü peü shak kü Shembüpa kü shuohtükhen.  

Mika 5 

1Ammei veshanthü temtuh, Oh Jerusalem chingnyü veshanthü; mehenangkü 
jomphongü shümlangteke. Jomi Israel amei vanglem lembüthülei nameen kü 
nyiamlüngi bheihen.  

Kahvangi Vanglem Lembü Hük Peihen Lahpü 

2Shejao nüng, Oh Bethlehem Ephrathah, nüng Judah phang khongkü maanpü 
vailangmao, nüng kübü Israel shak kü ngei shing vanglem lemhen hük 
vamhühen. Büpa vamshing bülemü aivang hepak kübü chongkahen.  
3Hanangkü nyüha üpa büm nekongi nyüpa, pinnyülei yeshang mangbüh 
thahshi, hatü büpalei aopü jeihinaüthü nyokei Israel am mü mangshep 
thahshi büpai Israel am yaktükhen.  
4Mechem büpa peihenshang, Shembüpalei wong kü, hatü Shembüpa, büpalei 
Kahvang müknyinshekhang men kü büpai laophülei mithü haümhen, hatü 
jom yangei nyuhen; mehenangkü büpa kahdoknyü dohpü ngoishi longpü 
vaihen,  
5hatü büpayü jomei chingmei vaihen. Mechem Assyria am jenei kahdokei 
peiyei jenei penyüsha benei shükahenshang, jeni jom khüei hokhen wong 
kohpü jenei mübüthü shomhen.  

Yangpü hatü Hanghi 

6Jomi Assyria kahdok yanlui, hatü Nimrodei kahdok kü yanlu haongtü 
vanglem lemhen. Mechem jom jenei viong thahshi peihenshang, büpai jen 
Assyria am lak kübü yanghen.  
7Jakob nanglak aopüthüyü shennyak longi khongkü Shembüpai shompü 
nyien kei nyuhen, hatü shennyak hangku danei nenyupü phenha shang kübü 
vanglah kei nyuhen.  
8Jakob nanglak aopüthüyü jatthü chi kü, nanglak longi chi kü, phaüyem chi 
kü mailang hük keiha; mithü khong kü mailang cheha kei jom kü laongei 
shükhen, hatü bhin mü bhin mü shaaktükhen, hatü üpaiyao jom neyanghen.  
9Ammei vepathü shak kü aokpü dangei ammei lak haonghen, hatü ammei 
vepathü peü jütükhen.  

10Shembüpai enyüke, “Hapa nyihhihe kü ngei ammei koyeithü, hatü ammei 
veyom shing peü bentükhen.  
11Ngei ammei kahdok kübü chingnyüthü mangtükhen, hatü ammei veyom 
shing peü bentükhen.  
12Ngei ammei thihivamthü mahtükhen, hatü am phongyom hingletpü hajük 
kü nenyuhen.  
13Ngei ammei lajeithü mangtükhen, hatü ammei daülangpü yaong 
shemnyüthü nihtükhen, hajük kü ammei laki lingpü lakdou kü aümei 
nekhümhen.  
14Ngei ammei kahdok kübü Asherah kahvang lajeithü bhiyei yaktükhen, hatü 
chingnyüthü mangtükhen.  
15Ngei mongshih anpai ngei epü venlepü jatlithü kü bhüh yemhen.”  

Mika 6 

Shembüpai Israel am Khüpü Shahjang 

1Shembüpai mehe enya, ha bangtuh: Yaongtuh, nüngei nang kahshangthü kü 
ejatuh, hatü nüngi epü kü shangchingthüi nyembangpha.  
2Shembüpai thaüvaüpü kü bangtuh, Oh kahshangthü; hatü bangtuh am 
nedohnetenpü kahdoknyü chongnyiamthü. Mehenangkü Shembüpai 
laophülei nanglak khüei shahphenhen nyüke; Büpai Israel am khüei thaüvaü 
hük yah-ei peikünyüke.  
3“Ngelei nanglakthü, ngei am kü mehe dükpa? Ngei meshük am kü 
hanggovih kei chongküpa? Ha ngei kü eshih.  
4Ngei amphong Ijip leipü müei leipeih, hatü ngei am aa laphen kübü angei 
leipeih. Ngei am mülanghen Mosa, Aaron hatü Mariam shompeih.  
5Ngelei nanglakthü, Moab am Balak ongpai am kü mehedükhen küpjan 
tempa? hatü Beorlei cheha Balaami mehe jangshuohpa, deih-ei dangtuh. 
Ammi Shembüpai shahhing dükpü nyinghen shingvaishi Shittim kübü Gilgal 
thahshi yendai shingkü mehe heüpa, ha nyingtuh.  

Shembüpai Yüpü: Israel ami Jangpü 

6Shembüpa touei ngei mehe yah-ei peijahenang? hatü mekei vangsho 
Kahvang kü aümei khümhenang? Ngei büpa touei jakpü moila, bong hük 
lompü mohoh cheha müei peihen hiang?  
7Mi cheha haja longi müei peijajü, nevaijü olive mainga yungyen haja an mü 
mongmeihen je? Ngei pungpü nangkü ngelei hashong, ngelei mang nangjei 
ngelei büm kübü betjük shuohhen hiang?  
8Oh shennyak, mehe mei büpai ha am kü eteke. Shembüpai jen leipü yüpeyü 
ha khih: Mehe shahhing ha dükhen, düngei bampü huhen, hatü jenei 
Kahvang mü munenei kamhen.  
9Bangtuh, Shembüpai chingnyü kü nyüknyüke, hatü Shembüpalei men kü 
nyemhenü kon kohpü nyüke. Bangtuh, Oh jat hatü chingnyü kü thaiyei 
nyupüthü!  
10Mangthülei shem kü shahhing ne-epü mopthü thaiyei shüngpü, hatü 
jiühitshi dok güh-ei dok dokpü ngei be-aokhen je?  
11Güh-ei lüng shetpü hatü dok gühpü shennyakthü kü ngei mekei etü mang 
tükaokhen?  
12Ammei shemmeithüi üpteinyüke; ammei shennyakthüi shahshem enyüke, 
hatü jomei jubenyeijaangi lueilemei enyüke.  
13Hanangkü ammei mang nangkü ngei am mahtükhen, hatü mahtükhen 
chongpangtepih.  
14Ammi hahhen shejao shümoh nemeihen; ammei shünyü aeipai kongmü 
nyuhen. Ammi thaiyei yoei tuhhen shejao ne-angaokhen, mehe ammi yoei 
tuhhen, ha ngei vehok kü mahtükhen.  
15Ammi sheili sheihen shejao ha ammi nevetpih; ammi olive kübü mainga 
bhithen, shejao ha ammi nenoteiaokpih; ammi nyalingngupai ngümhen, 
shejao ha kübü yiü neyinghen.  
16Mehenangkü amphongi Omri ongpa, hatü büpalei cheha Ahab ongpa nyi-i 
dükbenüng douten dükpü nangkü ha vamkahen, hatü ammi jomei vanglem 

kü kamteke. Hanangkü ngei am mahtükhen, hatü peüi am yaktükhen. Jatli 
nanglak peüi am kü ne-ienelemi noteihen.”  

Mika 7 

Israel amei Mang 

1Onyükei! ngeiyü aeipü shennyak hük pülei betjük nedangpükei, hatü 
nyalingngupai vü kü betjük nedangpükei khih. Nyalingngupai hatü adhajük 
ngei lümbenüng meheyao neshiü.  
2Kahmük kübü Kahvang shennyak mahdaikem, hatü daülangpü shennyak 
hükao hangku khongkü aoei neshiü. Shennyak peüi iy-aongmashateihen mon 
danei nyüke. Peüi banghhikang kü laophülei jeihinaü vüshihnyüke.  
3Jomei laki mehe ten, ha longi manshi düknyüke; Ongthü hatü 
shahphenbüthüi yawhdou yünyüke, hatü longhiongthüi jomi ehüpükei ten 
enyüke, hatü jom peü chemi phaüshah shownyüke.  
4Jom meiden dohpeyü daümnyak hüh kei nyüke, peü mü 
daülangshemshepeyü hühying kei nyüke. Kahvangi mi yombüthü hatü 
thibüthü homei epü keiha nanglakthü hanghihühen nyih ngoiteke. Shaang 
jomü üathamapü kü nyüke.  
5Ammi chingnyü kü hingtelem, ammei küphü hük kü mongtelem. Nüngei 
nyüha touei dangkao mehe enya nüngi lituh, hatü nüngei ju yomtuh.  
6Hapeüi laophülei pa kü ne-ienelemi nonyüke, yiükhai laophülei hümlungnyü 
khüei, peipü yiüki laophülei nyei khüei yaongnyüke, shennyak hükei vepayü 
laophülei shem am-üng nyüke.  
7Shejao ngei payü, Shembüpa kü monglemei nyuhen, Ngei yemleipü ngelei 
Kahvang omdanei nyuhen. Ngelei Kahvangi ngei phoppü kü jangphahen.  

Shembüpai Yemleipü Koei Peinyeih 

8Oh ngelei vepa, nüngi ngei kü naamnyi tenyima; Ngei dolangmao shao ngei 
paokahen; Shaang ngei vangnyak kü nyulangmao, Shembüpayü ngelei 
vangngai vaihen.  

9Shembüpai mongshih anpü ngei kohen; mehenangkü ngei büpa khüei mang 
thahteke, büpai ngei shing chingmeilemlingei dah shakei mangling thahshi 
ngei munenhen. Büpai ngei vangngai touei mühen, hatü büpa yemleipü ngei 
eehen.  
10Hahepak kü ngelei vepai ha eehen, hatü ngei kü, “Shembüpa, nüngei 
Kahvang melei nyüpa shei epüthü veüpai dhe kü jümlanghen. Ngelei müki 
lekei pinnyü lomohpü eehen, hatü shaangao pinnyü-ü lemnyüvang kübü 
nyaühut kü nyeüpükei nyeütükhen.  
11Ammei chingnyü pe linghen nyih ngoikünyüke; hapa nyih ammei kahmük 
viong daei daihen.  
12Assyria kübü Ijip thahshi, Ijip kübü Euphrates thahshi, yungching kübü 
yungching thahshi, kahshang kübü kahshang thahshi, hapa nyih kü ammei 
nanglakthü lem peü kübü am touei thaikemkahen.  
13Shejao kahmük payü halei nyupü shennyakthüi dükpü mang homei 
lavüngtoiyei yakphonghen.  

Shembüpai Israel am kü Shinshangnyüke 

14Nüngei lenshuoh-i nüngei nanglak mithü, nüngei mükjüp mi khong 
haümtuh. Jom yingnyü yingmongei paüeiyonei lüdaijao, jom shonei phenha 
vunglak nyüke. Peihdaipü aivang nyih kü keiha, jomphong Bashan hatü 
Gilead phenni üh-ei haümtuh.  
15Am Ijip kahdok kübü vamei daipü nyih kü kei ngei jom kü yashanpü 
douthü huhen.  
16Jatthüi ha eehen, hatü jomei wong laaiyei jom veühen, jomi jomei ju kü 
laki shümlanghen, hatü jomei dhaong kü dhühlanghen.  
17Biü keiha jomi bhihla laiyei hahhen, jomi biü keiha lüei kamteihen. 
Jomi Shembüpa, jenei Kahvang kü nyemei leidaihen, hatü amphong kü 
nyemhen.  

18Nüng keiha lebü Kahvang neshiü, Oh Shembüpa, Nüngi aoei nyupü 
laophülei nanglakthülei mang tüknyüke; Nüng denden mongshih-ei 
nenyunyu, shejao düngei ham kü bampü huhen mongongnyüke.  
19Nüngi shao chem ham kü phahji huphahen; nüngi hamei mang nüngei 
labha-i shouptükhen, hatü yungching ilangmongei hingtükhen.  
20Nüngi aivang den mü hamei bühipathü kü lahpü keiha, nüngi Jakob kü 
shahhing dükhen, hatü Abraham kü phahji yahyang huhen.”  

Nahum 

Nahum 1 

Mükhong hatü Nyangbü 

1Hapayü Nineveh am nangkü Elkosh am Nahum thibüi eepü manghkhang 
jung nyangpü nyüke.  

Kahvangei Deiaeiyangshen 

2Shembüpayü mükhakpü, bhüh yempü Kahvang nyüke; Shembüpai bhüh 
yemnyüpeih, hatü mongshih maei nyüpeih. Shembüpai büpalei vepathü 
khüei bhüh yemnyeih, hatü büpalei vepathü khüei mongshih jaoei tuhnyeih.  
3Shembüpayü mongshihhen youngmü, hatü nganhiwong kü longpü nyüpeih; 
Shembüpai nemeipü am kü hanghi neshuoh-i hei-üng netuhphongnyih. 
Büpalei lemü alüngleple kü nyüke; yinglükleisho hatü phumthüyü büpalei la 
kübü bhihla nyüke.  
4Büpai yungching kü lohnyeih, hatü ha ütüknyeih; büpai yungnyüthü 
ütüknyeih. Bashan hatü Karmel leipü kahthü vantüknyeih, hatü Lebanon 
chüthü kautüknyeih.  
5Shembüpa touei kahshangthü jennyeih, hatü shangtaothü nyaüei 
yendainyeih. Mechem Shembüpa peihenshang, kahdoknyü hatü halei nyupü 
peü kheünyüpeih.  
6Büpa mongshihjü üpa yaongaokhenang? Büpa nemei-i mongshihpü üpai 
nenaokhenang? Büpa mongshihpü awlom kei vamnyüke; büpa tou kü 
yaongnyüthüao bhihla kei nihdainyeih.  
7Shembüpayü meiangpeih; büpayü shangpong yakying hepak kü jen loishing 
nyüke. Büpa kü hinglempüthü kü büpai jungnyüpeih.  
8Shejao bünghiyang kü yungnyü yungmok laongpü keiha büpai laophülei 
vepa Nineveh am chemjalak kü mahtükhen, hatü büpai laophülei vepathü 
vangnyakei changtükhen.  

Kahvang Mongshih Vampü 

9Shembüpa khüei mehe mehe phaüshah shownya? büpai ha peü 
dohtükkemhen. Büpai vepathü kü ne-yei bhüh yemhen aoei netuhhen.  
10Jomphongü hühhihang kü hühhen, hatü jomei yiüi chokhen; Jomphongü 
hahtang kei awi hahtükhen.  
11Oh Nineveh, nüng kübü pa hük, üpai Shembüpa khüei ten temnya, hatü 
mang nyuhnya, ha vamteke.  
12Shembüpai Israel am kü hapakei enyüke: “Assyria am jom longi, hatü wong 
kohshi nyujao jom mahtükhen, hatü neshiüi leitükhen.” Oh Judah, ngei am 
kü hanghi shuohjao hajük küngei am hangnehihüpih.  
13Shaang ngei ammei bhagchong leipü Assyria amei pang mangtükhen, hatü 
am kü shapü nyiamvü phentükhen.  
14Shembüpai am nangkü shahkungnyü hük shuohteke, Oh Nineveh am: 
“Ammei men nyuhen mü ammei hühiha nenyuhen. Ngei ammei kahvangthü 
khümshemei nyupü lajeithü mangtükhen, hatü yaktükhen. Am nemeipü 
nangkü ngei am shing mahngchong temnyüpeih.”  
15Antolei kahshangthülei chingmeivangmei shahjangmei kotü peiküpü 
shahjang kobü kü veihümao! Oh Judah nanglakthü, ammei monyü moha 
motuh, hatü ammi lahtükpü düktuh. Hajük kü nemeipü ami am shak kü 
neaokhüpih; Jomü chemjalak kü mahdaiteke.  

Nahum 2 

Nineveh am kü Shahphenhen Tetpü 

1Oh Nineveh am, am hahtükhen vepa hük vamteke; Penyüsha kü veshanthüi 
yomhütuh, lemnyüshong yomhütuh, shünglok loktuh; nüngei wong kemei 
antuh.  
2Vepathüi mangtüktü lavüngtoiyei tuhphongjao, hatü jomei nyalingngupai 
kah mangtükjao, Shembüpai Jakob kü keiha, hatü Israel am kü keiha 
müknyinshekhang nyokei shuohhen.  

3Büpalei veshanthülei inyüshungü hakpüh-i; büpalei veshanthüyü iyshüm kei 
hakpü ow owshi nyüke. Jomphongü hokhen temnyüke; jomei vehok koyeithü 
awlah phaatpükei shü-aong shülei shei mokteinyüke.  
4Chingyangshong kü vehok koyeithü, chingnyü shoukhinuk peü kü daitü lei, 
daitü lei mokteinyüke. Jomphongü bahpü awlom kei nyüke; jomi klang kei 
lahhan kapnyüke.  
5Büpai lakchongbüthü kü nyüknyüke, jom daishingkü huluh shuohnyüke, 
jomphong penyüsha touei moknyüke, haleiyao inyüshung shaongshi nyüke.  
6Yungnyü chüm laiyei shateke, hatü ongching nyempai kheünyüke.  
7Haleipü onglanyü bümkong wüpküpei yah-ei daihen, pinnyülei aathü athuba 
kei jaaba kü daüpei mahng thephen.  
8Nineveh-ü yung ngamdaipü yungkuk kei nyuhen, Yaongtuh, yaongtuh shei 
jomi lenhen, shejao üpayao nyokei neleihen.  
9Ngin aetei yahtuh! Hon aetei yahtuh! Hapa chingnyü-ü hon hi ngini maei 
nyüke.  
10Nineveh-ü mahtükteke, yaktükteke, hatü lavüngtoiyei tuhphongteke! 
Nyempai jomei mong laaidaiteke; nenei wong neshiü, dhe haidaiteke.  
11Mailangi cheha kü het ühshing, mailang bihibaong nyiphen lüdaitü 
chehathü mehe-iyao nebukneshaani yangei nyupü mailang jep keipü 
chingnyü shaangü melei nyüpa?  
12Mailangi cheha shing yemhimak changshi jünyüpeih, hatü chenyü shing 
yemhimak shüknyüpeih. Büpai laophülei dungei heti, hatü laophülei jep 
phaithüngi mahünyeih.  
13“Ngeiyü nüngei vepa hih shei Jeiyong Shembüpai enyüke. Ngei ammei 
vehok koyeithü jütükhen; ammei veshanthü vehok kü mahtükhen, hatü ammi 
mih leipü aetpüshepü dou peü ngei yahlanghen, hatü ammei 
phongmokbüthülei ngeü hajük kü nedanhen.”  

Nahum 3 

Nineveh am Onyükei 

1Iythüng anpai, shahshemi maei, aetpüshepai maei nyupü; Mechemao 
jüteishangteipü nedohpü chingnyü, Onyükei!  
2Koyei kü bheipü ngeü, kharila ngeü, koyei phaukteitungteipü!  
3Koyei veshanthüi thep nyükpü, phunghiyan nyeleppü, mahng longi, mahng 
kü mahngi chettü ne-ieaoki mahmahng longi; mahng kü shennyakthüi huluh 
shuohnyüke!  
4Hathü peü büm yuei pungpüshatpü homei vamnyüke. Pinnyüi büm yupai 
jatthü peü yawhlangnyüke, hatü pinnyülei thihivam doui nanglakthü aa 
leitükteke.  
5“Ngei nüng khüei nyüpeih” shei Jeiyong Shembüpai enyüke. “Ngei nüngei 
dhe kü shüng ashak nyiukei jümhühen; Ngei jatlithü kü nüngei bümkong, 
hatü nüngei veü hushuohhen.  
6Ngei nüngü nühinami jümhühen, ngei nüng kü ne-ienelemi nohen, hatü peüi 
nüng kü naamei veihen.”  
7Üami nüng kü veihen, peü nüng toueipü nyaidaihen, hatü “Nineveh-ü 
mahdaiteke! Üpai pinnyü kü mahng thepshuohhen? Pinnyü nyiushem 
meihühen üpa danghenang?” shei jomi ehen.  

Shahphenhen Shahvüng 

8Yungi pe vaitepü, yungnyüi veyomtap vaitepü, pinnyü kü yungi ngeih-ei 
shonei, Nile kü nyupü Ijip amei Thebes chingnyü mao nüng-üng meipeih shei 
deihnyu je?  
9Ethiopia hatü Ijip nyiyü pinnyülei wong nyuteke; Put hatü Libya nyiyü 
pinnyülei khüambakpü jatnyuteke.  
10Shejao pinnyü dangkao wüpküpei yah-ei daiteke, Chingshong shoukhinuk 
peü kü jomei hashihthü khih mü bheitü jükemteke. Jomei hamhiman peü kü 
nyiamvüi shateke, hatü vepathüi jom hanlangteke.  

Nekeüaokpü Shahphenpü 

11Oh Nineveh, ammao nükchok yiümokei leishasha; Am vepa kübü nyaiyei 
joshing yemhen.  
12Ammei veyomdü kemei bhukjükpü leipü bhukjükshüm keiha, Mechem pü 
kü jenhenshang, hahhen amei jusha kü jiüshi vüpükei nyuhen.  
13Veituh, ammei veshanthüyü nyüha kei nyüke; ammei kahdok penyüshayü 
vepathü shing laiyei aptüktü nyüke. Penyü shalat awi hahtükteke.  
14Ching shümlang shekü yung sholangtuh, penyüsha wongei linglangtuh, 
Ashem thukei kahdok nyeütuh, hatü itayaong lingei temtuh!  
15Ammi mehe mehe shangkü dükjao am aw kü jaktükshasha; vepalei yani am 
mahshasha, hatü shoukhanbaongi sheili jangtükpükei am thitei yaktükhen. 
Shoukhanbaong kei am longi daei nyujao neyangaokpih.  
16Vangsho lithathü mao nyeishi ammi ammei bhei leihpüthü dahüteke, shejao 
shoukhanbaongthü yang paantü pidaipükei hathü peü lüdaiteke.  
17Ammei yombüthü hatü mübüthü wohong hepak kü shoukthü bhamei 
bakshi nyutü, mechem vanghela shathenshang pidaitü melei daipa 
nenyingpükei nyüke.  
18Oh Assyria ongpa, nüngei mi yombüthü mükngüh dhaongnyüke; nüngei 
hampathü shidaiteke, nüngei nanglakthü kahshangthülei haishi nyüke; jom 
thailanghen üpayao neshiü.  
19Nüngi ma yahpü meihen mü meheyao neshiü; nüngei makaw nemeiaokpih. 
Üami nüng lomohdaipü shahjang danpa, jomi mongongpai lak apnyüke; 
mehenangkü üpai nüngi nemei-i dükshuohpü nepongi nyüpa?  

  



2015 

 

 
   Daülangpü Laihing 

© 2005, Bible Society of India. 
 

 
 

 

Habakkuk 

Habakkuk 1 

1Hapayü Habakkuk thibü touei SHEMBÜPAleipü peipü shahjang:  
Habakkuki Eelapü 

2Oh Shembüpa, meshükpa ngei nüng kü sheühpü yüei lenhenang? hatü nüngi 
ha nedani nyuhenang? Nevaijü “dehilao nyüke” shei nüng kü nyükpeih, 
shejao nüngi neyanglang.  
3Mehekei nüngi douten dükpü kü, hatü hanghi kü ngei veihünya? 
Benpülangpü hatü iy-aongmasha ngei shonei nyüke; dehilao hatü 
neshetnephen vamei nyüke.  
4Hanangkü shahkungnyü juwdai hatü shahhing neshiü. Shennyak tenthüi 
daülangpüthü kü shonlangteke; hanangkü shahhingü shahshem leitükteke.  

Shembüpai Jangpü 

5Jatthü kü veituh, hatü meishi hingei veihümao, nüng thamahen hatü 
yashankahen! Mehenangkü nüngei nyihhihe kü ngei dou hük dükkahen, ha 
nüng kü ephülangmao nüngi hingnelemhen.  
6Mehenangkü veituh, ngei ahshi-üng mangpü hatü iysham kohpü jat, Babylon 
am vamhühen; Jomi kahdoknyü bahiyang peülei daiyei mih-ei kahdok 
kaamlanghen.  
7Jomphongü nyemshi, hanshi nyüke, shahhing shahkungü jomei 
menlongngampai leitüknyüke, hatü jomi mongpükei düknyüke.  
8Jomei koyeithüyü shahnyü mao shangshi moknyüke, het aeipü shuw mao 
mangpüba nyüke. Jomei koyei veshanthü tailu kahdok leipü peinyüke, jomü 
alang hahying kü laongpükei laongnyüke.  
9Jom peü dhe dhe khangei hokhen peinyüke, hatü jomi yungching 
bhihhiphang kei shennyak yepei küpnyüke.  
10Jomi ongthü kü mükshing shenaamnyüke, hatü vanglem lembüthü kü ne-
ienelemnyu. Jomi chingnyü penyüsha kü yaüei nyinyüke, hatü nyüpi linei 
tüktü hahnyüke.  

11Jomü vanglüki kei maoei lüdainyüke, jom mang thahnyüke, hatü nejiüi 
leinyüke; jomei wongü jomei kahvang leitüknyüke.  
12Nüngü aivang den mebü nevaipü je? Oh Shembüpa, ngelei Kahvang, ngelei 
Daülangpüba. Nüng nedidaihen. Oh Shembüpa, hamei shahphenhen nüngi 
jom jeteke, hatü nüng, Oh Yaongnyü, ham kü hanghi shuohhühen shingvaishi 
nüngi jom wong kohhüteke.  
13Ten kü veihen nüngei mükü ahshi-üng daülangpü nyüke, hatü douten 
dükpü kü nüngi neveihünyu. Shejema mehekei lawlüppüthü kü nüngi hei-üng 
veishi nyudainya? hatü nemeipüthüi jom mü nyeinya daülangpüthü lühtükpü 
kü nenmü veishi nyudainya?  
14Nüngi hangku-ü yungching ilangmong kübü nyah keiha, hatü yungching 
leipü yemhimak keiha vanglem lembü neshiüi lingpü khih.  
15Vepathüi jom peü nyiamphaaki manlangnyüke; büpai jom peü shuwha 
mongei hülangnyüke; hanangkü büpa mongongnyüke.  
16Hanangkü büpai büpalei shang kü jakpü moila shuohnyüke, hatü büpalei 
shuwha kü ayingshü jakei khümnyüke; mehenangkü hathü homei jomei 
shünyü latei nyunyüke, hatü hetmei dangnyüke.  
17Shejema büpai shang kongei tuhhen hiang? hatü phahji neshiüi jatthü 
jühen hiang?  

Habakkuk 2 

1Ngei shangdülei aongei nyuhen, hatü ngei nyingi shingnüngei uohen; Büpai 
ngei kü mehe ephahen eehen shangmü chiyei hatü ngei eelapü kü mehe 
shahnyok leiphahen om danhen.  

Shembüpai Jangpü 

2Hahepak kü Shembüpai ngei kü jangei eteke: Mokyakiyao ieaokhen mü hapa 
manghkhang yaongba kü nyangtuh.  
3Mehenangkü ittükpü hepak shingvaishi shao-üng manghkhang hük nyüke; 
Hapayü dohpütenpü nang enyüke; hatü ha shahshem nevai. Hapayü 
pheidaijoong dantuh, hapa hingmei jiüshasha, nepheidaipih.  

4Changmeipüthü kü veihümao! Jomphongei laang nemeiang, shejao 
daülangpüthüyü jomphong hinglempai nyuhen.  
5Hingmei yiüi changmeipü shennyak hük luhahnyeih, hatü mahngchongi 
hajük shei ne-epükei nyüke. Jomi jatphü jom shing thailangnyüke, hatü 
nanglakthü peü yepei küplangnyüke.  
6Henüng keipü shennyakthü khüei peüi ne-ienelemi, vüshih-ei hapakei eela-ei 
ne-ehen je? “Gühdoui shem maei nyupüthü amphong Onyükei!” Meshükpa 
am aetpüshepü doui shemmei leiyei nyuaokhenang?  
7Ammi bheishe shepüthüi am khüei neyaongkahen je? hatü am kü 
nyemshaohen nevamkahen je? Hahepak kü am vepa lak kü lomohhen.  
8Mehenangkü ammi jatthü longi leipü aetei yahteke, aoei nyupü 
shennyakthüi am leipü aetei yahlangphahen. Mehenangkü ammi hangkunyü 
kü iy yenhüteke; Ammi kahmükthü, chingnyüthü hatü halei nyupüthü 
mahtükteke.  
9“Nyemhihan vongshüh kübü yanghen shingvaishi shahhing ne-epü mopi 
bükhishem jaan mü jaan mü vepüthü onyükei.”  
10Mih lomohhühen küpjan ten tempai laophülei shemongkü-üng veüpong 
leiteke, hatü nüngei laangha mang thahteke.  
11Nüng khüei yaongpe kü shihpü yaongtaothüi lenkahen, hatü bükhishem 
kübü shemnyü ajungi yimjang jangkahen.  
12Am üami iythüng anei jila agnya, hatü mangi chingnyü hük chongnyiam 
lingnya, Onyükei!  
13Veituh, hangkunyüi dükhahpü kemei aw kü shamtükhen; hatü jatthü 
nyiutüknangtükpü angkong vaitükhen hayü ShembüpaKahvang leipü nevaipü 
je?  
14Shejao yungi yungching mapü keiha, kahdoknyü-ü Shembüpalei 
müknyinshekhang nyingpai maei nyuhen.  

15Laophülei küphü hük yiüi chokei bümkong nyuküpü kü veihen nangkü 
laophülei yiüdük kübü yiü yingei chokhüpüthü, Onyükei!  
16Amü müknyinshekhang nangjei veüpongi mahühen; am nyingi yinghen, 
hatü bümkong nyuhen. Shembüpalei lakdahphi leipü yungshong nüng shonei 
shakahen, hatü nüngei müknyinshekhang veüpongi jümlanghen.  
17Mehenangkü ammi Lebanon kü nemeipü dükpü nangkü am kao dükphahen; 
hatü ammi yemhimakthü jütükpü nangkü am nyemhühen. Mehenangkü 
ammi hangkunyü iy yenhüteke; ammi kahdoknyü mahtükteke; Chingnyüthü 
hatü halei nyupüthü jütükteke.  
18Yaongnaüya kü mehe nanglei nyüpa? Mehenangkü hayü lingbüi lingpü 
khih. Hayü lajei hük mon, shahshem nyuhbü mon nyüke. Mehenangkü hapa 
lingbüi büpai linghahpü dou kü hinglemnyüke, büpai shah ne-eaokpü 
yaongnaüya lingnyüke.  
19Am üami pü kü, “Paotuh” shei enya, nevaijü yangnyu neshiüpü yaong kü, 
“Yaongtuh” shei enya, Onyükei! Hapai lemhük dangkao ephaaokhen je? 
Veituh, hayü honhingini shaokpü mon, halei yangnyu ngü neshiü.  
20Shejao Shembüpayü laophülei daülangpü khümshemei nyüke; kahdoknyü 
peüi büpa touei nenmü nyutuh!  

Habakkuk 3 

Habakkuki Phoppü 

1Shigionoth kü nyupükei Habakkuk thibüi phoppü:  
2Oh Shembüpa, nüngei menmei jung ngei dantepih, hatü nüngei dou kü ngei 
nyemei nyunyüpeih, Oh Shembüpa. Hamei nyihhihe kü ha jatonghütuh; 
hamei hepak kü ha nyinghütuh; mongshih shingkü nüngi phahjihen deih-ei 
dangte.  
3Kahvangü Teman leipü peikünyüke, Daülangpüba Paran Kahshang leipü 
peikünyüke. Büpa müknyinshekhangi vangshothü jümlangteke, hatü büpa 
menvih-i kahdoknyü mateke.  

4Büpa vanghela kei nyangnyangshi nyuteke; büpalei lak kübü vangngai 
khangteke, halei büpalei ngan joshi nyuteke.  
5Büpa shekü cham daiteke, hatü hapheikü din müteke.  
6Mechem büpa yaongnya, kahdoknyü jennyüke; büpai veishuohjü jatthü 
kheünyüke. Aivang den mebü nyupü kahshangthü bhaokdainyüke, hatü 
nedohnetenpü shangchingthü demdainyüke. Büpalei lemnyü-ü nedohneteni 
nyüke.  
7Kushan am nyempü hanpü; Midian am kheüpü ngei eeteke.  
8Mechem nüngi koyeithü müei daipa, hatü nüngei koyei khari aokpü lemei 
müpa, nüngi yungnyüthü kü mongshihpü hiang? Oh Shembüpa. Nevaijü 
shohathü khüei nevaijü yungching khüei monglep vampü je?  
9Nüngi lah shakei ngainyüke, hatü lahhani kaphen temnyüke. Nüngi 
yungyenthü homei kahdoknyü hantüknyüke.  
10Kahshangthüi nüng eeyei kheünyüke; phumshang kübü vang keinyüke; 
Kahmong yungi ngeüwong anei yungching yungmok vamhünyüke.  
11Nüngei lahhan daipü vangngai kü, nüngei phung daipü awlah kü, vanghe 
lennyü lakshing yaongdainyüke.  
12Nüng mongshihpai kahdoknyü nyeütük; nüng mongmangei jatthü 
shouptük.  
13Nüngi laophülei nanglakthü yanghen, nüngi thiteiphuei yanghen pei. Nüngi 
nemeipü amei mübü ngümtük, hatü büpa phei müpüthü peü jütük.  
14Mechem büpalei veshanthüi hamphong yantükhen, hatü ham lühtükhen 
shei peitepa, nüngi büpalei phung yah-ei büpalei veshanthülei shangjing kü 
hümteke.  
15Nüngi nüngei koyeithü yungching kü shouphü, hatü yung laukei anshih.  
16Ngei ha danei ngelei mong kheü; hapa ngeü kü ngelei shahvang nenteke. 
Ngelei vang mongei sheyei shüteke, hatü ngelei lashüh nenteke. Shejao ham 

kü nemeipü am kü hanghi peipü nyihhihe kü veihen ngei nenteiaokei 
danshah.  
17Adhapü kü betjük nejükjao, hatü nyalingngupai kü betjük nejükjao; Olive 
pü kü betjük nejüklangmao, hatü kahdoki hahying nevamphüjao; mi khaok 
kü mi neshiülangmao, hatü mohoh khaok kü mohoh nenyulangmao;  
18shejao ngei Shembüpa kü mongonghen; ngei yemleipü Kahvang kü ngei 
mongmeihen.  
19Shembüpa Kahvang, Shembüpayü ngelei wong; büpai ngelei la shaokei la 
keiha lingphünyeih, hatü kahshang shaopüthü kü shouphünyeih. Kesho mübü 
kü ngei nyiamvü kohpü liping noei loknyüpeih.  

Zephaniah 

Zephaniah 1 

1Amonei cheha Josiah Judah kü ong vaipü hepak kü Hezekiahlei cheha 
Amariah, Amariahlei cheha Gedaliah, Gedaliahlei cheha Kushi, Kushilei 
cheha Zephaniah touei peipü Shembüpalei shah:  

Shembüpalei Shahphenpü Nyih 

2Shembüpai enyüke, kahdok shak kü nyupü lemphüli ngei chemjalak kü 
maoei yaktükhen.  
3Ngei shennyak hatü yemhimakthü; shangei piteipü ouhiyühthü, yungmong 
nyahthü maotükhen. Ngei nemeipüthü huluh shuohhühen. Ngei kahdok shak 
kübü hangkuli bhang mahtükhen sheiShembüpai enyüke.  
4Ngei Judah hatü Jerusalemei nyupüthü khüei ngelei lak nohen; Ngei halei 
Baal kahvang kü khümteipü douhinang aopüthü peü mangtükhen, hatü lajei 
khümpü ngongpathülei men katitükhen.  
5Shem adokei aongei vangsho lithilen kü aümei khümpüthü; Shembüpa, ngei 
kü aümei khümtü vangpheikü üami Molekh kahvang men kü vangeishuwnya,  
6Shembüpa phei nemü-i lüdaipüthü, hatü büpa baong neyempüthü, nevaijü 
büpa kü nephepüthü mahtükhen.  
7Shembüpa tou kü nenmü nyutuh; mehenangkü Shembüpai shahphenhen 
nyih ngoikünyüke. Shembüpai jakpü moila shuohhen temnyüke; büpai 
laophülei nanglakthü ha kü jakhen.  
8Moila jakpü nyih kü ngei ongthü, hatü jomei hapeüthü hatü kung amei 
owhiai owpüthü hanghihühen.  
9Ha nyih üami shakung benei tüteinya, hatü laophülei shembülei shemei lak 
shihteipai hatü gühdoui mahünya ngei hanghihühen.  
10“Hapa nyih kü” Shembüpai enyüke, Ammi Jerusalem Nyah Shaden kübü 
vaüpü ngeü hük, hatü jila ja kü vaüpü eepü, hatü shangtaothü bhaokpü ngeü 
danhen.  

11Bheileih vongjeihpü jila kü nyupü ami mahng theptuh; Ammei mophimo 
peü thittükhen, hon hi ngin bhei leihpüthü peü mahdaikemhen.  
12Hahepak kü ngei awdük noshi Jerusalem yemhen, hatü laophü kü laophüi 
mongnyangtü nyupüthü, hatü üamei mongkü Shembüpai mehe tenao meiyao 
nedükphapih shei deihnya, ngei jom kü shüveihen.  
13Jomei mophimo aetlangkemhen, jomei shemthü bentükhen. Jomi shem 
vehen, shejao hapa kü jom nenyuaokhen. Jomi nyalingngupai sheihen, shejao 
ha kübü yiü neyingaokhen.  

Shembüpalei Nyih Longpü 

14Shembüpalei nyih longpü yopailei nyüke, yopai-i hatü lomi peikünyüke. 
Bangtuh! Shembüpalei nyih kü theppeyü shahyaki nyukahen. Ha nyih wong 
kohpü veshanthüiyao nyempai thephen.  
15Hapa nyih-ü mongshih anpü nyih hük, mongshangpü hatü mongmangpü 
nyih, shangpongpü hatü mahpü nyih hük, vangnyak hatü dhe makpü nyih 
hük, phumnyaki jümpü hatü shangmang nyih hük nyukahen.  
16Penyü showtükpü chingnyüthü, hatü veyomdü khüei amit vüngpü, hatü 
veshanthü hok chengpü nyih hük vaikahen.  
17Ngei nanglakthü kü shangpong yakying koei peihen, hatü jomü 
mükphüngpathü kei kamhen. Mehenangkü jomi Shembüpa khüei mang 
thahteke. Jomei iy bhihla pungpükei punghen, hatü jomei phai nühinam 
keiha haihen.  
18Shembüpa mongshih anpü nyih jomei hon hi ngini jom neyangaokhen; 
Büpa mongshihpü awlah-i kahdoknyü peü shamtükhen; mehenangkü büpai 
kahdoknyü kü nyupüthü peü ngangahük kü dohtükkemhen.  

Zephaniah 2 

1Oh neveüpü jathili, chemi thaituh.  
2Vanglüki hahbhang maoei daipükei mangdeilang shekü, Shembüpai nemei-i 
lohpü am touei mangpeikei shekü, Shembüpa mongshihpü am mangngoikei 
shekü deih-ei dangtuh.  



2023 

 

 
   Daülangpü Laihing 

© 2005, Bible Society of India. 
 

 
 

 

3Kahdoknyü kü nenteiaokpü am peü, büpai epü dükpüthü 
peüi Shembüpa yemtuh. Daülangpü yemtuh, maanpü leihen yemtuh; Üpai 
nyingpa, Shembüpai mongshihpü nyih am hanghi kübü yanglanghen.  

Philistia am Khüei Epü 

4Gaza chingnyü lavüngtoiyei tuhhen, Ashkelon mangtüktü yakphonghen; 
Haümhah shekü-üng Ashdod leipü shennyakthü changtükhen, hatü Ekron 
bhiyei yeemtükhen.  
5Yungkung kü nyupü Oh Philistia am, am onyükei! Am khüei Shembüpalei 
shah nyüke, Oh Kanan, Philistia kahdok. “Ngei am peü mahtükhen, hatü 
hükao aoei netuhphongpih.”  
6Yungkung kü nyupü amei kahdokü mi yombüthü ngaleshing koshoya, hatü 
mi khaok veshing vaitükhen.  
7Judah am aoei nyupüthüi ammei kahdokü jomei mi kü het ühshing vaihen, 
hatü Ashkelon leipü shemthü kü jom yanüng halei paümhen. 
Mehenangkü Shembüpa, jomei Kahvangi jom thümhen, hatü jom 
moihimanpü am leihühen.  

Moab hatü Ammon am Khüei Epü 

8Ngelei nanglakthü kü Moab ami yaüpü, hatü Ammon ami thaüvaüpü ngei 
dantepih, hatü jomi viong lenei yah-aokpü kü longshangnyüke.  
9Hingmei, ngeiyü vanyangyem Kahvang, Israel amei Kahvang. Hingmei, 
Moab hatü Ammon amü Sodom hatü Gomorrah kei mahtükhen. Hapa shing 
kü phenha longei, hüm kahsha leiyei denden yaktükpü shing leitükhen. 
Ngelei nanglak aopüthüi hapa shing aetlanghen, hatü ngelei jathili-i ha 
kahdok jomei mükjüp vailanghen.  
10Jom changmeipü nanglei, Shembüpa Kahvangei nanglakthü kü yaüpü, hatü 
ne-ienelempü nanglei hapa nyokei danghen.  
11Shembüpai jomphong nyemhühen, büpai kahdoknyü kahvangthü kong 
leihühen; Yungkung kübü chingthü peüha, hatü shübaong kübü jatthü peüha, 
laophü laophü nyushingei aümei büpa kü khümhen.  

Ethiopia am Khüei Epü 

12Oh Ethiopia am, amao ngelei yani mahkemhen.  
Assyria am Khüei Epü 

13Büpai apshaphi khüei lak haonghen, hatü Assyria am mahtükhen; Nineveh-
ü shingkong leitükhen, hatü bhih kahdok keiha vantükhen.  
14Mi khong hatü mi yombüthü, hatü lemphü yemhimakthü paümshing 
leitükhen. Hapa chingnyü-ü langdathü, hatü ashühlaongkaong paümshing 
leitükhen. Ashühlaongkaongi ümha shaden kü baktü vaühen, ashapai shaden 
kü uotü lokhen. Cedar pü-i vetükpü shem kü shemnyü ajung vang hengei 
vamkahen.  
15Hapayü monghamshi nenyemnehani nyupü chingnyü, jomei wong kü 
monglemei hapakei e, “Ham mon, üamao ham kei neshiü.” Mehekei shaangü 
yemhimak paümshing chingkow leidaipa? Ham kü peihpüleipü peüi 
shiinyüke, hatü ngaüm dhinyüke.  

Zephaniah 3 

Jerusalem amei Mang hatü Yanghen Nang 

1Ühingnakaipü, dokteikhaungkheipü, hatü sheihdaipü chingnyü, Onyükei!  
2Pinnyüi Shembüpalei ngeü nedan, yeanpü sha neyah, Shembüpa kü 
hingnelem; Kahvang yopailei neheih.  
3Pinnyülei lakchongbüthüyü ngüngpü mailangthü khih; pinnyülei 
shahphenbüthüyü phu-ao neao-i hahteipü shuwthü khih.  
4Pinnyülei thibüthüyü changmeipü, lawlüppü mon nyüke. Pinnyülei 
ngongpathüi daülangpü shing sheihtüknyüke, hatü jom kü jiüpükei 
shahkungnyü yeiyatüknyüke.  
5Shejao daülangpü Shembüpa jom mü nyüke; büpai nejiüpü nedüknyu. 
Nepjeih büpai neshai-i nanglakthü kü shahhing düknyeih, Shejao 
nedaünelangpüthüi douten dükpü kü neveünyu.  
6Shembüpai enyüke, ngei jatthü peü mahtükkemtepih, jomei veyomdü 
bentükkemtepih. Üpaiyao nekamteihen mü ngei jomei chingyangshong 

vüngtüktih; Hangkuli chingchingei nenyuhen mü ngei jomei chingnyüthü 
vüngmaki yaktüktih.  
7Ngei hapa chingnyü kü, “Hingmei, ammi ngei kü nyemtuh, hatü ngei yeanpü 
shah yahtuh. Shejema am nyushing nemahtükhen, nevaijü ngelei hanghi am 
kü nepeiküpih” shei etepih. Shejao jomi dükpü lemphüli kü nyeinya nemeipü 
düknyüke.  
8Shembüpai enyüke, ngei om dantuh; mehenangkü ha nyih ngei denpü hük 
vaishi yaongkahen. Mehenangkü jom kü ngelei mongshih, hatü ngelei 
monglep khüpshuohnüng jatlithü hatü ongchingthü thaihühen ngei 
temtüktih. Kahdoknyü kemei ngei mongshihpü awi shamtükhen.  
9Hahepak kü jom peü kemei Shembüpa kü nyükhen shingvaishi, hatü pang 
hük kü paaitü büpa chongphohen shingvaishi, ngei nanglakthülei 
jubenyeijaang daütükhen.  
10Ethiopia yungdang kübü haidaipü ngelei nanglakthüi ngei kü khümhen 
moila koei peikahen.  
11Hapa nyih, ammi ngei kü nejiüpü dükpü nangkü amneveühüpih; 
mehenangkü amphong khong kübü changmeipüthü ngei changtükhen. Hajük 
kü am ngelei daülangpü kahshangei nechangmeihen.  
12Mehenangkü ngei amphong khongkü nenteiaokpü, hatü inpünyaipü 
shennyakthü tuhphahen. Jomi Shembüpalei men kü hinglemhen.  
13Aopü Israel ami nejiüpü nedükhen; jomi shahshem ne-ehen; nevaijü jomei 
ju kübü lueilemei ne-ehen. Jomphong hüshemshi hahyinghen, hatü üpaiyao 
jom nenyemhühen.  

Mongongpü Kesho 

14Mongongpai loktuh, Oh Zion nela; Wongmü lentuh, Oh Israel! Ammei mong 
kempai mongong mongletuh, Oh Jerusalem nela!  
15Shembüpai ammei hanghi yahlangteke, büpai ammei vepa ngaümphei 
yaaktükteke. Shembüpa, Israel amei Ongpa am mü nyüke; am hajük kü mehe 
kao nenyempih.  

16Ha nyih jomi Jerusalem kü hei ehen, Oh Zion, nüng tenyem; ammei lak 
yungei tenyu.  
17Shembüpa, ammei Kahvang amphong mü nyüke, büpa kü am yanghen 
wong nyüke. Büpai am kü mongongpü longpü nyuhen, Büpa bampü kü 
büpaiam kü yangnyu ja lingphahen, Büpai am shak kü mongong longpai 
mohitap kü kei kesho lokhen.  
18Am nenyemhen shingvaishi ngei am toueipü mongmang yaktüktih.  
19Ha nyih ngei am kü shüveipüthü kü shüveihen. Ngei lakkholanopüthü 
yanghen, hatü haidaipü nanglakthü thailanghen. Jom veüponghüpü kahdok 
peü kü veüpong nangjei menvih shuohhen.  
20Hapa nyih, ngei am haidaipüthü shemei müei leihen, mechem ngei am shao 
bümeiyangma leihühen, Kahdoknyü hangku peü khongkü ngei am kü dhüm 
shuohhen, hatü menvih shuohhen shei Shembüpai enyüke.  

Haggai 

Haggai 1 

Phopshem Lingei Leihen Epü 

1Darius ongpai Persia kü vanglem lempü bong nyi mü lenyang vokpabü 
shongpü nyih kü Haggai thibü homei Shieltielei cheha Zerubbabel, Judah 
amei governor, hatü Jehozadakei cheha Joshua ngongchong 
touei Shembüpalei shah hapakei pei:  
2Shembüpai Haggai kü eteke, “Hathü nanglaki ‘Shembüpalei shem vehen 
shao-üng hepak mangngoipih’ shei enyüke.”  
3Hahepak küShembüpalei shah Haggai thibü homei eteke,  
4“Ngelei nanglakthü, Shembüpalei shem phenhai lupdaitü tuhphongtü 
amphong jintükpü shem kü nyuhen hepak je?”  
5Shaang Jeiyong Shembüpai ha enyüke: “Ammei lemthü meishi deih-ei 
dangtuh.  
6Ammi longi sheiteke, shejao maani mon vetteke. Ammi hahnyüke, shejao 
nemohnyu. Ammi yingnyüke, shejao yungle nemeinyu. Ammi ashakviha 
ümnyüke, shejao mechemao shaamluki nenyunyu. Ammi latpü lop khoungwu 
kü hühen shingvaishi latnyüke.”  
7Jeiyong Shembüpai ha enyüke: “Ammei lemthü meishi deih-ei dangtuh.  
8Kahshangthülei aongtuh, hatü taukta leiyei shem vetuh; shejüang ngei ha kü 
mongmeihen, hatü ngei kü müknyinshekhang shuohhen shei Shembüpai 
enyüke.  
9Ammi longi danghen ongyangnyüke. Ammi mehe shemei yah-ei leipa, ha 
ngei ngü-i dutükpeih. Mehekei ngei ha düknya? Mehenangkü amphong 
laophülei shemdou dükei nang nekoh-i nyu-aa kü ngelei shem pheni lupdaitü 
nyüke.  
10Hanangkü vangsho-i nyien shümlang, hatü kahdoki sheili nevamhüpeih.  

11Ngei kahdok hatü shangtaothü, sheilivungla, yiünaü, mainga hatü lemphü 
kahdoki vamhüpü, hangkuli hatü yemhimak hatü lemphü ammei lak kü 
vampü kü ühivan shuohpeih.”  

Nanglakthüi Shembüpalei Shah Bangpü 

12Hahepak kü Shieltielei cheha Zerubbabel, Jehozadakei cheha Joshua 
ngongchong, hatü Babylon leipü leipü nanglakthü peü Shembüpa, jomei 
Kahvangei ngeü hatü Haggai thibülei shahjang ven bang; 
mehenangküShembüpa, jomei Kahvangi büpa shom, hatü 
nanglakthüi Shembüpa kü nyemteke.  
13Hahepak kü Shembüpalei phongmokbü Haggai-i nanglakthü kü 
hapa Shembüpalei shahjang shuohteke: “Ngei am mü nyüpeih” 
shei Shembüpai enyüke.  
14Hanangkü Shembüpai Judah amei governor, Shieltielei cheha Zerubbabel, 
Jehozadakei cheha Joshua ngongchong, hatü aopü nanglak peüei laangha 
monghumhüteke. Jom thaiyei Shembüpa, jomei Kahvangei shem,  
15Darius ong vaipü bong nyi mü lenyang vok nyih hapüalipabü kü dou dükei 
chongpang.  

Haggai 2 

Shem Ja Meipü Nang 

1Lenyang nyet mü nyih hapühükpabü kü Shembüpalei shah Haggai thibü 
homei peiyei e.  
2Shieltielei cheha Zerubbabel, Judah amei governor, Jehozadakei cheha 
Joshua ngongchong hatü aopü nanglakthü kü hei etuh.  
3“Amphong khongkü hapa shem shongpü müknyinshekhang kü eepü üpa 
hatouei nyüpa? Shaang ammi mekei eenyüke? Shaang amphongi ha mekei 
veihahnya?  
4Shejao shaang wong kohtuh, Oh Zerubbabel, monglongtuh Jehozadakei 
cheha Joshua ngongchong; kahmük kü nyupü nanglakthü peü monglongtuh” 
sheiShembüpai enyüke. “Dou düktuh;  

5mehenangkü mechem am Ijip leipü vamei daipa, hahepak kü ngei am kü 
lahpükei ngei am mü düngei nyüpeih” shei Jeiyong Shembüpai enyüke. “Ngei 
düngei am mü nyüpeih; am mepa kao tenyem!”  
6Jeiyong Shembüpai ha enyüke: Maani angtü ngei shao chem vangsho hatü 
kahdok, yungching hatü kahngadok jenhühen.  
7Jatthülei mophimo peü peihen shingvaishi ngei jatthü peü jenhühen, hatü 
ngei hapa shem müknyinshekhangi mahühen shei Jeiyong Shembüpai 
enyüke.  
8“Hon hatü ngin ngelei” shei Jeiyong Shembüpai enyüke.  
9Shembüpai, “Phopshem chang meyü ja-üng meipüba nyuhen, hatü hapa 
shing kü ngei nanglakthü kü dapüshepü, chingmeivangmei shuohhen” shei 
enyüke.  

Daülangpü hatü Nedaünelangpü 

10Darius ong vaipü bong nyi, lenyang shü mü nyih hapüalipabü 
küShembüpalei shah Haggai thibü touei peiyei e:  
11“Jeiyong Shembüpai ha enyüke: Shahkungnyüi mehe enya, ha ngongpathü 
kü phehümao: 
12Nyüngshah-i shennyak hanei-i moilahen daütükpü hahying hanei laophülei 
ashak kü dungei daishingkü ashakjungi aan, nük, yiü, olive mainga nevaijü 
lebü hahying kü hongjema, hapa hahying daülangi leinyu hiang?” 
Ngongpathüi jangteke, “Nevai.”  
13Hahepak kü Haggai-i pheteke, “Shennyak hük mahng kü hongtü hathü 
khongkü hük kü dangkao hongjema, ha nedaünelangpü leinyu hiang?” “Hih, 
ha nedaünelangpü leidainyeih” shei ngongpathüi jang.  
14Hahepak kü Haggai-i eteke, “Hapakei ha nanglakthü hatü ha jat ngei touei 
nyüke shei Shembüpai enyüke. Mehe mehe jomi düknya, hatü mehe mehe 
jomi shuohnya, peü nedaüpü nyüke.”  

Shembüpai Moihimanhen Lahpü 

15Shembüpalei shem chongnyiam yaong hük shangkü hük haüshekü am kü 
mehe vampa, shinnyih mü leitü meishi deihei dangtuh. 
16Mechem hanei-i hahdam kho nyi vethen monglemei nyupa, hahtam kho 
hük mon vethamteke. Ammi yiüdük kübü yiüshong kho hük bhithen shei 
deihteke, pinyi mon nyuhamteke.  
17Ngei ammi sheipülipü peü vanglük shami hatü shüyaongi mangtükpeih, 
shejoong am mong neleppeih.  
18Shinnyih, lenyang shü mü nyih hapüalipabü küShembüpalei chongnyiam 
yaong haüpheikü meishi deihhümao: 
19Puongmongei meheyao lihila aoei nyüla? Nyalingngupai, adhapü, 
haangpao, hatü olive püi meheyao betjük nejükangpü je? Shinnyih mü pangei 
ngei am moihimanphahen.  

Shembüpai Zerubbabel kü Lahpü 

20Hapa len nyih hapüalipabü kü Shembüpalei shah Haggai touei nyipabü 
peiteke:  
21Judah amei governor Zerubbabel kü, “Ngei vangsho hatü kahdok jenhühen,  
22hatü ongchingthü khaptükhen, hatü jatthülei ongching wong ngei 
mahtükhen; ngei koyei kharithü hatü ha müpüthü, koyeithü hatü ha kü 
uopüthü jomei yannah kü-üng mahkemhen” shei etuh.  
23Shembüpai enyüke: “Hapa nyih kü ngei nüng yahhen, Oh Zerubbabel, ngei 
chongphobü Shieltielei cheha, shei Shembüpai enyüke, hatü ngei nüngü 
ngelei anguti hük keiha leihühen; mehenangkü ngei nüng jetepih shei 
Jeiyong Kahvangi enyüke.”  

Zekhariah 

Zekhariah 1 

Mong Lephen Nyükpü 

1Darius ong vaipü bong nyi mü lenyang shetpabü kü Shembüpalei shah 
Iddolei cheha Berekhiah, Berekhiahlei cheha, Zekhariah thibü touei peiyei 
eteke:  
2Shembüpai ammei bühipa am kü longi mongshihteke.  
3Jeiyong Shembüpai hapakei enyüke shei eyeishuoh: “Ngei touei mong lepei 
leikei, hatü ngei am touei lepkahen” shei Jeiyong Shembüpai enyüke.  
4Amphongü ambü ampa am kei tenyu; shongpü thibüthüi jom kü, “Am 
nemeipü lemthü kübü, hatü douten dükpü kübü leptuh” shei eshuohhamteke 
shei Jeiyong Shembüpai enyüke. Shejao jomi ngei epü kü dhaong nenonyu, 
hatü venpü neyahnyu shei Jeiyong Shembüpai enyüke.  
5Ammei ambü ampa shaang melei nyüpa, hatü thibüthü denden nyunyu 
hiang?  
6Ngelei shahthü hatü ngelei shahkungnyüthü ngei chongphopü thibüthü 
homei eteke, shejao ambü ampai ha bangphei hiang hatü hanghi 
nepongangpü je? Hanangkü jom mong lep, hatü eteke, “Jeiyong Shembüpai 
jen kü jenei lemthü hatü douthü kü shangpükei büpai dükhen shei tempükei 
jen kü dükphüteke.”  

Manghkhang kü Koyeithü Eepü 

7Darius ong vaipü bong nyi mü lenyang anpühükpabü Shebat len, nyih 
hapüalipabü kü Shembüpalei shah Iddolei cheha Berekhiah, Berekhiahlei 
cheha Zekhariah thibü touei peiyei eteke,  
8Yanüng ngei manghkhang hük kü shennyak hük koyei hakla kü uoshi ee. 
Büpa myrtle püying shoshowlei yaongshi, hatü büpa pheikü koyei hakla, 
manghshemi hakpü hatü shola shei eeteke.  

9“Hapa koyeithü mehe lappüang, ngelei shembüpa?” shei ngei phe. Ngei mü 
shah eteipü vangsho phongshani, “Hathü mehe lappüshang ngei nüng kü 
huphahen hih” shei jangei e.  
10Hahepak kü myrtle püyingei yaongpü shennyaki, “Jomphongü Shembüpai 
kahdoknyü peü thümei kamhen shompüthü khih” shei jangei e.  
11Hahepak kü myrtle püyingei yaongpü vangsho phongshan kü jomphongi 
eteke, “Hami kahdoknyü peü thümei daitepih, hatü veituh, kahdoknyü peü 
chingmeivangmei kü nyüke.”  
12Hahepak kü Shembüpalei phongshani, “Oh Jeiyong Shembüpa, nüngi 
Jerusalem hatü Judah chingnyüthü kü bong pejempüan thahshi 
mongshihteke, shejema hepak meshük lushi nüngi jom shing phahji 
shonglanghenang?” shei eteke.  
13Hahepak kü ngei mü shah eteipü vangsho phongshan kü Shembüpai 
mongyang shah eyei jangshuohteke. 
14Ngei mü shah eteipü vangsho phongshani ephüteke, “Hapa shahjang 
baongtuh: Jeiyong Shembüpai ha enyüke: Ngei Jerusalem hatü Zion kü longi 
phahjinyeih.  
15Shejao ngei nyüshulüki nyupü jatthü kü ahshi-üng mongshihnyüke. 
Mechem ngei maani mon mongshih-ei nyupa, jomi hanghi nyeinya 
nemeipüba vamhüpeih.”  
16Hanangkü Shembüpai hapakei enyüke: Ngei shinshangei deihpü nangkü 
Jerusalemei nyokei leitepih, haleingelei phopshem vehen, shei 
Jeiyong Shembüpai enyüke.  
17“Shao ha baongtuh: Jeiyong Shembüpai enyüke: Ngelei chingnyüthü shao 
mophimo-i aüh-ei yenhühen, hatü Shembüpai shao Zion nyiushem meihühen 
hatü shao Jerusalem jehen.”  

Vaung Ali hatü Shennyak Ali 

18Hapheikü ngei ngangei veishingkü vaung ali ee.  

19Ngei mü shah eteipü vangsho phongshan kü, “Hapa mehe lappüang?” shei 
phe. Büpai ngei kü, “Hathüyü Judah, Israel hatü Jerusalem yantükpü 
vaungthü khih” shei jangei e.  
20Hahepak kü Shembüpai ngei kü koma jom ali kaoklak notü huphüteke.  
21“Ha komathü mehe düknüng peipa?” shei ngei phe. Büpai ngei kü, 
“Hathüyü Judah am mechemao ngangei neveiaokhen mü yantükpü vaungthü, 
hatü Judah kahdok hatü haleipü nanglakthü yantükpü jatlithü nyemhühen 
hatü jomei vaung bhagtüknüng peipüthü khih” shei eteke.  

Zekhariah 2 

Shennyak Hük hatü Shetpü Vü 

1Hahepak kü ngei ngangei veishingkü shennyak hük büpalei lakei shethen vü 
hük notü yaongshi ee.  
2“Nüng melei dainya?” shei ngei phe. Büpai ngei kü, “Jerusalem bahiyang 
meshük nyüpa ha shetnüng dainyüpeih” shei e.  
3Hahepak kü ngei mü shah eteipü vangsho phongshan shesha philei heih, 
hatü hükpa phongshan büpa mü pongteihen heih;  
4hatü büpa kü e, “Moktuh, hatü antepa nethepa kü etuh: Jerusalem kü nyupü 
shennyak hatü yemhimak longi ahdaipü nangkü penyü neshowpü chingnyü 
hük keiha nyukahen.  
5Ngeiyü hapa shonei aw pe nyuhen, hatü ngei hapa mongkü hapalei 
müknyinshekhang vaihen” shei Jeiyong Shembüpai enyüke.  
6“Leikei, leikei! Apsha kahdok leipü nyaidaikei” shei Shembüpai enyüke; 
mehenangkü ngei am vangsho jung ali kü yantükpeih, sheiShembüpai 
enyüke.  
7“Leikei, Oh Zionlei leidaikei, am Babylonei nyupüthü!”  
8Üpai am kü hongtepa, büpai ngelei mük kü hongteke. Hanangkü Jeiyong 
Kahvangi büpalei nanglak kü aetpüshepü jatthü touei hapa shahjang koei 
ngei shomteke.  

9Veituh, hingmei ngei jom khüei ngelei lak nohen hatü aathüi shao jom kü 
aeteishehen. Shejüang, Jeiyong Shembüpai ngei shompü khih shei ammi 
nyinghen.  
10“Loktuh hatü mongongtuh, Oh Zion nela! Veituh, ngei am mü nyunüng 
peikünyeih” shei Shembüpai enyüke.  
11Hapa nyih jat longi peiyei Shembüpa mü haohen, hatü ngelei nanglak 
leihen, hatü ngei am khong mü nyuhen, hatü Jeiyong Shembüpai am touei 
ngei shompü khih shei ammi nyinghen.  
12Daülangpü kahdok kü Judah-ü Shembüpalei lompü vaihen, hatü shao 
Jerusalem jehen.  
13Hangkuli peü Shembüpa touei nenmü nyutuh; mehenangkü büpa laophülei 
daülangpü shing kübü peikünyüke.  

Zekhariah 3 

Ngongchong Shing Daülangpü Ashakviha 

1Hahepak kü büpai Shembüpalei phongshan touei Joshua ngongchong 
yaongshi ee, hatü büpa nyonghühen shingvaishi büpalei lakdah philei 
Kahshih yaongshi huphüteke.  
2Shembüpalei phongshani Kahshih kü eteke, “Shembüpai nüng kü lohnyüke, 
Oh Kahshih. Jerusalem jepüShembüpai nüng kü lohnyüke.” Hapa shennyakü 
awbhaong leipü leppü awjung nevaipü je?  
3Shaang vangsho phongshan touei Joshua-i ashakten ümtü yaong. 
4Vangsho phongshani büpa touei yaongpüthü kü, “Büpa leipü ashakten 
nyiuklangtuh” shei e, hatü büpai Joshua kü, “Veituh, ngei nüngei mang 
yahlangtepih, hatü ngei nüng kü owja owphahen” shei eteke.  
5Hapheikü ngei, “Büpalei shangjing kü daülangpü shangshak shakeishuoh” 
shei e. Hahepak kü jomphongi Shembüpalei phongshan yaongshi nyushi büpa 
kü shangshak shak hatü ow owhüteke.  
6Shembüpalei phongshani Joshua kü,  

7Jeiyong Shembüpai hapakei enyüke: “Nüng ngelei lemthü kü kamjema, hatü 
ngei epü dükjema, nüng ngelei phopshem, hatü ngeihpü shonpü peü kü khei 
vaihühen, hatü hamü yaongshi nyupüthü khongkü mübü hean yahphahen” 
shei e.  
8“Shaang bangtuh, Oh Joshua ngongchong, hatü nüng touei uoshi nyupü 
nüngei küphüthü, amphongü ngoikahen dou nang nyangeihepü nyüke: Ngei 
chongphobü, üpa kü Kao shei nyüknya, shakei ngaiphahen. 
9Ngei Joshua touei haüpü yaong kü veituh. Hapa yaong hük kü dhe nyet 
nyüke, hatü ngei hapa yaong kü nyanghen shei Jeiyong Shembüpai enyüke, 
hatü hapa kahdok kübü mang ngei nyihcha hük kü thitei yaktükhen.  
10Hapa nyih am peüi laophülei chingyow kü laophü laophülei nyalingngupai 
hatü adhapü phangkü uohen thongteihen shei Jeiyong Shembüpai enyüke.”  

Zekhariah 4 

Awdük Haüshing hatü Olive Pü Nyi 

1Hahepak kü ngei mü shah eteipü phongshan nyokei lei, hatü shennyak hük 
shipü kübü phukpükei ngei kü phukteke.  
2Büpai ngei kü, “Nüngi mehe eenyüke?” shei phe, hatü ngei büpa kü, “Hon 
awdük haüshing hük, hatü ha shangkü mainga shihhen dük hük; ha shangkü 
awdük nyet kü shophilei awjük nyet baong kohshi,  
3hatü hatouei olive pü nyi, hükü mainga dük lakdah philei hatü hükü 
laknyong philei eenyüke” shei eteke.  
4Ngei mü shah eteipü phongshan kü, “Shembü, hathüyü meheang?” shei phe.  
5Hahepak kü ngei mü shah eteipü phongshani ngei kü, “Hathü mehe shangkü 
nüngi nenyingang je?” shei e. “Hih, shembü” shei ngei jangteke.  
6Büpai ngei kü, “Hapayü Zerubbabel kü Shembüpai epü shah nyüke: ‘Wongi 
nevai, ngani nevai shejao ngelei laanghai’ shei Jeiyong Shembüpai enyüke” 
shei e.  

7“Oh wong kohpü kahshang, nüng meheang? Zerubbabel touei nüngü kahji 
leidaihen. Nüngi phopshem nyipabü lingei leihen, hatü shompü yaong 
shihshingkü nanglakthüi meiangke, hapa moihimantuh shei lenhen.”  
8Shao Shembüpalei shah ngei touei pei,  
9Zerubbabelei laki hapa phopshem chongnyiam yaong haüteke; büpalei laki-
üng hapa dou temhen. Hahepak kü am touei Shembüpai ngei shompü khih 
shei ammi nyinghen.  
10Mehenangkü üami douha maanpü dükpü nyih ne-ienelemhen, 
mongonghen, hatü Zerubbabelei lakei shethen vü noshi eehen. “Hapa awdük 
nyet-ü kahdoknyü peü kü veipü Shembüpalei mükthü khih.” 
11Hahepak kü ngei büpa kü, “Awdük haüshingei laknyong lakdah kü nyupü 
olive pü nyi mehe lappüang?” shei phe.  
12Shao ngei nyipabü kü, “Mainga cheiteipü hon yungshong toueipü olive 
pükao nyi mehe lappüang?” shei phe.  
13“Hathü mehe shangkü nüngi nenyingang je?” shei ngei kü pheteke. 
“Shembüpa, ngei nenyingang” shei jangshuoh. 
14Büpai, “Hapayü kahdoknyü peüei Shembüpa chongphohen shingvaishi 
shiteibanei jepü shennyak nyi hih” shei eteke.  

Zekhariah 5 

Laidü Pipü 

1Shao ngei ngangei vei, hatü ngei laidü hük piyei ee.  
2“Nüngi mehe eenyüke?” shei büpai ngei kü phe. “Ngei laidü hük piyei 
eenyüke; hapayü yangkü meter shü, hatü ba kü meter ali mü bhaoei” shei 
ngei jangei e.  
3Hahepak kü büpai ngei kü e, “Kahdoknyü peü philei daihen thaüvaü hapa 
kü nyangei nyüke: Hük philei epeyü gühpa peü changtükhen, hatü hükpa 
lemei epeyü shahshem denbüthü peü changtükhen” shei enyüke.  

4Jeiyong Shembüpai enyüke, “Ngei hapa thaüvaü shomhen hatü hapa 
gühpalei shemei hatü ngelei men kü shahshem denbülei shemei shühen. Hapa 
jomei shemei shüei taukta hatü yaongthü peü mangtükhen.”  

Mühdow Hük Mongei Nyüha Hük 

5Hahepak kü ngei mü shah eteipü phongshan ngei touei peiyei ngei kü, 
“Ngangei veihümao, antolei vamei daiküpü ha mehe khih?” shei eteke.  
6“Hapa meheang?” shei ngei phe. Büpai, “Hapayü dakteipü mühdow khih, 
hatü hapayü kahmük peü kü nanglakthülei mang nyüke” shei jangei e.  
7Hapa mühdow kü nyiam shaküp nyuteke. Ngei veishuoh shingkü hapa 
mongei nyüha hük uoshi nyuteke.  
8Büpai e, “Hapa nyühayü mang lappü hih,” hatü büpai pinnyü mühdow 
mongei hungei shüshih hatü shaküp küptük.  
9Ngei ngangei veishingkü nyüha nyi yungou kü kei yang kohtü piyei 
peiküteke, hatü jijinyi-i kahdok hatü vangsho aa kü hapa mühdow yüngei 
aongdai.  
10Ngei mü shah eteipü phongshan kü, “Henyi-i mühdow melei yah-ei dainya 
yo?” shei phe.  
11Büpai jangei, “Hapa shingvaishi phopshem hük vehen nangkü Shinarlei 
yah-ei dainyu khih, hatü mechem phopshem temhen, hapa mühdow kü 
khümhen shingvaishi halei shingnüngei tuhhen” shei ephüteke.  

Zekhariah 6 

Koyei Khari Ali 

1Shao chem ngei ngangei veishingkü melangnyiam kahshang nyi-aa kübü 
koyei khari ali vamküpü ee.  
2Shongpü koyei khari kü hakla koyei-i, nyipabü kü nyakla koyei-i,  
3jempabü kü shola koyei-i, hatü alipabü kü ampüshangpü koyei-i müteke.  
4Hahepak kü ngei mü shah eteipü phongshan kü, “Shembü, ha koyeithü mehe 
lappüang?” shei ngei phe.  

5Hapa phongshani, “Hathüyü kahdoknyü peü shak kü Shembüpa touei nyupü 
vamei daiküpü vangsho laangha ali khih” shei ngei kü e.  
6Koyei nyakla-i müpeyü apsha philei daiteke; koyei shola-i müpeyü heshü 
philei, hatü ampüshangpü koyei-i müpeyü pehe philei daiteke. 
7Mechem ampüshangpü koyei vamei daipa, jomphong kahdoknyü shonei 
daihen yemteke, hatü büpai, “Kahdoknyü shonei daituh” shei e. Hanangkü 
jomi kahdoknyü shonei dai.  
8Hahepak kü büpai ngei kü lenei nyüktü, “Veituh, apshaphi kahmükei 
daipüthüi apsha kahmük kü ngelei laangha nyiushem meihüteke” shei e.  

Joshua Shing Athen Hük 

9Shembüpalei shah ngei touei pei:  
10Babylon wüpküp leipü leiyei ngoipü Heldai, Tobijah hatü Jedaiah, hathü 
leipü hon hatü ngin yahtuh, hatü shinnyih-üng Zephaniahlei cheha Josiah 
amei shemei heihtuh. 
11Hon hatü ngin yah-ei ong athen hük lingtuh, hatü Jehozadakei cheha, 
Joshua ngongchongei shangjing kü theneishuoh.  
12Jeiyong Shembüpai hapakei enyüke shei büpa kü eyeishuoh: “Halei 
shennyak hük nyüke hatü büpalei menü Pükao, hatü büpai büpa nyushing 
kübü kao hük phaakei vamhühen hatü Shembüpalei Phopshem vehen.”  
13Shembüpalei phopshem lingei leihenü büpa chongkahen, hatü büpa leipü 
vihpülüpü danghen, hatü büpa ong uoshing kü uotü vanglem lemkahen. 
Büpalei ong uoshing mü khangei ngongpa hük uohen, hatü jiji aa kü 
chingmeivangmei kü chemi dou dükhen,  
14hatü hapa ong athenüShembüpalei phopshemei deih-ei danghen shingvaishi 
Heldai, Tobijah, Jedaiah hatü Zephaniahlei cheha Josiah hathü kü junghen 
shuohhen. 
15Tailu shingei nyupüthü peikahen hatü Shembüpalei phopshem lingei leihen 
kü sheühhen, hatü Jeiyong Shembüpai am touei ngei shompü khih shei 

nyinghen. Hingmei, ammi Shembüpa, ammei Kahvangei shah bangjema, 
hapa jiükahen.  

Zekhariah 7 

Shüaeiyungle Nevai, Shahhing hatü Phahji 

1Darius ong vaipü bong ali mü lenyang shüpabü Kislev len nyih alipabü kü 
Zekhariah touei Shembüpalei shah peiteke.  
2Bethel nanglakthüi Sharezer hatü Regem-Melekh nyi mü jomei shennyakthüi 
SHEMBÜPAleipü phahji yühen,  
3hatü Jeiyong Shembüpalei phopshem leipü ngongpathü hatü thibüthü kü, 
“Hami bong luangi dükei heihpükei lenyang ngapabü kü shüaeiyunglehen 
hiang?” shei phehen shingvaishi shom.  
4Hahepak kü Jeiyong Shembüpalei shah ngei touei pei:  
5Ha kahmük kü nyupü nanglakthü hatü ngongpathü kü etuh, “Mechem ammi 
peihdaipü bong pejempüan shekü lenyang ngapabü, hatü nyetpabü kü 
shüaeiyungleyei hatü youngeinangpa, hingmei ha ngei shingvaishi 
shüaeiyunglepü hiang?  
6Hatü mechem ammi hahpa, hatü yingpa, am nyingi hüshemhen shingvaishi 
hahpü yingpü nevaipü je? 
7Mechem Jerusalem kü shennyak maei hatü hapa ngeihpü shonpü jilathü 
hatü Negeb hatü heshüphi kahshangla kü nyupüthü mophimo-i maei 
nyiushemmei kü nyupa, Shembüpalei shah shongpü thibüthü homei 
nebaongangpü je?”  
8Shao Shembüpalei shah Zekhariah touei peiteke:  
9JeiyongShembüpai hapakei enyüke: Shahhing shahphenpü shuohtuh; hüki 
hük mü phahji yahyang huteituh.  
10Vaümnyü nevaijü hashihha, yenpa-oupa hatü taopa kü teshüvei. Ammei 
mongkü hüki hük khüei ten tedeih. 
11Shejao jomi ha kü mong neshuoh; ngaümphei lepdai hatü dhaong neno.  

12Shahkungnyü hatü Jeiyong Kahvangi büpalei laanghai thibüthü homei 
shompü shahthü nebangnüng shei jomei mongdang yaong kei vaandai. 
Hanangkü Jeiyong SHEMBÜPAleipü mongshih longpü peiteke. 
13“Mechem ngei nyükpa, jomi nebang; hapakei mechem jomi ngei kü phoppa, 
ngei jom kü nejangpeih” shei Jeiyong Shembüpai enyüke. 
14Jomi nenyingpü kung kahdokei alüngleple kei ngei jom maoei haitükpeih. 
Üpaiyao nenyui hajük meipü kahdok lavüngtoiyei tuhphongpeih. Hapa keiha 
meipü kahdok jomi vüngmaki tuhhen mü lingteke.  

Zekhariah 8 

Shembüpai Jerusalem Moihimanhen Lahnyüke 

1Shao Jeiyong Shembüpalei shah ngei touei peiteke.  
2JeiyongShembüpai ha enyüke: “Ngei Zion kü longi mükhühnyeih, hatü ngei 
pinnyü kü longi vaünyüpeih.”  
3Shembüpai hapakei enyüke: “Ngei Zionlei nyokei leihen hatü halei nyuhen; 
Jerusalem kü shahhing chingnyü shei nyükhen, hatü Jeiyong Shembüpalei 
kahshang kü daülangpü kahshang shei nyükhen.  
4Jeiyong Shembüpai ha enyüke: Viünyü viüpathü shao chem Jerusalem 
chingyangshong kü viüdaipü nangkü lenshuoh notü kamteihen,  
5hatü hapa chingnyü kü hashih naühai ngapüjapai chingyangshong mahen.  
6Jeiyong Shembüpai hapakei enyüke: Hapa hepak kü-üng aopü nanglakthü 
shingvaishi neaokbenüng vaihen aok, shejao hayü ngei shingvaishiyao 
neaokbenüng je? shei Jeiyong Shembüpai enyüke.  
7Jeiyong Shembüpai hapakei enyüke: Ngei ngelei nanglakthü heong heshü 
kahmükthü peü kübü yanglanghen;  
8hatü Jerusalemei nyuhen shingvaishi ngei jom nyokei leihen. Shahhing hatü 
daülangshemshepü kü jom ngelei nanglak vaihen, hatü ngei jomei Kahvang 
vaihen.”  

9Jeiyong Shembüpai hapakei enyüke: Phopshem ne-yei vehen chongnyiam 
yaong haüpü hepak kü üam nyutepa, hahepak kü “monglongtuh” shei 
thibüthüi epü aihük shahthü shaangao ammi dannyüke.  
10Hapa hepak shekeyü shennyak hatü yemhimak yemhahleying shing neshiüi 
nyuhampeih. Vepa kü nyempü nangkü üpayao meishi lathahlatying 
longteihen neaoki nyupeih; mehenangkü ngei hüki hük khüteihen mü 
leihüpeih.  
11“Shejao shaang ngei aoei nyupü nanglakthü kü peihdaipü nyihthü kü kei 
nenopih” shei JeiyongShembüpai enyüke.  
12“Jomi chingmeivangmei kü sheili haihen, nyalingngupai-i betjük jükhen, 
kahdoki sheili kohhühen, hatü vangshothü nyien yethühen. Hathü dou kemei 
aopü nanglakthülei mükjüp vaihühen.  
13Oh Judah hatü Israel phang, jatthü khongkü am thaüvaütükpü jat nyuteke, 
shejao ngei am yanghen, hatü amü moihimanpü hük vaihen. Tenyem, shejao 
monglongtuh.”  
14Jeiyong Shembüpai hapakei enyüke: “Mechem ambü ampai ngei 
mongshihhüpa, ngei am kü shanghah yah-ei peihen hatü phahji neshiüi 
dükhen shei deihteke hatü ngei ha dükpeih, shei Jeiyong Shembüpai enyüke.  
15Shejao shaang ngei Jerusalem hatü Judah kü moihimanhen temtepih. Am 
tenyem shejao monglongtuh.  
16Hathü dou ammi dükhen vongbong: Hüki hük mü shahhing eteituh, hatü 
shahphen shingei chingmei shingvaishi shahhing hatü jiüpü shahphen 
shuohtuh,  
17ammei mongkü hüki hük khüei ten dükhen tetem, hatü shahshem 
vangeishuwhen teken. Ngei henüng douthü kü jiühitnyeih shei 
JeiyongShembüpai enyüke.”  
18Shao Jeiyong Shembüpalei shah ngei touei pei:  

19JeiyongShembüpai hapakei enyüke: “Len alipabü, ngapabü, nyetpabü hatü 
anpabü shüaeiyunglepeyü Judah am shingvaishi mongongbenüng hepak hatü 
mongongpü mohitap vaikahen. Hanangkü shahhing hatü chingmeivangmei 
kü bamtuh.”  
20Jeiyong Shembüpai hapakei enyüke: “Shennyakthü longi hatü chingnyüthü 
kü nyupüthü longi peikahen;  
21hatü chingnyü hük kü nyupüthü lebü chingnyülei daiyei hapakei ehen, 
‘Huoi, jen peü chemi daiyei Shembüpa kü phopshah, hatü 
Jeiyong Shembüpalei moihiman yemshah. Ngei payü lüdainyeih.’  
22Shennyakthü hatü jatthü longi Jerusalemei Jeiyong Shembüpa yemei 
peikahen hatü büpa kü moihiman yühen.”  
23Jeiyong Shembüpai hapakei enyüke: “Hapa nyihhihe kü shahlem hatü jat 
laolao kübü shennyak an peiyei Jehoda amei shennyak hükei ashakjung kü 
shongtü, ‘Hamphongao nüng mü daiküshah; mehenangkü Kahvangü am mü 
nyüke shei hami danpeih’ shei ehen.”  

Zekhariah 9 

Israel amei Vepathü Shahphenhen 

1Shembüpalei shah Hadrakh kahdok, hatü Damaska am khüei nyüke. 
Mehenangkü Israel jat keiha Aram amei chingnyüao Shembüpalompü nyüke.  
2Hamath amao Hadrakh am mü viong baong ching vailangmao, Tyre hatü 
Sidon am lahhinlangnyaiyei manlangmao Shembüpalei nyüke.  
3Tyre ami jom shing penyü showlangteke; Pinnyüi ngin bhihla kei, hatü hon 
nyüphinya kei thailangteke.  
4Shejao Shembüpai pinnyüi angpü peü yahlanghen; Pinnyülei mophimo peü 
yungchingei shüktükhen, hatü chingnyü awi shamtükhen.  
5Ashkelon ami hapa eetü nyemhen; Gaza ami ha eetü mongshanghen, hatü 
Ekron am monglempü kemdaihen. Gaza ami jomei ong mahtükhen, hatü 
Ashkelon lavüngtoiyei yakphonghen.  

6Kung shennyakthüi Ashdod kahdok khüamlanghen, hatü Philistia am 
changmeipü mahtükhen.  
7Jomi hajük kü iy kohpü hahying nehahhen, nevaijü lebü khüampü hetlem 
nehahhen. Aopüthü peü jenei Kahvangei nanglak vaihen, hatü Judah kü 
phang yang hük vaihen, hatü Ekron amü Jebus am kei leihen.  
8Shejao üpaiyao daitü lei, daitü lei shei nelongteihen shingvaishi ngei ngelei 
kahmük yomhen. Üamiyao sheyü jom kü neshüveihen; mehenangkü ngelei 
müki lekei ha eetepih.  

Zion Ongpa Peikünyüke 

9Longi mongongtuh, Oh Zion nela! Wongmü lentuh, Jerusalem yiükha! 
Veituh, ammei ongpa am touei, daülangshemshepü kü, hatü yemleipü kotü 
nenteiaokpai gadu chebaongha dok shangkü uotü am touei peikünyüke.  
10Ngei Ephraim leipü koyei kharithü, hatü Jerusalem leipü vehok koyeithü 
yahlanghen, hatü vehok phunglang mangtükhen shei Shembüpai enyüke. 
Büpai jatlithü kü chingmeivangmei baonghen; Büpa vanglem lempü 
yungching kübü yungching ngoishi, hatü Euphrates yungyen kübü kahdok 
dohpü ngoishi nyuhen.  
11Mehenangkü ngei am mü iy-i vangteishuwteipü nangkü ngei nüngei 
nanglak yung neshiüpü kahshalei küpshi nyupü vehen.  
12Oh monglemlem shei wüpküpei yepei küpshi nyupüthü, am yangshing 
yemei leituh; Ngei shaang, am kü enyüpeih, ammi ponghahpü peü 
shingvaishi ngei shing nyi nyokei moihimanphahen.  
13Ngei Judah am vunglah kei küpeih, hatü Ephraim am lahhan kei nopeih. 
Ngei Zion shennyakthü hampalei yanlu kei lingtü Greek am khüei hokhühen.  

Shembüpa Peikahen 

14Hahepak kü Shembüpa jom shak kü vamhen; büpalei lahhan klang keiha 
kaphen; Jeiyong Shembüpai amit vünghen, hatü büpa pehephi leipü 
alüngleple kei mokhen.  

15Jeiyong Shembüpalei inyüshungi jom yanghen, jomi nyeilah kü shoupei 
mangtükhen; Jomi nükchokyiümok am kei thepju kü lenhen, hatü vepathü iy 
yenhühen. Chilimji leipü iy moila shuohpü moidü touei langpükei yenkahen.  
16Hapa nyih Shembüpa, jomei Kahvangi jom yanghen; mehenangkü jomü 
büpalei nanglak mi khong nyüke. Ong athen kübü douvang yaong keiha, jomi 
büpalei kahmük kü nyahen.  
17Jom meshük veinyuhüshi hatü dhe meishi chongkahen! Hahyingi nethethü 
hatü yiünaüi nelathü wong kohhühen.  

Zekhariah 10 

Shembüpai Judah am Junghen 

1Bang hepak kü SHEMBÜPAleipü vang yütuh; Phumi vang leihüpeyü büpa 
nyüke. Büpai hangkuli kü vang shuohnyüke, hatü peüei kah kü sheili 
kohhünyüke.  
2Yaongnaüyathüi lueilemei enyüke; Phongyompüthüi shahshem manghkhang 
eenyüke; jomi shahshem manghthü tetnyüke. jomi angsha nyiushemmei 
shuohnyüke. Hanangkü mi yombü neshiüpü mithü hanghipükei shennyakthü 
paüeiyonei longteinyüke.  
3Ngei mi yombüthü khüei mongshih vamnyüpeih, hatü ngei mübüthü 
hanghihühen; Mehenangkü Jeiyong Shembüpai büpalei mi khong Judah am 
phang junghen, hatü jomü vehok kü changmeipü koyei kei leihühen.  
4Judah am khong kübü vanglem lembüthü, mübüthü, hatü veshan mübüthü 
ngelei nanglakthü kü vanglem lemhen vamkahen.  
5Jomphongü vehok kü hampathü kei nyuhen. Chingyangshong nyaühut kü 
vepathü nyeütükhen; jomi hokei koyei veshanthü neütükhen; 
Mehenangkü Shembüpa jom mü nyüke, hatü jomi koyei kü uopüthü 
veühühen.  
6Ngei Judah am phang wong kohhühen, hatü Israel am phang yanghen. Ngei 
jom kü bampü nangkü jom shemei müei leihen; ngei chemao jom 

neyaktükpükei nyuhen; Mehenangkü ngeiyü Shembüpa, jomei Kahvang, hatü 
jomi phoppü kü ngei janghen.  
7Ephraim nanglakthüyü hampathü kei nyuhen, hatü jomei mong yiü 
yingpükei mongonghen. Jomei hühihathüi ha eehen, hatü mongonghen; 
jomei mongdangi Shembüpa kü mongonghen.  
8Ngei jom kü nyükhen hatü thaiyei leilanghen; Hingmei, ngei jom angei 
leihen, hatü sheleipükei jom longi nanglak dahen.  
9Ngei jom jatthü touei yantüklangmao, tailu kahdokeiyao jomi ngei deih-ei 
danghen, jom hatü jomei hapeüthü yangei nyuhen, hatü müeileihen.  
10Ngei jom Ijip leipü müei leihen, hatü Assyria leipü thailanghen. Ngei jom 
Gilead hatü Lebanon kahdokei müei leihen, hatü hapa kahdok kü jom mon 
maei nyuhen.  
11Jomi shangpongpü yungching homei daihen, hatü ngei yungching yungmok 
kü bheihen, hatü chülohpü Nile jepdaihen. Changmeipü Assyria am chongei 
vühen, hatü Ijip amei wong mahdaihen.  
12Shembüpa kü ngei jom wong kohhühen, hatü jom büpalei men kü kamhen 
shei Shembüpai enyüke.  

Zekhariah 11 

Longhiong Dodaipü 

1Ammei penyüsha aptuh, Oh Lebanon; ammei cedar püthü awi hahtükhen!  
2Theptuh, Oh awkaongpüthü; Mehenangkü cedar püthü dodaiteke; 
müknyinpü püthü mahtükkemteke! Theptuh, Oh Bashan longkham püthü! 
Yingnyü phaü agtükkemteke!  
3Mi yombüthü theppü bangtuh; jomei het ühshing mangtükteke! Mailangthü 
ngüngpü bangtuh; Mehenangkü Jordan yingnyü kowtükteke.  

Mi Yombü Nyi 

4Shembüpa, ngelei Kahvangi hapakei enyüke: Jütükhen mikhong yomtuh.  

5Shakpü ami jom jünyüke, hatü nehanghihünyu. Jomi phai yunyüke hatü 
enyüke, “Shembüpa men longtuh! Mehenangkü ham shemmei leiteke,” hatü 
jomei mi yombüthüiyao jom kü nephahji. 
6“Mehenangkü ngei hajük kü kahdoknyü kü nyupüthü kü nephahjipih, 
shei Shembüpai enyüke. Ngei jom peü jomei ongthülei lak kü lanei 
shuohtükhen. Ha ongthüi kahdok kü shüveihen hatü ngei jomei lakmong 
kübü hathü neyangpih.”  
7Üami mi bhei leihnya, jomi ngelei nang yepteke, hatü ngei jütükhen mithü 
yombü hük leiteke. Ngei lenshuoh nyi yahteke: hük kü ngei, “Bampü” shei 
nyük, hatü hükpa kü ngei, “Mongjempü” shei nyük, hatü ngei mi khong 
jungteke.  
8Len hük mongkü ngei mi yombüthü jom jem changtük; mehenangkü jomi 
ngei kü jiühit, hatü ngeiyao mongshih. 
9Hanangkü ngei mi khong kü eteke, “Ngei hajük kü am yombü nevaipih; 
mehe dihen nyu, dituh; mehe mahhen nyu, mahtuh, hatü aopüthüi hüki 
hükei phai hahtuh!”  
10Hahepak kü ngei ngelei lenshuoh, “Bampü” yahteke, hatü jatthü peü mü 
ngei vangteishuwteipü bentükhen shingvaishi tettük.  
11Hanangkü ha nyih hapa vangpüshuwpü bentük, hatü bhihhah yungyingei 
nyupüthü üami ngelei shah bang, jomi hapayü Shembüpalei shah khih shei 
nyingteke.  
12Ngei jom kü eteke, “Ammi hapa jiüpeih shei deihjema, ngelei nanglat ngei 
kü yahshih; hei nevaijema, ha tuhphongtuh.” Hahepak kü jomi ngei kü ngin 
lop hapüan shuohteke,  
13hatü jomi ngei kü yahphopü lat “Phopshemei ngin tuhshingei tuhtuh” 
shei Shembüpai ngei kü eteke. Hanangkü ngei ngin lop hapüan yah-
ei Shembüpalei phopshem lop jaoshingei tuh.  
14Judah hatü Israel aa kü jeihinaü awdep yantükpü huei, “Mongjempü” shei 
etü nyipabü lenshuoh ngei bhagtük.  

15Hahepak kü Shembüpai ngei kü e, “Shao chem aung neleipü mi yombülei 
phaihan kei düktuh.  
16Mehenangkü ngei kahmük kü mahdaipü mi neyempü, nevaijü makaw 
nemeihüpü, nevaijü büm meihen het ne-ühpü, shejao ladhaok kübü shaakei 
büm meipü jeyei jüei hahhen mi yombü hük vamhühen.  
17Oh mithü yakphongpü aung neleipü mi yombü onyükei! Yanlui büpalei 
bhagchong, hatü mük lakdahphi kü baphütuh! Büpalei bhagchong juwtüktuh, 
büpalei mükdah chemjalak kü phüngtüktuh.”  

Zekhariah 12 

Jerusalem hatü Jatthü 

1Hapayü Israel am nangkü Shembüpalei shah nyüke: Shembüpa, üpai 
vangshothü paanei kangei deishihpa, üpai kahdoknyü chongnyiam lingpa, 
hatü üpai hangkuli kü laangha lingpa, büpai enyüke:  
2“Veituh, ngei Jerusalemü chokpümokpü yiüshong leihühen; pinnyü kü 
ngeihpü shonpü jatthüi hapa yinghen hatü yiüi chokpü shennyak kei 
tüngtüngmüngi kamteihen, hatü mechem jomi Jerusalem shümhen, aopü 
Judah chingnyüthüao shümlanghen.  
3Hapa nyih, mechem kahdoknyü jatthü peü pinnyü khüei thaihen, ngei 
Jerusalemü jat peü shing nejenlenpü yaongnyü hük leihühen. Üami ha nohen 
kheteihenshang, jom nyingi mangshi ma yahhen.  
4Hapa nyih ngei jomei koyeithü peü nyemhühen hatü ha kü uopüthü 
ngatükhühen” sheiShembüpai enyüke. Ngei Judah am phang kü mük hingshi 
veishi nyuhen, shejao jatthülei koyeithü mükphüngtükhen.  
5Hahepak kü Judah am phangthüi jom nyingi, “Jeiyong Shembüpa, jomei 
Kahvang homei Jerusalem nanglakthüyü longi wong kohhüpü khih” shei 
ehen.  
6Hapa nyih kü, ngei Judah amü jahpandok kü aw daipükei nevaijü hah 
meanpü yimnyüdok awi shaampükei nyuhen; jomi ngeihpü shonpü jatthü 

peü laknyong lakdah shei mahtükhen, shejao Jerusalemü pinnyülei shing kü 
thaiyei chingchinghen.  
7David am phang müknyinshekhang hatü Jerusalem kü nyupüthüi Judah am 
dok kü longpü neleihen shingvaishi ngei, Shembüpai Judah am veshanthü kü 
shong aokpü shuohhen.  
8Hapa nyih, Shembüpai Jerusalem kü nyupüthü büpalei inyüshungi küpshi 
yangei tuhhen; jomphong khongkü peü mü wong nekohpübayü David kei 
nyuhen, hatü David am phangü Kahvang kei, Shembüpalei phongshanü jomei 
mübü vaihen.  
9Hapa nyih, Jerusalem khüpü jatthü peü mahtükhen ngei layaongei daihen.  

Jomi Jütükpü kü Mahng Theppü 

10Ngei David am phang hatü Jerusalem kü nyupüthü kü phahji laangha hatü 
phoppü laangha shuohhen; mechem jomi jomei laki jütükpü eehen, halom 
didaipü kü theppükei, hatü hashongpa jaangdaipü kü youngpükei jom 
shahyaki thephühen.  
11Hahepak kü Jerusalem kü theppü youngpeyü Megiddo Kahji Hadad-
Rimmon kü theppü youngpükei longshi nyukahen.  
12Phang ieyei laophülei shembünyüthü mü kahdok peüei mahng thephen: 
David am phang hatü jomei shembünyüthü mü, Nathan am phang hatü jomei 
shembünyüthü mü, 
13Levi am phang hatü jomei shembünyüthü, Shimei am phang hatü jomei 
shembünyüthü,  
14hatü aopü phangthü peü hatü jomei shembünyüthü peü mahng thephen.  

Zekhariah 13 

Mang Kübü Daühüpü 

1Hapa nyih kü, David am phang hatü Jerusalem kü nyupüthü jomei mang 
hatü nedaünelangpü kübü daühühen shingvaishi yunglok hük bhaohühen.  



2049 

 

 
   Daülangpü Laihing 

© 2005, Bible Society of India. 
 

 
 

 

2Hapa nyih kü, deih-ei danghen shingvaishi kahmük kü nyupü lajeithü men 
peü katitükhen, hatü kahmük kü nyupü thibüthü hatü nedaüpü laanghathü 
changtükhen,  
3hatü thibü hanei dangkao shao vamjema, jom büh jom paümpü nyühipathüi, 
“Didaikemtuh; mehenangkü ammi Shembüpalei men kü shahshem enyüke” 
shei ehen, hatü mechem jom teteivanei ejahen, jom büh jom paümpü 
nyühipathüi-üng jom jütükkemhen.  
4Hapa nyih, thibüthü peüi laophülei thihivam shah hatü manghkhang nangkü 
veühen. Mih kü ühinghen mü mum kohpü thibü ow ne-owhen,  
5shejao jomi, “Ngeiyü thibü hük nevaipih, ngeiyü vangsha am hih; 
mehenangkü hashih mebü kahdok kü ngüh-ei shünyü langei heihpeih” shei 
ehen.  
6Hanei ami jom kü, “Nüngei jaaba leipü makawthüyü meheang?” shei 
pheshuohjü, “Hathü makaw ngei küphü shemei aokhahpeih” shei jomi 
janghen.  

Mi Yombü kü Bhei; Mithü Nyaidai 

7“Paotuh, Oh yanlu, ngelei dou dükpü mi yombüthü khüei” shei 
Jeiyong Shembüpai enyüke. Mi yombü kü bheituh, hatü mithü 
nyaidaiphahen; Ngei ngelei lak nanglakthü khüei nohen.  
8Kahmük peü kü, shing jem kü shing nyi mahtükhen, hatü shing jem kü shing 
hük mon yemmü tuhhen shei Jeiyong Shembüpai enyüke.  
9Hatü ngei ha shing hük aopai aw kü shukhen, hatü hon hi ngin daüpükei 
daütükhen. Jomi ngelei men kü nyükhen, hatü ngei jom kü janghen. “Jomü 
ngelei nanglakthü” shei ngei ehen, “Shembüpayü hamei Kahvang” shei jomi 
ehen.  

Zekhariah 14 

Jerusalem hatü Jatthü 

1Veituh, Shembüpalei nyih peikünyüke; am leipü aetpüshepü douthü ammei 
müki eeshi hanteikahen.  

2Mehenangkü Jerusalem khüei hokhen shingvaishi ngei jatthü peü thaihen, 
hatü hapa chingnyü yahlanghen, koyeithü gühlanghen, hatü nyühathü 
shülanghen; chingnyü hükkei shing wüpküpei yah-ei daihen, shejao aopü 
nanglakthü hapa chingnyü kübü neyahlanghen.  
3Hahepak kü peihdaipü nyihthü kü kei Shembüpadaiyei hapa jatthü khüei 
hokhen.  
4Hapa nyih kü, Jerusalem heong philei nyupü Olive Kahshang kü büpalei la-i 
shouphen; hatü Olive Kahshang heong kübü heshü shei nyi anei handaitü 
kahji longpü vamhen; kahshang bhaokphi apsha philei, hatü bhaokphi pehe 
philei yandaihen.  
5Judah am ongpa Uzziah hepak kü pedi jenpü kü nyaipükei kahshang 
handaitü Azel thahshi vampü kahji kü am nyaiyei daihen. Hahepak 
kü Shembüpa, ngelei Kahvang büpalei phongshanthü büpa mü yiükahen.  
6Hapa nyih kü, wohongpü nevaijü kaongpüsheüpü meheyao nechongkahen.  
7Nyihnüng nevaijü yanüng shei neshiü, düngei nyihnüng nyukahen; om 
hepak kao vangngai nyukahen; hapa hepak mechemshang Shembüpai mon 
nying.  
8Hapa nyih, Jerusalem kübü vanyangyem yunglok bhaoei yenkahen; hükkei 
shing heongphi yungching kü hatü hükkei shing heshüphi yungching kü 
cheihen; ünyü hepak kü kei shaonyü hepak kao chongkahen.  
9Hapa nyih, kahdoknyü peü kü Shembüpa mon ong vaihen; Shembüpahük 
mon nyuhen, hatü büpalei men mon chongkahen.  
10Jerusalem pehephi Geba kahdok kübü Rimmon ngoishi kahji leitükhen. 
Shejao Jerusalemü Benjamin Shaden kübü Shongpü Shaden hatü Shoukpa 
Shaden thahshi, hatü Hananel Shangdü kübü ongpalei nyalingngupai yiü 
ngümshing ngoishi Jerusalemü büpalei shing kü longei anei linghen,  
11hatü shennyakthü halei chingchingei nyuhen; sheyü hajük kü ha 
nemangtükhen. Jerusalemü meishi shaamlukdongi yangei nyuhen.  

12Jerusalem khüei vehokpü nanglakthü kü Shembüpai hapa chami 
sheühühen: Jom yemmü tuhtü-üng jomei phai shedaihen; jomei mük hatü 
jomei yei shedaihen.  
13Hapa nyih kü, Shembüpai shanghah longpai jom kü honghen; shennyak 
ieyei laophülei chingyow kü shingeilethen hatü hüki hük khüei lak nohen.  
14Judah amao Jerusalem yanghen shingvaishi hokhen. Jomi ngeihpü shonpü 
jatthülei mophimo– hon, ngin hatü ashakvihathü longi aetei yahhen.  
15Aihük chamhilemi koyeithü, utthü, gaduthü hatü jomei baümtapei nyupü 
yemhimakthü peü dihühen.  
16Jerusalem hahhen peipü jatthü kübü yangei aopüthü peü bong ieyei Ongpa, 
Jeiyong Shembüpa kü khümhen shingvaishi hatü Ashakshem Mo mohen 
shingvaishi peihen.  
17Jat hanei dangkao Jerusalemei Ongpa, Jeiyong Shembüpa kü khümhen 
nepeijema, jomei kahdok kü vang nekeihühen.  
18Ijip nanglakthü halei aongei hean neyahjema, jom kü vang nekeihen. 
Ashakshem Mo nemopü jatthü kü shuohpükei Shembüpai jomao hapa chami 
dihühen.  
19Ashakshem Mo mohen nepeipü shingvaishi hapayü Ijip am hatü jatthü 
shingvaishi hanghi chongkahen.  
20Hapa nyih kü koyeithü kü yükpü lüngha kü, “Shembüpayü 
Daülangshemshepü” shei nyanghen. Shembüpalei shem kü nükhihao cheüpü 
dükhi-üm peü moidü toueipü nükshung pati kei daülangi nyuhen.  
21Jerusalem hatü Judah kübü dükhi-ümthü peü Shembüpa kü 
daülangshemshepü nyuhen, hatü üami moila shuohnüng peihenshang jomi 
hathü kü cheühen, hatü hapa nyih kü Jeiyong Shembüpalei shem kü bhei 
leihpüthü hajük kü nechongkahen.  

  



2052 

 

 
   Daülangpü Laihing 

© 2005, Bible Society of India. 
 

 
 

 

Malaki 

Malaki 1 

1Malaki thibü homei Israel am touei peipü Shembüpalei shah:  
Shembüpai Israel am kü Bampü 

2Shembüpai enyüke, “Ngei am kü bamnyüpeih.” Shejao, “Nüngi ham kü 
mekei bamnya?” shei ammi enyüke. Esau-ü Jakobei chejei nevaipü je? 
shei Shembüpai enyüke. Halangmao ngei Jakob kü bam,  
3shejao ngei Esau kü jiühit, hatü ngei büpalei phaüshang kahmük yaktükpeih, 
hatü büpalei mükjüp shahhishuw chi kü tuhphongpeih.  
4Edom ami, “Hamü ngümei mangtükjao shao lingei leihen” shei ejema, 
Shembüpa Kahvangi hapakei enyüke: “Jomi linghen aok, shejao ngei ha 
bentükhen. Jom kü mang kahdok, Shembüpalei mongshih phangkü nyupü 
nanglakthü shei nyükhen.  
5Ammei müki lekei ha eehen, hatü ammi, ‘Shembüpayü Israel amei viong 
peih-eiyao ong khih’ ” shei ehen.  

Moila kü Kawhikang Kohpü 

6Hapeü hüki laophülei pa kü, hatü aa hüki laophülei shembü kü dhüm 
shuohnyüpeih. Ngei ammei pa vaijema, ngei kü melei dhüm shuohnya? Ngei 
ammei shembü vaijema, ngei kü nyempü melei nyüpa? 
sheiShembüpa Kahvangi enyüke. Oh ngongpathü, ammi ngelei men ne-
ienelemnyu, shejao ammi, “Hami nüngei men mekei ne-ienelemi nopa?” shei 
phenyüke.  
7Ngelei moidülei ammi nedaünelangpü hahying haünyüke, hatü ammi, “Hami 
mekei hapa sheihtükpa?” shei enyüke. Hapai ngelei moidü ne-ienelemnyu.  
8Mechem ammi mükphüngdaipü yemhimak moila shuohhenshang, hayü 
nejiüpü nevaipü je? Mechem ammi la khodaipü nevaijü tüngpü yemhimakthü 
moila shuohhenshang, hayü nejiüpü nevaipü je? Governor hük kü hapa keipü 
thintho yahshuohjü büpai am kü bampü dou dükphahen je? 
shei Shembüpa Kahvangi enyüke.  

9Shaang, jen kü jangphahen shingvaishi Kahvang kü phopeishuoh. Henüng 
keipü moila shuohjü büpai am yahhen je? Büpai ammi phoppü kü 
nejangphapih, hatü hayü am pungpü vaikahen. Büpai am kü phahji huphahen 
je? shei Shembüpa Kahvangi enyüke.  
10Ngelei moidü kü yahlak neshiüpü aw nejakteihen shingvaishi Oh, amphong 
khongkü hüki phopshem sha küptüktuh! “Ngei amphong kü mongneongnyih 
hatü ngei ammei lak leipü moila neyahpih” shei Shembüpa Kahvangi enyüke. 
11Mehenangkü heong kübü heshü thahshi jatthü peü mü ngelei men longpü 
vaihen, hatü shing peü kü ngelei men kü vong meipü ayingshü, hatü 
daülangpü moila koei peihen; mehenangkü ngelei menü jatthü shak kü 
longpü nyüke shei Shembüpa Kahvangi enyüke.  
12Shejao ammiShembüpalei moidü sheihdaiteke shei epai, hatü yaktükpü 
hahying moila shuohpai ngelei men tentükteke.  
13Ammi, “Hathüi ham kü hanggo vihteke” shei enyüke, hatü ammi ngei 
vüshihnyüke sheiShembüpa Kahvangi enyüke. Ammi ammei moilayü 
aetpüshepü dou, la khodaipü nevaijü mük mangdaipü yemhimakthü yah-ei 
peinyüke. Ammei lak kübü ngei henüng yahhen je? shei Shembüpai enyüke.  
14Mi khongkü meipü mi chebaong nyüpeih, hatü ha shuohhen shei lahtü üpai 
lueilemei kawhikang kohpü yem Shembüpa kü moilanya, büpa 
thaüvaüthemthetuh. Mehenangkü ngeiyü longpü ongpa hatü jatthü peüi 
ngelei men kü nyemhen shei Shembüpa Kahvangi enyüke.  

Malaki 2 

Ngongpathü kü Kangpü 

1Shaang, Oh ngongpathü, hapa kangpeyü am shingvaishi nyüke. 
2Ammi ha nebangjema, hatü ngelei men müknyinshekhanghen ammei mong 
kü nelejema, ngei am kü thaüvaü shomhen, hatü ammei moihimanthü 
thaüvaütükhen. Hih, ammei mongkü ngelei men müknyinshekhanghen 
nelepü nangkü ngei hathü peü thaüvaütüktepih shei Shembüpa Kahvangi 
enyüke.  

3Ngei ammei dhe kü ammi moilapü yemhimakei nühinami nyiohen, hatü am 
hapa nühinam shingei yah-ei daihen.  
4Hanangkü Levi am mü ngei vangteipü nedoh-i dükhen shingvaishi ngei am 
kü hapa kangpü shompü khih shei ammi nyinghen shei Shembüpa Kahvangi 
enyüke.  
5Ngei jom mü vangteipeyü yangnyu hatü chingmeivangmei vangpüshuwpü 
nyuhampeih; jomi ngei kü nyemhen hatü dhüm shuohhen hatü ngelei men kü 
nyemhen shingvaishi ngei ha jom kü shuohpeih.  
6Jomei ju kü shahhing nyuhpü nyüke, hatü jomei jubenyeijaang kü meheyao 
nejiüpü neshiü. Büpa ngei mü chingmei kü hatü kangshangi kam, hatü mang 
kübü longi müei lei.  
7Mehenangkü ngongpa hükei jubenyeijaang kü kihikon anghen vongbong, 
hatü büpalei ju kübü shennyakthüi nyuhpü venpü yemhen vongbong; 
mehenangkü büpayü Shembüpa Kahvangei shahjang kobü nyüke. 
8Shejao amphong jiüpü lem kübü biendai, hatü ammi nyuhpü venpai longi 
huluh shuohteke; ngei mü am Levi ami vangpüshuwpü mangtükteke 
shei Shembüpa Kahvangi enyüke.  
9Hanangkü hangkuli peüei shesha kü ngei am vüshihpeih, hatü maanpü am 
leihüpeih; mehenangkü ammi ngelei lemthü kü nekam, shejao shahkungnyü 
noshingkü baong hanei noteke.  

Hingnelempü Judah am 

10Jen peüei pa hük nyüpü nevaipü je? Kahvang hüki jen peü nelingangpü je? 
Shejema mehekei jenei bühipathüi Kahvang mü vangeishuwpü mangei hüki 
hük khüei luteilemteinya?  
11Judah ami lahtükpü shaitükteke, Israel kü hatü Jerusalem kü jiühitbenüng 
mang thahteke; mehenangkü Judah ami kung amei kahvangei yiükha mü 
shem yempai Shembüpai kenpü phopshem sheihtükteke.  
12Üpai ha düknya, büpai moila koei peijao Shembüpa Kahvangi Israel am 
khong kübü katitükhen.  

13Ammi hayao düknyüke: Ammi Shembüpalei moidü theppü youngpai, 
mükphi oushangi matüknyüke; mehenangkü büpai hajük kü ammei moila kü 
mong neshuohnyu nevaijü ammei lak kübü moila mongongshi neyahnyu.  
14“Büpai mehekei neyahnya?” shei ammi phenyüke. Mehenangkü am nethe 
hepak ammei nyüha mü lahtükpü mangtük. Pinnyü ammei nyüha nyuteke, 
hatü ammi pinnyü mü jiüshangi nyuhen shei Kahvang toumü lahtükpü 
shaitükteke. 
15Kahvangi am pinnyü mü büm hük hatü laangha hük shei nelingangpü je? 
Hapa kü Kahvangei mükhong mehe nyüpa? Mehenangkü Kahvangi büpa 
nyingpü hühiha yemteke. Hanangkü am nethe hepak kü lümei yahpü nyüha 
mü shahhing ne-e-i nenyuhen am nyingi yomtuh.  
16Ngei shemong yanpü kü jiühitnyeih, hatü dehilao kü ashaki jümtü nyupü 
kü jiühitnyeih shei Shembüpa Kahvangi enyüke. Hanangkü am nyingi lituh, 
hatü shahhing ne-e-i tenyu.  

Shahphenpü Nyih 

17Am langmaanshapshüpai Shembüpa nyiuhüteke. “Hami 
mekeiShembüpa nyiuhüpa?” shei ammi enyüke. “Üami mang düknya, 
Shembüpai ha lümnyüpeih, hatü büpai hathü kü mongongnyeih” shei epai 
nevaijü “Shahhing Kahvang melei nyüpa?” shei phepai Shembüpanyiuhüteke.  

Malaki 3 

1Veituh, ngei shekü lem temnüng ngelei phongmokbü shomphahen, 
hatü Shembüpa, üpa ammi yemnyüpa, ngangahük kü büpalei phopshemei 
peikahen; vangteishuwteipü phongmokbü, üpa kü am kennya, peikahen 
shei Shembüpa Kahvangi enyüke.  
2Shejao büpa yiüpü nyih kü üpai munenaokhen, hatü büpa peishingkü üpa 
yaongaokhen? Mehenangkü büpayü nyiam oukbülei aw kei, hatü ashak 
dhobülei sapon kei nyukahen.  

3Büpayü nyiam jakei hienpü shennyak keiha nyukahen; büpai Levi am 
daühühen hatü daülangshemshepü kü Shembüpa kü moila shuohhen 
shingvaishi büpai jom hon hatü ngin kei daühühen. 
4Shejüang, Judah hatü Jerusalem amei moilayü shongpü nyihthü kei, hatü 
peihdaipü bongthü kei Shembüpa tou kü mongongbenüng nyukahen.  
5Hanangkü shahphenhen shingvaishi ngei am yopailei peikahen. 
Phongyompüthü, mükbongjuyungpüthü, shahshem denbüthü, nang shapü kü 
nanglat shuohhen kü doiteipüthü, vaümnyü hatü hashihha kü, hatü kung 
shennyak kü depünaampüthü khüei ngei lomi denpü shuohhen, shejao am 
payü ngei kü tenyem shei Shembüpa Kahvangi enyüke.  

Kahvangei Moila Gühpü 

6Ngeiyü Shembüpa, ngei nejeileinyih. Hanangkü, Oh Jakobei hühihathü, ngei 
am nemahtükpih.  
7Ambü ampa amei hepak mebü am ngelei shahkungnyü kübü yandaipeih, 
hatü hathü nedükpeih. Ngei touei mong lepei leikei, hatü ngei am touei 
lepküshah shei ShembüpaKahvangi enyüke. Shejao “Ham mekei mong 
lephen?” shei ammi enyüke.  
8“Shennyaki Kahvang leipü gühhen je?” Shejao ammi ngei leipü gühteke. 
Shejao, “Hami mekei nüng leipü gühpa?” shei ammi phenyüke. “Ankhong 
moila hatü moilathü gühteke.”  
9Thaüvaü hüki am thaüvaütükteke; mehenangkü am jatlithü kemei ngei leipü 
gühteke. 
10Ngelei shemei hahying changshi nyuhen shingvaishi ammei ankhong moila 
peü tuhshingei yah-ei peikei, hatü ammi hapa tuhshing neshiüi manglei 
thahshi vangsho shaden aptü moihiman bhuh-eilinei yahphahen hi 
neyahphahen shangkü ngei kü doktuh hatü veituh shei ShembüpaKahvangi 
enyüke.  

11Yemhimaki ammei sheilivungla mangtükhen kübü ngei yangei tuhphahen, 
hatü ammei nyalingngupai kah kübü betjük niha mü nekaongdaipih 
shei Shembüpa Kahvangi enyüke.  
12Hahepak kü jat peüi am kü moihimanpü am shei nyükhen; mehenangkü 
ammei kahdok nyuhübenüng vaikahen shei JeiyongShembüpa Kahvangi 
enyüke.  

Nedaünelangpü kü Daülangpai Aokpü 

13Ammi ngei khüei shahlong eteke shei Shembüpai enyüke. Shejao, “Hami 
nüng khüei mekei shahlong epa?” shei ammi enyüke. 
14“Kahvang chongphoteipeyü angsha khih. Büpai epü dükjü ham mehe 
nanglei, nevaijü mahng theppü am kei heihjajao mehe danghen? 
15Changmeipüthüang moihiman dangnyüke shei shaang jeni ehen mü 
hetteke. Douten dükpüthüang bamei shemmei leinyüke, shejao mechem jomi 
Kahvang mü dokteinya, jom-ang yangdainyüke” shei ammi enyüke.  
16Hahepak kü üami Shembüpa kü nyemnya, jom hüki hük mü eteinyüke, 
hatü Shembüpai bang, hatü ha danteke. Büpa nyupü shingei deihen 
shingvaishi laitap hük kü Shembüpa kü nyempüthü hatü büpa kü dhüm 
shuohpüthülei men nyangteke.  
17“Jomü ngelei nanglakthü, hatü hapa nyih jomü ngelei thushong dounyü 
vaihen, hatü pa hüki laophü chongphopü hapeü yangpükei ngei jom 
yanghen” shei ShembüpaKahvangi enyüke.  
18Shao chem, ammi daülangpüthü hatü nedaünelangpüthü aa kü, hatü 
Kahvang chongphopüthü hatü büpa chongnephopüthü aa kü baong hanei 
eehen.  

Malaki 4 

Shembüpalei Nyih 

1Veituh, hingmei changmeipüthü hatü douten dükpüthü peü aw kü hahtang 
kei jaktükhen nyih ngoikünyüke; hapa nyih jom peü tünglang hatü 
kaohilakao ne-ao-i jaktükhen shei Shembüpa Kahvangi enyüke. 

2Shejao amphong üami ngelei men kü dhüm shuohnya, am shingvaishi 
daülangshemshepü vanghela kei meihüpü kohshi aongkahen. Mohoh cheha 
khaok leipü veshuohjü vamei phaukteipü keiha am vamei daiyei 
phaukteihen.  
3Ngei hathü dou dükpü nyih ammi nemeipüthü ammei labha phangkü kübhih 
leishi shouptükhen shei Shembüpa Kahvangi enyüke.  
4Ngelei chongphobü Mosa-i nyuhpü venpü Israel am peüi banghen 
shingvaishi Sinai Kahshangei ngei büpa kü shuohpü shahkungnyüthü deih-ei 
dangtuh.  
5Veituh, longpü hatü nyempü hanpü Shembüpalei nyih peishekü ngei am 
touei Elijah thibü shomphahen.  
6Ngei peiyei ammei kahdok thaüvaü hüki nemahtükhen shingvaishi büpai 
nyühipathülei mongdang hapeüthü philei, hatü hapeüthülei mongdang 
nyühipathü philei lephühen.  

Mathi 

Mathi 1 

Jisu Khristalei Bülem 
(Lk. 3:23–38) 

1Hapayü Abrahamei cheha David, Davidei cheha Jisu Khristalei bülem jung 
nyangpü.  
2Abrahamü Isakei chepa, Isakü Jakobei chepa, Jakobü Judah hatü büpalei 
chenaüthülei chepa nyuteke;  
3hatü Judahyü Perez hatü Zerah nyilei chepa hatü chenyü-ü Tamar nyu; 
Perez-ü Hezronei chepa, Hezronü Aramei chepa;  
4hatü Aramü Aminadabei chepa, hatü Aminadabü Nahshonei chepa, hatü 
Nahshonü Salmonei chepa;  
5hatü Salmonü Boazlei chepa; chenyü-ü Rahab nyu; Boaz-ü Obedlei chepa; 
chenyü-ü Ruth nyu; Obedü Jesselei chepa;  
6hatü Jesseyü David ongpalei chepa nyuteke. Davidü Solomonei chepa, 
chenyü-ü Uriahlei nyüha nyuteke; 
7Solomonü Rehoboamei chepa, Rehoboamü Abijahlei chepa, Abijah-ü 
Asaphlei chepa;  
8Asaph-ü Jehoshaphatei chepa, Jehoshaphatü Joramei chepa, Joramü 
Uzziahlei chepa;  
9Uzziah-ü Jothamei chepa, Jothamü Ahazlei chepa, Ahaz-ü Hezekiahlei 
chepa;  
10Hezekiah-ü Manassehlei chepa, Manasseh-ü Amoslei chepa, Amos-ü 
Josiahlei chepa;  

11Josiah-ü Jekoniah hatü büpalei chenaüthülei chepa nyuteke. Hahepak kü 
nanglakthü Babylon wüpküpei deiteke.  
12Babylon wüpküpei deipheikü: Jekoniah-ü Salathielei chepa, Salathielü 
Zerubbabelei chepa;  
13Jerubbabelü Abiudlei chepa, Abiudü Eliakimei chepa, Eliakimü Azorlei 
chepa;  
14Azor-ü Zadokei chepa, Zadokü Akimei chepa, Akimü Eliudlei chepa;  
15Eliud-ü Eleazarlei chepa, Eleazar-ü Mathanei chepa, Mathanü Jakobei 
chepa;  
16Jakobü Josephei chepa nyuteke; Josephei chenyüha Mary-i Jisu, üpa kü 
Khrista shei nyüknya, büpa bühteke.  
17Hapakei Abraham kübü David thahshi denshem anpüali; David kübü 
Babylon wüpküpei daipü thahshi denshem anpüali; hatü Babylon wüpküpei 
daipü kübü Khrista thahshi denshem anpüali nyuteke.  

Jisu Khrista Bühpü 
(Lk. 2:1–7) 

18Shaang Jisu Khrista hapakei bühteke: Chenyü Mary kü Joseph shing yiük 
pheyei nyu; shejao jiji shem mangyem shekü Laangha Daülangpai pinnyüi 
naü hük anghen mü vam.  
19Chepaha Joseph-ü shahhing shennyak vaipü nangkü pinnyü pangnyüha 
touei veüpongei netuhhüpü nangkü joei yandaihen temteke.  
20Shejao mechem büpai hapa dükhen temei nyupa, Shembüpalei phongshan 
hük büpa touei mangh kü peiyei, “David ha Joseph, nüngi laophülei nyüha 
vaishi Mary yahhen tenyem; mehenangkü pinnyülei koshi nyupü naü-ü 
Laangha Daülangpü kübü nyüpeih.  
21Pinnyüi yeshang hük angkahen, hatü nüngi büpa kü, ‘Jisu’ shei menhen; 
mehenangkü büpai laophülei nanglakthü jomei mang kübü yanglanghen” 
shei e.  

22Hathü peü Shembüpai thihivam homei hapakei epü jiühühen shingvaishi 
vamteke.  
23“Veituh, pai mü ngühpü nela hük büm nekongi leihen, hatü Yeshang hük 
anghen, hatü büpa kü, ‘Immanuel’ lappai, ‘Kahvang jen mü nyüpeih’ shei 
menhen.”  
24Mechem Joseph shipü kübü paopa, Shembüpalei phongshani büpa kü 
epükei büpai dük; büpai pinnyü yah,  
25shejao hapa yeshang mangbüh thahshi büpai pinnyü mü nejem, hatü 
Joseph-i büpa kü Jisu shei menteke.  

Mathi 2 

Heongphi Kübü Nahpülangpüthüi Thümpü 

1Herod ong vaipü hepak kü Judea kahdok Bethlehemei Jisu bühphei kü 
heongphi leipü nahpülangpü shennyakthü Jerusalemei,  
2“Jehoda amei ong hük bühpü melei nyüke? shei pheyei pei. Hamphongi 
büpalei litha heong philei eepeih, hatü büpa kü khümhen peiküpeih” shei e. 
3Mechem Herod ongpai ha danpa, büpa hatü Jerusalemei nyupü peü 
mongshang,  
4hatü büpai ngongpathü hatü nanglak kü shahkungnyü nyuhpüthü nyükei 
thaihütü Messiah melei anghen epa shei büpai pheteke.  
5Jomphongi büpa kü, “Judea kahdok Bethlehemei” shei e; mehenangkü ha 
nang thihivamthüi hapakei nyangei nyüke:  
6“Nüng, Judah kahdok kü nyupü Bethlehem, Judah am longhivang khongkü 
nüng mekei etao maanpü nevai; mehenangkü nüng kübü, ngelei Israel 
nanglak mi yomhen vanglem lembü hük vamhühen.”  
7Hahepak kü Herodi nahpülangpü shennyakthü kü joei nyükei mepa hepak 
kü jiüshi litha vampü eepa, ha pheteke.  

8Hapheikü büpai hathü Bethlehemei shomei e, “Daituh, hatü hapa naü meishi 
yemtuh, hatü ammi büpa dangjü ngeiyao peiyei khümhen shangmü ngei kao 
shah leishih” shei e.  
9Ongpai epü dantü jom layaongei dai, hatü jomi heong philei eepü litha naü 
nyupü shing touei mangyaong thahshi jom shekü ha daiteke.  
10Mechem jomi litha eepa, jom longi mongong.  
11Jomphong shem mongei shüja shingkü naü-ü chenyü Mary mü ee, hatü 
jomi aümei shaei büpa kü khüm, hatü jomi thintho shep laitü büpa kü hon, 
ayingshü hatü vong büpü meli shuoh.  
12Hatü Kahvangi mangh mü Herod ongpa touei nyokei neleihen shahvüng 
shuohtükpü nangkü jom lebü lemei jomei kahdok yemei leidai.  

Ijiplei Lükdaipü 

13Shaang jom leidaipheikü Shembüpalei phongshan hük Joseph touei mangh 
mü peiyei, “Paotuh, naü hatü chenyü nyi müei Ijiplei lükdaituh, hatü ngei 
mang-epha thahshi halei nyutuh; mehenangkü Herodi naü jühen yemnyüke” 
shei e.  
14Hanangkü Joseph paoei naü hi chenyü nyi mütü vangnyak kü Ijiplei yiüdai,  
15hatü Herod mangdi thahshi halei nyu. Hapayü Shembüpai thihivam homei, 
“Ngei ngelei ha Ijip leipü nyükpeih” shei eyei nyupü jiühühen shingvaishi ha 
vampeih.  

Hashihthü Jüpü 

16Mechem heongphi leipü nahpülangpüthüi büpa kü luteke shei Herodi 
nyingpa, büpa longi mongshih, hatü büpa kü nahpülangpüthüi ejapü hepak 
aimü ittü Bethlehem hatü hapa shinei nyupü kübü hashihthü bong nyi hatü 
ha phang kübü peü ngeükhüam shuohtü jütükkem.  
17Hapayü Jeremiah thibüi epü jiüteke:  
18“Ramah leipü ngeü hük, theppü hatü youngpü longi dan, Racheli laophülei 
hapeüthü shing thepnyüke; jom peü didaipü nangkü pinnyü mong nyiushem 
nemeinyu.”  

Ijip Leipü Nyokei Leipü 

19Mechem Herod didaipa, Ijiplei Joseph kü mangh mü Shembüpalei 
phongshan hük vamei,  
20“Paotuh, hatü naü hi chenyü nyi müei Israel kahdok yemei leituh; 
mehenangkü naü jühen yempüthü didaiteke” shei e.  
21Hahepak kü Joseph paoei naü hi chenyü nyi müei Israel kahdokei leidai.  
22Shejao mechem büpai chepa Herod nangjei Arkhelaus-i Judea kü vanglem 
lemnyükeja shei danpa, büpa halei leihen nyem, hatü mangh mü eshuohpü 
nangkü büpa Galil kahdokei leidai.  
23Halei büpai Nazareth shei epü jila hükei nyuei dai; mehenangkü hapayü 
thihivamthü homei, “Büpa kü Nazareth am shei nyükhen” shei epü jiühühen 
shingvaishi ha vamteke.  

Mathi 3 

Baptükbü Johani Chongvenpü 
(Mk. 1:1–8; Lk. 3:1–18; Jn. 1:19–28) 

1Hathü nyih kü Johan baptükbüi Judea jahpanei chongvenei,  
2“Mong leptuh; mehenangkü vangsho ongching yopailei nyüke” shei e.  
3Hapayü Isaiah thibüi eshingkü büpa nang ha eteke: “Jahpanei hüki lenpü 
ngeü: ‘Amphongi Shembüpalei lem temtuh; büpalei lemthü kangshangi 
lingtuh.’ ”  
4Johanei owhiaiyü ut mumi lingpü ow owteke, phaishuw shüngshep shep, 
hatü büpalei hahyingü shouk hatü nyahjiü nyuteke.  
5Jerusalem, Judea hatü Jordan moidoi kübü nanglakthü büpa touei 
peihamteke, 
6hatü jomei mangthü lah-ei Jordan yungyenei büpai jom kü yung kü 
hünghüteke.  
7Shejao mechem büpai Pharisee hatü Sadduke am longi yung kü hünghen 
peijapü eepa, büpai jomphong kü, “Amphong biüei hapeüthü! Ngoikahen 
mongshih kübü nyaidaihen mü amphong kü üpai lihen shahvüng yahphopa?  



2064 

 

 
   Daülangpü Laihing 

© 2005, Bible Society of India. 
 

 
 

 

8Mong lepei leipü shangshi betjük jüktuh.  
9Ammi laophü nyingi, ‘Abrahamü hamei bü’ shei te-ehah; mehenangkü 
Kahvangi hathü yaong kübü yah-ei Abraham shing hapeüthü vamhüaokhen 
hih.  
10Shaangao pü chongei ay haüshi nyüke; betjük meipü nejükpü pü agtükhen 
hatü awbhaong kü shüktükhen” shei e.  
11Mong leppü nangkü ngei amphong yungi baptüknyeih, shejao ngei mao 
nyeishi wong kohpü hük üpa ngei pheikü peikünya, ngei büpalei lathuh 
nohen dangkao nechang, büpai amphong Laangha Daülangpü hatü awi 
baptükphahen.  
12Büpalei lakei om noshi nyüke, hatü büpai laophülei hah yüptükhen, hatü 
büpai laophülei hah puongmongei thailanghen, shejao hahbhang peü 
mechemao nemetpü aw kü jaktükhen.  

Jisu Baptükpü 
(Mk. 1:9–11; Lk. 3:21–22) 

13Hahepak kü Jisu-ü Galil leipü Jordanei Johan touei büpai 
bapnyemtükshuoh shei pei.  
14Johani büpa kü ha bangtükhen nangkü, “Nüngiang ngei kü baptükphahen 
vaipü kü ngei touei nüngang peikünyu je?” shei e.  
15Jisui, “Shaangü hapakei nyemshü; mehenangkü hapa keiha jen peüi 
daülangshemshepü douthü peü dükhen jiüpeih” shei e. Hanangkü Johani 
mongteke.  
16Jisu baptükhinüng yungeipü vam. Hahepak kü vangsho shaden aptü athuba 
keiha Kahvang Laangha vangsho leipü yiüei büpa kü bakteke,  
17hatü vangsho leipü ngeü hük vamei, “Hapayü ngei mong hahpü ngei bampü 
Hapeü” shei e.  

Mathi 4 

Jisu kü Dokpü 
(Mk. 1:12–13; Lk. 4:1–13) 

1Hapheikü Kahshih-i dokhühen shingvaishi Laanghai Jisu jahpanei müei dai.  
2Büpa nyih pinyi ya pinyi shüaeiyungle pheikü büpa aeiyei pei.  
3Hahepak kü Kahshih-i büpa touei peiyei büpa kü, “Nüngü Kahvang Ha 
shejema, hathü yaongi aan leihen ngeükhüam shuohtuh” shei e.  
4Shejao Jisui, “Laihingi hapakei enyüke: Shennyak hük aani mon yangnyu 
nenyuaokpih, shejao Kahvangei ju kübü vampü shahkuk ieyei mon nyunyeih” 
shei jangei e.  
5Hapheikü Kahshih-i daülangpü chingnyülei büpa müei deiyei phopshem 
shem adok deppülei anei yaonghütü,  
6büpa kü, “Nüngü Kahvang Ha shejema, nüng haleipü laongtuh; mehenangkü 
Laihingi enyüke: ‘Büpai nüng nangkü büpalei vangsho phongshanthü kü shah 
shuohhen, hatü nüngei la yaong kü ne-aokhahen shingvaishi jomei laki nüng 
yeplanghen’ ” shei e.  
7Jisui büpa kü, “Shao Laihingei hayao nyangei nyüke: Nüngi Shembüpa, 
nüngei Kahvang mong tedok” shei e.  
8Shao Kahshih-i büpa kahshang shaopü hükei müei antü kahdoknyü kübü 
müknyinshekhangpü ongchingthü peü huteke,  
9hatü büpai büpa kü, “Nüngi aümei shatü ngei kü khümjema, ngei hathü peü 
nüng kü shuohhen” shei e.  
10Jisui büpa kü, “Lüdaituh, Kahshih! Laihingi ha enyüke: ‘Shembüpa, nüngei 
Kahvang kü khümtuh, hatü büpa mon chongphotuh’ ” shei e.  
11Hahepak kü Kahshih-i büpa tuhtü lüdai, hatü lomi vangsho phongshan 
peiyei büpa kü jung.  

Jisui Galilei Büpalei Dousho Pangpü 
(Mk. 1:14–15; Lk. 4:14–15) 

12Shaang mechem Jisui Johan yeplangpü jung danpa, büpa Galil lemei 
heihdai.  
13Büpai Nazareth tuhtü daiyei Zebulun hatü Naphtali kahdok moidoi kü 
shemyung yopailei Kapernaumei nyu,  

14hatü hayü Isaiah thibü homei epü jiühühen shingvaishi ha vamteke:  
15“Zebulun kahdok, hatü Naphtali kahdok, yungchingei heihpü lem, Jordan 
yungdang homei, Kung amei kahdok, Galil!  
16Shangmang kü nyupü shennyakthüi vangngai longpü hük eeteke, hatü dipü 
yingdhüm kahdokei nyupüthü touei vangngai vamteke.”  
17Hahepak kübü Jisui, “Amphong mong leptuh; mehenangkü vangsho 
ongching yopailei peiteke” shei baonghen chongpang.  

Jisui Shongpü Nanglom Nyükpü 
(Mk. 1:16–20; Lk. 5:1–11) 

18Büpa Galil yungkungei kamei nyushingkü büpai cheihinaü nyi, Simon, üpa 
kü Peter shei nyüknya, hatü chenaü Andrew nyi yungchingei shang shepei 
nyupü ee; mehenangkü jijinyiyü nyah yeppü am nyuteke. 
19Büpai jiji kü, “Ngei phei mükei hatü ngei anjiyü shennyak yeppü am 
leihühen” shei e.  
20Shüshülangi jijinyi-i shang tuhphongtü büpa phei mü.  
21Büpa hatoueipü daishingkü büpai shao lebü cheihinaü nyi, Zebedeelei 
cheha Jakob hatü chenaü Johan nyi chepa mü ai kü uotü shang kaiyei ee, 
hatü büpai jiji kü nyükteke.  
22Shüshülangi jijinyi-i ai hatü chepa tuhphongtü büpa phei mü.  

Jisui Nanglak Khongnyü Chongphopü 
(Lk. 6:7–19) 

23Jisui Galil peü thümei Sinagoglei nyuh-ei, hatü ongching jung shahjangmei 
chongvenei lemphü dinlem meihüei hatü nanglakthü khongkü tüngpü 
lemphü meihüei dai.  
24Hanangkü büpai dükpü doumei jung Syria kahdok peü lemei dai, hatü jomi 
büpa touei tüngpüthü, dinlem laolao thahpüthü, shangpüthü, shepe-i 
yeppüthü, mohohyoi kohpüthü hatü büm bhaoei didaipüthü büpai meihü.  
25Galil, Dekapolis, Jerusalem, Judea hatü Jordan yungdang phi kübü 
khongnyü longi büpa phei mü.  

Mathi 5 

Kahshangei Chongvenpü 

1Mechem Jisui khongnyü eepa, büpa kahshangei aong, hatü büpa uopheikü 
büpalei nanglomthü büpa touei heih.  
2Hahepak kü büpai jom kü nyuhhen chongpangei hapakei e:  
3Laangha kü taopü nyingpüthü moihiman; mehenangkü vangsho ongching 
jomphongei.  
4Mahng theppüthü moihiman; mehenangkü jom nyiushem meihen.  
5Nenteiaokpüthü moihiman; mehenangkü jomi kahdoknyü mükjüp danghen.  
6Daülangshemshepü men kü üami shüaeiyunglenya, jomphong moihiman; 
mehenangkü jomphong shümoh meihen.  
7Phahji hupüthü moihiman; mehenangkü jomphongi phahji danghen.  
8Thentoimongdang daülangi nyupüthü moihiman; mehenangkü jomphongi 
Kahvang eehen.  
9Chingmei lingpüthü moihiman; mehenangkü jomphong kü Kahvang hathü 
shei nyükhen.  
10Daülangshemshepü men kü üami shüveidoideipü ponghahnya, jom 
moihiman; mehenangkü vangsho ongchingü jomphongei.  
11Ngei nangkü mechem hangkuthüi am kü yaüeilunghen, am kü shüveihen 
hatü am khüei shahshemi ten peü ehenshang am moihimanpü.  
12Am mongongtuh hatü mongmeituh; mehenangkü vangsholei ammei laklei 
longpü nyüpeih; am shekü nyupü thibüthü kao hapa keiha jomi shüveipeih.  

Hüm hatü Vangngai 
(Mk. 9:50; Lk. 14:34–35) 

13Amphongü kahdoknyü hüm. Shejao hapa hümi laophü vüngpü 
mahtükjema, ha mekei etü shao vünghühen? Hayü mepa shingvaishiyao 
yahlak neshiü, shejao hapayü yaktüknyeih hatü shennyakei la-i 
shouptüknyeih.  

14Amphongü kahdoknyü vangngai. Kahshangei nyupü chingnyü hük 
nejoaoknyih.  
15Üpaiyao awdük jaktü mühdowi thuh-ei netuhnyih, shejao awdük 
ngenshingei ngenei tuhnyeih hatü hapai shemei nyupüthü peü kü vangngai 
shuohnyeih.  
16Hapa keiha am kü nyupü vangngai mih kü nyahütuh; shejüang jomi ammei 
doumei eeyei vangsholei nyupü ammei Pa kü müknyinshekhang shuohhen.  

Shahkungnyü hatü Thihivam Shahthü 

17Ngeiyü Shahkungnyü hatü thihivam shahthü yaktükhen peipeih shei tedeih; 
ngei hathü yaktükhen nevai shejao hathü jiühühen peipeih. 
18Hingmeipa ngei am kü enyeih, vangsho hatü kahdok mangpeih thahshi 
shahkungnyülei nyangpü hatü pinpü shah maanpü hük dangkao mangjiü 
thahshi ha peih-ei nedaihen.  
19Hanangkü üami hathü shahkungthü khongkü maanpü hük dangkao 
manghenshang, hatü mih kü hapakei dükhen nyuhhenshang, vangsho 
ongching kü peü mü maanpü shei nyükhen; shejao üami hathü dükhen hatü 
nyuhhenshang vangsho ongching kü longpü shei nyükhen.  
20Mehenangkü ngei am kü enyeih, am vaipü shahkung nyuhbüthü hatü 
Pharisee am mü nyeishi manglei thahshi amphong vangsho ongchingei 
neshüaokpih.  

Mongshihpü Nang Nyuhpü 

21Aivang den mü nyupü am kü, “Ammi tejü, hatü üami jühenshang 
shahphenhen” shei epü ammi ha danei nyüke.  
22Shejao ngei amphong kü ha enyeih, ammi jeihinaü nevaijü nyahinaü hük kü 
mongshihjema, nüng shahphenhen, hatü nüngi jeihinaü nevaijü nyahinaü 
hük vüshih-ei, “Nüng yahlak neshiü” shei ejema am shahtapei müei deihen; 
hatü üami, “Ngapa” shei ehenshang, am molo aw vongshüh kü nyuhen. 

23Hanangkü mechem ammi moidülei Kahvang kü moila shuohhenshang, 
nüngi nüngei jeihinaü nevaijü nyahinaü hanei nüng khüei nyüpeih shei deih-
ei dangjema,  
24nüngi kopü moila moidü touei haüphongtü leiyei shongpüba kü nüngei 
jeihinaü nevaijü nyahinaü mü mongjemei leituh; hapheikü mon peiyei nüngei 
moila shuohtuh.  
25Nüng shahphen shingei nüng kü khüpüthü mü daishingkü nüngi büpa mü 
shülangi chingmei lingtüktuh, hei nevaijema nüng kü khüpü ami nüng yepei 
shahphenpü am kü shuohtükhen hatü nüng khoklatei küpei tuhphahen.  
26Hingmei ngei am kü enyeih, nüngi poisa phahükao aoei netuh-i 
mangshemkem thahshi nüng haleipü vamei nedaiaokhen.  

Mükbongjuyung Nang Nyuhpü 

27“Mükbongjuyung tedük” shei epü ammi ha danei nyüke.  
28Shejao ngei am kü enyeih, üpai nyüha hük kü vaüei veihenshang, büpai 
pinnyü mü mongdangei mükbongjuyung dükteke.  
29Nüngei mükdah phi-i nüng mang thahhüjema, ha lukei yaktüktuh. Büm kü 
phaihan changshi kohtü molo aw kü yepei shükhahlei meyü phaihan hanei 
mahtükpü-üng meipüba.  
30Nüngei lakdah phi-i nüng mang thahhüjema, langei yaktüktuh. Büm kemei 
molo awlei dailei meyü phaihan hanei mahtükpü-üng meipüba.  

Nyühipa Yanpü Nang Nyuhpü 
(Mt. 19:9; Mk. 10:11–12; Lk. 16:18) 

31“Üpa üpai laophülei nyüha mü yanhenshang, büpai pinnyü kü yanpü lai 
shuohtuh” shei ehamteke.  
32Shejao ngei am kü enyeih, mükbongjuyungpü shahhidou kü nevaipheikü 
üpai nyüha mü yanhenshang büpai pinnyü mükbongjuyung leihünyüke, hatü 
üami yandaipü nyüha mü shem yemhenshang mükbongjuyung düknyüke.  

Vangpüshuwpü Nang Nyuhpü 

33Shao aivang den kü nyupü am kü, “Ammi shahshemi tevang, shejao 
ammi Shembüpa kü vangtükpü jiüshi düktuh” shei epü ammi danteke. 
34Shejao ngei am kü enyeih, vangsho jung noshi am lanshei tevang; 
mehenangkü hayü Kahvang ong uoshing nyüke;  
35nevaijü kahdok teno; mehenangkü hayü büpalei la shoupshing, nevaijü 
Jerusalem teno; mehenangkü hayü longpü Ong chingnyü.  
36Nüngei shangjing noshi tevang; mehenangkü nüngi nyakla vaijao shola 
vaijao sholah hükao nelingaokpih.  
37Nüngei shah-ü, “Hih, shejü hih” nevaijü, “Nevai, shejü nevai” shei etuh. Ha 
mü lendaipü peü mang kübü vamnyüke.  

Bhüh Yempü Nang Nyuhpü 
(Lk. 6:29–30) 

38“Mük kü mük jei, bha kü bha jei” shei ehampü ha ammi danei nyüke.  
39Shejao ngei am kü enyeih, nüng kü nemei-i dükpü am kü tekhangtei. Shejao 
hanei-i nüng kü lakdahphi nameen kü apphüjema hükpa lemao meeyeishuoh;  
40hatü hanei ami nüngei bhagthuh nangkü nüng shahphen shingei müei 
daijema, nüngei ashakao omshi yah-eishuoh;  
41hatü hanei ami nüng kü mile hük daihen nyeanphüjema, mile nyi daituh.  
42Nüng kü yüpüthü peü kü shuohtuh, hatü nüng leipü luhahnüng peiküpü kü 
lueishuoh.  

Vepathü kü Bampü 
(Lk. 6:27–28, 32–36) 

43“Nüngi laophülei chingyowpa kü bamtuh, hatü vepa kü jiühittuh” shei 
ehampü ha ammi danei nyüke.  
44Shejao ngei am kü enyeih, ammei vepa kü bamtuh hatü am kü shüveipüthü 
shing phopeishuoh; 
45shejüang amphongü vangsholei nyupü Palei hapeüthü vaihen; mehenangkü 
büpai nemeipüthü hatü meipüthü kao aihük mü vanghenyü aonghünyeih, 
daülangpüthü hatü nedaünelangpüthü kao vang keihünyeih.  

46Am kü bampüthü kü mon ammi bamjema am mehe laklei nyüpa? Kahdok 
lat thaipü amiyao hapakei nedüknyu je?  
47Ammi laophülei jeihinaü nyahinaüthü kü mon selam shei ejema mih mü 
nyeinya ammi mehe düknya? Kung amiyao hapa aihük mü nedüknyu je?  
48Vangsho leipü Pa keiha amphong changpüshapü leituh.  

Mathi 6 

Mih kü Shuohhen Nang Nyuhpü 

1Mih-i eehen shingvaishi shennyak touei doumei nedükhen lituh. Hapakei 
dükjema, am shing vangsholei nyupü Opa leipü laklei neshiü.  
2Hanangkü mechem ammi taopathü kü sheühpü shuohhen, mih-i vihhahhen 
shingvaishi akhümmong-ümthüi Sinagog hatü chingshongei dükpükei ammi 
amit vüngei tebaong. Hingmei ngei am kü enyeih, jomi jomei laklei 
danglangteke.  
3Shejao mechem ammi taopathü kü sheühhen, ammei lakdah phi-i mehe 
düknya, ha laknyong phikü tenyinghü,  
4shejüang ammi sheühpeyü joshi nyuhen, hatü ammi joshi dükpü eepü Pa-i 
am kü laklei shuohhen.  

Phophen Nang Nyuhpü 
(Lk. 11:2–4) 

5Mechem am phophenshang, ammi akhümmong-ümthü kei tedük; 
mehenangkü jomi Sinagoglei hatü lemshongei shennyaki eehen shingvaishi 
yaongtü phophen kennyüke. Ngei am kü enyeih, jomi jomei laklei 
danglangteke.  
6Shejao mechem ammi phophenshang, sha küpei dung-am mongei shüei joshi 
nyupü ammei Pa kü phoptuh, hatü ammei Pa üpai joshi nyupü eenya, büpai 
am kü laklei shuohhen.  
7Mechem ammi phophenshang, Kung ami epükei yahlak neshiüpü shah 
thaiyei tephop; mehenangkü shah longi epai danlangphahen shei jomi 
deihnyüke.  



2072 

 

 
   Daülangpü Laihing 

© 2005, Bible Society of India. 
 

 
 

 

8Ammi jom kei tedük; mehenangkü ammi ehen shekü ammei Pa-i 
nyingnyüke.  
9Amphongi hapakei phoptuh: “Vangsholei nyupü hamei Opa, nüngei men 
daülangpü vaituh.  
10Nüngei ongching peikei. Vangsholei keiha kahdoknyü leiyao nüng mong 
vaituh.  
11Nyihjeih hahying shinnyih ham kü yahkei.  
12Hami mih kü mang dükshuohpükei hamei mangao tükshihma.  
13Nüngi ham shüveipülei temühü, shejao nemeipü leipü ham yangtuh. 
Mehenangkü ongching ngan, hatü müknyinshekhang düngei nüng lompü 
vaituh.” Amen.  
14Mehenangkü ammi mih kü mang tükjema, vangsho leipü ammei Pa-i am 
kao mang tükphahen;  
15shejao ammi mih kü mang netükjema, ammei Pa-iyao ammei mang 
netükphahen.  

Shüaeiyunglehen Nang Nyuhpü 

16Mechem am shüaeiyunglehen, akhümmongümthü kei dhe mangei tehu; 
mehenangkü jomi mih kü shüaeiyunglenyeih shei huhen shingvaishi dhe 
yimnyüke. Hingmei ngei am kü enyeih, jomi jomei laklei danglangteke.  
17Shejao mechem shüaeiyunglehen, shangjing kü mainga nyiotuh hatü dhe 
phutuh,  
18shejüang am shüaeiyunglepü mih-i ne-eehen, shejao ammi joshi dükpü 
ammei Pa-i ha eehen, hatü am kü laklei shuohhen.  

Vangsholei Mop Jaopü 
(Lk. 12:33–34) 

19Ammi hapa kahdoknyülei laophü shing mop tejao; melei thep hatü 
düithungi hahtüknya, hatü gühpai shem mangei shüei gühlangnya. 
20Halei meyü am shing vangsholei mop jaohahtuh; haleiyü thepi nevaijü 
düithungi nehahnyih, hatü gühpai shem mangei shüei negühnyih.  

21Melei nüngei mop nyu, halei nüngei mongao nyuhen.  
Büm kü Vangngai 

(Lk. 11:34–36) 

22Mükü büm shing vangngai. Hanangkü nüngei mük meishi nyujema, nüngei 
büm kempü vangngai-i maei nyuhen;  
23shejao nüngei mük meishi nenyujema büm kemei shangmangi maei 
nyuhen. Nüng kü nyupü vangngai shangmang leidaijema, ha shangmang 
meshük longpüang!  

Shembü Nyi Chongphopü 
(Lk. 16:13; 12:22–31) 

24Üpaiyao shembü nyi chongphonüng neaok; mehenangkü aa hüki shembü 
hük kü jiühithen hatü hük kü bamhen, nevaijü shembü hük kü lanei 
shuohhen, hük ne-ienelemi yakphonghen. Nüngi Kahvang hatü mop nyi 
chemi chongphonüng neaok.  

Nüng Mongteshangma 

25Hanangkü ngei enyeih, nüngi mehe hahhen, mehe yinghen nevaijü mehe 
owhen shei nüngei büm nangkü nüng mongteshang. Hahying mao yangnyu, 
hatü ashakviha mao büm longpü nevaipü je?  
26Shang ouhathü kü veihümao; jomi nesheinyu, nevetnyu nevaijü thaiyei 
puongei netuhnyu, shejao vangsho leipü ammei Pa-i jom haümnyüke. Nüngü 
hathü mao hepü nevaipü je?  
27Am mongshangpai shei laophülei yangnyu hantet kü ghonda hük dangkao 
üaokhen je?  
28Ashakviha nangkü am mehekei mongshangnya? Phaüei yangkheihchüthü 
mekei longnya deihei veihümao. Jomi dou nedüknyu, nevaijü ashak 
nedaknyu, 
29shejao ngei amphong kü enyeih, Solomoni dangkao büpalei 
müknyinshekhang peü kü hathü chü thüei ow ne-owangpih.  

30Shinnyih nyutü ngenyih awbhaong kü jaktükhen phenha vunglak kü 
dangkao hapakei owhüjema, büpai am kü hathü mü nyeishi ne-owhühen je? 
Oh maani mon vaipüthü!  
31Hanangkü, “Hami mehe hahhen?” nevaijü, “Hami mehe yinghen?” nevaijü, 
“Hami mehe owhen?” shei am mongteshang.  
32Mehenangkü Kung ami hathü peü yemnyeih; vangsholei nyupü ammei Pa-i 
hathü peü ammi nanyeih shei nyingei nyüpeih.  
33Shejao shongei Kahvang ongching hatü büpa daülangshemshepü yemtuh, 
hatü hathü douthü peü am kü yahphahen.  
34Hanangkü ngenyihpü jung deih-ei mongteshang; mehenangkü ngenyih-ao 
ngenyihpülei mongshang koei peikahen. Shinnyihpülei mongshang shinnyih 
shing changshi nyüpeih.  

Mathi 7 

Mih kü Shahphenpü 
(Lk. 6:37–38, 41–42) 

1Nüngi mih kü shah tephen, shejüang nüngei shah-ao nephenhen. 
2Nüngi mih-ei shahphenpü ha yah-ei nüng kao shahphenhen, nüngi mih kü 
dakpü shongdak lakshingi nüng kao dakhen, nevaijü nüngi mih kü shetpü 
lüng aihüki nüng kao shethen.  
3Mehekei nüngi küphülei mük kübü kümak eetü nüngei mük kübü püshem 
ne-eenya?  
4Nevaijü mekei etü nüngi nüngei küphü kü nüngei mük kü püshem tuhtü, 
“Ngei nüngei mük kübü kümak tükphüshah” shei enya?  
5Akhümmongümpa, shongei nüngei mük kübü püshem yaktüktuh; haphei 
küang nüngei küphülei mük kübü kümak tükhen mü eeaokhen.  

Daülangpü Teyakphong 

6Mehe daülangpü nyüpa, ha shi touei teyakphong, hatü ook tou kü yüknyü 
teshükphong, hei nevaijema jomi la-i shouptükhen, hatü am khih mü 
nihtükhen yaakkahen.  

Yütuh, Yemtuh, Khungtuh 
(Lk. 11:9–13) 

7Yütuh, hatü ha amphong kü yahphahen; yemtuh, hatü ha amphongi 
danghen; khungtuh, hatü ha amphong kü apphahen.  
8Mehenangkü yüpü peüi dangnyeih, yempü peüi dangnyeih, hatü khungpü 
peü kü apnyeih.  
9Amphong khongkü hanei-i laophülei hapeüi aan yüjü yaong shuohhen üpa 
nyüpa?  
10Nevaijü hapeüi nyah yüjü biü shuohhen je? 
11Shejema, am nemeipüthüi dangkao laophülei hapeüthü kü thintho meipü 
shuohhen nyingjema, vangsholei nyupü ammei Pa-i büpa kü yüpüthü kü 
meshük meipü doumei shuohhenang!  

Hon Shahkungnyü 

12Lemphüli kü mih-i nüng kü nyemdükpha shei deihpü keiha nüngi mih kü 
dükeishuoh; mehenangkü hapayü shahkungnyü hatü thihivam shahthü 
nyüke.  

Shawshippü Lem 
(Lk. 13:24) 

13Peshaden shawshippü lemei shütuh; mehenangkü mahpü lemei müpü lemü 
bhashahshi hatü yoshi; hatü halei daipüthü longi.  
14Mehenangkü yangnyuyem touei müpü lemü shawshipshi, hatü lemü ahshi 
wongshi, hatü halei daipüthü maani mon.  

Pü hatü Hapalei Betjük 
(Lk. 6:43–44) 

15Shahshem thibüthü kü lituh; jomi am touei mi-ow owtü peinyüke shejao 
mongü shuw kei mangshi nyüke.  
16Ammi jomei betjük homei jom nyingdaihen. Hühthang kübü nyalingngupai 
vaümnyu je, nevaijü hüh pü kübü adhajük vaümnyu je?  
17Hapa keiha pü meipü peü kü betjük meipü jüknyeih, shejao pü nemeipai 
nemeipü betjük jüknyeih. 

18Meipü pü hüki nemeipü betjük nejükaok, nevaijü nemeipü pü hüki meipü 
betjük nejükaok.  
19Betjük meipü nejükpü pü peü agei aw kü jaktüknyeih.  
20Hapa keiha jomei betjük homei ammi jom mehe ha nyingdaihen.  

Ngei Mechemao Amphong Nenying 
(Lk. 13:25–27) 

21Ngei kü, “Shembüpa, Shembüpa” shei nyükpü peüi vangsho chingei 
neshüaokpih, shejao vangsholei nyupü Opai mongpü dükpü shennyak mon 
shüaokhen.  
22Hapa nyih kü longshi shingi ngei kü, “Shembüpa, Shembüpa, hami nüngei 
men kü teteivanei ne-eangpü je, hatü nüngei men kü kahshihthü changei hatü 
nganhilong dou longi nedükangpü je?” shei ehen.  
23Hahepak kü ngei hathü kü, “Ngei amphong nenying, ngei toueipü lüdaituh, 
amphong ten dükpüthü” shei ehen.  

Shem Vebü Nyi 
(Lk. 6:47–49) 

24Hanangkü üami ngelei hathü shah bangei düknya, hathüyü kon kohpü 
shennyak hük yaong shangkü laophülei shem vepü hük leshi nyüke.  
25Vang keiyei yung long, hatü vanglük lük, hatü ha shem kü hung, shejao ha 
shem nelaam; mehenangkü hapa shemü yaong shangkü veteke.  
26Shejao üami ngelei hathü shah dantü nedüknya, hathüyü ngapa hük bhih 
shangkü laophülei shem vepü leshi nyüke.  
27Vang keiyei yung long, hatü vanglük lük hatü hapa shem kü hung, hatü ha 
shem laam, hatü ha laampeyü longi nyuteke.  

Jisulei Wong 

28Mechem Jisui hathü shah ekempa, khongi büpai nyuhpüvenpü kü yashan;  
29mehenangkü büpai jomphong shahkung nyuhbüthü kei nevai, shejao ngan 
kohpü am kei eteke.  

Mathi 8 

Jisui Ngombü Hük Meihüpü 
(Mk. 1:40–45; Lk. 5:12–16) 

1Mechem Jisu kahshang leipü leipa, khongnyü longi büpa phei mü; 
2hatü ngombü hük büpa touei peiyei aümei shatü, “Shembüpa, nüngi 
mongjema, nüngi ngei meitükshih” shei khümei e.  
3Büpai lak haongei büpa kü düktü, “Ngei mongnyüpeih, nüng meidaituh” 
shei e. Shaang tou aa kü hapa ngomdin meidai.  
4Hahepak kü Jisui büpa kü, “Nüngi mih üpa kao ha jung te-e, shejao daiyei 
ngongpa kü hueishuoh, hatü Mosai epükei jom touei denpü hük vaihen 
thintho yah-eishuoh” shei e.  

Jisui Rom am Longpü Hükei Chongphobü Meihüpü 
(Lk. 7:1–10) 

5Mechem büpa Kapernaumei peijapa, Rom am veshan kho hük shak kü mübü 
hük büpa touei khümei peiyei,  
6“Shembüpa, ngelei chongphobü büm bhaoei didaitü longi shangpongei 
shemei lemshi nyüpeih” shei e.  
7Jisui büpa kü, “Ngei peiyei meitükphahen hih” shei e. 
8Hapa veshan kho hük shak kü mübüi, “Shembüpa, nüng shenshenpü ngelei 
shemdhümei peikahenü ngei neshang; nüngi shah mon ejü ngelei 
chongphobüyü meidaihen hih.  
9Mehenangkü ngeiyao ngei phangkü veshanthü longi tuhtü ngei hanei kü, 
‘Daituh’ shei ejü jom dai, hatü, ‘Heihkei’ shei ejü heihshi nyunyeih, hatü 
ngelei aa kü, ‘Ha düktuh’ shei ejü ha düknyeih” shei e.  
10Mechem Jisui ha danpa, büpa thama hatü büpa phei müpüthü kü, “Hingmei 
ngei am kü enyeih, Israel kü hapakei hinglempü ngei neheüangpih.  
11Ngei am kü enyeih, heong heshü kübü longi peikahen hatü vangsho 
ongching kü Abraham, Isak hatü Jakob mü chemi hahyinghen,  
12shejao vangsho ongching mükjüpthü shangmangei yakphonghen, halei 
theppü hatü bha vükpü nyuhen” shei e.  

13Hapheikü Jisui veshan kho hük shak kü mübü kü, “Leituh, nüngi hinglempü 
aimü ha nüng shing nyemdük” shei e, hatü hapa chongphobüyü hapa ghonda 
kü-üng meidai.  

Jisui Tüngpü Longi Meihüpü 
(Mk. 1:29–34; Lk. 4:38–41) 

14Mechem Jisu Peter am shemei peijapa, Peterlei chenyühalei chenyü bheüi 
tüngei lüngei lemshi nyu;  
15büpai pinnyülei lak kü hongjü tüngpü meidai, hatü pinnyü paoei büpa 
chongphohen chongpang.  
16Ha ya om kü jomphongi büpa touei shepe-i yeppüthü longi müei pei, hatü 
büpai shah hük mon etü shepe laangthü changtük, hatü tüngpüthü peü 
meihü. 
17Hapayü Isaiah thibüi, “Büpai jenei shanghah hatü dinlem peü kolang” shei 
epü jiühühen shingvaishi ha vamteke.  

Jisu Phei Mühen Deihpüthü 
(Lk. 9:57–62) 

18Mechem Jisui büpa shonei khongnyü longi eepa, büpai lebü yungdangei 
heihhen ngeükhüam shuoh.  
19Hahepak kü shahkung nyuhbü hük peiyei büpa kü, “Nyuhbü, nüng melei 
daihenshang ngeiyao nüng phei müküshah” shei e.  
20Jisui büpa kü, “Mahuthü yaongdung nyüke, hatü shangouhathü shing jep 
nyüke, shejao Shennyak Ha shangjing haüshing meleiyao neshiü” shei e.  
21Büpalei lebü nanglom hüki büpa kü, “Shembüpa, shongei ngei leiyei opalei 
mahng vütükkeih” shei e.  
22Shejao Jisui büpa kü, “Ngei phei mükei, hatü didaipüthüi jomei mahng 
nyemvühah” shei e.  

Jisui Yinglükpalei Nenhüpü 
(Mk. 4:35–41; Lk. 8:22–25) 

23Mechem büpa ai mongei shüpa, büpalei nanglomthü büpa phei mü. 

24Ngangahük kü yinglükpalei longpü vamei yungmoki ai hüngdaihen mü 
nyuteke; shejao Jisu payü shishi nyu.  
25Hanangkü jomphong heih-ei, “Shembüpa, ham yangshih! Ham mahdainyu 
khih!” shei eshi büpa kü phuk.  
26Büpai jomphong kü, “Mehekei amphong nyemnya, am maani mon 
vaipüthü?” shei e. Hapheikü büpa paoei vanglük hatü yungching kü loh, hatü 
ha nendai.  
27Jomphongi thamaei, “Vanglük hatü yungchingi ven banghen mü hapayü 
menüng keipü shennyakang yo?” shei etei.  

Jisui Shepe-i Yeppü Nyi Meihüpü 
(Mk. 5:1–20; Lk. 8:26–39) 

28Mechem büpa yungdang homei Gadarenes kahmükei heihjapa, shepe laangi 
yeppü shennyak nyi mahngchong leipü vamei büpa mü pongtei. Üpaiyao 
hapa lem homei nedaiaokhen mü jijiyü longi mangshi nyu.  
29Ngangahük kü jiji-i lenei, “Nüngi henji kü mehe dükphanüngang, Oh 
Kahvang Ha? Hepak mangngoi shekü nüngi henji kü shüveinüng peiküpü je?” 
shei e.  
30Shaang jiji mü maani taishi ook khong longpü hük het hah-ei nyu.  
31Shepe laangthüi büpa kü, “Nüngi hamphong changtükjema, ookthü kü 
shühen shomtuh” shei khümei e.  
32Büpai jomphong kü “Daituh!” shei e. Hanangkü jomphong vamei ook khong 
kü shü, hatü ngangahük kü ook khong kemei yungkung vakei mokei yiü, hatü 
yung kü langdaikem.  
33Hapa ook yombüthü chingei mokei aongei shepe-i yeppü nyi kü mehe 
vampa, hapa büshah kemei ejateke. 
34Hahepak kü ching am kemei Jisu mü pongnüng vamei dai, hatü mechem 
jomi büpa eepa, jomi büpa kü jomei kahmük kübü lüdaishih shei khümei 
eteke.  

Mathi 9 

Büm Bhaoei Didaipü Shennyak Meihüpü 
(Mk. 2:1–12; Lk. 5:17–26) 

1Büpa ai mongei shüpheikü yung homei büpai laophülei jila yemei leidai.  
2Hahepak kü hanei ami büm bhaoei diyei tüngpü shennyak hük lüngei lemtü 
paiyei büpa touei pei. Mechem jom hinglempü Jisui eepa, büpai hapa tüngpü 
shennyak kü, “Monglongtuh, hapeü! Nüngei mangthü tüknyeih” shei e.  
3Hahepak kü shahkung nyuhbüthü hanei-i, “Hapa shennyakü Kahvang eelaei 
enyüke” shei langmaanei e.  
4Shejao jomi deihpü Jisui nyingei, “Ammei mongkü mehekei ten deihnya?  
5‘Nüngei mangthü tüknyeih’ shei ehen yopü hi, ‘Yaongtuh hatü kamtuh’ shei 
ehen yopüang?  
6Shejao hapayü kahdoknyü kü Shennyak Ha kü mang tükhen wong nyüke 
shei ammi nyinghen nangkü hih”. Hapheikü büpai tüngpü shennyak kü, 
“Yaongtuh, nüngei lüng paitü shemei leidaituh” shei e. 
7Hanangkü büpa yaongei shemei leidai.  
8Mechem khongi ha eepa, jomphong nyempai ma, hatü hangku kü hapa 
keipü wong shuohpü Kahvang kü müknyinshekhang.  

Mathi kü Nyükpü 
(Mk. 2:13–17; Lk. 5:27–32) 

9Jisu hatoueipü daishingkü büpai shennyak hük Mathi shei mentü lat thaipü 
officelei uoshi eeyei büpai büpa kü, “Ngei phei mükei” shei e. Büpa haleipü 
yaongei büpa phei mü.  
10Mechem Jisui Mathi am shemei hahyingei nyupa, lat thaibüthü hatü 
mangthü longi peiyei büpa hatü büpalei nanglomthü mü hahying. 
11Mechem Pharisee ami ha eepa, jomphongi büpalei nanglomthü kü, 
“Mehekei ammei nyuhbüi lat thaipü hatü mangthü mü hahyingnya?” shei 
phe.  
12Ha danei Jisui, “Meishi nyupüthü shingvaishi meli nobü napü neshiü, 
shejao tüngpüthü shingvaishi nadang.  

13Shejao daituh hatü, ‘Ngeiyü jakpü moila nevai, phahji napeih’ shei epü 
mehe lappa, ha nyinghahtuh. Mehenangkü ngeiyü daülangpüthü nevai, 
mangthü nyükhen peipeih” shei e.  

Shüaeiyunglehen Nang Phepü 
(Mk. 2:18–22; Lk. 5:33–39) 

14Hapheikü Johan baptükbülei nanglomthü büpa touei peiyei, “Ham hatü 
Pharisee am düngei shüaeiyunglejü mehekei nüngei nanglomthü 
shüaeiyungleyei nenyunya?” shei e.  
15Jisui jomphong kü, “Yiükyahpa yiükjing yenthü mü nyupü thahshi jom 
thepnüng neaok, vaila? Yiükyahpa jom toueipü yahlanghen hepak hük 
peikahen, shejüang jomao shüaeiyunglehen.  
16Üpaiyao ashak chang kü ashak ja namei nethüngnyih, namei thüngpai 
nyeinya nemei-i shaakdainyeih.  
17Nevaijü üpaiyao phaishuw khoung chang kü yiüja neshihnyih; hapakei 
shihjema phaishuw khoung bhaodainyeih, hatü haleipü yiü yendainyeih, hatü 
khoung mangdainyeih; shejao yiü ja khoung ja kü shihnyeih; hapa keiha 
nyiphen meishi nyunyeih” shei e.  

Yiükha Hük Didaipü Yangpü hatü Nyüha Hük Meihüpü 
(Mk. 5:21–43; Lk. 8:40–56) 

18Mechem büpai jomphong kü hathü shah eyei nyupa, ngangahük kü Sinagog 
leipü mübü hük peiyei büpa touei aümei shatü, “Ngelei yiükha shaang-üng 
didaiteke; nüng peiyei laki mon hongshuohjü pinnyü yangkahen hih” shei 
khümei e.  
19Hanangkü Jisu layaong hatü büpalei nanglomthüao büpa phei mü.  
20Hahepak kü nyüha hük bong anpünyi thahshi iy yenei tüngei nyupü büpa 
phei müei heih-ei büpalei ashakjung kü hong;  
21mehenangkü pinnyü nyingi, “Ngei büpalei ashakjung kü dangkao hongjema 
ngei meidaihen” shei ehahteke.  
22Jisui yaakei veishingkü pinnyü eeyei büpai, “Monglongtuh, lamei; nüng 
hinglempai nüng meiteke” shei e. Hahepak kü-üng hapa nyüha meidai.  

23Mechem Jisui hapa mübülei shemei shüpa, büpai mahng kü lokpühaipü 
hatü owpühupü eeyei,  
24büpai, “Amphong vamdaituh; mehenangkü naü-ü dipü nevai, shipü khih” 
shei e. Hanangkü khongi büpa kü nyishuoh. 
25Shejao mechem khong chingshelei vamdaipa, büpa mongei shüei laki 
pinnyü kü shoung, hatü ha naü yaong.  
26Hapa shahjang ha kahmük peülei yaüei dai.  

Jisui Mükphüngpa Nyi Meihüpü 

27Jisu haleipü daishingkü mükphüngpa nyi büpa phei kü, “David Ha, henji kü 
phahjishih!” shei wong mü lenei mü.  
28Mechem büpa shemei shüpa, mükphüngpa nyi büpa touei pei, hatü Jisui jiji 
kü, “Ngei hapa dou dükaokhen shei anjinyi-i hinglemnyu je?” shei phe. 
Jijinyi-i büpa kü, “Hih, Shembüpa” shei e.  
29Hahepak kü büpai jijilei mük kü laki hongtü, “Anjinyi-i hinglempükei ha 
nyemdük” shei e,  
30hatü jijilei mük eeteke. Hahepak kü Jisui jiji kü, “Ha jung üpa kao 
tenyinghü” shei e. 
31Shejao jiji daiyei hapa kahmük kempülei hapa shahjang baongteke.  

Jisui Shah Ne-epü Hük Meihüpü 

32Jomphong daipheikü mang laangi yepei shah ne-epü shennyak hük büpa 
touei müei pei.  
33Mechem mang laangha changtükpa, shah ne-eaoki nyupü shennyaki shah e, 
hatü khongi yashanei, “Henüng keipü Israel kü chemao ne-eeangpih” shei e.  
34Shejao Pharisee ami, “Mang laanghathülei ongpai ngan shuoh-ei büpai 
mang laanghathü changtükpeih” shei e.  

Hah Meandai, Nanglak Neshiü 

35Hapheikü Jisui chingnyü chingha peülei daiyei jomei Sinagoglei nyuh, hatü 
ongching jung shahjangmei baongei, din lemphü hatü tüngpüthü meihüei dai.  

36Mechem büpai khongnyü eepa, büpai jomphong kü shinshangei deih; 
mehenangkü jomphongü ponghahpü hatü sheühbü neshiüi mi yombü 
neshiüpü mithü kei nyuteke. 
37Hahepak kü büpai nanglomthü kü, “Hah meandaiteke, shejao nanglak 
maani mon nyüke;  
38hanangkü hah vethen shingvaishi hah vetbüShembüpa kü nanglak shomhen 
phoptuh” shei e.  

Mathi 10 

Nanglom Anpünyi 
(Mk. 3:13–19; Lk. 6:12–16) 

1Hapheikü Jisui büpalei nanglom anpünyi nyükei jomphong kü mang 
laanghathü changhen, dinlem hatü tüngpü lemphü meihen wong shuoh. 
2Hathüyü nanglom anpünyilei menthü: Shongpü kü Simon, üpa kü Peter 
sheiyao nyüknya, hatü chenaü Andrew; Zebedeelei cheha Jakob hatü chenaü 
Johan;  
3Philip hatü Bartholomia; Thomas hatü lat thaibü Mathi; Alpheaslei cheha 
Jakob hatü Thaddaeus;  
4Kanan am Simon, hatü Judas Iskariot, üpai büpa luhahpa.  

Anpünyi kü Kangpü Dou 
(Mk. 6:7–13; Lk. 9:1–6) 

5Jisui jom anpünyi kü hapakei ventü shom: Kung am touei meleiyao tedai, 
hatü Samaria amei jilalei teshü,  
6shejao Israel am phang mahdaipü mithü touei daituh.  
7Am daishingkü, “Vangsho ongching yopailei nyüke” shei ha shahjangmei 
baongeishuoh.  
8Tüngpü meihütuh, didaipü yangtuh, ngompüthü daütüktuh, mang laangthü 
changtüktuh. Amphongi lop neshuoh-i ha dangpeih, lop neyah-i yah-eishuoh.  
9Ammi hon, ngin nevaijü laktetnyiam hüei tedai,  

10khoung teko nevaijü bhagthuh nyi, nevaijü lathuh nyi teko, hatü lenshuoh 
teno; mehenangkü dou dükbüi laophülei hean danghen shangpeih.  
11Mepa jila nevaijü chingei am peihenshang, üami am mongmeishi yah-
aokhen ha veituh, hatü manglei thahshi jom shemei nyutuh. 
12Ammi shemei shüjü jom kü selam shihtuh.  
13Jom shemi am mongongshi yahjema, ammei chingmei selam jom shemei 
nyemnyu; shejao jomi am mongongshi neyahjema, ammi selam etükpü 
nyokei leilangtuh.  
14Shemong hanei-i nevaijü ching am hanei-i am mongongshi neyahjema 
nevaijü ammei shah nebangjema am leidaishingkü jom shem nevaijü jom 
ching am kü ammei la kübü bhihla kaongtüktü leidaituh. 
15Hingmei ngei am kü enyeih, shahphenpü nyih kü hapa ching nevaijü jila 
leimeyü Sodom hatü Gomorrah am kü-üng nyeinya phahji huhen.  

Shüveidoidei Peihen Nang 
(Mk. 13:9–13; Lk. 21:12–17) 

16Veituh, ngei amphongü shuw chi kü mi keiha shomnyeih; hanangkü biü 
keiha nahshi nyutuh, hatü athuba keiha lapja-i nyutuh.  
17Amphongi jom kü lituh; mehenangkü jomi am shahphen shingei müei 
deihen, hatü Sinagoglei jomi am kü bheiphahen;  
18hatü ngelei men tata kü jom hatü Kung am touei denpü hük vaihen nangkü 
am governor hatü ongthü touei shüei deihen.  
19Mechem jomi am lanei shuohhen, ammi mekei ehen, mehe ehen shei 
mongteshang; ammi mehe ehen ha hepak kü ngei am kü yahphahen.  
20Mehenangkü ha shah-ü ammi enyu nevai, shejao ammei Palei Laanghai ha 
am homei ehünyeih.  
21Jeihinaüi jeihinaü jütükhen nangkü yutükhen, pa-i ha yuhen, hatü 
hapeüthüi nyühipa khüei yaonghen hatü jütükhen.  
22Ngelei men kü peüi am kü jiühitphahen. Shejao üpai dohpü ngoishi 
nenaokhenshang yanghen. 

23Mechem jomi am kü jila hükei shüveiphahen, hükpalei nyaidaituh; 
mehenangkü hingmei ngei am kü eshah, Shennyak Ha yiüshekü amphong 
Israel jilathü peü kü daiyei nekemi nyuhen hih.  
24Nanglom hükü nyuhbü dok kübü, nevaijü aa hükü shembü dok kübü nevai;  
25nanglom hüki nyuhbü kei nyuhen, hatü aa hük shembü kei nyuhen 
changpeih. Shemong kü shangjing hük kü Beelzebul shei nyükjema, aopü 
shem am keyü ha kao nemeipüba nyükphahen.  

Üpa kü Nyemhen 
(Lk. 12:2–7) 

26Hanangkü jom kü tenyem; mehenangkü shakei nevamhen meheyao küpei 
neshiü, hatü nenyinghen doujo mepayao nechongkahen.  
27Ngei nyak kü am kü mehe enya, ha nyihnüng eyeishuoh, hatü mehe ammi 
nümei epü dannya, ha shem adokei aongei leneishuoh.  
28Üami büm mon jütü laangha nejüaok, hathü kü tenyem, shejao üpai 
laangha hatü büm nyiphen molo aw kü mahtükaok, büpa kü nyemtuh.  
29Poisa phahük kü ajekha nyi neyunyu je? Shejao hathü khongkü hükao 
ammei Pa-i nemongpü kü kahdokei nevühen.  
30Nüngei shangjing leipü shokuk kemei ietüktü nyüke.  
31Hanangkü am tenyem; mehenangkü ajekha longi meyü amphong-üng 
nyeinya longpüba.  

Khrista Lahtü Shao Yaktükpü 
(Lk. 12:8–9) 

32Hanangkü üpai mih touei ngei lahhenshang, ngeiyao vangsholei nyupü Opa 
touei büpa lahhen;  
33shejao üpai mih touei ngei nelahhen, vangsholei nyupü Opa touei ngeiyao 
büpa nelahhen.  

Chingmei Nevai, Shejao Yanlu 
(Lk. 12:51–53; 14:26–27) 

34Ngei kahdoknyülei chingmei koei yiüpeih shei tedeih. Ngei chingmei nevai, 
shejao yan koei yiüpeih.  

35Mehenangkü ngeiyü hapeüi pa khüei, yiükhai nyü khüei, hatü cheli-i 
chenyei khüei yaonghen;  
36hatü shennyak hükei vepayü shem am vaihen.  
37Üami ngei mü nyeishi laophülei nyühipa kü bamhenshang, büpa ngelei 
nanglak vaihen nechang; hatü üami ngei mü nyeishi laophülei hapeüthü kü 
bamhenshang, büpa ngelei nanglak vaihen nechang, 
38hatü üami shophang paitü ngei pheilei nemü, büpa ngelei nanglak vaihen 
nechang.  
39Üami laophülei yangnyu dangnya, ha mahtükhen, hatü üami ngelei men kü 
jomei yangnyu mahtükhen, ha danghen.  

Lakleithü 
(Mk. 9:41) 

40Üami am mongongshi yah, jomi ngei mongongshi yahnyüke, hatü üami 
ngei mongongshi yah, jomi ngei shompüba mongongshi yahnyüke. 
41Üami thibü hükei men kü thibü hük mongongshi yah, thibülei laklei 
danghen, hatü üami daülangpü shennyakei men kü daülangpü shennyak 
mongongshi yah, daülangpü shennyakei laklei danghen;  
42hatü üami yung shong hük dangkao ngelei nanglom maanpüthü khongkü 
hük kü dangkao shuohhenshang, ngei hingmei enyeih, hapa laklei nemahhen.  

Mathi 11 

Johan Baptükbüi Shompü Phongkangbü 
(Lk. 7:18–35) 

1Shaang mechem Jisui büpalei nanglom anpünyi kü nyuh-ei kempa, büpai 
haleipü shahjangmei nyuhhen hatü baonghen shingvaishi jomei 
chingnyüthülei dai.  
2Johan khoklatei nyushi Messiah-i mehe dük, ha jung danei, büpai büpalei 
nanglom homei shah shomei,  
3büpa kü, “Hük peikahen shei nyupeyü nüng vaipü hi hami lebü hük 
omdanhen?” shei e.  

4Jisui jomphong kü, “Leituh, hatü ammi mehe dan hatü eepa, ha Johan kü 
hapakei eyeishuoh:  
5Mükphüngpathüi eenyüke, la khopüthü kamaoknyüke, ngombüthü 
daüdainyüke, aangdaipüthü dannyüke, didaipüthü yangei leishihnyüke hatü 
taopathü kü shahjangmei chongvennyüke.  
6Üami ngei kü huluh neshuoh jom moihiman” shei e.  
7Jom lüdaiyaki Jisui khongnyü kü Johan nang ehen chongpang: “Amphongi 
jahpanei mehe kü veinüng shanya? Vanglüki pingu aülaühüpü veinüng 
hiang?  
8Shejema mehe kü veinüng shanya? Hanei ami ow meipü owpü kü veinüng 
hiang? Veituh, ow meipü owpüthüyü ongshemei nyüke.  
9Shejema amphongi mehe kü veinüng shanya? Thibü hük veinüng dainyu je? 
Hih, ngei am kü enyeih, thibü mao longpü hih. 
10Hapayü büpa nang nyangpeih: Veituh, ngei nüng shekü ngelei shahjang 
kobü shomnyeih, büpai nüng shekü nüngei lem temhen.”  
11Hingmei ngei am kü enyeih, nyüi paipü moi khongkü Johan Baptükbü mü 
longpü nevamangpih, shejao vangsho ongching kü peü mü maanpübayü büpa 
mao longpüba vaihen.  
12Johan Baptükbülei nyih kübü shaang thahshi vangsho ongchingü 
shüveihah-ei peinyüpeih, hatü shüveipai wongi aokhen khenyüke.  
13Mehenangkü Johan peishe thahshi mon thihivamthüi hatü shahkungnyüi 
teteivanei epeih.  
14Amphongi hapa yahhen mongjema, peikahen nyupü büpayü Elijah hih.  
15Üpa kü dhaong kohshi nyu, büpai bangtuh.  
16Shejao ngei mepa mü hapa denhivan sheteiphenhen? Jomphongü bhei 
leihshingei uoshi nyupü hashihthü leangke, hatü hüki hük kü lenei nyüktü 
eteinyüke:  

17“Hami am shing liping vüng, shejao amphongi oei nephauktei; hami mahng 
kesho lok, shejao ammi mahng nethep.”  
18Mehenangkü Johanü hah-ao nehah, yingao nenyingi pei, hatü jomi, “Büpa 
kü kahshih nyüke” shei e.  
19Shennyak Ha hah-ei yingei pei hatü jomi büpa kü, “Hahnem hatü yiü 
chokpa, lat thaibüthü hatü mangthülei mongjempa kü veituh!” shei enyüke. 
Shejao pinnyülei doui kihikonü dahshakhüteke.  

Hingnelempü Chingnyüthü 
(Lk. 10:13–15) 

20Hapheikü büpai ngan homei yashanpü dou dükpü chingnyüthü kü jomi 
mong neleppü nangkü lohteke.  
21Korazin am onyükei! Bethsaida am onyükei! Am kü dükpü yashanpü 
douthü paoh Tyre hatü Sidon am touei düklangmeyü jomü dhoila ashak ümtü 
depla nyiotü shelei mebü mang lah-ei mong lephah shepeih.  
22Shejao ngei am kü enyeih, shahphenpü nyih keyü am leimeyü Tyre hatü 
Sidon am kü-üng nyeinya phahji huhen.  
23Hatü Kapernaum am! Am vangsho thahshi longei aonghen je? Nevai, amü 
molo awlei shüei shaamhen. Am kü dükpükei yashanpü douthü Sodom am kü 
düklangmeyü shinnyih thahshi jom nyuhah shepeih.  
24Shejao ngei am kü enyeih, shahphenpü nyih-ü am leimeyü Sodom kahdok 
kü-üng nyeinya phahji huhen.  

Jisui Chepa kü Men Vihpü 
(Lk. 10:21–22) 

25Hahepak kü Jisui e, “Ngei nüngei men longnyeih, Opa, vangsho hatü 
kahdoknyü Shembüpa; mehenangkü nüngi hathü douthü kon kohpü hatü 
nahpülangpüthü kübü jolang hatü aküngnaühathü kü ha shakei vamhüteke.  
26Hih, Opa, hapayü nüngi mongpü hük nyuteke.  
27Dou peü Opa-i ngei kü lanei shuohteke; hatü Pa mü lenei Ha üpaiyao 
nenying; hatü Ha mü lenei hatü Ha homei büpa shakei vampü nyinghen 
shingvaishi jepüthü mü lenei üpaiyao Pa nenying.”  

28Amphong nyiupünangpü hatü hanggovih kopüthü ngei touei peikei, hatü 
ngei amphong kü nyiushemmei yahphahen.  
29Nüngi ngelei pang paituh, hatü ngei leipü nyinghahtuh; mehenangkü 
ngeiyü mongdangei nenteiaokpü hatü inyainyemi nyüpeih, hatü nüngei 
laangha shing nyiumei danghen.  
30Mehenangkü ngelei pangü yoshi, hatü ngelei hanggo-ü shangkhah-i 
nyüpeih.  

Mathi 12 

Sabbath Thempü Nang Phepü 
(Mk. 2:23–28; Lk. 6:1–5) 

1Hahepak kü Jisui Sabbath nyih kah homei dai; büpalei nanglomthü aeiyei 
nyu, hatü jomphongi hahmai shitei hahhen chongpang.  
2Mechem Pharisee ami ha eepa, jomphongi büpa kü, “Veituh, nüngei 
nanglomthüi Sabbath nyih shahkung kü nejiüpü dou düknyüke” shei e.  
3Büpai jomphong kü, “David hatü büpalei küphüthüi aeishingkü mehe dükpa, 
ha amphongi ne-ieangpü je?  
4Büpai Kahvangei shemei shüei ngongpathü mü lenei büpa hatü büpalei 
küphüthüi hahhen shahkungi nemongpü daütükpü moila hahying hahteke.  
5Nevaijü Sabbath nyih ngongpathüi phopshem mongei Sabbath mangtü 
jomphong pungpeih shei nenyonghüpü shahkungei nyangpü neieangpü je?  
6Ngei am kü enyeih, phopshem mao nyeipü hamü nyüke.  
7Shejao, ‘Ngei jakpü moila nevai, bampü nanyüpeih’ shei epü lappü mehe ha 
amphongi nyinglang meyü amphongi nepungpü am nenyonghühah shepeih.  
8Mehenangkü Shennyak Hayü Sabbath kü shembü” shei e.  

Lak Mangdaipü Meihüpü 
(Mk. 3:1–6; Lk. 6:6–11) 

9Büpa hatoueipü daiyei Sinagoglei shü,  

10hatü halei shennyak hük lak mangdaitü nyu, hatü jomphongi büpa kü, 
“Sabbath nyih hapa meihühen shahkung kü jiüla?” shei phe. Jomi hayü büpa 
nyonghühen yemteke. 
11Büpai jomphong kü, “Nyingshah-i amphong khongkü shennyak hükei mi 
hük mon nyüke, hatü ha Sabbath nyih kahshalei vüjema amphongi ha kü 
düktü shüei neanhen je?  
12Mi hük mü shennyak hük meshük longpüang! Hanangkü Sabbath nyih 
doumei dükhenü shahkungi mongpeih” shei e.  
13Hapheikü büpai hapa shennyak kü, “Nüngei lak lantuh” shei e. Büpai lak 
lanshingkü lebü kei meidai.  
14Shejao Pharisee am daiyei büpa khüei mekei etü jühen shei phaüshah 
showteke.  

Kahvangi Jelangpü Chongphobü 

15Mechem Jisui ha kon nyingpa, büpa haleipü lüdai. Khongnyü longi büpa 
phei mü, hatü büpai jom peü meihütük,  
16hatü jomphong kü büpa jung nenyinghühen ngeükhüam shuoh.  
17Hapayü Isaiah thibü homei epü jiühühen shingvaishi vamteke:  
18“Ngei jelangpü ngelei chongphobü hatouei nyüke, ngei bampü, büpa kü 
ngelei laanghai mong hahnyeih. Ngei ngelei laangha büpa kü shihshuohhen, 
hatü büpai jatthü kü shahhing baonghen.  
19Büpai shah nedakteihen, nevaijü nelenhen; üpaiyao chingshongei büpalei 
ngeü nedanhen.  
20Büpai shahhingi aokpü mangdang thahshi laamdaipü pingu hükao 
nebhagtükhen, nevaijü metdaihen mü nyupü aw büpai nemettükhen.  
21Büpalei men kü jatthüi monglempü nyuhen.”  

Jisu hatü Beelzebul 
(Mk. 3:20–30; Lk. 11:14–23) 

22Hapheikü jomphongi büpa touei mang laanghai yeppü shennyak hük 
mükao phüngdai shah-ao ne-e-i müei dei, hatü Jisui büpa meihü, hatü büpai 
shah-ao eaok, mükiyao eeteke.  
23Khong peüi thamaei, “Hapayü David Ha je?” shei etei.  
24Shejao mechem Pharisee ami ha danpa, jomphongi, “Hapayü kahshihthülei 
vanglem lembü Beelzebulei ngan homei büpai kahshihthü changnyu khih” 
shei e.  
25Jomphongi mehe deih, büpai ha nyingei büpai jomphong kü, “Ongching 
hük laophü khüei hanpeyü dodainyeih, hatü mepa chingnyü nevaijü shemong 
laophüi laophü khüei hanhen neyaongaoknyih.  
26Satani Satan changaokjema büpa laophü khüei hannyüke; shejema mekei 
etü büpalei ongching yaongaokhen?  
27Ngei Beelzebulei ngani mang laangthü changtükjema, ammei mang laangha 
changteipüthüi üpa homei jom changnya? Hanangkü jomphongü ammei 
shahphenbüthü vaihen.  
28Shejao Kahvang Laanghai ngei mang laangthü changjema, Kahvang 
ongching am touei peiteke.  
29Nevaijü wong kohpü shennyak shong yepei neshatükphei kü mekei etü 
shennyak hük wong kohpü shennyakei shemei shüei dou aetaokhen? Hapakei 
dükjü mon büpai shemei shüei dou aetaokhen. 
30Üpa ngei mü nenyu, büpa ngei khüei nyüke, hatü üpai ngei mü nethai, 
haitüknyeih.  
31Hanangkü ngei am kü enyeih, shennyakthü kü mang hatü eelaei epü mang 
peü tükhen, shejao Laangha Daülangpü khüei thahpü mang netükhen.  
32Üami Shennyak Ha khüei shah ehenshang, ha mang tükhen, shejao üami 
Laangha Daülangpü khüei mang thahhen, hapa den nevaijü ngoikahen den 
kao mang netükhen” shei e.  

Pü Hük hatü Hapalei Betjük 
(Lk. 6:43–45) 

33Meipü betjükpü sheituh, shejema hapalei betjük meishi chongkahen; 
nemeipü betjük pü sheijema hapalei betjük nemei-i chongkahen; mehenangkü 
pü hükü hapalei betjük homei nyingnyüpeih.  
34Amphong biüei hapeüthü! Am nemei-i tuhtü mekei meipü jung ammi enya? 
Mehenangkü mongei maei deihpü kübü julei vamei enyeih. 
35Shennyakmei-i meipü dou jaoei tuhpü leipü doumei ngainyeih, hatü 
shennyakteni nemeipü dou jaoei tuhpü leipü nemeipü dou ngainyeih. 
36Ngei am kü enyeih, shahphenpü nyih shennyak peüi laophüi etükpü 
nelishah peü kü shahnyok shuohhen;  
37mehenangkü nüngei shah-i nüng dahshakhen, nüngei shah-i nüng 
nyonghen.  

Jonah Homei Nyangeihepü 
(Mk. 8:11–12; Lk. 11:29–32) 

38Hahepak kü shahkung nyuhpü hatü Pharisee am hanei büpa kü, “Nyuhbü, 
hami nüng leipü nyangeihepü hük eehüangke” shei eteke. 
39Shejao büpai jomphong kü, “Hapa mang hatü mükbongjuyung denhivani 
nyangeihepü yemnyüke, shejao Jonah thibü homei vampü nyangeihepü mü 
lenei meheyao neshuohpih.  
40Mehenangkü Jonah nyih jem, ya jem nyah-ei vom mongei nyupü keiha 
Shennyak Hayao nyih jem ya jem kahdok mongei nyuhen.  
41Shahphenpü nyih kü Nineveh nanglakthü yaonghen hatü am nyonghühen; 
mehenangkü jomi Jonah-i chongvenpü kü mong lepteke, hatü veituh, Jonah 
mao longpü lemhük hamü nyüke.  
42Shahphenpü nyih kü Sheba am onglanyü yaonghen hatü am nyonghühen; 
mehenangkü pinnyüi Solomonei kihikon shah banghen shingvaishi jomei 
tailu kahdok leipü peipeih, hatü veituh, Solomon mao longpü lemhük hamü 
nyüke” shei e.  

Mang Laangha Nyokei Leipü 
(Lk. 11:24–26) 

43Mechem mang laangha shennyak hük leipü vamei daihen, ha yung 
neshiüpü kahmük kü nyiumei yemei longteinyeih, shejao shing nedangjema,  
44laophü nyingi, “Ngei vamei daipü shemei shao nyokei leishah” shei enyeih. 
Mechem nyokei leihenshang, shem kong, nyüphinya maoei jungtüktü 
eenyüke.  
45Hahepak kü ha daiyei shao lebü mang laangha nyet ha mao nyeinya 
nemeipü müei shüei halei nyunyeih; hatü shongeipü meyü pheilei-üng hapa 
shennyakü nemeipüba nyunyeih. Hapa keiha hapa nemeipü denhivan 
nyuhen.  

Jisulei Shem am 
(Mk. 3:31–35; Lk. 8:19–21) 

46Mechem büpa khongnyü kü shah eyei nyupa, chenyü hatü chenaüthüi büpa 
mü shah eteihüei yaongshi nyu.  
47Hanei ami büpa kü, “Veituh, anyü hatü naüpeüthü nüng mü shah eteinüng 
chingshelei yaongshi nyüke” shei e.  
48Shejao büpa kü ha eshuohpü shennyak kü Jisui, “Ngelei onyü hatü 
naüpeüthü üamang?” shei e.  
49Büpalei nanglomthü kü lakjaangi hutü, büpai, “Ngelei nyü hatü naüpeüthü 
hamü nyüke!  
50Mehenangkü üami vangsholei nyupü Opa-i mongpü düknya, jomphongü 
ngelei jeihinaü, nyahinaü hatü nyü” shei eteke.  

Mathi 13 

Sheili Haibüi Lappü 
(Mk. 4:1–9; Lk. 8:4–8) 

1Ha nyih-üng Jisui shem leipü daiyei yungkungei uo.  
2Hapa keiha khongnyü longpü büpa shonei thaijapü nangkü büpa ai mongei 
shüei uo, khong payü yungkungei yaongshi nyu.  
3Büpai jomphong kü douthü longi shahlapi e: Bangtuh! Sheili haibü hük 
sheili hainüng dai.  

4Büpai sheili haishingkü hanei lemshongei vü, hatü outhü peiyei hathü 
hahtük. 
5Lebü hanei kahcheü neshiüpü yaong shangei vü; halei kahcheü longi 
neshiüpü nangkü lomi nyem phaatei koh.  
6Shejao mechem vanghe vam, hathü ngatdai, hatü tünglang neshiüpü nangkü 
kaudai.  
7Sheili hanei hüh chi kü vü, hatü hüh longei jom lümlang.  
8Hanei kahmeichong kü vü, hatü hanei kho lomei, pejem lomei, hapüan 
lomei betjük jük. 
9Dhaong kohpü peüi bangtuh!  

Shahlap Epü Mükhong 
(Mk. 4:10–12; Lk. 8:9–12) 

10Hahepak kü nanglomthü peiyei büpa kü, “Nüngi mehekei jomphong kü 
shahlap mü eshuohnya?” shei e.  
11Büpai jangei e, “Amphong kü payü vangsho ongching doujo nyinghen 
shuohteke, shejao jomphong kü payü mangshuohpih.  
12Üami ang, hathü kü nyeishi shuohhen, hatü jom nyeishi anghen; shejao 
meheyao ne-angpü am leipü maani nyupeyao yahlanghen.  
13Ngei jomphong kü shahlap mü epü lappeyü, jomi veinyüke, shejao ne-
eenyu, jomi bangnyüke, shejao nedannyu hatü nyingei neyahnyu.  
14Jomphong keyü Isaiah thibüi epü ha jiünyüke: Ammi düngei banghen, 
shejao nedanhen, hatü ammi veihen, shejao ne-eehen.  
15Mehenangkü hapa nanglakthülei mongdang bawdaiteke, hatü danpai jomei 
dhaong hüdaiteke, hatü jomei mük ngühdaiteke. Hei nevailangmeyü jomei 
müki eehen, jomei dhaongi ha danhen; jomei mongdangi nyingei yahpai 
mong lepei leihen, hatü ngei jom meitükhah shepeih.  
16Shejao ammei mükthü moihiman; mehenangkü hathüi eenyüke, hatü 
ammei dhaongi dannyüke.  

17Hingmei ngei eshah, thibüthü hatü daülangpü shennyakthü longi ammi 
mehe ee, ha eehüei ongyangei nyupeih, shejao ha ne-ee; hatü ammi mehe 
dan, ha danhahhüei nyupeih, shejao jomi ha nedan.”  

Jisui Sheili Haipü Nih-ei Enyüke 
(Mk. 4:13–20; Lk. 8:11–15) 

18Shejema sheili haipü jung shahlap bangtuh.  
19Mechem hanei ami hapa ongching jung epü shah bangtü nyingei neyahhen, 
mongdangei mehe sheili haiyei tuh, kahshih peiyei ha aetei lüdainyeih; 
lemshongei haipü sheiliyü ha hih.  
20Yaong shangkü vüpü sheiliyü ha hih; hanei ami hapa shah dantü 
monghumpai lomi yahnyüke;  
21shejao hapa shennyakü tünglang neyiüpü nangkü kansho hük mon 
nyunyüke, hatü mechem hapa shah nangkü shanghah nevaijü shüveidoidei 
peihenshang, hapa shennyak lomi dodainyeih.  
22Hüh chi kü vüpü sheiliyü ha hih; hanei ami hapa shah dannyüke, shejao 
kahdok yangnyu chudeih mongshang hatü mop vaüpai hapa shah 
lümtükhünyeih hatü betjük nejüki leidainyeih.  
23Shejao kahmeichong kü vüpü sheiliyü ha hih; hanei ami ha shah bangtü 
nyingei yahnyüke, hatü kho lomei, pejem lomei, hatü hapüan lomei betjük 
jüknyüke.  

Hah hatü Nüklangthüng 

24Büpai jomphong kü lebü shahlap hük e: “Vangsho ongchingü shennyak hük 
laophülei kahlei sheili haipü hük leshi nyüke.  
25Shejao mechem shennyakthü shidaipa, vepa hük peiyei hah chi kü 
nüklangthüng vang haiphongtü lüdai.  
26Hanangkü mechem hah nyem phaatei vampa, hahepak kü nüklangthüngao 
koh.  
27Shem shembülei aathüi peiyei büpa kü, ‘Shembü, nüngi kahlei sheili meipü 
mon nehaiangpü je? Shejema meleipü nüklangthüng kohpa?’ shei phe.” 

28“Vepa hük peiyei haiphongpü khih” shei e. Aathüi büpa kü, “Shejema 
hamphongi ha bhitükshah nyuo?” shei e.  
29Shejao büpai, “Tah, ammi thüng bhishingkü hah-ao omshi bhitükhen 
aokpeih.  
30Hahvet hepak ngoishi chemi nyemlong. Ngei hah vetbüthü kü shongei 
thüng shong vetei phongtü aw kü jaktüktuh; hapheikü mon hah vetei puongei 
kolangkei shei ehen” shei eteke.  

Haoyang Vangi Lappü 
(Mk. 4:30–32; Lk. 13:18–19) 

31Büpai jomphong kü lebü shahlap hük e: Vangsho ongchingü shennyak hüki 
haoyang vang yah-ei laophülei kahlei haipü hük leshi nyüke.  
32Hapayü sheili vangthü khongkü peü mü maanpüba, shejao mechem ha koh-
ei longhen sheili khongkü longpüba hatü pü hük leinyüke, hatü halei 
shangouthü peiyei pükaothü kü jep lingnyüke.  

Daw-i Lappü 
(Lk. 13:20–21) 

33Büpai jomphong kü shao lebü shahlap hük e: Vangsho ongchingü nyüha 
hüki daw yah-ei aanthüng dok jem kü ha mangpaai thahshi vukpükei nyüke.  

Jisui Shahlap Nopü 
(Mk. 4:33–34) 

34Jisui khongnyü kü ha douthü peü shahlapi e; shahlap ne-omi büpai 
jomphong kü meheyao ne-e.  
35Hapayü thibü homei epü jiühühen shingvaishi vamteke: Ngei shahlapi 
ngelei ju aphen, kahdoknyü linghinüng joshi nyupü douthü jung ehen.  

Jisui Nüklangthüngi Lappü Nihnyüke 

36Hapheikü büpai khongnyü tuhtü shem mongei shü. Büpalei nanglomthü 
büpa touei heih-ei, “Kah kü nüklangthüng haipü jung shahlap nih-ei eshih” 
shei e.  
37Büpai e, sheili meipü haipü shennyakü Shennyak Ha;  

38Kah lappeyü kahdoknyü, hatü meipü sheiliyü ongching kü hapeüthü, hatü 
nüklangthüngü kahshihlei hapeüthü,  
39hatü vepa üpai thüng vang hai, hapayü kahshih; hahvetpeyü kahdoknyü 
den dohpü, hatü hah vetpüthüyü vangsho phongshanthü.  
40Nüklangthüng thaiyei aw kü jaktükpü keiha, kahdoknyü den dohpü mü 
hapakei nyuhen.  
41Shennyak Ha-i büpalei vangsho phongshan shomhen, hatü büpalei 
ongching kü mang thahhüpüthü hatü mang dükpüthü peü thaihen,  
42hatü hathü awbhaongei shüktükhen; halei theppüyoungpü hatü bha vükpü 
nyuhen.  
43Hahepak kü jomei Chepalei ongching kü daülangpüthü vanghenyü kei 
nyahen. Dhaong kohpü peüi bangtuh!  

Shahlap Jem 

44Vangsho ongchingü kah hükei kahmong mop nyupü leshi nyüke. Hanei ami 
ha dangei jophongtü mongongshi daiyei laophü angpü lemphü yutü ha kah 
shakpükei nyüke.  
45Shao, vangsho ongchingü bhei leihbü hük meipü yüknyü yempükei nyüke.  
46Büpai bhei longi shangpü yüknyü hük dangei laophüi angpü peü yutü ha 
shakpükei nyüke.  
47Shao, vangsho ongchingü yungching kü shang haentü nyahlem laolao 
yeppü leshi nyüke.  
48Mechem shangmong mahhen, yungphaangei shüei leinyüke, hatü uotü 
meipü nyah peü tuw mongei hünyüke, shejao nemeipü peü yaktüknyüke.  
49Hapa keiha kahdoknyü den dohpü hepak kü nyuhen. Vangsho 
phongshanthü yiüei daülangpüthü kübü mangthü khaattükhen,  
50hatü jom awbhaongei shüktükhen; halei theppüyoungpü hatü bha vükpü 
nyuhen.  

Mop Chang hatü Mop Ja 

51Jisui, “Amphongi hathü peü nyingla?” shei phe. Jomphongi, “Dantepih” 
shei jang.  
52Büpai jomphong kü, “Hanangkü vangsho ongching shingvaishi nyuhtükpü 
shahkung nyuhbüthüyü shem shembü hük laophülei mop tuhshing leipü mop 
chang mop ja peü ngaipükei nyüke” shei e.  

Nazarethlei Jisu Neyahpü 
(Mk. 6:1–6; Lk. 4:16–30) 

53Mechem Jisui hapa shahlapthü nyuh-ei kempa, büpa layaongei, 
54laophülei ching yemei leiyei Sinagoglei nanglakthü kü nyuhhen chongpang, 
hatü nanglakthüi büpa kü yashanei, “Hapa shennyaki meleipü kihikon, hatü 
yashanpü dou dükhen ngan dangpa yo?” shei phe.  
55“Büpayü mistripalei cheha nevaipü je? Chenyü-ü Mary hatü chenaüthüyü 
Jakob, Joseph, Simon hatü Judas hathü nevaipü je? 
56Hatü büpalei chenaü nyühathü jen mü nenyupü je? Shejema hapa 
shennyaki hathü meleipü dangpa?” shei eteiteke,  
57hatü jomi büpa kü huluh shuoh. Shejao Jisui jomphong kü, “Laophülei 
kahmük hatü ching nevaipheikü thibü hük kü peülei dhüm hunyeih” shei e.  
58Jomi hingnelempü nangkü büpai halei yashanpü douthü longi nedük.  

Mathi 14 

Johan Baptükbü Dipü 
(Mk. 6:14–29; Lk. 4:16–30) 

1Hahepak kü Galil kü vanglem lembü Herodi Jisu jung dan;  
2hatü büpai büpalei chongphobüthü kü, “Büpayü Johan Baptükbü hih; büpa 
dipü kübü yangei leipeih; hanangkü büpa kü hapa ngan nyuei dou düknyüke” 
shei e.  
3Mehenangkü Herodi chenaü Philipei chenyüha Herodias nangkü Johan yepei 
shatü khoklatei tuhteke;  
4mehenangkü Johani büpa kü, “Nüngi pinnyü yahhen shahkung kü jiüpü 
nevai” shei eshuoh-ei nyuteke.  

5Herodi büpa jütükhüei deihjao büpai Jehoda am kü nyemei deih; 
mehenangkü jomi büpayü thibü hük shei ehamteke. 
6Shejao mechem Herod bühpü nyih ngoipa, Herodiaslei yiükhai oei khong 
touei phauktei, hatü Herod longi mongmeihü.  
7Hanangkü pinnyüi mehe mehe yühenshang shuohhen hih shei büpai lahteke. 
8Chenyüi ühing itpü homei pinnyüi büpa kü, “Johan Baptükbülei shangjing 
nükshung hük kü shihtü ngei kü shaang hamü deikei” shei yüteke.  
9Ongpa longi mongshang, shejao büpai lahtükpü kü, hatü yenthü kü dhüm 
huei büpai ha shuohhen ngeükhüam shuoh.  
10Büpai deishih-ei khoklatei nyupü Johanei shangjing dakteke.  
11Hapa shangjing nükshung kü shihtü nelanyü touei dei, hatü pinnyüi chenyü 
touei deiteke.  
12Büpalei nanglomthü peiyei mahng yah-ei vüphongtü jomphong daiyei ha 
jung Jisu kü eshuoh.  

Haja Nga Ühyingpü 
(Mk. 6:30–44; Lk. 9:10–17; Jn. 6:1–14) 

13Shaang mechem Jisui ha jung danpa, büpa hatoueipü ai hük kü shing 
chaiyei daiyei büpa monha phaüvüngchong hükei nyu. Shejao mechem 
khongnyüi ha danpa, jomi jilathü leipü la mü büpa phei mü. 
14Mechem büpa yungkungei heihpa, büpai khongnyü longpü ee, hatü büpai 
jom kü shinshangei deih, hatü jom tüngpü meihü.  
15Mechem om dhüpa, büpalei nanglomthü büpa touei peiyei, “Hapayü 
phaüvüngchong khih; sheyü pheidainyu khih; hanangkü laophü laophüi 
chingei aongei laophü shing hahying shakei nyemhahnüng ha khongnyüthü 
yantüktuh” shei e.  
16Jisui jomphong kü, “Jomphong leihen napü neshiü; hathü kü hahhen 
lemhük yah-eishuoh” shei e.  
17“Hamei lakei aan nga, hatü nyah bhaoknyi mü lenei meheyao neshiü” shei 
jomphongi e.  

18Büpai, “Hathü ngei touei deikei” shei e.  
19Hapheikü büpai khongnyü kü thüngkon shangei uohen e. Aan nga hatü 
nyah bhaoknyi yah-ei notü büpai vangsho philei ngangei vei, hatü ha kü 
moihimantü aan bhaok, hatü nanglomthü kü shuoh, hatü nanglomthüi 
khongnyü kü hanei shuoh. 
20Peüi ha hahtü mohmei, hatü jomphongi hahtü aopü ju-ao thaishingkü 
mühdow anpünyi maei nyuteke.  
21Nyüha hashih mü lenei ha hahpü baha haja nga hükshing nyuteke.  

Jisu Yung Shangkü Kamnyüke 
(Mk. 6:45–52; Jn. 6:15–21) 

22Büpai khongnyü yantüktü shüshülangi büpalei nanglomthü ailei anshihtü 
büpa shekü yungdang phihükei deishih.  
23Büpai khong yantüktü büpa monha kahshangei phopnüng aong. Mechem 
om dhüpa, büpa monha halei nyu,  
24shejao hapa hepak keyü vanglük lükpü nangkü yungmok vamei ai kahdok 
leipü taishi hungei deilangtü nyu. 
25Nepnüng dhom mü büpa yung shangkü kamei jomphong touei leiteke. 
26Shejao mechem nanglomthüi büpa yung shangkü kampü eepa, jomphongi 
nyemei, “Hapayü laangha khih” shei etei hatü nyemei vaüteke.  
27Shejao shüshülangi Jisui jomphong kü, “Mong yangtuh, tenyem; hayü ngei 
hih” shei e.  
28“Shembüpa, hayü nüng vaijema, nüng touei yung shangkü kamei heihhen 
ngei kao eshih” shei Peteri e. 
29“Heihkei” shei büpai e. Hanangkü Peteri ai mongeipü vamei yung shangkü 
kamhen chongpang, hatü Jisu lemei kamei heih.  
30Shejao mechem wong kohpü vanglük heihjapü büpai nyingpa, büpa nyem, 
hatü yung mongei hünghen pang; büpai vaüei, “Shembüpa, ngei yangtuh!” 
shei e.  

31Shüshülangi Jisui büpalei lak lüei büpa kü düktü, “Oh maani mon vaipü 
shennyak; nüng mehekei jü-üpa?” shei e.  
32Mechem jiji ai mongei shüpa, vanglük dohdai.  
33Hatü ai mongei nyupüthüi büpa kü khümei, “Hingmei, nüngü Kahvang Ha 
khih” shei e.  

Jisui Gennesaretlei Tüngpü Meihüpü 
(Mk. 6:53–56) 

34Mechem jomi yung hompa, Gennesaret kahdokei pei.  
35Hapa shing kübü shennyakthüi büpa nyingei jomi kahmük peülei shah 
shomei tüngpüthü peü büpa touei yah-ei pei,  
36hatü jomphongi büpa kü büpalei ashakjung kü dangkao honghen khümei e, 
hatü üami hong, jom peü meidaikem.  

Mathi 15 

Bühipathüi Nyuhpü 
(Mk. 7:1–13) 

1Hahepak kü Jerusalem leipü Pharisee hatü shahkung nyuhbüthü Jisu touei 
peiyei,  
2“Nüngei nanglomthüi bühipai nyuhpü vanglem mehekei mangnya? 
Mehenangkü jomi nük hahshekü lak nehühnyu” shei e. 
3Büpai jomphong kü e, “Ammei bü vanglem men kü mehekei ammi 
Kahvangei shahkungnyü mangnya?  
4Mehenangkü Kahvangi, ‘Anyü hatü ampa kü dhüm hutuh’ hatü ‘üami 
nyühipa khüei ehenshang hingmei dihen’ shei enyüke.  
5Ngei leipü mepa sheühpü danghen nyu, ha Kahvang kü shuohtüktih shei 
üpai nyühipa kü enya, büpai nyühipa kü dhüm shuohhen napü neshiü shei 
ammi nyuhnyüke. Hapakei hapa shennyaki nyühipa kü dhüm nehunyu.”  
6Hanangkü ammei bü vanglem men kü ammi Kahvangei shah angsha 
leitüknyüke.  
7Amphong akhümmongümthü! Isaiah-i am nang jiüshi tetteke:  

8“Hathü shennyakthüi jomei ju-i mon ngei kü dhüm hunyüke, shejao jomei 
mongdang ngei toueipü taishi lüdaiteke;  
9angsha kü jomi ngei kü khümnyüke, jomi ngelei shahkung vaishi hangkui 
laki lingpü shahkungthü nyuhnyüke.”  

Shennyak Hük Nedaüi Leihüpü Douthü 
(Mk. 7:14–23) 

10Jisui khongnyü büpa touei nyükei deitü jomphong kü, “Bangtuh hatü 
nyinghahtuh!  
11Shennyak hükei jushalei mehe shünya, hapai shennyak hük nedaüi 
neleinyih, shejao mepa ju kübü vamnya, hapai büpa nedaüi leihünyeih” shei 
e.  
12Hahepak kü nanglomthü heih-ei büpa kü, “Nüngi mehe e, ha kü Pharisee 
ami huluh shuohpü nüngi nyingla?” shei e.  
13Büpai jomphong kü, “Vangsho Opa-i nesheipü püthü peü bhitükhen.  
14Jom hei-üng tuhphongtuh. Jomü mükphüngpü lem mübüthü. Mükphingpa 
hüki lebü mükphüngpa müjema jijiphen kahshalei vühen” shei e.  
15Shejao Peteri büpa kü, “Hamphong kü ha shahlap nih-ei eshih” shei e.  
16Hahepak kü büpai, “Shaang thahshi amphongi ha nenyingnyu je?  
17Mepa mepa jushalei shü, hapayü vom mongei shüpü hatü hapakei daihen 
lemei lüdaipü ne-eenyu je?  
18Shejao mepa ju kübü vamnya hayü mongdang leipü pangei vamnyeih, hatü 
hapai shennyak sheihhünyeih.  
19Mehenangkü mongdang kübü mang chudeih, jüpü, mükbongjuyung, 
iyjeiphailei, gühpü, shahshem denpü hatü lueilempü vamnyeih.  
20Hathüi shennyak hük nedaüi leihünyeih, shejao lak nehüh-i hahpai 
shennyak hük nedaüi neleinyih” shei e.  

Kanan am Nyüha Hük Hinglempü 
(Mk. 7:24–30) 

21Jisui hapa shing tuhtü Tyre hatü Sidon kahmükei heih.  

22Hahepak kü hapa shing leipü Kanan am nyüha hük lenyaki vamei, “Ngei kü 
phahjishih, Shembüpa, David Ha: ngelei yiükha mang laanghai yepei 
hanghinyüke” shei e.  
23Shejao büpai pinnyü kü lanshei shah nelei. Hanangkü büpalei nanglomthü 
peiyei büpa kü, “Pinnyü deitüktuh; mehenangkü pinnyüi jen pheikü lenei 
nyunyüke” shei nyeanteke. 
24Büpai, “Ngeiyü Israel am phang mahdaipü mithü touei shompeih” shei 
jangei e.  
25Shejao pinnyü peiyei büpa touei aümei shatü, “Shembüpa, ngei kü 
sheühshih” shei e.  
26Büpai, “Hashihthülei nük yah-ei shithü kü ühtükhen jiüpü nevaipih” shei 
jangei e.  
27Shejao pinnyüi, “Hih, Shembüpa, shithüiyao shembülei nükdü leipü vüpü 
nük kuk thaihahnyüpeih” shei e.  
28Hahepak kü Jisui pinnyü kü, “Nyüha, nüng hinglempü ahshi longshi khih! 
Nüngi napükei ha nyemdük” shei e, hatü hahepak kü-üng cheha meidai.  

Jisui Nanglakthü Longi Meihüpü 

29Jisui hapa shing tuhpheikü büpai Galil Yungching lemei dai, hatü 
kahshangei aongei halei uoteke.  
30Khongnyü longpü büpa touei la khodaipü, mükphüngdaipü, lakkholano, 
shah ne-eaokpü hatü lebü longi müei pei. Jomi büpalei la tüngei hathü tuh, 
hatü büpai jom meihü. 
31Hanangkü khongnyüi shah ne-epüthü shah epü, lakkholano meipü, la 
khodaipüthü kampü, hatü mükphüngpathü eepü eeyei yashan, hatü jomi 
Israel Kahvangei men long.  

Jisui Haja Ali Ühyingpü 
(Mk. 8:1–10) 

32Hapheikü Jisui büpalei nanglomthü büpa touei nyükei deitü hathü kü, 
“Ngei khongnyü kü mongnemei-i deihnyüke; mehenangkü jomphong 

shaangpai ngei mü nyih jem lomteke, shejao hahhen meheyao neshiü; ngei 
hathü aeidaitü neleishihhüang; mehenangkü jom lemei lakmeilayunghen 
khih” shei e.  
33Nanglomthüi büpa kü, “Hajükpü khongnyü kü ühhen mü shaang jahpanei 
jeni meleipü hahying danghen?” shei e.  
34Jisui jomphong kü, “Amphongei aan meshük nyüpa?” shei phe. Jomphongi, 
“Aan pha nyet hatü nyah maani nyüke” shei e.  
35Hahepak kü khongnyü kü büpai uohen etü,  
36büpai ha aan pha nyet hatü nyah yah-ei menvih shuohtü bhaokteke hatü ha 
nanglomthü kü shuoh, hatü nanglomthüi khong kü shuoh.  
37Jom peüi moh-ei hah, hatü aopü nyeipü thaishingkü mühdow nyet maei 
nyuteke.  
38Nyüha hashihthü mü lenei ha hahpü baha haja ali hükshing nyuteke. 
39Khongnyü yantükpheikü büpa ai mongei shü hatü Magadan lemei dai.  

Mathi 16 

Yashanpü Dou Hük Yüpü 
(Mk. 8:11–13; Lk. 12:54–56) 

1Pharisee hatü Saddukethü peiyei Jisu kü dokhen shingvaishi vangsho leipü 
yashanpü dou hük hushih shei yü.  
2Büpai jomphong kü, “Mechem om dhühenshang ammi, ‘Vang meihen khih; 
mehenangkü phumshang hakpüh-i nyüke’ shei enyüke,  
3hatü nepnüng dhom mü, ‘Shinnyih-ü vang manghen khih; mehenangkü 
phumshang hakpüh-i hatü mahngei nyüke’ shei enyüke. Ammi phumshang kü 
veiyei vang nemeihen meihen jung tetnyüke, shejao ammi hepak jung 
nyangeihepü netetaoknyu. 
4Mang hatü mükbongjuyung denhivani yashanyalepü nyangeihepü yünyüke, 
shejao Jonah homei yashanyale nyangeihepü shuohpü mü lenei meheyao 
neshuohpih” shei e. Hapheikü büpai jomphong tuhtü lüdai.  

Pharisee hatü Sadduke amei Daw 

(Mk. 8:14–21) 

5Mechem nanglakthüi yung homei heihpa, jomi hahying kohen betük. 
6Jisui jomphong kü, “Am thaeimatuh, Pharisee hatü Sadduke amei daw kü 
lituh” shei e.  
7Jom hüki hük kü, “Jeni hahying meheyao nekopü nang kü enyu khih” shei 
etei.  
8Ha nyingei Jisui, “Amphong maani mon vaipüthü, mehekei ammi hahying 
nekopü nang eteinya?  
9Shaang ngoishi ammi ha ne-eenyu je? Shennyak haja nga-i aan pha nga 
hahtü mühdow meshük aopa ha nedeihnyu je?  
10Nevaijü aan pha nyeti shennyak haja ali hahtü mühdow meshük aopa, ha 
nedeihnyu je? 
11Ngei hahying nang epü nevai shei amphongi mekei nenyingpa? Pharisee 
hatü Sadduke amei daw kü lituh” shei e.  
12Haphei küang jomphongi hahying kü shihpü daw nevai, shejao Pharisee 
hatü Saddukethüi nyuhpüvenpü jung enyu khih shei nying.  

Peteri Jisu Nang Lahpü 
(Mk. 8:27–30; Lk. 9:8–21) 

13Shaang mechem Jisu Kasarea Philippi kahdokei peipa, büpai nanglomthü 
kü, “Nanglakthüi Shennyak Ha kü üpa khih shei eteinyüke?” shei phe.  
14Jomphongi, “Hanei ami Johan Baptükbü khih shei, shao hanei ami Elijah, 
hatü hanei ami Jeremiah nevaijü thibüthü khong kü hük khih shei eteinyüke” 
shei e.  
15Büpai jomphong kü, “Amphongiyao ngei kü üpa khih shei eteinya?” shei 
phe.  
16Simon Peteri, “Nüngü vanyangyem Kahvang Ha Khrista” shei jangei e.  
17Jisui büpa kü, “Nüng moihimanpü, Jonahlei cheha Simon! Mehenangkü iy 
hatü phai-i nevai, shejao vangsholei nyupü Opa-i ha nüng kü shakei vamhüpü 
khih.  

18Hatü ngei nüng kü enyeih, nüngü Peter, hatü ha yaong shangkü ngei ngelei 
attoi linghen, hatü yimching peshadeni ha khüei neyaongaokpih.  
19Ngei nüng kü vangsho ongching sabi shuohhen, hatü kahdoknyülei nüngi 
mehe shahen, vangsho leiyao ha shahen, hatü kahdoknyülei nüngi mehe 
laihen, vangsho leiyao ha laihen” shei eteke. 
20Hapheikü büpai büpalei nanglomthü kü büpayü Messiah khih shei üpa kao 
ne-ehen ngeükhüam shuoh.  

Jisui Büpa Ditü Yangei Leihen Epü 
(Mk. 8:31—9:1; Lk. 9:22–27) 

21Hahepak kü pangei Jisui büpalei nanglomthü kü büpa Jerusalemei daihen, 
hatü behethü, ngongpathü hatü shahkung nyuhbüthülei lakmongei longi 
shangponghen, hatü jühen hatü nyih jempabü kü yangei leihen shei ehen 
chongpang.  
22Peteri büpa khaatei müei deitü büpa kü lohhen pangei, “Kahvangi ha 
nyemtedük, Shembüpa! Nüng kü ha mechemao nejiühühen” shei e.  
23Shejao büpai yaakei leiyei Peter kü, “Ngei toueipü lüdaituh, Satan! Nüngü 
ngei kü huluh yaong khih; mehenangkü nüngei mongei Kahvangei mongdeih 
nevai, shennyakei mongdeih nyüke” shei e.  

Shophang hatü Maanpü Leipü 

24Hahepak kü Jisui büpalei nanglomthü kü e, “Hanei ami ngei phei 
mühüjema, büpai laophü nang betüktuh hatü laophülei shophang paitü ngei 
phei mükei.  
25Üami laophülei yangnyu yangei tuhhünya, mahtükhen, hatü üami ngelei 
men kü laophülei yangnyu mahtüknya, ha danghen.  
26Shennyaki kahdoknyü kemei shakeishenaoktü laophülei yangnyu 
mahtükjema mehe nanglei nyüpa? Nevaijü laophülei yangnyu nangjei mehe 
shuohhen?”  

27“Mehenangkü Shennyak Ha vangsho phongshanthü mü Palei 
müknyinshekhang kü yiühen, hatü büpai shennyak peü kü laophüi dükpü 
shangshi laklei shuohhen.  
28Hingmei ngei am kü enyeih, hamü yaongshi nyupü khongkü Shennyak Ha 
laophülei ongching kü peipü mang-ee thahshi nedihen.”  

Mathi 17 

Hangbong Jeipü 
(Mk. 9:2–13; Lk. 9:28–36) 

1Nyih vok pheikü Jisui büpa mü Peter, Jakob hatü chenaü Johan hathü müei 
kahshangei jomphong nying aong.  
2Büpai jomphong touei hangbong jeile, hatü büpalei dhe vanghe kei, hatü 
büpalei owhiai nyangnyangtoptopshi shoei vam.  
3Ngangahük kü halei Mosa hi Elijah nyi jom touei vamei büpa mü shah etei.  
4Hahepak kü Peteri Jisu kü, “Shembüpa, jenphongü hamü nyudaijü meihen 
khih; nüngi mongjema ngei tap jem vephüshah; hük nüng shing, hük Mosa 
shing hatü hük Elijah shing” shei e.  
5Büpa shah eyei nyushingkü phum shola peiyei dhüm, hatü phum leipü ngeü 
hük vamei, “Hapayü ngei bampü Ha, ngei büpa kü mong hahnyeih; büpai 
epü bangtuh!” shei e.  
6Mechem nanglomthüi ha danpa, jomphong kahdokei doei sha, hatü nyempai 
mateke.  
7Shejao Jisu heih-ei jomphong kü hongtü, “Yaongtuh, am tenyem” shei e.  
8Mechem jomphong paoei veipa, jomi Jisu monha eepü mü lenei üpaao ne-
ee.  
9Jomphong kahshang leipü leishingkü Jisui jomphong kü, “Shennyak Ha dipü 
kübü yangei manglei thahshi hapa manghkhang jung üpa kao te-e” shei 
ngeükhüam shuoh.  
10Hahepak kü nanglomthüi büpa kü, “Shejema, mehekei shahkung 
nyuhbüthüi Elijah shong yiükahen shei enya?” shei phe.  

11Büpai, “Hingmei, Elijah shong yiükünyüke, hatü büpai lemphü temhen;  
12shejao ngei enyeih, Elijah yiüdaiteke, hatü jomi büpa nenying, jomi mehe 
mong, ha büpa kü dükshuohnyüke. Hapa keiha Shennyak Ha jomphongei 
lakmongei shangponghen” shei e. 
13Hahepak kü büpai Johan Baptükbü nang enyu khih shei nanglomthüi nying.  

Jisui Mang Laanghai Yeppü Naü Meihüpü 
(Mk. 9:14–29; Lk. 9:37–43a) 

14Mechem jomphong khongnyü touei peipa, shennyak hük büpa touei peiyei 
aümei shatü,  
15“Shembüpa, ngelei hapeü kü phahjishih; mehenangkü büpa kü mohoh yoi 
nyüpeih, hatü longi shangpongnyüke; büpai chengei aw kü shünyüke, hatü 
yungei laongnyüke.  
16Ngei nüngei nanglomthü touei deijapeih, shejao jomphongi büpa 
nemeiaokpeih” shei e.  
17Jisui, “Amphong hingnelempü hatü nyongnyongi lüdaipü denhivan, ngei 
meshük lushi am mü nyukahen? Ngei meshük lushi am mü chemi nyukahen? 
Büpa ngei touei deikei” shei e.  
18Jisui mang laangha kü loh, hatü ha büpa leipü vamdai, hatü shaangüng 
meidai.  
19Hahepak kü büpalei nanglomthü joei büpa touei peiyei, “Hamphongi ha 
mekei nechangtükaokpa yo?” shei phe.  
20Büpai jomphong kü, “Am vaipü maanpü nangkü hih. Ngei am kü enyeih, 
am kü haoyangvang shük dangkao hinglempü nyujema, ammi hapa kahshang 
kü, ‘Hatoueipü antolei shindaituh’ shei eshuohjü ha shindaiphahen; hatü am 
shingvaishi neaokbenüng meheyao nechongkahen.  
21Shejao henüng keipeyü phoppü hatü shüaeiyunglepai mon changaokhen” 
shei e.  

Jisui Shao Büpa Dihen Nang Epü 
(Mk. 9:30–32; Lk. 9:43b–45) 



2109 

 

 
   Daülangpü Laihing 

© 2005, Bible Society of India. 
 

 
 

 

22Jomphong Galilei chemi thaiyei nyushingkü Jisui jomphong kü, “Shennyak 
Ha hangkulei lak kü yutükhen,  
23hatü jomi büpa jühen, hatü nyih jempabü kü büpa yangei leihen” shei e. 
Hapai jomphong longi mongshang.  

Jisu hatü Phopshem Lat Shuohpü 

24Mechem jomphong Kapernaum ngoipa, phopshem lat thaipüthü peiyei 
Peter kü, “Amphongei nyuhbüi phopshem lat neshuohnyu je?” shei phe.  
25Büpai, “Shuohnyüpeih” shei e. Mechem büpa shemei leijapa, Jisui shong ha 
jung pheyei, “Nüngao mekei deihnya, Simon? Kahdoknyü ongthü kü üami 
nang hatü lat shuohnya? Bühüthüi hi mih-i shuohnya?” shei phe.  
26Peteri, “Lebüthüi” shei e. Jisui büpa kü, “Shejema, bühüthüyü neshuohhen 
khih.  
27Shejoongpa, jeni jom huluh neshuohhühen shingvaishi yungchingei heih-ei 
nyiamphaak shükeishuoh; ha kü manküpü shongpü nyah yah-ei ju kaei 
veishuohjü poisa phahük danghen, ha yah-ei ji shing shuohtuh” shei eteke.  

Mathi 18 

Peü Mü Longpü Üpaang? 
(Mk. 9:33–37; Lk. 9:46–48) 

1Hahepak kü nanglomthü Jisu touei peiyei, “Vangsho ongching kü peü mü 
longpü üpaang?” shei phe.  
2Büpai maanpü naü hük nyükei deiyei jomphong chi kü yaonghütü e,  
3“Hingmei ngei am kü enyeih, amphong yeiyaei maanpü naüthü kei manglei 
thahshi amphongi vangsho ongchingei shününg neaokpih.  
4Hanangkü üpai ha naü kei nenteiaokei leihenshang vangsho ongching kü 
büpa longpü vaihen.  
5Üpai ngelei men kü hapa keipü naü mongongshi yahhenshang, büpai ngei 
yahnyüke.”  

Mang Thahhen Dokpü 
(Mk. 9:42–48; Lk. 17:1–2) 

6Ammi ngelei men kü vaipü maanpü hük kü dangkao huluh yaong haüjema, 
am shingvaishi üng kü yaongba longpü shentü yungching ilangmongei 
hüngdaipü-üng meipüba.  
7Hangku mang thahhüpü douthü nangkü ha kahdoknyü onyükei! Hapa keipü 
dou vamkahen, shejao üpa homei ha vamhühenshang onyükei!  
8Nüngei lak nevaijü la-i huluh shuohjema, ha deh-ei yaktüktuh; lak nyi la nyi 
kohtü nedohnetenpü molo awlei shülei meyü lakkholanodaitü yangnyu yemei 
shüpü-üng meipüba.  
9Hatü nüngei müki nüng huluh shuohhüjema, ha loukei yaktüktuh; mük nyi 
kohtü molo awlei shülei meyü mük hük mon kohtü yangnyuyem touei shüpü-
üng nüng shing meipüba.  

Mahdaipü Mi Jung Lappü 
(Lk. 15:3–7) 

10Nüngi hathü maanpü hük kü dangkao ne-ienelemi nedükhen lituh; 
mehenangkü ngei am kü enyeih, vangsholei jomphongei vangsho 
phongshanthüi vangsho leipü Opalei dhe kü düngei veinyüke. 
11Mehenangkü Shennyak Ha mahdaipüthü yangnüng yiüpeih.  
12Ammi mehe deihnya? Mi yombü hükei mi kho hük nyu, hatü ha khongkü 
hük mahdaijema, büpai büalipü anpüshü kahshangei tuhphongtü mahdaipü 
hük yemei nedainyu je?  
13Hingmei ngei am kü enyeih, büpai ha dangei nemah-i nyupü mi büalipü 
anpüshü mao nyeinya büpai mongongnyeih. 
14Hanangkü hathü maanpü khongkü hük dangkao mahtükhenü vangsho leipü 
ammei Pa-i nemongnyih.  

Mang Thahpü Jeihinaü Hük 

15Ammei jeihinaü khongkü hanei-i nüng khüei mang thahjema, anji mon 
nyupü hepak kü heih-ei ha pungpü eyeishuoh. Nüngi epü kü ha jeihinaüi 
bangjema nüngi büpa aokteke.  

16Shejao nüngi epü kü nebangküjema, nüng mü hük nevaijü nyi mütuh, 
shejüang nyi nevaijü jem denbüthü nyushi eteipü shah peü jomi denpü 
shuohhen.  
17Büpai ha banghen nemongjema, ha attoi am kü etuh, hatü büpai attoi ami 
epü kao nebangjema, büpayü Kung am nevaijü lat thaipü am kei 
tuhphongtuh.  
18Hingmei ngei am kü enyeih, amphongi mehe kahdoknyülei sha, ha 
vangsholeiyao shahen, hatü amphongi mehe kahdoknyülei lai, ha 
vangsholeiyao laihen.  
19Shao hingmei ngei am kü enyeih, kahdoknyülei shennyak nyi mongjemtü 
mehe yühenshang vangsho leipü Opa-i ha am kü dükhen.  
20Melei ngelei men kü nyi nevaijü jem thaiyei nyu, halei ngei jom mü 
nyüpeih.  

Mang Tükteihen Nyuhpü 

21Hahepak kü Peter peiyei büpa kü “Shembüpa, jeihinaü hük ngei khüei 
mang thahjema, ngei meshükpa mang tükshuohhenang? Nyetpa thahshi 
hiang?” shei e.  
22Jisui büpa kü, “Nyetpa nevai, shejao ngei enyeih, pejempü anpünyetpa” 
shei e.  
23Hanangkü vangsho ongchingü ongpa hüki laophülei chongphobüthülei 
bheishe hang henghen yaongpü leshi nyüke. 
24Mechem büpai ha henghen pangpa, büpa kü bheishe hang haja an kopü hük 
büpa touei müei dei;  
25hatü büpai ha neshemaokpü nangkü shembüi büpa kü chenyüha, hapeüthü 
hatü angpü mop kemei yutü shemhen eteke.  
26Hanangkü chongphobüi büpa touei aümei shatü, “Chem nenei dankütuh, 
ngei peü shemhen hih” shei e.  

27Shembüi büpa kü shinshangei deihpü nangkü ha chongphobülei shembüi 
büpa veshuoh, hatü hang neshemhah-i mang tüktük.  
28Shejao hapa chongphobü daiyei büpa mü chemi chongphopü shennyak hük 
üpai büpa kü lop kho hük shemshuohhen hang nyu, büpa kü büpai üng kü 
bhittü, “Nüngi shemphahen nyupü hang shemshih” shei e.  
29Hahepak kü büpa mü chemi chongphopü shennyaki aümei shatü büpa kü, 
“Chem nenei dankütuh, ngei peü shemhen hih” shei e.  
30Shejao büpai ha nemong, hatü büpai büpa müei daiyei ha hang mangshem 
thahshi khoklatei küpei tuh.  
31Mechem büpa mü chemi chongphopüthüi mehe vam, ha eepa, longi 
mongshang hatü jomphongi daiyei jomei shembü kü ha ejateke.  
32Hahepak kü büpalei shembüi büpa kü nyükei, “Nüng nemeipü chongphobü! 
Nüngi khümpü nangkü nüngei hang kemei mang tükei tuhpeih.  
33Ngei nüng kü phahjipükei nüngi jempü küphü chongphobü kü mang 
netükaokpü je?” shei e.  
34Hanangkü shembüi mongshih-ei hang kemei mangshem thahshi shüveiyei 
anghen lanei shuoh.  
35Hanangkü ammi ammei nyahinaü jeihinaü kü mang netükjema, vangsho 
leipü Opaiyao am peü kü hapakei dükphahen.  

Mathi 19 

Jisui Nyühipa Yanpü Nang Nyuhpü 
(Mk. 10:1–12) 

1Mechem Jisui ha douthü eyei kempa, büpai Galil tuhtü Jordan homei 
Judealei heih.  
2Khongnyü longpü büpa phei mü, hatü halei büpai jomphong meihü.  
3Pharisee am hanei büpa touei pei, hatü büpa kü dokei jomphongi, “Jiüjiü 
shahhidou nangkü nyühipa yanhenü shahkungi mongpü vaila?” shei phe.  
4Büpai, “Chongpangpülei jom lingbüi nyüha baha shei lingtü, 

5‘Ha tata kü büpai laophülei nyühipa tuhphongtü laophülei nyüha mü chemi 
nyuhen, hatü jiji phai hük leihen’ shei nyangei nyupü amphongi neieangpü 
je?  
6Ha nangkü jijiyü nyi nevai, shejao phai hük. Hanangkü mehe Kahvangi 
jemhü, ha shennyaki teyantük” shei eteke.  
7Jomphongi büpa kü, “Shejema, mehekei Mosai jen kü yanhen lai pinnyü kü 
shuohtü yanhen epa?” shei e.  
8Büpai jomphong kü, “Hayü am ahshi mong vaanpü nangkü Mosai ammei 
nyühathü mü yanhen epeih, shejao chongpangpüleiyü hapakei neshiüpih.  
9Ngei am kü enyeih, nyühai mih mü pungpü shahhidou mü lenei üpa bahai 
laophülei nyüha tuhphongtü yanei lebü nyüha mü shem yemhenshang büpai 
mükbongjuyung düknyüke.  
10Büpalei nanglomthüi büpa kü, ‘Baha nyüha nyi aa kü hapakei vaijema shem 
neyemteijao meihen khih’ ” shei e.  
11Shejao büpai jomphong kü, “Ha nyuhpüvenpü peü shingvaishi nevai, shejao 
üam kü Kahvangi shuoh, hathü shing mon.  
12Shennyak hük mehekei shem neyemi nyuhen, hayü lem longi nyüke: 
Haneiyü bühhinüng hakei-üng bühpü nyüke, hatü haneiyü laki lingei ban 
tüktükpü nyüke, hatü haneiyü vangsho ongching men kü hei-üng shem 
neyemi nyunyüke. Aokpü ami ha düktuh” shei e.  

Jisui Maanpü Hashihthü Moihimanpü 
(Mk. 10:13–16; Lk. 18:15–17) 

13Hahepak kü büpai laki shüngei phopshuohhen shingvaishi maanpü 
hashihthü büpa touei müei dei. Nanglomthüi hathü deipüthü kü nemei-i 
eteke;  
14shejao Jisui, “Maanpü hashihthü ngei touei deikei, hathü kü tekhüamshuoh; 
mehenangkü vangsho ongchingü hapa keipüthü shing hih” shei e.  
15Büpai hathü kü laki shüngtü hatoueipü lüdai.  

Shemmei Nethepa 
(Mk. 10:17–31; Lk. 18:18–30) 

16Hapheikü shennyak hük büpa touei peiyei, “Nyuhbü, vanyangyem danghen 
shingvaishi ngei mehe doumei dükhenang?” shei phe.  
17Büpai büpa kü, “Nüngi mehekei ngei kü mehe mei ha jung phenya? 
Meipeyü pahük mon nyüpeih. Nüngi vanyangyem danghüjema 
shahkungnyüthü düktuh” shei eteke.  
18Büpai büpa kü, “Mepa shahkung?” shei e. Jisui büpa kü, “Nüngi tejü; Nüngi 
mükbongjuyung tedük; Nüngi tegüh; Nüngi shahshem denpü teshuoh;  
19Nyühipa kü dhüm shuohtuh; Shao nüngei chingyowpa kü laophü kü kei 
bamtuh” shei e.  
20Hapa nethepai, “Ngei hathü peü düktepih, shao ngei mepa-i nechangpa?” 
shei e.  
21Jisui büpa kü, “Nüngi changpüshapü leihüjema leituh, hatü nüngi angpü 
peü yutuh, hatü ha lop taopathü kü shuohtuh; shejüang nüng vangsholei mop 
nyuhen; hapheikü peikei, ngei phei mükei” shei e.  
22Mechem nethepai ha shah danpa, büpa mongmangei lüdai; mehenangkü 
büpa mop longi angteke.  
23Hapheikü Jisui büpalei nanglomthü kü, “Hingmei ngei am kü enyeih, 
shemmeipa hük vangsho chingei shühenü wongshi nyüpeih. 
24Shao ngei am kü enyeih, shemmeipa hük Kahvang ongchingei shülei meyü 
nyiammet sha kü ut loukei daipü-üng yopüba” shei e.  
25Mechem nanglomthüi ha danpa, jomphong longi thamaei, “Shejema, üpa 
yangaokhen?” shei phe.  
26Jisui jomphong kü veitü, “Hangku shingvaishi hayü neaokbenüng shejao 
Kahvang shingvaishi peü aokbenüng” shei e.  
27Peteri büpa kü, “Nüng phei mühen tata kü hami lemphü tuhphongpeih. 
Shejema ham shingvaishi mehe chongkahen?” shei phe. 
28Jisui jomphong kü, “Ngei amphong kü shahhing eshah, dou peü ja leipü mü 
mechem Shennyak Ha laophülei müknyinshekhangpü ong uoshing kü uohen, 

am üami ngei phei mütepa, hathüi ong uoshing anpünyi kü uotü Israel phang 
anpünyi kü shahphenhen.  
29Üami ngelei men kü laophülei shem, jeihinaü, nyahinaü nevaijü nyühipa, 
hapeüthü nevaijü kahthü tuhphong, jomphongi kho hükpa nyeishi danghen 
hatü yangnyuyem danghen.  
30Shejao shongpüthü longshi shing shompü, hatü shompüthü longshi shing 
shongpü leidaihen” shei e.  

Mathi 20 

Nyalingngupai Kah Lingpüthü 

1Vangsho ongchingü kah shembü hük dhom mü laophülei nyalingngupai 
kahlei shahen nang yemei daipü leshi nyüke.  
2Nyingnyoi kü kei nang shahenthü mü nanglat shuohhen eteipheikü büpai 
jomphong kahlei shanshihnyüke.  
3Mechem büpai shübaji yangkü laoei daipüshang, büpai hanei bhei 
leihshingei vakdaitü yaongshi ee,  
4hatü büpai jomphong kü, “Amphongao ngelei nyalingngupai kahlei shatuh, 
hatü am kao jiüpü aimü nanglat shuohhen” shei e. Hanangkü jomphongao 
shateke.  
5Mechem shao büpa haümhahphei hatü jem baji yangkü laoei daipüshang, 
büpai hapakei-üng shanshih.  
6Shao nga baji yangkü laoei daishingkü lebüthü shinei yaongshi eeyei büpai 
jomphong kü, “Amphong mehekei helu meheyao nedüki themnya?” shei e. 
7Jomphongi büpa kü, “Mehenangkü ham kü üpaiyao nang neyepphopeih” 
shei e. Büpai jomphong kü, “Amphongao nyalingngupai kahlei shatuh” shei e.  
8Mechem om dhüpa, kah shembüi büpalei dou veibü kü, “Nang shapüthü 
shomshi shapü kübü pangei shongei shapü thahshi nyükei jomei nanglat yah-
eishuoh” shei e.  

9Mechem nga baji kü shomshi shapüthü peijapa, jom peü kü nyih hükei 
nanglat shuoh. 
10Shaang shongei shapüthü heih, hatü jomi nyeishi danghen shei deih, shejao 
jom peüi nyih hük baongei nanglat dang.  
11Mechem jomi lat dangpa, jomi kah shembü khüei langmaanei,  
12“Shomshi shapüthüi ghonda hük mon dou dükpeih, shejao helushoei 
vanghe sham kü kah lingei thempüthü mü hükkei nüngi lat shuohteke” shei 
e.  
13Shejao büpai hathü khongkü hük kü, “Mongjem, ngei amphong kü meheyao 
nejiüi nedükangpih; nyih hükei nanglat yahphahen shei ejü amphongi ha kü 
nemongangpü je?  
14Ammei hean meheshang yah-ei daituh; amphong kü shuohpükei shomshi 
shapüthü kao shuohhen shei ngei deihtü dükpeih. 
15Ngei mehe ang, ha yah-ei ngei deihpükei dükhen nemongnyu je? Nevaijü 
ngei nekaungi shuohpü kü ammi mükhühnyu je?” shei e. 
16Hanangkü shompüthü shonghen, shongpüthü shomhen.  

Jisui Jempabü Dihen Nang Epü 
(Mk. 10:32–34; Lk. 18:31–34) 

17Mechem Jisu Jerusalemei aongpa, Jisui nanglomthü jom anpünyi khaatei 
mü, hatü lemyang kü büpai jomphong kü,  
18“Veituh, jenphongü Jerusalemei aongnyu khih, hatü Shennyak Ha 
ngongpathü hatü shahkung nyuhbüthülei lak kü lanei shuohhen, hatü jomi 
büpa dihen nyonghühen;  
19hapheikü jomi büpa Kung am kü yaühühen, üphen hatü shophang kü 
aphen, hatü nyih jempabü kü yangei leihen” shei e.  

Nyü Hüki Khümpü 
(Mk. 10:35–45) 

20Hapheikü Zebedeelei cheha nyilei chenyüi cheha nyi mütü büpa touei 
peiyei aümei shatü yahyang shinshang hük yüei e.  

21Büpai pinnyü kü, “Nüngi mehe napa?” shei phe. Pinnyüi büpa kü, “Nüngei 
ongching kü ngelei ha hük nüngei lakdah lemei hatü hük nüngei laknyong 
lemei uohühen mongshih” shei e.  
22Shejao Jisui, “Nüngi mehe yünya nüngi nenyingang. Ngei yinghen nyupü 
yungshong nüngi yingaokhen hiang?” shei jangei e. Jomphongi büpa kü, 
“Aokhen hih” shei e.  
23Jisui jomphong kü, “Amphongi ngelei yungshong kübü yingaokhen, shejao 
ngelei laknyong lakdah kü uohenü ngei shuohhen nevai, shejao hapayü Opai-
i üam shing tem, hathü shing vaikahen” shei e.  
24Mechem jom ani ha danpa, jomphongi jeihinaü nyi kü mongshihteke.  
25Shejao Jisui jomphong büpa touei nyükei deitü e, “Kung am vanglem 
lempüthüi nanglak shak kü vanglem lemnyeih, hatü jomei longhiongthüi 
nanglak shak kü wong nonyüpeih shei ammi nyingei nyüke.  
26Amphong keyü hapakei nevaikahen; shejao amphong khongkü üpai longpü 
vaihünya, aoei nyupüthülei aa vaihen vongbong, 
27hatü amphong khongkü üpai shongpü vaihünya, aoei nyupüthülei aa vaihen 
vongbong;  
28mehenangkü Shennyak Hayao chongphohahhen shingvaishi nevai, shejao 
chongphohen, hatü longshi shing angei leihen nangkü laophülei yangnyu 
bhei shuohhen yiüpeih.”  

Jisui Mükphüngpa Nyi Meihüpü 
(Mk. 10:46–52; Lk. 18:35–43) 

29Jomphongi Jeriko tuhtü daishingkü khongnyü longpü hük büpa phei mü.  
30Mükphüngpa nyi lemhaoei uoshi nyu. Mechem jiji-i Jisu peihpü danpa, 
jijinyi-i, “Shembüpa, David Ha, henji kü phahjishih!” shei e. 
31Khongi jiji kü nenmü nyudaihen wongmü khüam, shejao jijinyi-i nyeinya 
wong mü lenei, “Shembüpa, David Ha, henji kü phahjishih!” shei e.  
32Jisu nenei yaongtü jiji kü nyüktü, “Ngei anji kü mehe dükhahhünya?” shei 
phe.  

33Jiji-i büpa kü, “Shembüpa, henji kü mük apshih” shei e.  
34Hanangkü Jisui shinshangei deihtü jijilei mük kü hong. Lak mü leihshi jiji 
mük ee, hatü büpa phei mü.  

Mathi 21 

Jisui Aokpü Dangtü Jerusalemei Shüpü 
(Mk. 11:1–11; Lk. 19:28–40; Jn. 12:12–19) 

1Mechem jomphongi Jerusalem yopailei Olive Kahshangei nyupü Bethphage 
ngoipa, Jisui nanglom nyi shom,  
2hatü jiji kü, “Anji shelei eepü chingei daituh, hatü halei gadu hük mü cheha 
shenshi eehen; ha nyi laitü ngei touei leikei.  
3Anji kü hanei ami lemhükei ephüjema, Shembüpai hathü nanyuja shei 
eyeishuoh, hatü büpai hathü lomi shomphahen” shei e.  
4Hapayü thibüi eyei nyupü jiühühen shingvaishi ha vampeih:  
5“Zion nela kü etuh, Veituh, ammei ong am touei, nenteiaokpai gadu dok 
shangkü, gadu cheha kü uotü peikünyüke.”  
6Nanglom nyi daiyei Jisui epükei dük.  
7Jiji-i gadu hatü gadu cheha nyi müei lei, hatü dokshang kü ashak nyem, 
hatü ha shangkü büpa uo. 
8Khongnyü longi lem kü jomei ashak nyem, hatü lebüthüi phenhavunglak 
bhagei lem kü nyem.  
9Büpa shekü kampü hatü phei kü müpü khongi hapakei len: “Hosanna David 
Ha! Shembüpalei men kü peipüba moihiman! Peü mü shaopüba kü men 
longtuh.”  
10Mechem büpa Jerusalemei shüpa, hapa chingnyü kempülei, “Büpayü 
üpaang?” shei pheteipai pungeishatei nyuteke.  
11Khongi, “Büpayü thibü Jisu, Galil leipü Nazareth am khih” shei eteke.  

Jisui Phopshem Daünyüke 
(Mk. 11:27–33; Lk. 20:1–8) 

12Hapheikü Jisu phopshemei shü, hatü halei athuba yupü hatü shakpüthü 
changtük, hatü büpai lop jeiteipü haüdüthü hatü athuba yupüthülei uoshing 
khaptükkem.  
13Büpai jomphong kü, “Ha nyangei nyüke: ‘Ngelei shemü phoppü shem 
vaihen; shejao amphongi hapayü gühpathülei dung leitüknyüke’ ” shei e.  
14Phopshem mongei mükphüngpa hatü la khodaipüthü büpa touei pei, hatü 
büpai hathü meihü.  
15Shejao mechem ngongpathü hatü shahkung nyuhbüthüi büpai dükpü 
thamapü douthü, hatü phopshemei hashihthüi, “David Ha Hosanna” shei 
lenpü danpa, jomphong mongshih,  
16hatü büpa kü, “Hathüi mehe enya nüngi dannyüla?” shei e. Jisui jomphong 
kü, “Hih, hashihthü hatü aküngnaühathülei ju kübü nüngi laophü shing vih-
eilühen temteke shei epü ne-ieangpü je?” shei e.  
17Büpai jomphong tuhtü chingnyü leipü laoei Bethanylei heih-ei halei 
paümteke.  

Jisui Adhapü kü Thaüvaüpü 
(Mk. 11:12–14, 20–24) 

18Nepnüng mechem büpa chingnyülei nyokei leipa, büpa aeiteke. 
19Büpai lemhaoei adhapü hük eeyei büpa hatouei heih, shejao phenlak mü 
lenei meheyao nedang. Hahepak kü büpai ha pü kü, “Nüng kü mechemao 
betjük tejük” shei e, hatü hapa adhapü chemjalak kü kaudai. 
20Mechem nanglomthüi ha eepa, jom thamaei, “Mekei hapa adhapü 
ngangahük kü kaudainya yo?” shei etei.  
21Jisui jomphong kü, “Hingmei ngei am kü enyeih, amphong kü jü-üpü 
neshiüi hinglempü nyujema, hapa adhapü kü mehe dük, henüng mon nevai, 
shejao amphongi hapa kahshang kü, ‘Nüng daiyei yungchingei hüngdaituh’ 
shei eshuohjü ha hapakei dükkahen.  
22Hinglempai phopei ammi mehe yühen, ha ammi danghen” shei e.  

Jisulei Wong kü Chengpü 
(Mk. 11:27–33; Lk. 20:1–8) 

23Jisu phopshemei shüei nyuh-ei nyushingkü ngongpathü hatü behethü büpa 
touei peiyei, “Nüngi mehe wongi hathü dou düknya, hatü nüng kü üpai hapa 
wong shuohpa?” shei phe.  
24Jisui jomphong kü, “Ngeiyao amphong kü shah hük pheshah; amphongi 
ngei kü hapa shahnyok shuohjema ngeiyao amphong kü mepa wong homei 
hathü dou düknya ephahen hih.  
25Johani baptükpeyü vangsho leipü peipü hi shennyaki deihtü ngaipa?” shei 
phe. Jomphong hüki hük mü shah dakteiyei, “Jeni, ‘Vangsho leipü’ shei 
ejema, büpai jenphong kü, ‘Shejema mehekei amphongi ha kü hingnelempa?’ 
shei ephahen; 
26shejao jeni, ‘Shennyaki deihtü ngaipeih’ shei ejema jeni nanglak khongnyü 
kü nyemnyüke; mehenangkü peüi Johanü thibü hük shei deihnyüke” shei e.  
27Hanangkü jomphongi Jisu kü, “Hamphongi nenyingang” shei e. Büpaiyao 
jomphong kü, “Mepa wongi ngei hathü dou düknya ngeiyao ne-ephapih” shei 
e.  

Yeshang Nyi Shahlappü 

28Amphongi mehe deihnya? Shennyak hük yeshang nyi nyu. Büpai hashongpa 
touei heih-ei, “Themei, shinnyih-ü nyalingngupai kahlei shaei kah lingtuh” 
shei e.  
29Büpai, “Ngei neshapih” shei e, shejao pheishi büpa mong yeiya hatü kahlei 
sha.  
30Chepai naü-eepa touei heih-ei, hapakeiüng eteke, hatü büpai, “Opa, 
shahen” shei e, shejao büpa nesha.  
31Henyi aa kü üpai chepai mongpü dükpa? Jomphongi, “Hashongpai” shei e. 
Jisui jomphong kü, “Hingmei ngei am kü enyeih, lat thaipüthü hatü büm 
yupüthü am shekü vangsho ongchingei shüdainyüke.  
32Mehenangkü Johanü am touei daülangpü lem huphahen pei; ammi büpa kü 
hingnelem, shejao kahdok lat thaipüthü hatü büm yupüthüi büpa kü hinglem; 
ammi hathü eetao am mong neyeiya hatü büpa kü hingnelem” shei e.  

Kah Phuoei Lingpü Shahlap 
(Mk. 12:1–12; Lk. 20:9–19) 

33Lebü shahlap hük bangtuh. Kah shembü hük nyalingngupai sheitü nyu. Ha 
shinei pe show, hatü yiü ngümshing lingtü halei shangdü vetüktü nyu. 
Hapheikü büpai ha kah phuoei shapü am kü phuoei shuohtü tailu kahmükei 
lüdai.  
34Mechem betjük vaümhen hepak ngoipa, büpai laophülei chongphobüthü 
hapa kah phuopü am touei büpalei phaihan yahhen shom.  
35Shejao kah phuopü ami büpalei chongphopüthü yepei hük kü üp, hük 
jütük, hatü hük kü yaongi shük. 
36Shao büpai lebü chongphobüthü sheleipü kao nyeishi shom, hatü hathüi 
jomphong kao aihük mü dük.  
37Shompülei büpai cheha kü payü dhüm shuohhen shei deihshi cheha shom.  
38Shejao mechem kah phuoei lingpü ami cheha eepa, jomi, “Mükjüp yahhen 
chehayü ha khih, kei, jeni büpa jütüktü büpalei mükjüp yahlangshah” shei 
etei.  
39Hanangkü jomi büpa yepei kah leipü müei daiyei jütük.  
40Shaang kah shembü shajü büpai kah phuopüthü kü mehe dükhen?  
41Jomphongi büpa kü, “Büpai hathü nemeipüthü lomoh-ei dihühen, hatü 
büpai hapa nyalingngupai kah betjük vaümpü hepak kü büpalei phaihan 
jiüshi shuohhen lebü kah phuopü am kü shuohtükhen” shei e. 
42Jisui jomphong kü, “Ammi Laihingei hapakei ne-ieangpü je?” “Shem 
vebüthüi mepa yaong nemei shei yaktük, hapa yaong shemshouk kü 
shongnyü yaong leipeih; hapayü Shembüpai dükpü khih, hatü hayü 
thamabenüng” shei e.  
43Hanangkü ngei am kü enyeih, Kahvang ongchingü am leipü yahlanghen 
hatü ongching shingvaishi betjük jükpüthü kü shuohtükhen. 
44Üpai hapa yaong shangkü vühen, khih mü nihdaihen, hatü üpa kü ha 
vühenshang büpa nihdaihen.  

45Mechem ngongchongthü hatü Pharisee ami ha shahlap danpa, büpai 
hapayü jomphong nang enyu khih shei nying.  
46Jomi büpa yephüei deih, shejao khongnyü kü nyem, mehenangkü 
nanglakthüi büpayü thibü hük shei ieyeilem.  

Mathi 22 

Yiükjing Mo-i Shahlappü 
(Lk. 14:15–24) 

1Shao chem Jisui jomphong kü shahlapi e:  
2Vangsho ongchingü ong hüki laophülei yeshang shingvaishi yiükjing mo 
ühpü leshi nyüke. 
3Büpai hapa mo kü omhen thongpü shennyakthü nyüknüng laophülei 
chongphobüthü shom, shejao jom nepei.  
4Shao büpai lebü chongphobüthü kü, “Nyükpüthü kü hapakei etuh: Veituh, 
ngei mo temtepih, ngei mohohbaong hatü nitshüpü mohoh chehathü jütepih, 
hatü lemphü temei nyüpeih; yiükjing molei peikei” shei ehen shom. 
5Shejao mo kü nyükpüthüi mong neshuoh-i lüdaikem; hükü kahlei, hükü bhei 
leih lüdai,  
6hatü aopüthüi büpalei chongphobüthü yepei üp, haneiyü jütük.  
7Ongpa mongshih. Büpai veshanthü shomei shennyak jüpüthü jütük, hatü 
jomei chingnyü awi haptük.  
8Hapheikü büpai chongphobüthü kü, “Yiükjing mo temteke shejao ngei 
nyükpüthü neshangang.  
9Hanangkü chingshongei daituh, hatü ammi heüpü peü yiükjing molei nyükei 
leikei” shei e.  
10Hathü chongphobüthü chingshongei daiyei jomi heüpü nemeipü meipü peü 
nyükei lei, hatü yiükjing moshemü yeni mateke.  
11Shejao mechem ongpai yenpathü kü veihen peipa, büpai shennyak hük 
yiükjing ow ne-owi ee,  



2123 

 

 
   Daülangpü Laihing 

© 2005, Bible Society of India. 
 

 
 

 

12hatü büpai büpa kü e, “Küphü, nüng hatouei yiükjing mo ow ne-owi mekei 
shüpa?” shei e, hatü büpai shah ne-e-i nyu.  
13Hahepak kü ongpai chongphobüthü kü, “Büpa lakhila shatü shangmang kü 
chingdaüei shüktüktuh, halei theppü hatü bha vükpü nyuhen.  
14Mehenangkü longi nyüknyeih, shejao maani mon jenyeih.”  

Lat Shuohhen Nang Phepü 
(Mk. 12:13–17; Lk. 20:20–26) 

15Hapheikü Phariseethü daiyei büpai epü shah kü büpa manhühen 
shingvaishi phaüshah show.  
16Hanangkü jomi büpa touei jomei nanglomthü Herodei nanglakthü mü 
shomei e, “Nyuhbü, nüngü longi shahhing epü shennyak, hatü shahhing aimü 
Kahvangei lem nyuhnyüke, hatü üpa kao dhüm neshuoh-i nenyunyu; nüngi 
shennyakthü kü baong hanei nenonyu.  
17Nüngiyao mehe deihnya, Ongpa kü lat shuohhenü jiüpü hi nejiüpa? Ha ham 
kü eshih” shei e.  
18Shejao Jisui jomei chudeih ten nyingei, “Ammi ngei kü mehekei doknya, 
amphong akhümmongümthü?  
19Lat shuohhen noteipü lop hushih” shei e, hatü jomphongi büpa touei poisa 
phahük yah-ei dei.  
20Hahepak kü büpai jomphong kü, “Hayü üpalei shangjing bakpa hatü üpalei 
men nyangpü khih?” shei phe.  
21Jomi, “Ongpalei” shei e. Hahepak kü büpai jomphong kü, “Ongpa kü 
shuohhen jiüpü ongpa kü yah-eishuoh, hatü mehe Kahvang kü shuohhen jiü, 
ha Kahvang kü yah-eishuoh” shei e. 
22Mechem jomi ha danpa thama, hatü jom büpa tuhtü lüdai.  

Yangei Leihen Nang Phepü 
(Mk. 12:18–27; Lk. 20:27–40) 

23Ha nyih-üng Sadduke am hanei büpa touei, “Dipü kübü yangei neleinyih” 
shei eshi peiyei büpa kü,  

24“Nyuhbü, Mosai, ‘Shennyak hük hapeü neshiüi didaijema, hapa vaümnyü 
mü chenaüi shem yemtuh, hatü chejei shing hapeü bühhütuh’ shei eteke.  
25Shaang jom jeihinaü jom nyet nyuteke. Behepai pinnyü yah shejao hapeü 
netuh-i di, hatü chenyüha chenaü kü tuhphong.  
26Nyipabü kao hapakei vam, jempabü kao hapakei vamei shaei nyetpabü 
thahteke.  
27Shomshi hapa nyühayao didai.  
28Shejema, yangei leipü nyih kü pinnyü-ü jom nyet khongkü üpalei nyüha 
vaihenang? Mehenangkü jom peüi pinnyü mü shem yemteke” shei phe.  
29Jisui jomphong kü, “Amphong nejiü; mehenangkü amphongi laihing 
nevaijü Kahvangei ngan nenying.  
30Mehenangkü yangei leipü hepak keyü jomphongü shem neyemhen nevaijü 
doi nedeishihhen, shejao vangsho phongshanthü kei nyuhen.  
31Dipü kübü yangei leipü nangkü Kahvangi,  
32‘Ngeiyü Abraham Kahvang, Isak Kahvang, hatü Jakob Kahvang. Büpayü 
didaipü Kahvang nevai, shejao vanyangyem Kahvang’ shei am kü mehe e, ha 
ne-ieangpü je?” shei eteke.  
33Mechem khongnyüi ha danpa, jomi büpai nyuhpü kü thama.  

Longpü Shahkungnyü 
(Mk. 12:28–34; Lk. 10:25–28) 

34Mechem Phariseethüi Sadduke am shah neleiaoki nentükpü khih shei 
danpa, jom chemi thaitü,  
35jomphong khong kü shahkung nyingpü hüki büpa kü dokei,  
36“Nyuhbü, Shahkungnyü kü peü mü longpü shahkungü mepaang?” shei phe.  
37Büpai büpa kü, “Nüngi Shembüpa, nüngei Kahvang kü nüngei mong 
kempai, nüngei laangha kempai hatü nüngei sholi kempai bamtuh.  
38Hapayü peü mü longpü hatü shongpü shahkung.  

39Hatü nyipabüyü ha hih: ‘Nüngi nüngei chingyowpa kü laophü kü kei 
bamtuh.’  
40Hapa shahkung nyi kü shahkungthü hatü thihivam shahthü peü shenshi 
nyüpeih” shei e.  

Messiah Jung Phepü 
(Mk. 12:35–37; Lk. 20:41–44) 

41Shaang mechem Pharisee am thaiyei nyupa, Jisui jomphong kü ha pheteke.  
42“Messiah nang amphongiyao mehe deihnya? Büpayü üpalei hapeüang?” 
Jomi büpa kü, “David ha” shei e.  
43Büpai jomphong kü e, “Shejema mekei etü Davidi Laangha homei büpa 
kü Shembüpa shei nyükei hapakei epa?  
44‘Shembüpai ngelei Shembüpa kü, nüngei vepathü nüngei la phangei 
mangtuh thahshi nüng ngelei lakdah philei uotuh’ shei e.  
45Davidi büpa kü Shembüpa shei nyükjema, mekei etü büpayü büpalei ha 
vaihenang?”  
46Üpaiyao büpa kü shahlei neaok nevaijü ha nyih pheikü üpaiyao büpa kü 
shah phehen mong nelong.  

Mathi 23 

Jisui Pharisee hatü Shahkung Nyuhbüthü kü Lohpü 
(Mk. 12:38–39; Lk. 11:43, 46; 20:45–46) 

1Hapheikü Jisui khongnyü hatü büpalei nanglomthü kü eteke. 
2Shahkung nyuhbüthü hatü Pharisee ami Mosalei uoshing kü uonyüke; 
3hanangkü jomi am kü mehe nyuh, ha düktuh, shejao jomi dükpükei tedük; 
mehenangkü jomi mehe nyuh, ha jomi nedüknyu.  
4Jomi nekoaokhen mü hanggo vihshi temtü ha mih kü kohünyüke; shejao 
jomi ha kohen jomei lakjaangiyao nehonghünyu.  
5Mih-i eehen shingvaishi jomi dou peü düknyüke; mehenangkü jomi jomei 
phaishuw pela longshi lingnyüke hatü ashakmai lushi ownyüke.  

6Jomi mohitap kü dhüm kohpü uoshing hatü Sinagoglei meipü uoshing kü 
uohünyüke,  
7hatü bhei leihshingei peüi selam shihhah-ei, hatü nanglak peüi jom kü, 
“Nyuhbü” shei nyükhahhünyüke.  
8Shejao amphong kü, “Nyuhbü” shei nenyükhen; mehenangkü amphongei 
nyuhbü hük nyüpeih, hatü amphong peü nyinghahpü am.  
9Amphongi kahdoknyülei üpa kao opa shei tenyük; mehenangkü ammei Pa 
hük vangsholei nyüpeih.  
10Nevaijü amphongi üpa kao, “Nyuhbü!” shei tenyük; mehenangkü ammei 
Nyuhbü hük nyüpeih, büpayü Messiah.  
11Amphong khongkü peü mü longpeyü aa leihen.  
12Üpai laophü nyingi longpü leihenshang maanpü leihen, üami laophü nyingi 
maanpü leihenshang, longpü vaihen.  

Jisui Akhümmong-üm Nyonghünyeih 
(Mk. 12:40; Lk. 11:39–42, 44, 52; 20:47) 

13Am akhümmong-üm shahkung nyuhbü hatü Phariseethü, onyükei! 
Mehenangkü ammi shennyakthü neshühahhen mü vangsho ongching 
küptüknyüke, hatü am nyingiyao halei neshünyu, hatü mih shühenao 
nehannyu.  
14Akhümmong-üm shahkung nyuhbü hatü Phariseethü, onyükei! Mehenangkü 
ammi vaümnyülei shem bomei yahnyüke, hatü mih-i eehen shingvaishi 
luangi phopnyüke. Hanangkü am nyeinya mangpü hanghi danghen.  
15Akhümmong-üm shahkung nyuhbü hatü Phariseethü, onyükei! Amphongi 
shennyak hük Jehoda am leihühen shingvaishi yungching homei kahmük 
kemeilei kamteinyüke, hatü mechem hapakei lepei leihen, ammi am keiha 
büpa shingnyi nyeishi molo awlei ha leitüknyüke.  
16Mükphüngpü lem mübüthü, onyükei! “Hanei ami phopshem men kü 
vangjema meheyao nevai; hanei ami phopshem leipü hon nangkü vangjema, 
hapa vangpai büpa kü shashi nyüke” shei amphongi enyüke. 

17Amphong mükphüngpü ngapathü! Hon daülangi leihüpü phopshem hi hon 
longpüang?  
18“Üami moidü men kü vanghen, meheyao nevai, shejao moidülei haüpü 
thintho men kü vangjema hapa vangpai shashi nyüke” shei amphongi 
enyüke.  
19Am meshük mükphüngpaang! Thintho daühüpü moidü hi thintho 
longpüang?  
20Hanangkü üami moidü men kü vangnya, moidü hatü haleipü lemphü men 
kü vangnyeih.  
21Üami phopshem men kü vangnya, phopshem hatü halei nyupü Kahvang 
men kü vangnyeih;  
22hatü üami vangsho men kü vangnya, Kahvang ong uoshing hatü halei 
uopüba men kü vangnyeih.  
23Akhümmong-üm shahkung nyuhbü hatü Phariseethü, onyükei! Mehenangkü 
amphongi haohilai eheni napa, nemha, nemnyü kübü ankhong shuohnyüke, 
shejao hapa mü vihpü shahkung eheni, shahhing, phahji, hatü hinglempü 
hathü nedüki yaktüknyüke. Lebüthü ne-amtüki ammi hathü dükhen vaipeih.  
24Amphong mükphüngpü lem mübüthü! Amphongi yiüji-ouha neshühen 
shangmü küptüknyüke, shejao ut lühtüknyüke.  
25Akhümmong-üm shahkung nyuhbü hatü Phariseethü, onyükei! Amphongi 
nükshung pati shakdok vaütüknyüke, shejao mongeiyü hahnempü hatü mang 
doui maei nyüke.  
26Am mükphüngpü Phariseethü! Shongei nükshung pati mong shong 
vaütüktuh; shejüang shakdokao daüdaihen.  
27Akhümmong-üm shahkung nyuhbü hatü Phariseethü, onyükei! Amphongü 
mahngchong shola kei veiheni shakdokü nethe meishi, shejao mongeiyü 
mahng vang hatü mahngshie-i maei nyüke.  

28Hapa keiha amphongao mih-i veiheni shakdoki daülangpü am keiha, shejao 
mongeiyü akhümmong-üm hatü mangi maei nyüke.  

Jisui Jom Hanghihen Jung Enyüke 
(Lk. 11:47–51) 

29Akhümmong-ümpü shahkung nyuhbü hatü Phariseethü, onyükei! Ammi 
thibüthülei mahngchong hatü daülangpüthülei wo kü ow temnyüke,  
30hatü ammi, “Hamei bühipathülei nyih kü ham nyulangmeyü thibüthü jüpü 
kü hean neyahhah shepeih” shei enyüke. 
31Hapakei am nyingi ammü thibüthü jüpüthülei hühihathü hih shei denpü 
shuohnyüke.  
32Shejema ambü ampa ami pangei tuhpü mang lomei düktuh.  
33Amphong biüthü, hatü biüei hapeüthü! Molo aw kü shukhen kübü am 
mekei yangaokhen?  
34Hanangkü ngei am kü thibüthü, nyingpühingpüthü hatü shahkung 
nyuhbüthü shomphahen; ha khong kübü hanei ammi jühen, shophang kü 
aphen, hatü hanei Sinagoglei üphen, hatü jila hük kübü hük shei changteiyei 
anghen, 
35shejüang kahdok shak kü daülangpüthülei iy yenpü am shak kü nyuhen; 
Abel kübü heihdaipü phopshem hi moidü nyi aa kü ammi jüpü Barakhiahlei 
cheha Zekhariahlei iy thahshi nyuhen.  
36Hingmei ngei am kü enyeih, ha peü hapa denhivan kü vamhen.  

Jerusalem kü Mahng Theppü 
(Lk. 13:34–35) 

37Jerusalem, Jerusalem, am touei shompü thibüthü yaongi shükei jütükpü 
chingnyü! Ounyüi laophülei ouhathü pinnyülei yangkaok phangei thaipükei 
ngei ammei hapeüthü thaihen meshükpa kentepa, shejao ammi ha nemong!  
38Veituh, ammei phopshem am touei lavüngtoiyei tuhphünyeih.  
39Ngei am kü enyeih, “Shembüpalei men kü üpa peinya, büpa moihiman” 
shei mang-e thahshi amphongi ngei ne-eepih.  

Mathi 24 

Phopshem Manghen Nang Epü 
(Mk. 13:1–2; Lk. 21:5–6) 

1Jisu phopshem leipü vamei lüdai-i nyushingkü büpalei nanglomthüi büpa kü 
phopshem huhen pei.  
2Hahepak kü büpai jomphong kü, “Amphongi hathü peü eenyüla? Hingmei 
ngei am kü enyeih, yaong hükao hük shangkü haüshi nenyuhen; peü noei 
shüktükkemhen” shei e.  

Den Dohhen Nyangeihepü Nang 
(Mk. 13:3–13; Lk. 21:7–19) 

3Mechem büpa Olive Kahshangei uoshi nyupa, nanglomthü mon lomei büpa 
touei peiyei, “Nüng yiükahen nyangeihepü hatü kahdoknyü den dohpü mekei 
hatü mechem nyukahen ha ham kü eshih” shei e.  
4Jisui jomphong kü e, “Amphong üpayao lemnyongei nedaihen lituh. 
5Mehenangkü longshi shing ngelei men kü, ‘Ngeiyü Khrista’ shei eshi 
peikahen hatü hathüi longshi shing lemnyongei mülanghen.  
6Amphongi vehok hokpü ngeü hatü vehok shahjang danhen; shejao am 
mongteshang; mehenangkü hayü vamküshasha, shejao dohpü ngoihen shao-
üng nyüpeih.  
7Mehenangkü jati jat khüei, hatü ongchingi ongching khüei yaonghen, hatü 
shing peü philei shaühile hatü pedi vükpü nyukahen.  
8Shejao hathü peü shangponghen pangpü mon.”  
9Hahepak kü amphongü shüveihen shingvaishi lanei shuohtükhen, hatü am 
jütükhen, hatü ngelei men kü jat peüi am kü jiühitphahen. 
10Hahepak kü longshi shing huluh shuohtü dohen, hatü jom hüki hük 
yuteihen hatü jiühitteihen.  
11Shahshem thibüthü longi vamhen hatü longshi shing lemnyongei 
mülanghen.  
12Shahkung mangpü ahdaipü nangkü bampü vüngmaki leidaihen.  

13Shejao üpai dohpü thahshi nenhen yemleihen.  
14Hatü hapa ongching shahjangmei kahdoknyü peü lemei denpü hük vaishi 
jatthü peü kü chongvenhen; hapheikü dohpü ngoikahen.  

Nyempühanpü Jiühitnalai 
(Mk. 13:14–23; Lk. 21:20–24) 

15Hanangkü Daniel thibüi epü keiha mechem amphongi daülangpü shingei 
nyembenüng jiühitnalai yaongshi eehenshang (iepüthüi ha nyinghahtuh),  
16Judealei nyupüthü kahshangthülei nyaidaituh;  
17shem adokei nyupü shennyaki shem leipü dou yahnüng teshü;  
18kahlei nyupü shennyaki bhagthuh yahnüng telei.  
19Hathü nyih kü büm nekongi nyupü hatü naüja nyupü nyüthü onyükei!  
20Amphong nyaipü ünyü hepak nevaijü Sabbath nyih nejiühen phoptuh.  
21Mehenangkü hapa hepak keyü kahdoknyü chongpanghinüng shaang 
thahshi kü mechemao hapakei nenyupü hatü mechemao hapakei nenyukahen 
shanghah hük nyuhen.  
22Hathü nyih shoh-ei neleilangmeyü üpayao neyangaokhen vaipeih, shejao 
jelangpüthülei men kü hapa nyih Kahvangi shohtükpeih.  
23Hahepak kü hanei ami amphong kü, “Veituh, Khrista hatouei nyüke!” 
nevaijü, “Büpa antolei nyüke!” shei ephüjü ha kü hingtelem. 
24Mehenangkü shahshem khristathü hatü shahshem thibüthü vamkahen hatü 
nyangeihepü hatü yashanyale douthü dükei longshi shing lemnyongei 
mülanghen; aokjema jelangpüthüao lemnyongei mülanghen. 
25Yeihshi ngei am kü ha etepih, nyingtuh.  
26Hanangkü hathüi nüng kü, “Veituh, büpa jahpanei nyüke” shei ephüjü am 
halei tedai. Jomi, “Büpa mongpa dungei nyüke” shei ephüjü ha kü hingtelem.  
27Mehenangkü heongphi leipü klang nyepei heshü thahshi vangngaipü keiha 
Shennyak Ha peipü nyuhen.  
28Melei mahng nyu, halei langdathü thaiyei nyunyeih.  

Shennyak Ha Yiühen Nang 
(Mk. 13:24–27; Lk. 21:25–28) 

29Hathü shangpongpü nyih peihhinüng vanghenyü manghdaihen, hatü 
lennyüi vangngai neshuohhen; hatü vangsho leipü lithathü vüdaihen, hatü 
vangsho nganthü jenhen.  
30Hahepak kü Shennyak Ha nyangeihepü phumshangei vamhen, hatü 
kahdoknyü jatthü peü thephen. Jomi Shennyak Ha vangsho phumthü 
shangkü uotü ngan hatü müknyinshekhang longpü kü yiüpü eehen,  
31hatü büpai laophülei vangsho phongshanthü amit ngeü longpü mü shomei 
büpai jelangpüthü kahdok vaungjung aliphen kübü, hatü vangsho jung hük 
kübü hük dohpü thahshi thailanghen.  

Adhapüi Lappü 
(Mk. 13:28–31; Lk. 21:29–33) 

32Adhapü kübü amphongi ha nyingtuh: Mechem adhapü kü nien neenei 
phenlak vampü eehenshang shao yopailei ngoikünyüke shei nyingnyüke.  
33Hapa keiha mechem ammi hathü douthü vamei eehen, büpa yopailei, 
heiüng shem shadenei nyüke shei nyingtuh.  
34Hingmei ngei am kü enyeih, hathü peü mangpeih thahshi hapa denhivan 
peih-ei nedaihen.  
35Vangsho hatü kahdok peihdaihen, shejao ngelei shah nepeihdaihen.  

Thaeimaei Nyuhen Epü 
(Mk. 13:32–37; Lk. 17:26–30, 34–36) 

36Shejao hapa nyih hatü hepak jung Opa mü lenei üpaiyao nenying; vangsho 
phongshani nevaijü Ha-iyao nenying.  
37Mehenangkü Noahlei nyih kü keiha Shennyak Ha peipeyao nyuhen.  
38Mehenangkü hathü nyih kü Noah-i jahaslei mangshü thahshi bünghiyang 
lemshekü hah-ei yingei yiükyah lashomei nyuteke,  
39hatü yung longei jom mangphonglang thahshi jomi meheyao nenying; hapa 
keiha Shennyak Ha peipü nyuhen.  
40Hahepak kü shennyak nyi kahlei nyuhen; hük yahlangtü hük tuhphonghen,  

41nyüha nyi hah shüei nyuhen; hük yahlangtü hük tuhhen.  
42Hanangkü thaeimaei nyutuh; mehenangkü mehe nyih 
ammeiShembüpa yiükahen ammi nenying.  
43Shejao ha nyingtuh: Shem shembüi mepa hepak kü gühpa peihen ha 
nyingei nyulangmeyü büpa neshi-i nyuhen, hatü shem mangei gühpa 
neshühen vaipeih. 
44Hanangkü amphongao temei nyutuh; mehenangkü nedeihpü hepak kü 
Shennyak Ha yiükahen.  

Hinglempü Nevaijü Hingnelempü Chongphobü 
(Lk. 12:41–48) 

45Shejema hingmeipü hatü kon kohpü chongphobü üpaang? Büpayü shembüi 
laophülei shem leipü lebü chongphobüthü shak kü hepak jiüshi hahying 
hanei shuohhen shembü shaei tuhpüba hih.  
46Shembü nyokei leishingkü dou dükei nyupü chongphobüyü moihiman.  
47Hingmei ngei enyeih, büpai büpalei mopthü peü kü veihen hük jeyei 
tuhhen.  
48Shejao nemeipü chongphobüi, “Ngelei shembü hepak luangi nyutü 
leikahen” shei eshi,  
49büpai jempü chongphobüthü kü üpei, yiü chokpüthü mü hah-eiyingei 
nyujema,  
50nyih hük hapa chongphobülei shembü büpai deih-ei nedangpü nyih hatü 
hepak kü nyokei leihen.  
51Shembüi büpa khih mü dehtükhen hatü akhümmong-ümpüthü mü 
shüktükhen; halei theppü hatü bha vükpü nyuhen.  

Mathi 25 

Yiükjingpü Nela An 

1Hahepak kü vangsho ongchingü nela an awdük notü yiükyahpa ombaong 
daipü leshi nyukahen.  

2Jom ngayü nelipü hatü jom ngayü kon kohshi nyuteke.  
3Nelipü jom ngayü awdük yah shejao awyung neko; 
4shejao kon kohpüthüi awdük mü awyung nyeinya koteke.  
5Shaang yiükyahpa pheipü nangkü jom peü mükngüh dhaongei shiteke.  
6Shejao vangnyak jiam kü, “Veituh, yiükyahpa peiteke! Büpa mü pongteinüng 
peikei” shei len.  
7Hahepak kü nelathü peü paoei jomei awdük hapteke. 
8Nelipüthüi kon kohpüthü kü, “Ammei awyung hamphong kao hanei yahshih; 
mehenangkü hamei awdük metdainyüke” shei e.  
9Shejao kon kohpüthüi, “Jen peü shingvaishi awyung changshi neshiüpih; 
yupü shingei daiyei ammi laophü shing shakhahtuh” shei e.  
10Mechem jomphongi ha shaknüng lüdaipa, yiükyahpa pei, hatü üam temei 
nyu, büpa mü yiükjing molei dai, hatü sha küplang.  
11Shomshi nelipü nelathüao leiyei, “Shembü, shembü, hamphong kao sha 
apshih” shei e. 
12Shejao büpai, “Hingmei ngei am kü enyeih, ngei amphong nenying” shei 
jangei e.  
13Hanangkü thaeimaei nyutuh; mehenangkü amphongi nyih hatü hepak jung 
nenying.  

Chongphobü Jemi Shahlappü 
(Lk. 19:11–27) 

14Shao hapayü shennyak hük yen kü dainüng kü laophülei chongphobüthü 
nyükei büpalei mop kü veihen hanei shuohpü leshi nyüke.  
15Hük kü büpai phaihan haja nga, hük kü haja nyi, hatü hük kü haja hük shei 
laophüi aokhen aimü shuohtü büpa lüdai.  
16Phaihan haja nga dangpü shennyaki ha yah-ei daiyei bhei leih-ei shao haja 
nga üei latteke.  

17Hapa keiha phaihan haja nyi dangpü shennyakiyao shao phaihan haja nyi 
üei lat.  
18Shejao üpai phaihan haja hük dang, ha yah-ei daiyei kahsha shotü hapa 
shembülei lop jophong.  
19Hepak longi angtü chongphobüthülei shembü lei, hatü jomphong mü hapa 
lop hengteke.  
20Hahepak kü phaihan haja nga dangpü shennyaki shao phaihan haja nga 
nyeinya ütü peiyei, “Shembü, nüngi ngei kü phaihan haja nga yahphopeih; 
veituh, ngei shao nyeinya phaihan haja nga dapeih” shei e.  
21Büpalei shembüi büpa kü, “Meiteke, meipü hatü monglemaokpü 
chongphobü; nüngi maanpü dou kü monglemaokshi nyuteke, ngei nüngü dou 
longi kü shembü vaihühen; nüngei shembü mongongpü touei shütuh” shei e.  
22Hapheikü phaihan haja nyi dangpü shennyakao heih-ei, “Shembü, nüngi 
ngei kü phaihan haja nyi yahphopeih; veituh, ngei shao nyeinya phaihan haja 
nyi dapeih” shei e. 
23Büpalei shembüi büpa kü, “Meiteke, meipü hatü monglemaokpü 
chongphobü; nüngi maanpü dou kü monglemaokshi nyuteke, ngei nüngü dou 
longi kü shembü vaihühen; nüngei shembü mongongpü touei shütuh” shei e.  
24Hapheikü phaihan haja hük dangpü shennyakao peiyei, “Shembü, nüngü 
ahshi-üng mangpü shennyak, nüngi melei neshei haleipü vetnyeih, melei 
nehai, haleipü thainyeih shei ngei nying. 
25Hanangkü ngei nyemei deihpü nangkü daiyei nüngei lop kahshalei joei 
tuhpeih. Nüngei lopü ha khih” shei e.  
26Shejao büpalei shembüi, “Nüng nemeipü hatü nehetpü chongphobü! Ngei 
melei neshei haleipü vetnyeih, ngei melei nehai, haleipü thainyeih shei nüngi 
nying.  
27Shejema nüngi ngelei lopü lop nopü am kü shuohhen vaipeih, hatü ngei 
nyokei leishingkü ngelei lop mü bhüpü danghen vaipeih.  

28Hanangkü büpa leipü lop yahlangtuh hatü phaihan haja an nyupüba kü 
shuohtüktuh.  
29Mehenangkü üami ang, hathü kü nyeishi shuohhen hatü changshi anghen, 
shejao üam ne-ang, jomi maani angpao yahlanghen.  
30Hapa yahlak neshiüpü chongphobüyü chingshelei shangmang kü 
shüktüktuh; halei theppü hatü bha vükpü nyuhen” shei e.  

Dohpü Shahphenpü 

31Mechem Shennyak Ha müknyinshekhang kü vangsho phongshanthü peü 
büpa mü yiühen, hahepak kü büpa müknyinshekhang ong uoshing kü uohen.  
32Jatthü peü büpa touei thaihen, hatü mi yombüi mi khong kübü yumthü 
khaattükpükei büpai nanglakthü hük kübü hük shei hantükhen,  
33hatü büpai mithü lakdah philei, hatü yumthü laknyong philei tuhhen.  
34Hahepak kü ongpai büpalei lakdah philei nyupüthü kü, “Peikei, amphong 
Opai moihimanpüthü, kahdoknyü chongnyiam lingshingkü am shing tempü 
ongching mükjüp yahtuh;  
35mehenangkü ngei aeiyei nyushingkü ammi ngei kü hahhen shuoh, ngei 
yung leyei nyushingkü ammi ngei kü yinghen shuoh, ngei yenpa kei 
nyushingkü ammi ngei mongongshi yah;  
36ngei bümkong nyushingkü ammi ngei kü ashakviha shuoh, ngei tüngei 
nyushingkü ammi ngei kü jung, ngei khoklatei nyushingkü ammi ngei kü 
thümpeih” shei ehen.  
37Hahepak kü daülangpüthüi büpa kü, “Shembüpa, mechem hami nüng aeipü 
eeyei hahhen shuohpa, nevaijü nüng yung leyei nyushingkü yinghen lemhük 
shuohpa?  
38Hatü mechem hami nüng yenpa kei eeyei mongongshi yahpa, nevaijü 
bümkong eeyei nüng kü ashakviha shuohpa?  
39Mechem nüng tüngpü eeyei nevaijü khoklatei küpshi eeyei nüng kü 
thümpa?” shei ehen.  

40Ongpai jomphong kü, “Hingmei ngei am kü enyeih, amphong maanpü 
ngelei jeihinaüthü kü mepa ammi düktepa, hayü ngei kü dükpeih” shei jangei 
ehen.  
41Hapheikü büpalei laknyong philei nyupüthü kü, “Amphong thaüvaü 
hetdaipüthü, ngei toueipü lüdaituh, hatü kahshih hatü büpalei phongshanthü 
shing tempü nedohnetenpü awlei shütuh;  
42mehenangkü ngei aeiyei nyushingkü amphongi ngei kü hahhen neshuoh, 
ngei yung leyei nyushingkü yinghen meheyao neshuoh;  
43ngei yenpa hük kei nyu, shejao ammi ngei mongongshi neyah, bümkong 
nyushingkü amphongi ngei kü ashakviha neshuoh, tüngei hatü khoklatei 
nyushingkü ammi ngei kü nethüm” shei ehen. 
44Hahepak kü jomphongiyao jangei, “Shembüpa, mechem hamphongi nüng 
aeiyei, yung leyei, yenpa kei, bümkong, tüngei nevaijü khoklatei nyupü eetü 
hami nüng kü nejungpa?” shei ehen.  
45Hahepak kü büpai jomphong kü, “Hingmei ngei am kü enyeih, hathü 
khongkü maanpü hük kü ammi nedükpeyü ngei kü nedükpeih” shei ehen.  
46Hathüyü nedohnetenpü hanghi shingei shühen, shejao daülangpüthü 
vanyangyem touei shühen.  

Mathi 26 

Jisu Jühen Phaüshah Showpü 
(Mk. 14:1–2; Lk. 22:1–2; Jn. 11:45–53) 

1Mechem Jisui hathü peü eyei tempa, büpalei nanglomthü kü büpai, 
2“Nyih nyi pheikü Hompü Mo ngoikünyüke shei amphongi nyingei nyüke, 
hatü Shennyak Ha shophang kü aphen nangkü lanei shuohhen” shei e.  
3Hahepak kü ngongpathü hatü behethü ngongchong Kaiaphaslei shemei thai,  
4hatü jomphongi Jisu joei yepei jühen phaüshah showteke. 
5Shejao jomphongi, “Mo hepak kü payü neyepshah, hei nevaijema 
nanglakthüi mophicheü ngaikahen khih” shei e.  

Jisu kü Bethanylei Mainga-i Phupü 

(Mk. 14:3–9; Jn. 12:1–8) 

6Shaang mechem Jisu Bethanylei Simon ngombülei shemei nyupa, 
7nyüha hük phei longi wongpü vong büpü meli dük hük deiyei büpa haüdü 
touei uoshi nyushingkü ha yah-ei shangjing kü cheiteke.  
8Shejao mechem nanglomthüi ha eepa, jomphong mongshih-ei, “Mekei ha 
damtüknya?  
9Mehenangkü hapa meli lop longi kü yutü hapa lop taopathü kü shuohhen 
vaipeih” shei e.  
10Shejao Jisui ha nyingei jomphong kü, “Mehekei amphongi hapa nyüha 
mongshanghünya? Pinnyüi ngei kü doumei dükteke.  
11Mehenangkü taopathü am mü düngei nyukahen, shejao amphong mü ngei 
düngei nenyukahen. 
12Pinnyüi ngelei büm kü ha meli cheipai pinnyüi ngei mahng vühen shing 
temnyu khih.  
13Hingmei ngei am kü enyeih, kahdoknyü kempülei melei hapa shahjang 
meipü jung baonghen, pinnyüi mehe dük, ha pinnyü deih-ei dangei ehen” 
shei e.  

Judasi Jisu Yuhahhen Mongpü 
(Mk. 14:10–11; Lk. 22:3–6) 

14Hapheikü anpünyi khongkü hük, üpa kü Judas Iskariot shei nyüknya, büpa 
ngongpathü touei peiyei,  
15“Ngei amphong kü büpa lanei shuohjü ammi ngei kü mehe shuohhen?” shei 
e. Hanangkü jomphongi büpa kü ngin hapüan ieyei shuoh.  
16Hahepak kü pangei büpai Jisu luhen lem yemei nyu.  

Nanglomthü mü Hompü Mo Hahpü 
(Mk. 14:12–21; Lk. 22:7–13, 21–23; Jn. 13:21–30) 

17Daw Neshihpü Aan Mo shongpü nyih kü nanglomthü Jisu touei peiyei, 
“Hami nüng shingvaishi Hompü Mo metouei temhahhünya?” shei phe.  

18Büpai, “Chingnyülei peiyei shennyak hük kü, ‘Nyuhbüi enyüke, ngelei 
hepak ngoiteke, ngelei nanglomthü mü ammei shemei Hompü Mo 
hahhünyüke shei büpa kü etuh’ ” shei e.  
19Hanangkü Jisui nanglomthü kü epükei dük, hatü jomphongi Hompü Mo 
temteke.  
20Mechem om dhüpa, büpai anpünyi mü chemi uo;  
21hatü mechem jomphong hahyingei nyupa, büpai jomphong kü, “Hingmei 
ngei am kü enyeih, amphong khongkü hüki ngei luhahhen” shei e.  
22Ha kü jomphong longi mongshang, hatü hük pheikü hük shei büpa kü, 
“Hingmei ngei vaila Shembüpa?” shei phe.  
23Büpai, “Üpa ngei mü nükshung hük kü lak lünya, büpai ngei luhahhen.  
24Shennyak Hayü büpa nang nyangei nyupükei lüdaihen, shejao üpa homei 
Shennyak Ha luhahhenshang onyükei! Büpa shingvaishiyü nebühpü-üng 
meipüba” shei e.  
25Büpa luhahpü Judasi büpa kü, “Nyuhbü, hingmei ngei nevai je?” shei e. 
Büpai, “Nüngi eteke” shei jangei e.  

Shembüpa Mo 
(Mk. 14:22–26; Lk. 22:14–20; 1 Kor. 11:23–25) 

26Jomphong hahying shingkü Jisui aan hük yah, hatü moihiman pheikü büpai 
ha bhaok, hatü nanglomthü kü shuoh hatü, “Yahtuh, hahtuh, hapayü ngelei 
büm” shei e.  
27Hapheikü büpai shong hük yah, hatü menvih shuohtü büpai jomphong kü 
shuoh-ei, “Am peüi ha kübü yingtuh;  
28mehenangkü hapayü longshi shing mang tükpü danghen shingvaishi haipü 
vangteishuwteipü ngelei iy.  
29Ngei am kü enyeih, Opalei ongching kü amphong mü nyalingngupai yiü ja 
yinghen nyih mangngoi thahshi ngei amphong mü hapa nyalingngupai yiü 
nenyinghen.”  
30Jomphongi kesho hük loktü Olive Kahshangei aong.  

Peteri Jisu Nelahpü 
(Mk. 14:27–31; Lk. 22:31–34; Jn. 13:36–38) 

31Hapheikü Jisui jomphong kü, “Sheya am peü kemei ngei yakphonghen; 
mehenangkü ha nyangei nyüke: ‘Ngei mi yombü kü bheihen, hatü mi khong 
yandaikemhen.’  
32Shejao ngei yangei leipheikü ngei am shekü Galilei heihhen” shei e. 
33Peteri büpa kü, “Peüi nüng yakphongjao ngei nüng neyakphongpih” shei e.  
34Jisui büpa kü, “Hingmei ngei nüng kü enyeih, sheya-üng ou gashekü nüngi 
ngei jempa nelah-aokpih” shei e.  
35Peteri büpa kü, “Ngei nüng mü dihen mü vamjao ngei nüng 
neyakphongpih” shei e, hatü nanglomthü peüi hapakei khan e.  

Jisui Gethsemanelei Phoppü 
(Mk. 14:32–42; Lk. 22:39–46) 

36Hapheikü Jisui Gethsemane shei epü shing hükei jomphong mü dai, hatü 
büpai nanglomthü kü, “Ngei antolei phopnüng heihdainyeih; amphong 
hatouei uoshi chongkei” shei e.  
37Büpai Peter hatü Zebedeelei cheha nyi müei dai, hatü mongshangei 
shangponghen chongpang. 
38Hahepak kü büpai jomphong kü, “Ngei dihen mü ahshi-üng 
mongshangnyüke; ngei mü hatouei neshi-i uoshi chongkei” shei e.  
39Maani yanei heihtü büpa kahdokei lemei shatü, “Opa, aokjema hapa 
shanghah yungshong ngei kübü yahlangshih, shejao ngei mongpü nevai, 
nüngi mongpü vaituh” shei phopei e.  
40Hapheikü büpa nanglomthü touei leijashingkü jom peü shishi chongjateke; 
hanangkü büpai Peter kü, “Ngei mü ghonda hükao yemmü nenyuaokpü je?  
41Yemmü nyutuh, hatü dokpü kü nevühen phoptuh; laangha payü 
monghumnyüke, shejao phai kü wong nekoh-ang” shei e.  
42Shao büpa nyipabü daiyei, “Opa, ngei neyingpheikü hapa shanghah 
yungshong neyahlangaokjema nüngi mongpükei düktuh” shei phop. 

43Shao büpa leijashingkü jom peü shishi nyu; mehenangkü jomei mükdok 
vihdaitü nyuteke.  
44Hanangkü shao büpai jomphong tuhphongtü jempabü daiyei aihük shah 
eshi phop.  
45Hapheikü büpa nanglomthü touei leiyei jomphong kü, “Amphong shaang 
thahshi shiyei nyiumeinyu je? Veituh, hepak ngoikünyüke, hatü Shennyak Ha 
mangthülei lak kü lanei shuohtükteke. 
46Paotuh, jen daishah! Ngei luhahpüba hatouei peikünyüke!” shei e.  

Jisu Yeppü 
(Mk. 14:43–50; Lk. 22:47–53; Jn. 18:3–12) 

47Mechem büpa shah eyei nyupa, anpünyi khong kübü hük Judas pei. Büpa 
mü khongnyü longpü hük yanlu hatü miyaung notü ngongpathü hatü 
behethü khong kübü peiteke.  
48Shaang lupü shennyaki jomphong kü, “Ngei üpa kü ju kü jüpkahen, hapa 
shennyak yeptuh” shei nyangeihepü huhen etüktü nyu.  
49Judas laülüki Jisu touei heih-ei, “Nyuhbü, meishi nyute!” shei etü ju kü jüp.  
50Jisui büpa kü, “Küphü, nüngi mehe düknüng pei, ha düktuh!” shei e. 
Hahepak kü shennyakthü sheshalei heih-ei Jisu yepteke.  
51Ngangahük kü Jisu mü nyupü khongkü hüki yan tukei ngongchongei aa 
hükei dhaong lüktük.  
52Hahepak kü Jisui büpa kü, “Nüngei yan hülangtuh; üami yan mü yaongnya, 
yani mahhen.  
53Ngei Opa kü vangsho phongshan haja anpünyi mü nyeishi shomhen 
neyüaokhen shei ammi deihnyu je?  
54Shejao hapakei vamhen shei lai kü eyei nyupü mekei etü ha vamhenang?” 
shei e.  
55Hahepak kü Jisui khongnyü kü, “Amphongü gühpa hük kü keiha ngei 
yephen yan hatü miyaung noshi peiküpü je? Nyihjeih ngei phopshemei uotü 
nyuh-ei nyushingkü ammi ngei neyep.  

56Shejao hathü kemei thibüthü homei lai kü eyei nyupü jiühühen shingvaishi 
ha vampeih” shei e. Hahepak kü nanglomthü peü büpa yakphongtü nyaidai.  

Jisu Ngongchong Touei Yaongpü 
(Mk. 14:53–65; Lk. 22:54–55, 63–71; Jn. 18:13–14, 19–24) 

57Jisu yeppüthüi büpa Kaiaphas ngongchong touei müei dei; hatü büpalei 
shemei shahkung nyuhbüthü hatü behethü thaiyei nyu.  
58Shejao Peter payü khaatshi büpa phei müshi daiyei ngongchongei 
chingdung thahshi heih-ei hapa shahhidou mekei dohkahen shei veinüng 
mongei shüei veyombü mü uoshi nyuteke.  
59Shaang ngongpathü hatü shahtap kü uopüthüi Jisu jühen nangkü büpa 
khüei shahshem denpü yemei nyu; 
60shahshem denpü longi koei peijao jomi büpa nyonghühen mü meheyao 
nedang. Shomshi shennyak nyi peiyei,  
61“Hapa shennyaki, ‘Ngei Kahvangei phopshem bentü nyih jem kü veaokhen 
hih’ shei epeih” shei eteke.  
62Ngongchong yaongei, “Nüngi ha kü shahnyok neshuohhen je? Jomi nüng 
khüei denpü shuohpeyü mehe khih?” shei e.  
63Shejao Jisui jek neshei. Hahepak kü ngongchongi büpa kü, “Ngei nüngü 
vanyangyem Kahvang touei vanghünyeih, nüngü Messiah, Kahvang Ha 
vaijema hamphong kü eshih” shei e.  
64Jisui büpa kü, “Nüngiang eteke. Shejao ngei nüng kü enyeih, shaang mebü 
nüngi Shennyak Ha Jeiyongpalei lakdah philei uotü phum shangkü yiüküpü 
eehen” shei e.  
65Hapa shah kü ngongchongi büpalei ashak shaaktü, “Büpai eelanyüke! Jeni 
ha mü lenei mehe denpü nahen? Ammiyao shaang büpai eelapü danteke.  
66Ammei shahphen meheang?” shei phe. Jomphongi, “Büpayü dihen 
shangteke” shei jangei e.  
67Hahepak kü jomi büpalei dhe kü yu-opi shao, laki daüp hatü apteke.  
68Jomi büpa kü, “Messiah, nüng kü üppü üpa shangkü nyingei ekühü” shei e.  

Peteri Jisu Nelahpü 
(Mk. 14:66–72; Lk. 22:56–62; Jn. 18:15–18, 25–27) 

69Shaang Peter-ü chingshelei uoshi nyu. Chongphopü nela hük büpa touei 
heih-ei, “Galil am Jisu mü nüngao nyuhampeih” shei eshuohteke. 
70Shejao büpai jom peü touei, “Nüngi mehe jung enya, ngei nenyingang” shei 
e.  
71Mechem büpa shemshom touei vamjapa, lebü chongphobü nela hüki büpa 
eeyei pinnyü mü chemi yaongpüthü kü, “Hapa shennyakao Nazareth am Jisu 
mü nyuhampeih” shei e.  
72Shao büpai lah-ei, “Ngei hapa shennyak nenyingnyih” shei e.  
73Maani angpheikü chemi yaongpüthüi heih-ei Peter kü, “Hingmei nüngao 
hathü khongkü hük khih; mehenangkü nüngei shah-e ngeüshei-i hunyüke” 
shei e.  
74Hahepak kü büpai thaüvaühen pang, hatü büpai vangei, “Ngei hapa 
shennyak nenyingnyih” shei e. Hahepak kü ou gateke.  
75Hahepak kü Jisui büpa kü, “Ou gashekü nüngi ngei jempa nelah-aokpih” 
shei eshuohpü deih-ei dang, hatü büpa daiyei shahyaki thep.  

Mathi 27 

Jisu Pilat Touei Deipü 
(Mk. 15:1; Lk. 23:1–2; Jn. 18:28–32) 

1Dhom mü lomi ngongpa hatü behethü peü Jisu jühen nangkü chemi küpjan 
ling.  
2Jomi büpa shatü müei deiyei Pilat governor kü shuoh.  

Judas Dipü 
(P.Dou. 1:18–19) 

3Mechem Judas luhahbüi Jisu nyongtükpü eepa, büpa mong lepei hapa ngin 
hapüan ngongpa hatü behethü touei yah-ei pei.  
4Büpai, “Ngei daülangpü shennyak jühen luhahpai mang thahteke” shei e. 
Shejao jomphongi, “Hami ha mehe vaihen? Hayü nüng mong khihma” shei e. 

5Hapa ngin phopshemei shükphongtü büpa daiyei büpa nying bakla kü 
bheandai.  
6Shejao ngongpathüi, “Hapa ngin yah-ei phopshem lop tuhshingei jaohen 
shahkung kü nejiü; mehenangkü hapayü iy-i shakpü ngin” shei eteke.  
7Thaiyei eteitü jomi ha ngin yah-ei Kung am dipü mahng vühen mahngchong 
vaishi dük shükbülei kah shakteke. 
8Hanangkü hapa kah kü shinnyih thahshi “Iy Kah” shei nyüknyüke.  
9Hahepak kü mepa Jeremiah thibü homei, “Israel nanglakthüi büpa kü itpü 
bhei jomphongi ngin hapüan yah,  
10hatü Shembüpai ngei kü epükei jomi ha ngin dük shükbülei kah shakhen kü 
noteke” shei epü ha jiüteke.  

Pilati Jisu kü Shah Phepü 
(Mk. 15:2–5; Lk. 23:3–5; Jn. 18:33–38) 

11Shaang Jisu governor touei yaong, hatü governor-i büpa kü, “Nüngü Jehoda 
amei Ong je?” shei phe. Jisui, “Nüngi enyüke” shei e.  
12Shejao mechem büpa kü ngongpathü hatü behethüi nyonghüei thaüvaüpa, 
büpai shah neleitei.  
13Hanangkü Pilati büpa kü, “Nüng khüei jomi meshük nyonghüei thaüvaünya 
nüngi ha nedannyu je?” shei e.  
14Shejao büpai büpa kü shah phahükao neleishuoh; hanangkü governor longi 
thama.  

Barabbas hi Jisu? 
(Mk. 15:6–15; Lk. 23:13–25; Jn. 18:39—19:16) 

15Shaang mo hepak kü governor-i khoklatei küpshi nyupüthü khongkü khongi 
mongpü pahük vehen vanglem nyuteke.  
16Hahepak kü aung neleipü pahük meni, Barabbas khoklatei küpshi nyu.  
17Hanangkü jomphong thaipheikü Pilati jomphong kü, “Barabbas nevaijü 
Jisu, üpa kü Messiah shei nyüknya, jijinyi khongkü ngei üpa vephahenang?” 
shei phe.  

18Hapayü mükhakpü homei büpa yepei shuohpü khih shei büpai nyingdai.  
19Mechem büpa shahphenpü uoshingei uoshi nyupa, chenyüha-i büpa kü, 
“Hapa mang neshiüpü shennyak kü meheyao tedük; mehenangkü shinnyih 
ngei büpa nangkü mangh hük kü ngei longi shanghahpeih” shei shah shomei 
e.  
20Shejao ngongpathü hatü behethüi Barabbas vehen shejao Jisu jühen nangkü 
khong yawhlang. 
21Governor-i shao jomphong kü, “Jiji khongkü üpa ngei amphong kü 
vephahenang?” shei phe. Jomphongi, “Barabbas” shei e.  
22“Shejema Jisu üpa kü Messiah shei nyüknya, ngei büpa kü mehe dükhen?” 
shei Pilati jomphong kü phe. Jom peüi, “Büpa shophang kü aptuh!” shei e.  
23Hahepak kü büpai, “Mehekei, büpai mehe ten dükpa?” shei e. Shejao 
jomphongi nyeinya lenei, “Büpa shophang kü aptuh” shei e.  
24Hanangkü mechem Pilati meheyao nedükaokhen khih shei nyingpa, shejao 
mophicheü pangdainyu khih shei veiaokpa, büpai yung maani yah-ei khong 
touei lak hüh-ei, “Hapa shennyak dipü mang ngei nekohen; ammi mongpükei 
dükpü vaite” shei e.  
25Hahepak kü nanglakthüi dhao mü, “Büpalei iy ham hatü hamei hapeüthü 
shangkü nyemnyu!” shei e.  
26Hanangkü büpai Barabbas jom kü veshuoh, shejao Jisu kü bheitü büpai 
büpa shophang kü aphen lanei shuoh.  

Veshanthüi Jisu kü Yaüeilungpü 
(Mk. 15:16–20; Jn. 19:2–3) 

27Hapheikü governorlei veshanthüi Jisu müei governorlei ongshemei dei, 
hatü khong kemei büpa shonei thai.  
28Jomphongi büpalei büm-ow nyiuktüktü ashak hakla jeiyei owhü,  
29hatü hühthang yüpei athen kei lingtü büpalei shangjing kü thenshuoh, hatü 
jomi büpalei lakdah philei lenshuoh hük nohütü jomi büpa touei aümei shatü 
büpa kü yaüeilungei, “Jehoda amei ongpa den lushi nyutuh!” shei e.  

30Jomi büpa kü yu-opi shaoteke, hatü lenshuoh-i büpalei shangjing kü 
hatteke.  
31Büpa kü yaüeilungei epheikü, jomi büm-ow nyiuklangtü büpalei büm-ow 
owhü. Hapheikü jomi büpa shophang kü aphen müei dai.  

Jisu Shophang kü Appü 
(Mk. 15:21–32; Lk. 23:26–43; Jn. 19:17–27) 

32Jom daishingkü jomi Cyrene am shennyak hük Simon shei menpü heüteke; 
jomi büpa kü ha shophang paihen nyeanteke.  
33Mechem jomphongi Golgotha lappai, “Shangvang Shing” ngoipa,  
34jomi büpa kü yiü mü shahyak yung vuktü yinghen shuoh; shejao büpai 
jepei veitü ha neying.  
35Jomi büpa shophang kü ap, hatü jomi phongyomtü büpalei ashakviha 
hantei;  
36hapheikü jom uotü büpa kü veishi nyu.  
37Büpalei shangjing kü jomi büpa khüei, “Hapayü Jisu, Jehoda amei Ongpa” 
shei nyangtü büpa kü thenhü.  
38Jomi büpa mü gühpa nyi, hük lakdah philei hatü hük laknyong lemei ap.  
39Peihpü peüi ngaüm dhiyei büpa kü eela,  
40hatü “Phopshem mangtü nyih jem mongkü veaokhen shei epü-ü, laophü 
nying yangtuh! Nüngü Kahvang Ha vaijema shophang leipü shühkei” shei e.  
41Aihük mü ngongpathü mü shahkung nyuhbüthü hatü behethüi büpa kü 
yaüeilungei,  
42“Büpai mih yangnyüke; büpai laophüang neyangaoknyu. Büpayü Israel 
amei Ongpa; büpa shophang leipü shaang shühküjüang hami büpa kü 
hinglemhen hih.  
43Büpai Kahvang kü hinglemnyüke; shaang Kahvangi mongjema büpa 
nyemyangshuoh; mehenangkü büpai, ‘Ngeiyü Kahvang Ha’ shei epeih” shei 
eteke.  

44Büpa mü chemi shophang kü appü gühpa nyiyao aihük mü büpa kü yaüei e.  
Jisu Dipü 

(Mk. 15:33–41; Lk. 23:44–49; Jn. 19:28–30) 

45Haümhahphei kü om jem baji thahshi kahdoknyü peü manghdai. 
46Jem baji yangkü Jisui ngeüwong anei, “Eli, Eli, lama sabachthani” lappai, 
“Ngelei Kahvang, Ngelei Kahvang, mehekei nüngi ngei tuhphongnya?” shei 
eteke.  
47Mechem yopailei yaongpüthü hanei-i ha danpa, jomphongi, “Hapa 
shennyaki Elijah kü nyüknyüke” shei etei. 
48Jomphong khongkü hük mokei heih-ei mantem deiyei yiüji kü hüng, hatü 
lüng kü japtü anei büpa kü yinghen shuoh.  
49Shejao lebüthüi, “Temanghü, büpa yangnüng Elijah yiükülashang veishah” 
shei e. 
50Nyipabü Jisui ngeüwong anei vaütü ngüshom heyei mongdang shemmdai.  
51Hahepak kü phopshemei haenpü ashak sho kübü la laishi nyi anei shaakdai. 
Kahdoknyü jenteke hatü yaongnyüthü bhaodai. 
52Mahngchong shadenthü ap, hatü diyei nyupü daülangpü shennyakthü 
yangei lei.  
53Jomphong mahngchong leipü vam, hatü Jisu yangei leipheikü jomphong 
daülangpü chingnyülei dai hatü shennyakthü longi touei vamei hu.  
54Shaang mechem veshan kho hük shak kü mübü hatü büpa mü Jisu yomei 
nyupüthüi pedi vükpü hatü vampü douthü eepa, jom longi nyem hatü jomi, 
“Hingmei, büpayü Kahvang Ha vaipü khih” shei etei.  
55Tailuei veishi nyühathü longi nyu; jomphongü büpalei nadang kü sheühhen 
Galil leipü müei heihteke.  
56Jomphong khongkü Mary Magdalen hatü Jakob hi Joseph nyilei chenyü 
Mary, hatü Zebedeelei cheha nyilei chenyüao nyuteke.  

Jisu Mahng Vüpü 
(Mk. 15:42–47; Lk. 23:50–56; Jn. 19:38–42) 

57Mechem om dhüpa, Arimathea am shemmeipa hük Joseph shei mentü pei; 
büpayao Jisulei nanglom hük nyuteke.  
58Büpai Pilat touei peiyei Jisulei mahng yüteke; hahepak kü Pilati büpa kü ha 
shuohhen ngeükhüam shuoh.  
59Hanangkü Joseph-i mahng yah-ei hapa kü daülangpü nyemin ashaki jüm,  
60hatü ha yah-ei büpai yaong vaüpei lingpü mahngchong ja kü vüphong. 
Hapheikü büpai yaongba küpphongtü leidai.  
61Mary Magdalen hatü lebü Mary hathüyü mahngchong kü dangteishi uoshi 
nyuteke.  

Mahngchong Yompüthü 

62Nyihphei, lappai, Sabbath nyih ngongpathü hatü Phariseethü Pilat touei 
thaiyei,  
63“Longpüba, hapa peileipai yemmü nyushi, ‘Ngei nyih jem angtü yangei 
leikahen’ shei epü deih-ei dangnyüke.  
64Hanangkü nyih jem mangngoi thahshi mahngchong meishi yomhen 
shahkung shuohkütuh; hei nevaijema büpalei nanglomthü peiyei büpalei 
mahng güh-ei daiyei, ‘Büpa dipü leipü yangteke’ shei ekününg aokpeih, hatü 
shomshi peileipüang nemeipüba vaikahen” shei e.  
65Pilati jomphong kü, “Veshanthü müei daiyei ammi aokpü thahshi bhohingei 
yomhahtuh” shei e.  
66Hanangkü veshanthü mü jom daiyei mahngchong yaong kü füoshang 
shingei meishi yomteke.  

Mathi 28 

Jisu Yangei Leipü 
(Mk. 16:1–10; Lk. 24:1–12; Jn. 20:1–10) 

1Sabbath pheikü hatyang kü shongpü nyih dhom mü lomi Mary Magdalen 
hatü lebü Mary nyi mahngchong kü veinüng heih. 

2Ngangahük kü pedi longi vük; mehenangkü Shembüpalei vangsho 
phongshan hük vangsho leipü yiüei ha yaong ngowtüktü ha kü uoshi 
nyuteke.  
3Büpalei dhe klang kei, hatü büpalei ow shüdao kei shoshi nyu.  
4Büpa kü nyempai yombüthü kheüei mahng kei leidaikem.  
5Shejao vangsho phongshani nyüha nyi kü, “Anji tenyem; mehenangkü anjiyü 
shophang kü apei jütükpü Jisu yemnyu khih shei ngei nyingnyüke.  
6Büpa hamü nenyu; mehenangkü büpai epükei büpa yangei leidaiteke. 
Heihkei, büpa lempü shing kü veihümao.  
7Lomi daiyei, ‘Büpa yangei leidaiteke’ shei büpalei nanglomthü kü etuh, hatü 
büpayü am shekü Galilei daiteke; halei ammi büpa ponghen. Hapayü am 
shing ngelei shahjangmei” shei e.  
8Hanangkü jijinyi-i nyempü hatü mongong longpü mü shülangi mahngchong 
tuhtü lei, hatü büpalei nanglomthü kü ehen mokteke. 
9Ngangahük kü Jisui jiji mü pongei, “Selam!” shei e, hatü jiji büpa touei heih-
ei büpalei la kü shongtü khüm.  
10Hahepak kü Jisui jiji kü, “Tenyem, daiyei ngelei jeihinaüthü kü Galilei 
heihhen etuh; halei jomi ngei ponghen” shei e.  

Yombüthülei Shah-om 

11Mechem jomphong daiyei nyupa, yombü khongkü hanei chingnyülei shüei 
mehe vampa, ha peü ngongpathü kü ejateke.  
12Ngongpathüi behethü mü thaitü jomi yombüthü kü lop longi shuohhen 
küpjan temtei. 
13Jomphongi hathü kü, “Amphongi ham shidaitü büpalei nanglomthü nyak 
kü peiyei büpa güh-ei lüdaipeih shei etuh.  
14Governori ha danhen, hatü hami büpa kü yawhhen, shejüang amphong 
hanghi neponghen” shei e.  

15Hanangkü jomphongi lop yah-ei jom kü dükhen epükei shuoh, hatü hapa 
büshah shinnyih thahshi Jehoda am khongkü eteinyeih.  

Nanglomthü kü Kangpü 
(Mk. 16:14–18; Lk. 24:36–49; Jn. 20:19–23; P.Dou. 1:6–8) 

16Hapheikü nanglomthü jom anpühük Jisui jom kü daituh shei epükei Galil 
kahdok kahshangei dai.  
17Mechem jomphongi büpa eepa, jomi büpa kü khüm, shejao hanei am jü-ü.  
18Hahepak kü Jisui jomphong touei heih-ei e, “Vangsho hatü kahdoknyü kü 
ngan peü ngei kü shuohteke.  
19Hanangkü daituh, jatli peü nanglak leihütuh; Pa, Ha hatü Laangha 
Daülangpü men kü jomphong yung kü hüngtuh,  
20hatü ngei am kü epü lemphü dükhen jom kü nyuh-eishuoh, hatü kahdoknyü 
dohpü ngoishi ngei amphong mü düngei nyukahen.”  

Mark 

Mark 1 

Johan Baptükbüi Chongvenpü 
(Mt. 3:1–12; Lk. 3:1–18; Jn. 1:19–28) 

1Hapayü Kahvang Ha Jisu Khristalei shahjangmei chongpangpü nyüke.  
2Hapayü Isaiah thibüi nyangpükei chongpang: “Veituh, ngei ngelei shahjang 
kobü nüng shekü nüngei lem temhen shomnyeih;  
3jahpanei hüki lenpü ngeü: ‘Amphongi Shembüpalei lem temtuh, büpalei lem 
kangshangi lingtuh.’ ”  
4Hanangkü Johan baptükbüi jahpanei vamei mang tükpü danghen nangkü 
mong lepei yung kü hüngtuh shei chongven.  
5Judea kahmük hatü Jerusalem kübü nanglakthü peü büpa touei peiyei jomei 
mang lah-ei Jordan yungyenei baptük.  
6Shaang Johanü ut mum thuhtü, phaishuw shüngshep shep, hatü shouk hatü 
phaü nyahjiü hahteke.  
7Büpai, “Ngei mao wong kohpü hük ngei pheikü peikünyüke; ngei aümei 
shatü büpalei lathuhvü laihen dangkao ngei nechang.  
8Ngei am kü yungi baptükteke, shejao büpai am kü Laangha Daülangpai 
baptükphahen” shei e.  

Jisu Baptükpü hatü Dokpü 
(Mt. 3:13—4:11; Lk. 3:21–22; 4:1–13) 

9Hathü nyih kü Jisu Galil kahdok Nazareth leipü pei, hatü Jordan yungyenei 
Johani baptükshuoh.  
10Mechem büpa yung mongeipü vamjapa, vangsho jiam yamtü athuba keiha 
Laangha Daülangpü yiüei büpa kü bakpü büpai ee;  
11hatü vangsho leipü ngeü hük vamei, “Nüngü ngei bampü Ha; ngei nüng kü 
mong hahnyeih” shei e.  
12Ngangahük kü Laangha Daülangpai büpa jahpanei müei dei.  

13Büpa jahpanei nyih pinyi thahshi Kahshih-i dokei ang; hatü büpayü 
phaüyemthü mü nyu, hatü vangsho phongshanthüi büpa yomteke.  

Jisui Nyah Yeppüthü Nyükpü 
(Mt. 4:12–22; Lk. 4:14–15; 15:1–11) 

14Shaang Johan yepei khoklatei tuhpheikü Jisui Galilei Kahvangei 
shahjangmei chongvenei pei,  
15hatü, “Hepak ngoiteke, hatü Kahvang ongching yopailei nyüke; mong lepei 
shahjangmei kü hinglemtuh” shei e.  
16Jisui Galil yungching phungei daishingkü büpai Simon hatü chenaü Andrew 
jiji yungchingei shang shepei ee; mehenangkü jijiyü nyah yeppü am nyuteke.  
17Jisui jiji kü, “Ngei phei mükei hatü ngei anjiyü shennyak yeppü am 
leihühen hih” shei e.  
18Shüshülangi jijinyi-i shang tuhphongtü büpa phei mü.  
19Büpa ajüki yanei heihjü büpai Zebedeelei cheha Jakob hatü chenaü Johan 
nyi ailei uoshi shang temei ee.  
20Büpai jiji eehinüng jiji kü nyük, hatü jiji-i chepa Zebedee, hatü nanglat 
shanpü shennyakthü ai mongei tuhphongtü büpa phei mü.  

Mang Laanghai Yeppü Shennyak 
(Lk. 4:31–37) 

21Jomphong Kapernaumei heih, hatü mechem Sabbath nyih ngoipa, büpa 
Sinagoglei shüei nyuhteke.  
22Büpai nyuhpü kü jomi thama; mehenangkü büpai shahkung nyuhbüthü kei 
nevai, shejao ngan kohpü hük kei nyuhteke.  
23Hahepak kü mang laanghai yeppü shennyak hük Sinagoglei nyu,  
24hatü büpai, “Nazareth am Jisu, nüngi hamphong kü mehe dükhen nyüpa? 
Nüngü Kahvangei Daülangpü Phongshan hük shei ngei nyingnyeih” shei lenei 
e.  
25Shejao Jisui büpa kü loh-ei, “Nüng nenmü nyutuh, hatü büpa leipü 
vamdaituh” shei e.  

26Mang laanghai wong mü hapa shennyak kü dhi, hatü ngeüwong anei büpa 
kübü vam. 
27Jom peü thama, hatü jom hüki hük mü pheteiyei, “Hayü meheang yo? 
Ngan kohshi nyuhpüvenpü ja hük khih! Büpai mang laanghathü kü shahkung 
shuohjü jomphongiyao büpai epü bangnyüke” shei etei. 
28Chemjalak kü büpai dükpü doumei jung Galil kahmük shonpü peü lemei 
yaüei dai.  

Jisui Longi Meihüpü 
(Mt. 8:14–17; Lk. 4:38–41) 

29Jomphong Sinagog leipü vamei daihinüng Simon hi Andrew amei shemei 
Jakob hi Johan nyi mü shü.  
30Shaang Simonei nyühalei chenyü bheüi tüngei lemshi nyupü jomphongi 
büpa kü ejateke.  
31Büpa heih-ei pinnyülei lak kü düktü phuk. Hahepak küüng tüngpü meidai 
hatü pinnyüi jomphong kü nemnoei shuoh.  
32Ha ya om vanghe shüpheikü jomphongi büpa touei tüngpü hatü mang 
laanghai yeppüthü peü müei dei,  
33hatü ching am kemei chingshelei thaiyei shüngshi nyu.  
34Büpai dinlem laolaoi tüngpüthü meihü, hatü mang laanghathü changtük; 
hatü büpai mang laanghathü kü meheyao ehen nehan; mehenangkü 
jomphongi büpa nyingei nyuteke.  

Jisui Galilei Chongvenpü 
(Lk. 4:42–44) 

35Nepphei vangngai pibom kü büpa lomi paoei daiyei vüngmakpü shing 
hükei phop.  
36Simon hatü büpalei küphüthüi büpa yemei nyu. 
37Mechem jomphongi büpa pongpa, jomphongi büpa kü, “Peüi nüng 
yemnyüke” shei eshuoh.  

38Büpai, “Jen shinei nyupü chingthü leiyao daishah; shejüang ngei hathü 
leiyao shahjangmei nyuh-aokhen; mehenangkü ngeiyü ha düknüng yiüpeih” 
shei e.  
39Büpai Galil peü lemei daiyei Sinagogthülei shahjangmei chongven hatü 
mang laanghathü changtük.  

Jisui Ngombü Hük Meihü 
(Mt. 8:1–4; Lk. 5:12–16) 

40Ngombü hük büpa kü khümei pei, hatü aümei shatü büpa kü, “Nüngi 
mongjema nüngi ngei meitükshih” shei e.  
41Jisui shinshangei deih, hatü büpalei lak deiyei büpa kü haongtü, “Ngei 
mongnyüpeih, nüng meidaituh!” shei e.  
42Chemjalak kü ngomdin daüdai hatü büpa meidai.  
43Büpa kü wongmü shahvüng shuohtü büpai büpa deishih, 
44hatü büpa kü, “Nüngi üpa kao hapa jung te-e; shejao daiyei Mosai epükei 
ngongpa kü hueishuoh, hatü jom touei meidaipü denpü hük vaishi nüngi 
moila shuohtuh” shei e.  
45Shejao hapa shennyak daiyei peü lemei hapa shahjang baongtük. Hanangkü 
Jisui hapa jilalei ngaihe-i nepeiaok; shejao büpai vüngmakpü shingei nyu, 
hatü nanglakthü shing peü leipü büpa touei pei.  

Mark 2 

Bümphi Diyei Tüngpü Meihüpü 
(Mt. 9:1–8; Lk. 5:17–26) 

1Nyih maani angpheikü mechem büpa Kapernaumei nyokei leipa, büpa 
shemei nyükeja shei dan.  
2Longi thaipü nangkü jomphong shing dung neshiü; chingshelei dangkao 
neshiüi nyuteke, hatü büpai jomphong kü chongven.  
3Hahepak kü shennyak hanei-i bümphi diyei tüngpü shennyak hük shennyak 
ali-i paiyei pei.  

4Khong ahdaipü nangkü jomi shem adok yamtüktü jomi büpa lüngei lemhütü 
chongei sheüei shanshih.  
5Mechem Jisui jom hinglempü eepa, büpai tüngpü shennyak kü, “Hapeü, 
nüngei mangthü tüktepih” shei e.  
6Shaang hatouei shahkung nyuhbüthü hanei uoshi nyupüthüi jomei 
mongdangei, 
7“Mehekei hapa shennyaki hapakei enya? Hapayü Kahvang thaüvaüpeih! 
Kahvang mü lenei üpai mang tükaokhen?” shei deih.  
8Chemjalak kü Jisui laangha kü jomphongei mongei ha deihshi nyüke shei 
nyingei büpai jomphong kü, “Ammei mongei mehekei hapakei phenya?  
9Tüngpü shennyak kü, ‘Nüngei mangthü tüktepih’ shei ehen yopü hi 
‘Yaongtuh hatü nüngei lüng paitü kamtuh’ shei ehen yopa? 
10Shejao kahdoknyü kü Shennyak Ha kü mangthü tükhen wong nyüke shei 
ammi nyinghen” shei e. Büpai tüngpü shennyak kü,  
11“Ngei nüng kü enyeih, yaongtuh, lüng paitü shemei leidaituh” shei e.  
12Jom peüi veishi büpa yaongei shülangi lüng paitü leidai; hanangkü jom peü 
thama hatü Kahvang kü müknyinshekhangei, “Hami henüng keipü mechemao 
ne-eeangpih” shei e.  

Jisui Levi Nyükpü 
(Mt. 9:9–13; Lk. 5:27–32) 

13Shao Jisu yungching philei daishingkü khongnyü kemei büpa shinei thai, 
hatü büpai jom kü nyuhteke.  
14Büpa kamei daishingkü büpai Alpheaslei cheha Levi lat thaiteipü shingei 
uoshi eeyei büpai büpa kü, “Ngei phei mükei” shei e. Büpa yaongei büpa phei 
mü.  
15Büpa Levi am shemei bhaong hah-ei nyushingkü lat thaipüthü hatü 
mangthüao Jisu hatü büpalei nanglomthü mü uoshi nyu; mehenangkü büpa 
phei müpüthü longi nyuteke.  

16Mechem shahkung nyuhbüthü hatü Phariseethüi büpa mangthü hatü lat 
thaipüthü mü hahyingpü eepa, jomi büpalei nanglomthü kü, “Mehekei büpai 
lat thaipü hatü mangthü mü hahyingnya?” shei phe.  
17Mechem Jisui ha danpa, büpai jomphong kü, “Meishi nyupü am shingvaishi 
meli nopü am napü neshiü, shejao tüngpüthü shingvaishi nadang; ngeiyü 
daülangpüthü nevai mangthü nyüknüng peipeih” shei e.  

Shüaeiyunglehen Nang Phepü 
(Mt. 9:14–17; Lk. 5:33–39) 

18Shaang Johanei nanglakthü hatü Phariseethü shüaeiyungleyei nyu, hatü 
nanglomthü peiyei büpa kü, “Mehekei Johanei nanglomthü hatü Pharisee ami 
shüaeiyunglenya, shejao nüngei nanglomthü shüaeiyungleyei nenyunya?” 
shei phe.  
19Jisui jomphong kü, “Yiükyahpa jom mü tuhtü yiükjing yenpathü mehekei 
shüaeiyunglehen? Yiükyahpa jom mü nyupü thahshi jom shüaeiyunglehen 
neaok.  
20Jom toueipü yiükyahpa yahlanghen nyih ngoikahen, shejüang hapa nyih 
jomi shüaeiyunglehen” shei e.  
21“Üpaiyao ashak ja yah-ei ashak chang nethapnyih; hapakei shejema chang 
kü ja namei thüngpü shaakei lüdaihen, hatü nemeipüba shaakdainyeih.  
22Üpaiyao yiü ja yah-ei phaishuw khoung chang kü neshihnyih; hei shejema 
hapa yiüi phaishuw khoung shaaktükhen, hatü yiü hi khoung nyiphen 
mahdaihen, shejao yiü ja yah-ei phaishuw khoung ja kü shihnyeih” shei e.  

Sabbath Nang Phepü 
(Mt. 12:1–8; Lk. 6:1–5) 

23Sabbath hük kü Jisui kah homei daishingkü büpalei nanglomthüi hahmai 
shitei hahhen chongpang.  
24Phariseethüi büpa kü, “Veituh, mehekei Sabbath nyih shahkung kü nejiüpü 
jomphongi düknya?” shei e.  
25Büpai jomphong kü, “Mechem David hatü büpalei küphüthüi aeiyei 
hahying yempa, büpai mehe dükpa ha amphongi ne-ieangpü je? 

26Abiathari ngongchong vaipü hepak kü büpai Kahvangei shemei shüei 
Kahvang kü shuohpü moila ngongpathü mü lenei üpaiyao ha hahhen 
shahkungi nemongpü moila büpai hahtü shao büpalei küphüthü kü 
shuohpeih” shei e.  
27Hahepak kü büpai jomphong kü, “Hangku shingvaishi Sabbath lingpeih, 
shejao Sabbath shingvaishi hangku neling;  
28hanangkü Shennyak Hayü Sabbath kao shembü hih” shei e.  

Mark 3 

Lak Didaipü Shennyak Hük 
(Mt. 12:9–14; Lk. 6:6–11) 

1Shao büpa Sinagoglei shüshingkü lak didaipü shennyak hük halei nyu.  
2Jomi büpa nyonghününg shei büpai hapa shennyak Sabbath nyih meitüküala 
shei veishi nyu.  
3Büpai ha lak didaipü shennyak kü, “Shelei heihkei” shei e.  
4Hahepak kü büpai jomphong kü, “Sabbath nyih mei dükhen hi ten dükhen, 
nevaijü yangnyu hük yanghen hi jühen shahkungi mongpa?” shei e. Shejao 
jomphongi nenmü nyudai.  
5Büpai jomphong kü mongshih-ei shineileyei vei; jom mong vaanpü eeyei 
büpa mong kü tüngei hapa shennyak kü, “Nüngei lak lantuh” shei e. Büpai 
lak lan, hatü ha meidaitü nyu.  
6Phariseethüi laoei daiyei mekei etü büpa jühen shei Herodei nanglakthü mü 
phaüshah show.  

Yungkungei Khongnyü Peijapü 

7Jisui büpalei nanglakthü mü yungching lemei dai, hatü Galil leipü khongnyü 
longpü büpa phei mü;  
8büpai dükpü peü danei Judea, Jerusalem, Idumea, Jordan yungdang leipü 
hatü Tyre hi Sidon shinpü moidoi leipü khong longi büpa touei pei.  
9Büpai nanglomthü kü khong ahdaipü nangkü büpa kü nehunghahhen 
shingvaishi ai hük yemkütuh shei e.  

10Mehenangkü büpai tüngpü longi meihüpü nangkü din nyupüthü peü büpa 
kü honghen hungtei hungteitü thai.  
11Mechem mang laanghathüi büpa eehen, jomphong büpa touei doei shatü, 
“Nüngü Kahvang Ha!” shei len.  
12Shejao büpai jomphong kü büpa tenyinghü shei wongmü ngeükhüam 
shuoh.  

Jisui Anpünyi Jepü 
(Mt. 10:1–4; Lk. 6:12–16) 

13Büpa kahshangei aong hatü büpai napü shennyakthü büpa touei nyükei dei, 
hatü jomphong büpa touei pei.  
14Büpai jom anpünyi phongshanthü shei mentü büpa mü nyuhen hatü 
shahjangmei baongei deishihhen,  
15hatü kahshihthü changhen ngan danghühen shingvaishi je.  
16Hanangkü büpai hathü anpünyi jeteke: Simon (üpa kü Peter sheiyao nyük);  
17Zebedeelei cheha Jakob hatü chenaü Johan (üpa kü Boanerges lappai, 
“Vangmukei Hapeüthü” sheiyao nyük);  
18hatü Andrew, Philip, Bartholomia, Mathi, Thomas, Alpheaslei cheha Jakob, 
Alpheas, Thaddaeus, Kanan am Simon,  
19hatü Jisu luhahpü Judas Iskariot.  

Jisu hatü Beelzebul 
(Mt. 12:22–32; Lk. 11:14–23; 12:10) 

20Hapheikü Jisu shemei lei. Shao khongnyü thai; hanangkü Jisu hatü büpalei 
nanglomthüi nehah neyingaok.  
21Mechem shem ami ha danpa, jomi büpa leilanghen heih; mehenangkü 
nanglakthüi, “Büpayü ngadaiteke!” shei etei.  
22Jerusalem leipü yiüpü shahkung nyuhbüthü hanei-i, “Büpa kü Beelzebul 
nyüke, hatü kahshih mübülei ngan homei büpai kahshihthü changnyeih” shei 
e.  

23Büpai jomphong büpa touei nyükei deitü büpai jomphong kü shahlapei e: 
“Mekei etü kahshih-i kahshih changaokhen? 
24Ongching hüki laophü kü-üng khüei hanjema, mechemao hapa ongching 
neyaongaokpih,  
25hatü shemong hük laophü kü-üng laophüi khüei yaongjema mechemao 
neyaongaokpih.  
26Satani büpa khüei büpa-üng yaongjema, büpa neyaongoakhen, shejao büpa 
dohshing ngoiteke. 
27Üpaiyao wong kohpü shennyakei shemei hapa shennyak yepei mangshatük 
thahshi jomei shemei shüei shemdou aetei nedaiaokpih. Hapakei yepei 
shatükjü mon shemdou aetei daiaokhen.  
28Hingmei ngei am kü enyeih, nanglakthü kü jomei mangthü hatü jomi mepa 
mepa eelaei ehen hathü mang tükhen,  
29shejao üpai Laangha Daülangpü khüei mang thahhen mechemao mang 
netükhen, shejao büpa nedohnetenpü mangi pungteke.”  
30“Büpa kü mang laangha nyüke” shei hanei ami eshuohpü nangkü Jisui ha 
eteke.  

Hingshangpü Jisulei Shem am 
(Mt. 12:46–50; Lk. 8:19–21) 

31Hapheikü Jisulei chenyü hatü chenaü nyi peiyei chingshelei yaongtü shah 
shomei büpa kü nyük.  
32Büpa shonei khongnyü thaiyei uoshi nyu, hatü jomi büpa kü, “Anyü hatü 
anaü nyi-i nüng kü chingshelei nyüknyüke” shei e.  
33Büpai, “Ngelei onyü hatü naüpeüthü üpaang?” shei e,  
34hatü büpai shonei uoshi nyupüthü kü veitü büpai, “Ngelei nyü hatü 
naüpeüthüyü hamü nyüpeih!  
35Üami Opai mongpü düknya, hathüyü ngelei jeihinaü, nyahinaü hatü nyü 
hih” shei e.  

Mark 4 

Sheili Haibü Hüki Lappü 
(Mt. 13:1–9; Lk. 8:4–8) 

1Shao Jisui Galil yungkungei nyuhhen chongpang. Hapa keiha khongnyü 
longi büpa shonei thaipü nangkü büpa ai mongei shüei yung shangei uo, hatü 
khongü yungphaangei nyu.  
2Büpai jomphong kü shahlappai douthü longi jung nyuhhen pang, hatü büpai 
nyuhshingkü büpai jomphong kü e,  
3“Bangtuh! Sheili haibü hük sheili hainüng dai. 
4Büpai li haishingkü li hanei lemei vü, hatü hayü outhü peiyei hahtük. 
5Lebü li hanei kahdok longi neshiüpü yaong shangkü vü, shejao halei kahdok 
chüshi nenyupü nangkü lomi nyem phaatei koh.  
6Mechem vanghe heyei nyahpüshampü pei, tünglang yiüei nenyupü nangkü 
ha vandai.  
7Lebü li hanei hüh chi kü vü, hatü hüh longei ha lümlang, hatü hapai betjük 
nejük.  
8Lebü li kahmeichong kü vü, hatü ha koh-ei long hatü hapüan, pejem hatü 
kho lomshi betjük jük.  
9Büpai, ‘Banghen dhaong kohpü peüi bangtuh’ shei eteke.”  

Hapa Shahlap Mükhong 
(Mt. 13:10–17; Lk. 8:9–10) 

10Mechem büpa monha nyupa, büpa shonei nyupü hatü anpünyi peiyei hapa 
shahlap nang büpa kü phe.  
11Büpai hathü kü, “Amphong kü payü vangsho ongching shahjo shuohtepih, 
shejao haolei nyupüthü shingvaishi lemphüli shahlap mü enyeih;  
12shejüang jomi veihen shejao ne-eehen, banghen shejao nedanaokhen; hei 
nevaijema jom Kahvang philei lephen hatü mang tükpü danghen” shei e.  
13Hapheikü Jisui jomphong kü e, “Ammi hapa shahlap nenyingang je? 
Shejema ammi mekei etü hathü shahlapthü peü nyingaokhen?  

14Sheili haibüi shahjangmei hainyüke.  
15Shennyak haneiyü lemei vüpü sheili keiha shahjangmei haishuohjü jomi ha 
danhinüng kahshih peiyei jom kü haipü shahjangmei yah-ei lüdainyüke.  
16Lebüthüyü yaong shangkü vüpü sheili keiha jomi shahjangmei danei 
mongongpai shülangi yahnyüke.  
17Shejao jom kü tünglang yiüei nenyupü nangkü jomü hepak kansho hük mon 
nyunyüke. Hapa shahjangmei nangkü mechem shanghah nevaijü 
shüveidoidei peihenshang jom lomi dodainyüke. 
18Shao lebüthüyü hüh chi kü vüpü li keiha shahjangmei dannyüke, 
19shejao yangnyu chudeih mongshang, mopi yawhpüyangpü hatü peikahen 
lebü douthü deihpü peinyüke; hapai shahjangmei lümlangtü betjük nejüki 
leitüknyüke.  
20Lebüthüyü kahmeichong kü vüpü keiha shahjangmei danei ha yahnyüke, 
hatü hapüan, pejem hatü kho lomei betjük jüknyüke.”  

Awdük Jaktü Mühdowi Thuhtükpü 
(Lk. 8:16–18) 

21Büpai jomphong kü, “Am hanei-i awdük jaktü awdük ngenshingei netuh-i 
mühdowi thuhtü nevaijü lüngbangei tuhnyu hiang? 
22Mehenangkü shakei ngaihen mü lenei joei tuhbenüng meheyao neshiü, 
nevaijü vangngailei vamhen mü lenei doujo meheyao neshiü. 
23Banghen dhaong kohpü peüi bangtuh” shei e.  
24Shao büpai jomphong kü, “Ammi mehe kü bangnya, ha kü mong shuohtuh; 
ammi meshük dokei shuoh, hajük dokei danghen, hatü nyeishiyao am kü 
shuohhen.  
25Mehenangkü üami ang, hathü kü nyeishi shuohtükhen; hatü üam meheyao 
ne-ang, jomei maani nyupü dangkao yahlanghen” shei e.  

Sheili Haipai Shahlappü 

26Büpai shao e, “Kahvang ongchingü hanei ami kah kü sheili haipü leangke.  

27Yanüng hatü nyihnüng büpa shijao paojao hapa sheili nyem phaatei büpai 
nenyingjao longnyüke.  
28Kahdoki laophü nyingi shongpüba kü hahlak, hapheikü hah pü, shomshi 
hahjük vamhünyüke. 
29Shejao mechem hah meanhenshang büpai hahvet hepak ngoipü nangkü 
hatvet longkhoih noshi vetnyüke.”  

Haoyang Vangi Shahlappü 
(Mt. 13:31–32, 34; Lk. 13:18–19) 

30Shao büpai jomphong kü e, “Kahvang ongchingü mehe lepeih shei jeni 
ehenang, nevaijü hapa nihhen shingvaishi mehe shahlap jeni nohenang?  
31Hapayü haoyang mepa peü mü maanpü sheili ammi kahlei sheinya ha 
leangke.  
32Shejao mechem sheihen, ha koh-ei longei pemongei nyupü sheili peü mü 
longpüba leiyei kao phaakei dainyüke hatü hapalei dhüm kü shangouthüi jep 
lingnyüke.”  
33Hapa keipü shahlap longi yah-ei Jisui jomphong danaokpü thahshi ven.  
34Shahlap neomi shei büpai jomphong kü meheyao ne-e. Shejao mechem 
büpai nanglomthü mü lomja nyupa, büpai lemphü nih-ei eteke.  

Jisui Yinglükpalei Nenhüpü 
(Mt. 8:23–27; Lk. 8:22–25) 

35Ha nyih mechem om dhüpa, büpai jomphong kü, “Jeni hükphi dangei 
heishah” shei e.  
36Khongnyü tuhphongtü büpai epükei jomi büpa ai hük kü müei dai. Lebü 
aithüao nyuteke.  
37Ngangahük kü yinglükpalei vamei yungmok bhuei shü, yungi ai madaihen 
mü nyu.  
38Shejao büpayü aishongei shole letü shiyei nyu. Jomi büpa kü phuktü, 
“Nyuhbü, jen mahhen kü nüng mongshangei nedeihnyu je?” shei e.  

39Büpa paoei vanglük kü loh, hatü yungching kü, “Nendaituh” shei e. 
Hahepak kü vanglük dohdai hatü peü nendai.  
40Büpai jomphong kü, “Am mehekei nyemnya? Am shaang thahshi hinglempü 
neshiüpü je?” shei e.  
41Jomi nyempü longpai maei, “Vanglük hatü yungchingiyao ven bangpü hayü 
üpaang?” shei hüki hük mü etei.  

Mark 5 

Mang Laanghai Yeppü Jisui Meihüpü 
(Mt. 8:28–34; Lk. 8:26–39) 

1Jomi yungdang homei Gerasenes kahdokei heih.  
2Mechem büpa ai mongeipü vamjapa, ngangahük kü mang laanghai yeppü 
shennyak hük mahngchong leipü vamei daijapü büpai pong.  
3Büpa mahngchongei mon nyu; üpaiyao büpa nyiamvü shentao yepei netuh-
aok; 
4mehenangkü büpa düngei yepei shatü hatü nyiamvüi shenei tuhhamteke, 
shejao büpai nyiamvü phentük, shapü khih mü phenei tükhamteke, hatü üpa 
wong kohpaiyao büpa neneüaok.  
5Nyihnüng yanüng ne-e-i mahngchong hatü kahshangthülei düngei lenei hatü 
yaongnah yah-ei vethah-ei nyu.  
6Mechem büpai tailulei Jisu eepa, büpa mokei heih-ei büpa touei ammei 
khüm;  
7hatü büpai üng mahshi lenei, “Nüngi ngei kü mehe dükphanüngang, Jisu, 
Chaipüba Kahvang Ha? Ngei Kahvang men kü khümnyeih, ngei kü 
teshüveipha” shei e.  
8Mehenangkü büpai büpa kü, “Hapa shennyak leipü vamdaituh, nüng mang 
laangha” shei eteke. 
9Hapheikü Jisui büpa kü, “Nüngei men üpaang?” shei phe. Büpai, “Ngelei 
menü Legion hih; mehenangkü ham longi nyüpeih” shei jangei e.  

10Büpai hathü hapa kahmük kübü nechangtükhen büpa kü khümei e. 
11Shaang shangching philei ook khong hük het hah-ei nyu;  
12hatü mang laanghathüi büpa kü khümei, “Ham ookei shühen shomtuh” shei 
e. 
13Hanangkü büpai mongshuoh hatü mang laanghathü vamei ookthü kü shü, 
hatü ookthü bhei-ie haja nyi hükshing yungching yungkung vakei vüei yungei 
langdaikem.  
14Hapa ook yombü mokei leiyei chingnyü hatü kahmük peü kü baong. 
Hahepak kü shennyakthüi mehe vampa shei veinüng pei.  
15Jomphong Jisu touei peishingkü mang laanghai yeppü hapa shennyak büm-
ow yahtü bümei leiyei hatouei uoshi eeyei jom nyemteke.  
16Üami ha ee, hathüi shennyakthü kü mang laanghai yeppü shennyak hatü 
ookthü kü mehe vampa, ha jung ejateke.  
17Hahepak kü jomi Jisu kü jomei kahmük kübü lüdaishih shei khümei e.  
18Büpa ai mongei shüdai-i nyushingkü ha mang laanghai yeppü shennyaki 
büpa mü daihen hih shei khümei e. 
19Shejao Jisui nemong, hatü büpa kü, “Nüngei küphüthü touei shemei leituh, 
hatü Shembüpa i meshük thahshi nüng kü dükpa, hatü büpai nüng kü phahji 
hupa, ha jung etuh” shei e.  
20Büpa leiyei Jisui meshük thahshi büpa kü dükpa ha Dekapolislei baonghen 
chongpang, hatü peüi thamateke.  

Jairuslei Yiükha hatü Nyüyong Hük Meihüpü 
(Mt. 9:18–26; Lk. 8:40–56) 

21Mechem Jisu nyipabü ai kü uoei yungdang hükei heihpa, khongnyü longpü 
hük büpa shonei thai, hatü büpa yungei nyu.  
22Hahepak kü Sinagog leipü mübü hük, Jairus shei menpü peiyei mechem 
büpai Jisu eepa, büpalei la tüngei khümei,  

23büpa kü nedoh-i khümei, “Ngelei yiükha maanpü hük dihen mü nyüpeih. 
Pinnyü meiyei yanghen shingvaishi peiyei nüngei laki pinnyü kü hongshih” 
shei e.  
24Hanangkü büpai büpa mü dai. Khongnyü longpü hük büpa phei mü, hatü 
büpa touei shüngteke.  
25Shaang hatouei bong anpünyi iy yenei tüngpü nyüha hük nyu. 
26Pinnyü meli nyingpüthü longi touei daiyei junghah hatü angpü peü damtük, 
shejao meipü nedangi nemeipüba lei.  
27Pinnyüi Jisu jung danei khong chi kü büpa phei müei heih-ei büpalei 
ashakjung kü hong. 
28Pinnyüi, “Ngei heih-ei büpalei ashakjung kü hongjema ngei meishasha” shei 
e.  
29Pinnyüi honghinüng iy yenpü dohdai, hatü pinnyülei büm kübü din 
meidaiteke shei nying.  
30Ngangahük kü büpa leipü wong daiteke shei nyingei Jisui khong chi kü 
yaakei leiyei, “Üpai ngelei ashak kü hongpa?” shei phe.  
31Büpalei nanglomthüi büpa kü hajükpü khongnyü nüng touei hungtei 
hungteitü heihjü, “Ngei kü üpai hongpa shei mekei ekünya?” shei e.  
32Üpai hongpa shei büpai peü lemei shinei vei.  
33Shejao hapa nyühanyüi pinnyü kü mehe vampa, ha nyingei nyemei 
kheüyaki heih-ei büpa touei aümei shatü hapa shahhing peü büpa kü eteke.  
34Jisui pinnyü kü, “Lamei, nüng hinglempai nüng meidaiteke; nyiushemmei 
kü leituh, hatü nüngei din meidaituh” shei e.  
35Mechem büpai shah eyei nyupa, shennyak hanei Jairus amei shem leipü 
peiyei, “Anha didaiteke. Nyuhbü kü mehekei hajük tok shuohnya?” shei e.  
36Shejao Jisui jomi epü kü nebangi hapa Sinagog mübü kü, “Tenyem, hing 
mon lemtuh” shei e.  

37Büpai Peter, Jakob, hatü Jakobei chenaü Johan mü lenei üpayao büpa phei 
nemühah. 
38Mechem jomphong Sinagoglei vanglem lembü Jairuslei shem ngoipa, büpai 
shennyakthü theppü hatü vaüpü-eepü eeteke.  
39Mechem büpa mongei shüpa, büpai hathü kü, “Amphong mehekei vaüei-
eeyei thepnya? Hapa naü dipü nevai, shejao shipü khih” shei e.  
40Shejao jomi büpa kü nyishuoh. Büpai shennyakthü peü chingshelei 
ngaitüktü naüei chepa, chenyü hatü büpa mü nyupüthü mon mütü naü lempü 
shingei shü.  
41Büpai pinnyülei lak kü düktü pinnyü kü, “Talitha kum” lappai, “Lamei, 
paotuh” shei e.  
42Chemjalak kü pinnyü yaongei kamnüng chongpang (pinnyü nyübüh bong 
anpünyi nyuteke). Ha eeyei jomphong yashan.  
43Büpai jomphong kü ha jung üpa kao tenyinghü shei ngeükhüam wong mü 
shuoh, hatü pinnyü kü hahhen lemhük shuohtuh shei e.  

Mark 6 

Nazarethlei Jisu Neyahpü 
(Mt. 13:53–58; Lk. 4:16–30) 

1Büpai hapa shing tuhtü jomei chingei lei, hatü nanglomthü büpa phei müei 
lei.  
2Sabbath nyih büpai Sinagoglei nyuhhen pang, hatü büpai nyuhpü danpüthü 
peü yashan. Jomi, “Hapa shennyaki hathü meleipü danghahpa yo? 
Yashanyalepü douthü dükhen mü büpa kü menüng keipü kihikon shuohpa 
yo? Büpai mekeipü yashanyale douthü düknya? 
3Hapayü Marylei cheha mistripa, Jakob, Joseph, Judas hatü Simon hathülei 
chejei nevaipü je? Büpalei chenaü nyühathü jen mü nenyupü je?” shei etei. 
Jomi büpa nangkü huluh shuoh.  
4Jisui jomphong kü, “Laophülei ching, jeihinaü hatü shem am mü lenei thibü 
hük dhüm neshiüi nenyunyih” shei e.  

5Büpai tüngpüthü maani mon kü laki düktü meitükshuohpü mü lenei büpai 
halei yashanpü dou nedük.  
6Jomi hingnelempü kü büpa yashan.  

Anpünyi kü Kangpü 
(Mt. 10:5–15; Lk. 9:1–6) 

Hapheikü büpai shinpü chingthü kü nyuh-ei dai.  
7Büpai anpünyi kü nyükei nyi nyi shomhen chongpang hatü jomphong kü 
mang laanghathü shak kü wong shuoh.  
8Büpai jomei yendai kü lenshuoh hük yahpü mü lenei hahying, khoungha 
hatü lop nekohen ngeükhüam shuoh,  
9shejao lathuh thuhhen hatü bhagthuh nyi nethuhhen eteke.  
10Büpai jomphong kü, “Am üamei shemei ngoihenshang manglei thahshi 
halei nyutuh. 
11Shing haneilei am mongongshi yen neyahjema hatü ammi epü kü 
nebangjema, am leidaishingkü jom khüpü denpü hük vaishi ammei la kübü 
kübhih kaongphongtuh” shei e.  
12Hanangkü jom daiyei peü mong leptuh shei chongven.  
13Jomi mang laanghathü longi changtük, tüngpüthü kü mainga-i phuei 
meihü.  

Johan Baptükbü Dipü 
(Mt. 14:1–12; Lk. 9:7–9) 

14Shaang Herod ongpai ha jung dan; mehenangkü Jisulei men peüi nyingdai. 
Hanei ami, “Johan baptükbü yangei leiteke, hanangkü hapalei ngani büpa kü 
dou düknyu khih” shei e.  
15Shejao hanei ami, “Hapayü Elijah khih” shei e, hatü lebüthüi, “Hapayü 
shongpü thibüthü hük keipü khih” shei e.  
16Shejao mechem Herodi ha danpa, büpai, “Hapayü ngei sho showei jütükpü 
Johan yangei leipü khih” shei e.  

17Mehenangkü Herodi Johan yephen shennyak shom, chenaü Philipei 
chenyüha Herodias nangkü büpa yepei shatü khoklatei tuh; mehenangkü 
Herodi pinnyü mü shem yemteke.  
18Mehenangkü Johani Herod kü, “Nüngi anaülei nyüha yahhenü shahkung kü 
nejiüangpih” shei eshuohteke.  
19Herodias-i büpa khüei ten deihshi nyu hatü jütükhüei deih, shejao nejüaok;  
20mehenangkü Herodi Johan kü nyem; mehenangkü büpayü daülangpü hatü 
shennyakmei shei büpai nyingei nyu; hanangkü yangei tuh. Mechem büpai 
epü danhenshang büpa longi üathamateke, shejao büpai epü kü Herodi 
banghüteke.  
21Shejao mechem Herodi büpa angpü nyih kü büpalei lakchongbüthü, veshan 
mübüthü hatü Galil kü mübüthü kü mo ühpa, bhüh yemhen hepak mei dang.  
22Mechem Herodiaslei yiükha peiyei oei phaukteipa, pinnyüi Herod hatü 
peipü yenthü mongmeihü; hanangkü ongpai hapa nela kü, “Nüngi mehe 
nanya, ha yütuh, hatü ngei ha shuohhen” shei e. 
23Büpai pinnyü touei vangei, “Nüngi mehe mehe yühen, ngei nüng kü 
shuohhen, ngelei ongching hükkei bhaoei vaijao shuohhen” shei e.  
24Hanangkü nelanyüi chenyü touei heih-ei, “Ngei mehe yüshuohhenang?” 
shei phe. Pinnyüi, “Johan baptükbülei shangjing yütuh” shei e.  
25Shülangi pinnyüi ongpa touei mokei heih-ei, “Ngei kü nüngi Johan 
baptükbülei shangjing shung hük kü shihtü yahshih” shei e.  
26Ongpa longi mongmang, shejao büpai vangtükpü yenthü touei neshaihüpü 
nangkü pinnyü kü shan neleiaok.  
27Shülangi ongpai yompü veshan hük kü Johanei shangjing dakei deikei shei 
shom. Büpa heih-ei khoklat leipü Johanei shangjing dakei,  
28shung hük kü shihtü deiyei nelanyü kü shuoh. Hapheikü nelanyüi ha 
chenyü kü shuoh.  

29Mechem Johanei nanglomthüi ha danpa, jomphong peiyei büpalei mahng 
yah-ei daiyei mahngchong hükei vüphong.  

Haja Nga kü Ühyingpü 
(Mt. 14:13–21; Lk. 9:10–17; Jn. 6:1–14) 

30Phongshanthü Jisu shonei thaitü büpa kü jomi dükpü hatü nyuhpü peü 
büpa kü eteke.  
31Büpai jomphong kü, “Amphong mon ngei mü vüngmakpü shing hükei 
daishah hatü maani nyiumeishah” shei e. Mehenangkü daipü leipü longi 
nyupü nangkü jomi hahyinghen dangkao hepak nedang.  
32Hanangkü jomphong mon ai hük kü uotü vüngmakpü shing yemei dai.  
33Shaang shennyak longshi shingi jomphong lüdaipü nyingei jila peü kübü la 
mü mokei peiyei jomphong shekü ngoidaikem.  
34Büpa yungphaang ngoijajü khongnyü longpü hük büpai ee, hatü büpai 
jomphong kü shinshangei deih; mehenangkü jomphongü mi yombü neshiüpü 
mithü kei nyuteke, hatü büpai jomphong kü douthü longi nyuhhen 
chongpang.  
35Vanghe shüdaiyaki büpalei nanglomthü peiyei büpa kü, “Hapayü 
phaüvüngchong khih, hatü shaangü longi pheidaiteke;  
36jomi shonpü kah hatü chingthülei daiyei jomi lemhük payü shakei 
nyemhahnüng jom leitüktuh” shei e.  
37Shejao büpai jomphong kü, “Ammi hathü kü hahhen lemhük payü 
shuohtuh” shei e. Jomi büpa kü, “Hamphong daiyei nangkuk haja nyilei lop 
yah-ei daiyei hahying shakei shuohhen je?” shei phe.  
38Büpai jomphong kü, “Amphongei aan meshük nyüpüshang heih-ei veituh” 
shei e. Jomi ha dangei, “Aan pha nga, hatü nyah nyi nyüke” shei e.  
39Hahepak kü büpai nanglakthü peü kü khong khong thüngkon shangkü 
uohen ngeükhüam shuoh.  
40Hanangkü jomi kho hük hatü pinyipüan shei khong lingei uoteke.  

41Aan pha nga, nyah nyi yah-ei vangsho philei veitü moihiman, hatü aan 
bhaoktü nanglakthü kü bhehen shingvaishi büpai nanglomthü kü shuoh; hatü 
büpai nyah nyi yah-ei jom peü kü han.  
42Peüi hahtü mohmei;  
43hatü jomi aan hatü nyah aopünyeipü phuohinu mühdow anpünyi maei thai.  
44Hapa hahpü bhei-ie baha jom haja nga nyu.  

Jisui Yung Shangkü Kampü 
(Mt. 14:22–33; Jn. 6:15–21) 

45Büpai khong yantüktü shülangi büpai nanglomthü ai kü uohütü büpa shekü 
Bethsaidalei yung homei deishih.  
46Jomphong kü nyu-e shei etü büpa kahshangei phopnüng aong.  
47Mechem om dhüpa, aiyü yung jiamei heihdaitü nyu, hatü büpa monha 
yungphaangei nyu.  
48Vanglük nyong philei lükpü nangkü jomi longi wongshi ai yatpü ee; büpa 
dhom mü jomphong philei yung shangkü kamei heihjateke. Büpa jomphong 
touei heih.  
49Shejao mechem jomi büpa yung shangkü kampü eepa, jomi hapayü laangha 
hük khih shei deih, hatü len;  
50mehenangkü jom peüi büpa eetü nyem. Shejao lomi büpai jomphong mü 
shah etei hatü, “Mong yangtuh, hayü ngei hih; tenyem” shei e.  
51Hapheikü büpai jomphong mü ai mongei shü hatü vanglük dohdai. Jomi 
longi yashan;  
52mehenangkü jomi aan yah-ei haja nga ühyingpü meheang ha nyingei 
neaok; jomei mongi ha yah-ei neaoki mong vaanteke.  

Gennesaretlei Jisui Tüngpü Meihüpü 
(Mt. 14:34–36) 

53Mechem jomi yung homei heihpa, jomphong Gennesaret kahmük ngoiyei 
halei ai shenphong.  
54Mechem jomphong ai leipü vamjapa, nanglakthüi büpa nyingei,  



2170 

 

 
   Daülangpü Laihing 

© 2005, Bible Society of India. 
 

 
 

 

55kahmük peü lemei jom mokteiyei büpa melemei nyu, halei tüngpüthü lüng 
kü lemshi paiyei pei.  
56Chingthü, jilathü nevaijü kahthülei büpa melemei dai, jomi bhei 
leihshingeiyao tüngpüthü lemtü jomi büpalei ashakjung kü dangkao honghen 
hih shei khüm, hatü ha kü hongpü peüi meitükpü dang.  

Mark 7 

Büyem Vanglem Nyuhpü 
(Mt. 15:1–9) 

1Shaang mechem Jerusalem leipü peipü Phariseethü hatü shahkung 
nyuhbüthü Jisu shonei thaipa,  
2jomi büpalei nanglomthüi lak nedaüi hahpü, lappai lak nehüh-i hahpü ee.  
3Mehenangkü Pharisee hatü Jehoda am peüi jomei bü vanglem bangei lak 
meishi nehühpheikü nehahham;  
4hatü hat leipü meheyao nepaüi nehah, hatü jomi dükhi-üm vaüpü lebü 
vanglem longi noteihamteke.  
5Hanangkü Pharisee hatü shahkung nyuhbüthüi büpa kü, “Mehekei nüngei 
nanglomthüi bü vanglem kü kei nevai-i lak nehüh-i hahnya?” shei phe.  
6Büpai jomphong kü, “Am akhümmong-ümthü nang Isaiah-i jiüshi teteivanei 
tuhteke; ha nyangei nyüke: ‘Hathü shennyakthüi jomei jui mon ngei kü dhüm 
hunyüke, shejao jomei mong ngei toueipü taishi lüdaiteke;  
7Angsha kü jomi ngei khümnyüke; jom nyuhpüvenpeyü hangkulei vanglem 
nyuhnyüke.  
8Ammi Kahvangei shahkung tuhtü hangkulei vanglem kü shongshi nyüke’ ” 
shei eteke.  
9Shao büpai jomphong kü, “Ammi bü vanglem noteihen nangkü Kahvangei 
shahkung yaktükhen lem meipü dangteke!  
10Mehenangkü Mosai, ‘Anyü hatü ampa kü dhüm hutuh’ hatü üpai nyühipa 
khüei thaüvaühenshang dihühen vongbong” shei eteke.  

11Shejao ammi, üpa shennyaki laophülei nyühipa kü, “Ngei nüng kü sheüh-
aokhen mü ngeilei lemhük nyüpeih, shejao ngei ha nüng kü sheühhen kü 
nenoshah. Ngei hayü Kahvang kü shuohtükhen hih” shei etuh shei 
nyuhnyüke. 
12Shejema ammi hajük kü nyühipa shingvaishi dükhen meheyao nehannyu.  
13Hapa keiha ammi noteipü bü vanglem homei Kahvangei shah kong 
leitüknyüke, hatü ammi hapa keipü douthü longi düknyüke.  
14Shao Jisui khongnyü büpa touei nyükei deitü, “Ngei epü bangtuh, am peüi, 
hatü ha nyinghahtuh:  
15Shennyak hük kü shakeipü hahying mongei shüpü homei sheihhen 
meheyao neshiü, shejao mongeipü vampü hapai shennyak hük sheihhünyeih” 
shei e.  
16Banghen dhaong kohpüthüi bangtuh.  
17Mechem büpai khong tuhtü shem mongei shüpa, büpalei nanglomthüi büpa 
kü shahlap nang phe.  
18Büpai jomphong kü, “Ammi henüngao nenyingnyu je? Shennyak hük kü 
shakeipü mongei shüpai nedaüpü neleihünyih shei ammi ne-eenyu je?  
19Mehenangkü ha mongdangei nevai, vomei shünyeih, hatü büm kübü 
lüdainyeih” shei e. (Halei epai hahying peü “daülangpü” shei Jisui nyinghü.)  
20Shao büpai nedoh-i, “Shennyak hükei mongeipü mehe vamnya, hapai büpa 
sheihhünyeih.  
21Mehenangkü shennyakei mongeipü ten deihpü, iyjeiphaileipü, gühpü, 
jüteipü,  
22mükbongjuyung, mop nempü, douten dükpü, lueilempü, levaümaühe, 
mükhühpü, yuteipü, changmeipü hatü nelinehapü vamnyeih.  
23Hathü douten peü mongeipü vamnyeih; hapai shennyak hük sheihhünyeih” 
shei e.  

Nyüha Hüki Hinglempü 
(Mt. 15:21–28) 

24Hatoueipü büpai layaongei Tyre kahmükei dai. Büpai shem hükei shü hatü 
büpa halei nyüke shei üpaiyao ha nyemtenying shei deih; shejao büpa nyupü 
nejo-aok.  
25Büpa jung danhinüng nyüha hük pinnyülei yiükha mang laanghai yeppü 
müei peiyei büpalei la tüngei aümei sha.  
26Hapa nyühayü Greek am Syria kahdok Phoenicialei bühpü nyuteke. Pinnyüi 
Jisu kü cheha leipü mang laangha changtükhen khümteke.  
27Büpai pinnyü kü, “Shongpüba kü hashihthüi lümpü nyemhah; mehenangkü 
hashihthülei hahying yah-ei shithü kü shüktükhen jiüpü nevaipih” shei e.  
28Shejao pinnyüi büpa kü, “Hih Shembüpa, shejao shithüiyao hashihthüi 
hahpü nükdü leipü nükkuk vüpü thaihahnyeih” shei e. 
29Hahepak kü büpai pinnyü kü, “Ha epü nangkü nüng leituh; anha leipü 
mang laangha lüdaiteke” shei e.  
30Hanangkü pinnyü shemei leijashingkü mang laangha lüdaitü cheha lüngei 
lemshi ee.  

Jisui Aangdaipü Hük Meihüpü 

31Hapheikü büpai Tyre leipü nyokei Sidon homei Galil yungching lemeipü 
Dekapolis kahmük philei heih.  
32Halei shennyak hanei-i büpa touei dhaong aangdaipü hatü shah ne-eaokpü 
shennyak hük müei peiyei jomi büpa kü hapa shennyak kü laki hongtuh shei 
khüm.  
33Büpai hapa shennyak khong toueipü khaatei deitü, Jisui hapa shennyakei 
dhaong kü büpalei lakjaangi deüteke. Hapheikü büpai yu-op shaotü büpalei 
yei kü hong.  
34Büpai vangsho philei veitü ngülu heetü, “Ephphatha!” lappai, “Mük 
vamtuh” shei e.  
35Shaangüng büpalei dhaong ap, büpalei yei shapü lai, hatü büpai 
neshanghah-i shah ehen chongpang.  

36Jisui jomphong kü üpa kao ha ne-ehen ngeükhüam shuoh. Shejao büpai 
meshükpa hapakei e, hajükpa jomi ha jung e.  
37Nanglakthü longi thamaei, “Büpai lemphü meihütüknyüke; büpai 
aangdaipüthü danhünyüke, hatü shah ne-eaokpüthü ehüaoknyüke” shei etei.  

Mark 8 

Jisui Haja Ali Ühyingpü 
(Mt. 15:32–39) 

1Hathü nyih kü mechem khongnyü longpü hük meheyao hahhen neshiüi 
nyupa, büpai laophülei nanglomthü kü nyükei jomphong kü, 
2“Ngei khong kü shinshangei deihnyüke; mehenangkü jomphong shaang 
thahshi nyih jempabü ngei mü nyunyu khih, hatü hahhen meheyao neshiü.  
3Aeidaitü ngei hathü jomei shemei leishihjema, jom lemei shomeiyinghen; 
haneiyü tailu leipü peiküpü khih” shei e.  
4Büpalei nanglomthüi, “Mekei etü shennyak hüki jahpanei hajükpü khongnyü 
kü ühyingaokhen?” shei e.  
5Büpai jomphong kü, “Amphongei aan meshük nyüpa?” shei phe. Jomphongi, 
“Nyet nyüke” shei e. 
6Hahepak kü büpai khongnyü kü kahdokei uohen e, hatü büpai aan nyet yah-
ei menvih shuohpheikü ha bhaoktü büpalei nanglomthü kü bhehen 
shingvaishi shuoh; hatü jomi khong kü bheteke.  
7Shao jomei nyah maani nyu, hatü ha kü moihiman pheikü büpai hathüao 
bhetuh shei e.  
8Jomi moh-ei hah, hatü jomi aopünyeipü phuohinu thaishingkü mühdow 
nyet maei nyu.  
9Halei shennyak haja ali hükshing nyuteke. Büpai jom leitükkem.  
10Shülangi büpai nanglomthü mü ai mongei shü, hatü Dalmanutha lemei 
heihdai.  

Yashanyale Dou 
(Mt. 16:1–4) 

11Phariseethü peiyei büpa mü shah dakteiyei büpa kü dokei vangsho leipü 
yashanyale dou hük yüteke.  
12Büpai ngülu heetü, “Mehekei hapa den shennyakthüi yashanyale yünya? 
Ngei hingmei am kü enyeih, hapa den kübü shennyakthü kü mepa yashanyale 
dou-ao nehupih” shei e. 
13Büpai jom tuhtü shao ai mongei shütü lebü yungdangei heihdai.  

Pharisee hatü Herodei Daw 
(Mt. 16:5–12) 

14Shaang nanglomthüi hahying kohen betük, hatü ailei jom mü aan hük mon 
nyu.  
15Shaang büpai jomphong kü, “Ammi Pharisee am hatü Herodei daw kü 
lituh” shei lihen shah e.  
16Jomphong hüki hük mü, “Hayü jen hahying neshiüpü nangkü enyu khih” 
shei etei.  
17Ha nyingei Jisui jomphong kü, “Ammi hahying neshiüpü jung mehekei 
eteinya? Ammi shaang thahshi ne-ee, hatü nenyingnyu je? Amphongi nedeih-
aoknyu je?  
18Amphongü mük kohtü ne-eeaoknyu je? Dhaong tuhtü nedanaoknyu je? 
Amphong kü nedeihkünyu je?  
19Ngei shennyak haja nga shingvaishi aan pha nga bhaokei ühying shingkü 
amphongi aopünyeipü phuohinu mühdow meshük thaipa?” Jomi büpa kü, 
“Mühdow anpünyi” shei e,  
20hatü ngei shennyak haja ali shingvaishi aan nyet bhaokei ühying shingkü 
aopünyeipü phuohinu mühdow meshük thaipa? Jomphongi büpa kü, 
“Mühdow nyet” shei e.  
21Hahepak kü büpai jomphong kü, “Amphong shao-üng nenyingnyu je” shei 
phe.  

Jisui Bethsaidalei Mükphüngpa Meihüpü 

22Jomphong Bethsaidalei pei, hatü shennyak hanei-i büpa touei mükphüngpa 
hük müei peiyei büpalei mük kü hongtuh shei büpa kü khüm.  
23Büpai büpalei lak kü düktü ching kübü yanei deitü büpalei yien yah-ei mük 
kü nyio, hatü büpa kü büpalei laki shüngtü, “Nüngi meheyao eenyüla?” shei 
phe.  
24Hapa shennyaki ngangei veitü, “Ngei shennyakthü eenyüke, shejao pü 
kamteipükei eenyüke” shei e.  
25Jisui shao büpalei laki hapa shennyakei mük kü düktü hüngei vei, hatü 
büpalei mük meidai, hatü büpai lemphü lekei ee.  
26Hapheikü büpai büpa kü, “Chingei nyokei telei” shei etü shemei leishihteke.  

Peteri Jisu Nang Epü 
(Mt. 16:13–20; Lk. 9:18–21) 

27Jisui büpalei nanglomthü mü Kasarea Philippi kahdok leipü chingthülei dai, 
hatü dailemei Jisui nanglomthü kü, “Shennyakthüi ngei kü üpa khih shei 
eteinyüke?” shei phe.  
28Jomphongi büpa kü, “Hanei ami nüngü Johan baptükbü shei, hanei ami 
Elijah khih shei, hatü shao hanei ami thibüthü khongkü hük khih shei 
eteinyüke” shei e.  
29Büpai jomphong kü, “Shejema amphongiyao ngeiyü üpa khih shei enya?” 
shei e. Peteri, “Nüngü Khrista” shei jangei e.  
30Büpai jomphong kü büpa jung üpa kao ne-ehen ngeükhüam wongmü shuoh.  

Jisui Büpa Dihen, Yangei Leihen Jung Epü 
(Mt. 16:21–28; Lk. 9:22–27) 

31Hapheikü büpai jomphong kü nyuhhen pangei, Shennyak Ha longi 
shangponghen hatü behethü, ngongpathü hatü shahkung nyuhbüthüi büpa 
yaktükhen, hatü jühen, hatü nyih jem pheikü yangei leihen. 
32Büpai ngaiyei ha e, hatü büpai Peter khaatei deitü büpa kü lohhen pang.  

33Shejao büpalei nanglomthü philei yaakei veitü büpai Peter kü loh, hatü, 
“Kahshih, lüdaituh! Nüngei mongei Kahvangei dou nevai, shennyakei douthü 
deihshi nyüke” shei e.  
34Büpai khongnyü kü büpalei nanglomthü mü nyükei jomphong kü, “Hanei 
ami ngei phei mühüjema, laophü nyingi maanpü leituh, hatü laophülei 
shophang paitü ngei pheilei mükei.  
35Mehenangkü üami laophülei yangnyu yanghünya, mahhen, hatü üami ngei 
shingvaishi hatü shahjangmei nangkü laophülei yangnyu mahnya, yanghen. 
36Shennyak hüki kahdoknyü kemei aoktü laophülei yangnyu mahtükjema 
mehe nanglei nyüpa?  
37Nevaijü shennyak hüki laophülei yangnyu nangjei mehe shuohhen?  
38Hanei ami hapa mükbongjuyung hatü mang shennyakthü den kü ngelei 
men hatü ngelei shah kü vin nedejema, Shennyak Ha Palei müknyinshekhang 
kü daülangpü vangsho phongshanthü mü yiüshingkü jom shingvaishi vin 
nedehen” shei e.  

Mark 9 

1Nedoh-i büpai jomphong kü, “Hingmei ngei am kü enyeih, hatouei yaongshi 
nyupü hanei-i Kahvang ongching ngan kü yiüpü mangee thahshi nedipih” 
shei e.  

Hangbong Jeipü 
(Mt. 17:1–13; Lk. 9:28–36) 

2Nyih vok pheikü Jisui büpa mü Peter, Jakob hatü Johan hathü müei shaopü 
kahshangei jomphong mon aong. Büpa jomphong touei hangbong jeile,  
3hatü büpalei büm-ow nyangnyangtoptopshi shoshi kahdoknyü kü üpaiyao 
hapakei ashak nedhuaokhen mü vam,  
4hatü halei jom touei Elijah hatü Mosa nyi vamei Jisu mü shah etei.  
5Hahepak kü Peteri Jisu kü, “Nyuhbü, jenphongü hammü nyupü meihen 
khih; hamphongi tap jem veshah, hük nüng shing, hük Mosa shing, hatü hük 
Elijah shing” shei e.  

6Büpai mehe ehen nenying; mehenangkü jomphong nyemei nyuteke.  
7Hahepak kü phum peiyei jomphong kü jüm, hatü phum leipü ngeü hük 
vamei, “Hapayü ngei bampü Ha: büpa kü bangtuh” shei e. 
8Mechem jomphongi hantü shinei veipa, jom mü üpayao nenyu, shejao Jisu 
mon nyu.  
9Jomphong kahshang leipü leishingkü Jisui jomphong kü Shennyak Ha dipü 
kübü yangei manglei thahshi ha jung üpa kao te-e shei ngeükhüam shuoh.  
10Hanangkü jomi dipü kübü yangei leipü sheiyü mehe kü lapei enya shei 
pheyei mongei mon jaoshi tuh.  
11Hapheikü jomi büpa kü, “Shahkung nyuhbüthüi Elijah shong yiükahen shei 
mehekei enya yo?” shei phe.  
12Büpai jomphong kü, “Hingmei Elijah shong peikahen, hatü büpai lemphü 
temhen. Shejema mekei etü Shennyak Ha longi shangponghen hatü 
nyonghühen shei lai kü nyangpa?  
13Shejao ngei am kü enyeih, nyangei nyupükei Elijah yiüteke, hatü büpa kü 
jomi dükhüpükei dükteke” shei e.  

Jisui Mang Laangi Yeppü Hashih Hük Meihüpü 
(Mt. 17:14–21; Lk. 9:37–43a) 

14Mechem jomphongi aopü nanglomthü touei peipa, jomphongi hathü shonei 
khong thaiyei ee, hatü shahkung nyuhbüthü hanei jom mü shah dakteiyei 
nyu.  
15Mechem khongnyüi büpa eepa, jomphong longi yashan, hatü mokei heih-ei 
büpa kü selam shuoh.  
16Büpai jomphong kü, “Amphongi hathü mü mehe kü shah dakteinya?” shei 
phe.  
17Khong chi kübü hanei-i büpa kü, “Nyuhbü, ngei nüng touei mang laanghai 
yeppü ngelei ha müei deipeih; büpai shah ne-eaoknyih; 

18mechem hapai yephen, büpa doei shüknyüke, büpalei ju kü yung-op vamei, 
bha ketei, büm kemei haendainyüke. Ngei nüngei nanglomthü kü ha 
changtükshih shei eshuohpeih, shejao jomi ha neaoknyu” shei e.  
19Büpai jomphong kü, “Amphong hingnelempü den, ngei am mü meshük 
lushi nyukahen? Ngei meshük am mü lushi chongkününg? Büpa ngei touei 
deikei” shei e.  
20Jomi ha naü Jisu touei dei. Mechem mang laanghai büpa eepa, ngangahük 
kü ha naü büm kheüei kahdokei doei ju kü yung-op vamei lütei.  
21Jisui chepa kü, “Büpa kü ha vampü hepak meshükang?” shei phe. Büpai, 
“Naü mebü hih.  
22Hapai düngei büpa jütüknüng shei aw kü shühü, hatü yungei 
shüktüknyüke. Nüngi lemhük dangkao dükaokjema, ham kü shinshangei 
sheühshih” shei e.  
23Jisui büpa kü, “Nüngi dükaokjema shei! Hinglempü shennyak shingvaishi 
peü dükaokhen” shei e.  
24Lomi ha naüei chepai lenei, “Ngei hinglemnyeih! Ngei hingnelempü kü 
sheühshih” shei e.  
25Mechem Jisui khongnyü chemi mokei heihjapü eepa, büpai mang laangha 
kü loh-ei, “Hapa naü shah ne-ehüi hatü dhaongi nedani shümlangpü mang 
laangha, ngei nüng kü shahkung shuohnyeih, büpa kübü vamdaituh, hatü ne-
yei büpa kü teshü!” shei e.  
26Hapa mang laanghai vaüei ha naü longi kheühütü vamteke, hatü ha naü-ü 
mahng kei nyu, hatü longshi shingi, “Ha naü didaiteke” shei e. 
27Shejao Jisui büpa kü lak kü düktü phukei yaonghü, hatü büpa nying 
yaongaokteke.  
28Jisu shemei shüpheikü büpalei nanglomthüi joei, “Hamphongi mehekei 
nechangtükaokpa yo?” shei phe.  
29Jisui jomphong kü, “Henüng keipeyü phoppai mon changaokhen” shei e.  

Shao Jisui Dihen hatü Yangei Leihen Nang Epü 
(Mt. 17:22–23; Lk. 9:43b–45) 

30Jom hapa shing tuhtü Galil lemei heih. Büpai üpaiyao ha nyemtenying shei 
deih;  
31mehenangkü büpai büpalei nanglomthü kü, “Shennyak Ha hangkulei lak kü 
lanei shuohhen, hatü jomi büpa jühen, hatü jüpheikü nyih jem angtü büpa 
shao yangei leihen” shei nyuh-ei eteke.  
32Shejao büpai ha mehe enya jomi ha nenying, hatü ha jung büpa kü phehen 
nyemei deih.  

Peü mü Longpü Üpaang? 
(Mt. 18:1–5; Lk. 9:46–48) 

33Hapheikü jomphong Kapernaumei heih, hatü büpa shemei nyushi büpai 
jomphong kü, “Amphong lemei mehe nangkü shah dakteipa?” shei phe.  
34Shejao jomphongi shah ne-e; mehenangkü jomi lemei hüki hük mü üpa 
longpü vaihen shei shah dakteiteke.  
35Jisui uotü jom anpünyi kü, “Hanei-i shongpü vaihüjema peü mü dohpü hatü 
peüei chongphobü leihen vongbong” shei e.  
36Jisui maanpü hashih hük deiyei jomphong touei yaonghü. Büpalei lakei ha 
naü paümtü jomphong kü,  
37“Üami ngelei men kü hapa keipü hashih hük mongongshi yahnya, büpai 
ngei yahnyüke; hatü üami ngei mongongshi yahnya, ngei yahnyu nevai, 
shejao üpai ngei shom büpa yahnyüke” shei e.  

Jen Nekhüpüthü Jen Shing Nyüke 
(Lk. 9:49–50) 

38Johani büpa kü, “Nyuhbü, nüngei men kü hanei ami kahshih changei hami 
eepeih; mehenangkü büpa jen khong mü müpü shennyak nevaipü nangkü 
hamphongi büpa kü bangshuohpeih” shei e.  
39Shejao Jisui, “Büpa tedohhü” shei e. Üpai ngelei men kü yashanpü dou 
düknya, hapheikü müshi ngei nangkü ten ne-eküpih.  
40Üami jen nekhü, jen shingvaishi nyüke.  

41Hingmei ngei am kü enyeih, amphong Khristalei vaipü nangkü üami ngelei 
men kü yinghen yungshong hük dangkao shuohhen, mekei etao jomei laklei 
nemahdaipih.  

Mang Thahhen Dokpü 
(Mt. 18:6–9; Lk. 17:1–2) 

42Amphong hanei-i ngei kü vaipü hathü maanpü khongkü hük dangkao mang 
thahhüjema, am shingvaishiyü üng kü yaongba longpü shentü ilangmongei 
hüngdaipü-üng meipüba.  
43Nüngei laki mang thahhüjema, ha langtüktuh. Nüng shingvaishi lak nyi 
kohtü mechemao nemetpü molo awlei shülei meyü lak hük neshiüi 
yangnyuyem touei shüpüüng meipüba.  
44Halei jom hahpü laong nedinyih, hatü jom kü bahpü aw mechemao 
nemetnyih.  
45Hatü nüngei la-i nüng mang thahhüjema, ha langtüktuh; la nyi kohtü molo 
awlei shülei meyü la hük neshiüi yangnyuyem touei shüpü-üng meipüba.  
46Halei jom hahpü laong nedinyih, hatü jom kü bahpü aw mechemao 
nemetnyih.  
47Nüngei müki nüng mang thahhüjema, ha luktüktuh; mük nyi kohtü molo 
awlei shülei meyü mük hük neshiüi yangnyuyem touei shüpü-üng meipüba. 
48Halei jom hahpü laong nedinyih hatü aw mechemao nemetnyih.  
49Hümi jakpü moila daühüpükei shennyak peü awi daühühen.  
50Hüm meinyüpeih, shejao ha hüm kü hapalei vüngpü mahdaijema, nüngi ha 
mekei etü shao vünghühen? Am kü vüngpü hüm nyuhütuh, hatü hüki hük mü 
chingmei nyutuh.  

Mark 10 

Awdep Yanpü Nang Jisui Epü 
(Mt. 19:1–12; Lk. 16:18) 

1Jisui hapa shing tuhtü Jordan homei Judea kahmükei heih. Shao khongnyü 
büpa shonei thai, hatü büpalei vanglem kei büpai shao hathü kü nyuh.  

2Pharisee am hanei peiyei jomi büpa kü dokei, “Baha hüki laophülei nyüha 
mü yanhen shahkungi mongpü vaila?” shei phe.  
3Büpai jom kü, “Mosai am kü mehe shahkung shuohpa?” shei e.  
4Jomphongi, “Yanhen lai nyangtü pinnyü mü yanhen Mosai epeih” shei e.  
5Shejao Jisui jomphong kü e, “Am mong ahshi vaanpü nangkü büpai am kü 
ha shahkung nyangpeih.  
6Shejao kahbhao mebü Kahvangi nyüha hatü baha shei lingpeih.  
7Ha vaipü nangkü baha hüki laophülei nyü hatü pa tuhphongtü laophülei 
nyüha mü mongjemei nyunyeih,  
8hatü jijiyü phai hük leihen. Hanangkü jiji hajük kü nyi nevai, shejao hük 
mon.  
9Hanangkü Kahvangi mehe jemhü, shennyaki ha teyantük.”  
10Mechem jomphong shemei nyupa, nanglomthüi shao büpa kü ha jung phe.  
11Büpai hathü kü e, “Üpai laophülei nyüha mü yanei lebü nyüha mü shem 
yemnya, büpai pinnyü mü mükbongjuyungnyüke; 
12hatü üpai laophülei baha mü yanei lebü baha mü shem yemnya, pinnyüi 
büpa mü mükbongjuyungnyüke.”  

Jisui Maanpü Hashihthü Moihimanpü 
(Mt. 19:13–15; Lk. 18:15–17) 

13Büpai laki honghühen shingvaishi shennyakthüi maanpü hashihthü büpa 
touei müei pei; hatü nanglomthüi hathü kü loh.  
14Shejao mechem Jisui ha eepa, büpai jomphong kü mongshih-ei, “Maanpü 
hashihthü ngei touei peihütuh; jom kü tekhüamshuoh; mehenangkü Kahvang 
ongchingü hathü keipülei hih.  
15Hingmei ngei am kü enyeih, maanpü hashih hük kei leitü üami Kahvang 
ongching neyahhenshang, halei neshüaokpih” shei e,  
16hatü büpai maanpü hashihthü kü laki khaaitü büpalei laki shüngei 
moihimanshuoh.  

Shemmeipa Hük 
(Mt. 19:16–30; Lk. 18:18–30) 

17Jisu yen daihen layaong shingkü shennyak hük mokei heih-ei aümei shatü 
büpa kü, “Nyuhbü meipü, vanyangyem mükjüp danghen shingvaishi ngei 
mehe dükhenang?” shei phe.  
18Jisui büpa kü, “Mehekei nüngi ngei kü meipü shei nyüknya? Kahvang mü 
lenei üpayao meipü neshiü.  
19Nüngi ha shahkung nyingei nyüke: Nüngi tejü; nüngi mükbongjuyung 
tedük; nüngi tegüh, nüngi shahshem denpü teshuoh; nüngi te-ühing; anyü 
hatü ampa kü dhüm shuohtuh” shei e.  
20“Nyuhbü, ngei hashih mebü hathü peü dükei heihpeih” shei büpai e. 
21Jisui büpa kü bamei veitü, “Nüng lemhüki taoei nyüke; daituh, nüng angpü 
lemphü yutü ha lop taopathü kü shuohtuh, hatü nüngei mop vangsholei 
nyuhen; hapheikü huoi, ngei phei mükei” shei e.  
22Mechem hapa shennyaki ha danpa, büpa dhe yim, hatü mongshangei lüdai; 
mehenangkü büpa mop longi nyuteke.  
23Hapheikü Jisui shinei veitü büpalei nanglomthü kü, “Shemmeithü Kahvang 
ongchingei shühenü meshük douwong vaihen!” shei e. 
24Nanglomthüi hathü shah kü thama. Shejao Jisui shao jomphong kü, 
“Hapeüthü, Kahvang ongchingei shühen meshük wongpüang! 
25Shemmeipa hük Kahvang ongchingei shülei meyü ut hük nyiammet sha kü 
shomei daipü-üng yopüba” shei e.  
26Ha shah kü nanglomthü longi thamaei hüki hük mü, “Shejema, üpa 
yangaokhenang?” shei etei.  
27Jisui jomphong kü khangei veitü, “Hangku shingvaishi hayü neaokbenüng, 
shejao Kahvang shingvaishi nevai; Kahvang shingvaishi dou peü aokbenüng 
hih” shei e.  
28Peteri büpa kü, “Veituh, hamphongi lemphü tuhphongtü nüng phei 
müpeih” shei e.  



2183 

 

 
   Daülangpü Laihing 

© 2005, Bible Society of India. 
 

 
 

 

29Jisui, “Hingmei ngei am kü enyeih, üpai ngelei men hatü shahjangmei 
nangkü bükhishem, jeihinaüthü, nyahinaüthü, nyü nevaijü pa, hapeüthü 
nevaijü kahthü tuhphong, jomi ha den kao kho lomei,  
30shemthü, jeihinaüthü, nyahinaüthü, nyü, hapeüthü, hatü kahthü mü 
shüveidoideiyao omshi hapa den kü danghen, hatü ngoikahen den kü 
vanyangyem danghen.  
31Shejao shongpüthü longshi shing shompü vaihen, hatü shompüthü shongpü 
vaidaihen” shei e.  

Jempabü Jisui Büpa Dihen hatü Yangei Leihen Epü 
(Mt. 20:17–19; Lk. 18:31–34) 

32Shaang jomphong Jerusalemei aongpü lemei kamei nyu, hatü Jisu-ü jom 
shekü kamei nyu; nanglomthü thama, hatü jom phei müpüthü nyemteke. 
Shao büpai anpünyi hayaoha khaatei dei, hatü büpa kü mehe vamhen ha 
jomphong kü ehen chongpang.  
33“Veituh, jenphongü Jerusalemei aongnyu khih, hatü Shennyak Ha 
ngongpathü hatü shahkung nyuhbüthü kü lanei shuohhen, hatü jomi büpa 
jühen shingvaishi nyonghühen; hapheikü jomi kung amei lak kü lanei 
shuohhen;  
34Jomi büpa kü yaühen, yu-opi shaohen, bheihen, hatü jühen; hatü nyih jem 
pheikü büpa yangei leikahen.”  

Jakob hi Johan Nyi-i Yüpü 
(Mt. 20:20–28) 

35Zebedeelei cheha Jakob hi Johan nyi büpa touei heih-ei büpa kü, “Nyuhbü, 
henji nyi-i mehe yühenshang ha nüngi dükshih” shei e.  
36“Ngei anji kü mehe dükhahhünya?” shei phe.  
37Jijinyi-i büpa kü, “Nüngei müknyinshekhang kü henji hük nüngei lakdah 
philei, hük laknyong philei uohen hanshih” shei e.  
38Shejao Jisui jiji kü, “Anjinyi-i mehe yünya ha anji-i nenyingang. Anji-i ngei 
yingpü yungshong yingaokhen je, nevaijü ngei mepa baptükpai baptükhen 
hapakei anji-i baptükaokhen je?” shei jangei e.  

39Jijinyi-i, “Aokhen hih” shei jang. Hahepak kü Jisui jiji kü, “Ngei yingpü 
yungshong anji-i yinghen; ngei mepa baptükpai baptük, hapai anjiyao 
baptükhen;  
40shejao ngelei laknyong hatü lakdah philei uohenü ngei shuohhen nevai, 
shejao hapayü üam shing temei nyu hathü shing hih” shei jangei e.  
41Mechem nanglom jom ani ha jung danpa, jomi Jakob hi Johan nyi kü 
mongshih.  
42Hanangkü Jisui jomphong kü nyüktü, “Kung amiyü nanglakthüi üpa kü 
jomei vanglem lembü shei nyingnya, büpai jom shak kü ong vainyeih, hatü 
longpüthüyü jom shak kü ong vainyeih.  
43Shejao amphong khongü hapakei nevai; amphong khongkü üpai longpü 
vaihünya, büpayü ammei chongphobü leihen vongbong,  
44hatü amphong khongkü üpai shongpü vaihünya, büpa peüei aa vaihen 
vongbong.  
45Mehenangkü Shennyak Ha chongphohahhen shingvaishi nevai, shejao 
chongphohen hatü longi angei leihen shingvaishi laophülei yangnyu 
shuohnüng yiüpeih” shei e.  

Jisui Mükphüngpa Bartimas Meihüpü 
(Mt. 20:29–34; Lk. 18:35–43) 

46Jomphong Jerikolei heih. Büpa, büpalei nanglomthü hatü khongnyüi Jeriko 
leipü daishingkü Timaeuslei cheha mükphüngdaipü yühahjaiyingpü Bartimas 
lemkungei uoshi nyu.  
47Mechem büpai hapayü Nazareth am Jisu khih shei danpa, büpai lenei, 
“Jisu, David Ha, ngei kü phahjishih!” shei e.  
48Longshi shingi büpa kü nenmü nyutuh shei e, shejao büpai nyeinya 
wongmü lenei, “David Ha, ngei kü phahjishih!” shei e.  
49Jisu shenei yaongtü, “Büpa hatouei nyükei deikei” shei e, hatü jomi büpa 
nyükei deiyei büpa kü, “Mongmeituh, yaongtuh, büpai nüng kü nyüknyüke” 
shei e.  

50Hanangkü büpai ashak nyiukei shükphongtü büpa yaongei Jisu touei heih.  
51Jisui büpa kü, “Ngei nüng kü mehe dükhahhünya?” shei phe. Mükphüngpai 
büpa kü, “Nyuhbü, ngei eehüangke” shei e.  
52Jisui büpa kü, “Leituh, nüng hinglempai nüng meidaiteke” shei e. 
Chemjalak kü büpalei mük ee-aok, hatü Jisu phei mü.  

Mark 11 

Aokpü Dangei Jerusalemei Yiüpü 
(Mt. 21:1–11; Lk. 19:28–40; Jn. 12:12–19) 

1Mechem jomphong Jerusalem ngoipa, Olive Kahshang yopai-i Bethphage 
hatü Bethanylei büpai büpalei nanglom nyi shomei,  
2jiji kü, “Anji shekü nyupü chingei daituh, hatü anji shüjahinüng shennyaki 
chemao manguopü gadu cheha hük shenshi eehen hih. Ha sheyei ankei” shei 
e.  
3Shennyak hanei-i, “Anji-i mehekei ha yahnya?” shei ephüjema, “Shembüpai 
ha nanyüke, hatü lomi nyokei leiphahen etuh” shei eteke.  
4Jiji daishingkü gadu cheha hük shaden yopailei chingshelei shenshi nyu. Jiji-
i ha sheshingkü,  
5yaongshi nyupü hanei ami jiji kü, “Anji-i gadu cheha sheyei mehe lingnya?” 
shei e.  
6Jiji-i hathü kü Jisui mehe e, ha eteke, hatü hathüi ha yahhen shuoh.  
7Hapheikü jiji-i hapa gadu cheha Jisu touei müei lei, hatü ha kü jomei ashak 
nyemtü büpa ha shangkü uo.  
8Shennyakthü longi lem kü jomei ashak nyem, hatü lebüthüi phenhavunglak 
bhagei lem kü nyemshuoh.  
9Hahepak kü shelei shongpü hatü pheilei müpüthüi, “Hosanna! Shembüpalei 
men kü üpa peikünya moihiman!  
10Jenei bü Davidei ongching peipü moihiman! Peü mü shaopüba kü men 
vihtuh!” shei lenei e.  

11Jisu Jerusalemei peiyei phopshemei shü, hatü büpai shinei veitü pheidaipü 
nangkü anpünyi mü Bethanylei heihdai.  

Jisui Adhapü kü Thaüvaüpü 
(Mt. 21:18–19) 

12Nyihphei mechem jomphong Bethany leipü leipa, büpa aeiteke. 
13Tailuei büpai adhapü hük phenlak ngetshi eeyei hahhen meheyao nyüla 
shei heih. Mechem büpai ha ngoiyei heihpa, büpai phenlak mü lenei 
meheyao nedang; mehenangkü hapayü betjük jükhen dühü nevai-i nyuteke.  
14Büpai hapa pü kü, “Hajük kü üpaiyao mechemao nüng kübü betjük 
nyemtehah” shei e, hatü büpalei nanglomthüi ha danteke.  

Jisui Phopshem Daühüpü 
(Mt. 21:12–17; Lk. 19:45–48; Jn. 2:13–22) 

15Hapheikü jomphong Jerusalemei lei, hatü büpa phopshemei shüei 
phopshem mongei bhei yupü, shakpü am changtükhen pang. Büpai lop 
jeiteipüthülei haüdü hatü athuba yupüthülei uoshing khüptük;  
16hatü büpai phopshem konmong homei meheyao kotü lüteihen nehan. 
17Büpai jomphong kü nyuh-ei e: “Ha nyangei nenyupü je? Ngelei shemü jat 
peü shingvaishi phoppü shem shei nyükhen, shejao ammi ha gühpathülei 
dung leitükteke” shei e.  
18Mechem ngongpathü hatü shahkung nyuhbüthüi ha danpa, jomi büpa jühen 
lem yem; jomi büpa kü nyem; mehenangkü khongnyüi büpai nyuhpü kü 
yashan.  
19Mechem om dhüpa, Jisu hatü büpalei nanglomthü ching leipü lüdai.  

Kaudaipü Adhapü Kübü Nyinghen 
(Mt. 21:20–22) 

20Nepnüng dhom mü jomphong peih-ei daishingkü hapa adhapü tünglang 
thahshi kaudaitü ee.  
21Hahepak kü Peteri ha deih-ei dang hatü büpa kü, “Nyuhbü, veituh! Nüngi 
thaüvaüphongpü adhapü kaudaiteke” shei e.  
22Jisui jomphong kü, “Kahvang kü hinglemtuh.  

23Hingmei ngei am kü enyeih, ammi hapa kahshang kü, ‘Daituh, hatü 
yungchingei hüngdaituh’ shei ammei mong kü nejü-üi ammi mehe e, ha 
dükkahen shei hinglemei ejema, ha dükkahen.  
24Hanangkü ngei am kü enyeih, mehe shingvaishi ammi phopei yühen, ha 
dangtepih shei hinglemtuh, hatü ha ammei vaihen.  
25Mechem ammi phopei yaonghen, am hanei am mü nemeitei-i nyujema 
mang tükeishuoh, shejüang vangsho leipü ammei Pa-i ammei mang 
tükphahen” shei e.  
26Shejao ammi mih kü mang netükjema, vangsho leipü ammei Pa-iyao ammei 
mang netükphahen.  

Jisulei Wong kü Chengpü 
(Mt. 21:23–27; Lk. 20:1–8) 

27Shao jomphong Jerusalemei pei. Büpa phopshemei kamteiyei nyushingkü 
ngongpathü, shahkung nyuhbüthü hatü behethü büpa touei peiyei,  
28“Nüngi hathü dou dükhen mehe wong nyüpa? Üpai nüng kü hathü dükhen 
wong shuohpa?” shei phe.  
29Jisui jomphong kü, “Ngeiyao amphong kü shah hük pheshah, hatü ammi 
ngei kü ha ephüjema ngeiyao amphong kü mehe wongi ngei hathü düknya 
ephahen hih.  
30Johani baptükpeyü vangsho leipü hi hangku leipü vampa? Ngei kü eshih” 
shei e.  
31Jom hüki hük mü shah dakteiyei, “Jeni, ‘Vangsho leipü’ shei eshuohjema, 
büpai, ‘Ammi büpa kü mehekei hingnelemnya?’ shei ephahen.  
32Shejao jomi, ‘Hangku leipü vampeih’ shei ehenü jomi khongnyü kü nyem; 
mehenangkü peüi Johanü hingmei mü thibü hük shei ieyeilem.  
33Hanangkü jomi Jisu kü, ‘Hami nenyingang’ shei e. Jisui jom kü, ‘Ngeiyao 
amphong kü mehe wongi hathü düknya ne-ephapih’ ” shei eteke.  

Mark 12 

Kah Phuoei Lingpü Shahlappü 

(Mt. 21:33–46; Lk. 20:9–19) 

1Hapheikü büpai jomphong kü shahlap ehen chongpang. Shennyak hük 
nyalingngupai kah lingtü ha kü pe shinei show, hatü ngümhen kahsha sho, 
hatü shangdü hük dak; hapheikü büpai ha kah phuoei lingpü am kü 
phuophongtü lebü kahmükei lüdai.  
2Mechem betjük thaihen hepak ngoipa, büpai chongphobü hük kah kü vampü 
nyalingngupai kübü büpalei hean yahhen shom.  
3Shejao jomi büpa yepei üptü lakkong leishih.  
4Shao büpai lebü chongphobü hük shom; ha kao jomi shangjing kü bheitü 
veüshi lingshuoh.  
5Hapheikü büpai lebü hük shom, hatü hapayü jomi jütük. Lebü longi kü 
hapakei dük; hanei kü üp, haneiyü jütük.  
6Büpai shao shomhen hük ao, hapayü büpai bampü hapeü. Shomshi büpai 
cheha kü, “Jomi ngelei ha kü dhüm hukahen” shei etü shom.  
7Shejao kah phuoei lingpüthüi hüki hük mü, “Mükjüp yahhenü büpa-ü; kei, 
jeni büpa jütükshah, hatü mükjüpü jenei vaidaihen” shei etei.  
8Hanangkü jomi büpa yepei jütü nyalingngupai kah leipü noei yaktük.  
9Shejema nyalingngupai kah shembüi mehe dükhen? Büpa peiyei kah phuoei 
shapüthü jütü hapa kah mih kü shuohtükhen.  
10Ammi ha lai kü ne-ieangpü je? “Shem vepüthüi mepa yaong nemei shei 
yaktük, hapa yaong shemshouk kü shongnyü yaong leipeih;  
11hayü Shembüpai dükpü khih, hatü hayü jenei mük kü thamabenüng.”  
12Mechem jomi hapa shahlapü jomphong khüei epü khih shei nyingpa, jomi 
büpa yephüei deih, shejao jomi khongkü nyem. Hanangkü jomi büpa 
tuhphongtü lüdai.  

Lat Shuohhen Nang Phepü 
(Mt. 22:15–22; Lk. 20:20–26) 

13Hapheikü jomi büpai mehe e, ha shah nangkü büpa yephen shingvaishi 
büpa touei Pharisee am hatü Herodei khong shom. 

14Jomphong peiyei büpa kü, “Nyuhbü, nüngü longi shahhing epü shennyak, 
nüng mih-ei yawh kü neshünyu, hatü baong hanei nenonyu, shejao shahhing 
aimü Kahvangei lem nyuhnyüke. Ongpa kü lat shuohhen shahkung kü jiüpü 
hi nejiüpa?  
15Hami ha neshuohhen hi shuohhen?” shei phe. Shejao Jisui jomei glüp 
nyingei büpai hathü kü, “Ammi mehekei ngei kü doknya? Poisa pha hük ngei 
touei deikei hatü ngei ha kü veishah” shei e.  
16Jomi hük deiyei shuoh. Büpai jomphong kü, “Hapa kü üpalei shangjing 
bakshi hatü men nyangei nyüke?” shei e. Jomi, “Ongpalei” shei jang.  
17Jisui jomphong kü, “Mehe ongpalei nyu, ha ongpa kü shuohtuh; mehe 
Kahvangei nyu, ha Kahvang kü shuohtuh” shei e. Hanangkü jomphong longi 
yashan.  

Yangei Leihen Nang Phepü 
(Mt. 22:23–33; Lk. 20:27–40) 

18Dipü kübü yangei neleinyih shei epü Sadduke am hanei büpa touei peiyei 
shah hük pheyei e,  
19“Nyuhbü, Mosai jen kü nyangei tuhpülei shennyak hük hapeü neshiüi 
nyüha mon tuhphongtü didaijema, büpalei cheihinaü hüki pinnyü mü shem 
yemhen hatü didaipü cheihinaü men kü hapeü tuhhen shei enyüke.  
20Chem cheihinaü jom nyet nyu; behepai nyüha yahtü hapeü netuh-i didai;  
21hapheikü nyipabüi pinnyü mü shem yemtü hapeü netuh-i didai, hatü 
hapakei jempabüiyao yah;  
22jom nyet üpaiyao hapeü netuh. Shomshi hapa nyühayao hapeü netuh-i 
didai. 
23Yangei leipü nyih pinnyü-ü üpalei nyüha vaihenang? Mehenangkü jom 
nyetphen pinnyü mü shem yemteke” shei phe.  
24Jisui jomphong kü, “Ammi laihingao nenying, hatü Kahvangei nganao 
nenyingpü nangkü pungpü nevai je?  

25Mechem jomphong dipü kübü yangei leihen jom shem neyemhen, nevaijü 
yiükyah lashompü nenyuhen, shejao vangsho leipü phongshanthü kei 
nyuhen.  
26Dipü kübü yangei leihen nangkeyü Mosai nyangpü lai kü phenni kü aw 
bahpü büshah ne-ieangpü je? Kahvangi büpa kü, ‘Ngeiyü Abraham Kahvang, 
Isak Kahvang, hatü Jakob Kahvang.’  
27Büpayü didaipü Kahvang nevai, shejao yemmü nyupü Kahvang; amphongi 
longi pungteke” shei eteke.  

Shongpü Shahkungnyü 
(Mt. 22:34–40; Lk. 10:25–28) 

28Shahkung nyuhbüthü khongkü hük büpa yopailei heih, hatü jiji hüki hük 
mü shah dakteipü dan, hatü büpai hathü meishi lahpü eeyei büpai büpa kü, 
“Shahkungthü khongkü shongpü shongnyü shahkung mepaang?” shei phe.  
29Jisui, “Shongpü shongnyü hükü ha khih: Bangtuh, Oh Israel! Shembüpa, 
jenei Kahvang, Shembüpayü hük mon.  
30‘Nüngi Shembüpa, nüngei Kahvang kü nüngei mongdang kempai, nüngei 
laangha kempai, nüngei sholi mongdeih kempai, hatü nüngei wong kempai 
bamtuh.’ 
31Nyipabüyü ha khih: ‘Nüngi laophülei chingyowpa kü laophü kü kei 
bamtuh.’ Ha nyi mü longpü lebü shahkung neshiü” shei jangei e.  
32Hahepak kü shahkung nyuhbüi büpa kü, “Nyuhbü, nüngi, ‘Kahvangü büpa 
mon, hatü büpa mü lenei lebü neshiü’ shei epeyü jiüshi eteke, 
33hatü mongdang kempai, danaokpü kempai, hatü wong kempai büpa kü 
bamhen, hatü laophülei chingyowpa kü laophü kü kei bamhenü moila hatü 
jakpü moilathü mao nyeinya shongnyü hih” shei e.  
34Mechem Jisui hapa shennyaki sholi kohshi lahpü eepa, büpai büpa kü, 
“Nüngü Kahvang ongching kübü taishi neshiü” shei e. Hapheikü üpaiyao 
büpa kü shah phehen mong nelong.  

Messiah Jung Phepü 
(Mt. 22:41–46; Lk. 20:41–44) 

35Mechem Jisu phopshemei nyuh-ei nyupa, büpai, “Shahkung nyuhbüthüi 
mekei etü Khristayü Davidei ha shei eaoknya?” shei phe. 
36Laangha Daülangpü homei Davidi hapakei e: “Shembüpai 
ngelei Shembüpa kü, ‘Ngei nüngei vepathü nüngei la phangei mangtuh 
thahshi nüng ngelei lakdah philei uotuh.’ ”  
37Davidiyao büpa kü Shembüpa shei nyük; shejema mekei etü büpayü büpalei 
hapeü vaihenang? Büpai epü kü khongnyü longi mongongshi bangei nyu.  

Jisui Shahkung Nyuhbüthü kü Lohpü 
(Mt. 23:1–36; Lk. 20:45–47) 

38Büpai jomphong kü nyuhshingkü, “Shahkung nyuhbüthü kü lituh; jomi 
ashak luangi ümtü bhei leihshing peülei dhüm huei mih-i selam 
shihhahhünyüke,  
39hatü Sinagog kü hatü mohitap kü dhüm kohpü uoshing meipülei 
uohünyüke.  
40Jomi vaümnyüthülei shem hangnyüke, hatü mih-i eehen shingvaishi luangi 
phopnyüke. Jom-üng peü mü nemeipü hanghi danghen” shei eteke.  

Vaümnyü Hükei Moila 
(Lk. 21:1–4) 

41Büpai phopshemei lop hüteipü shingei shennyakthüi lop hüpü kü veishi 
nyu. Shemmeithüi lop longi shuoh.  
42Taopü vaümnyü hük peiyei hiki hük shiüsham poisa pha nyi shihteke.  
43Hapheikü büpai nanglomthü nyükei jomphong kü, “Hingmei ngei enyeih, 
lop jaoshingei moila shuohpüthü peü khongkü hapa vaümnyüi peü mü 
nyeishi shuohteke.  
44Mehenangkü jom peüi changshi angpü nangkü shuohteke, shejao pinnyü-ü 
taopü nangkü pinnyüi hahhen neshiüi angpü peü shuohteke” shei e.  

Mark 13 

Phopshem Benhen Yeihshi Epü 
(Mt. 24:1–2; Lk. 21:5–6) 

1Büpa phopshem mongeipü vamshingkü büpalei nanglomthü khongkü hük 
peiyei büpa kü, “Veihümao, Nyuhbü, yaong hatü shem mekei longpüang yo!” 
shei e.  
2Hahepak kü Jisui büpa kü, “Nüngi hapa longpü shem eenyüke je? Hatouei 
yaong hük shangkü hük haüshi nenyupih; peü noei domtükhen” shei e.  

Shangpong hatü Shüveidoidei 
(Mt. 24:3–14; Lk. 21:7–19) 

3Mechem Jisu Olive Kahshangei phopshem kü khangteishi uoshi nyupa, 
Peter, Jakob, Johan hatü Andrew hathü büpa touei joei peiyei, 
4“Ha mechem vamhen, hatü hathü kemei dhaümhen nyangeihepü mehe 
nyukahen, ha ham kü eshih” shei e.  
5Hahepak kü Jisui jomphong kü, “Amphong üpayao lemnyongei nedaihen 
lituh.  
6Longshi shingi ngelei men kü, ‘Ngeiyü büpa hih’ shei eshi peikahen hatü 
jomi longi lemnyongei mülanghen.  
7Mechem ammi vehok vampü ngeü hatü vamhen shahjang danhenshang, am 
tenyem; hayü vamküshasha, shejao dohpü ngoihen shao-üng nyüpeih. 
8Mehenangkü jati jat khüei, ongchingi ongching khüei vamhen: shingmü 
shingmü pedi vükpü, hatü münghishaü nyuhen. Shejao hathü peü 
shangponghen pangpü mon” shei eteke.  
9Am laophü nyingi lishi nyutuh; mehenangkü jomi am yepei shahphen 
shingei lanei shuohhen; hatü amphong kü Sinagoglei üpphahen, hatü 
amphong ngei nangkü denpü shuohhen governor hatü ongthü touei 
yaonghen.  
10Shongpüba kü jat peü touei shahjangmei baonghen. 
11Mechem jomi am shahphen shingei deiyei lanei shuohtükhen, ammi mehe 
ehen shei yeihshi tenyem; shejao hahepak kü mehe ephahenshang, ha 
eyeishuoh; mehenangkü hayü ammi enyu nevai, Laangha Daülangpai enyeih.  

12Jeihinaü hi jeihinaü, pa hi ha, hatü hapeüthüi nyühipa khüei yaonghen 
hatü jüteihen;  
13hatü ngelei men kü am kü peüi jiühithen. Shejao üpai dohpü thahshi 
nenhenshang yanghen.  

Nyembenüng Jiühitnalai 
(Mt. 24:15–28; Lk. 21:20–24) 

14Shejao mechem ammi nyembenüng jiühitnalai neyaonghen shingei 
yaongshi eehenshang (iepüthüi ha nyingtuh), Judealei nyupüthüi 
kahshangthülei nyaidaituh;  
15shem adokei nyupüthüi lemhük yahhen shingvaishi shüh-ei mongei teshü;  
16kahlei nyupü shennyaki bhagthuh yahnüng nyokei telei.  
17Hathü nyih kü büm nekongi nyupüthü hatü naüja nyupü nyüthü onyükei!  
18Ha ünyü hepak kü nejiühen phoptuh. 
19Mehenangkü hathü nyih kü Kahvangi kahdoknyü linghinüng chemao 
mangvampü hatü shao mechemao nevamhen shanghah hük nyuhen. 
20Shembüpai hathü nyih shoh-ei neleitüklangmeyü üpayao neyangaokhah 
shepeih, shejao büpai üam je, hathülei men kü büpai nyih shohtükpeih.  
21Hapa hepak kü hanei ami, “Veituh, ‘Khrista hatouei nyüke!’ nevaijü ‘Büpa 
antolei nyüke!’ shei ephüjü ha kü hingtelem. 
22Shahshem khrista hatü shahshem thibüthü longi vamkahen hatü 
nyangeihepü hatü yashanyale longi hukahen; aokjema daülangpüthüao 
lemnyongei mülanghen.  
23Shejao am lituh; ngei lemphü am kü etepih.”  

Shennyak Ha Yiühen Nang 
(Mt. 24:29–31; Lk. 21:25–28) 

24Shejao hathü nyih kü shangpongpü peihpheikü, “Vanghenyü manghdaihen, 
hatü lennyüi laophülei vangngai neshuohhen,  
25hatü lithathü vangsho leipü vühen, hatü vangsho nganthü jenhen.  

26Hahepak kü ngan hatü müknyinshekhang longpü kü Shennyak Ha phum 
shangkü yiüpü jomi eehen.  
27Hahepak kü büpai kahdoknyü vaungjung ali kü kahdok dohpü kübü 
vangsho dohpü ngoishi büpalei vangsho phongshanthü shomei büpai 
jelangpüthü thailanghen.”  

Adhapüi Shahlappü 
(Mt. 24:32–35; Lk. 21:29–33) 

28Shaang adhapü kübü hapa nyingtuh: Mechem adhapü kü nien neenei 
phenlak vampü eehenshang ammi shao hepak ngoikünyüke shei nying.  
29Hapa keiha mechem ammi hathü douthü vampü eehenshang, büpa yopailei, 
hei-üng shem shadenei nyüke shei nyingtuh.  
30Hingmei ngei am kü enyeih, hathü dou peü vamei mangpeih thahshi hapa 
denhivan peih-ei nedaihen.  
31Vangsho hatü kahdok peihdaihen, shejao ngelei shah nepeihdaihen.  

Thaeimaei Nyuhen Vongbong 
(Mt. 24:36–44) 

32Shejao hapa nyih hatü hepak nang Opa mü lenei vangsho phongshani 
nevaijü Ha-iyao nevaijü üpaiyao nenying.  
33Lituh, thaeimaei nyutuh; mehenangkü hepak mechem ngoikahen ammi 
nenying.  
34Hapayü shennyak hük laophülei shem aathü kü veihen dousho hanei, hatü 
shaden yombü kao mükpaonathaei nyuhen etü yen kü daipü leshi nyüke.  
35Hanangkü thaeimaei nyutuh; mehenangkü ammei shembü om kü hi, 
nevaijü nyak jiam kü hi, nevaijü ouga-oulüng kü hi nevaijü dhom mü 
leikahen ammi nenying,  
36hei nevaijema büpa ngangahük kü leishingkü am shishi nyuhen.  
37Ngei mehe am kü enya, ha peü kü enyeih; mükpaonathaei nyutuh.  

Mark 14 

Jisu Jühen Phaüshah Showpü 
(Mt. 26:1–5; Lk. 22:1–2; Jn. 11:45–53) 

1Hapayü Hompü Mo hatü Daw Neshihpü Mo mohen nyih nyi shekü nyuteke. 
Ngongpathü hatü shahkung nyuhbüthüi joei Jisu yepei jühen lem yemei nyu;  
2mehenangkü jomi, “Mo hepak kü payü nevai, hei nevaijema nanglakthüi 
mophicheü ngaikahen” shei etei.  

Bethanylei Mainga-i Phupü 
(Mt. 26:6–13; Jn. 12:1–8) 

3Mechem büpa Bethanylei Simon ngombülei shemei nyupa, büpai bhaong 
hahhen uoshi nyushingkü nyüha hük longi bhei wongpü vongmei meli shong 
yahei peiyei ha aptü büpalei shangjing kü cheiteke. 
4Shejao halei uopü hanei ami mongshih-ei hüki hük mü, “Vongmei meli 
mehekei hapakei damtüknya?  
5Mehenangkü hapa meliyü nanglat nyih kho jemei bhei kü yuhah shepeih, 
hatü hapa lop taopathü kü shuohhen vaipeih” shei e, hatü jomphongi pinnyü 
kü lohteke.  
6Shejao Jisui, “Pinnyü hei-üng nyemnyu; mehekei ammi pinnyü 
shanghahhünya? Pinnyüi ngei kü doumei dükteke.  
7Mehenangkü taopathüyü düngei am mü nyüke, hatü ammi dükshuohhüpü 
hepak kü jom kü bampü doumei dükhen aok, shejao ngei düngei am mü 
nenyukahen.  
8Pinnyüi mehe dükaok ha düknyu khih; pinnyüi ngelei büm mahng vühen 
shekü ha phunyu khih.  
9Hingmei ngei am kü enyeih, melei hapa shahjangmei kahdoknyü kempülei 
baonghen, pinnyüi mehe dük, ha pinnyü deih-ei dangei eteihen” shei e.  

Judas-i Jisu Yuhen Mongpü 
(Mt. 26:14–16; Lk. 22:3–6) 

10Hapheikü Judas Iskariot, üpa anpünyi khongkü hük nyu, büpai jomphong 
kü Jisu yuhahhen nangkü büpa ngongchongthü touei dai. 
11Mechem jomi ha danpa, jom longi mongong, hatü büpa kü lop shuohhen 
lah. Hanangkü büpai büpa yuhen hepak meipü yemteke.  

Nanglomthü mü Hompü Mo Hahpü 

(Mt. 26:17–25; Lk. 22:7–14, 21–23; Jn. 13:21–30) 

12Daw Neshihpü Aan Mo shongpü nyih mechem Hompü Mo mi jüpa, büpalei 
nanglomthüi büpa kü, “Hamphong metouei daiyei nüng shingvaishi Hompü 
Mo hahhen temhahhünya?” shei phe.  
13Hanangkü büpai nanglom nyi kü hapakei etü shom: “Chingnyülei aongtuh, 
hatü shennyak hük yungdük hük chantü anji-i ponghen,  
14hatü büpa melemei shüdaiphahen müei shüei haleipü shem shembü kü, 
‘Nyuhbüi ngelei nanglomthü mü Hompü Mo hahhen shingvaishi ngelei 
yenpaüm dung melei nyüpa shei phenyüke?’ shei ehen e.  
15Büpai anji kü shangei dung longpü hük jinei temtüktü huphahen. Halei jen 
shing mo temtuh” shei e.  
16Hanangkü nanglomthü chingnyülei daijü büpai epükei peü temtüktü nyu, 
hatü halei jijinyi-i Hompü Mo hahhen tem.  
17Mechem om dhüpa, büpa nanglomthü mü lei,  
18hatü mechem jomphong laophü laophüi shing yemei uotü hahyingpa, Jisui, 
“Hingmei ngei am kü enyeih, amphong khongkü hük, ngei mü hahyingpü 
hüki ngei luhahhen khih” shei e.  
19Nanglomthüi mongshangei büpa kü, “Hayü ngei vaila?” shei hük pheikü 
hüki e.  
20Büpai jomphong kü, “Hayü anpünyi khongkü hük üpai ngei mü shung hük 
kü lak lünya, büpai luhahhen.  
21Mehenangkü Shennyak Hayü nyangei nyupükei daihen, shejao üpa homei 
Shennyak Ha luhahhenshang onyükei! Büpa shingvaishi nebühpü-üng 
meipüba” shei e.  

Shembüpa Mo 
(Mt. 26:26–30; Lk. 22:14–20; 1 Kor. 11:23–25) 

22Jomphong hahying shingkü büpai aan hük yah, hatü moihiman pheikü 
büpai ha bhaok, hatü nanglomthü kü shuoh, hatü “Yahtuh, hayü ngelei büm” 
shei e.  

23Hapheikü büpai yungshong hük yah, hatü menvih shuohpheikü büpai ha 
jomphong kü shuoh, hatü jom peüi hapa leipü ying.  
24Büpai jomphong kü, “Hapayü longshi shingvaishi haipü vangteishuwteipü 
ngelei iy.  
25Hingmei ngei eshah, Kahvang ongching kü amphong mü nyalingngupai yiü 
ja yinghen nyih mangngoi thahshi ngei amphong mü hapa nyalingngupai yiü 
neyinghen” shei e. 
26Jomphongi kesho hük loktü Olive Kahshangei aongdai.  

Peteri Jisu Nelahpü 
(Mt. 26:31–35; Lk. 22:31–34; Jn. 13:36–38) 

27Jisui jomphong kü, “Ngei mon tuhtü am peü nyaidaikemhen; mehenangkü 
ha nyangei nyüke: ‘Ngei mi yombü kü bheihen, hatü mithü yandaikemhen.’  
28Shejao ngei yangei leipheikü ngei am shekü Galilei daihen” shei e.  
29Peteri büpa kü, “Peüi tuhphongjao ngei nüng netuhphongpih” shei e.  
30Jisui büpa kü, “Hingmei ngei nüng kü enyeih, shinnyih, sheyaüng ou nyipa 
gashekü nüngi jempa thahshi ngei nelah-aokpih” shei e.  
31Shejao büpai wong kohshi, “Ngei nüng mü dijao, ngei nüng nelah-i 
nenyupih” shei e. Hapakei khan nanglomthü peüi e.  

Jisui Gethsemanelei Phoppü 
(Mt. 26:36–46; Lk. 22:39–46) 

32Jomphong Gethsemane shei epü shingei dai, hatü büpai nanglomthü kü, 
“Ngei phopshingkü hammü uoshi chongkei” shei e.  
33Büpai büpa mü Peter, Jakob hatü Johan hathü müei dai, hatü mongshangei 
shangponghen chongpang.  
34Büpai jomphong kü, “Ngei longi dihen mü mongshangnyüke; neshi-i 
hatouei uoshi chongkei” shei e.  
35Maani yanei heihtü büpai kahdokei aümei shatü, “Aokjema hapa shangpong 
hepak ngei toueipü chailangshih” shei phop.  

36Büpai, “Abba, Opa, nüng shingvaishi lemphü aokbenüng; hapa shangpong 
yungshong ngei kübü chailangshih; shejao ngei mongpü nevai, nüngi 
mongpükei vaituh” shei e.  
37Büpa leijashingkü jom peü shishi nyu, hatü büpai Peter kü, “Simon, nüng 
shidainyu je? Nüngi ngei mü ghonda hükao yemmü nenyuaokang je?  
38Neshi-i chongkei hatü dokpü kü nevühen phoptuh; laangha kü 
monghumnyüke, shejao phai kü wong nekoh-ang” shei e.  
39Büpa shao daiyei aihük shah eyei phop.  
40Shao chem büpa leijashingkü jom peü shishi nyu; mehenangkü jom mükdok 
vihdaitü nyu, hatü jomi büpa kü mehe ehen nenying.  
41Büpa shao jempabü leiyei jomphong kü, “Amphong shaang thahshi shiyei 
nyiumeinyu je? Hajük-üng! Hepak ngoiteke; Shennyak Ha mangthülei lak kü 
lanei shuohtükteke.  
42Paotuh, jen daishah. Veituh, ngei luhahpüba hatouei peikünyüke!” shei e.  

Jisu Yuhahpü hatü Yeppü 
(Mt. 26:47–56; Lk. 22:47–53; Jn. 18:3–12) 

43Büpa shah eyei nyushingkü ngangahük kü Judas, anpünyi khongkü hük 
heih, hatü büpa mü khongnyü longpü hük yan, hatü miyaung notü 
ngongchongthü, shahkung nyuhbüthü hatü behethü kübü peiteke. 
44Shaang luhahbüi jomphong kü, “Ngei üpa kü ju kü jüpkahen hapa shennyak 
yeptuh, hatü meishi yomei müei daituh” shei etü nyangeihepü huhen etüktü 
nyu.  
45Hanangkü Judas jiüshangi Jisu touei heih-ei, “Nyuhbü!” shei etü ju kü jüp.  
46Hahepak kü jomphongi Jisu kü lak hüng hatü yep.  
47Shejao hathü khongkü yopailei yaongpü hüki büpalei yan tukei 
ngongchongei aa hükei dhaong lüktük.  
48Hahepak kü Jisui jomphong kü, “Ngeiyü gühpa hük hih shei amphongi ngei 
yepnüng yan hi miyaung noshi peiküpü je?  

49Nyihjeih ngei am mü phopshemei nyuhei nyutepih, shejao ammi ngei 
neyep. Shejao lai kü nyupü jiühen vongbong” shei e.  
50Jom peü büpa tuhphongtü nyaidaikem.  
51Nethe hük büpa pheikü nyemin ashak ümtü müteke; mechem jomphongi 
büpa yeppa,  
52büpai ashak hukei yakphongtü bümkong mokdai.  

Jisu Shahtapei Yaongpü 
(Mt. 26:57–68; Lk. 22:54–55, 63–71; Jn. 18:13–14, 19–24) 

53Jomi Jisu ngongchong touei müei dei, hatü ngongpathü, behethü hatü 
shahkung nyuhbüthü peü thaiteke.  
54Peter payü khaatshi büpa phei müshi daiyei ngongchongei chingkon 
thahshi heih-ei mongei shüei veyombü mü aw kü wohong meiyei uoshi nyu.  
55Shaang ngongpathü hatü shahtapei nyupüthü kemei Jisu jühen shingvaishi 
büpa khüei denpü yemei nyu, shejao hükao nedang.  
56Mehenangkü longshi shingi büpa khüei shahshem denpü shuoh, hatü jomei 
denpü shahthü nejiütei. 
57Hanei ami yaongei büpa khüei shahshem denpü hapakei e,  
58“Hami danpeyü, ‘Ngei hapa laki vepü phopshem bentükhen, hatü nyih jem 
mongkü laki nevepü phopshem hük vehen’ shei eyei danpeih” shei e. 
59Shejao hapa thahshiyao jomei denpü nejiütei.  
60Hahepak kü ngongchongi jomphong touei yaongtü Jisu kü, “Nüngi ha kü 
shahnyok neshuohhen je? Jomi nüng khüei denpü shuohpeyü meheang?” shei 
phe.  
61Shejao büpai jek neshei, hatü shahnyok neshuoh. Shao ngongchongi büpa 
kü, “Nüngü Moihimanpü Kahvangei Ha Khrista je?” shei phe.  
62Jisui, “Ngei hih, hatü nüngi Shennyak Ha Jeiyong Kahvangei lakdah philei 
uotü vangsho phum shangkü yiüküpü eehen” shei jangei e.  

63Ha kü ngongchongi büpalei ashak shaaktü, “Ha mü nyeishi mehe denpü 
nahen?  
64Ammi büpa thaüvaüpü danteke. Amphongi mehe temteipa?” shei e. Jom 
peüi büpayü dihen shangteke shei nyonghü. 
65Hanei-i büpa kü yuopi shaohen pang; büpalei mük kü ashaki shaktük, hatü 
büpa kü ap, hatü büpa kü, “Teteivanei etuh” shei e. Yombüthüi büpa müei 
deiyei üpteke.  

Peteri Jisu Nelahpü 
(Mt. 26:69–75; Lk. 22:56–62; Jn. 18:15–18, 25–27) 

66Peter maishi chingkonei nyushingkü ngongchongei chongphobü 
nyühanaüthü khongkü hük heih;  
67mechem pinnyüi Peter aw kü uoshi nyupü eepa, pinnyüi büpa kü hüngei 
veitü, “Nüngao hapa Nazareth am Jisu mü shepeih” shei e.  
68Shejao büpai, “Nüngi mehe jung enya ha ngei nenying nevaijü danao 
nedan” shei nelah-aoki e, hatü büpa shaden lemei heih, hatü ou gateke.  
69Mechem hapa chongphopü nyühanaüi büpa eepa, shao hatouei yaongpüthü 
kü, “Hapa shennyakao hathü khongkü hük hih” shei e.  
70Shejao büpai ha kao nelah-aok. Hapheikü maani angtü shao yaongpüthüi 
Peter kü, “Hingmei-üng nüngao hathü khongkü hük hih; mehenangkü nüngü 
Galil am khih” shei e.  
71Shejao büpai thaüvaühen pang, hatü büpai vangei, “Amphongi epü hapa 
shennyakü üpashang ngei nenyingnyih” shei e.  
72Hahepak kü nyipabü ou gateke. Hahepak kü Peteri büpa kü Jisui, “Ou 
nyipa gashekü nüngi ngei jempa thahshi nelah-aokpih” shei eshuohpü deih-ei 
dang. Büpai ha deih-ei dihen mü thep.  

Mark 15 

Jisu Pilat Touei Yaongpü 
(Mt. 27:1–2, 11–14; Lk. 23:1–5; Jn. 18:28–38) 

1Dhom mü lomi ngongpathüi behethü hatü shahkung nyuhbüthü hatü 
shahtapei nyupüthü mü shah shetteke. Jomi Jisu yepei shatü müei daiyei 
Pilat kü lanei shuoh.  
2“Nüngü Jehoda amei ongpa je?” shei Pilati phe. “Nüngiang enyüke” shei 
Jisui jang.  
3Hahepak kü ngongpathüi lebü douthü jung longi eyei Jisu nyonghü.  
4Shao Pilati büpa kü, “Nüngi meheyao nelahhen je?” shei phe. Veituh, jomi 
nüng nyonghüei meshük shah enyüke?  
5Shejao Jisui hajük kü jek neshei; hanangkü Pilat yashan.  

Pilati Jisu Jühen Lanei Shuohpü 
(Mt. 27:15–26; Lk. 23:13–25; Jn. 18:39—19:16) 

6Shaang mo hepak kü shennyakthüi üpa yühenshang khoklatei nyupü 
shennyak hük büpai veyei deishihhen vanglem nyuteke.  
7Shaang mophicheü vamshingkü shennyak jüpü khong mü ompü Barabbas 
shei menpü shennyak hük khoklatei küpshi nyu.  
8Hanangkü khongnyü peiyei Pilat kü büpalei vanglem aimü jom kü dükshih 
shei yühen pang. 
9Hahepak kü büpai jomphong kü, “Ngei am kü Jehoda amei Ong vephahen 
hiang?” shei phe.  
10Mehenangkü büpayü ngongpathüi mükhühpü homei yepei shuohpü khih 
shei büpai nyingdai.  
11Shejao ngongpathüi Barabbas jeiyei ngaishih shei ehen nanglakthü kü 
nangthongteke.  
12Pilati shao jomphong kü, “Shejema ammi Jehoda amei Ongpa shei nyükpü 
shennyak kü ngei mehe dükhahhünya?” shei phe.  
13Jomphongi nyokei, “Büpa shophang kü aptuh” shei len.  
14Pilati jomphong kü, “Mehekei, büpai mehe ten dükpa?” shei phe. Shejao 
jomphongi nyeinya lenei, “Büpa shophang kü aptuh” shei len.  

15Hanangkü Pilati khong mongmeihühen nangkü jom touei Barabbas veteke, 
hatü Jisu kü bheitü shophang kü aphen lanei shuohtük.  

Veshanthüi Jisu kü Yaüeilungpü 
(Mt. 27:27–31; Jn. 19:2–3) 

16Hapheikü veshanthüi ongshem chingkon mongei (hayü governor ongshem) 
müei shü, hatü veshanthü peü chemi nyük.  
17Jomi büpa kü manghmepü bümow owhü, hatü hühthang yüpei athen kei 
lingtü büpalei shangjing kü thenshuoh.  
18Jomi büpa kü selam shihtü shihtü, “Jehoda amei Ongpa den lushi nyutuh!” 
shei e.  
19Jomi büpalei shangjing kü lenshuoh-i bhei, yu-op shao, hatü büpa touei 
dhüm shuohnyukei aümei sha.  
20Mechem jomi büpa kü yaüeilungpü doh, jomi manghmepü büm-ow nyiukei 
yahtü büpalei büm-ow owhü. Hapheikü jomi büpa shophang kü aphen müei 
dai.  

Jisu Shophang kü Appü 
(Mt. 27:32–44; Lk. 23:26–43; Jn. 19:17–27) 

21Jomphongi ching leipü chingnyülei yiüjapü Cyrene am Alexander hi Rufus 
nyilei chepa Simon peijapü lemei pongei Jisulei shophang paihen nyeanteke.  
22Jomi Jisu Golgotha (lappai, “Shangvang Shing”) shei nyükpü shingei müei 
dai.  
23Jomi büpa kü yiü mü myrrh shei epü meli vuktü shuoh; shejao büpai ha 
neying.  
24Jomi büpa shophang kü ap, hatü üpa üpai mepa danghen shei jomi 
phongyomei büpalei ashakviha hantei.  
25Jomi büpa nepnüng shü baji kü shophang kü ap.  
26Büpa khüei nyangpü shah-ü, “Jehoda amei Ongpa” shei nyuteke.  
27Jomi büpa mü gühpa nyi, hük büpalei lakdah lemei, hük laknyong lemei 
apteke. 

28(“Büpayü shahkung mangpüthü mü chemi ie” shei Laihingi epü ha 
dhaümteke.)  
29Peihpüshaipü peüi ngaüm dhiyei büpa kü eelaei, “Aha! Nüngi phopshem 
bentü nyih jem mongkü vehen hih shei epü-ü,  
30nüng nyingi yangtuh, hatü shophang leipü shühkei” shei e.  
31Aihük mü ngongpathüao shahkung nyuhbüthü mü chemi büpa kü yaüei, 
“Büpai mih yangteke, shejao laophü nying neyangaoknyu khih.  
32Khrista, Israel amei Ongpa shaang shophang leipü nyemshühkei, shejüang 
hami ha eetü büpa kü hinglemhen” shei e. Büpa mü shophang kü appüthüao 
büpa yaüei eteke.  

Jisu Dipü 
(Mt. 27:45–56; Lk. 23:44–49; Jn. 19:28–30) 

33Haümhahphei kübü om jem baji thahshi kahdoknyü kemei manghdai.  
34Jem baji kü Jisui ngeü longpai lenei, “Eloi, Eloi, lama sabachthani?” lappai, 
“Ngelei Kahvang, ngelei Kahvang, mehekei nüngi ngei tuhphongnya?” shei e.  
35Mechem yopailei yaongpüthü hanei-i ha danpa, “Bangtuh, büpai Elijah kü 
nyüknyüke” shei etei.  
36Hanei ami mokei heih-ei yiüthi kü mantem hüng hatü lüng kü japtü anei 
Jisu kü yinghen shuohtü, “Temanghü, Elijah yiüei büpa yahlangkahen hi 
neyahkahen veishah” shei e.  
37Hahepak kü Jisui wong mü ngeü antü ngüshom heeyei mongdang 
shemmdai.  
38Hahepak kü phopshemei haenpü ashak sho kübü la laishi nyi anei shaakdai.  
39Shaang mechem veshan kho hük shak kü mübü hük büpa mü khangteishi 
yaongshi nyupai büpa vaüpü dan, hatü dipü eepa, büpai, “Hingmei, hapa 
shennyakü Kahvang Ha vaipü khih!” shei e.  
40Nyühathü hanei tailei veishi nyu; hathü khongkü Mary Magdalen hatü 
Mary Jakob naü-eepa, Joses hatü Salome hathülei chenyüao yaongshi nyu.  

41Hathüi büpa phei mühamteke, hatü büpa Galilei nyushi büpalei nadang kü 
sheühhamteke, hatü büpa mü Jerusalemei aongpü lebü nyühathü longi 
nyuteke.  

Jisulei Mahng Vüpü 
(Mt. 27:57–61; Lk. 23:50–56; Jn. 19:38–42) 

42Mechem om dhüpa, hapayü Sabbath nyihshong Tempülempü nyih vaipü 
nangkü,  
43shahtap kü men-e nanglak hük Arimathea am Joseph, üpai Kahvang 
ongching omdanei nyu, büpa monglongshi Pilat touei peiyei Jisulei mahng 
yüteke.  
44Hahepak kü Pilati büpa diteke shei danei thama. Büpai kho shak kü veshan 
mübü nyükei büpa dipheikü kanja angla shei phe.  
45Mechem büpai hapa veshan mübü homei büpa didaipü shahjang danpa, 
büpai Joseph kü ha mahng shuoh.  
46Hapheikü Joseph-i nyemin ashak shakei mahng yah-ei ha kü jüm, hatü 
büpai yaong thukei lingpü mahngchongei vüphong, hatü büpai yaong longpü 
hük ngowei deiyei sha kü küp.  
47Jisulei mahng metouei vüpa ha Mary Magdalen hatü Joseslei chenyü Mary 
nyi-i eeteke.  

Mark 16 

Jisu Yangei Leipü 
(Mt. 28:1–8; Lk. 24:1–12; Jn. 20:1–10) 

1Mechem Sabbath peihpa, Mary Magdalen, hatü Jakob hi Salome nyilei 
chenyü Mary-i vong meipü meli shakei büpalei mahng kü nyionüng heih.  
2Hatyang kü shongpü nep vanghe aongshekü lomi mahngchongei heih,  
3hatü jijinyi hüki hük mü, “Üpai ji kü shaden leipü yaong ngowtükphahen?” 
shei etei.  
4Shejao mechem jiji-i veishuohpa, hajük longpü yaong ngowdaitü ee. 

5Jiji mahngchongei shüjajü nethe hük shola ow owtü lakdah philei uoshi ee, 
hapa kü jiji nyemteke.  
6Shejao büpai jiji kü, “Tenyem, anjiyü shophang kü aptükpü Nazareth am 
Jisu yemnyu khih. Büpa yangei leidaitih; büpa hammü nenyu. Büpa lempü 
shing kü veituh.  
7Shejao leituh, hatü büpalei nanglomthü hatü Peter kü büpayü am shekü 
Galilei heihdainyüke. Büpai epükei halei ammi büpa heühen” shei e.  
8Nyempü hi thamapai jiji mahngchong leipü vamei mok. Jiji-i nyempü 
nangkü üpa kao meheyao ne-e.  

Jisu Mary Magdalen Touei Vampü 
(Mt. 28:9–10; Jn. 20:11–18) 

9Shaang hatyang kü shongpü nep lomi yangei leipheikü büpai mang laangha 
nyet changtükshuohpü Mary Magdalen touei vam.  
10Pinnyü daiyei büpa mü nyuhampü mahng thepei chongjapüthü kü eshuoh. 
11Shejao mechem jomi büpa yemmü nyüke, hatü pinnyüiyao eetepih shei 
ejapa, jomi ha kü hingnelem.  

Jisu Nanglom Nyi Touei Vampü 
(Lk. 24:13–35) 

12Hapheikü nanglom nyi lemei daiyei nyushingkü Jisui shao nyingnyoi mü 
hayaoha vamei jiji kü hu.  
13Jiji nyokei leiyei lebüthü kü e, shejao jomphongi jiji kü hingnelem.  

Jisui Nanglomthü kü Kangpü 
(Mt. 28:16–20; Lk. 24:36–49; Jn. 20:19–23; P.Dou. 1:6–8) 

14Pheishi Jisui nanglom anpühük hahyingei nyushingkü vam; Jisui jomphong 
hingnelempü hatü mong vaanpü kü lohteke; mehenangkü büpa yangei 
leipheikü büpa eepü shennyakthülei shah kü jomi hingnelem.  
15Büpai jomphong kü, “Kahdoknyü peü lemei daituh hatü hangkuli peü kü 
shahjangmei chongventuh.  
16Üami hinglem, hatü baptük, jom yanghen, shejao üpai hingnelem 
nyonghühen. 

17Hinglempüthü kü hapa nyangeihepü nyuhen: ngelei men noshi jomi 
kahshihthü changtükaokhen; jomi shahlem hayaohai ehen;  
18jomi jomei lakei biü nohen; hatü jomi dihen leü nemeipü yingjao hapai jom 
kü meheyao nevaihen; jomi tüngpüthü kü laki shünghen, hatü jom 
meidaihen” shei eteke.  

Jisu Vangsholei Aongdaipü 
(Lk. 24:50–53; P.Dou. 1:9–11) 

19Shembüpa Jisui jom mü eteipheikü vangsholei anlang, hatü Kahvangei 
lakdah philei uo.  
20Nanglomthü daiyei peü lemei hapa shahjangmei chongven, hatü Shembüpai 
jom mü chemi dou dük, hatü yashanyale douthü dükpai jomphongei 
shahjangü hingshangpü shei lekhüteke.  

Luk 

Luk 1 

Theophilus kü Nyangpü 

1Bampü Theophilus! Longshi shingi jen touei dhaümpü douthü jung dheanei 
nyanghen pangteke,  
2chongpangpülei müki eeyei denpüthü hatü hapa shah baongpüthüi jomi 
mehe eetepa, ha jen kü epükei, 
3lemphü chongpangpü leipü longi kenhingshi dokei yempheikü ngeiyao nüng 
shing ha dheanei nyanghen shei tempeih,  
4shejüang nüngi mehe shahhing nyuhtepa, ha douthü nüngi lekei nyinghen.  

Johan Baptükbü Bühhen Epü 

5Judea kü Herod ongpalei nyih kü Abijah ngong phang kübü ngongpa hük 
Zekhariah shei mentü nyu. Chenyühayü Aaronei hühhiha nyu hatü pinnyü kü 
Elizabeth shei men.  
6Jijinyiphen Kahvang touei daülangi nyu, hatü Shembüpalei shahkung hatü 
vanglemthü aimü eela neshiüi nyu.  
7Shejao jiji hapeü nenyu; mehenangkü Elizabeth-ü nyülan nyu, hatü jijiphen 
vangbongi behe leidaitü nyu.  
8Chem büpa kü beanpü hepak kü Zekhariahyü Kahvang touei ngongdou 
dükei nyu,  
9ngong vanglem kü nyupükei phongyomei jepü nangkü Shembüpalei 
daülangpü shingei shüei ayingshü jakei nyu. 
10Shaang ayingshü jakei moilapü hepak kü khongnyü-ü chingshelei phopei 
nyu.  
11Hahepak kü Shembüpalei phongshan peiyei ayingshü jakpü moidü lakdah 
lemei yaong.  
12Mechem Zekhariah-i büpa eepa, büpa han, hatü nyempai mateke.  

13Shejao vangsho phongshani büpa kü, “Zekhariah, nüng tenyem; 
mehenangkü nüngi phoppü danteke. Anyüha Elizabeth-i yeshang hük 
angkahen, hatü nüngi büpa kü Johan shei menhen.  
14Nüng mongongpü hatü mongmeipü nyuhen, hatü büpa angpü nangkü 
longshi shing mongonghen;  
15mehenangkü büpayü Shembüpa touei longpü nyuhen. Büpai yiü nevaijü 
wong kohpü yiü neyinghen; büpa bühshekü-üng Laangha Daülangpai maei 
nyuhen.  
16Büpai Israel nanglakthü longiShembüpa, jomei Kahvang touei müei leihen.  
17Elijahlei laangha hatü ngani büpai büpa shekü daiyei nyühipathülei 
mongdang hapeüthü philei, hatü ven nedanpüthü daülangpüthülei kihikon 
lemei nyokei leihen; hapa keiha Shembüpa shingvaishi nanglakthü temhen” 
shei e.  
18Zekhariah-i vangsho phongshan kü, “Ha vamkahen shei ngei mekei etü 
nyinghen? Mehenangkü ngei sheyü viüdai, hatü ngelei nyühayao vangbongi 
behe leidaiteke” shei e.  
19Vangsho phongshani büpa kü, “Ngeiyü Gabriel hih. Ngeiyü Kahvang touei 
yaongshi nyunyeih, hatü ngeiyü nüng kü ha ehen hatü nüng kü hapa 
shahjangmei kohen shompeih.  
20Shejao hapa jiüpü hepak kü ha dhaümhen shei epü ngelei shah kü nüngi 
hingnelempü nangkü ha dhaümpü nyih mangngoi thahshi nüngi shah ne-
eaoki nyuhen” shei jangei e.  
21Hahepak kü nanglakthüyü Zekhariah danei nyu, hatü phopshem leipü büpa 
mehekei pheinya shei thamaei nyu.  
22Mechem büpa vampa, büpai jomphong kü shah ne-eaok, hatü büpai 
phopshemei manghkhang hük eeteke shei deihei dang. Büpai jomphong kü 
laki nyuh-ei hu, shejao shah ne-eaoki nyu.  
23Mechem büpa chongphopü hepak peihpa, büpa shemei leidai.  

24Hathü nyih pheikü chenyüha Elizabeth büm nekongi lei, hatü lenyang nga 
thahshi shemei küpshi nyudai.  
25“Shembüpai ngei kü ha dükpeih, hatü büpai ngei kü phahjiyei vei, hatü 
ngelei nanglak khongkü ngei ponghahpü mongmang büpai yahlang” shei 
pinnyüi e.  

Jisu Bühhen Epü 

26Len vokpabü kü Kahvangi Galil kü jila hük Nazarethlei Gabriel phongshan 
shom;  
27hatü David am phang Joseph-i doi pheyei nyupü nela Mary touei pei.  
28Büpai pinnyü touei peiyei, “Selam! Shembüpanüng mü nyüke, hatü nüng kü 
longi moihimanteke” shei e.  
29Shejao büpalei shah kü pinnyüi shanghah-ei deih hatü hayü menüng keipü 
selam shah enya shei deih.  
30Shejao vangsho phongshani pinnyü kü, “Nüng tenyem, Mary; mehenangkü 
Kahvangi nüng kü phahjiteke. 
31Shaang nüngi büm nekongi leihen hatü yeshang hük bühhen, hatü nüngi 
büpa kü Jisu shei menhen.  
32Büpayü longpü nyuhen hatü büpayü Chaipübalei Ha shei nyükhen, 
hatü Shembüpa Kahvangi büpa kü chebü Davidei ong uoshing shuohhen.  
33Büpai den kü Jakob am phang shak kü vanglem lemhen, hatü büpalei 
ongching dohpü neshiühen” shei e.  
34Mary-i vangsho phongshan kü, “Hayü mekei aokhen? Mehenangkü ngeiyü 
pai mü ngühpü nela hih” shei e.  
35Vangsho phongshani pinnyü kü, “Laangha Daülangpü nüng shak kü 
peikahen, hatü Chaipübalei ngani nüng kü dhümhen; hanangkü nüngi anghen 
naü-ü daülangpü nyuhen; büpa kü Kahvang Ha shei nyükhen.  

36Shaang, nüngei shem am Elizabeth-ao behe leidaitü yeshang hük koshi 
nyüke; hatü üpa kü nyülan shei ehampa, pinnyü hapeü nyupheikü shaangpai 
lenyang vokpabü hih. 
37Mehenangkü Kahvang mü meheyao ne-aokhen neshiü” shei e. 
38Hahepak kü Mary-i, “Shembüpa chongphobü ngei hamü nyüpeih; nüngei 
shah aimü ngei kü nyemjiükei” shei e. Hapheikü vangsho phongshan pinnyü 
toueipü lüdai.  

Mary-i Elizabeth Thümpü 

39Hathü nyih kü Mary-i layaongei shülangi phaüshang kahmük Judea amei 
jila hükei dai;  
40hatü halei pinnyüi Zekhariahlei shemei shüei Elizabeth kü selam shihteke.  
41Mechem Mary-i selam epü Elizabeth-i danpa, vom mongeipü naüi 
mongongpai pheü, hatü Elizabeth-ü Laangha Daülangpai mateke.  
42Ngeü longpai pinnyüi lenteke: “Nyüha khongkü nüng moihimanpü, hatü 
nüngei naü uoshing kübü betjük moihimantuh. 
43Ngelei Shembüpalei nyü leihen mü ha ngei kü mehekei hetpa? 
44Mehenangkü nüngi ngei kü selam epü danhinüng ngelei naü uoshing kübü 
naü mongongpai pheüteke.  
45Shembüpai pinnyü kü mehe etepa ha jiükahen shei hinglempü pinnyü 
moihiman!”  

Marylei Menvih Kesho 

46Mary-i eteke: “Ngelei mongi Shembüpa müknyinshekhangnyeih;  
47hatü ngelei laanghai Kahvang, ngei yemleipü kü mongongnyeih;  
48mehenangkü büpai laophülei chongphobü maanpü leipü kü phahjiyei 
veiteke. Hingmei, shaang mü leitü den peü kü ngei kü moihimanpü shei 
nyükphahen;  
49mehenangkü Jeiyong Kahvangi ngei kü dou longpü dükteke, hatü büpalei 
men daülangpü vaituh.  

50Büpalei phahjiyü büpa kü nyempüthü shing hüdenhalenshi nyüke.  
51Büpai laophülei laki büpalei wong huteke; büpai jomei mongei changmeiyei 
deihpüthü yantük.  
52Büpai wong kohpüthü ong uoshing kübü shüei vütük, hatü maanpüthü 
longei anshihteke.  
53Büpai aeipüthü doumei-i mahü, hatü shemmeithü lakkong deitük.  
54Büpai laophülei phahji deih-ei dangtü laophülei chongphobü Israel am kü 
sheüh;  
55büpai hamei bühipa Abraham, hatü büpalei hüpeüthü shing den shingvaishi 
lahpükei dükteke.”  
56Mary pinnyü mü lenyang jem hükshing nyutü pinnyülei shemei nyokei 
leidai.  

Johan Baptükbü Bühpü 

57Shaang Elizabeth-i hapeü anghen hepak ngoi, hatü pinnyüi yeshang hük 
büh.  
58Pinnyülei chingyowthü hatü shem ami pinnyü küShembüpai phahji longpü 
hupü jung danei jom longi pinnyü mü mongong.  
59Nyih shetpabü jomi naü kü shuw japhen thai, hatü jomi naü kü chepalei 
men leiyei Zekhariah shei menhen nyu.  
60Shejao chenyüi, “Nevai, naü keyü Johan shei menhen” shei e.  
61Jomi pinnyü kü, “ammei shem am üpa kao hapa men menei neshiüpih” shei 
e. 
62Hanangkü jomi chepa kü naü kü mehe men menhen shei laki nyuh-ei e.  
63Büpai yaongshung hük yahkei shei e, hatü, “Büpalei menü Johan” shei 
nyang. Ha kü jom peü thama.  
64Ngangahük kü büpalei ju ap, hatü büpalei yei laiyei Kahvang men longei 
shah ehen chongpang.  



2212 

 

 
   Daülangpü Laihing 

© 2005, Bible Society of India. 
 

 
 

 

65Jomei chingyowthü peü kü nyempü pei, hatü ha douthü jung phaüshang 
kahmük Judea kempülei etei.  
66Ha jung danpü peüi, “Hapa naü mehe leikahen?” shei thamaei etei. 
Mehenangkü Shembüpalei lak büpa mü nyuteke.  

Zekhariah-i Tetpüvanpü 

67Hahepak kü chepa Zekhariah-i Laangha Daülangpai maei hapa tetpüvanpü 
shah eteke:  
68Shembüpa, Israel Kahvang moihimantuh; mehenangkü büpai laophülei 
nanglak kü phahjiyei veiteke, hatü jom angei leiteke.  
69Büpai ham shing yemleipü vaung hük büpalei chongphobü David am phang 
kübü vamhüteke.  
70Büpai aivang den mebü büpalei daülangpü thibüthülei ju homei,  
71hamei vepathü kübü yanghen, hatü ham kü jiühitpüthülei lak kübü ham 
yanghen epü jiüteke.  
72Hapakei hamei bühipa kü büpai lahpü phahji huteke, hatü büpalei 
daülangpü vangpüshuwpü deih-ei dangteke.  
73Büpai hamei bühipa Abraham kü lahpü:  
74Hamei vepathülei lak kübü ham yanghen,  
75hatü nyempü neshiüi daülangpü, hatü daülangshemshepü kü hamei nyihthü 
kemei büpa chongpho-aokhen.  
76Hatü nüng keyü, ngelei hapeü, Chaipübalei thibü shei nyükhen; 
mehenangkü nüngi Shembüpa shekü büpa shing lem temnüng daihen,  
77Jomei mang tükpü homei büpalei nanglakthü kü yemleipü nyinghühen,  
78mehenangkü jenei Kahvangi phahji yahyangpü homei, ha homei vangsho 
leipü vanghe vangngai jen kü khanghen,  
79shangmang hatü dipü vangdhüm kü nyupüthü kü vangngai shuohhen, 
hamei la chingmei lem kü mühen.  

80Naü long, hatü laangha kü wong koh, hatü Israel kü shakei vamei huhen 
nyih mangngoi thahshi büpa jahpanei nyu.  

Luk 2 

Jisu Bühpü 
(Mt. 1:18–25) 

1Hathü nyih kü Augustus ongpai kahdoknyü peü kübü men nyanghen 
shingvaishi ngeükhüam hük shuoh.  
2Hapayü shongpü men nyangpü hatü hayü Syria kü Quirinias-i governor 
vaipü hepak kü nyuteke. 
3Shennyak peü laophü laophülei jilalei men nyanghen dai.  
4Joseph-ao Galil kahdok Nazareth leipü Judea kahdok kübü David Chingnyü 
Bethlehemei dai; mehenangkü büpayü David am shahishem kübü phaakpü 
nyuteke.  
5Büpayü men nyanghen shingvaishi büpai yahhen doi phepü Mary mü dai, 
hatü hapeü anghen ngoidaitü nyu. 
6Mechem jom halei nyupa, pinnyüi hapeü anghen hepak ngoi.  
7Pinnyüi yeshang hük angei büpa kü ashaki jümtü mohoh hetshung kü 
lemhü; mehenangkü jom ngoipü khaokei dung neshiüi nyuteke.  

Mi Yombüthü hatü Vangsho Phongshanthü 

8Hapa kahmükei mi yombüthü yanüng nyak kü mi yomei nyu. 
9Hahepak kü Shembüpalei vangsho phongshan hük peiyei jomphong touei 
yaong, hatü Shembüpalei müknyinshekhang jomphong shinei khang, hatü 
jomphong nyem.  
10Shejao vangsho phongshani jomphong kü, “Amphong tenyem; mehenangkü 
veituh, ngei am touei nanglak peü shingvaishi mongong longpü shahjang 
meipü koei peikünyeih: 
11Shinnyih David chingnyü kü am touei Yemleipüba, üpa Khrista, 
Shembüpa nyüpa, büpa angei nyüke.  

12Hapayü am shingvaishi nyangeihepü hük nyukahen: amphongi naü hük 
ashaki jümtü mohoh hetshungei lemshi eehen” shei e.  
13Ngangahük kü vangsho phongshan mü vangsho shanthü khong longpü hük 
Kahvang men longei eteke:  
14“Shaopüba vangsho leipü Kahvang müknyinshekhangtuh, hatü kahdoknyü 
kü büpalei phahji nyupü shennyakthü touei chingmei nyutuh.”  
15Mechem vangsho phongshanthüi jomphong tuhphongtü vangsholei 
aongdaipa, mi yombüthü hüki hük mü, “Jeni shaang Bethlehemei daishah 
hatü Shembüpai jen kü nyinghüpükei mehe dou vampa, ha kü jeni veishah” 
shei etei.  
16Hanangkü jomphong mokei daijashingkü Mary hi Joseph nyi hatü naü 
mohoh hetshungei lemshi ee.  
17Mechem jomi ha eepa, hapa naü nang jomphong kü mehe eshuohpa, ha 
jung baongeiyaüei e;  
18hatü mi yombüthüi jomphong kü epü danpüthü peüi thama.  
19Shejao Mary-i hathü shah peü mongei chüloh-i jaoei tuh. 
20Jomphong kü epükei mi yombüthüi hathü peü danei eepü nangkü jomi 
Kahvang müknyinshekhangei men longei nyokei lei.  

Jisu kü Men Menpü 

21Nyih shet peihpheikü naü kü shuw japhen hepak ngoi, hatü büpa naü 
uoshingei mangko shekü vangsho phongshani shuohpü men keiha büpa kü 
Jisu shei menteke.  

Jisu Phopshemei Deipü 

22Mosa shahkung kü nyupükei mechem jom daühen hepak ngoipa, jomi büpa 
Jerusalemei Shembüpa kü lanei shuohhen yah-ei an, 
23(Shembüpalei shahkung kü, “Shongpü hashongpathü peü Shembüpakü 
daühütuh” shei nyangei nyupükei dük),  

24hatü Shembüpalei shahkung kü, “Adhuba jora hük nevaijü khakhi ouha 
nyi” shei nyangei nyupükei jomi jakpü moila shuoh.  
25Shaang Jerusalemei shennyak hük meni Simeon shei mentü nyu; hapa 
shennyakü daülangpü hatü Kahvang nyempü shennyak, Israel am nyiushem 
meihühen omdanei nyu, hatü büpa kü Laangha Daülangpü bak.  
26Büpa kü Laangha Daülangpü homei büpai Shembüpalei Messiah mang-ee 
thahshi büpa nedipih shei shakei vamei eshuoh-ei nyuteke. 
27Laanghai müei Simeon phopshemei pei, hatü mechem nyühipai shahkung 
kübü vanglem aimü büpa kü dükhen yah-ei nyujapa, 
28Simeoni laophülei lakei yah-ei paümtü Kahvang men vih-ei e:  
29Jeiyong Shembüpa, nüngi lahpükei shaang nüngei chongphobü 
nyiushemmei kü dihütuh.  
30Mehenangkü ngelei müki nüngei yemleipü eetepih,  
31hayü nüngi nanglak peü nyushi tempeih,  
32Kung am shakei vamhühen shingvaishi vangngai, hatü nüngei Israel 
nanglak shingvaishi müknyinshekhang.  
33Naüei chenyü chepa nyi-i naü nang mehe e, ha danei thama. 
34Hapheikü Simeoni jomphong kü moihimanei chenyü Mary kü, “Hapa naü-ü 
Israel kü longshi shing dohühen, hatü phukhen nyangeihepü hük vaihen 
nangkü jepeih,  
35shejüang longshi shingi mongei deihpü shakei vamhühen, hatü ammei 
mongdang kü aokpü yanlui kei vethen” shei e.  
36Halei Asher am phang Phanuelei yiükha Anna shei mentü thibülanyü hük 
nyu. Pinnyü longi behe leidai; pinnyü shem yempheikü chepaha mü bong 
nyet nyu,  
37hatü pinnyü bong büalipüali ngoipü thahshi vaümnyü nyuteke. Pinnyüi 
mechemao phopshem leipü nedai shejao halei nyakhingai thüngei 
shüaeiyungleyei phopei khümei nyu. 



2216 

 

 
   Daülangpü Laihing 

© 2005, Bible Society of India. 
 

 
 

 

38Hahepak kü pinnyü peiyei Kahvang kü menvih shuoh-ei hatü Jerusalem 
yemleihen nangkü omdanpüthü peü kü hapa naü jung eyei nyu.  

Nazarethlei Nyokei Leipü 

39Shembüpalei shahkungi yüpü lemphü dükei tempheikü Galil kü jomei jila 
Nazarethlei jom nyokei lei.  
40Ha naü long, hatü wong koh-ei kihikoni maei nyu, hatü Kahvang phahji 
büpa kü nyu.  

Hashih Jisu Phopshemei 

41Shaang bong ieyei chenyü chepai Jerusalemei Hompü Mo kü peihamteke.  
42Mechem büpa bong anpünyi lompa, nyingnyoi kü kei jomphong molei dai.  
43Mechem mo dohpa, jom nyokei leihen layaong, hashih Jisu-ü Jerusalemei 
nelei-i nyu, shejao chenyü chepai ha nenying. 
44Jom chemi yen daipü khong mü nyüpeih shei deihshi jom nyih hük lem kü 
leiyei nyu. Hapheikü jomi shem am hatü küphüthü mü büpa nyüla shei 
yemhen pang.  
45Jomi büpa nedangpü nangkü jom Jerusalemei büpa yemnüng nyokei lei.  
46Nyih jem pheikü jomi büpa Jerusalemei nyuhbüthü mü uoshi jomphongi 
epü bangei hatü shah pheteiyei nyu,  
47hatü büpai epü danpüthü peüi büpalei kihikon hatü büpai shahnyok 
shuohpü kü yashanei nyu.  
48Mechem chenyü chepa ami büpa eepa, jom thama. Chenyüi büpa kü, 
“Hapeü, mehekei nüngi henji kü hapakei lingnya? Ampa henji longi 
mongshangei nüng yemei nyupeih” shei e.  
49Büpai jiji kü, “Anjinyi-i mehekei ngei yempa? Ngeiyü Opalei shemei nyuhen 
shei anji-i nenyingpü je?” shei e.  
50Shejao büpai mehe e, ha jijinyi-i nenyingaok.  
51Hapheikü büpa jiji mü leiyei Nazareth ngoi, hatü jiji-i epü ven bangei nyu. 
Chenyüi lemphü mongei jaoshi ang.  

52Jisu kihikon hatü bümhishao kü, hatü Kahvang hatü hangku touei bampü 
kü longteke.  

Luk 3 

Johan Baptükbüi Chongvenpü 
(Mt. 3:1–13; Mk. 1:1–8; Jn. 1:19–28) 

1Tiberius Ongpai vanglem lempü bong anpüngapabü kü Judea kü governor 
Pontius Pilat, Galil kü Herod, Ituraea hatü Trakhonitis kü chenaü Philip, hatü 
Abilene kü Lysanias-i vanglem lemei nyushi,  
2hatü Anna hatü Kaiaphas nyi ngongchong vaiyei nyushi Zekhariahlei cheha 
Johan kü jahpanei Kahvangei shah pei.  
3Büpai Jordan shinpü kahmük peülei mang tükhen shingvaishi mong lepei 
baptükhen chongven. 
4Isaiah thibülei lai kü nyangei nyupükei: “Jahpanei hüki lenpü ngeü: 
‘Shembüpalei lem temtuh, büpalei lemthü kangshangi lingtuh.  
5Showhinet shing peü mahen, kahshang hatü shangtao peü kahji leidaihen, 
Lem kaok kemei kangshangi linghen, shawship lemmang nyüei linghen;  
6hatü phai peüi Kahvang yemleipü eehen.’ ”  
7Büpa touei baptükhahnüng peijapü khongnyü kü Johani, “Amphong biüei 
hapeüthü! Peikahen nyupü mongshih kübü nyaidaihen mü üpai amphong kü 
shahvüng shuohpa?  
8Mong leppü shangshi betjük jüktuh. Ammi laophü nyingkü, ‘Hamei 
bühipayü Abraham hih’ shei te-e; mehenangkü ngei am kü enyeih, Kahvangi 
hathü yaong kübü Abraham shing hühihathü bhaohühen aokhen hih.  
9Shaangao pü chongei ay haüshi nyüke; hanangkü betjük meipü nejükpü 
püthü peü agei aw kü jaktükhen” shei e.  
10Khongi büpa kü, “Shejema hami mehe dükhenang?” shei phe. 
11Büpai jangei jomphong kü, “Üpa bhagthuh nyi nyu, büpai neshiüpüba kü 
hük hantuh, hatü üpai hahying ang, büpaiyao hapakei hantuh” shei e.  

12Lat thaipüthü dangkao büpa touei baptükhahhen pei, hatü jomi büpa kü, 
“Nyuhbü, hami mehe dükhenang?” shei phe.  
13Büpai jomphong kü, “Thaihen jiüpü kü nyeishi tethai” shei e.  
14Hahepak kü veshanthü hanei büpa kü, “Hamphongiyao mehe dükhenang?” 
shei phe. Büpai jangei, “Amphongi üpa leipao lop te-aet nevaijü üpa kao 
shahshemi tenyonghü– nüngi mehe ang, ha kü mong hüshemei nyutuh” shei 
e.  
15Shennyakthü monglempai maei, hatü peüi Johan nangkü jomei mongei 
büpayü Messiah vaila shei pheyei nyushingkü,  
16Johani jomphong kü shahnyok shuoh-ei, “Ngei amphongü yungi 
baptüknyeih, shejao ngei mao nyeishi wong kohpü hük peikünyüke; ngei 
büpalei lathuh vü laihenao neaok. Büpai amphong kü Laangha Daülangpai 
hatü awi baptükphahen.  
17Büpalei lakei hahyüp oom noshi nyüke; büpai ha hah yüpei daütüktü hah 
kemei büpalei puongmongei thailanghen; shejao hahbhangü mechemao 
nemetpü aw kü jaktükhen” shei e.  
18Hanangkü lebü nangthong shah longi eyei büpai nanglakthü kü shahjang 
meipü baongteke.  
19Shejao Herod vanglem lembü kü chenaüei nyüha Herodias nangkü, hatü 
Herodi dükpü mang douthü nangkü büpai lohshuohpü nangkü,  
20hathü peü thaitü Johan khoklatei yepei küpteke.  

Jisu Baptükpü 
(Mt. 3:13–17; Mk. 1:9–11) 

21Shaang mechem nanglakthü peü baptük, hatü Jisu-ao baptüktü phopei 
nyupa, vangsho shaden ap,  
22hatü Laangha Daülangpü athuba kei yiüei büpa kü bak, hatü vangsho leipü 
ngeü hük vamei, “Nüngü ngei bampü Ha; ngei nüng kü mong hahnyeih” shei 
e.  

Jisulei Bülem 
(Mt. 1:1–17) 

23Jisui büpalei chongphopü dousho pangshingkü büpa bong hapüan hükshing 
nyu. Büpayü (nanglakthüi deihpü keiha) Josephei ha nyu. Joseph-ü Helilei 
ha,  
24Heliyü Matthatei ha, Matthatü Levilei ha, Leviyü Melkilei ha, Melkiyü 
Jannailei ha, Jannaiyü Josephei ha,  
25Josephü Mattathiaslei ha, Mattathiasyü Amoslei ha, Amos-ü Nahumei ha, 
Nahumü Eslilei ha, Esliyü Naggailei ha,  
26Naggaiyü Maathlei ha, Maath-ü Mattathiaslei ha, Mattathias-ü Semeinlei 
ha, Semeinü Josekhlei ha, Josekh-ü Jodalei ha,  
27Jodayü Joananei ha, Joananü Rhesalei ha, Rhesayü Zerubbabelei ha, 
Zerubbabelü Shealtielei ha, Shealtielü Nerilei ha,  
28Neriyü Melkilei ha, Melkiyü Addilei ha, Addiyü Kosamei ha, Kosamü 
Elmadamei ha, Elmadamü Erlei ha,  
29Er-ü Joshualei ha, Joshuayü Eliezerlei ha, Eliezerü Jorimei ha, Jorimü 
Matthatei ha, Matthatü Levilei ha,  
30Leviyü Simeonei ha, Simeonü Judahlei ha, Judah-ü Josephei ha, Joseph-ü 
Jonamei ha, Jonamü Eliakimei ha, Eliakimü,  
31Melealei ha, Meleayü Mennalei ha, Mennayü Mattathalei ha, Mattathayü 
Nathanei ha, Nathanü Davidei ha,  
32Davidü Jesselei ha, Jesseyü Obedei ha, Obedü Boazlei ha, Boazü Salmonei 
ha, Salmonü Nahshonei ha,  
33Nahshonü Amminadabei ha, Amminadabü Adminei ha, Adminü Arnilei ha, 
Arniyü Hezronei ha, Hezronü Perezlei ha, Perezü Judahlei ha,  
34Judahyü Jakobei ha, Jakobü Isakei ha, Isakü Terah am Nahorlei cheha 
Abrahamei ha,  
35Nahor-ü Serugei ha, Serugü Reulei ha, Reu-ü Pelegei ha, Pelegü Eberlei ha, 
Eber-ü Shelahlei ha,  

36Shelah-ü Kainanei ha, Kainanü Arphaxadlei ha, Arphaxadü Shemei ha, 
Shemü Noahlei ha, Noah-ü Lamekhlei ha, Lamekhü,  
37Methuselahlei ha, Methuselah-ü Enokhei ha, Enokh-ü Jaredlei ha, Jaredü 
Mahalaleelei ha, Mahalaleelü Kainanei ha,  
38Kainanü Enoslei ha, Enos-ü Sethlei ha, Seth-ü Adamei ha, Adamü Kahvangei 
ha nyuteke.  

Luk 4 

Jisu kü Dokpü 
(Mt. 4:1–11; Mk. 1:12–13) 

1Jisu, Laangha Daülangpai maei Jordan leipü nyokei lei, hatü Laanghai büpa 
jahpanei müei dai.  
2Halei büpa nyih pinyi kahshih-i büpa kü dok. Büpai hathü nyihyang kü 
meheyao nehah, hatü mechem hathü nyih peihpa, büpa aeiteke.  
3Kahshih-i büpa kü, “Nüng Kahvang Ha vaijema, hapa yaong kü aan leihen 
eyeishuoh” shei e.  
4Jisui, “Ha nyangei nyüke: Shennyaki aani mon yangnyu nenyunyih” shei 
jangei e.  
5Hapheikü kahshih-i büpa müei an, hatü büpa kü kahdoknyü ongchingthü 
peü hutü,  
6kahshih-i büpa kü, “Ngei nüng kü hathülei müknyinshekhang hatü wong peü 
shuohhen hih; mehenangkü hapayü ngei kü shuohpeih, hatü ngei hayü ngei 
mong hahpüba kü shuohhen. 
7Nüngi ngei kü khümjema, ha peü nüngei vaihen” shei eteke.  
8Jisui büpa kü, “Ha nyangei nyüke: Shembüpa, nüngei Kahvang kü mon 
khümtuh, hatü büpa mon chongphotuh” shei jangei e.  
9Hapheikü kahshih-i Jerusalemei müei deiyei phopshem adokei müei antü 
büpa kü e, “Nüng Kahvang Ha vaijema, haleipü nüng nyingi laongtuh;  

10mehenangkü ha nyangei nyüke: ‘Büpai nüng nangkü laophülei vangsho 
phongshan kü nüng yomhen nangkü shahkung shuohhen,  
11hatü nüngei la yaong kü neshouphen shingvaishi jomi nüng jomei lakei 
yeplanghen’ ” shei e.  
12Jisui büpa kü, “Lai-i ha enyüke: ‘Nüngi Shembüpa, nüngei Kahvang kü 
mong tedok’ ” shei jangei e.  
13Mechem kahshih-i lemphü dokei tempa, büpai büpa kansho hük shingvaishi 
tuhphong.  

Galilei Jisui Dousho Pangpü 
(Mt. 4:12–17; Mk. 1:14–15) 

14Hapheikü Jisui Laangha Daülangpai maei Galilei nyokei lei, hatü büpa jung 
shinpü kahmük peü lemei yanei dai.  
15Büpai jomei Sinagoglei nyuhhen pang, hatü peüi büpa vihteke.  

Nazarethlei Jisu Neyahpü 
(Mt. 13:53–58; Mk. 6:1–6) 

16Mechem büpa longpü shing Nazarethlei büpa nyokei leipa, büpalei yemya 
keiha Sabbath nyih büpa Sinagoglei pei,  
17hatü Isaiah thibüi nyangpü laidü büpa kü shuoh. Büpai hapa laidü 
apshingkü hapa nyangpü shing dangteke:  
18“Shembüpalei Laangha ngei kü nyüpeih, mehenangkü büpai ngei kü 
taopathü kü shahjangmei kohen thiteiphuei jepeih. Büpai ngei khoklatei 
nyupüthü kü bümei baonghen, mükphüngpathü kü mük aphen, hatü 
hanghipüthü bümei leihühen,  
19Shembüpai bampü bongthü baonghen ngei shompeih.”  
20Hapheikü büpai hapa laidü dütü halei chongphopüthü kü shuohtüktü uo. 
Sinagoglei nyupüthü peüi büpa kü hüngei veiteke,  
21hapheikü büpai jomphong kü ehen chongpangei, “Shinnyih amphongi 
danshi ha laihing dhaümteke” shei e.  



2222 

 

 
   Daülangpü Laihing 

© 2005, Bible Society of India. 
 

 
 

 

22Peüi büpa jung meishi e, hatü büpalei ju kübü vampü shahmei kü thama. 
Jomi, “Hapayü Josephei ha nevaipü je?” shei e.  
23Jisui jomphong kü, “Hingmei amphongi ha kandok shah ngei kü ehen, ‘Meli 
nobü, nüng nyingi meituh!’ Hatü amphongi, ‘Nüngi Kapernaumei dükpü jung 
hami danpükei nüngei chingeiyao hathü dükkütuh’ shei ehen” shei eteke.  
24Büpai jomphong kü nedoh-i e, “Ngei am kü shahhing enyeih. Üpa thibüao 
laophülei chingei vihshi neyahnyih.  
25Ngei hingmei enyeih, Elijahlei hepak kü Israel kü vaümnyü longi nyu; 
hahepak kü vangsho küplangtü vang nekei-i vangbong jem mü bhaoei nyu, 
hatü kahdok peü kü münghishaü nemei-i nyuteke;  
26shejao Sidon kahmük Zarephath leipü vaümnyü touei shompü mü lenei 
Elijah üpa toueiyao neshom. 
27Elisha thibü hepak kao Israel kü ngombüthü longi nyu, shejao Syria am 
Naaman mü lenei üpayao nemeihü.”  
28Mechem jomi ha danpa, Sinagoglei nyupüthü peüi mongshih.  
29Jom yaongei ching leipü büpa changtük, hatü jomei ching nyupü 
shangchingei deiyei yaongvak kü vütüknüng shei müei dai.  
30Shejao büpa jomphong chi yamei lükei lüdai.  

Mang Laangha Kohpü Shennyak 
(Mk. 1:21–28) 

31Galil kü chingnyü hük Kapernaumei büpa yiü, hatü Sabbath kü jom kü 
nyuh-ei nyu.  
32Büpai nyuhpü kü jom thama; mehenangkü büpai wong kohshi nyuhteke.  
33Sinagoglei shennyak hük mang laanghai yeptü nyu, hatü büpai ngeüwong 
anei,  
34“Ah, Nazareth am Jisu, nüngi hamphong kü mehe dükhüpa? Nüngi 
hamphong mahtükhen peiküpü je? Nüng üpashang hami nyingnyeih– 
Kahvangei Daülangpü Hük!” shei e.  

35Shejao Jisui büpa kü loh-ei, “Nenmü nyutuh, hatü büpa kübü vamdaituh” 
shei e. Hahepak kü kahshih-i jomphong touei büpa dowei shükphongtü büpa 
ma neyahhüi vamdai.  
36Shennyakthü peüi thamaei hüki hük mü, “Hapa nyuhpüvenpeyü meheang? 
Wong hatü ngani büpai mang laangthü kü ngeükhüam shuohjü jom vamei 
lüdainyüke” shei etei, 
37hatü büpa jung moidoi shinpü kemeilei shahjang yanei dai.  

Simonei Shemei Meihüpü 
(Mt. 8:14–17; Mk. 1:29–34) 

38Büpai Sinagog tuhtü daiyei Simonei shemei shü. Shaang Simonei 
chenyühalei chenyü mihbheüi tüngei nyu, hatü jomi pinnyü nang Jisu kü 
ejateke.  
39Hahepak kü büpai pinnyü touei yaongtü hapa mihbheü kü loh, hatü tüngpü 
meidai. Pinnyü hahepak kü-üng paoei jomphong kü nemnoei shuoh.  
40Vanghe shüdaiyaki dinlem laolaoi tüngpü shennyakthü peü büpa touei 
müei dei, hatü büpai jom ieyei kü laki shüngei jom peü meihütük. 
41Anyei vaishi shennyak longi kübü mang laanghathüi, “Nüngü Kahvang Ha” 
shei lenyaki vamei dai. Shejao büpai hathü kü loh, hatü shah ehen nehan; 
mehenangkü jomphongi büpayü Khrista shei nyingei nyu.  

Jisui Sinagoglei Chongvenpü 
(Mk. 1:35–39) 

42Mechem vangngaipa, büpai vüngmakpü shing hükei dai. Nanglakthüi büpa 
yemei nyu, hatü mechem jomi büpa nyupü shingei peipa, jomi büpa yanei 
nedeishihhen khe.  
43Shejao büpai jomphong kü, “Ngei lebü chingnyüthü kao hapa Kahvang 
ongching shahjangmei baonghen vongbong; mehenangkü ngeiyü hapa 
mükhong kü shompeih” shei e.  
44Hanangkü büpai Judea kübü Sinagogthülei nedoh-i shahjangmei baongteke.  

Luk 5 

Jisui Shongpü Nanglom Nyükpü 

(Mt. 4:18–22; Mk. 1:16–20) 

1Nyih hük mechem Jisu Gennesaret Shemyungei yaongshi nyupa, büpa shinei 
khongnyü longpü hük Kahvang shah banghen pei.  
2Büpai hapa shemyung yungkungei ai nyi leipü nyah yeppü am vamei jomei 
shang paüei ee.  
3Büpai ai nyi khongkü Simonei ai kü uotü yungphaang leipü maani yanei 
hungshih shei büpai e. Hahepak kü büpa halei uotü khongnyü kü ai leipü 
nyuhteke.  
4Mechem büpai shah eyei kempa, büpai Simon kü, “Yung chüpülei heihtuh, 
hatü shang sheptuh” shei e.  
5Simoni, “Shembüpa, hamphong vangnyak shang shepei paümpeih shejao 
meheyao neyepangpih. Shejao nüngi epü nangkü ngei shang shepshahma” 
shei e.  
6Mechem jomi shang sheppa, jomi nyah longi manpü nangkü shang 
shaakdaihen mü nyu.  
7Hanangkü jomi lebü ai leipü küphüthü kü peiyei sheühshih shei e, hatü 
jomphong peiyei ai nyiphen kü nyah maei shihpü nangkü yungmongei 
hüngdaihen mü nyuteke.  
8Mechem Simon Peteri ha eepa, büpai Jisulei la tüngei aümei shatü, “Ngei 
toueipü lüdaishih, Shembüpa, ngeiyü mang shennyak!” shei e. 
9Mehenangkü büpa hatü büpa mü nyupüthü peü jomphongi yeppü nyah kü 
thama;  
10hapa keiha Simon mü nyupü Zebedeelei ha Jakob hi Johan nyiyao nyuteke. 
Hapheikü Jisui Simon kü, “Nüng tenyem, shaang mü leitü nüng shennyak 
yeppü am leihühen” shei e.  
11Mechem jomi yungphaangei ai müei leipa, jomi lemphü tuhphongtü büpa 
phei mü.  

Jisui Ngombü Hük Meihüpü 
(Mt. 8:1–4; Mk. 1:40–45) 

12Mechem büpa chingnyü hükei nyupa, shennyak hük ngomma-i büm lüpei 
daitü pei. Mechem büpai Jisu eepa, büpai kahdokei dhe aümei shatü büpa kü, 
“Shembüpa, nüngi mongjema ngei meitükshih” shei khümei e.  
13Jisui büpalei lak deiyei hapa shennyak kü düktü, “Ngei mongnyüpeih, nüng 
daüdaituh” shei e, hatü lak mü leihshi hapa ngomma meidai.  
14Hapheikü Jisui büpa kü, “Üpa kao hapa jung te-e, shejao daiyei nüng nyingi 
ngongpa kü hueishuoh, hatü denpü hük vaishi nüng daüdaipü shing Mosai 
epükei moila shuohtuh” shei eteke. 
15Shejao nyeinya büpa jung shahjang yanei dai, hanangkü büpai epü banghen 
hatü tüngpü meitükhahhen shingvaishi büpa touei pei. 
16Shejao chengei Jisui vüngmakpü shingei daiyei phop.  

Büm Bhaoei Didaipü Meihüpü 
(Mt. 9:1–8; Mk. 2:1–12) 

17Nyih hük büpa nyuh-ei nyushingkü Galil, Judea hatü Jerusalem leipü peipü 
Pharisee am hatü shahkung nyuhbüthü büpa yopailei uoshi nyu, hatü 
tüngpüthü meihühen ngan Shembüpa kü nyu.  
18Shennyak hanei-i bümphi didaipü shennyak hük lüng kü lemtü paiyei Jisu 
touei lemhühen shem mongei shühen khe,  
19shejao khong chi kü shühen lem nedangi jomphongi shem adokei aongtü 
khong chi kü Jisu touei adok yamtü büpa shanshihteke.  
20Mechem büpai hathüi hinglempü eepa, büpai, “Mongjem, nüng kü nüngei 
mang tüktepih” shei e.  
21Hahepak kü shahkung nyuhbüthü hatü Phariseethüi, “Kahvang eelaei epü 
hayü üpaang? Kahvang mü lenei üpai mang tükei aokhen?” shei phehen 
pang. 
22Mechem jomi deihpü Jisui nyingpa, büpai jomphong kü, “Ammei mongei 
mehekei ammi hapakei deihnya?  
23‘Nüngei mang tüktepih’ shei ehen yopü hi, ‘Yaongtuh hatü kamtuh’ shei 
ehen yopüba ang?  

24Shejao hapai kahdoknyü kü Shennyak Ha kü mang tükhen wong nyüke shei 
ammi nyinghen” shei e. Büpai bümphi dipü shennyak kü, “Ngei nüng kü 
enyeih, nüng lüng paitü shemei leidaituh” shei e.  
25Chemjalak kü jom touei büpa paoei yaong, hatü büpa lempü lüng paitü 
Kahvang men longei shemei lei.  
26Peüi thamaei Kahvang men long. Jomphong nyempai maei, “Hamphongi 
shinnyih yashanbenüng dou eetepih” shei e.  

Jisui Levi kü Nyükpü 
(Mt. 9:9–13; Mk. 2:13–17) 

27Hapheikü büpa daishingkü lat thaibü hük Levi shei mentü lat thaishingei 
uoshi ee, hatü büpai büpa kü, “Ngei phei mükei” shei e. 
28Büpa yaongei lemphü tuhphongtü büpa phei mü.  
29Hapheikü Levi-i büpalei shemei büpa shing mo longpü hük üh; halei lat 
thaibüthü khongnyü longpü hük mü lebüthü jomphong mü nükdülei uoshi 
nyu.  
30Pharisee hatü shahkung nyuhbüthüi büpalei nanglomthü kü eelaei, 
“Mehekei amphongi lat thaibüthü hatü mangthü mü hahyingnya?” shei e.  
31Jisui jomphong kü, “Meishi nyupüthü shingvaishi meli nobü napü neshiü, 
shejao tüngpüthü shingvaishi nadang;  
32Ngeiyü daülangpüthü nevai, mangthü mong lephen nyüknüng peipeih” shei 
jangei e.  

Shüaeiyunglehen Nang Phepü 
(Mt. 9:14–17; Mk. 2:18–22) 

33Hahepak kü jomi büpa kü, “Johanei nanglomthüao Pharisee amei 
nanglomthü kei chengei shüaeiyungleyei phopnyüke, shejao nüngei 
nanglomthü hah-ei yingei mon nyunyüke” shei e.  
34Jisui jomphong kü, “Yiükyahpa jom mü nyupü thahshi yiükjing mo leipü 
yenthü nehah-i nyuhen je, vaila?  

35Jomphong toueipü yiükyahpa yahlanghen nyih ngoikahen, shejüang 
jomphongao hathü nyih kü shüaeiyunglehen” shei e.  
36Büpai shao jomphong kü shahlap hük e: “Üpaiyao ashak ja kübü shaakei 
ashak chang kü nethapnyih, hei nevaijema ja shaakei vamkahen, hatü ashak 
chang kü ja shihpai nekükahen.  
37Üpaiyao phaishuw khoung chang kü yiüja neshihnyih; hei nevaijema 
phaishuw khoung bhaoei haleipü yiü yendainyeih, hatü phaishuw khoung 
mangdainyeih.  
38Shejao yiüja yah-ei phaishuw khoung ja kü shihhen vongbong.  
39Üpaiyao yiü chang yingpheikü yiü ja nenanyih, shejao ‘Yiü chang meipü 
khih’ shei enyeih.”  

Luk 6 

Sabbath Nang Phepü 
(Mt. 12:1–8; Mk. 2:23–28) 

1Sabbath nyih hük kü Jisu kah homei dai, hatü büpalei nanglomthüi hahmai 
shitei laki ngümtü hah.  
2Shejao Pharisee am hanei-i, “Mehekei amphongi Sabbath nyih shahkungi 
nemongpü dou düknya?” shei e.  
3Jisui jomphong kü e, “David hi büpalei küphüthüi aeishingkü büpai mehe 
dük, ha amphongi ne-ieangpü je?  
4Büpai Kahvangei shemei shüei shahkung kü ngongpai mon hahhen epü 
daütükpü aan büpai yah-ei hah, hatü büpai hanei büpalei küphüthü kao 
shuohpeih.”  
5Hapheikü Jisui jomphong kü, “Shennyak Hayü Sabbathlei Shembüpa hih” 
shei e.  

Lak Didaipü Shennyak Hük 
(Mt. 12:9–14; Mk. 3:1–6) 

6Lebü Sabbath hük kü büpai Sinagog hükei shüei nyuh, hatü halei shennyak 
hük lakdahphi didaitü nyu.  

7Shahkung nyuhbüthü hatü Pharisee ami büpa nyonghühen lem yemei 
Sabbath nyih hapa shennyak meihükahen hi nemeihükahen shei veishi nyu.  
8Jomi mehe deih, büpai ha nyingdaijao büpai hapa lak didaipü shennyak kü, 
“Yaongei she philei heihkei” shei e. Büpa yaongei heih-ei halei yaongteke.  
9Hapheikü Jisui jomphong kü, “Ngei amphong kü phenyeih, Sabbath nyih 
mei dükhen hi ten dükhen, nevaijü yangnyu hük yanghen hi mahtükhen 
shahkungi mongnya?” shei e.  
10Büpai jom peü kü yaakeileyei veitü büpai büpa kü, “Nüngei lak kaangtuh” 
shei e. Büpai hapakei dük, hatü büpalei lak meidai.  
11Shejao jomphong mongshih, hatü jom hüki hük mü jomi Jisu kü mehe 
dükhenang shei shah shüktei.  

Jisui Nanglom Anpünyi Jepü 
(Mt. 10:1–4; Mk. 3:13–19) 

12Shaang hathü nyih kü büpa kahshangei phopnüng dai, hatü büpai Kahvang 
kü phopei paümteke.  
13Mechem dhom ngoipa, büpai laophülei nanglomthü nyük, hatü jom 
anpünyi je; büpai jomphong kü phongshanthü shei men.  
14Simon (üpa kü büpai Peter sheiyao men), chenaü Andrew, Jakob, Johan, 
Philip, Bartholomia,  
15Mathi, Thomas, hatü Alpheaslei ha Jakob, hatü Simon, üpa kü 
Nyakpükenpü shei nyük, 
16hatü Jakobei ha Judas, hatü Judas Iskariot, üpai büpa luhahpa.  

Jisui Nyuhpü hatü Meihüpü 
(Mt. 4:23–25) 

17Jisui büpalei nanglomthü mü kahji hükei yiüei yaong. Büpalei nanglom 
khongnyü longpü hük mü khong longpü hük Judea, Jerusalem hatü Tyre hi 
Sidon yungkung kübü peipüthü nyu.  
18Jomphongü büpai nyuhpü banghen hatü jomei dinthü meitükhahhen 
shingvaishi pei. Mang laanghai shanghahpüthü meihü,  

19hatü nanglakthü peüi büpa kü laki honghen khe; mehenangkü büpa kübü 
ngan daiyei jom peü meihüteke.  

Moihiman hatü Thaüvaü 
(Mt. 5:1–12) 

20Hapheikü büpai nanglomthü kü ngangei veitü ha eteke: “Am taopathü 
moihiman, mehenangkü Kahvang ongchingü amphongei.  
21Shaang am aeipüthü moihiman, mehenangkü am shümoh meihen. Shaang 
am theppüthü moihiman, mehenangkü amphong nyihen.”  
22Shennyak Ha nangkü mechem nanglakthüi am kü jiühithen, mechem am 
laktükhen, naamei ehen, hatü am kü ten ehenshang am moihiman. 
23Ha nyih am mongmeituh, hatü mongongpai phaukteituh; mehenangkü 
vangsholei ammei thintho longpü nyüke; mehenangkü jomei bühipathüi 
thibüthü kü hapakei dükhampeih.  
24Shejao am shemmeithü onyükei, mehenangkü ammi ammei nyiumei 
danglangteke.  
25Shaang moh-ei nyupüthü onyükei, mehenangkü amphong aeihen. Amphong 
shaang nyipüthü onyükei, mehenangkü mahng thephen hatü younghen.  
26Mechem peüi am meipü jung ehenshang onyükei, mehenangkü jomei 
bühipathüi shahshem thibüthü kü ha dükpeih.  

Vepa kü Bampü 
(Mt. 5:38–48; 7:12a) 

27Shejao ngei epü bangpüthü kü ha enyeih: Ammei vepathü kü bamtuh; am 
kü jiühitpüthü kü mei dükeishuoh;  
28am kü thaüvaüpüthü kü moihimaneishuoh; am kü nemei-i dükpüthü kü 
phopeishuoh. 
29Hanei ami nüngei nameen phihük kü apphüjema hükpa lemao 
meeyeishuoh. Hanei ami ammei doknyü yahlangjema ammei bhagthuhao 
yah-eishuoh.  

30Am kü yüpüthü peü kü yaheishuoh; hatü hanei ami ammei douhinang 
yahlangjema, ha nyipabü yüei telei. 
31Jomi am kü nyemdükpha shei deihpükei jom kü dükeishuoh.  
32Ammi am kü bampüthü kü mon bamjema, hapai am mehe menvih 
danghen? Mehenangkü mangthüiyao jom kü bampüthü kü jomiyao 
bamnyeih.  
33Am kü doumei dükpüthü kü mon doumei dükjema, hapai am kü mehe 
menvih nyüpa? Mehenangkü mangthüi dangkao ha aihük mü düknyeih.  
34Shemphahen shei monglempüthü kü mon ammi lushuohjema, hapai am kü 
mehe menvih nyüpa? Mangthüi dangkao mangthü kü shao nyeishi danghen 
nangkü lushuohnyeih.  
35Shejao ammei vepathü kü bamtuh, mei dükeishuoh, nyokei danghen shei 
mongnelemi lueishuoh. Ammei laklei longshi nyuhen, hatü amphongü 
Chaipübalei hapeüthü vaihen; mehenangkü büpayü menvih neshuohpü hatü 
nemeipüthü kü bamnyeih.  
36Ammei Pa phahjipükei amao phahji hutuh.  

Mih-ei Shahphenpü 
(Mt. 7:1–6) 

37“Ammi mih-ei shah tephen, hatü ammei shah-ao nephenhen; ammi mih 
tenyonghü, shejüang amao nenyonghühen. Mih kü mang tükeishuoh, 
shejüang ammei mangao tükphahen.  
38Shuohtuh, hatü ha am kao yahphahen. Meishi dakei, shüngei, jeenei aüh-ei 
daktü mih kü mekei shuoh, hapa shongdak lakshing nyokei danghen.”  
39Shao büpai jomphong kü shahlap hük e: “Mükphüngpa hüki mükphüngpa 
hük müaokhen je? Jijiphen kahsha kü nevühen je?  
40Lai-ie hashih hükü laophülei nyuhbü mü longpü nevai, shejao mechem peüi 
nyingei manhenshang nyuhbü kei nyuhen.”  
41Nüngi nüngei jeihinaülei mük kübü mag eenyüke, shejao nüngei mük kübü 
püshem ne-eenyu je?  

42Nevaijü mekei etü nüngi nüngei jeihinaü kü nüngei mük kübü püshem ne-
ee-i tuhtü nüngi, “Jeihinaü, ngei nüngei mük kübü mag tükphüshah” shei 
eaokhen? Nüng akhümmong-ümpa, shongei nüngei mük kübü püshem 
yaktüktuh, hatü hapheikü mon nüngi jeihinaülei mük kübü mag tükhen lekei 
ee-aokhen.  

Pü hatü Hapalei Betjük 
(Mt. 7:16–20; 12:33–35) 

43Meipü püi nemeipü betjük nejüknyih, nevaijü nemeipü püi meipü betjük 
nejüknyih;  
44mehenangkü pü peü hapalei betjüki nyingnyüpeih. Hühpü kübü adhajük 
nevaümnyih, nevaijü hühthang kübü nyalingngupai nevaümnyih.  
45Shennyak mei-i laophülei mongdangei yowei tuhpü kübü meipü 
vamhünyeih, hatü shennyak teni laophülei mongdangei yowei tuhpü kübü 
ten vamhünyeih; mehenangkü mongdangei maei nyupü kübü julei vamei 
enyeih.  

Chongnyiam Shing Nyi 
(Mt. 7:24–27) 

46Mehekei ammi ngei kü, “Shembüpa, Shembüpa” shei nyüktü ngei epü 
nedüknya?  
47Üpai ngei touei peinya, hatü ngei epü bangei düknya, büpayü hapa leshi 
nyüke.  
48Büpayü yaong shangkü sha vaüpei chongnyiam lingei shem vepü shennyak 
hük leshi nyüke. Mechem yung long, shem kü hung, shejao hapa shem 
nejenhen; mehenangkü hapayü meishi wongei veteke.  
49Shejao üpai ngelei shah dantü nedüknya, büpayü chongnyiam nelingi shem 
vepü shennyak hük leshi nyüke. Mechem yung longei ha kü hunghen, lomi ha 
dodainyüke, hatü hapa shem dopeyü longi nyuteke.  

Luk 7 

Jisui Rom am Longpü Hükei Chongphobü Meihüpü 
(Mt. 8:5–13) 

1Nanglakthüi danshi Jisui peü eyei kempheikü, büpa Kapernaumei dai.  
2Halei kho hük shak kü veshan mübü hükei chongphobü üpa kü büpai longi 
mong hah, büpa tüngei dihen mü nyu.  
3Mechem büpai Jisu jung danpa, büpai Jehoda am mübüthü hanei büpa touei 
shomei büpa kü peiyei büpalei chongphobü meitükshih shei khümei e.  
4Mechem jom Jisu touei peipa, jomi büpa kü khümei, “Büpa kü nüngi 
sheühhenü shangshi nyüpeih,  
5mehenangkü büpai jenei nanglak kü longi bamnyeih, hatü hamphong shing 
Sinagog vephopeyü büpa hih” shei e.  
6Hanangkü Jisu jomphong mü dai, shejao büpa shem ngoihen yopailei nyushi 
kho hük shak kü veshan mübüi büpa touei büpalei küphüthüi ha ehen shom. 
“Shembüpa, nüng hanghi teyah; mehenangkü ngei keipülei shem dhümei 
nüng shenshenpü peikahen neshang.  
7Hanangkü ngei nüng touei peihenü nechang shei deihpeih. Shejao nüngi 
shah mon etuh hatü ngelei chongphobü meidaihen hih.  
8Mehenangkü ngeiyao ngei phangkü veshanthü tuh-ei vanglem phangkü 
nyupü shennyak hih. Ngei hük kü, ‘Daituh’ shei ejü büpa dainyeih, hatü 
hükpa kü, ‘Heihkei’ shei ejü büpa heihkünyeih, hatü ngelei chongphobü kü, 
‘Ha düktuh’ shei ejü chongphobüi ha düknyeih” shei eteke.  
9Jisui ha danei thama, hatü büpa phei müpü khongnyü philei yaakei leitü, 
“Ngei amphong kü enyeih, Israelei dangkao hapakei hinglempü shennyak ne-
eeangpih” shei büpai e.  
10Mechem shompüthü leiyei shem ngoijapa, hapa chongphobüyü meidaitü 
nyu.  

Jisui Vaümnyü Hükei Ha Yangpü 

11Hapheikü müshi büpai Nain shei epü jila hükei dai, hatü büpalei 
nanglomthü hatü khongnyü longpü hük büpa mü dai.  

12Büpa mechem hapa jila pephang ngoipa, vaümnyü hükei halom dipü 
mahng paiyei daijaei heü, hatü pinnyü mü hapa jila kübü khongnyü longpü 
müshi nyu.  
13Mechem Shembüpai pinnyü eepa, büpai pinnyü kü mong nemei-i deih, hatü 
pinnyü kü, “Tethep” shei e.  
14Hapheikü büpa heih-ei mahngshung kü dük, hatü hapa paipüthü yaong. 
Büpai, “Nethepa, ngei nüng kü enyeih, paotuh!” shei e.  
15Hapa didaipü shennyak paoei uotü shah ehen pang, hatü Jisui pinnyü kü 
büpa nyokei shuoh.  
16Jom peü nyempai madai, hatü jomi Kahvang müknyinshekhangei, “Jen 
touei thibü longpü hük vamteke” hatü “Kahvangi laophülei nanglak yanghen 
peiteke” shei e.  
17Büpa nang hapa shahjang Judea kempülei hatü shinpü kahmük peülei yanei 
dai.  

Johan Baptükbüi Phongmokbüthü Shompü 
(Mt. 11:2–19) 

18Johanei nanglomthüi hathü douthü jung büpa kü ejateke. Hanangkü Johani 
büpalei nanglom nyi nyükei,  
19büpai Shembüpa kü, “Peikahen nyupeyü nüng hi, nevaijü hami lebü hük 
omdanhenang?” shei phehen jiji shom.  
20Mechem jiji büpa touei peipa, jijinyi-i büpa kü, “Johan Baptükbüi, 
‘Peikahen nyupeyü nüng hi, nevaijü hami lebü hük omdanhenang?’ shei nüng 
kü phehen henji shompeih” shei e. 
21Hahepak kü jiüshi Jisui dinlem longi, chamhilem, hatü mang laangi 
yeppüthü, hatü mükphüngdaipüthü kü mük aphüei nanglakthü longi meihüei 
nyu.  
22Hanangkü büpai phongmokbüthü kü, “Leituh, hatü ammi mehe ee, hatü 
dan ha Johan kü eyeishuoh: Mükphüngpüthüi eenyüke, lakhopüthü 

kamnyüke, ngombüthü meidainyüke, aangdaipüthüi dannyüke, didaipüthü 
yangei leishihnyüke, taopathü kü shahjangmei chongvennyüke.  
23Üpai ngei kü huluh neshuoh, büpa moihiman” shei e.  
24Mechem Johanei phongmokbüthü leidaipa, Jisui khongnyü kü Johan nang 
ehen chongpang: “Ammi jahpanei mehe kü veinüng shanya? Vanglüki pingu 
aülaühüpü veinüng hiang?  
25Shejema mehe kü veinüng shanya? Hanei ami ow meipü owpü kü veinüng 
hiang? Veituh, ow meipü owpüthü hatü nyiushemmei kü nyupüthüyü 
ongshemei nyüke. 
26Shejema ammi mehe kü veinüng shanya? Thibü hük kü veinüng dainyu je? 
Hih, ngei am kü enyeih, thibü mao longpü hih.  
27Hapayü büpa nang nyangpeih: Veituh, ngei nüng shekü ngelei shahjang 
kobü shomnyeih; büpai nüng shekü nüngei lem temhen.”  
28Hingmei, ngei am kü enyeih, nyüi paipü moi khongkü Johan Baptükbü mü 
longpü nenyu, shejao vangsho ongching kü peü mü maanpübayü büpa mao 
longpüba vaihen.  
29(Nanglakthü peü, lat thaipüthüao omshi mechem Jisulei shah danpa, jomi 
Kahvangü shahhing shei nying; mehenangkü jomphongü Johan baptükpai 
baptükteke.  
30Shejao Pharisee hatü shahkung nyuhbüthüi laophü nangkü Kahvangei 
mükhong yaktük; mehenangkü jomphongü Johani bapnetük).  
31“Mepa mü ngei hapa denhivan shennyakthü sheteiphenhen, hatü jomphong 
mehe lenya?  
32Jomphongü hashihthü bhei leihshingei uotü hüki hük kü nyüktü hapakei 
eteipükei nyüke: ‘Hami am kü liping vüng, shejao ammi oei nephauktei; hami 
mahng kesho lok, shejao ammi mahng nethep.’ ”  
33Mehenangkü Johan Baptükbü-ü hah-ao nehah, yiüao neyingi pei, hatü 
ammi, “Büpa kü kahshih nyüke shei enyüke.  

34Shennyak Ha hah-ei yingei pei, hatü ammi, ‘Hahnempa, yiü chokpa, lat 
thaibüthü hatü mangthülei mongjempa kü veituh’ shei enyüke.  
35Shejao pinnyülei hapeüthüi kihikonü dahshakhüteke.”  

Jisu Pharisee am Simonei Shemei 

36Pharisee am khongkü hüki Jisu kü büpa mü hahyinghen nyük; hanangkü 
büpa hapa Pharisee amei shemei peiyei nükdü touei uo. 
37Mechem hapa jila kü nyupü mang yangnyu nyupü nyüha hüki Jisu Pharisee 
am hükei shemei hahyingnyüke shei danpa, pinnyüi vong meipü meli shong 
hük maei shihtü koei pei.  
38Pinnyüi büpalei dokphei kü la tüngei thepei yaong, hatü pinnyülei mükphi-i 
büpalei la shiehü, hatü pinnyülei sho-i ha thitei ühü. Hapheikü pinnyüi 
büpalei la kü jüptü meli phuteke.  
39Mechem büpa kü nyükpü Pharisee shennyaki ha eepa, büpai laophü nyingi, 
“Hapa shennyakü thibü vailangmeyü üpai büpa kü hongnya, hatü mekeipü 
nyühai büpa kü hongnya, büpai ha nyinghen vaipeih; mehenangkü pinnyü-ü 
mang shennyak” shei ehah.  
40Jisui büpa kü, “Simon, ngei nüng kü ehen lemhük nyüpeih” shei e. “Eshih 
Nyuhbü” shei büpai e.  
41“Shennyak nyi-i pa hük leipü lop luei nyu. Hüki kho nga, hatü hüki 
pinyipüan.  
42Jijipheni hapa lop shemhen neshiüi nyu; hanangkü shembüi hapa lop 
neshemhah-i hapa hang shotük. Henyi khongkü üpai nyeishi büpa kü 
bamhen?”  
43“Ngei deihshuohjü, hang nyeishi shemhen nyupübai” shei Simoni jangei e. 
“Nüngi jiüshi eteke” shei Jisui e.  
44Hapheikü büpai hapa nyüha philei yaakei leitü Simon kü e, “Nüngi hapa 
nyüha eenyüla? Nüngi ngelei la phuhen yung meheyao neshuoh, shejao 
pinnyüi laophülei mükphi-i ngelei la shiehütü pinnyülei sho-i thitnyüke.  

45Nüngi ngei kü chemao nejüp, shejao hapa nyühai ngei shühinüng ngelei la 
kü jüppü mangdoh.  
46Nüngi ngelei shangjing kü maingai nephu, shejao pinnyüi ngelei la kü vong 
meipü meli-i phunyüke.  
47Hanangkü ngei nüng kü enyeih, pinnyülei mang longi nyupü tükteke; 
mehenangkü pinnyüi bampü longi huteke. Shejao üpa kü maani mang tük, 
büpai maani bamnyeih.”  
48Hapheikü Jisui pinnyü kü, “Nüngei mang tükteke” shei e.  
49Lebü yenthüi jom nyingnyingi, “Mang dangkao tükpeyü büpa üpaang?” shei 
eteihen pang.  
50Jisui ha nyüha kü, “Nüng hinglempai nüng yangteke; chingmei kü leituh” 
shei e.  

Luk 8 

Nyüha Hanei Jisu mü Daipü 

1Hapheikü müshi büpai chingnyü chinghathülei Kahvang ongching 
shahjangmei baongei dai. Nanglom anpünyi büpa mü nyu,  
2hatü mang laanghai yeppü hatü tüngpü meitükshuohpü nyühathüao nyu: 
Magdalen menpü Mary, üpa leipü mang laangha nyet changtük,  
3hatü Herodei kheibü Chuzalei chenyüha Joanna, hatü Susanna, hatü lebü 
longi nyu. Hathü nyühathüi jomi angpü yah-ei Jisu hatü büpalei nanglomthü 
kü sheühteke.  

Sheili Haibü Hüki Shahlappü 
(Mt. 13:1–9; Mk. 4:1–9) 

4Mechem khongnyü longpü thai hatü jila hük pheikü hük kübü nanglakthü 
büpa touei peijapa, büpai shahlap hük e:  
5“Sheili haibü hük sheili haihen dai; hatü büpai sheili haishingkü sheili hanei 
lemei vü, hatü la-i shoup, hatü hanei shangouthü peiyei hahtük.  
6Sheili hanei yaong shangkü vü, hatü ha long, shejao yung neshiüpü nangkü 
ha vandai.  

7Sheili hanei hüh chi kü vü, hatü hüh longei ha luplang.  
8Sheili hanei kahmeichong kü vü, hatü ha longei kho lomei betjük jük.” Büpai 
ha etü, “Banghen dhaong nyupü peüi bangtuh” shei e.  

Shahlapei Mükhong 
(Mt. 13:10–17; Mk. 4:10–12) 

9Hapheikü büpalei nanglomthüi büpa kü hapa shahlap mehe lappüang shei 
phe.  
10Büpai, “Amphong kü hapa Kahvang ongching shahjo nyinghen shuohtepih; 
shejao lebüthü kü ngei shahlapi enyeih, shejüang ‘Veijao jomi ne-eehen, hatü 
danjao jomi ha nenyinghen’ ” shei e.  

Jisui Shahlap Nih-ei Epü 
(Mt. 13:18–23; Mk. 4:13–20) 

11Shahlap lappeyü ha hih: Sheiliyü Kahvang shah.  
12Lemei vüpü sheiliyü ha danpüthü; hapheikü kahshih peiyei jomei mongeipü 
ha shah yah-ei lüdainyüke, hanangkü jom hingnelemhen hatü neyanghen. 
13Yaong shangkü vüpüthüyü mechem jomi shah danhen, mongongpai ha 
yahnyüke. Shejao hathü kü tünglang neyiüpü nangkü jomi kansho hük shing 
mon hinglemtü dokpü ngoijü vüdainyeih.  
14Hüh chi kü vüpeyü hathü, jomi shah dannyüke, shejao jomi jomei lem kü 
kamshingkü jomphongü yangnyu mongshang, mophimo hatü yangnyu 
mongongmongle kü kenpai luplangtü betjük liyei neshümnyu.  
15Shejao kahmeichong kü vüpeyü hathü, mechem jomi shah danhen, 
hingshangpai hatü mongdang meipai ha kü wongshongi shongnyüke, hatü 
nenteiaokpai betjük jüknyüke.  

Awdük Hük Dük Mongei 
(Mk. 4:21–25) 

16Üpaiyao awdük jaktü dük mongei nejonyih, nevaijü lüngbangei netuhnyih, 
shejao mongei shüpü peü kü vangngai shuohhen awdük phaak kü ngenei 
tuhnyeih.  

17Mehenangkü shakei nevamhen mü meheyao joei neshiü, nevaijü 
nenyinghen mü hatü vangngailei nevamhen mü meheyao doujo neshiü.  
18Hanangkü nüngi mekei bangnya kenhingei deihtuh; mehenangkü üami ang, 
hathü kü nyeishi shuohhen; hatü üami ne-ang, jomi mehe anghen shei deih, 
hayao yahlanghen.  

Jisulei Hingshangpü Shem am 
(Mt. 12:46–50; Mk. 3:31–35) 

19Hapheikü chenyü hatü chenaüthü büpa touei pei, shejao khong longi nyupü 
nangkü büpa thah-ei neheih-aok.  
20“Nüng mü ponghüei anyü hatü anaüthü chingshelei yaongshi nyüke” shei 
büpa kü e.  
21Shejao büpai jomphong kü, “Üpai Kahvangei shah bangei ha düknya, hayü 
ngelei nyü, hatü cheihinaüthü” shei jangei e.  

Jisui Yinglükpalei Nenhüpü 
(Mt. 8:23–27; Mk. 4:35–41) 

22Nyih hük büpai büpalei nanglomthü mü ai mongei shütü büpai jomphong 
kü, “Jeni yung homei yungdangei heihshah” shei e. Hanangkü jomphong ai 
mongei shütü layaong.  
23Jomphong yung kü daishingkü büpa shidai. Yungei vanglükpalei pei, hatü 
ai mongei yung madai, hatü jomphong vongshüh kü nyu.  
24Jomphong büpa touei heih-ei büpa kü phuktü, “Shembüpa, Shembüpa, jen 
mahdainyu khih!” shei len. Büpa paoei vanglük hatü mangpü yungmok kü 
loh; vanglük doh, hatü peü nendai.  
25“Amphong hinglempü melei nyüpa?” shei büpai nanglomthü kü e. 
Jomphong nyem, hatü thamaei hüki hük mü, “Büpai vanglük hatü yung kü 
ngeükhüam shuohjü büpa kü banghen mü büpayü üpaang yo?” shei etei.  

Mang Laangi Yeppü Meihüpü 
(Mt. 8:28–34; Mk. 5:1–20) 

26Hapheikü jomphong Galil mü khangteishi nyupü Gerasenes kahmük ngoi.  

27Büpa kahdokei shüh-ei heihshingkü mang laangi yeppü ching am shennyak 
hük pong. Mehenangkü hepak luangi büpai büm-ow neyah, shemei nenyui 
mahngchongei nyu.  
28Mechem büpai Jisu eepa, büpa Jisu touei doei shatü, “Nüngi ngei kü mehe 
dükphahenang, Jisu, Chaipüba Kahvang Ha? Nüngi ngei kü teshüveipha shei 
ngei khümnyeih” shei ngeü mahshi len;  
29mehenangkü Jisui hapa shennyak leipü mang laangha kü vamhen 
ngeükhüam shuoh. (Mehenangkü hepak ieshi hapai büpa yep; büpa kü 
nyiamvüi shatü yomei tuh, shejao büpai hapa shapü phenei phaülei kahshih-i 
müei daihamteke).  
30Hahepak kü Jisui büpa kü, “Nüngei men mekeiang?” shei phe. Büpai, 
“Legion” shei e; mehenangkü büpa kü mang laangha longi shüei nyuteke. 
31Jomphongi büpa kü bangh mongei shühen te-epha shei khümei e.  
32Shaang shangching lemei ook khong longpü hük het hah-ei nyu, hatü mang 
laanghathüi Jisu kü hathü ookei shühen khümei e. Hanangkü büpai hathü kü 
mongteke.  
33Hahepak kü mang laanghathü hapa shennyak leipü vamei ookthülei shü, 
hatü ookthü yaongvakei yiüei yung kü langdaikem.  
34Mehe vam, ha mechem ook yompüthüi eepa, jom mokei leiyei ching, hatü 
kahmük peülei baongteke.  
35Mehe vampa shei ha veinüng shennyakthü vam, hatü mechem jom Jisu 
touei peipa, jomi üpa shennyak leipü mang laanghathü vamdaipa, büpa Jisu 
touei ashakviha owtü bümei leiyei uoshi ee, hatü jomphong nyem.  
36Ha eepüthüi mekei etü hapa mang laanghai yeppü meidaipa, ha jung 
shennyakthü kü eteke. 
37Hahepak kü Gerasenes kahmük kü nyupü shennyakthü peü Jisu kü jom 
toueipü lüdaishih shei e; mehenangkü jom nyempai maei nyu. Hanangkü 
büpa ai mongei shütü lüdai.  

38Üpa shennyak leipü mang laanghathü lüdai, büpai Jisu mü daihen phe, 
shejao Jisui büpa kü,  
39“Shemei leituh, hatü Kahvangi meshük thahshi nüng kü dükpa, ha etuh” 
shei etü büpa leitük. Hanangkü Jisui büpa kü meshük thahshi dükpa, ha 
chingnyü kempü kü baongei leiteke.  

Jairuslei Yiükha Yangpü hatü Nyüha Hük Meihüpü 
(Mt. 9:18–26; Mk. 5:21–43) 

40Shaang mechem Jisu nyokei leipa, khongnyüi büpa mongongei yah; 
mehenangkü jomi büpa danei nyu.  
41Hahepak kü Jairus shei menpü shennyak Sinagog kü mübü hük peiyei 
Jisulei la tüngei lemtü jomei shemei heihkütuh shei khüm;  
42mehenangkü bong anpünyi hükshing lompü büpalei yiükha halom dihen 
mü nyu. Jisu daishingkü khongnyü büpa philei theetei heih.  
43Shaang hatouei bong anpünyi iy yenei tüngpü nyüha hük nyu, hatü pinnyüi 
angpü peü meli nobü kü shuoh-ei kemjao üpaiyao pinnyü tüngpü 
nemeihüaok. 
44Pinnyüi büpa phei heih-ei büpalei ashakjung kü hong, hatü ngangahük kü 
iy yenpü dohdai.  
45“Üpai ngei kü hongpa?” shei Jisui phe. Üpaiyao ha kü nejang. Peteri, 
“Shembüpa, nüng shinei nyupüthüi hongpü vaihen hih” shei e.  
46Shejao Jisui, “Hanei ami ngei kü hongtepih; mehenangkü ngei kübü ngan 
daipü ngei nyingtepih” shei e.  
47Mechem hapa nyühai hei-üng joshi nenyuaok-ü shei veiaokpa, pinnyü 
kheüyaki heih-ei büpa touei aümei shatü nanglakthü peü nyushi pinnyüi 
mehekei büpa kü hongpa, hatü mekei ngangahük kü pinnyü meidaipa, ha 
ngaiyei eteke.  
48Büpai pinnyü kü, “Lamei, nüng hinglempai nüng meiteke, nyiushemmei kü 
leituh” shei e.  

49Mechem Jisu shah eyei nyupa, Sinagog kü mübü Jairuslei shem leipü hanei 
am peiyei, “Nüngei yiükha didaiteke” shei e. “Nyuhbü kü hajükü 
tekainaishuoh” shei e.  
50Ha danei Jisui Jairus kü, “Tenyem, hinglemei mon nyutuh, hatü pinnyü 
meidaihen hih” shei e.  
51Mechem büpa shemei peipa, büpai Peter, Johan, Jakob hatü naüei chepa hi 
chenyü mü lenei üpa kao shemei büpa mü shühen nehan.  
52Jom peü pinnyü kü mahng thepei nyu, shejao büpai, “Am tethep; pinnyü-ü 
dipü nevai, shipü khih” shei e.  
53Pinnyü didaiphei shei nyingei jomphongi büpa kü nyishuoh.  
54Shejao büpai pinnyülei lak kü düktü, “Hapeü, paotuh!” shei nyük.  
55Pinnyülei laangha nyokei lei, hatü ngangahük kü pao. Hapheikü büpai 
jomphong kü lemhük hahhen pinnyü kü shuohtuh shei e.  
56Pinnyülei nyühipa nyi thama, shejao mehe vam, ha üpa kao te-e shei büpai 
jomphong kü e.  

Luk 9 

Anpünyi kü Kangpü Dousho 
(Mt. 10:5–15; Mk. 6:7–13) 

1Hapheikü Jisui anpünyi chemi nyüktü jomphong kü kahshih peü shak kü 
hatü dinlem peü meihen wong hi ngan shuoh,  
2hatü büpai jomphong Kahvang ongching baonghen hatü tüngpü meihühen 
shom.  
3Büpai jomphong kü, “Ammei yendai kü meheyao teyah; lenshuoh, nevaijü 
khoungha, nevaijü hahying, nevaijü lop nevaijü bhagthuh dangkao nyeinya 
teko.  
4Mepa shemei am shühenshang hapa shing kübü mangdai thahshi halei 
nyutuh.  

5Melei melei jomi am mongongshi neyahhen, jom khüei denpü vaishi am 
hapa shing kübü lüdaishingkü la kübü kübhih kaongei tuhphongtuh” shei e.  
6Hanangkü jom layaongei ching hük kübü hük shei shahjangmei chongvenei 
hatü peülei tüngpüthü meihüei dai.  

Herod Mongngapü 
(Mt. 14:1–12; Mk. 6:14–29) 

7Mechem Herod vanglem lembüi vamei peipü douthü jung danpa, büpa 
mongongteke. Mehenangkü hanei ami jütükpü Johan yangei leiteke shei e,  
8hatü hanei ami Elijah vamei nyüke shei e, hatü hanei ami meyangpü 
thibüthü khongkü hük vamei nyüke shei e.  
9“Johanü ngei shangjing dakei jütükpeih, shejao ngei hapa keipü douthü 
vampü danhen mü hayü üpaang?” shei Herodi e, hatü büpai büpa kü veihen 
khe.  

Haja Nga Ühyingpü 
(Mt. 14:13–21; Mk. 6:30–44; Jn. 6:1–14) 

10Mechem jom nyokei leipa, phongshanthüi Jisu kü jomi dükpü jung peü 
ejateke. Büpai jomphong büpa mü lomei chingnyü hük Bethsaida shei epülei 
müei dai.  
11Mechem khongnyüi ha danpa, jomphongao büpa phei mü, hatü büpai 
jomphongao mongongshi yah, hatü jomphong kü Kahvang ongching jung 
eshuoh, hatü tüngpü meihahhüpüthü meishuoh.  
12Om dhüdaiyaki anpünyi büpa touei peiyei eteke: “Khongnyü yanei shinpü 
chingthülei leiyei hahying hatü paümhen shing nyemyemhahnüng leishihtuh; 
mehenangkü jenphongü phaülulei nyüke” shei e.  
13Shejao Jisui jomphong kü, “Jomphong kü hahhen lemhük yah-eishuoh” 
shei e. “Jenphongei aan pha nga hatü nyah nyi mü lenei jeni daiyei hathü 
nanglak peü shing neshakpheikü meheyao nyeinya neshiü” shei jomphongi e.  
14Mehenangkü halei shennyak haja nga hükshing nyu. Büpai büpalei 
nanglomthü kü, “Jomphong ieyei pinyipüan an uohütuh” shei e.  
15Jomi hapakei dük hatü jom peü uohü.  

16Büpai aan pha nga hatü nyah nyi yah-ei vangsho philei ngangei veitü 
moihiman hatü bhaok, hatü khongnyü kü bhehen büpalei nanglomthü kü 
shuoh. 
17Jom peüi moh-ei hah. Hahtü aopü phuohinu thaishingkü mühdow anpünyi 
nyuteke.  

Peteri Jisu Nang Epü 
(Mt. 16:13–19; Mk. 8:27–29) 

18Nyih hük mechem Jisu monha phopei nyupa, büpalei nanglomthü büpa 
touei pei. “Khongi ngeiyü üpa khih shei eteinyüke?” shei büpai jomphong kü 
phe.  
19“Hanei ami Johan Baptükbü shei enyüke, lebüthüi Elijah shei, hatü shao 
lebüthüi meyangpü thibü hük yangei leipü khih shei eteinya-ai” shei 
jomphongi jangei e.  
20Büpai jomphong kü “Shejema amphongiyao ngeiyü üpa khih shei enya?” 
shei e. Peteri, “Nüngü Kahvang Ha Khrista” shei e.  

Jisui Büpa Dihen hatü Yangei Leihen Enyüke. 
(Mt. 16:20–28; Mk. 8:30—9:1) 

21Jisui jomphong kü ha üpa kao te-e shei wongshongi ngeükhüam shuoh.  
22Büpai, “Shennyak Ha shangpong longpü homei daihen, hatü behethü, 
ngongpathü hatü shahkung nyuhbüthüi büpa yaktükhen, hatü jühen, hatü 
nyih jempabü kü yangei leihen” shei e.  
23Hapheikü büpai jomphong kü ha eteke: “Hanei ami ngei phei müpü am 
leihüjema, büpai laophü nang betüktuh, hatü nyihjeih büpalei shophang 
paitü ngei pheilei mükei.  
24Mehenangkü üpai laophülei yangnyu yanghünya, mahtükhen, shejao üpai 
laophülei yangnyu mahtüknya, yanghen.  
25Shennyak hük kahdoknyü kemei shakeishen pheikü laophülei yangnyu 
mahtükjema mehe nanglei nyüpa? 
26Shennyak hanei-i ngei hatü ngelei shah nangkü vin nedejema, mechem 
Shennyak Ha laophülei müknyinshekhang hatü Palei müknyinshekhang kü 

daülangpü vangsho phongshanthü mü yiühenshang, büpa shingvaishi vin 
nedehen.  
27Shejao hingmeipa ngei am kü enyeih, Kahvang ongching mang-ee thahshi 
dipü neponghen hanei am hatouei yaongshi nyüke.”  

Hangbong Jeipü 
(Mt. 17:1–8; Mk. 9:2–8) 

28Shaang hathü epheikü nyih shet hükshing angtü Jisui büpa mü Peter, Johan 
hatü Jakob hathü müei kahshangei phopnüng aong. 
29Mechem büpa phopei nyupa, büpalei dhe veihen jeileidai, hatü büpalei 
büm-ow klang nyeppükei nyaei lei.  
30Ngangahük kü jomphongi shennyak nyi, Mosa hatü Elijah nyi büpa mü 
shah eteiyei ee.  
31Jiji müknyinshekhang kü vamei büpai Jerusalemei dipü homei 
dhaümhühen nang etei.  
32Shaang Peter hatü büpalei küphüthü mükhet dhaongei nyu; shejao mechem 
jomphong mük thaapa, jomi büpalei müknyinshekhang hatü büpa mü 
yaongpü shennyak nyi ee.  
33Jiji büpa toueipü lüdaiyaki Peteri Jisu kü, “Shembüpa, jenphongü hammü 
nyuhen meihen khih; hamphongi tap jem veshah, hük nüng shing, hük Mosa 
shing, hatü hük Elijah shing” shei büpai mehe enya, ha nenyingi eteke.  
34Mechem büpai ha eyei nyupa, phum peiyei jomphong dhümlang, hatü 
phum mongei shüshingkü jomphong nyemteke.  
35Hahepak kü phum leipü ngeü hük vamei, “Hapayü ngei bampü Ha; büpai 
epü bangtuh” shei e.  
36Mechem ngeü vamei epa, Jisu monha yaongshi ee, hatü hathü nyih kü 
jomphongi mehe eepa, ha üpa kao meheyao ne-e-i nenmü nyu.  

Jisui Mang Laanghai Yeppü Hashih Hük Meihüpü 
(Mt. 17:14–18; Mk. 9:14–27) 

37Nyihphei mechem jomphong kahshang leipü leipa, khongnyü longpü hük 
büpa mü pong.  
38Hahepak kü khong chi kübü shennyak hüki, “Nyuhbü, nüngi ngelei hapeü 
kü veiphahen khümnyeih; büpayü ngelei halom hih.  
39Ngangahük kü mang laanghai büpa yep, hatü büpa ngangahük kü vaüteke. 
Büpa büm haenei ju kü yung-op vam. Hapa mang laanghai büpa kü shüvei, 
hatü nedaihen mü nyu.  
40Ngei nüngei nanglomthü kü ha changhen eshuohpeih, shejao jomi ne-
aokpeih” shei e.  
41Jisui, “Oh hingnelempü hatü nyongdaipü den, ngei meshük lushi am mü 
nyukahen hatü nenteiaokhen? Anha hatouei deikei” shei e.  
42Büpa heihyaki kahshih-i büpalei büm haenhütü kahdokei doei shükteke, 
shejao Jisui mang laangha kü lohtü ha naü meihü, hatü chepa kü büpa 
nyokei shuoh.  
43Kahvangei longpü ngan eetü peüi yashan.  

Jisui Büpa Dihen Shao Enyüke 
(Mt. 17:22–23; Mk. 9:30–32) 

Mechem shennyakthüi büpai dükpü douthü kü yashanei nyupa, büpai büpalei 
nanglomthü kü e,  
44“Hathü shah ammei dhaongei shühahtuh: Shennyak Ha shennyakthülei lak 
kü lanei shuohtükhen.”  
45Shejao ha mehe lappa, jomi nenying; hapa lappü jomi neyepaokhen mü jom 
kübü joei nyuteke, hatü jomi ha jung phehen nyemei nyu.  

Peü Mü Longpü Üpaang? 
(Mt. 18:1–5; Mk. 9:33–37) 

46Jomphong khongkü peü mü longpü üpaang shei shah dakteiyei pangteke.  
47Shejao jomphongi deihpü nyingei Jisui maanpü hashih hük deiyei büpa 
touei yaonghütü,  

48jomphong kü, “Üpai ngelei men kü hapa naü maanpü yahhenshang, ngei 
yahnyüke, hatü üpai ngei yahnya, ngei shompüba yahnyüke; mehenangkü 
amphong khongkü peü mü maanpübayü peü mü longpüba” shei eteke.  

Lebüthüi Mang Laanghathü Changpü 
(Mk. 9:38–40) 

49Johani, “Shembüpa, shennyak hük nüngei men kü mang laanghathü 
changei hamphongi eepeih; büpa jen mü ne-ompü nangkü hamphongi büpa 
dohhühen khepeih” shei e.  
50Shejao Jisui büpa kü, “Büpa tedohhü; mehenangkü üami am khüei nenyu 
hayü amphong shing hih” shei e.  

Samaria am Ching Hüki Jisu Neyahpü 

51Mechem büpa vangsholei anlanghen nyihthü yoei peipa, büpai Jerusalemei 
heihhen layaong.  
52Büpai büpa shekü phongmokbüthü shom. Jom lemei daishingkü jomi büpa 
shing temhen Samaria am ching hükei shü;  
53shejao jomi büpa neyah; mehenangkü büpa Jerusalemei daiteke.  
54Mechem büpalei nanglom Jakob hatü Johan nyi-i ha eepa, jiji-i, 
“Shembüpa, henjinyi-i vangsho leipü aw yiüei hathü shamtüknünga?” shei e.  
55Shejao büpai yaakei leiyei jiji kü loh. 
56Hapheikü jomphong lebü ching hükei dai.  

Jisu Phei Mühüpüthü 
(Mt. 8:19–22) 

57Jomphong lemei daiyei nyushingkü hanei ami büpa kü, “Nüng melemei 
daihenshang ngeiyao müküshah” shei e.  
58Jisui büpa kü, “Mahuthü dung nyüke, hatü shangouhathü jep nyüke; shejao 
Shennyak Ha laophülei shangjing haühen shing neshiü” shei e.  
59Lebü hük kü büpai, “Ngei phei mükei” shei e. Shejao büpai, “Shembüpa, 
ngei leiyei opalei mahng shong vütükkeih” shei e.  

60Shejao Jisui büpa kü, “Dipüthüi jomei mahng nyemvühah, shejao nüng 
payü daiyei Kahvang ongching baongtuh” shei e.  
61Lebü hüki, “Ngei nüng phei müküshah, Shembüpa, shejao ngei shemei 
nyupüthü kü shong nyu-e shei etükkeih” shei e.  
62Jisui büpa kü, “Üpai hanshong kü laki düktü ngaümphei lemei yaakei 
veihenshang Kahvang ongching kü nechang” shei e.  

Luk 10 

Pejempüan kü Kangpü Dousho 

1Hapheikü Shembüpai lebüthü jom pejempüan jetü büpai daihen shei deihpü 
jila hatü peülei büpa shekü nyi nyi shom.  
2Büpai jomphong kü e, “Hah meandaiteke, shejao nanglak maani mon; 
hanangkü büpalei kahlei kahling am shanshihtuh shei kah shembüpa kü 
yütuh.  
3Daituh, ngei amphongü shuw chi kü mithü kei shomnyeih.  
4Ammi loptuw, nevaijü khoung, nevaijü lathuh teko, hatü lemei üpa kao 
selam teshih. 
5Mepa shemei am shühen, shongei, ‘Hapa shem kü chingmei nyutuh!’ shei 
etuh,  
6hatü halei chingmei kü bampü shennyak nyuküjema nüng leipü chingmei 
büpa kü nyuhen; hei nevaijema nüngei nyokei leidaihen. 
7Jomi mehe yahphahenshang hah-ei yingei ha shemei nyutuh; mehenangkü 
dou dükbü-ü nanglat danghen jiüpeih. Ammi shem hük kübü hük shei 
telongtei.  
8Mechem am jila hükei peihen, hatü jomi mongongshi yahhenshang, am kü 
mehe temei shuoh, ha hahtuh. 
9Haleipü tüngpüthü meihütuh hatü jom kü, ‘Kahvang ongching am yopailei 
nyüke’ shei etuh.  

10Shejao mechem am jila hükei peihen, hatü jomi am mongongshi 
neyahjema, jomei chingyangshongei daiyei, 
11‘Ammei jila leipü hamei la kü ghapü kübhih-ao am khüei kaongei tuhnyeih. 
Shejao ha nyingtuh: Kahvang ongching am yopailei nyüke’ shei etuh.  
12Ngei am kü enyeih, hapa jila leimeyü hapa nyih kü Sodom am kü-üng 
nyeinya phahjihen.”  

Hingnelempü Chingnyüthü 
(Mt. 11:20–24) 

13Am Khorazin am onyükei! Am Bethsaida am onyükei! Mehenangkü am kü 
dükpü ngan dou Tyre hatü Sidon am kü düklangmeyü dhoila ashak ümtü 
depla nyioei shelei mebü-üng mong lepdaitü nyuhah shepeih.  
14Shejao shahphen shingkü am leimeyü Tyre hatü Sidon am kü-üng nyeinya 
phahji huhen,  
15hatü am Kapernaum am, am vangsho thahshi aonghen deihnyu je? Nevai, 
amü molo awlei shükei shanshihhen.  
16Üami ammi epü bangnya, ngei epü bangnyüke, üami am yaktüknya, ngei 
hatü ngei shompüba yaktüknyüke.  

Jom Pejempüan Nyokei Leipü 

17Pejempüan mongongshi nyokei leiyei, “Shembüpa, nüngei men kü 
kahshihthü dangkao hamphongi epü bangküpeih” shei e.  
18Büpai jomphong kü, “Klang keiha vangsho leipü Satan vüpü ngei eepeih. 
19Veituh, ngei amphong kü biü hatü yiüjikaungkang, hatü vepathülei ngan 
peü shak kü la-i shouphen wong shuohtepih, hatü mepaiyao am kü ma 
neshahühen.  
20Shejoongpa, mang laanghathüi amphong kü bangpü nangkü mongte-ong, 
shejao vangsholei ammei men nyangei nyupü kü mongongtuh” shei eteke.  

Jisu Mongongnyüke 
(Mt. 11:25–27; 13:16–17) 

21Hapa hepak kü-üng Jisui Laangha Daülangpü kü mongongei e, “Ngei nüng 
vihnyeih, Opa, kahdok vangsho Shembüpa; mehenangkü nüngi hathü dou 
kon kohpü hatü nahpülangpüthü kübü jolangtü aküngnaühathü kü shakei 
vamhüteke; hih, Opa, hayü nüngi mongpü nyuteke.  
22Opai ngei kü douthü peü lanei shuohteke; hatü Pa mü lenei Ha üpaiyao 
nenying, nevaijü Ha mü lenei hatü Ha-i büpa shakei vamhühen jepüba mü 
lenei üpaiyao Pa nenying.”  
23Hapheikü nanglomthü philei yaakei leitü büpai jomphong kü lomei e, 
“Ammi mehe ee, ha eepü mükthü moihiman!  
24Mehenangkü ngei am kü enyeih, thibü hatü ongthü longi amphongi mehe 
ee, ha eehüei nyupeih, shejao jomi ha ne-ee, hatü ammi mehe dan, ha 
danhüei nyupeih, shejao jomi ha nedan.”  

Meipü Samaria ami Shahlappü 

25Shan hük shahkung nyingbü hük Jisu kü dokhen yaong. “Nyuhbü, 
vanyangyem danghen shingvaishi ngei mehe dükhenang?” shei büpai phe.  
26Büpai büpa kü, “Shahkungnyülei mehe nyangei nyüpa? Nüngi halei mehe 
iepa?” shei e.  
27Büpai, “Nüngi Shembüpa, nüngei Kahvang kü nüngei mong kempai, nüngei 
laangha kempai, nüngei wong kempai, hatü nüngei mongdeih kempai; hatü 
nüngei chingyow kü laophü kü kei bamtuh” shei jangei e.  
28Büpai büpa kü, “Nüngi jiüpü shahnyok shuohteke, ha düktuh, shejema nüng 
yem nyuhen” shei e.  
29Shejao büpai laophü nying dahshakhü, hanangkü büpai Jisu kü, “Ngelei 
chingyowpa üpaang?” shei phe.  
30Jisui jangei e, “Shennyak hük Jerusalem leipü Jerikolei yiü, hatü büpai 
gühpathü pongei büpalei ashakviha peü aetlangtü khih mü bheitü mahng kei 
shükphongtü lüdai.  
31Shaang ngongpa hük hapa lem kü dai, hatü mechem büpai büpa eepa, 
büpai lebü lemei keüei lüdai.  

32Hapa keiha Levi am hük hapa shing ngoijü büpa eeyei lebü lemei keüei 
lüdai. 
33Shejao Samaria am hük yendai shingkü büpa yopailei pei, hatü büpai büpa 
eeyei mong nemei-i deih.  
34Büpai büpa touei heih-ei mainga-i phu, hatü yiü langtü makaw kü shateke. 
Hapheikü büpai laophülei gadu kü büpa uohütü shem hükei müei daiyei 
büpa kü jung.  
35Nyihphei büpai lop nyi ngaiyei shem shembü kü shuohtü, ‘Büpa kü jungtuh, 
hatü ngei nyokei leijü ammi mehe nyeinya tük, ha kü ngei shemphahen’ shei 
e.  
36Hathü jem khongkü gühpathülei lakei shüpü shennyakei chingyowpayü üpa 
khih shei nüngi deihnyüke?”  
37“Büpa kü phahji hupü shennyak” shei büpai e. Jisui büpa kü, “Daiyei 
hapakei düktuh” shei e.  

Jisui Martha hatü Mary Nyi Thümpü 

38Shaang jomphong lemei daiyei nyushingkü büpa ching hükei pei, halei 
Martha shei menpü nyüha hüki jomei shemei büpa ngoihü.  
39Mary shei menpü pinnyülei chenaüi Shembüpalei la tüngei uotü büpai 
ejapü bangei nyu.  
40Shejao Martha payü dou longi nyupü nangkü nang nekoh-i nyu; hanangkü 
pinnyü heih-ei büpa kü, “Shembüpa, naüpeüi dou kemei ngei kü mon dükhen 
tuhphongtü nyudaipü nüngi ne-eenyu je? Ngei kü sheühhen eyeishuoh” shei 
e.  
41Shejao Shembüpai pinnyü kü e, “Martha, Martha, nüngü dou longi nyupü 
nangkü mongshangei nang nekongi nyunyüke;  
42shejao dou hük mon nanyüke. Mary-i meipüba hean jehahteke, hatü ha 
pinnyü leipü neyahlanghen.”  

Luk 11 

Phophen Jung Nyuhpü 
(Mt. 6:9–13; 7:7–11) 

1Nyih hük Jisu shing hükei phopei nyu, hatü büpai phoppü dohpheikü 
büpalei nanglomthü khongkü hüki büpa kü, “Shembüpa, Johani büpalei 
nanglomthü kü nyuhpükei hamphong kao phophen nyuhshih” shei e. 
2Büpai jomphong kü e, “Opa, nüngei men daülangpü vaituh. Nüngei 
ongching peikei.  
3Nyihjeih hahying nyih ieyei ham kü yahshihma.  
4Ham khüei mang thahpüthü kü hami mang tükshuohpükei hamei mang 
tükshihma, hatü dokpülei ham temühü.”  
5Hapheikü büpai jomphong kü e, “Lappü hüki amphong khongkü hüki 
küphülei shemei nyak jiam kü heih-ei büpa kü, ‘Mongjem, ngei kü aan jem 
lushih;  
6mehenangkü ngelei küphü hük ngoiyei nyüke, hatü ngei büpa kü ühhen 
meheyao neshiü’ shei eshuohjü,  
7büpai shem mongeipü jangei, ‘Ngei kü tebaokkei, sha küptükteke, hatü 
hapeüthü peü shidaiteke; ngei paoei nüng kü meheyao neshuoh-aok-ü’ shei 
enyüke. 
8Ngei am kü enyeih, mongjem vaipai shei büpai paoei büpa kü meheyao 
neshuohjao büpai nyeanpü nangkü büpa paoei mehe büpai na ha shuohhen.”  
9Hanangkü ngei am kü enyeih: Yütuh, hatü ha am kü shuohhen; yemtuh, 
hatü ha ammi danghen; kaongtuh, hatü ha am kü apphahen. 
10Mehenangkü yüpü peüi dangnyeih, hatü yempü peüi dangnyeih, hatü 
kaongpüthü peü kü apshuohnyeih.  
11Am pathü üpai laophülei hapeüi nyah yüjü büpa kü biü jeiyei shuohhen?  
12Nevaijü büpai ati yüjü büpa kü yiüjikaungkang shuohhen? 
13Amphong shennyakten vaijao laophülei hapeüthü kü thintho meipü 
shuohhen nyingjema, ammei vangsho leipü Pa-i büpa kü yüpüthü kü meshük 
nyeinya shuohhenang!  

Jisu hatü Beelzebul 
(Mt. 12:22–30; Mk. 3:20–27) 

14Shah ne-eaokbenüng mang laangha hük Jisui changtük. Mechem mang 
laangha vamdaipa, shah ne-e-i nyupü shennyaki shah e, hatü khongnyüi 
thama.  
15Shejao jomphong hanei-i, “Kahshihlei vanglem lembü Beelzebul homei 
büpai mang laangha changnyeih” shei e. 
16Lebüthüi büpa kü dokei vangsho leipü nyangeihepü nedoh-i yüteke. 
17Shejao jomi mehe deih ha büpai nyingei jomphong kü, “Ongching hüki 
laophü khüei hanjema bendainyeih, hatü shem hük laophü khüei hanjema 
dodainyeih.  
18Hapakei Satanao laophü khüei hanjema, mekei etü büpalei ongching 
yaongaokhen? Ngei Beelzebul homei mang laangha changpeih shei ammi epü 
nangkü ngei ha enyeih.  
19Shaang ngei Beelzebul homei mang laangha changjema, üpa homei am phei 
müpüthüi jom changtüknya? Hanangkü am phei müpüthüi ammei 
shahphenbü vaihen.  
20Shejao ngei Kahvangei ngani mang laanghathü changtükjema, Kahvang 
ongching am touei peiteke.  
21Mechem wong kohpü shennyaki lahhilaong changshi notü shem 
yomhenshang, büpalei mopthü yangei tuhnyüke.  
22Shejao mechem büpa mao wong kohpübai büpa neühen, büpai büpalei 
lahhilaong yah-ei lüdainyeih hatü büpalei mop-ao hanei lüdainyeih.  
23Üpa ngei mü nenyu ngei khüei nyüke, hatü üpa ngei mü nethai, 
haitüknyeih” shei e.  

Mang Laangha Nyokei Leipü 
(Mt. 12:43–45) 

24“Mechem shennyak hük leipü mang laangha vamei daihen, büpa yung 
neshiüpü kahmükei nyiumei shing yemei longteinyeih, shejao meheyao 

nedangi büpai, ‘Ngei vamei lüdaipü shemei-üng nyokei leihen hih’ shei 
enyeih.  
25Mechem büpa nyokei leihen, nyüp maotüktü shüpeikengtüktü eenyüke.  
26Hapheikü büpa daiyei büpa mao nemeipü laangha nyet müei leinyeih, hatü 
jom shüei halei nyunyeih; hatü hapa shennyakei laphenü shongpü mü 
pheishi-üng nemeipüba leidainyeih.”  

Hingshangpü Mongong 

27Mechem Jisui ha eyei nyupa, khong leipü nyüha hük ngeü vamei büpa kü, 
“Nüng kopü naü uoshing hatü nüngi yingpü amma moihimantuh” shei e.  
28Shejao büpai, “Üami Kahvangei shah danei düknya, hathüang moihiman!” 
shei e.  

Yashanyale Yüpü 
(Mt. 12:38–42) 

29Mechem khongnyü nyeinya daei leipa, büpai, “Hapayü nemeipü denhivan; 
hapai yashanyalepü yünyüke, shejao Jonah homei nyangeihepü mü lenei 
mehe nyangeihepüyao neshuohpih. 
30Mehenangkü Jonah-i Nineveh kü nyangeihepü leipü keiha Shennyak Hayao 
hapa den kü nyangeihepü vaihen.  
31Sheba leipü onglanyüi shahphenpü nyih hapa denhivan shennyakthü khüei 
yaonghen hatü jom nyonghühen; mehenangkü pinnyüi kahdok dohpü leipü 
Solomonei kihikon kü banghen peipeih, hatü veituh, Solomon mao longpü 
lemhük hatouei nyüke.  
32Nineveh nanglakthüi shahphenpü nyih hapa denhivan khüei yaonghen hatü 
nyongtükhen; mehenangkü Jonah-i chongvenpü kü jomi mong lep, hatü 
veituh, Jonah mao longpü lemhük hatouei nyüke” shei e.  

Büm kü Vangngai 
(Mt. 5:15; 6:22–23) 

33Üpaiyao awdük jaktü mühdow mongei netuhnyih, shejao mongei shüpü 
peüi vangngai eehen shingvaishi awdük ngenshingei ngenei tuhnyeih.  

34Nüngei mükü nüngei büm kü awdük. Nüngei mük meishi nyujema, nüngei 
büm kü vangngai-i maei nyüke; shejao ha meishi nenyujema, nüngei bümü 
shangmangi maei nyüke.  
35Hanangkü vangngaiyü shangmang leidaimangkü nüng kenhingtuh.  
36Hanangkü nüngei büm vangngai-i maei nyujema, hatü mepa shingao 
shangmang kü nenyujema, awdük vangngai-i nüng kü khangpükei chemjalak 
kü vangngai leidaihen.  

Jisui Pharisee hatü Shahkung Nyuhbüthü Nyonghüpü 
(Mt. 23:1–36; Mk. 12:38–40) 

37Mechem büpa shah eyei nyupa, Pharisee am hüki büpa mü hahyinghen 
büpa kü nyük; hanangkü büpa daiyei nükdü touei uo. 
38Bhaong hahshekü büpai lak nehühpü eeyei hapa Pharisee shennyaki thama.  
39Hahepak kü Shembüpai büpa kü, “Shaang am Pharisee amü nükshung pati 
shakdok mon daünyüke, shejao mongeiyü hahnempü, hatü mangi maei 
nyüke.  
40Amphong ngapathü! Shakdok lingpübai mongao nelingangpü je?  
41Hanangkü mongei mehe nyu, ha taopathü kü shuohtuh, hatü lemphü 
daüdaihen” shei e.  
42Shejao am Pharisee am onyükei! Mehenangkü ammi chühüng hatü chünem 
hatü lebü phenlakthü peü yah-ei ankhong shuohnyüke, shejao ammi 
shahhing hatü Kahvang bampü yakphongnyüke. Ammi shongpü netuhphongi 
shompü dükhen vaipeih.  
43Am Pharisee am onyükei! Mehenangkü ammi Sinagoglei dhüm kohpü 
uoshing kü uohünyüke, hatü bhei leihshing peüei mih-i selam 
shihhahhünyüke.  
44Am onyükei! Mehenangkü amphongü joshi nyupü mahngchong leangke; 
shennyakthüi nenyingi ha shangkü kamnyüke.  
45Shahkung nyuhbü hüki büpa kü, “Nyuhbü, mechem nüngi hathü 
ehenshang, nüngi hamphong kao naamei enyüke” shei e.  

46Jisui büpa kü e, “Amphong shahkung nyuhbüthü, amphongao onyükei! 
Mehenangkü ammi nanglakthü kü neko-aokhen mü hanggovih kohünyüke, 
hatü ammi jom kü lakjaang hükiyao noei nesheühnyu. 
47Amphong onyükei! Mehenangkü ammi ammei bühipathüi jütükpü 
thibüthülei mahngchong lingnyüke.  
48Hanangkü ammei bühipathüi dükpü douthü kü ammi denpü shuohnyüke, 
hatü ha jiüpükei yahnyüke; mehenangkü jomi jü, ammi mahngchong 
lingnyüke 
49Hanangkü Kahvangi büpalei kihikoni, ‘Ngei jom touei thibüthü hatü 
phongshanthü shomhen, jomi hathü hanei jühen hatü shüveihen’ shei eteke; 
50shejüang kahdoknyü linghinüng thibüthülei iy yenhüpü kemei hapa 
denhivan kü yühen;  
51Abelei iy kübü moidü hi Daülangpü Shing nyi aa kü jüpü Zekhariah 
thahshi. Hih, ngei am kü enyeih, hapa denhivan kü ha yühen.  
52Am shahkung nyuhbüthü onyükei! Mehenangkü ammi nyingpühingpü sabi 
yah-ei lüdai; am nyingiyao neshü, mih shühenthü kao ammi bangtük.”  
53Mechem büpa haleipü vamei daipa, shahkung nyuhbüthü hatü Pharisee ami 
büpa kü nemei-i khühen, douthü longi kü dokei veihen pang,  
54büpai epü lemhük kü nongshi büpa yephen danei nyu.  

Luk 12 

Akhümmong-üm Khüei Epü 
(Mt. 10:26–27) 

1Mechem shennyak khongnyü longi hüki hük mü shoupteihen mü thaijapa, 
büpai shongei büpalei nanglomthü kü e, “Amphongi Pharisee amei daw kü 
lituh, hapa lappü, jomei akhümmong-üm.  
2Shakei nevamhen mü meheyao küpei neshiü, hatü nenyinghen mü meheyao 
joshi neshiü.  
3Hanangkü mehe ammi vangnyak kü e, ha vangngailei danhen, hatü mehe 
ammi sha küptü etei ha shem adokei lenhen.”  

Üpa kü Nyemhen? 
(Mt. 10:28–31) 

4“Ngei am kü enyeih, ngelei mongjempathü, üami büm jütü ha mü lenei 
meheyao nedükaok, hathü kü tenyem.  
5Shejao üpa kü nyemhen, ha ngei shahvüng shuohnyeih: Üpai jüpheikü molo 
awlei deishihhen wong nyu, büpa kü nyemtuh. Hih, ngei am kü enyeih, büpa 
kü nyemtuh!  
6Poisa nyi kü ajekha nga neyunyu je? Shejao hathü khongkü hükao Kahvang 
touei betükei neshiü.  
7Nüngei shangjing kübü sho kuk kemei ietüktü nyüke. Am tenyem; ajekha 
mao amphong-üng nyeinya douvang hih.”  
8Shao ngei am kü enyeih, üami mih touei ngaihe-i ngei nyinghenshang, 
Shennyak Ha-iyao Kahvangei vangsho phongshanthü toumü büpa 
nyinghühen;  
9shejao üami mih touei ngei nelahhen, büpa kao Kahvangei vangsho 
phongshanthü touei nelahhen,  
10hatü üpai Shennyak Ha khüei shah ehenshang büpa kü mang tükhen, shejao 
üpai Laangha Daülangpü khüei ten ehenshang, mang netükhen.  
11Mechem jomi am Sinagoglei, vanglem lembüthü hatü wong nopüthü touei 
müei deihenshang, am yanghen nangkü mekei ehen, mehe ehen shei 
mongteshang;  
12mehenangkü hapa hepak kü-üng ammi mehe ehen Laangha Daülangpai 
nyuhphahen.  

Nelipü Shemmeipai Shahlappü 

13Khongnyü leipü hanei ami büpa kü, “Nyuhbü, ham shemei mükjüp ngei kü 
haneishuoh shei ojei kü etükkütuh” shei e.  
14Shejao büpai büpa kü, “Mongjem, am shak kü shahphenbü, nevaijü 
shahphen ehen ngei üpai jeyei tuhpa?” shei e.  

15Shao büpai jomphong kü, “Lituh! Maong nyeipü lemphü kübü am yanei 
nyutuh; mehenangkü mop changshi nyupai shennyak hük yangnyu 
nenyunyih” shei e.  
16Hapheikü büpai jomphong kü shahlap hük e: “Shemmeipa hükei kahdok kü 
hahying changshi vam.  
17Büpai laophü nyingi, ‘Ngei mehe dükhenang? Mehenangkü ngei hahying 
tuhhen shing neshiü’ shei deih. 
18Hahepak kü büpai, ‘Ngei ngelei puong bentüktü longshi veshah, hatü halei 
ngei ngelei hahying hatü doumongthü tuhshah,’  
19hatü ngei ngelei laangha kü, ‘Laangha, bong longi shingvaishi mop 
changshi tuh-ei nyüke; nyiumeituh, hahtuh, yingtuh hatü mongongtuh’ ” shei 
e.  
20Shejao Kahvangi büpa kü, “Nüng ngapa! sheya-üng nüngei yangnyu nüng 
kübü yülanghen. Hahepak kü nüngi laophü tempü üpa shing vaihen?  
21Hanangkü laophü shing mop yowtü Kahvang touei shemmei neleipüthü 
hapakei nyuhen” shei e.  

Mongteshang 
(Mt. 6:25–34) 

22Hapheikü Jisui büpalei nanglomthü kü e, “Hanangkü ngei am kü enyeih, 
ammi ammei yangnyu shingvaishi mehe hahhen nevaijü mehe owhen shei 
mongteshang.  
23Mehenangkü yangnyu-ü hahying mü nyeipeih, hatü yembümü owhiai mü 
longpeih.  
24Ashapathü kü veihümao; jomi nesheinyu nevaijü nevetnyu hatü jom puong 
neshiü, shejao Kahvangi jom haümnyeih. Amphongü hathü ouhathü mü 
meshük douvangang!  
25Am mongshangpai shei ammei yangnyu hantet kü ghonda hükao üei 
aokhüla?  

26Shejema ammi hapa keipü maanpü dou dangkao nedükaokjema ha mü 
lendaipü dou nangkü mehekei mongshangnya?  
27Yangkheihchüthü mekei longnya deih-ei dangtuh: Jomi dou nedüknyu hatü 
vi nephawnyu, shejao ngei am kü enyeih, Solomoni büpalei 
müknyinshekhang peü kü hathü khongkü hük kei dangkao ow ne-owangpih.  
28Shejao shinnyih nyutü ngenyih aw kü noei jaktükhen thüng kü Kahvangi 
hapakei owhüpü shejema, büpai meshük nyeishi am kü owhühen– amphong 
maani mon vaipüthü!  
29Mehe hahhen, mehe yinghen shei deihpai mongshangei teshüktei. 
30Mehenangkü hapayü kahdoknyü jatthüi hathü pheikü shükteinyüke, hatü 
ammei Pa-i ammi hathü napü nyingei nyüke.  
31Haleimeyü büpalei ongching nangkü shükteituh, hatü hathü peü am kü 
yahphahen.”  
32Am tenyem, miha khong; mehenangkü am kü ongching shuohhenü ammei 
Pa-i mongpü dou hih.  
33Ammei mopthü yutü taopathü kü shuohtüktuh. Ammi laophü shing chang 
neleibenüng loptuw linghahtuh, gühpa yopailei nepei, thepi nehahpü 
vangsholei mechemao nemahnemenhen mop jaotuh.  
34Mehenangkü melei nüngei mop nyu, halei nüngei mongao nyuhen.  

Mükpaonathapü Chongphobü 

35“Dou dükhen temtüktü nyutuh, awdük jakei tuhtuh.  
36Amphongü laophülei shembü yiükjing mo leipü leiyei sha kü khunghinüng 
sha aphen danpükei nyutuh.  
37Shembü nyokei leishingkü mükpaonathaei nyupü chongphobüthü 
moihiman; hingmei ngei am kü enyeih, büpai laophülei shüngshep wonghen, 
hatü jomphong ühyinghen uohühen, hatü büpai jomphong kü 
nemnoshuohhen.  

38Büpa nyak jiam kü leijao, pibom kü leijao mükpaonathaei nyupü 
chongphobüthü moihiman.”  
39“Shejao ha nyingtuh: shem shembüi paoh mepa hepak kü gühpa peihen 
nyinglang meyü büpai yomei nyuhah shepeih hatü shem nebenhühen 
vaipeih.  
40Amphongao temei nyutuh; mehenangkü ammi nedeihpü hepak kü 
Shennyak Ha yiükahen.”  

Hinglempü hatü Hingnelempü Chongphobü 
(Mt. 24:45–51) 

41“Shembüpa, nüngi hapa shahlapü hamphong shing enyu hi peü shing 
enya?” shei Peteri phe.  
42Jisui e, “Laophülei shembüi büpalei aathü kü hepak jiüshi jomphong kü 
hanpü hahying shuohhen dousho hanhen mü hingshangpü hatü kon kohpü 
kheipa üpa nyüpa? 
43Laophülei shembü leiyei ngoishingkü dou dükei nyupü chongphobü-ü 
moihiman.  
44Hingmei ngei am kü enyeih, büpai hapa shennyak büpalei mop shangkü 
khei vaiyei tuhhen.  
45Shejao hapa chongphobüi, ‘Ngelei shembü pheishi leikahen’ shei etü lebü 
chongphobüthü, nyüha, baha kü üpei pangjema, hatü hah-ei yingei yiüi 
chokjema,  
46hapa chongphobülei shembü büpai nedeihpü kü, hatü nenyingpü hepak kü 
nyokei leihen, hatü büpa khih mü dehtükhen hatü hingnelempüthü mü 
tuhhen.”  
47“Hapa chongphobüi büpalei shembüi mehe nanya, ha nyingtükphei kü 
büpai ha netem hatü napükei nedükjema, büpa kü longi üpei hanghihühen.  
48Shejao chongphobü üpai shembüi napü nenying shejao bheihahhen mü 
lemhük dük, büpa kü maani bheihen. Üpa kü nyeishi shuoh, büpa leipü 

nyeishi yühen; hatü üpa kü maani nyeishi shuoh, büpa leipü longi nyeinya 
yühen.”  

Jisui Baong Hanpü Vamhüpü 
(Mt. 10:34–36) 

49“Ngei kahdoknyü kü aw vamhühen peipeih, hatü ha bahdaitü nyulangmeyü 
meshük meihen shepa!  
50Shejao ngei baptükpü hüki baptükhen nyüpeih, hatü ha mangpeih thahshi 
ngei meshük shangpongnya!  
51Ngei kahdoknyülei chingmei koei peipeih shei ammi deihnyu je? Nevai, 
ngei am kü enyeih, hanteipanteipü!  
52Shaang mü leitü shemong hük kü pa nga nyujü hüki hük khühen; jemi nyi 
khüei, hatü nyi-i jem khüei yaonghen.  
53Jom hanteihen, pa-i ha khüei, hatü hapeüi pa khüei, nyüi yiükha khüei, 
hatü yiükhai nyü khüei, chenyei-i cheli khüei, cheli-i chenyei khüei 
yaonghen.”  

Hepak Vangpan Nyinghen Nang 
(Mt. 16:2–3) 

54Büpai khongnyü kao eteke, “Mechem amphongi heshü philei phum vamei 
eehenshang, ammi lomi, ‘Vang keikahen khih’ shei enyüke, hatü hapakei 
vamnyüke.  
55Shao mechem ammi apsha vanglük lükei eehen, ‘Longi shaamkahen khih’ 
shei enyüke, hatü hapakei vamnyüke.  
56Am akhümmong-ümthü! Ammi kahdok hatü phumshang kü veiyei 
baihivang nemeihen meihen tetnyüke, shejao mekei etü hapa denhivan hepak 
netet-aoknya?”  

Nüng mü Khüpüba mü Chingmei 
(Mt. 5:25–26) 

57Ammi laophü shing mehe jiü, ha shahphen mehekei neyahnya? 
58Mechem nüngi khetpü mü shahphenbü touei daihen, nüngi lemei chingmei 
lingdaihen khetuh, hei nevaijema nüng shahphenbü touei deihen, hatü 

shahphenbüi nüng lakchongbü kü shuohhen, hatü büpai nüng khoklatei 
küphen.  
59Ngei nüng kü enyeih, nüngei mopnyü mopha kemei bomei mangshuoh 
thahshi nüng halei küpshi nyuhen.  

Luk 13 

Mong Leptuh Nevaijü Mahhen 

1Shaang hatouei hapa hepak kü nyupü hanei ami Jisu kü Galil amei iy Pilati 
jakpü moila kü vukpü jung ejateke.  
2Jisui jomphong kü, “Hathü Galil ami hapakei ponghahpü nangkü lebü Galil 
am mü jomphong nyeinya mangthü shei ammi deihnyu je?  
3Ngei am kü enyeih, nevai! Shejao amphong mong nelepjema ammao hapakei 
mahhen.  
4Nevaijü Siloam shangdü laamshingkü mahpü jom anpüshetü Jerusalemei 
nyupü lebüthü mü nyeishi pungpükei ammi deihnyu je?  
5Ngei am kü enyeih, nevai! Shejao amphong mong nelepjema amphongao 
hapakei mahhen” shei e.  
6Hapheikü büpai ha shahlap eteke: “Shennyak hük nyalingngupai kahlei 
adhapü sheishi nyu, hatü büpai betjük yemei heih, shejao hükao nedang.  
7Hanangkü büpai nyalingngupai kah lingbü kü, ‘Bong jem thahshi ngei hapa 
adhapü kübü betjük yemei peihampeih, shejao hükao nedangang. Ha 
agtüktuh! Mehekei kahdok shing yah-ei tuhhen?’ shei e. 
8Shejao büpai, ‘Longpüba, shao bong hük shing tuhphongtuh; ngei ha shinei 
kahdok shoei kahcheü shih-ei tuhshah.  
9Ngüvang hapai betjük jükküjema meitei, nejükjema agtükhen’ shei jangei 
eteke.”  

Jisui Lakhopü Nyüha Hük Meihüpü 

10Shaang büpa Sabbath kü Sinagog hükei nyuh-ei nyu.  



2262 

 

 
   Daülangpü Laihing 

© 2005, Bible Society of India. 
 

 
 

 

11Hahepak kü bong anpüshet thahshi lakhohüpü mang laangha kohtü nyüha 
hük pei. Pinnyü kaokdaitü lanei neyangaoki nyu.  
12Mechem Jisui pinnyü eepa, büpai pinnyü kü nyüktü, “Nyüha, nüng tüngpü 
kübü meitüknyeih” shei e.  
13Mechem büpai pinnyü kü laki shüngpa, ngangahük kü pinnyü lanei yaong, 
hatü Kahvang menvih.  
14Shejao Sinagog mübüi Jisui Sabbath nyih meihüpü nangkü mongshih-ei 
khongkü, “Dou dükhen nyih vok nyüpeih, hathü nyih kü peiyei meihütuh, 
shejao Sabbath nyih nevai-i” shei nedoh-i eteke.  
15Shejao Shembüpai büpa kü, “Am akhümmong-ümthü! Am peüi Sabbath 
nyih yung yinghen shingvaishi khaok leipü mohoh hatü gadu sheyei 
nedeinyu je?  
16Shejema hapa nyüha, Abrahamei yiükha, kahshih-i bong anpüshet thahshi 
shashi tuhpü kübü Sabbath nyih pinnyü laiyei nedeishihhen je?” shei e.  
17Mechem büpai ha epa, büpa khüpüthü peü veü dang, shejao khongnyü 
kempai büpai dükpü yashanpü douthü kü mongong.  

Haoyang Vangi Shahlappü 
(Mt. 13:31–32; Mk. 4:30–32) 

18Hanangkü büpai e, “Kahvang ongchingü mehe leangke? Hatü mehe kü hapa 
sheteiphenhen?  
19Hapayü hanei ami haoyang vang yah-ei laophülei pemongei sheipü leshi 
nyüke; ha longei pü hük lei, hatü shangouthüi hapalei kaothü kü jep ling.”  

Daw-i Shahlappü 
(Mt. 13:33) 

20Hapheikü shao büpai e, “Mepa kü ngei Kahvang ongching 
sheteiphenhenang?  
21Hapayü nyüha hüki daw yah-ei atta aan kü ha mangpaai thahshi vukpü 
leangke.”  

Shaden Shawshippü 
(Mt. 7:13–14, 21–23) 

22Jisui jila hatü ching hük pheikü hük shei Jerusalemei leilem kü nyuh-ei dai.  
23Hanei ami büpa kü, “Shembüpa, maani mon yemleihen je?” shei phe. Büpai 
jomphong kü jang,  
24“Shaden shawshippülei shühen nyakeikentuh; mehenangkü longshi shing, 
ngei am kü enyeih, shününg khehen shejao ne-aokpih.  
25Shem shembüi yaongei sha küplang pheikü amphong chingshelei yaongtü 
sha kü khungei, ‘Shembüpa, ham kao apshih’ shei ejü büpai am kü jangei, 
‘Amphong meleipü peipa ngei nenying’ shei ephahen.  
26Hahepak kü ammi, ‘Hami nüng mü hah-ei yingei nyuhampeih, hatü nüngi 
hamei chingyangshongei nyuhhampeih’ shei enüng chongpanghen.  
27Shejao büpai, ‘Am meleipü peipa ngei nenying; ngei toueipü lüdaituh, 
amphong ten dükpüthü!’ shei ehen.”  
28Mechem ammi Abraham, Isak hatü Jakob hatü thibüthü peü Kahvang 
ongchingei eehenshang halei theppü hatü bha vükpü nyuhen, hatü am noei 
shüktükhen.  
29Hahepak kü nanglakthü heong heshü, apsha pehe leipü peiyei Kahvang 
ongching kü hahyinghen.  
30Shaang üam shomnya, jom-ang shongpü vaihen, shaang üam shongpü 
vainya, jom-ang shompü vaihen.  

Jerusalem kü Youngpü 
(Mt. 23:37–39) 

31Hahepak kü-üng Pharisee am hanei peiyei, “Haleipü lüdaituh; mehenangkü 
Herodi nüng jühenja” shei büpa kü e.  
32Büpai jomphong kü, “Amphong daiyei ha mahu kü etuh, ‘Ngei shinnyih 
hatü ngenyih mang laangha changhen, hatü tüngpü meihühen, hatü nyih 
jempabü kü ngei ngelei dou temhen.  
33Shejao shinnyih, ngenyih hatü hingnyih ngei leipü lemei nyuhen; 
mehenangkü thibü hük Jerusalem mü lenei lebü haolei jühen neaok’ ” shei 
eteke.  

34“Oh Jerusalem, Jerusalem, thibüthü jüpü hatü halei shompüthü kü yaongi 
shükei jüpü chingnyü! Meshükpa ngei ounyüi ouhathü pinnyülei yang 
phangei thaiyei tuhpükei ammei hapeüthü thaiyei tuhhen kenpa, shejao 
ammi ha nemong!  
35Veituh, ammei shem am kü lavüngtoiyei tuhphünyeih. Ngei am kü enyeih, 
‘Shembüpalei men kü peipüba moihiman’ shei ehen hepak mangngoi thahshi 
ammi ngei ne-eepih.”  

Luk 14 

Jisui Tüngpü Shennyak Hük Meihüpü 

1Chem Jisui Pharisee am mübü hükei shemei Sabbath nyih hahyinghen dai, 
hatü jomi büpa kü mük shahshi veiyei nyu.  
2Hatouei büpa shelei lakhila poukei tüngpü shennyak hük Jisu touei pei.  
3Jisui Pharisee hatü shahkung nyuhbüthü kü, “Sabbath nyih shennyakthü 
tüngpü meihühen shahkungi mongpü vaila?” shei phe.  
4Shejao jomphong jek neshei. Hanangkü Jisui büpa kü laki düktü meitük hatü 
leitük.  
5Hahepak kü büpai jomphong kü, “Amphong khongkü naü hük nevaijü 
mohohbaong hük nyupü Sabbath nyih yungkukei vüei chongküjü ammi 
shüshülangi büpa tukei anüla?” shei phe,  
6hatü jomi ha kü meheyao shahnyok neshuoh-aok.  

Maanpü Leiyei Nenteiaokpü 

7Peipü yenthüi dhüm kohpü meipü uoshing jeyei uopü eeyei büpai jomphong 
kü shahlap hük e.  
8“Mechem hanei ami am kü yiükjing molei nyükphahenshang, dhüm kohpü 
uoshingei te-uo; üpai nying, am mao nyeinya longpü am mo shembüi nyükei 
nyuhen aokpeih,  

9hatü anjiphen nyükpü mo shembü heih-ei nüng kü, ‘Nüng uopü uoshing 
hapa shennyak kü shuohtuh’ shei ephüjü nüng veüyaki yaongei daiyei 
phangpa uoshing kü uohen.  
10Shejao mechem nüng kü nyükhenshang, daiyei peü mü phangpa uoshing kü 
uotuh, shejüang nüngei mo shembü peiyei büpai nüng kü, ‘Mongjem, uoshing 
shaopülei aongkei’ shei ejü nüng mü nükdülei uopüthü peü touei nüng dhüm 
kohshi uohen. 
11Mehenangkü üami laophü nyingi longpü leinya, maanpü leidaihen, hatü 
üami laophü nyingi maanpü leinya, longpü leihen.”  
12Büpai büpa kü nyükpüba kao eteke: “Mechem nüngi hahyinghen 
nyükhenshang, nüngi nüngei küphüthü, jeihinaüthü, shem am nevaijü 
shemmei chingyowthü kü tenyük. Nüngi hapakei nyükjema, jomiyao nüng kü 
hapakei nyükhen hatü jomi nüng kü ha shemphahen.  
13Shejao mechem nüngi mo hük ühhen, taopathü, lakholana, hatü 
mükphüngpathü nyüktuh.  
14Nüng moihimanhen; mehenangkü jomi nüng kü nyokei neshemphahen; 
mehenangkü daülangpüthü yangei leishingkü nüng kü ha shemphahen.”  

Mo Longpü Hüki Shahlappü 
(Mt. 22:1–10) 

15Hahyinghen peipü yen hüki ha danei büpa kü, “Kahvang ongching kü 
hahyinghen moihiman!” shei e.  
16Hahepak kü Jisui büpa kü, “Hanei ami hahyinghen longi nyük.  
17Hahyinghen hepak kü büpai nyükpüthü touei büpalei chongphobü shomei, 
‘Peikütuh, lemphü temteke’ shei ehen shom.  
18Shejao jom peüi aihük mü keülem linghen pang. Shongpübai büpa kü, ‘Ngei 
kahdok hük shakpeih, ngei ha kü veinüng daihen khih; ngei kü mongtemang’ 
shei e.  
19Lebü hüki, ‘Ngei mohohbaong jora nga shakpeih, ngei hathü dokei veihen 
daihen khih; ngei kü mongtemang’ shei e.  

20Lebü hüki, ‘Ngei shaang-üng shem yemei tempeih, hanangkü ngei nepeiaok-
ü’ shei e.  
21Hanangkü chongphobü nyokei leiyei shembü kü ha shahom aokteke. 
Hahepak kü shem shembüi mongshih-ei büpa chongphobü kü, ‘Chingshong 
hatü lemnyüshong peüei daituh, hatü haleipü taopathü, lakkholano, 
mükphüngpathü müei leikei’ ” shei e.  
22Chongphobüi, “Longpüba, nüngi mehe e, ha düktepih, hatü shao-üng shing 
aoei nyüke” shei e.  
23Hahepak kü shembüi chongphobü kü, “Lemnyüshong peüei daiyei 
shennyakthü nyükei leikei, shejüang ngelei shem mahen khih.  
24Mehenangkü ngei am kü enyeih, ngei thongpüthü üpaiyao ngei tempü 
hahying nehahhen” shei e.  

Nanglom Hük Leihen Laphen 
(Mt. 10:37–38) 

25Shaang khongnyü longpü büpa mü daiyei nyu; hatü büpai yaakei leiyei 
jomphong kü e,  
26“Üpai ngei touei peinya, büpai laophü pa, nyü, nyüha hapeüthü, jeihinaü 
nyahinaüthü, hatü laophülei yangnyu kü bampü kü nyeishi ngei kü 
nebamjema, büpa ngelei nanglak vainüng neaok.  
27Üpai shophang paitü ngei phei nemü ngelei nanglom vainüng neaok.  
28Amphong khongkü üpai shangdü vehen deihtü hapa temaoküla shei uotü 
bhei itei neveinya?  
29Hei nevaijema, büpai chongnyiam lingtü ha netemaokjema, ha eepü peüi 
büpa kü yaüei,  
30‘Hapa shennyakü vehen pangtü netemaokpü khih’ shei ehen.”  
31Nevaijü üpa ongpai lebü ong hük mü hokhen daiyei büpa mü nyupü veshan 
haja ani büpa khüei peipü veshan haja kukha mü ne-aokhen hi aokhen shei 
uotü deih-ei neveinya?  

32Büpai neaokükhih shei deihjema, mih tailei nyushi lembü shomei chingmei 
linghen phenyüke. 
33Hanangkü ammi ammei mophimo kemei netuhphongjema amphong 
üpaiyao ngelei nanglom nelei-aokpih.  

Hüm Homei Shahlap 
(Mt. 5:13; Mk. 9:50) 

34“Hüm meiangpeih, shejao ha hüm kü hapalei vüngpü mahdaijema, mekei 
etü ha vünghühen?  
35Hayü kahcheü vaihenao nemei, nevaijü kahcheü shüngei tuhpü toueiyao 
nemei; hayü yaktükhen. Banghen dhaong nyupü peüi bangtuh!”  

Luk 15 

Mahdaipü Mi-i Shahlappü 
(Mt. 18:12–14) 

1Shaang lat thaibüthü hatü mangthü peü büpai epü banghen yopailei pei.  
2Pharisee hatü shahkung nyuhbüthüi langmaanei, “Hapa shennyaki mangthü 
yahnyüke hatü jom mü hahyingnyüke” shei e.  
3Hanangkü büpai jomphong kü hapa shahlap e:  
4“Amphong khongkü üpai mi kho hük angpü khongkü hük mahdaijü büalipü 
anpüshü jahpanei tuhphongtü mahdaipü hük mangdang thahshi yemnüng 
nedainya?  
5Mechem büpai ha danghenshang büpai bhagchongei paitü mongongnyüke,  
6hatü mechem büpa shemei leihenshang, büpai küphüthü hatü chingyowthü 
nyükei jomphong kü, ‘Ngei mü mongongtuh; mehenangkü ngei mahdaipü mi 
dangteke’ shei enyüke. 
7Hapakei ngei am kü enyeih, mong lephen nadang nevaipü daülangpü 
shennyak büalipüanpüshü leimeyü mechem mang shennyak hük mong lepei 
leihenshang vangsholei nyeinya mongongpü nyuhen.”  

Mahdaipü Poisa-i Shahlappü 

8“Nevaijü nyüha hüki lop an angpü kübü hük mahdaijü pinnyüi ha mangdang 
thahshi awdük jaktü shemnyüp maoei meishi neyemnyu je? 
9Mechem pinnyüi ha danghenshang, pinnyüi küphüthü hatü chingyowthü 
nyükei, ‘Ngei mü mongongtuh; mehenangkü ngei mahdaipü lop dangteke’ 
shei enyüke.  
10Hapakei ngei am kü enyeih, mang shennyak hük mong lepei leijü 
Kahvangei vangsho phongshanthü nyupü shingei mongong longpü nyüke.”  

Mahdaipü Yeshang Hüki Shahlappü 

11Jisui e: “Shennyak hükei ha yeshang nyi nyu.  
12Naü-eepai chepa kü, ‘Opa, ngei kü shuohhen mükjüp hean yahshih’ shei e. 
Hanangkü büpai cheihinaü nyi aa kü mükjüp hanei shuoh.  
13Nyih maani angpheikü naü-eepai büpai angpü peü yah-ei tailu kahdokei 
dai, hatü mechem halei büpai nebahnevai-i lemphü kemtükpa, hapa 
kahmükei mangpü shaühile hük pei, hatü büpa taoei sha.  
14Mechem büpai angpü lemphü kemdaipa, hapa kahmük kü münghishaü 
mangpü hük pei, hatü büpa meheyao neshiüi lei.  
15Hanangkü büpai daiyei hapa kahdokei nyupü bühü shennyak hük amei 
lathah-ei nyu, hatü büpai ook yomhen jomei kahlei büpa shanshih.  
16Büpai ooki hahpü kolüng shoup hahhüei deih, shejao üpaiyao büpa kü 
meheyao neshuoh.”  
17Shejao mechem büpa mong hüngei deihpa, büpai laophü nyingi e, “Opalei 
shemei nang shapüthüyü hahtao aoei nyüpeih, shejao ngeiyü hatouei aeipai 
dinyu khih!  
18Ngei layaongei opa touei leishah, hatü ngei büpa kü, ‘Opa, ngei vangsho 
hatü nüng khüei mang thahteke;  
19ngei sheyü nüngei ha shei nyükhen neshang; nüngei shemei lathahpüthü 
hük kei ngei tuhtuh’ shei ehen hih shei eteke.”  

20Hanangkü büpa layaongei chepa touei lei. Shejao büpa tailei nyushi-üng 
chepai büpa eeyei shinshangei deih, hatü büpa mokei heih-ei büpa kü khaaitü 
ju kü jüp.  
21Hahepak kü chehai büpa kü, “Opa, ngei vangsho hatü nüng khüei mang 
thahteke, ngei hajük kü nüngei ha shei nyükhen neshang” shei e. 
22Shejao chepai büpalei chongphobüthü kü, “Peü mü meipü bhagthuh deikei, 
hatü ha büpa kü thuh-eishuoh; büpalei lakjaang kü anguti shepeishuoh, hatü 
lathuh thuh-eishuoh,  
23hatü nitshüpü mohoh cheha deiyei jütuh, hatü jeni mo hah-ei 
mongongshah;  
24mehenangkü ngelei hapa hapeü didai-i nyuteke, hatü yangei leiteke; büpa 
mahdai-i nyuteke, hatü dangteke!” shei e. Hapheikü jomphong mo mohen 
pang.  
25Shaang cheha behepa kahlei shadaitü nyu, hatü mechem büpa aongei shem 
ngoipa, büpai kesho lokpü hatü opühupü ngeü dan. 
26Büpai chongphobü hük nyükei mehe vaipa shei phe.  
27“Anaü leiteke, hatü büpa meishi yangei leijapü nangkü ampai nitshüpü 
mohoh cheha jüteke” shei jangei e.  
28Hahepak kü büpa mongshih, hatü shem mongei shühen nemong. Hanangkü 
chepa vamei büpa kü khümei e.  
29Shejao büpai chepa kü, “Bangtuh, bong hajük ngei nüngei aa keiha dou 
dükei nyuhampeih, hatü ngei chemao nüngi epü nebangi nenyu; shejao nüngi 
yum cheha hükao ngelei küphüthü mü mo hahhen neshuoh.  
30Shejao mechem anhai nüngei mop kemei büm yupüthü mü hah-ei kemtüktü 
nyokei leiküpa, nüngi büpa kü nitshüpü mohoh cheha jüteke” shei e.  
31Hahepak kü chepai büpa kü, “Hapeü, nüngü düngei ngei mü nyüke, hatü 
ngei angpü peü nüngei khan.  

32Shejao jeni mo hah-ei mongongshah; mehenangkü nüngei naüpeü didai-i 
nyuteke, hatü yem leiteke; büpa mahdai-i nyuteke, shejao dangteke” shei e.  

Luk 16 

Nemeipü Kheibüi Shahlappü 

1Jisui büpalei nanglomthü kü e, “Chem shemmeipa hük nyu, hatü büpalei 
mop kü kheibü hük tuh. Hapa shemmeipai büpalei kheibü kü mop damnyüke 
shei eshuoh.  
2Hanangkü büpai kheibü kü nyükei, ‘Ngei nüng jung eyei danpeyü meheang? 
Nüngi mekei loklakei daipa, hapa meishi hengei yahkei, hajük kü nüngü 
ngelei mop kü kheibü nevai-aokpih’ shei e.  
3Hahepak kü kheibüi büpa nyingkü, ‘Ngei mehe dükhen; sheyü ngelei 
shembüi ngelei dousho kübü dohphahen khih? Ngei kahdok shohen wong 
neshiü, hatü yühahjaiyinghenao veüangke.  
4Ngei dou kübü dohdaijü mehe dükhen ngei nyingteke, shennyakthüi jomei 
shemei ngei kü nyükphahen’ shei ehahteke.”  
5Hanangkü büpai büpalei shembü kü hang shemhen nyupüthü nyük. Büpai 
shongpüba kü, “Nüngi ngelei shembü kü shemhen hang meshük nyüpa?” shei 
e.  
6“Olive mainga shong kho hük” shei büpai e. Büpai büpa kü, “Nüngi lahteipü 
lai ngaikei, hatü shülangi uotü pinyipüan nyangtuh” shei e.  
7Shao büpai lebü hük kü, “Nüngi ngelei shembü kü shemhen hang meshük 
nyüpa?” shei e. Büpai, “Hah dam kho hük” shei e. Büpai büpa kü, “Nüngi 
lahteipü lai ngaikei hatü shülangi uotü büali nyangtuh” shei e.  
8“Shahhing ne-epü kheibüi kon kohshi dükpü nangkü shembüi büpa kü vih-ei 
e; mehenangkü vangngai hathü leimeyü hapa den kübü hapeüthüi kon kohshi 
düknyüke.  
9Ngei am kü enyeih, ammi shahhing ne-epü kahdoknyü mopi mongjempathü 
yemtuh, hatü mechem ha kemdaihen, jomi nüng dohpü neshiüpü nyushingei 
müei daihen.”  

10Üami maanpü kü monglemaok, longpü kao monglemaokhen; hatü üami 
maanpü kü shahhing ne-e, longpü kao shahhing ne-ehen. 
11Shahhing ne-epü kahdoknyü mop noteipü kü nüng kü mongnelemjema, 
hingshangpü mop noteihen üpai nüng kü monglemhen?  
12Nüngi mih-ei mop noteipü kü shahhing ne-ejema, üpai nüng kü nüngei mop 
yahphahen?  
13Üpaiyao shembü nyi chongphohen neaok; büpai hük kü jiühithen, hatü 
hükpa kü bamhen; hük kü lanei chongphohen, hükpa yaktükhen. Nüngi 
Kahvang hatü mop nyiphen chongnepho-aok.  

Jisui Epü Shah Hanei 
(Mt. 11:12–13; 5:31–32; Mk. 10:11–12) 

14Pharisee am lop kü bampüthüi ha peü dan, hatü jomi büpa kü yaüei e.  
15Hanangkü büpai jomphong kü, “Ammi laophü nyingi mih touei 
dahshaknyüke, shejao Kahvangi ammei mong nyingnyeih; mehenangkü 
hangkui mehe douvang shei deih, hayü Kahvang touei jiühitbenüng” shei e.  
16Johan thahshi shahkungthü hatü thihivam shahthü baongteke; ha hepak 
kübü Kahvang ongching shahjangmei baongteke, hatü peüi halei aetteiyei 
shühen khenyüke.  
17Shejao shahkungei pinei nyupü hük nedhaümi peihlei meyü vangsho hatü 
kahdok peihdaihen.  
18Üpai laophülei nyüha mü yanei lebü nyüha mü shem yemhenshang, 
mükbongjuyung düknyüke, hatü üpai laophülei baha mü yandaipü nyüha mü 
shem yemhenshang mükbongjuyung düknyüke.  

Shemmeipa hatü Lazar 

19Chem shemmeipa hük manghmepü ow, hatü nyemin ashak owtü nyihjeih 
mo moei mongongshi nyu,  
20hatü büpalei peshadenei taopa hük Lazar shei mentü büm kü ma lüpei 
kohtü nyu.  

21Büpai shemmeipalei nükdü leipü vüjapü nükkuk hahhen ongyangei nyu, 
hatü shithü peiyei büpalei ma kü laiyei nyu.  
22Hapa taopa di, hatü vangsho phongshanthüi büpa Abraham mü nyuhen 
yah-ei anlang. Hapa shemmeipayao di hatü mahng vü.  
23Büpa hanghipü molo aw leipü büpai ngangei veishingkü tailei Abraham mü 
Lazar uoshi ee.  
24Büpai, “Opa Abraham, ngei kü phahjishih, Lazari yung kü büpalei lakjaangi 
hüngtü ngelei yei kü shüh-ei vünghühen shomtuh; mehenangkü ngei hapa 
awlomi longi hanghinyeih” shei nyükei e. 
25Shejao Abrahami e, “Hapeü, nüng yemmü nyushingkü nüngi nüngei 
heanmei dangpü deihtuh, hatü Lazari nemeipü hean dangpeih. Shejao shaang 
büpa nyiushemmei kü nyüke, hatü nüngü hanghi kü nyüke, 
26hatü ha mü lenei ji aa kü shingkong longpü aashi nyüke; hanangkü ham phi 
leipü nüng lemei heihhüjao neheih-aok, hatü nüng lemeipüthü ham lemei 
heihhüjao neheih-aoknyu.”  
27Büpai, “Shejema opa, chingmeilemlingei opalei shemei Lazar shomtuh;  
28mehenangkü ngelei cheihinaüthü jom nga nyüpeih. Jomphongao hapa 
hanghipü shingei nepeikahen shingvaishi büpai shahvüng nyemyahshuoh” 
shei e.  
29Abrahami, “Jomeiyao Mosa shahkungthü hatü thihivam laithü nyüpeih; 
jomiyao ha nyembang” shei e.  
30“Nevai, opa Abraham, dipü kübü hanei yangei leiyei jom kü ejü mon jom 
mong lephen khih” shei büpai e.  
31Büpai büpa kü, “Jomi Mosa shahkung hatü thihivam laithü kü nebangjema, 
dipü kübü yangei leiyei eshuohjao jomphong mong nelepküpih” shei jangei e.  

Luk 17 

Mang Peihen Nang 
(Mt. 18:6–7, 21–22; Mk. 9:42) 

1Jisui büpalei nanglakthü kü e, “Shennyakthü mang thahhühen douthü 
peishasha, shejao üpa homei ha peihenshang onyükei!  
2Hathü khongkü maanpü hük mang thahhü leimeyü üng kü yaongba shentü 
yungching ilangmongei hüngdaipü-üng büpa shing meipüba.  
3Amphong nyingkü lituh.” “Nüngei jeihinaüi mang thahjema, büpa kü 
loheishuoh, büpai mong lepküjema mang tükeishuoh.  
4Hatü büpai nüng khüei nyih kü mang nyetpa thahtü, büpa nüng touei peiyei, 
‘Ngei mong leptih’ shei nyetpa ephüjema mang tükeishuoh.”  

Hinglempü 

5Phongshanthüi Shembüpa kü “Hamphong kü hinglempü nyeishi longhüshih” 
shei e.  
6Shembüpai jomphong kü, “Amphong kü hinglempü haoyangvang shük 
dangkao nyujema, ammi hapa ngupai pü kü, ‘Nüng bhiyei daiyei yungchingei 
kohtuh’ shei eshuohjü ammi epü kü bangkahen hih” shei jangei e.  

Chongphobü Hükei Dou 

7Ammei chongphobü shaangüng kahlei han hokei nyupü nevaijü mi yomei 
nyupü leiküjü amphong khongkü üpai, “Hatouei heih-ei nükdülei uotuh” shei 
ehen?  
8Ammi büpa kü, “Ngei shing bhaong howtuh, hatü bhaonghow ow temtü ngei 
hahying shingkü nemnotuh; haphei küang nüng hahyingtuh” shei ehen.  
9Chongphobüi büpalei dou dükpü kü nüngi menvih shuohnyu hiang?  
10Hanangkü amphongiyao mechem am kü dükhen kangpü peü dükkemhen, 
hamphongü yahlak neshiüpü chongphobüthü; hami dükhen jiüpü dou mon 
düktih shei etuh.  

Jisui Ngombü An Meihüpü 

11Jerusalemei dailem kü Jisui Samaria hatü Galil nyi aa kübü kahmük homei 
dai.  
12Büpa ching hükei shüshingkü ngombü jom an büpa mü pong. Jom taishi 
yaongtü,  



2274 

 

 
   Daülangpü Laihing 

© 2005, Bible Society of India. 
 

 
 

 

13jomi nyükei, “Jisu, Shembüpa, ham kü phahjishih!” shei e.  
14Mechem büpai hathü eepa, büpai jomphong kü, “Amphong daiyei 
ngongpathü kü hueishuoh” shei e.  
15Hapheikü jomphong khongkü hüki mechem büpa meidaiteke shei veiaokpa, 
büpai ngeüwong anei Kahvang men vih-ei nyokei lei.  
16Büpai Jisulei la tüngei aümei shatü büpa kü menvih shuoh. Büpayü Samaria 
am nyuteke.  
17Hahepak kü Jisui büpa kü, “Am an meihüpü nevai je? Shejao lebü shü 
melei daipa?  
18Hapa Kung shennyak mü lenei jomphong hükao nyokei leiyei Kahvang kü 
menvih neshuohnyu je?” shei phe. 
19Hapheikü büpai büpa kü, “Yaongtuh, hatü leituh; nüng hinglempai nüng 
meidaiteke” shei e.  

Kahvang Ongching Peipü 
(Mt. 24:23–28, 37–41) 

20Chem Jisu kü Pharisee ami Kahvang ongching mechem peikahen shei phe, 
hatü büpai jangei, “Kahvang ongchingü müki eebenüng douthü kei 
nepeinyih;  
21nevaijü shennyakthüi, ‘Veituh, ha hammü nyüke!’ nevaijü, ‘Antolei nyüke!’ 
shei ne-ehen; mehenangkü Kahvang ongchingü amphong mü nyüke” shei e.  
22Hapheikü büpai nanglomthü kü e, “Amphongi Shennyak Halei nyihthü 
khongkü hük dangkao eehüei ongyanghen nyih ngoikünyüke, hatü ammi ha 
ne-eepih.  
23Jomi am kü, ‘Veituh antolei!’ nevaijü, ‘Hammü veituh!’ shei ephahen. Am 
tedai; am ha kü changei tedai. 
24Mehenangkü klang nyepei phumshang jung hük kübü jung hükei vangngai 
khangpü keiha Shennyak Ha büpalei nyih kü nyuhen.  
25Shejao ha shekü büpai shangpong longi homei daihen, hatü hapa denhivani 
büpa yaktükhen.  



2275 

 

 
   Daülangpü Laihing 

© 2005, Bible Society of India. 
 

 
 

 

26Noahlei nyihthü kü nyupü keiha, Shennyak Halei nyihthü kao nyukahen.  
27Noah jahas mongei mangshü thahshi hatü yungnyübüng peiyei jom peü 
mangmah thahshi jom hah-ei yingei yiükyah lashomei nyuteke.”  
28Lotei nyihthü kü hapakei nyupeih: Jom hah-ei yingei, shakei yuei, 
sheileililaei shem veyei nyupeih,  
29shejao Loti Sodom tuhtü daipü nyih vangsho leipü awvang hatü awkaong 
meli vüei aw bah-ei jom peü mahdaipeih.  
30Hapa keiha Shennyakei Ha shakei vampü nyih nyukahen.  
31Hapa nyih kü adokei nyupü shennyaki shem mongei tuhpü dou yahnüng 
teshü; hapa keiha kahlei nyupüthüi nyokei telei.  
32Lotei chenyüha deih-ei dangtuh.  
33Üami laophülei yangnyu yangei tuhhen khenya mahhen, shejao üami 
laophülei yangnyu mahtüknya yangei tuhhen.  
34Ngei am kü enyeih, ha ya nyi lüngei nyuhen, hük yahlangtü hük tuhhen.  
35Nyüha nyi chemi hah shüei nyuhen, hük yahlangtü hük tuhhen.  
36Nyi kahlei nyuhen, hük mülanghen, hükpa tuhphonghen.  
37Hahepak kü jomi büpa kü, “Melei, Shembüpa?” shei phe. Büpai jomphong 
kü, “Melei mahng nyu, halei langdathü thaiyei nyuhen” shei e.  

Luk 18 

Vaümnyü hatü Nemeipü Shahphenbü 

1Hahepak kü Jisui jomphong kü düngei phophen hatü mong nemahhen 
vongbong shei shahlap hük eteke.  
2“Ching hükei Kahvang nenyempü hatü nanglak kü dhüm nehupü 
shahphenbü hük nyu.  
3Hapa chingei vaümnyü hük nedoh-i büpa touei peiyei, ‘Ngei mü khetbü 
khüei ngei kü shahhing shahphenshih’ shei ehamteke.  

4Kanja shing büpai nemong; shejao pheishi büpa nyingi, ‘Ngei Kahvang kü 
nenyem hatü nanglak kü dhüm neshuohjao,  
5hapa vaümnyüi ngei kü baokpü nangkü ngei pinnyü kü shahhing shahphen 
shuohhen hih, shejüang pinnyü nedoh-i peiyei ngei nenyiuhühen’ shei 
deihteke.”  
6Shao Shembüpai nedoh-i e, “Hapa shahhing ne-epü shahphenbüi epü 
bangtuh.  
7Kahvangi jelangpüthü büpa kü nyakhingai thüngei lenjü büpai shahhing 
shahphen neshuohhen je? Büpai jom kü sheühhen kaaei nyudaihen je?  
8Ngei am kü enyeih, büpai shülangi jom kü shahhing shahphenhen. Mechem 
Shennyak Ha peihen, büpai kahdoknyülei hinglempü eehen je?”  

Pharisee hatü Lat Thaibüi Lappü 

9Hanei ami ham daülangpeih shei deihpü hatü mih kü yaüpüthü kü büpai 
hapa shahlap eteke:  
10“Shennyak nyi phopshemei phopnüng aong, hükü Pharisee am hatü hükü 
lat thaibü.  
11Hapa Pharisee ami büpa mon yaongtü hapakei phop: ‘Kahvang, ngeiyü lebü 
shennyakthü: gühpa, ten dükpüthü, mükbongjuyungpüthü nevaijü hapa lat 
thaibü keipü nevaipü nangkü ngei nüng men vihnyeih.  
12Ngei hapta kü nyipa shüaeiyungleyei phopnyeih, ngei dangpü peü kübü 
ankhong shuohnyeih.’ ”  
13Shejao lat thaibüi tailei yaongtü, vangsho philei dangkao ngangei nevei-i 
büpalei jaaba kü daüpei, “Kahvang, ngei keipü mang shennyak kü 
phahjishih!” shei phop.  
14Ngei am kü enyeih, lebü leimeyü hapa shennyakang dahshakei shemei 
leidai; mehenangkü üami laophü nyingi longpü leinya maanpü leihen, shejao 
üami laophü nyingi maanpü leihen, longpü vaihen.  

Jisui Maanpü Hashihthü Moihimanpü 
(Mt. 19:13–15; Mk. 10:13–16) 



2277 

 

 
   Daülangpü Laihing 

© 2005, Bible Society of India. 
 

 
 

 

15Shennyakthüi büpalei laki dangkao nyemhong shei naüjathü yah-ei pei, 
hatü mechem nanglomthüi ha eepa, jomi hathü kü hapakei nepeihen 
ngeükhüam mangshi shuoh.  
16Shejao Jisui hathü kü nyüktü, “Maanpü hashihthü ngei touei peihütuh, 
jomphong kü tebangshuoh; mehenangkü Kahvang ongchingü hapa keipüthü 
shing hih.  
17Hingmei, ngei am kü enyeih, üpai maanpü hashih keiha Kahvang ongching 
neyahhenshang, halei neshüaokpih” shei e.  

Vanglem lempü Shemmeipa 
(Mt. 19:16–30; Mk. 10:17–31) 

18Vanglem lembü hüki büpa kü, “Nyuhbü meipü, vanyangyem danghen 
shingvaishi ngei mehe dükhenang?” shei phe.  
19Jisui büpa kü, “Mehekei nüngi ngei kü meipü shei nyüknya? Kahvang mü 
lenei üpayao meipü neshiü.  
20Nüngi hathü shahkung nyingei nyüke: ‘Nüngi mükbongjuyung tedük; nüngi 
tejü; nüngi tegüh; nüngi shahshem denpü teshuoh; ampa hatü anyü kü dhüm 
shuohtuh’ ” shei e.  
21Büpai e, “Hathü kemei ngei hashih mebü dükei heihpeih.” 
22Mechem Jisui ha danpa, büpai büpa kü, “Shao lemhüki taoei nyüke. Nüngi 
angpü peü yutü hapa lop taopathü kü shuohtuh, hatü nüng vangsholei mop 
nyuhen, hapheikü ngei phei mükei” shei e.  
23Shejao mechem büpai ha danpa, büpa mongmang; mehenangkü büpa longi 
shemmei nyuteke.  
24Jisui büpa kü veitü, “Mop angpüthü shingvaishi Kahvang ongchingei 
shühenü meshük wongpüang! 
25Hingmei, shemmeipa hük Kahvang ongchingei shülei meyü nyiammet sha 
kü ut loukei daipü-üng yopüba” shei e.  
26Ha danpüthüi, “Shejema üpa yangaokhen?” shei phe.  

27Büpai jangei, “Hangku shingvaishi mehe neaokbenüng nyu, hathü Kahvang 
shingvaishi aokbenüng hih” shei e.  
28Hahepak kü Peteri, “Veituh, hamphongi hamei shemthü tuhtü nüng phei 
müpeih” shei e.  
29Büpai jomphong kü, “Hingmei ngei am kü enyeih, üpai Kahvang ongching 
shingvaishi shem, nevaijü nyüha, nevaijü jeihinaü nevaijü nyühipa nevaijü 
hapeüthü tuhphongnya, 
30hathüi hapa den kao nyeinya nyokei danghen, hatü ngoikahen den kao 
vanyangyem danghen” shei e.  

Jisui Büpa Dihen Jung Jempabü Enyüke 
(Mt. 20:17–19; Mk. 10:32–34) 

31Hapheikü büpai anpünyi khaatei deiyei jomphong kü eteke, “Veituh, 
jenphong Jerusalemei aongnyüpa, hatü Shennyak Ha nang thibüthüi epü peü 
dhaümkahen.  
32Mehenangkü büpa Kung amei lak kü lanei shuohhen, hatü büpa kü eelahen, 
yaühen hatü yu-opi shaohen.  
33Jomi büpa kü üppheikü jomi büpa jühen, hatü nyih jempabü kü büpa 
yangei leihen.”  
34Shejao jomi hathü dou jung meheyao nenyingaok; hingmei, büpai mehe e, 
ha jom kübü jolang, hatü mehe epa, jomi ha neyep-aok.  

Jisui Yühahjaiying Mükphüngpa Meihü 
(Mt. 20:29–34; Mk. 10:46–52) 

35Büpa Jeriko ngoija shingkü mükphüngpa hük lemhaoei yühahei ee. 
36Mechem büpai khongnyü daipü ngeü danpa, büpai ha mehe vampa shei 
phe.  
37Jomphongi büpa kü, “Nazareth am Jisu peih-ei dainyu khih” shei e.  
38Hahepak kü büpai lenei, “David Ha Jisu, ngei kü phahjishih!” shei e.  

39Shelei nyupüthüi büpa kü nenmü nyudaituh shei wongmü ngeükhüam 
shuoh; shejao büpai nyeishiang lenei, “David Ha, ngei kü phahjishih” shei 
len.  
40Jisui shenei yaongtü hapa shennyak büpa touei deikei shei ngeükhüam 
shuoh; hatü mechem büpa yopailei heihjapa, büpai büpa kü,  
41“Ngei nüng kü mehe dükhahhünya?” shei phe. Büpai, “Shembüpa, ngei 
shao eehüangke” shei e.  
42Jisui büpa kü, “Nüngi eetuh; nüng hinglempai nüng meidaiteke” shei e.  
43Ngangahük kü büpai ee, hatü Kahvang müknyinshekhangei büpa phei mü, 
hatü nanglakthüi mechem ha eepa, Kahvang men long.  

Luk 19 

Jisu hatü Zakhaeus 

1Jisu Jerikolei peitü homei dai.  
2Halei Zakhaeus shei menpü shennyak hük nyu; büpayü lat thaibü longpü 
hatü shemmeipa nyu.  
3Büpai Jisu-ü üpaang shei veihen khe, shejao khongnyü longi nyupü nangkü 
büpai ne-eeaok; mehenangkü büpayü shaohi-ang shohshi nyu.  
4Hanangkü büpa she philei mokei heih-ei büpa kü veinüng shei bhukpü hükei 
aong; mehenangkü büpa hapa lemei peih-ei daihen nyuteke.  
5Mechem Jisu hapa shing ngoijapa, büpai ngangei veitü büpa kü “Zakhaeus, 
shülangi shühkei; mehenangkü ngei nüngei shemei ngoihen hih” shei e.  
6Hanangkü büpa shülangi shühteke, hatü büpa mongongshi yah.  
7Ha eepüthü peüi nümnümei, “Büpayü mang shennyakei shemei yen vaihen 
ngoidaitih” shei etei.  
8Zakhaeus yaongei Shembüpa kü, “Veituh, Shembüpa, ngelei mop 
hükkeishing taopathü kü shuohhen hih, hatü ngei hanei am kü lueilemei 
lemhük dangkao yah-ei nyujema, ngei shing ali nyeishi shemhen hih” shei e.  

9Hahepak kü Jisui büpa kü, “Shinnyih hapa shemei yemleipü peiyei nyüke; 
mehenangkü büpaao Abrahamei ha.  
10Mehenangkü Shennyak Hayü mahdaipüthü yemhen hatü yanghen peipeih” 
shei e.  

Hon Lopthüi Shahlappü 
(Mt. 25:14–30) 

11Jomphong hapa kü bangei nyushingkü büpai nedoh-i shahlap hük e; 
mehenangkü büpa Jerusalem yopailei nyu, hatü Kahvang ongchingü shülangi 
peikahen vaaishang shei jomi deih.  
12Hanangkü büpai, “Longhivang hük tailu kahdokei laophü shing ong hükei 
wong yah-ei leihen dai.  
13Büpai büpalei chongphobüthü jom an nyükei hon lop anbaong shuohtü 
jomphong kü e, ‘Ngei mangleikei thahshi hapai bhei leih-ei chongkei.’  
14Shejao laophülei nanglaki büpa kü jiühit, hatü büpa pheikü 
phongmokbüthü shomei, ‘Hami hapa shennyak ham shak kü vanglem 
lemkahen nenanyih’ ” shei e.  
15Mechem büpa ong vaitü nyokei leipa, büpai lop shuohpü chongphobüthü 
kü jomphong bhei leihpai mehe nanglei dangpa ha henghen büpai jomphong 
kü ngeükhüam shuoh.  
16Shongpüba peiyei, “Shembüpa, nüngei lop shao lop an nyeinya dapeih” shei 
e.  
17Büpalei shembüi “Meiteke, chongphobü meipü! Mehenangkü nüngi maanpü 
dou kü mong shuohpü nangkü nüngi chingnyü an kü veituh” shei e.  
18Nyipabü peiyei, “Shembüpa, nüngei lopi shao nga nyeishi dapeih” shei e.  
19Büpai büpa kü, “Nüngi chingnyü nga shak kü vanglem lemtuh” shei e.  
20Hapheikü hükpa peiyei, “Shembüpa, nüngei lopü ha khih. Ngei ha ashaki 
meishi jümtü tuhpeih;  

21mehenangkü ngei nüng kü nyemei deihpeih; mehenangkü nüngü 
shihmangpü shennyak; nüngi melei thaiyei netuh, haleipü yahnyüke, hatü 
nüngi mehe nehai, haleipü vetnyüke” shei eteke.  
22Büpalei shembüi büpa kü, “Nüngei shah kü-üng ngei nüng shahphenhen, 
nüng nemeipü chongphobü! Nüngi ngeiyü shihmangpü shennyak; ngei melei 
nethai haleipü yahnyeih, hatü melei nehai, haleipü vetnyeih shei nyingei 
nyüke.  
23Shejema mehekei nüngi ngelei lop lop jaoshingei netuhpa? Hapakei 
vailangmeyü ngei leijü lop kü lop bhüpü omshi danghen vaipeih” shei e.  
24Hahepak kü büpai hatouei yaongpüthü kü, “Büpa leipü lop yah-ei lop an 
angpüba kü shuohtüktuh” shei e.  
25Jomphongi büpa kü, “Shembüpa, büpaleiyü lop an tuhtü je” shei e.  
26Büpai jangei, “Ngei am kü enyeih, üam ang, jom kü nyeishi shuohhen, 
shejao üpalei meheyao ne-ang, büpalei mehe nyu, hayao yahlanghen.  
27Shejao ngelei vepathü üami jom shak kü ngei ong nevaihahhü, hathü 
hatouei deiyei ngei touei jütuh” shei eteke.  

Jisui Aokpü Dangei Jerusalemei Yiüpü 
(Mt. 21:1–14; Mk. 11:1–11; Jn. 12:12–19) 

28Büpai ha epheikü jomphong shekü Jerusalemei aong.  
29Büpai Olive Kahshang shei epü Bethphage hatü Bethany shangjing ngoi, 
hatü büpai nanglom nyi deishih-ei jiji kü,  
30“Anji shelei eepü chingei heihtuh, hatü anji shüjajü üpaiyao chemao 
manguopü gadu cheha shenshi eehen hih. Hapa sheyei halei leikei.  
31Hanei ami anji kü, ‘Ha mehekei shenya?’ shei ephüjü büpa kü, ‘Shembüpai 
ha nanyüke’ shei etuh” shei e.  
32Yeihshi shompü nyi dai, hatü büpai jiji kü epükei heüteke.  
33Jijinyi-i ha gadu sheyei nyushingkü hapalei shembüi jiji kü, “Mehekei anji-i 
gadu shenya?” shei phe.  

34Jiji-i, “Shembüpai ha nanyüke” shei e.  
35Hapheikü jijinyi-i ha Jisu touei müei lei, hatü gadu kü jomei ashak nyemtü 
hapa kü Jisu uohü.  
36Büpa ha kü uoei daishingkü nanglakthüi lem kü jomei ashakviha nyemteke.  
37Olive Kahshang lemei yiüpü lem ngoishingkü nanglom khongnyü kemei 
jomi eepü yashanyale shingvaishi mongongpü ngeüwong anei Kahvang men 
vihteke:  
38“Shembüpalei men kü peipü ongpa moihimanpü! Vangsholei chingmei, 
hatü shaopüba kü müknyinshekhang!”  
39Khongnyü leipü Pharisee am hanei büpa kü, “Nyuhbü, nüngei nanglomthü 
kü dohtuh shei ngeükhüam shuohtuh” shei e.  
40Büpai jangei, “Ngei am kü enyeih, hathü nendaijao yaongthüi lenkahen” 
shei e.  

Jisui Jerusalem Nangkü Theppü 

41Büpai Jerusalem ngoijü chingnyü eeyei ha nangkü thep,  
42hatü, “Chingmei shingvaishi lingpü hapa nyih ammi dangkao nyinglang 
meyo– Shejao shaang hapayü ammei mük kübü jolangteke.  
43Hingmei, ammei vepathüi kahdok shaokei bham linghen, hatü am kü 
shontü shing peü philei lünglei nemei-i khüamhen.  
44Jomi am hatü ammei hapeüthü yepei kahdok kü hathühen, hatü jomi yaong 
hük shangkü hük dheanei netuhphonghen; mehenangkü Kahvang am touei 
peihen hepak ammi nenying” shei e.  

Jisui Phopshem Daüpü 
(Mt. 21:12–17; Mk. 11:15–19; Jn. 2:13–22) 

45Hapheikü büpa phopshemei shüei halei dou yupüthü peü changtük; 
46hatü büpai e: “Ha nyangei nyüke, ‘Ngelei shemü phoppü shem shei 
nyükhen; shejao ammi hayü gühpathülei dung leitükteke.’ ”  

47Nyihjeih büpai phopshemei nyuh-ei nyu. Ngongpathü, shahkung 
nyuhbüthü, nanglak mübüthü peüi büpa jühen lem yemei nyu;  
48shejao jomi dükaokhen mü meheyao nedang; mehenangkü nanglakthü peüi 
büpalei shah hükao ne-ami bangei nyuteke.  

Luk 20 

Jisulei Wong kü Chengpü 
(Mt. 21:23–27; Mk. 11:27–33) 

1Nyih hük büpa phopshemei nanglakthü kü nyuh-ei shahjang meipü 
chongvenei nyushingkü ngongpathü hatü shahkung nyuhbüthü, hatü behethü 
peiyei,  
2büpa kü, “Nüngi mepa wong homei hathü dou düknya? Nüng kü ha wong 
shuohpeyü üpaang ha ham kü eshih?” shei e.  
3Jisui jomphong kü, “Ngeiyao amphong kü shah hük pheshah, hatü 
amphongiyao ngei kü ha eshih:  
4Johani baptükpeyü vangsho leipü peipü hi hangku leipü vampa?” shei phe.  
5Jom jom shah shükteiyei, “Jeni mehe ehenang? Jeni ‘Vangsho leipü’ shei 
eshuohjü büpai jen kü, ‘Shejema mehekei ammi büpa kü hingnelemnya?’ shei 
ephahen.  
6Shejao jeni, ‘Hangku leipü’ shei ejü hatouei nyupü khongi jen kü yaongi 
shükphahen; mehehangkü jom peüi Johanü thibü shei nyingei nyüke” shei 
etei.  
7Hanangkü jomphongi ha meleipü peipa nenying shei jangei e. 
8Hahepak kü Jisui jomphong kü, “Ngeiyao mepa wongi hathü dou düknya ne-
ephapih” shei e.  

Kah Phuoei Lingpü Shahlap 
(Mt. 21:33–46; Mk. 12:1–12) 

9Büpai nanglakthü kü hapa shahlap ehen chongpang: Shennyak hüki 
nyalingngupai kah lingtü hapa kah kah phuoei lingpü am kü shuohphong, 
hatü hepak luangi nyuhen shingvaishi lebü kahmükei dai. 

10Mechem dühü ngoipa, büpai kah phuopüthü touei kah kübü vampü jomei 
phaihan yahhen shingvaishi chongphobü shom, shejao kah phuoei lingpüthüi 
büpa kü üptü lakkong leishih.  
11Büpai shao lebü chongphobü hük shom, shejao jomi büpa kao üptü veüshi 
ling hatü lakkong leishih. 
12Shao-üng büpai jempabü shom; jomi büpa kü ma shahü hatü shüei shüktük.  
13Hahepak kü kah shembüi, “Ngei mehe dükhenang? Ngei bampü ngelei 
hapeü shomshah; jomi büpa kü dhüm shuoh-aipih” shei e. 
14Shejao mechem kah phuopüthüi büpa eepa, jomi ha jung etei. Jomi, 
“Mükjüp yahhenü büpa hih. Jeni büpa jütükshah, hatü hapa mükjüpü jenei 
vaidaihen” shei eteiteke.  
15Hanangkü jomi kah haolei büpa shüei shüktü jütük. “Shejema kah shembüi 
jomphong kü mehe linghenang?  
16Büpa peiyei kah phuopüthü jütüktü hapa kah lebüthü kü shuohtükhen.” 
Mechem jomi ha danpa, “Hapakeiyü nevaiküpih!” shei e.  
17Shejao büpai jomphong kü veitü, “Lai kü nyangei nyupü hapayü mehe 
lappüang?” “Shem vepüthüi yaktükpü yaong shemshouk kü shongnyü yaong 
leipeih.”  
18“Üpai hapa yaong shangkü vühen, khih mü nihdaihen, hatü üpa kü hapa 
yaong vühenshang ngümtükhen” shei e.  
19Mechem shahkung nyuhbüthü hatü ngongpathüi hapa shahlapü jomphong 
kü epü khih shei nyingpa, jomi büpa kü hapa hepak kü-üng lak shihhen yem, 
shejao jomi nanglakthü kü nyem.  

Lat Shuohhen Nangkü Phepü 
(Mt. 22:15–22; Mk. 12:13–17) 

20Hanangkü jomi büpa kü mükhingshi vei, hatü hingshangpüthü keiha 
yawhdou shuohtü büpai epü shah kü mang yephen hatü jomi büpa 
governorlei wong kü lanei shuohhen gühshukpüthü shom.  

21Hanangkü jomi büpa kü, “Nyuhbü, nüngi epü hatü nyuhpü jiüangke shei 
hami nyingnyüke, hatü nüngi üpa kao baong hanei nenonyu, shejao shahhing 
kü Kahvangei lem nyuhnyüke.  
22Hami ongpa kü lat shuohhenü shahkungi mongpü hi nemongpa?” shei phe.  
23Shejao Jisui jomei kon nyingei büpai jomphong kü,  
24“Ngei kü poisa hük hushih. Hapa kü üpalei shangjing hatü men nyüke?” 
shei e. Jomphongi, “Ongpalei” shei e.  
25“Shejema ongpa kü shuohhen jiüpü ongpa kü, hatü Kahvang kü shuohhen 
jiüpü Kahvang kü shuohtuh” shei e.  
26Büpai epü shah kü nanglakthü touei jomi meheyao neyep-aok; büpalei shah 
kü jom thama hatü jek neshei.  

Dipü Kübü Yangei Leipü Nang Phepü 
(Mt. 22:23–33; Mk. 12:18–27) 

27Hahepak kü yangei neleinyih shei epü Sadduke am hanei büpa touei peiyei,  
28büpa kü, “Shennyak hük nyüha tuhtü hapeü netuhphongi didaijü büpalei 
cheihinaü hanei hapa nyüha mü shem yemhen, hatü didaipü shennyak shing 
hapeü nyuhühen shei Mosai ham kü nyangteke. 
29Shaang cheihinaüthü jom nyet nyu; shongpübai nyüha hük mü shem yem, 
shejao hapeü netuh-i didai;  
30hapheikü nyipabüi hatü 
31jempabüi pinnyü mü shem yem, hatü hapa keiha jom peüi pinnyü mü shem 
yemtü hapeü netuhphongi didaikem.  
32Shompülei hapa nyühaao didai. 
33Shejema yangei leishingkü hapa nyühayü üpalei shembünyü vaihenang? 
Mehenangkü jom peüi pinnyü mü shem yemteke” shei phe.  
34Jisui jomphong kü, “Hapa den kübü shennyakthüi shem yemnyeih hatü doi 
deishihnyeih.  

35Shejao üamphong ngoikahen den kü yangei leipü kü hean yahhen shangei 
nyu, yangei leishingkü jom shem neyemhen, nevaijü doi nedeishihhen.  
36Jom hajük kü nedihen; mehenangkü jomphongü vangsho phongshanthü kei 
nyuhen. Jomü yangei leipülei hapeüthü vaipü nangkü jomü Kahvangei hathü.  
37Aw bahpü pünien kübü büshah homei Mosai dipü kübü yangei leinyeih shei 
denpü shuohnyüke; mehenangkü büpai Shembüpa kü, ‘Abraham Kahvang, 
Isak Kahvang, Jakob Kahvang’ shei enyüke.  
38Shaang büpayü dipü amei Kahvang nevai; mehenangkü büpa kü peü 
yemmü nyüke” shei e.  
39Hahepak kü shahkung nyühbüthü hanei ami, “Nüngi meishi eteke” shei e.  
40Hajük kü jomi büpa kü shah pheteihen mong nelong.  

Messiah Jung Phepü 
(Mt. 22:41–46; Mk. 12:35–37) 

41Hapheikü büpai jomphong kü, “Mekei etü jomphongi Messiahyü Davidei ha 
shei eaoknya?” shei e.  
42Mehenangkü Davidi louphü nyingi Menvih Kesho kü hapakei enyüke: 
Shembüpai ngelei Shembüpa kü,  
43“Ngei nüngei vepa nüngei la phangei mangtuh thahshi nüng ngelei lakdah 
philei uotuh” shei e.  
44Davidi büpa kü Shembüpa shei nyük; shejema mekei etü büpayü büpalei ha 
vaihenang? shei e.  

Jisui Shahkung Nyuhbüthü Khüei Shahvüng 
(Mt. 23:1–36; Mk. 12:38–40) 

45Nanglakthü peüi danshi büpai nanglomthü kü,  
46“Shahkung nyuhbüthü kü lituh; mehenangkü jomi bhagthuh lula thuhtü 
bheileih shing peülei mih-i selam shihhah-ei, Sinagog hatü mohitap kü meipü 
hatü dhüm kohpü uoshing kü uohünyüke.  
47Jomi vaümnyüthülei shem bomei yahnyüke, hatü eehen shingvaishi luangi 
phopnyüke. Jomphong nyeinya nemeipü hanghi danghen” shei e.  

Luk 21 

Vaümnyü Hükei Moila 
(Mk. 12:41–44) 

1Büpai ngangei veishingkü shemmeithüi jomei moila lop shuohshingei shuoh-
ei e;  
2büpai taopü vaümnyü hükiyao poisa pha nyi shuoh-ei ee. 
3Ngei am kü hingmei eshah, hapa taopü vaümnyüi amphong peü mao nyeishi 
shuohteke;  
4mehenangkü jom peüi longi nyeishi angpü kübü shuohteke, shejao pinnyüi 
taoyaki pinnyüi hahhen nyupü peü shuohteke.  

Jisui Phopshem Manghen Nang Epü 
(Mt. 24:1–2; Mk. 13:1–2) 

5Phopshem kü mekei nethe meipü yaongthü shihpa, hatü Kahvang kü 
shuohpü thinthothü jung büpalei nanglomthü hanei eteiyei nyu. Shejao Jisui,  
6“Ammi hatouei mehe eenya, hathü yaong hük shangkü hük nenyuhen 
nyihthü ngoikahen; peü noei yaktükkemhen” shei e.  

Shangpong hatü Shüveidoidei 
(Mt. 24:3–14; Mk. 13:1–13) 

7Jomi büpa kü, “Nyuhbü, ha mechem vamhen, hatü hapa vamhen 
nyangeihepü mehe nyuhen?” shei phe.  
8Büpai e, “Am lemnyong kü nemühen lituh; mehenangkü longshi shing ngelei 
men kü, ‘Ngeiyü büpa hih’ hatü ‘Hepak ngoiteke’ shei eshi peikahen. Ammi 
jom phei tedai.”  
9“Mechem ammi vehok hatü mophicheü vampü danhen, tenyem; 
mehenangkü hathü dou shong vamkahen, shejao hapheikü müshi dohpü 
nepeiküpih.”  
10Nedoh-i büpai jomphong kü e, “Jati jat khüei, ongchingi ongching khüei 
yaonghen;  
11Pedi vükpü nyuhen, hatü shing longilei shaühile, hatü chamhilem, hatü 
vangsholei nyembenüng douthü hatü nyangeihepü nyukahen.”  

12“Shejao hathü peü vamshekü jomi amphong yepei shüveiphahen; jomi 
amphong Sinagoglei hatü khoklatei tuhhen, hatü ngelei men kü jomi am 
ongthü hatü governorthü touei müei deihen.  
13Hapai am kü denpü shuohhen hepak mei shuohhen.  
14Hanangkü ha kübü mekei yanghen shei shaang mebü mongshangei 
nenyuhen temei nyutuh; 
15mehenangkü ammei vepa üamiyao am mü nekhangteihen nevaijü shah 
nedakteihen mü ngei am kü shahthü hatü kihikon shuohhen. 
16Nyühipai hatü jeihinaüthüi, shem ami hatü küphüthüi dangkao amphong 
yuhahhen; hatü jomi amphong hanei jütükhen.  
17Ngelei men kü peüi amphong kü jiühitphahen.  
18Shejao ammei shangjing leipü shokuk hükao nemahdaipih.  
19Am munenpai ammei laangha yanghen” shei e.  

Jerusalem Manghen Yeih-ei Epü 
(Mt. 24:15–21; Mk. 13:14–19) 

20Mechem ammi Jerusalem shinei veshanthü eehenshang, hapa lavüngtoiyei 
tuhhen hepak ngoiteke shei nyingtuh.  
21Hahepak kü Judealei nyupüthü kahshangei nyaidaituh, hatü chingei 
nyupüthüi ha tuhtü nyaidaituh, hatü chingnyü haolei nyupüthüi halei teshü. 
22Mehenangkü hathüyü nyangei nyupü peü jiüei bhüh yempü nyih. 
23Hathü nyih kü üam büm nekongi nyu, hatü naü kü kainaipüthü onyükei! 
Mehenangkü kahdoknyü shanghah longpü nyuhen, hatü hathü nanglak kü 
mongshihpü nyuhen.  
24Jomphong yani mahhen, hatü jatthü peü touei wüpküpei müei daihen, hatü 
Jerusalemü Kung amei hepak mangngoi thahshi Kung ami la-i shouptükhen.  

Shennyak Ha Yiüpü 
(Mt. 24:29–31; Mk. 13:24–27) 

25“Vanghe, lennyü hatü lithathü kü nyangeihepü nyuhen, hatü kahdoknyülei 
yungching yungmok ngüngpai jatthü pongnepaüi mongshang nyuhen.  

26Shennyakthüi nyempai hatü kahdoknyü kü mehe vamnya, ha eeyei 
shomeiyinghen; mehenangkü vangsho nganthü jenhen.  
27Hahepak kü jomi Shennyak Ha ngan hatü müknyinshekhang kü phum 
shang kü yiüpü eehen.  
28Shaang mechem hathü dou vamhen chongpangkahen, yaongtuh, hatü 
ammei ngaüm ngangei aongtuh; mehenangkü am yemleihen yopailei 
peikünyüke.”  

Adhapüi Shahlappü 
(Mt. 24:32–35; Mk. 13:28–31) 

29Hapheikü büpai jomphong kü shahlap hük e: “Adhapü hatü püthü peü kü 
veituh.  
30Mechem hathü kü nien neenhenshang, ammi laophü nyingi shao yopailei 
ngoikünyüke shei nying.  
31Hapa keiha mechem ammi hathü dou vamei eehenshang, Kahvang 
ongching yopailei nyüke shei nying.  
32Hingmei ngei am kü enyeih, hathü dou peü mangvam thahshi hapa 
denhivan peih-ei nedaihen.  
33Vangsho hatü kahdok peihdaihen, shejao ngelei shah nepeihdaihen.”  

Mükpaonathahen Epü 

34“Lishi nyutuh, hei nevaijema mop dameihupü, yiü chokpü hatü yangnyu 
mongshangi ammei mong vihhen, hatü hapa nyih nüngi nenyingpü kü taikoni 
keiha nüng manlanghen.  
35Mehenangkü hapayü kahdok shak kü nyupüthü peü touei peikahen.  
36Hepak peü kü am mükpaonathaei nyutuh, hatü vamkahen nyupü douthü 
kübü yanghen, hatü Shennyak Ha touei yaongaokhen mü phopei nyutuh.”  
37Nyihjeih büpai phopshemei nyuh-ei nyu, hatü yanüng büpa Olive Kahshang 
shei epülei aongei paümteke,  
38hatü shennyak peüi büpai phopshemei nyuhpü banghen dhomi lomi 
paohamteke.  

Luk 22 

Jisu Jühen Showpü 
(Mt. 26:1–5; Mk. 14:1–2; Jn. 11:45–53) 

1Shaang Daw Neshihpü Aan Mo mepa kü Hompü Mo shei nyük, ha yopailei 
nyu.  
2Ngongpathü hatü shahkung nyuhbüthüi Jisu jühen lem yemei nyu; 
mehenangkü jomi nanglak kü nyemei nyu.  
3Hahepak kü Judas, üpa kü Iskariot shei nyük, büpa anpünyi khongkü hük, 
büpa kü kahshih shüteke.  
4Büpa daiyei ngongpathü hatü phopshem leipü veshan lakchongpathü mü 
mekei etü büpai jomphong kü büpa luhahhen shah shetteke.  
5Jomphong longi mongongei büpa kü lop shuohhen etei.  
6Hanangkü büpai ha kü mongei khongnyü neshiüpü hepak kü jom kü büpa 
yepei yuhen hepak meipü veiyei pangteke.  

Hompü Mo Tempülempü 
(Mt. 26:17–25; Mk. 14:12–21; Jn. 13:21–30) 

7Hahepak kü Hompü mi jakpü moila shuohhen Daw Neshihpü Aan Mo 
ngoiteke.  
8Hanangkü Jisui Peter hi Johan nyi kü, “Daituh, jen shingvaishi Hompü Mo 
hahhen temtuh” shei etü shom.  
9Jiji-i büpa kü, “Henji-i hayü melei nyemtemkei shei deihpa?” shei phe.  
10Büpai jiji kü, “Bangtuh, mechem anji chingnyülei peihenshang, shennyak 
hük yungdük chantü anji-i heühen; büpa shüpü shemei müei shütuh,  
11hatü shem shembü kü, ‘Ngei ngelei nanglomthü mü Hompü Mo hahhen yen 
ngoiteipü dung melei nyüpa? shei nyuhbüi phenyüke?’ shei etuh” shei eteke.  
12“Büpai anji kü jaandokei dung hük meishi temtüktü huphahen. Jen shing 
halei mo temtuh” shei e.  
13Hanangkü jiji daishingkü büpai jiji kü epükei lemphü dangteke hatü halei 
Hompü Mo tem.  

Shembüpa Mo 
(Mt. 26:26–30; Mk. 14:22–26; 1 Kor. 11:23–25) 

14Mechem hepak ngoipa, Jisui büpalei nanglomthü mü nükdülei uo. 
15Büpai jomphong kü, “Ngei shangponghen shekü amphong mü hapa Hompü 
Mo hahhen naei nyupeih.  
16Mehenangkü ngei am kü enyeih, Kahvang ongching kü ha mangdhaüm 
thahshi ngei neyei ha nehahhen” shei e.  
17Büpai yungshong yah, hatü menvih shuohpheikü büpai e, “Ha yahtuh, hatü 
amphongi hanteituh;  
18mehenangkü ngei am kü enyeih, shaang mü leitü Kahvang ongching 
mangpei thahshi ngei nyalingngupai yiü neyinghen.”  
19Hapheikü büpai aan hük yah, hatü büpai menvih shuohpheikü büpai ha 
bhaok, hatü jomphong kü ha shuoh-ei e, “Hapayü am shingvaishi shuohpü 
ngelei büm. Ngei deih-ei dangei hahtuh.”  
20Hapa hahpheikü aihük mü büpai yungshong yah-ei e, “Hapa yungshongü 
amphong shingvaishi yenpü ngelei iy kü vangteishuwteipü ja hük.  
21Shejao veituh, üpai ngei luhahhen, büpa ngei mü nükdülei hahnyüke.  
22Mehenangkü Shennyak Hayü temei nyupükei daihen, shejao üpai büpa 
luhahhen büpa onyükei!”  
23Hapa dükhenü jomphong khongkü üpaang shei jomphongi pheteiyei pang.  

Longpü Vaihen Dokteipü 

24Jomphong khongkü üpapa peü mü longpü vaihen shei jom jom shah 
dakteiyei nyu.  
25Shejao büpai jomphong kü, “Kung amei ongthüi nanglak shak kü shembü 
vainyeih, hatü jom shak kü vanglem lempüthü kü, ‘Sheühbü’ shei nyüknyeih.  
26Shejao amphong keyü hapakei nevai; amphong khongkü peü mü 
longpübayü peü mü naü-eepa leihen, hatü mübüyü chongphobü kei leihen 
vongbong.  

27Nükdülei uopü shennyak hi nevaijü nemnopü shennyak üpapa longpüang? 
Nükdülei uopüba nevaipü je? Shejao ngeiyü amphong mü nemnobü hük kei 
nyüpeih” shei e.  
28Ngei shanghahpü yangkü ngei mü nyupeyü amphong;  
29Opa-i ngei kü ongching hük shuohpü keiha ngeiyao amphong kü ha 
shuohnyeih; 
30shejüang ammi ngelei ongching kü ngelei nükdülei hahhen yinghen aokhen, 
hatü ammi Israel jat anpünyi kü shahphenei uohen.  

Peteri Jisu Nelahhen Jung Tetnyüke 
(Mt. 26:31–35; Mk. 14:27–31; Jn. 13:36–38) 

31“Simon, Simon, bangtuh! Kahling ami hahbhang shaaptükpükei amphong 
kü dokhen Kahshih-i mongpü yahlangtih,  
32shejao nüng vaipü kübü nevüdaihen shingvaishi ngei phoptepih, hatü 
mechem nüng ngei touei lepei leihenshang nüngi jeihinaüthü wong 
kohhütuh.”  
33Büpai büpa kü, “Shembüpa, ngei nüng mü khoklat hatü dipü thahshi daihen 
temei nyüpeih” shei e.  
34Jisui büpa kü, “Ngei nüng kü enyeih, nüngi ngei nenying shei jempa 
manglah thahshi sheya ou nekapih” shei e.  

Loptuw, Khoung hatü Yanlu 

35Hahepak kü Jisui nanglomthü kü, “Mechem ngei amphong loptuw, khoung 
hatü yanlu neshiüi shompa, amphong mepaiyao taoei nyula?” shei phe. 
Jomphongi “Meheyao taoei nenyu” shei e.  
36Büpai jomphong kü e, “Shejao shaangü üpai loptuw ang, büpai ha yahtuh 
hatü khoungao kotuh, hatü üpai yanlu ne-ang büpai laophülei ashak yutao 
hük shaktuh. 
37Mehenangkü ngei am kü enyeih, ‘Büpayü shahkung mangpüthü mü chemi 
ieteke’ shei laihingi epü hayü ngei kü dhaümhen, hatü ngei jung mehe 
nyangei nyu, ha dhaümteke.”  

38Jomphongi, “Shembüpa, hatouei yanlu nyi nyüke” shei e. Büpai, “Hapai 
changteke” shei e.  

Jisui Olive Kahshangei Phoppü 
(Mt. 26:36–46; Mk. 14:32–42) 

39Büpalei vanglem keiha büpai ching tuhtü daiyei Olive Kahshangei aong, 
hatü büpalei nanglomthü büpa phei mü.  
40Mechem büpai shing ngoipa, büpai jomphong kü, “Dohpü hepak kü 
nevühen shingvaishi amphongi phoptuh” shei e.  
41Yaong shükjü daipüshük büpa jomphong toueipü yanei daiyei aümei shatü 
phopei,  
42“Opa, nüngi mongjema hapa yungshong ngei kübü chailangshih; shejao 
ngei mongpü nevai, nüngi mongpü düktuh” shei e.  
43Hahepak kü vangsho leipü vangsho phongshan hük büpa touei vamei büpa 
kü wong shouh.  
44Büpa mongshangpai nyeinya lanei shuoh-ei phop, hatü büpalei lem-ow 
kahdokei iy shühpükei leiteke.  
45Mechem büpa phoppü kübü yaongei nanglomthü touei leijapa, 
mongshangpai jom peü shidaitü nyu,  
46hatü büpai jomphong kü, “Amphong mehekei shinya? Paotuh, hatü 
amphong dokpü hepak kü nevühen shingvaishi phoptuh” shei e.  

Jisu Yeppü 
(Mt. 26:47–56; Mk. 14:43–50; Jn. 18:3–11) 

47Mechem büpa shah eyei nyupa, khongnyü longpü hük pei, hatü anpünyi 
khong kü hük, Judas shei menpü shennyaki jomphong müei pei. Büpai Jisu 
touei heih-ei büpa kü ju kü jüp,  
48shejao Jisui büpa kü, “Judas, ju kü jüptü nüngi Shennyak Ha yuhahnyu je?” 
shei e.  
49Mechem büpa phei müpüthüi mehe vamhen ha eepa, jomi büpa kü, 
“Shembüpa, hami yani bapshahnyu?” shei phe.  

50Hahepak kü jomphong khongkü hüki ngongchongei aalei lakdahphi dhaong 
yani lüktük. 
51Shejao Jisui, “Hajük kü tah!” shei e, hatü büpai büpalei dhaong kü düktü 
meihü.  
52Hahepak kü Jisui ngongpathü, phopshem leipü veshan lakchongbüthü hatü 
büpa touei peipü behethü kü, “Ngeiyü gühpa hük keiha amphongü yanlu 
hatü miyaung notü peikünyu je?  
53Mechem ngei nyihjeih am mü phopshemei nyupa, ammi ngei kü lak neshih. 
Shejao hayü ammi dou dükhen hepak hatü shangmangei wong” shei eteke.  

Peteri Jisu Nelahpü 
(Mt. 26:57–58, 69–75; Mk. 14:53–54, 66–72; Jn. 18:12–18, 25–27) 

54Hapheikü jomphongi büpa yepei ngongchongei shemei müei dei. Shejao 
Peter payü khaatshi müei dai.  
55Mechem jomi chingkon jiamei aw jaktü chemi uopa, Peter-ao jomphong mü 
nyu.  
56Hahepak kü chongphopü nela hüki awha kü büpa uoshi eeyei pinnyüi büpa 
kü hüngei veitü, “Hapa shennyakao Jisu mü nyuhampeih” shei e.  
57Shejao Peteri, “Nyüha, ngei büpa nenyingnyih” shei nelahaoki e.  
58Kansho hük angpheikü hanei ami Peter nyingei, “Nüngao jomphong khong 
kü hük hih” shei e. Shejao Peteri, “Shennyak, ngeiyü nevaipih” shei e.  
59Hapheikü ghonda hükshing angpheikü shao-üng lebü hüki nedoh-i, 
“Hingmei, hapa shennyakao jomphong khong kü hük hih; mehenangkü 
büpayü Galil am khih” shei e.  
60Shejao Peteri, “Shennyak, nüngi mehe jung enya, ngei ha jung nenying!” 
shei e. Hahepak kü büpai ha shah eyei nyushingkü ou gateke. 
61Shembüpai yaakei Peter kü hüngei vei. Hahepak kü Shembüpai büpa kü, 
“Ou gashekü nüngi jempa thahshi ngei nelah-aokpih” shei eshuohpü shah 
deih-ei dang.  
62Peter vamei daiyei shahyaki thep.  

Jisu kü Eelapü hatü Üppü 
(Mt. 26:67–68; Mk. 14:65) 

63Shaang üamphong Jisu yomei nyu, hathüi büpa kü eela hatü üpteke; 
64Jomi büpalei mük shümtüktü, “Nüng kü üppü üpashang nyingtuh” shei 
eteke.  
65Jomi büpa kü lebü yaüshah longi e.  

Jisu Shahtapei Yaongpü 
(Mt. 26:59–66; Mk. 14:55–64; Jn. 18:19–24) 

66Mechem vangngaipa, behethü, ngongpathü hatü shahkung nyuhbüthü 
chemi thai, hatü jomi büpa shahtapei müei dei.  
67Jomi büpa kü, “Nüngü Messiah vaijema ham kü eshih” shei e. Büpai, “Ngei 
ephüjao ammi ha kü hingnelemhen;  
68hatü ngei am kü phejao ammi ngei kü shahnyok neleihen.  
69Shejao shaang mü leitü Shennyak Ha Kahvangei ngan kü lakdah philei 
uohen” shei e.  
70Jom peüi büpa kü, “Shejema, nüngü Kahvang Ha je?” shei phe. Büpai 
jomphong kü, “Ngeiyü ha khih shei ammi enyüke” shei e. 
71Hahepak kü jomi, “Ha mü lenei mehe denpü nahen? Büpalei ju kübü epü 
jeni danteke” shei eteke.  

Luk 23 

Jisu Pilat Touei Yaongpü 
(Mt. 27:1–2, 11–14; Mk. 15:1–5; Jn. 18:28–38) 

1Hapheikü khong kemei yaongei Jisu Pilat touei müei dei.  
2Jomi büpa kü thaüvaüei, “Hapa shennyaki hamei jat nyongnyongi 
leitükteke. Büpai ongpa kü lat teshuoh, büpapa Messiah, ongpa hih shei 
ehahteke” shei e.  
3Hanangkü Pilati büpa kü, “Nüngü Jehoda amei ongpa je?” shei phe. Büpai, 
“Nüngiang hapakei enyüke” shei jangei e.  

4Hahepak kü Pilati ngongpathü hatü khongnyü kü, “Hapa shennyak khüei 
thaüvaühen mü ngei mehe pungpeyao neyep-ang” shei e.  
5Shejao jomi anyei ngangei, “Büpai nyuhpüvenpü homei Judea kempülei 
mophicheü vamhüteke. Büpai ha Galilei pangpü hatou thahteke” shei e.  

Jisu Herod Touei Yaongpü 

6Mechem Pilati ha danpa, büpai hapa shennyakü Galil am vaila shei phe.  
7Mechem büpai hapa shennyakü Herod phang kü nyupü moidoi kü nyüpeih 
shei danpa, büpai Herod touei büpa shom; büpa hahepak kü Jerusalemei 
nyuteke.  
8Mechem Herodi Jisu eepa, büpa longi mongong; mehenangkü hepak luangi 
büpai büpa mü ponghüei nyu; mehenangkü büpai büpa jung danei nyu, hatü 
büpai yashanpü dou dükpü kü veihen omdanei nyu.  
9Büpai büpa kü hepak yah-ei shah phe, shejao Jisui büpa kü shahnyok 
neshuoh.  
10Ngongpathü hatü shahkung nyuhbüthü shonei yaongtü büpa kü eelaei eyei 
nyu.  
11Herodi dangkao büpalei veshanthü mü büpa nyonghü, hatü yaüeilungei e; 
hapheikü büpai büpa kü bhagthuh meipü hük thuhhütü Pilat touei nyokei 
shom.  
12Ha nyih-ang Herod hi Pilat nyi hüki hük mü küphümei lei; sheleiyü jiji ve 
vaishi nyu.  

Jisu Jühen Lanei Shuohpü 
(Mt. 27:15–26; Mk. 15:6–15; Jn. 18:39—19:16) 

13Hahepak kü Pilati ngongpathü, mübüthü hatü nanglakthü chemi nyükei 
thaihü,  
14hatü jomphong kü, “Nanglakthü lemnyong kü münyüke shei amphongi 
hapa shennyak ngei touei deiküteke; hatü amphongi eeshi ngei hapa 
shennyak dokei veiteke, hatü ammi büpa khüei epü kü hapa shennyaki 
pungpü meheyao neyep-ang.  

15Herodiyao büpa pungpü neyep; hanangkü büpai büpa jen touei nyokei 
shompü khih; ammiyao eenyüke, büpa dihen shangei pungpü meheyao 
neshiü. 
16Hanangkü ngei büpa kü bheitü vetükshah” shei e.  
17Shaang büpai mo kü jom touei hanei am veyei deishihhen vanglem 
nyuteke.  
18Hahepak kü jom peüi chemi lenei, “Ha shennyak jütuh! Ham kü Barabbas 
veshih!” shei e.  
19(Hapa shennyakü chingnyülei mophicheü vamhüpü hatü shennyak jüpü 
nangkü khoklatei küpshi nyuteke).  
20Pilati Jisu vetükhüpü nangkü shao büpai jomphong kü khümei e. 
21Shejao jomphongi nedoh-i, “Shophang kü aptuh, büpa shophang kü aptuh!” 
shei len.  
22Pilati jempabü jomphong kü, “Mehekei, büpai mehe nejiüpü dükpa? Büpa 
dihen mü ngei meheyao büpa pungpü nedangang; ngei büpa kü bheitü 
vetükshah” shei e.  
23Shejao jomi üng mahshi lenei shülangi büpa shophang kü aphütuh shei len, 
hatü jomei ngeüi aokteke.  
24Hanangkü jomi yüpü kü Pilati mongpü shuoh.  
25Chingnyülei mophicheü vamhüpü hatü shennyak jüpü shennyak khoklat 
leipü jomi yüpükei veyei deishih, hatü jomi napükei büpai Jisu jomphong kü 
lanei shuoh.  

Jisu Shophang kü Appü 
(Mt. 27:32–44; Mk. 15:21–32; Jn. 19:17–27) 

26Jomi büpa müei daishingkü jomi Cyrene am Simon yepteke. Büpayü jomei 
kahdok leipü chingnyülei peijaei nyu. Jomi büpa kü Jisu pheikü shophang 
paihü.  
27Büpa phei nanglak longi müei dai, hatü hathü khongkü nyühathü jaaba kü 
daüpei thepei mü.  

28Shejao Jisui jomphong lemei yaakei veitü e, “Jerusalem nelathü, ngei 
nangkü am tethep, shejao am shing hatü ammei hapeüthü shing theptuh.  
29‘Nyülanthü, hatü hapeü nekopü naü uoshing, hatü mechemao naü kü amma 
neyingpüthü moihiman’ shei jomi ehen nyih hingmei ngoikünyüke.  
30Hahepak kü jomi kahshangthü kü, ‘Ham shangkü laamei chetshih’ hatü 
shangtaothü kü, ‘Ham küplangtuh’ shei ehen.  
31Mehenangkü jomi püthüng kü ha dükjema, püdi kü mehe dükhen?”  
32Nemeipü dükpü lebü shennyak nyiyao Jisu mü jühen müei dai. 
33Mechem jomi, “Shangvang” shei epü shing ngoipa, jomi ten dükpü pa nyi 
Jisu mü lakdah lemei hük hatü laknyong lemei hük shophang kü ap. 
34Hahepak kü Jisui, “Opa, jom kü mang tükeishuoh; mehenangkü jomi mehe 
düknya, jomi nenying” shei e. Jomi büpalei ashakviha hanteihen phongyom.  
35Nanglakthü veiyei yaongshi nyu, shejao mübüthüi büpa kü yaüeilungei, 
“Büpai mih yangteke; büpayü Kahvangei Messiah, jelangpü hük vaijema büpa 
nyingi nyemyang” shei e.  
36Büpa kü eelapü veshanthü peiyei büpa kü yiüthi shuoh,  
37hatü, “Nüngü Jehoda amei Ong vaijema, nüng nyingi yangtuh” shei e.  
38Büpa dok kü hapa shah nyangtü khaümteke: “Hapayü Jehoda amei Ongpa.”  
39Büpa mü shophang kü appü ten dükpü shennyak hüki büpa kü thaüvaüei, 
“Nüngü Messiah nevaipü je? Nüng yangtü henjiyao yangshih!” shei e.  
40Shejao lebü hükpai büpa kü loh-ei, “Nüngi Kahvang kü nenyemnyu je? 
Nüngao aihük mü dihen nyüke.  
41Jiyü jiüpü kü ponghahnyeih, mehenangkü jilei doui shangpü dangpeih. 
Shejao hapa shennyaki meheyao nejiüpü nedük” shei eteke.  
42Hapheikü büpai, “Jisu, nüngei ongchingei peishingkü ngei deih-ei dangtuh” 
shei e.  

43Jisui büpa kü, “Ngei nüng kü shahhing enyeih, shinnyih nüng ngei mü 
paradiselei nyuhen” shei e.  

Jisu Dipü 
(Mt. 27:45–56; Mk. 15:33–41; Jn. 19:28–31) 

44Shaang hapayü anpünyi baji kübü jem baji thahshi kahdoknyü kempülei 
vangnyak pei;  
45mehenangkü vanghe nenya-i manghdai, hatü Jerusalemei haenpü ashak nyi 
anei shaakdai.  
46Hahepak kü Jisui ngeüwong anei, “Opa, nüngei lak kü ngei ngelei laangha 
lanei shuohnyeih” shei e. Ha etü büpa ngüshom heeyei mongdang shemm.  
47Mechem veshan kho hük shak kü mübüi mehe vam, ha eepa, büpai 
Kahvang kü menvih shuoh, hatü “Hingmei, hapa shennyakü daülangpü vaipü 
khih” shei e.  
48Mechem hapa kü veinüng thaipü shennyakthüi mehe vam, ha eepa, jomi 
jaaba kü daüpyaki shemei leiteke.  
49Shejao büpalei küphüthü, hatü Galil leipü büpa phei müei peipü nyühathü 
peü tailei yaongshi ha douthü kü veishi nyu.  

Jisulei Mahng Vüpü 
(Mt. 27:57–61; Mk. 15:42–47; Jn. 19:38–42) 

50Shaang meipü hatü daülangpü shennyak hük Joseph shei menpü nyu. Büpa 
shahtap kü nanglak hük vaijao,  
51büpai jomei küpjan hatü dou kü nemong. Büpa Jehoda kahdok kü 
Arimathea jila leipü pei, hatü Kahvang ongching omdanei nyuteke.  
52Hapa shennyak Pilat touei peiyei Jisulei mahng yüteke.  
53Büpai mahng yah-ei ha kü nyemin ashaki jümtü üpayao chemao mahng 
mangvüpü yaongsha vaüpei lingpü mahngchongei vüteke.  
54Hapayü Tempülempü nyih, hatü Sabbath panghen ngoidaitü nyu.  
55Büpa mü peipü Galil leipü nyühathüi müei daiyei mekei büpalei mahng 
vüpa, ha mahngchong jomi eeteke.  

56Hapheikü jomphong nyokei leiyei nyiohen meli hatü vong büpü meli tem. 
Shejao shahkung kü nyupükei jomi Sabbath themteke.  

Luk 24 

Jisu Yangei Leipü 
(Mt. 28:1–10; Mk. 16:1–8; Jn. 20:1–20) 

1Shejao hapta kü shongpü nyih dhom mü lomi jomi tempü vong büpü meli 
notü mahngchongei heih.  
2Jomi mahngchong kü küppü yaong ngowdaitü ee,  
3shejao mechem jomphong mongei shüpa jomi mahng ne-ee.  
4Mechem jomi ha kü thamaei nyupa, ngangahük kü shennyak nyi 
nyangnyangpü ashak ümtü jomphong touei peiyei yaong.  
5Jomi nyemei kahdokei dhe aümei sha, shejao ha shennyak nyi-i jomphong 
kü e, “Mehekei ammi dipüthü khong mü yemmü nyupü hük yemnya? Büpa 
hatouei nenyu, shejao yangei leidaitih.  
6Büpa Galilei nyushi am kü epü deihhümao:  
7Shennyak Ha mangthülei lak kü lanei shuohhen, hatü shophang kü aphen, 
hatü nyih jempabü kü yangei leihen.”  
8Hahepak küang jomphongi büpalei shah deih-ei dang,  
9hatü mahngchong leipü nyokei leiyei jomi ha jung peü anpühük hatü 
lebüthü peü kü eteke. 
10Shaang hapayü Mary Magdalen, Joanna, Jakobei chenyü Mary, hatü 
jomphong mü nyupü nyühathüi phongshanthü kü ha jung eteke. 
11Shejao hapa shah-ü jomphong keyü ngahiyoi shah kei leidai, hatü jomi ha 
kü hingnelem.  
12Shejao Peter yaongei mahngchongei mokei heih; büpai aümei shatü veiyei 
shüshihjü büpai nyemin ashak mon ee; hapheikü büpai hapa vampü kü 
thamaei shemei lei.  

Emmaus Lemei Kampü 
(Mk. 16:12–13) 

13Shaang hapa nyih-üng shennyak nyi Jerusalem kübü mile nyet hükshing 
yanei Emmaus shei epü chingei leilemei kamei nyu,  
14hatü mehe douthü vampa ha jung hüki hük mü eteiyei nyu.  
15Mechem jiji shah eteiyei hatü shah shükteiyei nyupa, Jisu jiji yopailei 
peiyei jiji mü kamei nyu,  
16shejao büpa khih shei nenyinghen mü jijilei mük küptüktü nyu.  
17Büpai jiji kü, “Anji kamyaki hüki hük mü mehe jung eteinya?” shei e. 
Jijinyi mongmang dhe kohtü sheanei yaong.  
18Jiji khongkü Kleopas shei menpü shennyaki büpa kü, “Hathü nyih kü mehe 
douthü vampa, ha nenyinghen mü nüngü Jerusalemei yenthüng vaishi nyupü 
je?” shei e.  
19“Mehe douthü?” shei büpai jiji kü phe. Jijinyi-i, “Nazareth am Jisu nang” 
shei e. “Büpayü thibü hük, shah kü hatü dou kü Kahvang hatü nanglak peü 
touei wong kohshi nyuhampeih,  
20hatü hamei ngongpathü hatü mübüthüi büpa jühen nangkü nyonghühen 
lanei shuoh, hatü büpa shophang kü apei jütükpeih.  
21Shejao Israel am angei leihenü büpa shei monglempeih. Hih, ha mü lenei 
hathü douthü vampheikü shaangpai nyih jempabü khih.  
22Anyei vaishi hamphong khong kübü nyühathü hanei ami ham 
thamahüpeih. Jomphong shenep dhom mü mahngchongei heihteke,  
23shejao jomi büpalei mahng ne-ee, shejao jomphong nyokei leiyei hamphong 
kü vangsho phongshan eepeih, hatü hathüi büpa yangei leidaitih shei 
eshuohpü jung eküpeih.  
24Hanangkü hamphong khong kübü hanei am mahngchongei heihjajü 
nyühathüi epükei chongjateke, shejao jomphongi büpa ne-ee.”  
25Büpai jiji kü, “Oh ngadaiphei nyi, thibüthüi epü shahthü kü hinglemhen 
mong chetpüthü!  

26Messiah-i hathü shangpong heühen hatü büpalei müknyinshekhang kü 
shühen nadang nenyuhampü hiang?” shei e.  
27Hapheikü Mosa kübü pangei thibüthüi nyangpü laithü kübü büpa jung epü 
peü nih-eikhoei eteke.  
28Jiji daipü ching yoei ngoiyaki Jisu-ü tailulei daihen keiha she yeiyei kam.  
29Shejao jiji-i büpa kü kangei, “Henji mü paümdaishah, mehenangkü om 
dhüdaiteke hatü hepak lüdaiteke” shei e. Hanangkü büpa jiji mü paümnüng 
dai.  
30Mechem büpa jiji mü nükdülei uopa, büpai aan yah-ei moihiman, hatü ha 
bhaoktü jiji kü shuoh.  
31Hahepak kü jijilei mük ap, hatü jiji-i büpa nying, hatü büpa jiji toueipü 
mahdai. 
32Jiji hüki hük mü, “Büpai ji kü lemei shah eshingkü hatü büpai laihing aptü 
nih-ei ephüshingkü mong kü aw bahnyukei shaamküla?” shei etei.  
33Hahepak kü-üng jiji layaongei Jerusalemei nyokei dai, hatü jiji-i anpühük 
hatü küphüthü chemi thaiyei heüteke.  
34Jomphongi, “Shembüpa yangei leidaiteke, hatü büpa Simon kü vamei 
hushuohpüja” shei eteiyei nyu.  
35Hahepak kü jijinyiyao lemei mehe heüpa, hatü aan bhaokei hahshingkü jiji 
kü büpa nyinghüpü ejateke.  

Jisui Nanglomthü Touei Vampü 
(Mt. 28:16–20; Mk. 16:14–16; Jn. 20:19–23; P.Dou. 1:6–8) 

36Mechem jomi ha jung eteiyei nyupa, Jisu büpa nyingi jom touei peiyei 
yaong, hatü jomphong kü, “Amphong mü chingmei nyutuh” shei e.  
37Jomphongi nyemei top, hatü jomi laangha eenyu vaaishang shei deih.  
38Shejao büpai jomphong kü, “Amphong mehekei nyemnya hatü mehekei 
ammei mong kü jü-üpü peihünya?  

39Ngelei lak hatü la kü veituh; veituh, hayü ngei hih. Ngei kü laki dükei 
veituh; mehenangkü ngei kü nyupü ammi eepükei laangha kü phai hatü vang 
nenyunyih” shei e.  
40Büpai ha etü büpai jomphong kü büpalei lak hatü la hushuoh. 
41Jomphong mongongpü hatü yashanpai hingnelemaoki nyu, hanangkü büpai 
jomphong kü, “Hatouei hahhen meheyao nyüla?” shei e.  
42Jomi büpa kü nyahlang phuo hük shuoh,  
43hatü büpai ha yah-ei jomphong touei hah.  
44Hapheikü büpai jomphong kü, “Hathüyü ngei amphong mü nyushi am kü 
epü shahthü hih– Mosa shahkung, thihivam laithü hatü menvih kesho kü ngei 
nang nyangei nyupü peü dhaümkahen” shei eteke.  
45Hapheikü laihing nyingaokhen büpai jomei mong aphü,  
46hatü büpai jomphong kü, “Hapakei nyangei nyüke, Messiah shangponghen 
hatü nyih jempabü kü yangei leihen,  
47hatü Jerusalem kübü pangei jatthü peü kü mong leppü hatü mang tükpü 
jung baonghen. 
48Amphongü hathü jung denbüthü.  
49Veituh, ngelei Pa-i mehe lah, ha ngei am kü shomhen; hanangkü amphong 
shangeipü ngani am kü mangbak thahshi chingnyülei nyutuh” shei e.  

Jisu Vangsholei Aongdaipü 
(Mk. 16:19–20; P.Dou. 1:9–11) 

50Hapheikü büpai jomphong müei Bethany thahshi dai, hatü büpalei lak 
haongei jomphong kü moihiman.  
51Büpai jom kü moihimanei nyushingkü büpa jomphong toueipü yanei 
vangsholei anlang.  
52Jomi büpa kü khüm, hatü longi mongongpai Jerusalemei nyokei lei;  
53hatü jomphong nedoh-i phopshemei Kahvang men longei nyu.  

Johan 

Johan 1 

Shah-i Phai Leipü 

1Chongpangpülei Shah nyu, hatü Shah Kahvang mü nyu, hatü Shah-ü 
Kahvang nyuteke.  
2Büpayü chongpangpülei Kahvang mü nyu.  
3Douthü peü büpa homei vam; lingei nyupü douthü peü büpa ne-omi hükao 
neling.  
4Büpa kü yangnyuyem nyu, hatü ha yangnyu-ü hangkuli peüei vangngai 
nyuteke.  
5Hapa vangngai-i shangmang kü khang, hatü shangmangi ha nemettükaok.  
6Kahvang leipü shompü shennyak hük Johan shei mentü nyu.  
7Peüi büpa homei hinglemhen shingvaishi büpai hapa vangngai nang denpü 
shuohhen denbü hük vaishi pei.  
8Büpayü hapa vangngai nevai, shejao büpai hapa vangngai nang denpü 
shuohhen pei.  
9Peü kü vangngai shuohpü hapa hingshangpü vangngai kahdoknyülei pei.  
10Büpa kahdoknyülei nyu, hatü kahdoknyü-ü büpa homei ling, shejao 
kahdoknyüi büpa nenying.  
11Büpa laophülei nanglak touei pei, shejao laophülei nanglaki büpa neyah.  
12Shejao üami büpa yah, büpalei men kü hinglem, büpai hathü peü kü 
Kahvang hathü leihen ngan shuohteke. 
13Jomphongü iy nevaijü phai-i mongpü nevaijü hangku-i mongpü kü bühpü 
nevai, shejao Kahvangi bühpüthü.  
14Hapa Shah phai lei hatü jen mü nyu, hatü jeni büpalei müknyinshekhang, 
Pa leipü Halomei müknyinshekhang keiha phahji hatü shahhingi maei eeteke.  

15Johani büpa nang denpü shuoh. Büpai lenei, “Ngei üpa nang e, hayü büpa 
hih. ‘Ngei pheikü üpa peikünya, büpayü ngei mü longpüba; mehenangkü 
büpayü ngei shekü nyuhampeih.  
16Büpalei phahji mapü kübü jen peü moihiman hük pheikü hük dangteke.  
17Mehenangkü shahkungü Mosa homei shuoh, shejao phahji hatü shahhingü 
Jisu Khrista homei peipeih.  
18Üpaiyao Kahvang ne-ee, shejao hapayü Kahvang Halom Ha, üpa Pa philei 
nyu, büpai büpa nyinghüteke.’ ”  

Johan Baptükbüi Denpü Shuohpü 
(Mt. 3:1–12; Mk. 1:1–8; Lk. 3:1–18) 

19Hapayü Jehoda ami Jerusalem leipü ngongpathü hatü Levi ami büpa kü, 
“Nüng üpaang?” shei phenüng shomshingkü Johani shuohpü denpü nyüke.  
20Büpai nelahpih shei ne-e, shejao ngaiheyei, “Ngeiyü Messiah nevaipih” shei 
lahteke.  
21Jomi büpa kü, “Shejema nüng üpaang? Nüngü Elijah je?” shei phe. Büpai, 
“Nevaipih” shei e. Nüngü thibü je? Büpai, “Nevaipih” shei jang.  
22Jomi büpa kü, “Nüng üpaang? Hamphong shompüthü kü ejahen shahnyok 
yahshih. Nüngi nüng nang mehe enya?” shei phe.  
23Büpai jangei Isaiah thibüi epükei, “Ngeiyü Shembüpalei lem kangshangi 
temtuh shei jahpanei lenpü ngeü hük hih” shei eteke.  
24Shaang jomphongü Pharisee khong kübü shomteke.  
25Jomi büpa kü, “Shejema nüngü Messiah-ao nevai, Elijah-ao nevai, nevaijü 
thibü hükao nevaivai-i mehekei baptüknya?” shei phe.  
26Johani jomphong kü, “Ngei yungi baptüknyeih. Am khongkü ammi 
nenyingi hük yaongshi nyüke, 
27ngei pheikü üpa peikünya, ngei büpalei lathuhvü dangkao laihen 
neshangangpih” shei e.  

28Hapayü Bethany kahdokei Johani baptükei nyupü Jordan yungdang philei 
vamteke.  

Kahvang Mi Cheha 

29Nyihphei Jisu büpa philei heihja-i eeyei büpai, “Kahdoknyü mang koei 
lüdaipü Kahvang Mi Cheha kü veituh” shei e.  
30“Ngei pheikü shennyak hük peikünyüke, büpa ngei mü longpüba; 
mehenangkü büpa ngei shekü nyuhampeih” shei ngei ehampeyü büpa hih.  
31Ngeiyao büpa nenyingham, shejao büpa Israel am kü shakei vamhühen tata 
kü ngei yungi baptükei peipeih.  
32Johani, “Ngei vangsho leipü Laangha athuba kei yiüei büpa kü bakpü 
eepeih” shei denpü shuoh.  
33Ngeiyao büpa nenyingham, shejao üpai ngei yungi baptükhen shom, büpai 
ngei kü, “Üpa kü nüngi Laangha yiüei bakei ee, büpai Laangha Daülangpai 
baptükphahen shei ephopeih, 
34hatü ngei nyingiyao eeteke, hatü hapayü Kahvang Ha shei denpü 
shuohnyeih” shei eteke.  

Shongpü Jisulei Nanglomthü 

35Shao nyihphei Johani büpalei nanglom nyi mü yaongshi nyu,  
36hatü büpai Jisu kamei daijapü eeyei büpai, “Kahvang Mi Cheha kü veituh!” 
shei e.  
37Mechem büpai ha epü nanglom nyi-i danpa, jijinyi-i Jisu phei mü.  
38Yaakei veishingkü Jisui jiji müjapü eeyei, “Anji mehe napa?” shei phe. 
Jijinyi-i, “Rabbi, lappai, ‘Nyuhbü’ nüng melei nyunya?” shei phe.  
39Büpai, “Peiyei veituh” shei e. Hanangkü jiji daiyei büpa nyupü shing ee, 
hatü ha nyih büpa mü themteke. Hapayü an baji yangkü nyuteke. 
40Johani epü danei Jisu phei müpü nyi khongkü hükü Simon Peterlei chenaü 
Andrew nyu.  

41Büpai shongei chejei Simon pongei büpa kü, “Hamphongi Messiah, (lappai, 
Khrista) pongpeih” shei e.  
42Büpai Jisu touei büpa müei dei. Jisui büpa kü veitü, “Nüngü Johanei cheha 
Simon. Nüng kü Cephas, (lappai, Peter) shei nyükhen” shei eteke.  

Jisui Philip hatü Nathanael Nyi Nyükpü 

43Nyihphei Jisui Galilei heihhen tem. Büpai Philip heüei, “Ngei phei mükei” 
shei e.  
44Shaang Philipü Andrew hatü Peter am ching Bethsaida leipü nyuteke.  
45Philipi Nathanael pongei büpa kü, “Hamphongi Nazareth am Josephei 
cheha, üpa jung Mosai shahkungnyüthü kü hatü thibüthüi eyei nyu ha 
pongtepih” shei e.  
46“Nazareth leipao lemhük mei vamaokhen je?” shei Nathanaeli phe. Philipi, 
“Peiyei veituh” shei e.  
47Mechem Jisui Nathanael ngoijapü eepa, “Meheyao shahshem neshiüpü 
hingshangpü Israel am hatouei nyüke” shei büpai büpa nang e.  
48Nathanaeli, “Nüngi ngei mekei nyingpa?” shei phe. “Philipi nüng kü 
nyükshekü ngei nüng adhapü phangei uoshi eetepih” shei Jisui jangei e.  
49Nathanaeli jangei, “Nyuhbü, nüngü Kahvang Ha khih! Nüngü Israel amei 
Ongpa khih!” shei e.  
50Jisui, “Ngei nüng adhapü phangei uoshi eepeih shei ephopü nangkü nüngi 
ngei kü hinglemnyu je? Nüngi hathü mao longpü douthü eehen hih” shei e.  
51Shao büpai büpa kü, “Hingmei mü ngei nüng kü enyeih, nüngi vangsho 
shaden aptüktü Shennyak Ha shak kü vangsho phongshanthü aongpü leipü 
eehen hih” shei eteke.  

Johan 2 

Kana Chingei Yiükjingpü 

1Nyih jempabü kü Galil kahdok Kana chingei yiükjing mo hük nyu, hatü halei 
Jisulei chenyüao omei nyu.  

2Hapa yiükjing mo kü Jisu hatü büpalei nanglomthü kao nyük.  
3Mechem yiü kemdaipa, Jisulei chenyüi büpa kü, “Jom yiü kemdaiteke” shei 
e.  
4Jisui pinnyü kü, “Nyüha, ngei mehe dükhen, ha nüngi te-epha. Ngelei hepak 
shao mangngoi” shei e.  
5Chenyüi chongphobüthü kü, “Büpai mehe ephahenshang ha düktuh” shei e.  
6Shaang Jehoda amei vanglem aimü daühen shingvaishi dük dok kho hük 
shing shüpü yaongi lingpü yungdük vok shemshi nyuteke.  
7Jisui jomphong kü, “Hathü yungdük kü yung maei shihtuh” shei e. Jomi 
dükju thahshi yung müngteke.  
8Hapheikü büpai jomphong kü, “Shaang haleipü hanei shoei mo shembü 
touei deijatuh” shei e. Hanangkü jomphongi ha dei.  
9Mechem nemnopüthüi yungi lingpü yiü kü jepei veipa, yung shopü 
chongphobüthüi nyingjao ha meleipü nemnopüthüi nenyingi jomi mo 
shembüpa kü nyüktü,  
10büpa kü, “Peüi meipü yiü shong shuohnyeih; yenthüi moh-ei yingpheikü 
mon maani nemeipü yiü bhenyüpeih, shejao nüngü shaang thahshi hajük 
meipü yiü joshi angpü je?” shei phe.  
11Jisui hayü Galil kahdok Kana chingei shongpü yashanpü dou dükei pangpü 
nyuteke. Hapakei büpalei müknyinshekhang shakei vam, hatü büpalei 
nanglomthüi büpa kü hinglem.  
12Hapheikü büpai chenyü, chenaüthü hatü nanglomthü mü Kapernaumei 
yiüei halei nyih maani nyu.  

Jisui Phopshem Daühüpü 
(Mt. 21:12–13; Mk. 11:15–17; Lk. 19:45–46) 

13Jehoda amei Hompü Mo yoei nyushi Jisu Jerusalemei aong. 
14Phopshemei büpai mohoh, mi hatü athuba, hatü lop jeiteipüthü haüdü 
touei uoshi ee.  

15Büpai vülepi bheiyaki phopshem leipü mohoh hatü mithü changtük. Büpai 
shao lop jeiteipüthülei lop haitük hatü jomei haüdü khüptük.  
16Büpai athuba yupüthü kü, “Hatoueipü hathü dou yahlangtuh! Opalei shem 
amphongi bhei leihshing teleitük!” shei e. 
17“Nüngei shem kü nyakpükenpai ngei awi kei hahtükhen” shei nyangei 
nyupü büpalei nanglomthüi deih-ei dang.  
18Hahepak kü Jehoda ami büpa kü “Nüngi hathü peü dükhen wong nyüpeih 
shei huaokhen mü mehe nyangeihepü huaokhen?” shei eteke.  
19Jisui jomphong kü, “Hapa moila shem bentü nyih jem mongkü shao vehen 
hih” shei e.  
20Hahepak kü Jehoda ami, “Hapa phopshem bong pinyipü vok yah-ei vepeih, 
shejema nüngi nyih jem mongkü bentü veaokhen je?” shei phe. 
21Shejao büpai büpalei büm phopshem jung eteke.  
22Büpa dipü kübü yangei leipheikü büpalei nanglomthüi büpai ha epü khih 
shei deih-ei dang, hatü jomi laihing hatü Jisui epü shahthü kü hinglem.  
23Mechem Hompü Mo hepak kü büpa Jerusalemei nyupa, longshi shing büpa 
kü hinglem; mehenangkü jomi büpai dükpü yashanpü douthü eeteke.  
24Shejao Jisui payü jomphong kü hingnelem; mehenangkü büpai nanglakthüi 
deihpü peü nyingdai,  
25hatü büpa shingvaishi shennyak hük shing shennyak hük leipü denpü 
nadang neshiü; mehenangkü shennyak peü kü mehe nyu, ha büpai 
nyingdaikem.  

Johan 3 

Jisu hatü Nikodemas 

1Shaang Pharisee am Nikodemas shei mentü Jehoda am mübü hük nyu.  
2Büpai nyak kü Jisu touei peiyei büpa kü, “Nyuhbü, nüngü Kahvang leipü 
yiüpü nyuhbü shei nyingnyüke; mehenangkü Kahvang ne-ompheikü nüngi 
dükpü nyangeihepü douthü üpaiyao nedükaokpih” shei e.  

3Jisui büpa kü, “Hingmei mü ngei nüng kü enyeih, nyipabü nebühpheikü 
üpaiyao vangsho ongching dangnüng neaokpih” shei e.  
4Nikodemas-i büpa kü, “Shennyak hük viüdaipheikü mekei etü anghen? 
Shennyak hük shao nyüei vom mongei shütü anghen je?” shei e.  
5Hingmei mü ngei nüng kü enyeih, shennyak hük yung hatü Laanghai 
nebühpheikü mekei etao vangsho ongchingei shününg neaok.  
6Mehe phai-i büh, hayü phai, hatü mehe Laanghai büh, hayü laangha.  
7“Nüng nyipabü angtuh” shei ngei epü kü nüng tethama.  
8Vanglüki melemei lükhünya, halemei lüknyüke. Nüngi hapalei ngeü 
dannyüke, shejao nüngi ha melemeipü peinya, hatü melemei dainya, ha 
nüngi nenying. Hapa keiha Laangha kü angpü peü nyunyüpeih.  
9Nikodemas-i, “Hathü mekei aokhen” shei büpa kü e.  
10Jisui büpa kü, “Nüngü Israel amei nyuhbü hük khih; shejema nüngi hathü 
nenyingpü je?” shei e.  
11Ngei nüng kü hingmei enyeih, jeni nyingei nyupü jung jeni eteinyeih, jeni 
eepü jung jeni denpü shuohnyeih, shejao ammi hamei shahjangmei neyah.  
12Ngei amphong kü kahdoknyü douthü jung ephüjü ha kü hingnelem, 
shejema ngei vangsho leipü douthü jung ephüjü mekei etü ammi 
hinglemhen? 
13Vangsho leipü yiüpü Shennyak Ha mü lenei üpaiyao vangsholei ne-aong.  
14Mosai jahpanei biü lungei anpü keiha Shennyak Hayao lungei anshihhen,  
15hatü üami büpa kü hinglem yangnyuyem danghen.  
16Mehenangkü Kahvangi kahdoknyü kü longi bampü nangkü büpai laophülei 
Halom shuoh; üami büpa kü hinglem nemahhen, shejao düngeipü 
yangnyuyem danghen.  

17Mehenangkü Kahvangi kahdoknyülei laophülei Ha kahdoknyü nyonghühen 
shingvaishi nevai, shejao büpa homei kahdoknyü yanghen shingvaishi 
shompeih.  
18Üpai büpa kü hinglemnya, nenyonghünyih; shejao üpai hingnelem, 
nyonghütükteke; mehenangkü hathüi Kahvang Halomei men kü hingnelem. 
19Shahphenpü dou-ü ha: Vangngaiyü kahdoknyülei yiü, shejao hangkuthüi 
vangngai nangjei vangnyak küang bam; mehenangkü jomei douthü-ü mang 
nyuteke.  
20Mehenangkü mang dou dükpü peüi vangngai kü jiühitnyeih, hatü jomei 
mang douthü shakei vamjahen khih shei nyemei vangngailei nepeinyih.  
21Shejao üami hingshangpü dou düknya, jomi mehe dük hayü Kahvang kü 
dükpeih shei huhen shingvaishi vangngailei peinyüke.  

Jisu hatü Johan Baptükbü 

22Hapheikü Jisu hatü büpalei nanglomthü Judea kahmük lemei dai, hatü 
büpa halei kanja jomphong mü nyu, hatü baptükshuoh.  
23Johanao Salim yopai-i Aenonlei baptükei nyu; mehenangkü halei yung 
changshi nyu, hatü nanglakthü nedoh-i pei hatü baptükshuoh.  
24Hahepak kü Johanü khoklatei mangshü-i nyu.  
25Shaang Johanei nanglomthü hatü Jehoda am hük aa kü daühenlanghen 
vanglem nangkü shah dakteiyei nyu.  
26Jomi Johan touei peiyei büpa kü, “Nyuhbü, nüng mü Jordan yungdangei 
nyupüba, üpa jung nüngi denpü shuohpa, büpaiyao baptüknyüke hatü peü 
büpa touei peinyüke” shei e.  
27Johani, “Vangsho leipü shuohpü nevaipheikü üpaiyao meheyao 
nedangaokpih” shei e.  
28“Ngeiyü Messiah nevai, shejao ngeiyü büpa shekü yeihshi shompeih” shei 
ngei epü ha kü amphong denbüthü nyüke. 

29Yiükü yiükyahbülei nyüke. Yiükyahbülei küphüpai danei büpalei ngeü 
bangnyüke, hatü mechem büpai yiükyahbülei ngeü danhenshang 
mongongnyüke. Hayü ngelei mongong hatü ha changhüteke.  
30Büpa longkhan longhen, ngei maan khan maanhen.  

Vangsho Leipü Peipü Hük 

31Üpa shangphi leipü pei, büpa peü shak kü longpüba; üpa kahdoknyü leipü 
nyupa, büpayü kahdoknyülei hatü kahdoknyü douthü jung enyeih. Üpa 
vangsho leipü yiü, büpa peü shak kübü.  
32Büpai mehe ee, hatü dan, ha jung denpü shuohnyeih, shejao üpaiyao 
büpalei denpü neyahnyu. 
33Üami büpalei shah yah, Kahvangü shahhing shei denpü shuohnyüke. 
34Büpa üpa Kahvangi shom, büpai Kahvangei shah enyüke, mehenangkü 
büpai Laangha maei shuoh.  
35Pa-i Ha kü bampü nangkü lemphüli büpalei lak kü shuohteke.  
36Üami Ha kü hinglem, yangnyuyem nyüke, üami Ha kü hingnelem, 
yangnyuyem nedanghen shejao Kahvang mongshihpü heühen.  

Johan 4 

Jisu hatü Samaria am Nyüha 

1Mechem Phariseethüi Johan meyü Jisui nyeishi nanglomthü leihüei 
baptüknyükeja shei danpa,  
2(Hingmei meyü Jisui üpa kao bapnetük, shejao büpalei nanglomthüi 
baptükteke),  
3büpa Judea leipü shao Galilei leidai.  
4Shejao büpa Samaria homei leihen mü nyuteke.  
5Hanangkü büpai Samaria kü nyupü Sykhar chingei pei; hapayü cheha 
Joseph kü Jakobi shuohpü kahdok yopailei nyu.  
6Hatouei Jakob yungkuk nyu, hatü yenlem kü nyiuei Jisu yungkuk touei 
uoshi nyu. Hayü haümhahphei hepak nyu.  

7Mechem Samaria am nyüha hük yung shohen heihjapa, Jisui pinnyü kü, 
“Ngei kü yinghen yung yahshih” shei e.  
8(Büpalei nanglomthü hahying shaknüng chingei aongdaitü nyu).  
9Hapa Samaria am nyühai büpa kü, “Nüngü Jehoda am khih; mekei etü 
Samaria am nyüha hük kü yung yünya?” shei e. (Mehenangkü Jehoda ami 
Samaria am mü bhaong chaihamteke.)  
10Jisui pinnyü kü, “Nüngi paoh Kahvangei thintho nyinglang meyü, ‘Ngei kü 
yinghen yung yahshih’ shei üpai nüng kü yünya, nüngi büpa kü vanyangyem 
yung yühah shepeih” shei e.  
11Hapa nyühai büpa kü, “Longpüba, nüngei yungshong neshiü, hatü yungkuk 
chüshi nyüke, nüngi meleipü ha vanyangyem yung dangnya? 
12Nüngü hamei bü Jakob mao longpü je? Büpai ham kü ha yungkuk 
shuohpeih, hatü büpalei hapeüthü hatü yemhimakthüi ha yingnyüpeih” shei 
e.  
13Jisui pinnyü kü, “Üami haleipü yung yingnya shao-üng yunglehen, 
14shejao üami ngei shuohpü yung yinghenshang mechemao yung nelehen. 
Ngei shuohpü yungü jom kü yunglok leiyei vanyangyem touei bhaoei 
vamhen” shei e.  
15Hapa nyühai büpa kü, “Longpüba ngei hajük kü mechemao yung nelehen, 
hatü hatouei yungsho neheihteinüng ngei kü ha yung yahshih” shei e.  
16Jisui pinnyü kü, “Leituh, ambaha nyükei heihkei” shei e.  
17“Ngei baha neshiüpih” shei hapa nyühai e. Jisui pinnyü kü, “Nüngi ngei 
baha neshiüpih shei epü jiüangke;  
18nüng baha nga nyuhampü khih, hatü shaang nüng mü nyupeyü nüngei 
baha nevaiang. Nüngi epeyü jiüangke!” shei e.  
19Hapa nyühai büpa kü, “Longpüba nüngü thibü hük khih shei ngei 
veiaoknyüke.  

20Hamei bühipathüi hapa kahshangei khümhampeih, shejao nanglakthüi 
khümhen shingü Jerusalem hih shei ammi enyüke” shei e.  
21Jisui pinnyü kü e, “Nyüha, ngei kü hinglemtuh; nüngi Opa kü hapa 
kahshang nevaijü Jerusalemei nekhümhen hepak ngoikünyüke.  
22Am Samaria ami üpa kü khümnya nenyingi khümnyüke; hami üpa kü 
khümnya ha nyingnyeih; mehenangkü yemleipeyü Jehoda kübü nyüke. 
23Shejao mechem hingshangi khümpüthüi Opa kü laangha hatü shahhingi 
khümhen, ha hepak ngoikünyüke hatü hayü shaang khih; mehenangkü Opai 
hapakei büpa kü khümpüthü yemnyüpeih. 
24Kahvangü laangha, hatü büpa kü khümpüthüi laangha kü, hatü shahhing kü 
khümhen vongbong.”  
25Ha nyühai, “Messiah lappai, Khrista peikünyüke shei ngei nyingnyüke, hatü 
mechem büpa peihen, büpai ham kü lemphü ephahen” shei eteke.  
26Jisui pinnyü kü, “Ngei, üpai nüng mü shah eteinya, hayü büpa hih” shei e.  
27Hahepak kü büpalei nanglomthü nyokei lei. Büpa nyüha hük mü shah 
eteipü eeyei jom peüi thama, shejao üpaiyao büpa kü, “Nüng mehe napa?” 
nevaijü “Nüngi pinnyü mü mehekei shah eteinya?” shei nepheshuoh.  
28Hapa nyühai pinnyülei yungdük yakphongtü chingei nyokei aong. Pinnyüi 
nanglakthü kü,  
29“Ngei dükei nyupü lemphüli ephopü shennyak kü peiyei veituh. Hapayü 
Messiah vaila?” shei e. 
30Jomphong ching leipü büpa mü pongnüng yiü.  
31Hahepak kü büpalei nanglomthüi büpa kü, “Nyuhbü, lemhük payü hahtuh” 
shei nyeanteke.  
32Shejao büpai jomphong kü, “Ammi nenyingpü ngei hahhen hahying 
nyüpeih” shei e.  
33Hanangkü nanglomthü hüki hük mü, “Hanei ami büpa kü hahhen lemhük 
shuohphei hiang yo?” shei etei.  

34Jisui jomphong kü, “Ngelei hahyingü ngei shompübai mongpü dükhen, 
hatü büpalei dou temhen ha hih.  
35Len ali mon angtü hahvet hepak ngoikahen shei ammi ne-enyu je? Shejao 
ngei am kü enyeih, shinei veituh, hatü hah vethen hah meandaipü kü 
veihümao.  
36Hah vetbüi nanglat dangnyeih, hatü yangnyu shingvaishi betjük thainyeih, 
shejüang li haibü hatü vetbü nyi chemi mongongnyeih.  
37‘Hüki hainyeih, hüki vetnyeih’ shei epü jiünyüke.  
38Ammi nelingpü kah leipü vethen ngei am shompeih; mih-i ha lingteke, hatü 
jomi dükpü kübü nanglei ammi dangteke” shei e.  
39Hapa nyühai, “Ngei dükei nyupü lemphüli büpai ephopeih” shei denpü 
shuohpü homei hapa ching leipü Samaria am longi büpa kü hinglem.  
40Hanangkü mechem Samaria am büpa touei peipa jomi büpa kü jom mü 
nyuhen e, hatü büpa jom mü nyih nyi themteke.  
41Shao büpalei shah homei nyeishi hinglem.  
42Jomi ha nyüha kü, “Hami hajük keyü nüngi epü nangkü hinglemnyu 
nevaipih, shejao ham peüi laophü laophüi dantepih, hatü hingmei mü hapayü 
kahdoknyü Yangbü shei hami nyingteke” shei e.  

Jisu Galilei Leipü 

43Mechem nyih nyi peihpa, büpai hapa shing leipü Galilei dai, 
44(mehenangkü Jisui thibü hükei chingei thibü hük kü dhüm neshuohnyih 
shei eteke).  
45Mechem büpa Galil ngoipa, Galil ami büpa ombomei yah; mehenangkü 
Jerusalemei mo hepak kü büpai dükpü dou lemphü eeteke; mehenangkü 
jomphongao mo kü daiteke.  
46Hapheikü büpai Galilei nyupü Kana, büpai yungi yiü leihüpü chingei pei. 
Shaang halei ongpalei lakchongbü hükei ha Kapernaumei tüngei nyu.  

47Mechem büpai Jisu Judea leipü Galilei leiteke shei danpa, büpa peiyei Jisu 
kü yiüei cheha tüngpü meitükshih shei khümei e; mehenangkü büpa dihen 
mü nyu.  
48Hahepak kü Jisui büpa kü, “Ammi yashanyale nyangeihepü ne-eepheikü 
hingnelemnyu” shei e.  
49Hapa ongpalei lakchongbüi, “Longpüba, naü didaishekü yiükütuh” shei e.  
50Jisui, “Nüng leituh, anha meidaitü chongkahen hih” shei e. Hapa shennyaki 
Jisui epü shah kü hinglemei layaongei lei.  
51Büpa leishingkü büpalei chongphobüthü büpa pongnüng aongpü heüei 
büpa kü naü meidaiteke shei e.  
52Hanangkü büpai hathü kü büpa meiyei pangpü hepak phe, hatü jomphongi 
büpa kü, “Menyih haümhahphei hük baji kü meidaipeih” shei e.  
53Chepai büpa kü Jisui, “Anha meidaitü chongkahen hih” shei eshuohpü 
hepak kü khih shei nying. Hanangkü büpa hatü shem am kemei hinglem.  
54Shaang hapayü Jisui Judea leipü Galilei leipheikü dükpü nyipabü 
nyangeihepü nyuteke.  

Johan 5 

Jisui Sabbath Nyih Meihüpü 

1Hapheikü Jehoda amei mo hük nyu, hatü Jisu Jerusalemei aong.  
2Shaang Jerusalemei Mi Shaden touei bangtap nga kohpü shemyung hük 
Hebrew shah mü Bethesda shei mentü nyu.  
3Halei tüngpüthü– mükphüngdaipü, la khodaipü, bümphi diyei tüngpüthü 
bangtapei lemshi yung jenpü danei nyu.  
4Mehenangkü hepak hepak kü vangsho phongshan yiüei hapa yung 
jenhamteke. Yung jenshan ieyei üpai shong halei laongei hünghenshang, 
mehe din vaijao meidaihamteke.  
5Halei shennyak hük bong hapüanpüshet thahshi tüngpü nyu.  

6Mechem Jisui büpa halei lemshi eepa, hatü büpa halei bong luangi nyuphei 
khih shei nyingei büpai büpa kü, “Nüng meihünyüla?” shei phe.  
7Tüngpü shennyaki büpa kü, “Longpüba, yung jenshingkü ngei yungei deihen 
shennyak üpayao neshiü. Mechem ngei heihnüng shei nyuhen, hanei ami ngei 
shekü heihdaitü mon nyunyüke” shei e.  
8Jisui büpa kü, “Yaongtuh, hatü nüngei lüng paitü kamtuh” shei e. 
9Chemjalak kü hapa shennyak meidai, hatü büpai lüng paitü kam. Hapayü 
Sabbath nyih nyuteke.  
10Hanangkü Jehoda ami tüngpü meipü shennyak kü, “Shinnyih-ü Sabbath 
nyih; nüngi nüngei lüng paitü kamhenü shahkung kü nejiü” shei e.  
11Shejao büpai jomphong kü, “Ngei meihüpü shennyaki ngei kü, ‘Nüngei lüng 
paitü kamtuh’ shei ephopeih” shei e.  
12Jomi büpa kü, “Nüng kü, ‘Nüngei lüng paitü kamtuh’ shei epü shennyakü 
üpaang?” shei phe.  
13Shejao hapa tüngpü shennyaki büpa tüngpü üpai meishuohpa nenying; 
mehenangkü Jisu-ü hatouei nyupü khong kü vukdaiteke.  
14Pheishi Jisui büpa phopshemei heüei büpa kü, “Veituh, nüng meidaiteke! 
Nüng hajük kü mang thah-ei tenyu; hei nevaijema lemhük nemeipü 
dhaümkahen” shei e.  
15Hapa shennyak daiyei Jehoda am kü büpa meihüpeyü Jisu khih shei 
eshuoh.  
16Hanangkü Jisui hapa keipü douthü Sabbath nyih dükpü nangkü Jehoda ami 
büpa kü shüveihen chongpang.  
17Jisui jomphong kü, “Ngelei Opai shinnyih-ao dou düknyüke, hatü ngeiyao 
düknyüpeih” shei e.  
18Ha tata kü Jehoda am nyeinya büpa jühen yem, mehenangkü büpai Sabbath 
mangpü mon nevai, shejao büpai Kahvang kü büpalei Pa shei nyükei büpa 
nying Kahvang mü hükkeipü leiteke.  

Halei Wong 

19Jisui jomphong kü, “Hingmei mü ngei am kü enyeih, Ha-i büpai mongpü 
meheyao nedükaoknyih, shejao Pa-i mehe dükei ee, ha mon düknyüpeih; 
mehenangkü mehe mehe Pa-i düknya, Ha-i hapakei düknyüpeih.  
20Pa-i Ha kü bamnyüpeih, hatü büpai ha mao longpü douthü huphahen, 
shejüang am thamahen.  
21Pa-i dipü kübü yangei leitü jom kü yangnyu shuohpükei Ha-iyao büpai 
mongpüthü kü yangnyu shuohnyeih.  
22Pa-i üpa kao shah nephennyih, shejao shahphenpü peü Ha kü shuohtükteke,  
23shejüang Pa kü dhüm hupükei Ha kao dhüm huhen. Üpai Ha kü dhüm 
nehu, büpai büpa shompü Pa kü dhüm nehunyu” shei e.  
24“Hingmei mü ngei am kü enyeih, üpai ngelei shah banghen hatü ngei 
shompüba kü hinglemhen yangnyuyem nyüpeih, hatü shahphenpülei 
nepeihen, shejao dipü kübü yangnyuyem touei lüdaiteke. 
25Hingmei mü ngei am kü enyeih, dipüthüi Kahvang Halei ngeü danhen, hatü 
ha danpüthü yemmü nyuhen hepak ngoikünyüke, hatü hayü shaang khih.  
26Mehenangkü Pa kü büpa kü-üng yangnyuyem nyupü keiha Ha kao büpa kü 
yangnyuyem nyuhen shuohpeih;  
27hatü büpai büpa kü shahphenhen wong shuohpeih; mehenangkü büpayü 
Shennyak Ha nyüke.  
28Ammi ha kü tethama; mehenangkü mahngshalei nyupüthüi büpalei ngeü 
danhen hepak ngoikünyüke,  
29hatü haleipü paoei vamkahen; mei dükpüthü yangnyuyem touei yangei 
leikahen, hatü mang dükpüthüao nyonghühen shingvaishi yangei leihen.”  

Jisu kü Denpüthü 

30“Ngei mongpü kü meheyao nedüknyih. Ngei danpükei ngei shahphennyeih, 
hatü ngei shahphenpeyü shahhing; mehenangkü ngei mongpü dükhen ngei 
neyemnyih, shejao üpai ngei shom büpai mongpü düknyeih.”  



2319 

 

 
   Daülangpü Laihing 

© 2005, Bible Society of India. 
 

 
 

 

31“Ngei-i ngei nying kü denpü shuohhahjema ngelei denpeyü nejiü. 
32Ngelei men kü denpü shuohpü hük nyüpeih, hatü büpalei denpeyü ngei 
keyü jiüangke shei ngei nying.  
33Ammi Johan touei phongmokbüthü shom, hatü büpai shahhing kü denpü 
shuohteke. 
34Ngei hangkulei denpü yahnyeih shei nevai, shejao am yanghen shingvaishi 
ngei hathü enyeih.  
35Büpayü bahpü hatü nyapü awdük nyuteke, hatü amphong kansho hük 
büpalei vangngai kü mongongshi nyu.  
36Shejao Johani denpü mao nyeipü denpü hük ngelei nyüpeih. Pa-i ngei kü 
temhen shingvaishi shuohpü ngei shaang dükpü douthü homei Pa-i ngei 
shompeih shei denpü shuohnyüke.  
37Ngei shompü Pa-i büpa nyingi ngei nangkü denpü shuohteke. Ammi büpalei 
ngeü mechemao nedan nevaijü büpalei dhe ne-ee;  
38hatü büpalei shah ammei mong kü netuh; mehenangkü büpai üpa shom, ha 
kü ammi hingnelem.”  
39“Ammi laihing yemnyüke; mehenangkü halei yangnyuyem nyüpeih shei 
ammi deihnyüke; ha laihingthüi ngei jung denpü shuohnyüke, 
40shejao yangnyuyem danghen shingvaishi ammi ngei touei peihen 
nemongnyu.  
41Ngei hangku leipü dupü-oupü neyemnyih,  
42shejao ammei mongdangei Kahvang bampü nenyu shei ngei nyingnyüpeih. 
43Ngei Opalei men kü yiüpeih, shejao ammi ngei neyah; lebü hük büpalei 
men kü peikülang meyü ammi büpa yahhen vaipeih.  
44Üpa mon Kahvang nyu, ammi büpa leipü peipü müknyinshekhang neyemi 
am hüki hük leipü dupü-oupü yemyaki mekei etü am hinglemhen?  



2320 

 

 
   Daülangpü Laihing 

© 2005, Bible Society of India. 
 

 
 

 

45Pa touei ngei am nyonghühen shei tedeih; am nyonghühenü ammi 
monglempü Mosa nyüke.  
46Ammi Mosa kü hinglemjema ngei kü hinglemhen vaipeih; mehenangkü 
büpai ngei jung nyangpeih.  
47Shejao büpai nyangpü kü ammi hingnelemjema, ngei epü kü mekei etü 
ammi hinglemhen?”  

Johan 6 

Haja Nga Ühyingpü 
(Mt. 14:13–21; Mk. 6:30–44; Lk. 9:10–17) 

1Hapheikü Jisui Galil Yungching hükphi lemei heih (hapa kü Tiberius 
Yungching sheiyao nyüknyüke).  
2Büpai tüngpüthü kü dükpü nyangeihepüthü eeyei khongnyü longpü büpa 
phei müshi nyuteke. 
3Jisui kahshangei aongei büpalei nanglomthü mü uo.  
4Shaang Jehoda amei Hompü Mo ngoihen yopailei nyu.  
5Mechem Jisui yaakei veipa büpai khongnyü longpü hük büpa lemei peijaei 
eeyei Jisui Philip kü, “Hathü nanglakthüi hahhen hahying jeni meleipü 
shakhenang” shei phe. 
6Büpai hapayü büpa kü dokei eteke; mehenangkü büpa laophü nyingi mehe 
dükhen ha nyingtüktü nyu.  
7Philipi büpa kü, “Jom peü maanbaongi hahhen dangkao len vokei nanglati 
hahying shakjao nechangükhih” shei e.  
8Büpalei nanglomthü khongkü hük Andrew, Simon Peterlei chenaüi büpa kü,  
9“Hatouei hashih hükei barley aan pha nga hatü nyah nyi nyüke. Shejao 
hapai hajükpü khongkü mehe vainüng” shei e.  
10Jisui, “Nanglakthü peü uohütuh” shei e. Shaang hatouei thüngkon longpü 
nyu; hanangkü peüshep shennyak haja nga hükshing hatouei uoteke.  

11Hapheikü Jisui ha aan yah-ei menvih shuohtü hatouei uopüthü kü bheteke; 
büpai nyah yah-ei hapakei jomi hahhüpüshük shuoh.  
12Mechem jom moh-ei hahpa, büpai nanglomthü kü, “Nedamnehuhen 
shingvaishi phuohinuo aopü thaituh” shei e. 
13Hanangkü jomi barley aan pha nga hahpüthüi aopü phuohinuo thaishingkü 
mühdow anpünyi nyuteke.  
14Mechem nanglakthüi büpai dükpü nyangeihepü eepa, jomi, “Hapayü 
kahdoknyülei yiükahen nyupü thibü khih” shei eteihen chongpang.  
15Jom peiyei vangmü lükei büpa ong vaihühen deihshi nyüke shei mechem 
Jisui nyingpa, büpa monha shao kahshangei aongdai.  

Jisu Yung Shangkü Kampü 
(Mt. 14:22–23; Mk. 6:45–52) 

16Mechem om dhüpa, büpalei nanglomthü yungei heih-ei,  
17ai mongei shü, hatü Kapernaumei heihhen yung homei dai. Sheyü nyakdai, 
hatü Jisu jomphong touei mangpei-i nyu.  
18Vanglük mangshi lükpü nangkü yung longi nemei-i jen.  
19Jom mile jem nevaijü ali hükshing yaatei heih-ei nyushi Jisu yung shangkü 
kamei ai yopailei peijapü eeyei jomphong longi nyem.  
20Shejao büpai jomphong kü, “Hayü ngei hih; tenyem” shei e.  
21Jomi büpa ai mongei shühahhüei deih, hatü jom ngoihen heihpü 
yungphaangei jom lomi ngoidai.  

Shennyakthüi Jisu Yempü 

22Nyihphei yungdang phihük lemei nyupü shennyakthüi halei ai hük mon 
nyupü ee. Büpalei nanglomthü mü Jisu ai mongei neshüpü jomphongiyao 
eeteke, shejao büpalei nanglomthü mon daiteke. 
23Hapheikü Shembüpai moihimantü jomi aan hahpü shing yopailei Tiberius 
leipü ai hanei peiteke.  

24Shejao mechem shennyakthüi halei Jisu nevaijü nanglomthü üpayao ne-
eepa, jomi ai kü uotü Kapernaum lemei Jisu yemei dai.  

Jisu-ü Yangnyu Hahying 

25Mechem jomi yungdangei Jisu heüpa, jomi büpa kü, “Nyuhbü, nüng 
hatouei mechem heihpa?” shei phe.  
26Jisui jomphong kü, “Hingmei mü ngei am kü enyeih, ammi nyangeihepü 
eepü nangkü ngei yemnyu nevai, shejao moh-ei hahhen dangpü nangkü ngei 
yemnyu khih.  
27Shedailaidaihen hahying teyem, shejao vanyangyem nyuhen hahying 
yemtuh; hayü Shennyak Ha-i am kü shuohhen. Mehenangkü hapayü Pa 
Kahvangi büpa kü füoshang shingei nyüke” shei e.  
28Hahepak kü jomi büpa kü, “Kahvangi napü douthü dükhenü hami mehe 
dükhen?” shei phe.  
29Jisui jomphong kü, “Büpai shompü üpa nyüpa, büpa kü hinglemtuh; 
hapayü Kahvangei dou hih” shei e.  
30Hanangkü jomi büpa kü, “Shejema hami veitü nüng kü hinglemhen 
shingvaishi nüngi hamphong kü mehe nyangeihepü yahphahenang? Nüngi 
menüng dou düknya?  
31Hamei bühipai jahpanei manna betjük hahteke; ‘Büpai vangsho leipü 
hahying hahhen shuoh’ shei nyangei nyüke” shei eteke.  
32Hahepak kü Jisui jomphong kü, “Hingmei ngei am kü enyeih, am kü 
vangsho leipü hahying shuohpeyü Mosa nevai shejao hingshangpü hahying 
shuohpeyü ngelei Opa hih.  
33Mehenangkü Kahvangei hahyingü vangsho leipü peinyüpeih, hatü 
kahdoknyü kü yangnyuyem shuohnyeih” shei e.  
34Jomi büpa kü, “Longpüba, düngei hamphong kü ha hahying yahshih” shei 
e.  

35Jisui jomphong kü e, “Ngeiyü yangnyuyem hahying. Üami ngei touei pei, 
mechemao ne-aeipih, hatü üami ngei kü hinglemnya mechemao yung 
nelepih.  
36Shejao ammi ngei eetü ngei kü hingnelempü nangkü ngei am kü ha epeih.  
37Pa-i ngei kü shuohpüthü peü ngei touei peikahen, hatü üpa ngei touei 
peinya, ngei mechemao nechangtükhen; 
38mehenangkü ngei vangsho leipü ngei mongpü düknüng yiüpü nevai, shejao 
üpai ngei shom, büpai mongpü düknüng yiüpeih.  
39Büpai ngei kü shuohpü peü meheyao nemahtükhen, hatü dohpü nyih kü 
yangei leihen hapayü üpai ngei shom, büpai mongpü ha hih.  
40Üami Ha ee, hatü büpa kü hinglemnya, vanyangyem danghen, hatü dohpü 
nyih kü ngei yangei leishihhen hapayü ngelei Opai-i mongpü nyüke.”  
41Hahepak kü, “Ngeiyü vangsho leipü yiüpü hahying” shei epü nangkü 
Jehoda ami büpa khüei eela.  
42Jomi, “Hapayü Josephei cheha Jisu nevaipü je? Chenyü chepa jeni nyingei 
nenyupü je? Mekei etü büpai, ‘Ngeiyü vangsho leipü yiüpeih’ shei eaoknya?” 
shei eteiteke.  
43Jisui jomphong kü, “Am nyingi langmaanpü dohtuh.  
44Ngei shompü Opa-i müei nedeipheikü üpayao ngei touei peinüng neaok; 
hatü ngei dohpü nyih ngei hapa shennyak yangei leishihhen.  
45Thibüthüi ha nyangei nyüke: ‘Jom peü kü Kahvangi nyuhnyeih. Üpai Pa kü 
bangnya, hatü büpa leipü nyinghahnya, ngei touei peinyeih.  
46Kahvang leipü hük mü lenei üpaiyao Pa ne-ee; büpai mon Pa eeteke.  
47Hingmei ngei am kü enyeih, üami hinglemnya, vanyangyem nyüpeih.  
48Ngeiyü yangnyu hahying.  
49Ammei bühipathüi jahpanei manna betjük hah hatü didai. 

50Shennyak hüki hahtü nedihen vangsho leipü yiüpü hahyingü hatouei 
nyüke.  
51Ngeiyü vangsho leipü yiüpü yangnyu hahying. Üami hapa hahying hahhen, 
den kü yemmü nyuhen, hatü kahdoknyü kü ngei shuohpü yangnyu hahyingü 
ngelei phai’ ” shei eteke.  
52Hahepak kü Jehoda ami jom jom, “Hapa shennyaki mekei etü büpalei phai 
jen kü hahhen shuohhenang?” shei etei.  
53Hanangkü Jisui jom kü, “Hingmei ngei am kü enyeih, ammi Shennyak Halei 
phai nehahpheikü hatü büpalei iy neyingpheikü am kü yangnyuyem nenyu.  
54Üami ngelei phai hah hatü ngelei iy ying, hathü kü yangnyuyem nyüke, 
hatü dohpü nyih kü ngei jom yangei leishihhen; 
55mehenangkü ngelei phaiyü hingshangpü hahying, hatü ngelei iy-ü 
hingshangpü yung.  
56Üami ngelei phai hah hatü ngelei iy ying, ngei kü nyunyüke, hatü ngei jom 
kü nyunyeih.  
57Vanyangyem Opa-i ngei shompü keiha, hatü ngei büpa homei nyupü keiha, 
üami ngei hahhen, ngei homei mon nyuhen.  
58Vangsho leipü yiüpü hahyingü ambü ampai hahtü dipü keipü hahying 
nevai. Shejao üpai hapa hahying hahhen den den kü yemmü nyuhen” shei 
eteke.  
59Büpai hathüyü Kapernaumei Sinagoglei nyuhpü hepak kü eteke.  

Vanyangyem Shahthü 

60Mechem büpalei nanglomthüi ha danpa, jomi, “Hapa nyuhpü venpeyü 
wongshi khih; üpai ha yah-aoknüng?” shei etei.  
61Shejao Jisui büpalei nanglomthüi ha nangkü langmaanpü danei büpai 
jomphong kü e, “Hapai amphong huluh vaihünyu je?  
62Shejema Shennyak Ha büpa shongei nyupü shingei aongdai-i eejü mekei 
ehen? 

63Yangnyuyem shuohpeyü laangha hih; phaiyü yahlak neshiü, hatü ngei am 
kü epü shahthüyü laangha hatü yangnyuyem nyüke.  
64Shejao amphong khongkü hingnelempü hanei nyüke.” Mehenangkü Jisui 
shongei mebü-üng üpa hingnelem, hatü üpai büpa luhahhen nyingei nyuteke.  
65Büpai nedoh-i, “Ha tata kü ngei shelei mebü amphong kü Opa-i 
neshuohpheikü üpaiyao ngei touei nepeiaokpih shei ngei etepih” shei e.  
66Ha tata kü büpalei nanglomthü longshishing nyokei leidai, hatü hajük kü 
büpa phei nemü.  
67Hanangkü Jisui Anpünyi kü, “Amphongao nyokei leidaihüangke je?” shei e.  
68Simon Peteri, “Shembüpa, ham üpa touei daijanüng? Nüng kü vanyangyem 
shahthü nyüke.  
69Nüngü Kahvang kübü Daülangpü Hük shei hinglemei peinyüke hatü 
nyingnyüke” shei e.  
70Jisui jomphong kü, “Ngei am Anpünyi neje-angpü je? Shejao amphong 
khongkü hükü kahshih nyüke!” shei e.  
71Büpai hapayü Simon Iskariotei cheha Judas nang eteke; mehenangkü büpai 
Anpünyi khongkü hük vaijao büpa luhahhen nyuteke.  

Johan 7 

Jisulei Chenaüthüi Hingnelempü 

1Hapheikü Jisu Galilei kamtei. Büpai Judea philei neheihhü; mehenangkü 
Jehoda ami büpa jühen lem yemei nyuteke.  
2Shaang Jehoda amei Ashakshem Mo ngoihen yopailei nyu.  
3Hanangkü chenaüthüi büpa kü, “Nüng hatoueipü Judealei heihtuh, shejüang 
nüngi dükpü douthü nüngei nanglomthüi nyem-ee;  
4mehenangkü shakei vamei mih peüi nyemnying shei deihpü üpa 
shennyakiyao joshi nedüknyih. Nüngi hathü dou dükjema, kahdoknyü kü 
nyinghütuh” shei e.  

5Chenaüthüiyao büpa kü hingnelem.  
6Jisui jomphong kü, “Ngelei hepak shao-üng mangngoi, shejao am 
shingvaishi hepak peü jiünyüke.  
7Kahdoknyüi amphong kü nejiühithen, shejao ngei kü jiühitnyüke; 
mehenangkü ngei ha khüei hapalei douthüyü mang shei denpü shuohnyeih.  
8Am nying mo kü daituh. Ngei ha mo kü nedaipih; mehenangkü ngelei hepak 
shao-üng lomei mangpei” shei e.  
9Büpai ha etü Galilei nyu.  

Jisu Ashakshem Mo kü Peipü 

10Shejao chenaüthü molei lüdaipheikü büpaao ngaiheyei nevai, joei dai.  
11Jehoda ami molei, “Büpa melei daipa yo?” shei büpa yemei nyu. 
12Büpa nangkü khong longi langmaanteiyei nyu. Hanei ami, “Büpayü 
shennyak mei hih” shei e, haneiyü, “Nevaipih, büpayü mih luhahnyüke” shei 
e.  
13Shejao Jehoda am kü nyempü nangkü üpaiyao ngaiheyei nelangmaan.  
14Mo jiam kü Jisu phopshemei peiyei nyuhhen pang.  
15Jehoda ami thamaei, “Meleiyao nyuhhahpü neshiüpü kü hapa shennyaki 
mekei etü hajükjük nyingaoknya yo?” shei e.  
16Hahepak kü Jisui jomphong kü, “Ngei nyuhpü venpeyü ngelei nevai, shejao 
üpai ngei shom, büpalei hih.  
17Üpai Kahvangi mongpü dükhen shei mongei nyu, büpai hapayü Kahvang 
leipü hi ngei nyingkü deihtü ehahnya nyinghen hih.  
18Üami laophülei nang mon ehahnya, hathüi laophü nyingkü 
müknyinshekhang yemnyüke; shejao üpai büpa shom, büpalei 
müknyinshekhang yempeyü shahhing, hatü büpa kü shahshem neshiü” shei e.  
19“Mosai am kü shahkung neshuoh-angpü je? Shejao amphong üpaiyao 
shahkung nedüknyu. Mehekei ammi ngei jühen lem yemnya?” shei e.  

20Khongi büpa kü, “Nüng kü kahshih nyüke! Üpai nüng jühen yemnyüke?” 
shei e.  
21Jisui jomphong kü, “Ngei yashanpü dou hük dükjü am peüi thamanyüke.  
22Mosai ammei hapeüthü kü shuw japhen shuoh, (jiüpü lemi hapayü Mosa 
kübü nevai; ambü ampa leipü peipeih), hatü ammi Sabbath nyih hapeüthü kü 
shuw japnyüke.  
23Ammi Mosa shahkung nemanghen tata kü Sabbath nyih shuw japjema, 
shejema ngei Sabbath nyih shennyak hükei büm kemei meihüjü ammi ngei 
kü mongshihnyu je?  
24Ammi shakdokei eepü kü shah tephen, shejao jiüpü shahphen shuohtuh” 
shei e.  

Büpayü Messiah Je? 

25Shaang Jerusalem nanglakthü hanei-i, “Jomi jününg yempü shennyakü ha 
nevaipü je?  
26Büpayü hatouei ngaiheyei shah enyüke, shejao jomi büpa kü meheyao ne-
eshuohnyu! Hapayü Messiah hih shei mübüthüiyao nyingpü hiang yo?  
27Shejao hapa shennyak meleipü peipa, jeni nyingei nyüke; shejao mechem 
Messiah peihenshang, üpaiyao büpa meleipü peipa nenyingaokhen” shei e.  
28Hahepak kü Jisui phopshemei nyuh-ei nyushingkü büpai wongmü lenei, 
“Ammi ngei nying, hatü ngei meleipü ammi nyingnyüke. Ngei ngei nyingi 
mongpü kü neyiü; shejao üpai ngei shom, büpayü hingshangpü, hatü ammi 
büpa nenying.  
29Ngei büpa nying; mehenangkü ngeiyü büpa leipü, hatü büpai ngei 
shompeih” shei e.  
30Hahepak kü jomi büpa yepnüng khe, shejao üpaiyao büpa kü laki 
neshoungaok; mehenangkü büpalei hepak shao-üng mangngoi-i nyuteke. 

31Shejao khong kü longshi shingi büpa kü hinglem hatü jomi, “Mechem 
Messiah peihenshang, hapa shennyaki dükpü mao nyeishi nyangeihepü dou 
dükkahen” shei etei.  

Jisu Yepnüng Shompü 

32Khongi büpa nang hapakei eteipü Pharisee ami danei, ngongpathü hatü 
Pharisee ami büpa yephen phopshem leipü veshanthü shom.  
33Jisui hahepak kü, “Ngei amphong mü hepak kanja mon nyutü üpai ngei 
shom, büpa touei ngei lüdaihen.  
34Ammi ngei yemhen, shejao nedanghen, hatü ngei melei nyu, halei am 
nepeiaokhen” shei e.  
35Jehoda am hüki hük mü, “Jeni büpa nedanghen mü hapa shennyakü melei 
daihen deihnya yo? Büpayü jenei shennyakthü Greek am mü yanei haishi 
nyupü am touei daiyei nyuhen deihnyu hiang yo?  
36‘Ammi ngei yemhen, shejao ngei nedanghen, hatü ngei melei nyu, halei am 
nepeiaokhen’ sheiyü mehe lappü enya yo?” shei etei.  

Yangnyuyem Yungyen 

37Mo dohpü hatü longpü nyih, Jisui yaongtü wong mü lenei, “Üam yung 
lenya, ngei touei peikei, hatü yingtuh,  
38hatü üami ngei kü hinglem, laihingi eyei nyupükei, yangnyuyem yung 
büpalei mongdang kübü yenhen” shei e.  
39Shaang büpai hayü büpa kü hinglempüthüi yahhen Laangha jung eteke; 
mehenangkü Jisu müknyinshekhang kü mangaongdai-i nyupü nangkü 
Laangha shao-üng mangshuoh-i nyuteke.  

Shennyakthü Shahju Nejiüteipü 

40Mechem jomi hathü shah danpa, khongkü hanei-i, “Hingmei hapa 
shennyakü thibü khih” shei e.  
41Lebüthüi, “Büpayü Messiah khih” shei e. Shejao hanei ami, “Mekei etü 
Messiahyü Galil leipü peihenang?” shei e.  

42Laihingi Messiahyü David am phang kübü, hatü David nyupü Bethlehem 
kübü vamhen shei eyei nenyupü je?  
43Hanangkü büpa nangkü khong shahju nejiütei-i vam.  
44Jom haneiyü büpa yephüei deih, shejao üpaiyao büpa kü laki neshoungaok.  

Hingnelempü Jehoda am Mübüthü 

45Mechem ngongpathü hatü Pharisee am touei phopshem yompüthü leijapa, 
hathüi jomphong kü, “Ammi mehekei büpa yepei neleiküpa?” shei phe.  
46Phopshem yompüthüi, “Üpaiyao hapa shennyaki epükei epü mangdanpih” 
shei e.  
47“Amphongao büpai luhahpü je?” shei Phariseethüi jomphong kü phe.  
48“Mübü hanei nevaijü Pharisee am hanei dangkao büpa kü hinglemei nyüpü 
je?  
49Hapa khongnyüi Mosa Shahkung meheyao nenyingpü nangkü jomphongü 
thaüvaü phangkü nyüke.”  
50Jomphong khongkü shennyak hük, Nikodemas, üpa Jisu mü pongteinüng 
dai, büpai hathü kü,  
51“Shennyak hük büpai mehe dükpa hapa shong mangdani jenei shahkungi 
hanei am nenyonghünyih” shei e. 
52Jomi büpa kü, “Hingmei, nüngao Galil leipü je? Laihing yemtuh, hatü nüngi 
Galil leipü thibü nevamnyih shei nyangei eehen” shei eteke. 
53Hapheikü jom laophü laophülei shemei leidai.  

Johan 8 

Mükbongjuyungpü Nyüha Hük 

1Hahepak kü jom peü shemei leidai, shejao Jisu payü Olive Kahshangei 
aongdai.  
2Dhom mü shao büpa phopshemei pei. Shennyakthü peü büpa touei pei, hatü 
büpai jomphong kü nyuhhen pang.  

3Shahkung nyuhbüthü hatü Pharisee ami büpa touei mükbongjuyung dükei 
nyushi yeppü nyüha hük müei dei. Jomi pinnyü khong peü touei yaonghütü,  
4jomi büpa kü, “Nyuhbü, hapa nyühayü mükbongjuyung dükei nyushi 
yeppeih.  
5Shaang Mosa Shahkungi hapa keipü nyühayü yaongi shükei jütuh shei eyei 
nyüke. Nüngiyao mekei ehenang?” shei phe.  
6Jomi hapayü büpa nyonghühen shah laphen yemei dokei peiteke. Jisui 
aümei shatü büpalei lakjaangi kahdok kü nyangteke.  
7Mechem jomi nedoh-i büpa kü pheyei chongjapa, büpa lanei yaongtü 
jomphong kü, “Amphong khongkü üpa kü mang nenyu, büpai shongei pinnyü 
kü yaongi shüktuh” shei e.  
8Hapheikü büpa aümei shatü kahdok kü nyang.  
9Mechem jomi ha danpa, behethü mü pangtü hükchem hükchem lüdaikem; 
Jisu monha hapa nyüha mü yaongshi tuhphong. 
10Jisui lanei yaongei pinnyü kü, “Nyüha, hathü melei daipa? Üpaiyao nüng 
nenyonghü yo?” shei e.  
11Pinnyüi, “Hih, longpüba” shei e. Jisui, “Ngeiyao nüng nenyonghünyih. 
Leituh, hatü shaang mü leitü ne-ei mang tethah” shei e.  

Jisu Kahdoknyü Vangngai 

12Shao Jisui jomphong kü, “Ngeiyü kahdoknyü vangngai. Üpai ngei phei 
münya, vangnyak kü nekamhen, shejao yangnyu vangngai danghen” shei e.  
13Phariseethüi büpa kü chengei, “Nüngi nüng jung denpü shuohnyüke; nüngi 
denpü shuohpeyü nejiü” shei e.  
14Jisui jangei, “Ngei ngei nang denpü shuohhahlangmao, ngelei denpeyü 
jiütei; mehenangkü ngei meleipü peipa hatü melei dainya ngei ha nying, 
shejao ngei meleipü pei hatü melei dainya, ha ammi nenying. 
15Ammiyü shennyakei laphen aimü shahphennyüke, shejao ngei üpa kao 
shahnephennyih.  

16Shejao ngei paoh shah phenlangmao ngelei shahphenü jiüshi nyüpeih; 
mehenangkü hayü ngei moni phennyu nevai, shejao ngei hatü ngei shompü 
Pa henji-i phennyüpeih.  
17Ammei shahkungei pa nyi-i denpü shuohpeyü jiüpeih shei enyüke.  
18Ngei ngei nangkü denpü shuohnyeih, hatü ngei shompü Pa-i ngei nangkü 
denpü shuohnyeih” shei e.  
19Hahepak kü jomi büpa kü, “Ampa melei nyüpa?” shei phe. Jisui, “Ammi 
ngei nevaijü Opa nenying. Ammi ngei nyinglang meyü Opayao nyinghen 
vaipeih” shei e.  
20Jisui hathü shah phopshem mop jaoshingei nyuh-ei nyushi e, shejao 
üpaiyao büpa neyep; mehenangkü büpalei hepak shao-üng mangngoi-i 
nyuteke.  

Ngei Daipülei Am Nedaiaokhen 

21Nyipabü Jisui jomphong kü, “Ngei lüdainyeih, hatü ammi ngei yemhen, 
shejao amphongü ammei mang kü dihen. Ngei melei dainya, halei am 
nepeiaokpih” shei e.  
22Hahepak kü Jehoda ami, “Büpa laophü nyingi jühahnüng hiang? ‘Ngei 
melei dai, halei am nedaiaokpih’ sheiyü büpai ha nang epü hiang?” shei e.  
23Jisui jomphong kü, “Amphongü phang leipü, ngeiyü shangphi leipü; 
amphongü kahdoknyülei, ngeiyü kahdoknyülei nevai.  
24Ammei mang kü am dihen hih shei ngei am kü etepih; ammi ngeiyü büpa 
shei hingnelempü thahshi amphongü ammei mang kü dihen” shei e.  
25Jomi büpa kü, “Nüng üpaang?” shei phe. Jisui jomphong kü, “Ngei 
amphong mü mehe vainüng eteihen?  
26Ngei amphong nang shahphenei ehen longi nyüpeih, shejao üpai ngei shom 
büpayü shahhing, hatü ngei mehe büpa leipü dan, ha kahdoknyü kü 
enyüpeih” shei e.  
27Büpai Pa jung enyeih shei jomi ha nyingei neaok.  

28Hanangkü Jisui jomphong kü, “Mechem ammi Shennyak Ha shangei lungei 
anshihhen, hahepak kü ammi ngeiyü büpa khih shei nyinghen, hatü ngei 
mongpü meheyao nedüknyih, shejao Pa-i ngei kü epü douthü jung enyüpeih. 
29Üpai ngei shom, büpa ngei mü nyüpeih; büpai ngei mon netuhphongnyih; 
mehenangkü ngei düngei büpai mehe kü mong hah, ha düknyüpeih” shei e.  
30Büpai hathü shah eshingkü longshishing büpa kü hinglem.  

Hinglempü Nanglomthü 

31Hahepak kü Jisui Jehoda am büpa kü hinglempüthü kü, “Ammi ngelei shah 
bangjema, am hingshangpü ngelei nanglomthü;  
32hatü ammi shahhing nyinghen, hatü shahhingi am bümei leihühen” shei e.  
33Jomi büpa kü, “Hamphongü Abrahamei hühihathü hatü ham üpalei aayao 
nevaihampeih. ‘Am bümei leihühen’ shei epeyü mehe lappa?” shei e.  
34Jisui jomphong kü, “Hingmei ngei am kü enyeih, mang thahpü peü mangei 
aathü hih.  
35Shemong hük kü aa hük mechemao denshing nenyunyih, shejao hapeü-ü 
denshing nyushing nyüpeih.  
36Hanangkü Ha-i am bümei leihüjema, am bümei vaidaihen.  
37Amphongü Abrahamei hühihathü shei ngei nyingnyüke, shejao ammi ngei 
jühen lem yemnyüke; mehenangkü am kü ngelei shah nyuishing neshiü.  
38Pa nyushingei ngei mehe ee, ngei ha enyüpeih; amphongiyü Pa leipü mehe 
dan ha düktuh” shei e.  

Jisu hatü Abraham 

39Jomi büpa kü, “Abrahamü hamei pa hih” shei e. Jisui jomphong kü, 
“Amphong Abrahamei hapeüthü vailangmeyü Abrahami dükpü douthü ammi 
dükhah shepeih,  
40shejao shaang ngei Kahvang leipü danei shahhing ephopü shennyak, ngei 
jühen khenyüke. Abrahami dükpeyü ha nevaipih.  

41Amphongiyü ampa ami mehe dük, ha düknyüke” shei e. Jomi büpa kü, 
“Hamphongü shounghathü nevaipih; hamei pa hük nyüpeih, hayü Kahvang” 
shei e.  
42Jisui jomphong kü, “Kahvangü ammei Pa vailangmeyü ammi ngei kü 
bamhah shepeih; mehenangkü ngei Kahvang leipü peipeih, hatü shaang ngei 
hatouei nyüpeih. Ngei mongpü kü ngei nepei, shejao büpai ngei shompeih.  
43Ngei epü ammi mehekei nedannya? Hayü ammi ngelei shah neyahpü 
nangkü hih.  
44Amphongü ampapa am kahshihthü leipü khih, hatü ammei ampapa ami 
lümpü dükhen jenyüke. Büpayü panghinüng shennyak jüpü am nyupeih; 
shahhing kü neshoung; mehenangkü büpa kü shahhing nenyu. Mechem büpai 
shahshem ehen, büpai büpalei nyingnyoi aimü enyüke; mehenangkü büpayü 
shahshem ebüthü hatü shahshemei pa.  
45Shejao ngei shahhing epü nangkü ammi ngei kü hingnelem.  
46Am üpai ngei kü mang nyüke shei eaokhen? Ngei am kü shahhing ephüjü 
mehekei ammi ngei kü hingnelemnya?  
47Üam Kahvang leipü nyüpa, Kahvangei shahthü bangnyeih. Amphongi hathü 
nebangpü lappeyü amphongü Kahvang leipü nevai” shei e.  
48Jehoda ami büpa kü jangei büpa kü, “Hami nüng kü Samaria am khih hatü 
nüng kü kahshih nyüke shei epeyü ham nejiüpü je?” shei e.  
49Jisui, “Ngei kü kahshih neshiüpih, shejao ngei Opa kü dhüm shuohnyeih, 
hatü ammi ngei kü dhüm nehunyu.  
50Ngei ngei shing müknyinshekhang neyemnyih; shejao ha yempü hük nyüke, 
hatü büpayü shahphenbü nyüke.  
51Ngei am kü shahhing enyeih, üpai ngelei shah bangnya, büpa mechemao 
nedipih” shei e.  

52Jehoda ami büpa kü, “Nüng keyü kahshih nyüke shei shaang hami 
nyingteke. Abraham didai, hapa keiha thibüthüao didaiteke, shejao nüngi, 
‘üpai ngelei shah bangnya, mechemao dipü ne-eepih’ shei enyüke.  
53Didaipü hamei pa Abraham mü nüng longpü je? Thibüthüao didaiteke. 
Nüngü üpa hih shei deihhahnya?” shei e.  
54Jisui jangei, “Ngei nyingi müknyinshekhanghahjema, ngelei 
müknyinshekhangü angsha. Ngei müknyinshekhanghüpeyü ngelei Opa hih; 
ammi büpa nenyingjao üpa jung ammi ‘Büpayü hamei Kahvang’ shei enya, 
hayü büpa hih.  
55Shejao ngei büpa nyingnyeih; ngei büpa nenyingnyih shei ejema ngeiyao 
am kei shahshem epü am leidaihen. Shejao ngei büpa nyingnyeih hatü 
büpalei shah bangnyeih.  
56Ammei pa Abrahami ngelei nyih deih-ei mongongpeih, hatü büpai ha eetü 
mongongteke” shei e.  
57Hahepak kü Jehoda ami büpa kü, “Nüngü bong pinyipüanao manglomjü 
nüngi Abraham eephei je?” shei e.  
58Jisui jomphong kü, “Hingmei ngei am kü enyeih, Abraham shekü ngei 
nyuhampeih” shei e.  
59Hanangkü jomi büpa kü shükhen yaong hom, shejao Jisu jodai, hatü 
phopshem leipü lüdai.  

Johan 9 

Mükphüngdaitü Bühpü Meihüpü 

1Jisu daishingkü mükphüngdaitü bühpü shennyak hük ee.  
2Büpalei nanglomthüi büpa kü, “Nyuhbü, hapa shennyak mükphüngdaitü 
bühhen meyü üpai mang thahpa, büpai hi nyühipa homei vampa?” shei phe.  
3Jisui e, “Hapa shennyak nevaijü nyühipa üpaiyao mang nethah; büpa 
mükphüngdaitü bühpeyü Kahvangei dou büpa kü shakei vamhen shingvaishi 
nyüke.  

4Üpai ngei shom, büpalei dou jeni vangngai kü dükhen vongbong; üpaiyao 
dou nedükaokhen mü vangnyak peikünyüke. 
5Ngei kahdoknyülei nyupü thahshi ngei kahdoknyü vangngai.”  
6Büpai ha epheikü, büpai kahdok kü yu-op shaotü nyetei ashem leihütü ha 
yah-ei büpalei mük kü nyiotü,  
7büpa kü, “Daiyei Siloam yungyenei paütüktuh” shei e. (Hapa lappü, 
Deishihpü). Hapheikü büpa daiyei paütüktü mük eeyei shemei lei.  
8Jomei chingyowthü hatü shelei büpa yühahjaiyingei eepüthüi, “Uoshi 
yühah-ei nyuteipü shennyak nevai je?” shei phetei.  
9Hanei ami, “Hayü büpa khih” shei e. Lebüthüi, “Nevai, hayü büpa lepü lebü 
shennyak khih” shei e. Shejao büpai, “Hapayü ngei hih” shei nedoh-i e.  
10Shejao jomi büpa kü, “Shejema mekei etü nüngei mük appa?” shei nedoh-i 
phe.  
11Büpai jomphong kü, “Jisu shei menpü shennyaki ashem nuitü ngelei mük 
kü nyiotü ngei kü, ‘Daiyei Siloamei paütüktuh’ shei ephopeih. Hanangkü ngei 
daiyei paüjü ngelei mük eepeih” shei e.  
12Jomi büpa kü, “Büpa melei nyüke?” shei phe. Büpai, “Ngei nenying” shei e.  

Mük Meidaipü Nang Hienpü 

13Jomi shelei mükphüngdaitü nyupü shennyak Phariseethü touei müei dei.  
14Jisui ashem nuitü mük kü nyiotü mük vamhüpeyü Sabbath nyih jiüteke.  
15Hahepak kü Pharisee ami büpalei mük mekei eeaokpa ha büpa kü phe. 
Büpai jomphong kü, “Büpai ngelei mük kü ashem nyiophopeih. Hapheikü 
ngei paütükpeih hatü shaang ngei mük eenyüpeih” shei e.  
16Pharisee am hanei-i, “Hapa shennyakü Kahvang leipü nevai; mehenangkü 
büpai Sabbath jiüshi nethemnyu” shei e. Shejao lebüthüi, “Mang shennyak 
hüki mekei etü hapa keipü yashanyale dou dükaoknüng” shei e. Khongü nyi 
vaishi hantü nyu.  

17Hanangkü jomi shao mükphüngpa kü, “Nüngiyao büpa nang mekei enya? 
Nüngei mük appeyü büpa je?” shei e. “Büpayü thibü hük khih” shei büpai e.  
18Mük meidaipülei nyühipa mangnyük thahshi Jehoda ami hapa shennyak 
mükphüngdaitü nyupü meipü khih shei hingnelem;  
19hatü nyühipa nyi kü, “Hapayü anjilei ha mükphüngdaitü bühpeih shei epü 
vaila? Mekei etü büpai shaang eeaoknya?” shei phe.  
20Büpalei nyühipai, “Hapayü hamei hapeü shei nyingnyüke hatü büpayü 
mükphüngdaitü bühpeih;  
21shejao mekei etü büpai shaang eeaoknya hami nenyingang, nevaijü üpai 
büpalei mük appa nenying; büpayao nethe leidai; büpai-üng büpa nang 
ekahen hih” shei e. 
22Chenyü chepai hayü Jehoda am kü nyempü nangkü eteke; mehenangkü 
üpai Jisu-ü Messiah shei lahhenshang Sinagog leipü changtükhen shei Jehoda 
ami temtüktü nyu.  
23Hanangkü chenyü chepai, “Büpa nethe leidai; büpa kü phehahtuh” shei e.  
24Hanangkü nyipabü jomi hapa mükphüngdaipü shennyak nyükei büpa kü, 
“Kahvang müknyinshekhangtuh! Hapa shennyakü mang shennyak shei hami 
nyingteke” shei e.  
25“Hapa shennyakü mang shennyak hi nevaipa, ngei nenying. Ngei nyingpeyü 
ha mon: Ngei mükphüngdaitü nyupeih shejao shaang ngei eenyeih” shei 
büpai e.  
26Jomi büpa kü, “Büpai nüng kü mehe dükphopa? Büpai nüngei mük mekei 
apphopa?” shei phe.  
27Büpai jomphong kü, “Ngei amphong kü ephei hih, ha ammi nebangpeih. 
Mehekei ammi shao hapa banghünya? Amphongao büpalei nanglomthü 
leihünyu je?” shei e.  
28Hahepak kü jomi büpa kü eelaei, “Nüngü büpalei nanglom, shejao 
hamphongü Mosalei nanglomthü.  

29Kahvangi Mosa homei eteipeih, shejao hapa shennyakü meleipü peipa hami 
nenying” shei e.  
30Hapa shennyaki, “Hapayü thamabenüng dou khih! Büpa meleipü peipa 
ammi nenying, shejao büpai ngelei mük appeih.  
31Kahvangi mangthülei shah nebangnyih shei jeni nying, shejao üpai büpa kü 
khüm, hatü büpai mongpü dükpüthülei shah bangnyeih.  
32Kahdoknyü vamhinüng üpaiyao mükphüngdaitü bühpü shennyakei mük 
vamhüpü nedanangpih.  
33Hapa shennyak Kahvang leipü nevaijema, büpai meheyao nedükaokpih” 
shei e.  
34Jomi büpa kü, “Nüngü bühhinüng mang kü bühteke, hatü nüngi hamphong 
küang nyuhnüng yaongnyu je?” shei e, hatü jomi büpa Sinagog leipü 
changtük.  

Laangha Mükphüngpü 

35Büpa changtükpü jung Jisui dan, hatü mechem büpai büpa pongpa, büpai, 
“Nüngi Shennyak Ha kü hinglemnyüla?” shei e.  
36“Longpüba, büpa üpaang? Ngei büpa kü hinglemhen hih, eshih” shei e.  
37Jisui büpa kü, “Nüngi shaang büpa eeteke, hatü shaang nüng mü shah 
eteipeyü büpa hih” shei e.  
38Büpai, “Shembüpa, ngei hinglemnyeih” shei e, hatü büpai büpa kü khüm.  
39“Ngei kahdoknyülei peipeyü ne-eepüthüi eehen, hatü eepüthü 
mükphünghen nangkü shahphenhen peipeih” shei Jisui e.  
40Büpa yopailei nyupü Pharisee am hanei ha danei büpa kü, “Mehe? 
Hamphongü mükphüngpü am je?” shei e.  
41Jisui jomphong kü, “Am mükphüngpü am vailangmeyü am mang 
nethahhen vaipeih. Shejao shaang ammi, ‘Hami eenyeih’ shei epü nangkü 
ammei mang nedoh-i nyüke” shei e.  

Johan 10 

Jisu Mi Yombü Meipü 

1“Hingmei mü ngei am kü enyeih, üpai mi khaok shaden homei neshüi lebü 
lemei bakei shünya, büpayü gühpa hatü peileipa.  
2Üpa shaden homei shünya, büpayü mithü yombü.  
3Shaden yombüi büpa kü mi khaok sha apnyüke, hatü mithüi büpalei ngeü 
dannyüke. Büpai laophülei mithü kü men homei nyüknyeih, hatü müei 
dainyüke. 
4Mechem büpai laophülei mithü khaok leipü ngaihenshang, büpa jom shekü 
dainyeih, hatü mithü büpa phei münyüke; mehenangkü hathüi büpalei ngeü 
nyingnyüke.  
5Mithüi yenthüng phei nemühen shejao jomphong büpa toueipü nyaidaihen; 
mehenangkü jomi büpalei ngeü nenying.”  
6Jisui jomphong kü hapa e, shejao büpai mehe enya jomi ha nenying.  
7Hanangkü shao Jisui jomphong kü, “Hingmei ngei am kü enyeih, ngeiyü mi 
khaok shaden.  
8Ngei shekü peipüthü peü gühpa hatü peileipa, hatü mithüi jomphong kü 
nebangnyu.  
9Ngeiyü shem shaden. Üami ngei homei shühen yanghen, hatü daitü lei, daitü 
lei shei nyuhen hatü hahying danghen.  
10Gühpayü gühhen, jühen hatü mangtükhen nangkü mon peinyeih. Ngeiyü 
jomphong yangnyuyem nyuhen, hatü changshi nyuhen shingvaishi yiüpeih” 
shei e.  
11Ngeiyü mi yombü meipü. Mi yombü meipai mithü shingvaishi laophülei 
yangnyu lanei shuohnyeih.  
12Üpa mi yombü nevai, shejao lathahbü mon hatü laophülei mi nenyu, büpai 
shahhishuw peipü eeyei mithü mon tuhphongtü mokdainyeih, hatü 
shahhishuw peiyei jom shüknyüke hatü yantüknyüke.  
13Lathahbü mokdainyüke, mehenangkü lathahbüi mi kü nejungnyu.  

14Ngeiyü mi yombü meipü. Ngei ngelei mithü nying hatü ngelei mithüi ngei 
nying.  
15Opai ngei nyingpü keiha ngei Opa nyingnyeih, hatü ngei ngelei yangnyu 
mithü shingvaishi lanei shuohnyeih.  
16Hapa mi khaok kü nepaümpü lebü mithü nyüpeih. Ngei jomphong müei 
leihen hatü hathüi ngelei ngeü banghen. Hanangkü mi khong hük hatü mi 
yombü hük mon nyuhen.  
17Mehenangkü ha tata kü Opai ngei kü bamnyeih, mehenangkü nyipabü 
anlanghen shingvaishi ngei ngelei yangnyu lanei shuohnyeih.  
18Üpaiyao ngelei yangnyu ngei kübü neyahlang, shejao ngei ha ngei nyingi 
mongei shuohnyeih. Lanei shuohhen hatü nyipabü yahlanghen ngei kü wong 
nyüpeih. Hapa shahkung ngei Opa leipü dangpeih.  
19Hathü shah nangkü Jehoda am shao khong hanteke.  
20Longshi shingi, “Büpa kü kahshih nyüke hatü ngadainyu khih. Mehekei 
büpai epü bangnya?” shei e.  
21Lebüthüi, “Hapayü kahshih nyupülei shahthü nevaipih. Kahshih-i 
mükphüngpalei mük apaokhen je?” shei e.  

Jisu Neyahpü 

22Hapa hepak kü Jerusalem phopshem Daüpü Mo ngoi. Hayü ünyü hepak,  
23hatü Jisu phopshemei Solomonei shemshomei kamteiyei nyu. 
24Hanangkü Jehoda am büpa shonei thaitü büpa kü, “Nüngi meshük lushi 
hamphong hapakei küpshi tuhhen? Nüng Messiah vaijema ngaiheyei ham kü 
eshih” shei e.  
25Jisui jomphong kü, “Ngei am kü etepih shejao ammi hingnelem. Opalei 
men kü ngei dükpü douthü ngei jung denpü shuohnyüke; 
26shejao ammi hingnelem; mehenangkü amphongü ngelei mithü nevai. 
27Ngelei mithüi ngelei ngeü dannyeih, ngei jom nyingnyeih, hatü hathü ngei 
phei münyeih.  

28Ngei jom kü vanyangyem shuohnyeih, hatü jom mechemao nemahhen. 
Ngelei lak leipü üpaiyao jom aetei nedaiaokpih. 
29Mehe ngelei Opai ngei kü shuohtepa, hayü peü mü longpüba; Opalei lak 
leipü üpaiyao aetei dainüng neaok” shei e.  
30Opa hatü ngeiyü hük.  
31Jehoda ami shao büpa kü shükhen yaong homei noteke.  
32Jisui, “Ngei am kü Opa leipü doumei longi hutepih. Ha tata kü ammi ngei 
kü yaongi shüknüng yaongnyu je?” shei e.  
33Jehoda ami, “Hami doumei nangkü nüng kü yaongi shüknüng yaongnyu 
nevaipih, shejao Kahvang khüei eelapü nangkü hih; mehenangkü nüngü 
shennyak hük mon tuhtü Kahvang hih shei epü nangkü hih” shei e.  
34Jisui, “Kahvangi, ‘Amphongü kahvangthü’ shei ammei Shahkungthü kü 
nyangei nenyupü je?  
35Üam touei Kahvangei shah pei, hathü kü ‘Kahvangthü’ shei nyükjema 
laihing shah mangtüknüng neaok–36‘Ngeiyü Kahvang Ha’ shei epü nangkü 
Opai daütüktü kahdoknyülei shompü hüki thaüvaüei enyüke shei ammi 
eaokhen je?  
37Ngei Opalei dou nedükpü vaijema ngei kü hingtelem.  
38Shejao ngei hathü dükjema, ammi ngei kü hingnelemjao dou kü 
hinglemtuh, shejüang Pa ngei kü nyüke, hatü ngei Pa kü nyüke shei ammi 
nyinghen hatü danaokhen” shei e.  
39Hahepak kü shao jomi büpa yepnüng khe, shejao jomei lak kübü büpa 
yangdai.  
40Büpa Jordan yung homei shelei Johani baptükpü shingei daiyei büpa halei 
nyu.  
41Büpa touei shennyakthü longi pei, hatü jomi, “Johani meheyao 
nyangeihepü nedük, shejao hapa shennyak jung Johani epü lemphüli jiüteke” 
shei e.  

42Halei shennyak longi büpa kü hinglem.  

Johan 11 

Lazar Dipü 

1Shaang Bethany am Lazar shei menpü shennyak hük tüngteke. Bethany-ü 
Mary hatü chenaü Martha am ching nyuteke.  
2Mary, üpaiShembüpalei la kü vong meipü meli nyiotü pinnyülei sho-i thitpa, 
pinnyülei chenaü Lazar tüngei nyuteke.  
3Hanangkü nyahinaü nyi-i Jisu kü, “Shembüpa, nüngi bampü themei tüngei 
nyüke” shei shahjang shom.  
4Mechem Jisui ha danpa, büpai, “Hapa dinshani büpa nedipih, shejao hapayü 
Kahvang müknyinshekhang shingvaishi nyüke, shejüang hapa homei Kahvang 
Ha müknyinshekhanghen” shei e.  
5Jisui Martha, chenya hatü Lazar kü bamjao,  
6Lazar tüngpü danpheikü büpa nyupü shingei shao nyih nyi nyeishi themdai.  
7Hapheikü büpai nanglomthü kü, “Jenphong shao Judealei heihshah” shei e.  
8Nanglomthüi büpa kü, “Nyuhbü, Jehoda ami nüng kü yaongi shükhen 
kheteijü nüng shao halei heihhen je?” shei e.  
9Jisui jangei, “Nyih kü ghonda anpünyi nenyupü je? Üami nyihnüng kam, 
jomi huluh neshuohnyih; mehenangkü jomi kahdoknyü vangngai eenyüpeih.  
10Shejao üam shangmang kü kam, huluh shuohnyüpeih; mehenangkü jom kü 
vangngai neshiü” shei e.  
11Ha epheikü shao büpai jomphong kü, “Jenei küphü Lazar shidaiteke, shejao 
ngei büpa phuknüng halei dainyeih” shei e.  
12Nanglomthüi büpa kü, “Shembüpa, büpa shidaipü vaijema, büpayü 
meheyao nevaipih” shei e.  
13Shejao Jisui büpa didaipü jung eteke, shejao jomi büpa heiüng shipü jung 
epeih shei deih.  



2342 

 

 
   Daülangpü Laihing 

© 2005, Bible Society of India. 
 

 
 

 

14Hahepak kü Jisui jomphong kü ngaiheyei, “Lazar didaiteke. 
15Ammei men kü ngei büpa mü nenyupü kü mongongnyeih, shejüang ammi 
hinglemhen. Shejao jenphong büpa yemei daishah” shei e.  
16Thomas, üpa kü Didymus shei nyük, büpai küphü nanglomthü kü, “Büpa 
mü dihen jenao daishah” shei e.  

Jisu-ü Yangei Leipü hatü Yangnyuyem 

17Mechem Jisu ngoijapa, Lazar diyei mahngchongei nyih alipabü nyuteke.  
18Shaang Bethany-ü Jerusalem yopailei mile nyi hükshing daiyei nyu,  
19hatü Jehoda am longi Martha hatü Mary nyi kü chenaü didaipü nangkü jom 
mong nyiumeihühen thaiyei nyu.  
20Mechem Martha-i Jisu peikünyüke shei danpa, Mary shemei tuhphongtü 
pinnyüi Jisu ombaong heih.  
21Martha-i Jisu kü, “Shembüpa, nüng hatouei nyulangmeyü ngelei naüpeü 
nedihah shepeih.  
22Shejao shaang vaijao nüngi mehe yühenshang Kahvangi yahphahen shei 
ngei nyingnyeih” shei e.  
23Jisui pinnyü kü, “Anaü shao yangei leikahen hih” shei e.  
24Martha-i büpa kü, “Dohpü nyih yangei leipü hepak kü büpaao yangei 
leikahen” shei e.  
25Jisui pinnyü kü, “Ngeiyü yangei leipü hatü yangnyuyem. Üpai ngei kü 
hinglem, jom dijao yemmü nyuhen,  
26hatü üami yemmü nyuei ngei kü hinglemhen mechemao nedihen. Nüngi ha 
kü hinglemnyüla?” shei e.  
27Pinnyüi büpa kü, “Hih, Shembüpa, nüngü Messiah, kahdoknyülei peipü 
Kahvang Ha” shei e.  

Jisui Thep 

28Mechem pinnyüi ha eyei kempa, pinnyü nyokei leiyei chenaü Mary kü 
nyüktü pinnyü kü joei, “Nyuhbü hatouei nyüke hatü nüng kü nyüknyüke” 
shei e.  
29Mechem pinnyüi ha danpa, pinnyü met shei yaongei büpa touei heih.  
30Shaang Jisu-ü ching mangngoi-i Martha-i büpa pongpü shingei nyu.  
31Jehoda am pinnyü mü shemei mong nyiushemmei shah eyei nyupüthüi 
Mary shülangi yaongei vamdaipü eeteke. Jomi pinnyü phei mü; mehenangkü 
pinnyü mahngchongei mahngthep heihnyu khih shei jomi deih.  
32Mechem Jisu nyupü shingei Mary ngoiyei büpa eepa, pinnyüi büpalei la 
tüngei aümei shatü, “Shembüpa, nüng hatouei nyulangmeyü naüpeü nedihah 
shepeih” shei e.  
33Mechem Jisui pinnyü theppü hatü pinnyü mü peipü Jehoda ami theppü 
eepa, büpalei mong kü hong, hatü thephüei pei.  
34Büpai, “Ammi büpa melei vüpa?” shei phe. Jomi büpa kü, “Shembüpa, 
peiyei veituh” shei e.  
35Jisui thep.  
36Hanangkü Jehoda ami, “Veituh, büpai büpa kü meshük bampüang!” shei e.  
37Shejao jomphong hanei-i, “Mükphüngdaipü shennyakei mük aphüpü 
shennyaki hapa shennyak nedihüi netuh-aokpü je?” shei e.  

Jisui Lazar Yangei Leishihpü 

38Hapheikü shao Jisu thephüei deih, hatü mahngchongei heih. Hapayü 
yaongsha hük nyu, hatü ha kü yaong hük küpshi nyu.  
39Jisui, “Ha yaong yahlangtuh” shei e. Dipü shennyakei chenya Martha-i büpa 
kü, “Shembüpa, büpa dipheikü nyih alipabü hih; hanangkü shie longi 
büdaitih” shei e.  
40Jisui pinnyü kü, “Nüngi hinglemjema Kahvang müknyinshekhang eehen 
shei ngei nüng kü ne-eangpü je?” shei e.  

41Hanangkü jomi yaong ngowtük, hatü Jisui shang lemei ngangei veitü, “Opa, 
nüngi ngei kü bangpü nangkü menvih shuohnyeih.  
42Nüngi düngei ngei kü bangnyeih shei ngei nying, shejao ngei hayü hatouei 
yaongpü khong men kü enyeih, shejüang nüngi ngei shompü khih shei jomi 
nyinghen” shei e. 
43Büpai ha epheikü büpai ngeü longpai lenei, “Lazar vamkei!” shei e. 
44Dipü shennyak lakhila kü, hatü dhe kü ashaki ngeihtüktü vam. Jisui 
jomphong kü, “Büpa kü ha sheyeishuoh hatü büpa leishihtuh” shei e.  

Jisu Jühen Phaüshah Showpü 

45Hanangkü Mary mü peipü Jehoda ami Jisui mehe dük, ha ee, hatü büpa kü 
hinglem.  
46Shejao jom hanei Phariseethü touei peiyei Jisui mehe dük, ha eshuohteke.  
47Hanangkü ngongpathü hatü Phariseethüi shahtapei shahthai hük thongei, 
“Jeni mehe dükhenang? Hapa shennyaki nyangeihepü longi düknyüke.  
48Jeni büpa hei-üng tuhjema peüi büpa kü hinglemdaihen khih, hatü Rom am 
peiyei jenei phopshem hatü kahmük nyiphen mangtükhen khih” shei e.  
49Shejao jomphong khongkü hapa bong ngongchong vaipü Kaiaphas-i 
jomphong kü, “Amphongü meheyao nenyingnyu khih!  
50Kahmük hük peü mangtüklei meyü nanglak peü shingvaishi shennyak hük 
dipü-üng meipeih shei ammi nenyingnyu khih” shei e.  
51Büpai hayü büpalei mongdeih epü nevai, shejao hapa bong ngongchong 
vaipü nangkü Jisu-ü jat hük shingvaishi dihen,  
52hatü jat hük shing mon nevai shejao haidaipü Kahvang hathü thaiyei leihen 
jung teteivanei eteke. 
53Hanangkü ha nyih mü leitü büpa jühen küpjan tem.  
54Hanangkü Jisu hajük kü ngaiheyei Jehoda am mü nekamtei, shejao 
hatoueipü jahpan yopailei hapa moidoi kü jila hük Ephraim shei epülei daiyei 
büpa halei büpalei nanglomthü mü nyu.  

55Shaang Jehoda amei Hompü Mo yopailei nyu, hatü kahmük kübü longi 
Hompü Mo shekü laophü laophüi daütükhen shingvaishi Jerusalemei pei.  
56Jomi Jisu yemei phopshemei yaongtü hüki hük mü, “Nüngi mekei deih-
angke? Hingmei büpa mo kü nepeikahen hiang yo?” shei etei.  
57Shaang ngongpathü hatü Phariseethüi Jisu yephen shingvaishi büpa melei 
nyu nyingpüthüi jomphong kü shah shuohhen ngeükhüam shuohtüktü nyu.  

Johan 12 

Mary-i Jisu kü Vong Meipü Meli Phupü 
(Mt. 26:6–13; Mk. 14:3–9) 

1Hompü Mo ngoihen nyih vok shekü Jisui Bethanylei dipü kübü yangei 
leishihpü Lazar amei shemei pei.  
2Halei jomi büpa kü bhaong üh. Martha-i nemno hatü Lazar-ü büpa mü 
nükdü kü chemi hah-ei nyu. 
3Mary-i longi bhei wongpü vongmei meli shong hük deiyei Jisulei la kü phutü 
pinnyülei sho-i thit. Hapa shem meli vongi mateke.  
4Shejao Judas Iskariot, büpalei nanglomthü khongkü hüki (üpai büpa 
luhahhen nyu), 
5“Mehekei hapa vongmei meli nanglat kho jemei bhei kü yutü hapa lop 
taopathü küang neshuohnya?” shei e.  
6Büpai hapayü taopathü kü kenpü nangkü nevai, shejao büpayü gühpa nyu; 
büpai khongei lop tuw noteke, hatü büpai haleipü güh-ei noteihamteke.  
7Jisui, “Pinnyü hei-üng nyemnyu. Pinnyüi hayü ngei mahng vühen nyih 
shingvaishi nyingshangi yongei tuhpü khih.  
8Am mü taopathü düngei nyuhen, shejao ngei am mü düngei nenyukahen” 
shei e.  

Lazar Jühen Tempü 

9Mechem Jehoda am khong longpai büpa Bethanylei nyükeja shei danpa, 
jomi Jisu nangkü mon nevai, shejao büpai yangei leishihpü Lazar kao veihen 
pei.  

10Hanangkü ngongpathüi Lazarao jühen küpjan tem; 
11mehenangkü hapayü büpa tata kü Jehoda ami jom yakphongtü Jisu kü 
hinglemei lüdai.  

Aokpü Dangei Jisu Jerusalemei Yiüpü 

12Nyihphei mo kü peipü khongnyü longpai Jisu Jerusalemei peiteke shei dan.  
13Hanangkü jomi phenhavunglak bhagei büpa mü pongteinüng, “Hosanna! 
Üpa Shembüpa, Israel Ongpalei men kü peikünya moihimantuh!” shei lenyaki 
peiteke.  
14Jisui gadu cheha hük yah-ei hapa kü uo; ha nyangei nyüke:  
15“Tenyem, Zion nela Veituh, ammei ongpa gadu dok shangkü uotü 
peikünyüke.”  
16Büpalei nanglomthüi shongei ha nenyingaok, shejao mechem Jisu 
müknyinshekhangpa, hapheikü jomi büpa nang hathü nyangei nyüke, hatü 
büpa kü ha dükteke shei deih-ei dang.  
17Hanangkü büpai mahngsha leipü Lazar kü nyüktü yangei leishihpü hepak 
kü büpa mü nyupü khongi nedoh-i büpa jung denpü shuoh.  
18Büpai hapa nyangeihepü dükpüja shei danpü nangkü khongnyüi büpa mü 
pongnüng pei.  
19Hahepak kü Pharisee am hüki hük mü, “Veihümao, jeni meheyao 
nedükaokhen khih. Veituh, kahdoknyü-ü büpa phei müdaiteke” shei etei.  

Greek am Hanei Jisu kü Veihüpü 

20Shaang mo kü khümnüng peipü khongkü Greek am hanei nyuteke. 
21Jomi Galil leipü Bethsaida am Philip kü peiyei, “Longpüba, hamphongi Jisu 
kü veihüangke” shei e.  
22Philip heih-ei Andrew kü e, hatü Andrew hi Philip nyi heih-ei Jisu kü e.  
23Jisui jiji kü, “Shennyak Ha müknyinshekhanghen hepak ngoiteke. 
24Hingmei ngei am kü enyeih, hahkuk hük kahdokei vüei mangdi thahshi 
hahkuk lakshing nyunyeih, shejao ha dijema, hapai betjük longi jüknyeih.  

25Üami laophülei yangnyu kü bamnya mahtükhen, hatü üami hapa 
kahdoknyü kü laophülei yangnyu kü jiühitnya, vanyangyem shingvaishi 
yangei tuhhen.  
26Üami ngei chongphonya, ngei phei mütuh, hatü ngei melei nyu, halei ngelei 
chongphobüthü nyuhen. Üami ngei chongphonya, Opai-i dhüm huhen” shei 
e.  

Jisui Büpa Dihen Jung Enyüke 

27“Shaang ngei mongshangnyüke, hatü ngei mehe ehenang? Opa, hapa hepak 
kübü ngei yangtuh shei ehen hiang? Nevai, hapa shangpong hepak homei 
daihen tata kü ngei peipeih.  
28Opa, nüngei men müknyinshekhangtuh.” Hahepak kü, “Ngei 
müknyinshekhangtepih, hatü shao müknyinshekhanghen” shei vangsho leipü 
ngeü vam.  
29Hatouei nyupü khongi ha danei hapayü vangmuk khih shei e. Lebüthüi, 
“Vangsho phongshan hüki büpa kü epü khih” shei e.  
30Jisui, “Hapa ngeü-ü ngelei men kü nevai, ammei men kü peipü khih. 
31Shaangü hapa kahdoknyü kü shahphenhen hepak; shaangü hapa kahdoknyü 
kübü vanglem lembü changtükhen hepak.  
32Mechem ngei hapa kahdoknyü kübü shangei anlanghen, ngei laophü touei 
nanglak peü yahlanghen” shei e.  
33Büpai ha epeyü mekeipü shangpongi büpa dihen, ha nang eteke.  
34Khongi büpa kü, “Messiah-ü den kü nyunyeih shei hami shahkung leipü 
danpeih. Nüngi mekei etü Shennyak Ha shangei anshihhen shei enya? 
Shennyak Ha shei epeyü üpaang?” shei e.  
35Jisui jomphong kü, “Amphong mü vangngai kansho hük nyuhen. Am mü 
vangngai nyushingkü vangngai kü kamtuh, shejüang vangnyaki am she 
neyeihen. Amphong shangmang kü kamjema, am melei dainya nenyinghen.  

36Amphong vangngai hathü leihen shingvaishi vangngai am mü nyushingkü 
hapa vangngai kü hinglemtuh” shei e.  

Shennyakthüi Hingnelempü 

Jisui hathü epheikü büpa daiyei jomphong toueipü jodai.  
37Büpai jom touei nyangeihepü longi dükjao jomi büpa kü hingnelem.  
38Hapayü Isaiah thibüi epü shah jiühen shingvaishi vamteke: “Shembüpa, 
üpai jenei shahjangmei kü hinglempa, hatü üpa kü Shembüpalei lak shakei 
vampa?”  
39Hanangkü jomi hingnelemaok; mehenangkü Isaiah-i shao,  
40“Büpai jomei mük phüngtük, hatü jomei mong vaantük, hanangkü jomei 
müki neveiaok, hatü jomei mongi nenyingaoki lepdai– hatü ngei jom 
meitükhen.”  
41Isaiah-i hapa epeyü büpai Jisulei müknyinshekhang eepü nangkü büpa nang 
epeih.  
42Shejoongpa longi, mübüthüao omshi büpa kü hinglem. Shejao Pharisee ami 
jom Sinagog leipü changshuohhen khih shei nyempü nangkü jomi hinglempü 
ngaiheyei nelah;  
43mehenangkü jomi Kahvangi vihpü meyü shennyaki vihpü lümdai.  
44Hahepak kü Jisui lenei, “Mechem shennyak hük ngei kü hinglemnya, büpai 
ngei kü mon hinglemnyu nevai, shejao üpai ngei shom büpa kao 
hinglemnyeih.  
45Üpai ngei eenya, büpai ngei shompübaao eenyüke. 
46Ngei kü vaipü üpaiyao vangnyak kü nekamhen shingvaishi ngei 
kahdoknyülei vangngai hük kei yiüpeih” shei e.  
47Ngelei shah dantü nedükpü shennyak shingvaishi ngei shah nephennyih; 
mehenangkü ngeiyü kahdoknyü shahphenhen yiüpü nevai, yanghen yiüpeih.  
48Ngei yaktükpü hatü ngelei shah tüktükpü shingvaishi shahphenbü hük 
nyüke; dohpü nyih ngei epü shah-i büpa nyonghühen.  

49Mehenangkü ngei ngei mongpü ne-enyih, shejao ngei shompü Opa-i mehe 
ehen, mekei ehen ha ngei kü shahkung shuohpeih. 
50Hapa shahkungi yangnyuyem touei münyeih shei ngei nying. Hanangkü 
ngei mehe enya hayü Opa-i etuh shei epü enyeih.  

Johan 13 

Jisui Nanglomthülei La Paüpü 

1Shaang Hompü Mo shekü hapa kahdoknyü kübü yanei Pa touei daihen 
hepak ngoiteke shei Jisui nying. Kahdoknyülei nyupü büpalei nanglakthü kü 
bampü nangkü büpai jom kü meshük thahshi bamnya, ha huteke.  
2Shaang Simonei cheha Judas Iskariotei mongdang kü Jisu luhahhen 
shingvaishi kahshih-i deihpü hük peihü. Yanüng bhaong hahshingkü,  
3chepai büpalei lak kü lemphü shuohteke, hatü büpa Kahvang leipü pei, hatü 
Kahvang touei daihen shei Jisui nyingei, 
4nükdü leipü yaongei büpalei bhagthuh bhüh-ei shaktü ashak hük yah-ei 
ngeihteke.  
5Hapheikü büpai chilimji hük kü yung shihtü büpalei nanglomthülei la paü, 
hatü ashak yah-ei thittük.  
6Büpa Simon Peter touei heihjajü büpai “Shembüpa, nüngi ngelei la-ao 
paühen je?” shei e.  
7Jisui jangei, “Shaang ngei mehe düknya, ha nüngi nenyingpih, shejao pheilei 
nyinghen hih” shei e.  
8Peteri büpa kü, “Nüngi ngelei la demü tephukei” shei e. Jisui, “Ngei nüng 
mangpaü thahshi nüng ngei mü phaihan neshiü” shei e.  
9Simon Peteri büpa kü jangei, “Shembüpa, shejema ngelei la mon nevai, 
ngelei lak hatü shangjing thahshi paütükshih” shei e.  
10Jisui büpa kü, “Hangha laktükpü hüki la paühen mü lenei peü paühen 
nadang neshiü, shejao peü daüshi nyüke. Peü nevaijao amphong daüshi 
nyüke” shei e.  

11Mehenangkü üpai büpa luhahhen büpai nyingdai, hanangkü büpai, “Am 
peü payü nedaü” shei eteke.  
12Büpai jomphongei la paüpheikü büpai shao bhagthuh thuhtü nükdü touei 
leiyei uotü jomphong kü, “Ngei amphong kü mehe dük, ha nyingla?  
13Ammi ngei kü, ‘Nyuhbü hatü Shembüpa ‘shei nyüknyüke– amphong jiütei; 
mehenangkü ngeiyü ha-üng.  
14Hanangkü ngei, ammeiShembüpa hatü Nyuhbüi ammei la paüjema, 
amphong hüki hükei la paüteihen vongbong.  
15Mehenangkü ngei amphong kü lappü hük, ngei dükpü keiha amphongiyao 
düktuh shei shuohnyeih.  
16Hingmei ngei am kü eshah, chongphobüthüyü shembü mü longpü nevai, 
nevaijü phongmokbüyü büpa shompü shennyak mü longpü nevai.  
17Ammi ha nyingei hathü dükjema, amphong moihiman.  
18Ngei am peüei nang ne-enyih; ngei üamphong je, ngei hathü nying. Shejao 
laihingei, ‘üpai ngei mü hahying hanteiyei hah, büpai ngei khüei yaongteke’ 
shei epü jiühühen shingvaishi nyüke.  
19Hapa vamshekü ngei am kü shaang enyeih, shejüang mechem ha vamhen, 
ammi ngeiyü büpa khih shei hinglemhen.  
20Hingmei ngei enyeih, üami ngei shompü hük yahnya ngei yahnyüke, hatü 
üami ngei yahnya, ngei shompübaao yahnyüke” shei e.  

Jisui Büpa Luhahhen Jung Enyüke 

21Ha epheikü Jisu mongshang hatü, “Hingmei ngei am kü enyeih, amphong 
khongkü hüki ngei luhahhen khih” shei ngaiyei e. 
22Nanglomthüi üpa nang enya shei nenyingi hüki hük kü veitei. 
23Büpalei nanglom hük üpa kü Jisui bam, büpa touei dhienei nyu. 
24Hanangkü Simon Peteri üpa jung enya shei Jisu kü phenüng yaong. 
25Hanangkü Jisu kü nyangei shatü, “Shembüpa, hayü üpaang?” shei büpai 
büpa kü phe.  

26Jisui, “Ngei üpa kü hapa aan yah-ei haoyung kü hüngtü shuohhenshang, 
hapayü büpa hih” shei Jisui e. Hapheikü aan yah-ei haoyung kü hüngtü 
Simonei cheha Judas Iskariot kü shuoh.  
27Judas-i hapa aan yahhinüng büpa kü kahshih shüteke. Jisui büpa kü, 
“Nüngi mehe dükhüpüshang lomi düktuh” shei e.  
28Shaang nükdülei uopüthüi mehekei büpa kü büpai hapakei enya 
nenyingaok.  
29Hanei ami Judas-i khongei lop nopü nangkü Jisui büpa kü, “Jeni mo kü 
nahenthü shaktuh, nevaijü taopathü kü lemhük shuohtuh” shei epü vaaishang 
shei deih.  
30Hanangkü Judas-i hapa aan yahpheikü büpa shülangi lüdai hatü hapayü 
nyakdaitü nyuteke.  

Shahkungnyü Ja 

31Mechem büpa vamdaipa, Jisui, “Shaang Shennyak Ha 
müknyinshekhangteke, hatü büpa kü Kahvang müknyinshekhangteke. 
32Kahvang müknyinshekhang büpa homei shakei vamhüjema, Kahvangi 
laophü kü-üng Shennyak Ha müknyinshekhanghen, hatü büpai hapakei 
chemjalak kü dükhen.  
33Maanpü hashihthü, ngei am mü hepak kansho hük mon nyuhen. Ammi ngei 
yemhen hatü ngei Jehoda am kü epükei shaang ngei am kao enyeih, ‘Ngei 
melei nyu, halei am nepeiaokhen.’ 
34Ngei am kü shahkung ja hük shuohnyeih, am hüki hük mü bamteituh. 
35Am hüki hük mü bamteijema, hapai amphongü ngelei nanglomthü khih 
shei peüi nyinghen” shei e.  

Peteri Nelahhen Jisui Enyüke 
(Mt. 26:31–35; Mk. 14:27–31; Lk. 22:31–34) 

36Simon Peteri büpa kü, “Shembüpa, nüng melei dainya?” shei e. Jisui, “Ngei 
melei dainya halei nüng shaang nemüaokpih; shejao pheilei mühen” shei e.  

37Peteri büpa kü, “Shembüpa, ngei mekei shaang nüng phei nemüaokhen? 
Nüng shingvaishi ngelei yangnyu lanei shuohhen hih” shei e.  
38Jisui, “Nüngi ngei shing nüngei yangnyu lanei shuoh-aokhen je? Hingmei 
mü ngei nüng kü enyeih, ou gashekü jempa thahshi nüngi ngei nelah-aokpih” 
shei e.  

Johan 14 

Jisu Mon Lemnyü 

1Amphong mongteshang. Kahvang kü hinglemtuh, hatü ngei kao hinglemtuh.  
2Opalei shemei nyushing longi nyüke. Hei nevailangmeyü ngei amphong kü 
ephahen vaipeih. Ngei am shing nyushing hük temnüng dainyeih.  
3Ngei daiyei am shing shing hük tempheikü ngei nyipabü yiüei ngei mü 
nyuhen shingvaishi ngei am yahhen, hatü ngei melei nyu, halei amphongao 
nyuhen.  
4Ngei melei dainya, ha lem amphongi nying.  
5Thomas-i büpa kü, “Shembüpa, nüng melei dainya hami nenying, shejema 
hami mekei etü lem nyinghen?” shei e.  
6Jisui jangei, “Ngeiyü lemnyü, shahhing hatü yangnyu; ngei nehompheikü 
üpaiyao Opa touei nepeiaokpih.  
7Ammi hingshangi ngei nyinglang meyü ammi Opayao nyinghen vaipeih. 
Shaang mü leitü ammi büpa nyingnyüke hatü eeteke” shei e.  
8Philipi büpa kü, “Shembüpa, hamphong kü Opa hushih, hatü hapai ham 
shing changpü vaihen hih” shei e.  
9Jisui jangei, “Ngei amphong mü hajük hepak lushi nyupheikü nüngi ngei 
nenyingnyu je? Üpai ngei ee, büpai Opa eeteke. ‘Ham kü Opa hushih’ shei 
nüngi mekei enya?  
10Ngei Opa kü hatü Opa ngei kü nyüpeih shei nüngi nenyingang je? Ngei 
nüng kü epü shahthüyü ngelei lompü shah nevai. Shejao hapayü Opa, üpa 
ngei kü nyu, büpai ha dou düknyüke.  

11Ngei Opa kü hatü Opa ngei kü nyüke shei ngei kü hinglemtuh; nüngi 
hapakei hingnelemjema, yashanpü douthü kü dangkao hinglemtuh.  
12Hingmei ngei am kü enyeih, üpai ngei kü hinglemhen, büpai ngei dükpü 
douthü dükaokhen; hingmei, ngei dükpü kao nyeishi dükaokhen; 
mehenangkü ngei sheyü Opa touei lüdainyeih. 
13Ha kü Pa müknyinshekhanghen shingvaishi ammi ngelei men kü mehe 
yühenshang ngei ha shuohhen.  
14Ngelei men kü ammi mehe yühenshang ngei ha am kü shuohhen” shei e.  

Laangha Daülangpü Shomhen Lahpü 

15Ammi ngei kü bamjema, ngelei shahkungthü banghen.  
16Ngei Opa kü yühen, hatü büpai am kü lebü Sheühbü hük den kü am mü 
nyuhen yahphahen.  
17Hapayü shahhing Laangha. Kahdoknyüi büpa neyah-aok; mehenangkü 
kahdoknyüi büpa ne-eeaok nevaijü nenyingaok. Shejao ammi büpa nying; 
mehenangkü büpa am mü nyüke, hatü am kü nyukahen.  
18Ngei amphong hashihha kei netuhphongpih; ngei nyipabü yiükahen. 
19Kansho hük pheikü kahdoknyüi ngei ne-eehen, shejao ammi ngei eehen; 
mehenangkü ngei yemmü nyupü nangkü amao yemmü nyuhen. 
20Hapa nyih kü ngei Opa kü nyüke, amphong ngei kü nyüke hatü ngei am kü 
nyüke shei nyinghen.  
21Üam kü ngelei shahkungthü nyu hatü hathü düknya, hathüyü ngei kü 
bampüthü, hatü üami ngei kü bamnya, hathü kü Opai bamhen, hatü ngei jom 
kü bamhen hatü ngei jom kü shakei vamhen.  
22Judas-i (Iskariot nevai) büpa kü, “Shembüpa, nüngi mekei kahdoknyü touei 
nevai-i hamphong touei shakei vamhen?” shei e.  
23Jisui büpa kü, “Üami ngei kü bamnya, hathüi ngelei shahthü banghen, hatü 
Opa-i hathü kü bamhen, hatü ham jom touei peiyei jom mü chemi shemong 
hük leiyei nyuhen.  

24Üami ngei kü nebam, hathüi ngelei shahthü nebangnyih, hatü ammi danpü 
shah-ü ngelei nevai, shejao hapayü ngei shompü Opa leipü hih” shei e.  
25Ngei am mü nyushingkü hathü ngei am kü etepih.  
26Shejao Sheühbü, Laangha Daülangpü, üpa ngelei men kü Opa-i shomhen, 
büpai am kü lemphü nyuhphahen, hatü ngei am kü epü peü deih-ei lehühen. 
27Ngei am mü chingmei tuhphünyeih; ngelei chingmei ngei am kü 
shuohnyeih. Kahdoknyüi shuohpükei ngei am kü neshuohnyih. Ammei mong 
teshanghü nevaijü tenyemhü.  
28Ngei am kü, “Ngei lüdainyeih, hatü ngei am touei peikahen” shei epü ammi 
danteke. Ammi ngei kü bamjema ngei Opa touei lüdaipü kü ammi bamhen; 
mehenangkü Opayü ngei mü longpüba.  
29Ha vamshekü ngei am kü ha yeihshi enyeih, hatü mechem ha 
vamhenshang, ammi ha kü hinglemhen.  
30Ngei amphong mü hajük kü ahshi ne-ehen; mehenangkü hapa kahdoknyü 
vanglem lembü peikünyüke. Büpa ngei shak kü mehe wongao neshiü;  
31Ngei Opa kü bamnyüke shei kahdoknyüi nyinghen shingvaishi ngei Opa-i 
epü düknyüpeih. Yaongtuh, jen daishah.  

Johan 15 

Jisu-ü Hingshangpü Nyalingngupai 

1Ngeiyü hingshangpü nyalingngupai, hatü Opayü pe dükbü.  
2Ngei kü nyupü betjük nejükpü kaothü büpai langtüknyeih, hatü betjük jükpü 
kao shao nyeishi jükhen shingvaishi büpai hapa kao daütüknyeih.  
3Ngei am kü epü shah-i am daüdaiteke.  
4Ngei kü nyutuh, hatü ngei am kü nyuhen. Pü bümnyü kü nenyupheikü kao 
hük mekei etao betjük nejükaok; hapa keiha ngei kü nenyupheikü am nyingi 
betjük jüknüng neaok.  

5Ngeiyü pünyü büm, amphongü kaothü. Üpai ngei kü nyuhen, ngei büpa kü 
nyuhen, hatü büpai betjük longi jükhen; mehenangkü ngei mü yanei ammi 
meheyao nedükaokhen.  
6Üam ngei kü nenyu, hathüyü kao hük kei yaktüknyeih hatü vandainyeih; 
hapa keipü kaothüyü thaiyei aw kü shükei jaktüknyeih.  
7Amphong ngei kü nyujema hatü ngelei shahthü am kü nyujema, ammi mehe 
na ha yütuh hatü ha am kü shuohhen. 
8Ammi betjük longi jükpai ngelei nanglomthü khih shei huhen; hapai Opa 
müknyinshekhanghühen.  
9Opa-i ngei kü bampü keiha ngeiyao amphong kü bamnyeih; ngei kü nyutuh.  
10Ammi ngelei shahkungthü bangjema, ngei Opalei shahkungthü bangei büpa 
bampü kü nyupükei amphongao ngei bampü kü nyuhen.  
11Ngelei mongong am kü nyuhen hatü am mongongpü changhühen 
shingvaishi ngei hathü am kü epeih.  
12Ngei am kü bampü keiha am hüki hük mü bamteituh; hapayü ngelei 
shahkungnyü.  
13Küphü hük shingvaishi laophülei yangnyu lanei shuohpü mü nyeipü lebü 
bampü neshiü.  
14Ngei am kü epü dükjema amphongü ngelei küphüthü.  
15Ngei hajük kü amphong kü aathü shei nenyüknyih; mehenangkü shembüi 
mehe düknya, ha aa hüki nenyingnyih; shejao ngei am kü küphüthü shei 
nyüknyeih; mehenangkü ngei Opa leipü danpü peü ngei am kü nyinghütepih.  
16Ammi ngei neje, shejao ngei amphong jepeih. Am daiyei betjük jükhen, 
hatü den kü nyuhen betjük jükhen shingvaishi ngei amphong jepeih; 
shejüang ngelei men kü ammi mehe mehe Opa kü yühenshang büpai ha am 
kü shuohhen.  
17Am hüki hük mü bamteihen shingvaishi ngei hathü shahkung shuohnyeih.  

Kahdoknyüi Jiühitpü 

18Kahdoknyüi am kü jiühitjema, am kü jiühit shekü ngei kü jiühitteke shei 
ammi nyingtuh.  
19Amphong kahdoknyülei vailangmeyü kahdoknyüi laophülei lompü kei 
bamphahen. Mehenangkü amphongü kahdoknyülei nevai, shejao kahdoknyü 
kübü ngei amphong jelangpü nangkü kahdoknyüi am kü jiühitnyüke.  
20“Aathüyü shembü mü longpü nevai” shei ngei am kü epü shah deih-ei 
dangtuh. Jomi ngei kü dangkao shüveijema, am kao shüveiphahen. Jomi 
ngelei shah bangjema, ammei shah-ao bangkahen.  
21Shejao ngelei men tata kü jomi am kü ha douthü dükphahen; mehenangkü 
üpai ngei shom, jomi büpa nenying.  
22Ngei paoh peiyei jom kü ne-elangmeyü jom mang nethahhah shepeih; 
shejao shaangü jomei mang nangkü jom kü mang tükpü neshiü.  
23Üpai ngei kü jiühitnya, Opa kao jiühitnyüke.  
24Üpaiyao mangdükpü dou ngei jomphong touei nedüklangmeyü jomi mang 
nethahhah shepeih. Shejao shaang jomi ha eeteke, hatü ngei hatü Opa 
henjiphen kü jiühitnyüke. 
25Jomei shahkung kü, “Meheyao ten neshiüpü kü jomi ngei kü jiühitteke” 
shei nyangei nyupü ha jiühen shingvaishi vamteke.  
26Ngei am kü Opa leipü shompü Sheühbü mechem peikahen, Opa leipü peipü 
shahhing Laanghai ngei nangkü denpü shuohhen.  
27Pangpü mebü am ngei mü nyuhamphei vaipü nangkü ammiyao ngei jung 
denpü shuohtuh.  

Johan 16 

1Am huluh neshuohhen shingvaishi ngei ha douthü am kü etepih. 
2Jomi am Sinagog leipü changtükhen. Hingmei, am jüpüthüi hapakei dükpai 
Kahvang kü khümnyeih shei deihhen hepak hük ngoikünyüke. 
3Jomi Opa nevaijü ngei nenyingpü nangkü jomi ha dükphahen.  

4Shejao hapa hepak am touei ngoishingkü ngei am kü hathü jung ephütepih 
shei deihhen shingvaishi ngei hathü am kü etepih.  

Laangha Daülangpülei Dou 

Pangpülei ngei hathü am kü ne-eangpih; mehenangkü ngei am mü nyuteke.  
5Shejao shaang üpai ngei shom, büpa touei ngei lüdainyeih; shejao amphong 
üpaiyao ngei kü, “Nüng melei dainya?” shei nephe. 
6Shejao ngei hathü epü nangkü amphong mongmangi madaiteke. 
7Shejoongpa ngei am kü shahhing enyeih: am vangmeihen nangkü ngei 
lüdainyeih; mehenangkü ngei nedaijema Sheühbü am touei nepeikahen; ngei 
lüdaijema ngei am touei büpa shomphahen.  
8Mechem büpa am touei peihen, büpai kahdoknyü kü mang, 
daülangshemshepü hatü shahphenpü nang nejiü shei huhen;  
9mang nangkü, mehenangkü jomi ngei kü hingnelem;  
10daülangshemshepü nangkü; mehenangkü ngei Opa touei lüdainyeih hatü 
hajük kü ammi ngei ne-eehen;  
11shahphenpü nangkü, mehenangkü hapa kahdoknyü vanglem lempüthü 
nyonghüteke.  
12Shao-üng ngei am kü ehen longi nyüpeih, shejao ammi shaang hathü neko-
aoknyu khih.  
13Mechem shahhing Laangha peikahen, büpai shahhing peü lemei am 
müphahen; mehenangkü büpai büpa nang ne-ehen, shejao büpai danpüthü 
ephahen, hatü ngoikahen douthü jung am kü ephahen.  
14Büpai ngei müknyinshekhanghühen; mehenangkü büpai ngelei lompüthü 
yahhen hatü ha am kü nyinghühen.  
15Opai angpü peü ngelei vaipü nangkü büpai ngelei lompüthü yahhen, hatü 
ha am kü nyinghühen shei ngei enyüpeih.  

Mongmang hatü Mongmei 



2358 

 

 
   Daülangpü Laihing 

© 2005, Bible Society of India. 
 

 
 

 

16“Kansho hük pheikü sheyü ammi ngei ne-eehen, hatü kansho hük pheikü 
ammi ngei eehen.”  
17Hahepak kü büpalei nanglomthüi hüki hük mü, “Kansho hük pheikü ammi 
ngei ne-eehen, hatü kansho hük pheikü ammi ngei eehen” shei büpai jen kü 
ha mehe lappü epüang yo? shei etei.  
18“Büpai, ‘Kansho hük pheikü’ shei epeyü mehe lappa yo? Büpai mehe jung 
enya nenyingang” shei jomi etei.  
19Büpa kü phehünyu khih shei Jisui nyingei büpai jomphong kü, “Ngei 
amphong kü, ‘Kansho hük pheikü sheyü ammi ngei neeehen, hatü kansho hük 
pheikü ammi ngei eehen’ shei mehe lappü ngei epa ha jung eteinyu je?” shei 
phe.  
20Hingmei ngei am kü enyeih, amphong thepeiyounghen, shejao kahdoknyüi 
mongonghen; am tüngpüyapü eehen shejao ha mongongpü leidaihen.  
21Mechem nyüha hük hapeü angnya longi tüngnyüpeih, mehenangkü 
pinnyülei hepak ngoiteke. Shejao mechem hapeü angtükhen, pinnyüi 
kahdoknyü kü hangku hük angtükpü nangkü pinnyüi tüngei ponghahpü deih-
ei nedangnyih. 
22Hanangkü shaang am tüngnyüke, shejao shao ngei am eehen, hatü am 
mongonghen, hatü am leipü ammei mongong üpaiyao neyahlanghen. 
23Hapa nyih ammi ngei kü meheyao nephehen. Hingmei ngei am kü enyeih, 
ammi ngelei men kü Opa kü lemhük dangkao yüjema, büpai ha am kü 
shuohhen.  
24Shaang thahshi ammi ngelei men kü meheyao mangyü. Ammei mongong 
changhühen shingvaishi ammi yütuh hatü ha danghen.  

Kahdoknyü Shak kü Aokpü 

25Ngei am kü ha shahthü shahlappai epeih. Ngei hajük kü amphong kü 
shahlap ne-ehen hepak ngoikünyüke, shejao ngei am kü lapjai Opa jung 
ephahen.  

26Ha nyih ammi ngelei men kü yühen. Ammei men kü ngei Opa kü yühen 
shei ngei ne-enyih;  
27mehenangkü Pa-i laophü nyingi am kü bamnyüke; mehenangkü ammi ngei 
kü bam, hatü ngeiyü Kahvang leipü pei shei ammi hinglemteke.  
28Ngei Opa leipü pei, hatü kahdoknyülei yiü; shao ngei kahdoknyü 
tuhphongtü Opa touei lüdainyeih.  
29Büpalei nanglomthüi, “Hayü khih, shaang nüngi shahlap nevai, lapjai 
enyüke!  
30Shaang nüngi peü nyingnyüke shei hami nyingnyüke, hatü üpaiyao 
meheyao nephehahhünyu; hapai nüngü Kahvang leipü peipü khih shei hami 
hinglemnyeih” shei e.  
31Jisui jomphong kü e, “Ammi shaang hinglemnyu je?  
32Hepak ngoikünyüke; hingmei ha ngoiteke; ammi ngei mon tuhphongtü 
laophü laophülei shemei yandaikemhen. Shejao ngei mon nevai Opayao ngei 
mü nyüpeih.  
33Ngei kü am chingmei nyuhen shingvaishi ngei hathü am kü etepih. 
Kahdoknyülei am shüveipü ponghen, shejao monglongtuh; mehenangkü ngei 
kahdoknyü aoktepih.”  

Johan 17 

Jisui Nanglomthü Shingvaishi Phoppü 

1Jisui hathü shah epheikü büpai vangsho philei ngangei veitü eteke, “Opa, 
hepak ngoiteke, Anha-i nüng müknyinshekhanghen shingvaishi Anha 
müknyinshekhanghütuh.  
2Nüngi büpa kü shuohpüthü peü kü yangnyuyem shuohhen shingvaishi nüngi 
hangkuthü peü shak kü büpa kü wong shuohteke.  
3Jomi nüng, hingshangpü Kahvang hatü nüngi shompü Jisu Khrista nyinghen 
hayü yangnyuyem hih.  

4Kahdoknyü kü nüngi ngei kü dükhen shuohpü dou dükei tempai ngei nüng 
müknyinshekhangtepih.  
5Hanangkü shaang, Opa, kahdoknyü lingshekü nüng touei ngei kü nyupü 
müknyinshekhangi nüng touei ngei müknyinshekhanghütuh.”  
6Kahdoknyü leipü nüngi ngei kü shuohpüthü kü ngei nüngei men 
nyinghütepih. Jomphongü nüngei, hatü ngei kü nüngi hathü shuoh, hatü jomi 
nüngei shah bangteke.  
7Ngei kü shuohpü lemphü nüng leipü khih shei jomi shaang nyingteke;  
8mehenangkü nüngi ngei kü shuohpü shahthü ngei jomphong kü shuohtepih, 
hatü jomi ha shah yahteke, hatü hingshangi ngeiyü nüng leipü peipü khih 
shei jomi nyingteke, hatü nüngi ngei shompü khih shei jomi hinglemteke.  
9Ngei jomei men kü phopnyeih; ngei kahdoknyülei men kü nephopnyih, 
shejao nüngi ngei kü shuohpüthülei men kü phopnyeih; mehenangkü 
jomphongü nüngei. 
10Ngeilei nyupü peü nüngei, hatü nüngi angpü peü ngelei, hatü ngei 
jomphong kü müknyinshekhangtepih.  
11Shaang ngei hajük kü kahdoknyülei nenyuhen, shejao jomphong payü 
kahdoknyülei nyüke, hatü ngei nüng touei peikünyeih. Daülangpü Opa, nüngi 
ngei kü shuohpüthü nüngei men kü yangei tuhtuh, shejüang ji hük vaipükei 
jomphongao hük leihen.  
12Mechem ngei jom mü nyupa, nüngi ngei kü shuohpüthü nüngei men kü 
yangei tuhtepih. Ngei jomphong yomtepih, hatü laihingei epü jiühühen 
shingvaishi mahhen hük daümtükpü mü lenei hükao nemahtük.  
13Shejao shaang ngei nüng touei peikünyeih, hatü jom kü ngelei mongong 
changhühen shingvaishi ngei kahdoknyülei hathü enyüpeih.  
14Ngei jomphong kü nüngei shah shuohtepih, hatü kahdoknyüi jom kü 
jiühitteke; mehenangkü ngei kahdoknyülei nevaipükei jomphongao 
kahdoknyülei nevai.  

15Jom kahdoknyü leipü yahlanghen nangkü ngei nephopnyih, shejao nemeipü 
kübü jom yanglanghen shingvaishi phopnyeih.  
16Ngei kahdoknyülei nevaipü keiha jomphongü kahdoknyülei nevai.  
17Shahhing kü jom daühütuh; nüngei shah-ü shahhing nyüke.  
18Nüngi ngei kahdoknyülei shompükei ngei jomphong kahdoknyülei 
shomnyüpeih.  
19Jomao shahhing kü daühühen shingvaishi jomei men kü ngei nyingi 
daütüknyeih.  
20Ngei jomei men kü mon nephopnyih, shejao jomei shah homei ngei kü 
hinglemhenthü shingvaishiyao phopnyüpeih,  
21shejüang jom peü hük vaihen. Opa, nüng ngei kü hatü ngei nüng kü 
nyupükei jomphongao ji kü nyuhen, shejüang nüngi ngei shompü khih shei 
kahdoknyüi hinglemhen.  
22Nüngi ngei kü shuohpü müknyinshekhang ngei jomphong kü shuohtepih, 
shejüang ji hük vaipükei jomphongao hük leihen.  
23Ngei jom kü hatü nüng ngei kü nyüke; jomphong hük leiyei mongjemhen, 
shejüang nüngi ngei shompü khih, hatü nüngi ngei kü bampükei ngei 
jomphong kü bampü khih shei kahdoknyüi nyinghen. 
24Opa, nüngi ngei kü shuohpüthü ngei melei nyu, halei jomao nyuhen, hatü 
nüngi ngei kü shuohpü ngelei müknyinshekhang jomi eehen ngei nanyüpeih; 
mehenangkü nüngi ngei kü kahdoknyü chongnyiam lingshekü ngei kü 
bampeih.  
25Daülangpü Opa, kahdoknyüi nüng nenyingnyu, shejao ngei nüng 
nyingnyüpeih, hatü nüngi ngei shompü khih shei hathüi nyingnyüke. 
26Ngei nüngei men jomphong kü nyinghütepih, hatü ngei ha nyinghühen, 
shejüang mepa bampai nüngi ngei kü bam, ha bampü jom kü nyuhen, hatü 
ngei jom kü nyuhen.  

Johan 18 

Jisu Luhahpü hatü Yeppü 
(Mt. 26:47–56; Mk. 14:43–50; Lk. 22:47–53) 

1Jisui hathü shah eyei kempheikü büpai büpalei nanglomthü mü Kidron Kahji 
homei pe hük nyupü shing hükei dai, hatü halei büpa hatü büpalei 
nanglomthü nyuteke.  
2Shaang Judas, üpai Jisu luhahpa, büpai hapa shing nyingei nyu, 
mehenangkü Jisui düngei büpalei nanglomthü mü hatouei pongteihamteke.  
3Hanangkü Judas-i büpa mü ngongpathü hatü Phariseethüi shompü Rom 
veshanthü hatü phopshem yompü veshanthü awdük, awnya, hatü lahhilaong 
notü müei pei.  
4Hahepak kü Jisui büpa kü mehe vamhen ha peü nyingei she philei heih-ei 
jomphong kü, “Ammi üpa yemnya?” shei phe.  
5Jomi, “Nazareth am Jisu” shei jangei e. Jisui jangei, “Büpayü ngei hih” shei 
e. Büpa luhahpü Judas-ü jomphong mü yaongshi nyu. 
6Mechem Jisui jomphong kü, “Büpayü ngei hih” shei eshuohpa, jom 
ngaümphei lemei leitü kahdokei doei sha.  
7Shao büpai jomphong kü, “Ammi üpa yemnya?” shei phe. Jomi büpa kü, 
“Nazareth am Jisu” shei e.  
8Jisui jangei, “Büpayü ngei hih shei ngei am kü etepih. Hanangkü ammi ngei 
yemjema, hathü shennyak deitüktuh” shei e.  
9Hapayü büpai, “Nüngi ngei kü shuohpü hükao nemahtük” shei epü jiühühen 
nangkü vamteke.  
10Hahepak kü Simon Peterlei lakei yan hük nyu; büpai ha tukei ngongchongei 
aalei lakdahphi dhaong lüktük. Ha aapalei menü Malkhus nyu.  
11Jisui Peter kü, “Nüngei yanlu yanpishungei hülangtuh. Opa-i ngei kü 
shuohpü yungshong ngei neyinghen je?” shei e.  

Jisu Ngongchong Anna Touei 

12Hanangkü veshanthü, jomei lakchongbüthü, hatü Jehoda am veshanthüi 
Jisu yepei shateke.  

13Shongei jomi hapa bong ngongchong vaipü Kaiaphaslei chenyühalei chepa 
Anna touei müei dei.  
14Jehoda am kü nanglakthü shingvaishi shennyak hük dihen meipeih shei 
shahnying epeyü hapa Kaiaphas nyuteke.  

Peteri Jisu Nelahpü 
(Mt. 26:69–70; Mk. 14:66–68; Lk. 22:55–57) 

15Simon Peter hatü lebü nanglom Jisu phei mü. Hapa nanglomü ngongchong 
mü nyingteiyei nyupü nangkü büpa Jisu mü ngongchongei shem mongei shü,  
16shejao Peter payü chingshelei peshaden touei yaongshi nyu. Hanangkü 
ngongchong mü nyingteipü lebü nanglom vamei peshaden yompü nyüha mü 
eteitü Peter-ao mongei müei shüteke. 
17Hapa nyühai Peter kü, “Nüngao hapa shennyakei nanglom hük nevaipü je?” 
shei e. Büpai, “Ngei nevaipih” shei e.  
18Shaang wohongpü nangkü aathü hatü veshanthüi aw jaktü hapa shinei 
yaongshi wohong meiyei nyu. Peter-ao jomphong mü yaongtü wohong 
meiyei nyu.  

Ngongchongi Jisu kü Shah Phepü 
(Mt. 26:59–66; Mk. 14:55–64; Lk. 22:66–71) 

19Hahepak kü ngongchongi Jisu kü büpalei nanglomthü hatü büpai nyuhpü 
venpü nang shah pheteke.  
20Jisui jangei, “Ngei kahdoknyü kü ngaiheyei etepih; ngei düngei Jehoda am 
peü thaipü Sinagog hatü phopshemei nyuh-ei nyuhampeih. Ngei joei 
meheyao ne-eangpih. 
21Ngei kü mehekei phenya? Ngei jom kü mehe e, ha danpüthü kü phetuh; 
ngei mehe e, ha jomi nyingei nyüke” shei e.  
22Mechem büpai ha epa, büpa yopailei yaongshi nyupü veshan hüki Jisulei 
dhe kü aptü, “Nüngi ngongchong kü hapakei shah leinyu je?” shei e.  
23Jisui jangei, “Ngei nejiüi epü vaijema nejiü shei etuh. Shejao ngei jiüpü ejü 
mehekei nüngi ngei kü apnya?” shei e.  

24Hahepak kü Anna-i shatükpü lakshing büpa Kaiaphas ngongchong touei 
shom.  

Shao Peteri Jisu Nelahpü 
(Mt. 26:71–75; Mk. 14:69–72; Lk. 22:58–62) 

25Shaang Simon Peter-ü aw touei yaongshi wohong meiyei nyu. Jomi büpa 
kü, “Nüngao büpalei nanglomthü khongkü hük nevaipü je?” shei e. “Ngeiyü 
nevaipih” shei büpai nelah-aoki e.  
26Ngongchongei aa hük, Peteri dhaong lüktükpülei shem am hüki büpa kü, 
“Ngei nüngao büpa mü pemongei eephei nevaipü je?” shei e.  
27Shao Peteri ha nelahaok, hatü hahepak kü ou gateke.  

Jisu Pilat Touei Yaongpü 
(Mt. 27:1–2, 11–14; Mk. 15:1–5; Lk. 23:1–5) 

28Hahepak kü jomi Jisu Kaiaphas toueipü müei Pilatei ongshemei dei. 
Hapayü dhom hepak nyu. Jehoda am mübüthü ongshemei neshü; 
mehenangkü jomi Hompü Mo hahhen shingvaishi jom nyingi daütüktü 
nyuteke.  
29Hanangkü Pilati jom touei vamei, “Ammi hapa shennyak mepa homei 
nyonghünya?” shei e.  
30Jomi jangei, “Hapa shennyaki nepunglangmeyü hami büpa nüng kü lanei 
neshuohhen vaipeih” shei e.  
31Pilati jomphong kü, “Amphongi büpa müei daiyei ammei shahkungnyü 
aimü shahphenhahtuh” shei e. Jehoda ami jangei, “Üpaao jühen ham kü 
wong shuoh-ei neshiüpih” shei e.  
32Hapayü mekeipü dipü lemi büpa dihen, ha Jisui huei epü jiühühen 
shingvaishi vamteke.  
33Hahepak kü Pilat ongshemei shao shüei Jisu kü nyükei büpa kü, “Nüngü 
Jehoda amei Ong je?” shei phe.  
34Jisui, “Hapayü nüngi deihtü phenyu hi nevaijü hanei ami ngei jung 
ephopa?” shei e.  

35Pilati jangei, “Ngeiyü Jehoda am hük nevai, vaila? Ammei jat hatü 
ngongpathüi nüng yepei ngei kü shuohpü khihma. Nüngi mehe dükshuohpa?” 
shei e.  
36Jisui jangei, “Ngelei ongchingü hapa kahdoknyülei nevai, hapa 
kahdoknyülei vailangmeyü Jehoda ami ngei yepei shuohpü kü neshuohhühen 
ngelei nanglomthüi hokhen vaipeih. Shejao ngelei ongchingü kahdoknyülei 
nevaipih” shei e.  
37Pilati büpa kü, “Shejema nüngü ong je?” shei phe. Jisui jangei, “Nüngiang 
ngeiyü ong hük khih shei enyüke. Ha tata kü ngei bühpeih, hatü ha tata kü 
ngei hapa shahhing denpü shuohhen nangkü ngei kahdoknyülei yiüpeih. 
Hapa shahhing kü nyupü peüi ngei epü bangnyeih” shei e.  

Jisu Dihen Nyonghüpü 
(Mt. 27:15–31; Mk. 15:6–20; Lk. 23:13–25) 

38“Shahhingü meheang?” shei Pilati phe. Büpai ha epheikü büpai shao 
Jehoda am touei vamei jomphong kü, “Büpa nyonghühen mü ngei meheyao 
nedangang.  
39Hompü Mo kü ngei am touei shennyak hük vephahen vanglem nyüke. Ngei 
am touei Jehoda amei Ongpa vephahen hiang?” shei phe.  
40Jomi lenei, “Hapa shennyak nevai, shejao Barabbas!” shei jangei e. Shaang 
Barabbas-ü gühpa hük nyuteke.  

Johan 19 

1Hapheikü Pilati Jisu deiyei büpa kü bheiteke.  
2Veshanthüi hühthangi athen hük lingtü büpalei shangjing kü thenhü, hatü 
manghmepü ow owhü.  
3Jom nedoh-i büpa touei peiyei, “Jehoda amei Ongpa, yangnyu shoshoshi 
nyutuh!” shei e, hatü büpalei dhe kü apteke.  
4Shao chem Pilat chingshelei vamei khong kü, “Veituh, büpa nyonghühen mü 
ngei meheyao nedangang shei am kü nyinghühen shingvaishi ngei büpa am 
touei ngaikünyeih” shei e.  

5Hanangkü Jisu hüh athen thentü, manghmepü ow owtü vamteke. Pilati 
jomphong kü, “Veituh, shennyakü ha khih” shei e.  
6Mechem ngongpathü hatü veshanthüi büpa eepa, jomi, “Büpa shophang kü 
aptuh! Büpa shophang kü aptuh!” shei len. Pilati jom kü, “Am nyingi büpa 
müei daiyei shophang kü aptuh, ngei büpa nyonghühen mü meheyao 
nedangang” shei e.  
7Jehoda ami büpa kü jangei, “Hamei shahkung hük nyüpeih, hatü hapa 
shahkung aimü büpa dihen jiüteke; mehenangkü büpai büpayü Kahvang Ha 
hih shei epeih” shei eteke.  
8Shaang mechem Pilati ha danpa, büpa nyeishi nyem.  
9Büpai shao ongshemei shüei Jisu kü, “Nüng meleipüang?” shei phe. Shejao 
Jisui büpa kü shah nelei.  
10Hanangkü Pilati büpa kü, “Nüngi ngei kü shah ne-ehen je? Nüng vehen 
nevaijü nüng shophang kü aphen wong ngei kü nyüpeih shei nüngi 
nenyingnyu je?” shei e.  
11Jisui jangei, “Shangphi leipai nüng kü neshuohlangmeyü nüng ngei shak kü 
wong nenyuhah shepeih; hanangkü üami ngei yepei nüng kü lanei shuohnya, 
jomi nyeipü mang thahteke” shei e.  
12Hajük mü leitü Pilati Jisu vetükhen khe, shejao Jehoda ami lenei, “Nüngi 
hapa shennyak vetükjema, nüngü ongpalei küphü nevai. Üpai ong leihünya, 
büpayü ongpalei vepa” shei e.  
13Mechem Pilati hathü shah danpa, büpai Jisu chingshelei müei anei, 
“Yaongdü” nevaijü Hebrew shah mü “Gabbatha” shei epü shingei 
shahphenpü uoshing kü uoteke.  
14Shaang hapayü Hompü Mo shing Tempülempü nyih nyu, hatü ha haümhah 
hepak nyuteke. Büpai Jehoda am kü, “Ammei Ongpayü ha khih!” shei e.  

15Jomi lenei, “Büpa jütuh! Büpa jütuh! Büpa shophang kü aptuh!” shei len. 
Pilati jomphong kü, “Ngei ammei Ongpa shophang kü aphühen je?” shei phe. 
Ngongpathüi jangei, “Kaisar mü lenei hamei ong neshiüpih” shei e.  
16Hahepak kü büpai jomphong kü shophang kü aphen shingvaishi Jisu lanei 
shuoh.  

Jisu Shophang kü Appü 
(Mt. 27:32–44; Mk. 15:21–32; Lk. 23:26–43) 

Hanangkü jomi Jisu lanei yah,  
17hatü büpai laophülei shophang paitü “Shangvang” (Hebrew shah mü 
Golgotha) shei menpü shingei dai. 
18Halei jomi büpa hatü büpa mü nyonghidah kü lebü nyi, büpa jiamei shei 
shophang kü ap.  
19Pilati shah hük hapakei nyangtü ha shophang shangei tuh: “Nazareth am 
Jisu, Jehoda amei Ongpa.”  
20Jehoda am longshi shingi ha nyangpü ee; mehenangkü Jisu shophang kü 
appü shingü chingnyü yopailei nyu, hatü hapayü Hebrew, Latin hatü Greek 
shahthü mü nyang.  
21Hahepak kü Jehoda am ngongpathüi Pilat kü, “Jehoda amei Ongpa” shei 
tenyang, shejao hapa shennyaki, “Ngeiyü Jehoda amei Ongpa” shei epeih shei 
eteke.  
22Pilati jomphong kü, “Ngei mehe nyangtük, nyangtük” shei e.  
23Veshanthüi Jisu shophang kü appheikü büpalei ashak ali anei shaaktü 
hükbaong hanei yah. Jomi büpalei bhagthuh-ao yah, hatü hapayü sho kübü 
la thahshi baong neshiüi dakpü bhagthuh nyuteke. 
24Hanangkü jomphong hüki hük mü, “Jeni hapayü teshaakshah; üpai 
danghen shangkü phongyomei veishah” shei e. Hapayü laihingei, “Jomi 
ngelei ashakviha hantei, hatü ngelei büm-ow nangkü phongyomteke” shei 
epü jiühühen nangkü ha vamteke. Hanangkü veshanthüi ha dükteke.  

25Hahepak kü Jisulei shophang yopailei yaongpeyü chenyü, chenyülei chenaü 
Klopaslei chenyüha Mary hatü Mary Magdalen hathü nyu. 
26Mechem Jisui chenyü hatü büpai bampü nanglom pinnyü touei yaongshi 
eepa, büpai chenyü kü, “Nyüha, anha kü veituh” shei e. 
27Hapheikü büpai hapa nanglom kü, “Anyü kü jungtuh” shei e. Hapa hepak 
kü-üng büpai jomei shemei pinnyü leilang.  

Jisu Dipü 
(Mt. 27:45–56; Mk. 15:33–41; Lk. 23:44–49) 

28Hapheikü mechem Jisui dou peü temteke shei nyingpa, (laihing kü eyei 
nyupü jiühühen shingvaishi) “Ngei yung leangke” shei e.  
29Hatouei dük hük kü yiüthi maei shihtü haüshi nyu. Hanangkü jomi 
phümphah yah-ei hyssop püthang kü jap, hatü ha yiüthi kü hüngtü anei ju kü 
jeeshuoh.  
30Mechem büpai ha yiü yah, büpai, “Ha temteke” shei e, hatü büpalei ngaüm 
thaungei büpalei laangha lüdai.  

Jisulei Haampat kü Hümpü 

31Hapa nyih-ü Tempülempü nyih vaipü nangkü Jehoda ami Sabbath nyih 
shophangei mahng netuhhü; mehenangkü Sabbath-ü longi daülangpü nyih 
nyu. Hanangkü jomi Pilat kü shophang kü appüthülei la bhagei veitü mahng 
yahlanghen shingvaishi pheteke.  
32Hahepak kü veshanthü peiyei Jisu mü shophang kü appü shongpübalei la 
bhag, hatü hükpalei la-ao bhag.  
33Shejao mechem jomphong Jisu touei heihpa, büpa meishi didaipü eeyei 
jomi büpalei la nebhagtük.  
34Ha nangjei veshanthü khongkü hüki büpalei haampat kü phungi hüm, hatü 
iy hatü yung chemi vam.  
35(Üpa shennyaki ha vampü ee, denpü shuohteke, hatü büpalei denpeyü 
shahhing. Büpai shahhing enyeih shei büpai nying, hatü ammi hinglemhen 
shingvaishi ha jung denpü shuohnyüke). 

36Laihingei, “Büpalei vang hükao nebhagtük” shei epü jiühühen shingvaishi 
ha vamteke.  
37Shao lebü laiphong hanei kü, “Jomi üpa kü phungi hüm, jomi büpa eehen” 
shei enyüke.  

Jisulei Mahng Vüpü 
(Mt. 27:57–61; Mk. 15:42–47; Lk. 23:50–56) 

38Hathü vampheikü, Arimathea am Joseph, üpa Jehoda am kü nyempü 
nangkü joshi vaijao Jisulei nanglom nyuhampa, büpai Pilat kü Jisulei mahng 
yah-ei daihen nyemmongshuoh shei peiyei phe. Pilati büpa kü mongshuoh; 
hanangkü büpa peiyei mahng yah-ei dai. 
39Nikodemas, üpa shongei Jisu touei yanüng pei, büpa-ao vong meipü myrrh 
hatü aloe meli dok hapüan hükshing yah-ei pei.  
40Jomi Jisulei mahng yah-ei Jehoda am mahng vüteipü vanglem aimü 
nyemin ashak kü vongmei meli shihtü mahng kü ngeihteke.  
41Shaang büpa shophang kü appü shingei pe hük nyu, hatü hapa pemongei 
mechemao üpaao mangvüpü mahngchong ja hük nyu.  
42Mehenangkü hapayü Jehoda am Tempülempü nyih vaipü nangkü, hatü 
mahngchongao yopailei nyupü nangkü jomi Jisu halei vüphong.  

Johan 20 

Jisu Yangei Leipü 
(Mt. 28:1–8; Mk. 16:1–8; Lk. 24:1–12) 

1Hat kü shongpü nep, pibom kü Mary Magdalen mahngchongei heih, hatü 
mahngchong leipü yaong ngowtüktü ee.  
2Hanangkü pinnyüi mokei leiyei Simon Peter, hatü Jisui bampü lebü nanglom 
hük kü, “Jomphongi mahngchong leipü Shembüpa yahlangteke, hatü büpa 
melei vüpüshang nenyingang” shei e.  
3Hahepak kü Peter hatü lebü nanglom nyi layaongei mahngchongei heih.  
4Jiji chemi mok, shejao lebü nanglomi Peter kü yeiyei büpai shong 
mahngchong ngoi.  

5Büpai phaangei mongei veishuohjü ngeihpü nyemin ashak mon haüshi ee, 
shejao büpa mongei neshü.  
6Hahepak kü Simon Peter büpa phei müshi ngoiyei mahngshalei shüteke. 
Büpai ngeihpü nyemin ashak haüshi ee,  
7hatü Jisulei shangjing kü shakpü ashakü büm kü ngeihpü ashak mü khaatei 
hayaoha dütü shing hükei nyu.  
8Hahepak kü lebü nanglom üpa shongei mahngchong ngoi, büpaao mongei 
shü hatü büpaiyao ha eetü hinglem;  
9mehenangkü hahepak thahshi büpa dipü kübü yangei leihen shei epü laihing 
nenyingaok.  
10Hapheikü nanglom nyi shemei leidai.  

Jisu Mary Magdalen Touei Vampü 
(Mt. 28:9–10; Mk. 16:9–11) 

11Shejao Mary payü mahngchong shelei thepei yaong. Pinnyü thepshingkü 
mahngshalei veihen aümei sha;  
12hatü pinnyüi vangsho phongshan nyi shola ow owtü Jisulei mahng 
shangjing lemei hük hatü la lemei hük uoshi ee.  
13Jiji-i pinnyü kü, “Nyüha, nüng mehekei thepnya?” shei e. Pinnyüi jiji kü, 
“Jomi ngelei Shembüpa yah-ei lüdaiteke, hatü jomi büpa melei 
tuhtükpüshang ngei nenyingang” shei e. 
14Ha etü mechem pinnyüi yaakei leipa, hatouei Jisu yaongshi ee, shejao 
pinnyüi hapayü Jisu khih shei nenying.  
15Jisui pinnyü kü, “Nyüha, nüng mehekei thepnya? Nüngi üpa yemnya?” shei 
e. Pinnyüi hapa shennyakü pe dükpü am khih shei deih-ei, “Longpüba, nüngi 
büpa yah-ei lüdaipü vaijema, nüngi büpa melei tuhpüshang eshih, ngei büpa 
yah-ei lüdaihen hih” shei e.  
16Jisui pinnyü kü, “Mary!” shei e. Pinnyüi yaakei büpa kü Hebrew shah mü 
Rabboni (lappai, Nyuhbü) shei e.  

17Jisui pinnyü kü, “Nüngi ngei kü laki tedükpha; mehenangkü ngei Opa touei 
mangaongpih. Shejao ngelei jeihinaüthü touei daiyei jomphong kü, ‘Ngei 
ngelei Opa hatü ammei Pa, hatü ngelei Kahvang hatü ammei Kahvang touei 
aongdainyuja’ shei etuh” shei eteke.  
18Hanangkü Mary Magdalen daiyei nanglomthü kü, “Ngei Shembüpaeetepih” 
shei e, hatü büpai hathü shah ngei kü ephopeih shei pinnyüi e.  

Jisu Nanglomthü Touei Vampü 
(Mt. 28:16–20; Mk. 16:14–18; Lk. 24:36–49) 

19Hat kü shongpü nyih om kü mechem nanglomthüi Jehoda am kü nyemei 
sha küptü thaiyei nyupa, Jisu peiyei jomphong khong touei yaongtü, 
“Amphong mü chingmei nyutuh” shei e.  
20Büpai ha epheikü büpai jomphong kü büpalei lak hatü haampat hushuoh. 
Hahepak kü nanglomthüi Jisu eeyei mongong.  
21Jisui shao jomphong kü, “Amphong mü chingmei nyutuh. Opa-i ngei 
shompükei ngeiyao amphong shomnyeih” shei e.  
22Mechem büpai ha epa, büpai jomphong kü ngüi dutü jomphong kü, 
“Laangha Daülangpü yahtuh.  
23Ammi hanei amei mang tükjema, jomei mang tüktükteke; ammi hanei amei 
mang netükjema jomei mang netüki nyüke” shei e.  

Jisu hatü Thomas 

24Shejao Thomas (üpa kü Didymus shei nyük), anpünyi khongkü hük Jisu 
peishingkü büpa nenyu.  
25Hanangkü lebü nanglomthüi büpa kü, “Hamphongi Shembüpa eetepih” shei 
e. Shejao büpai jomphong kü, “Ngei büpalei lakbha kübü kojal kaw mang-ee 
thahshi hatü hapa kojal kaw hatü haampat kübü makaw kü ngelei lakjaangi 
mangyuk thahshi ngei hingnelempih” shei e.  
26Hapta hük pheikü shao büpalei nanglomthü hapa shemei nyu, hatü 
Thomas-ü jomphong mü nyu. Sha küptü nyujao Jisu peiyei jomphong touei 
yaongtü, “Amphong mü chingmei nyutuh” shei e.  

27Hahepak kü büpai Thomas kü, “Nüngei lakjaangi hammü yuktuh, hatü 
ngelei lak kü veituh. Nüngei lak deiyei ngelei haampat kü yuktuh. Nüng tejü-
ü shejao hinglemtuh” shei e.  
28Thomas-i büpa kü, “Ngelei Shembüpa, ngelei Kahvang!” shei e.  
29Jisui büpa kü, “Nüngi ngei eepü nangkü hinglemnyu je? Üami ne-ee shejao 
hinglemnya, jomphong moihiman” shei e.  

Hapa Laitapei Mükhong 

30Shaang Jisui büpalei nanglomthü mü nyangeihepü longi dük, hatü hathü ha 
lai kü nyangei neshiü.  
31Shejao hathüyü ammi Jisu-ü Messiah, Kahvang Ha shei hinglemhen, hatü 
ha kü hinglempü homei ammi büpalei men kü yangnyuyem danghen 
shingvaishi nyangnyüpeih.  

Johan 21 

Jisui Nanglomthü Jom Nyet Touei Vampü 

1Ha douthü pheikü shao Jisui büpalei nanglomthü kü Tiberias Yungchingei 
vamei huteke, hatü büpa hapakei vamteke.  
2Hatouei thaiyei nyupü khongkü Simon Peter, Thomas (üpa kü Didymas 
sheiyao nyük), Galilei nyupü Kana am Nathanael, Zebedeelei cheha nyi, hatü 
büpalei nanglom lebü nyi nyuteke.  
3Simon Peteri hathü kü, “Ngei nyahyep lüdainyeih” shei e. Jomi büpa kü, 
“Hamao nüng mü daihen hih” shei e. Jom daiyei ai mongei shü, shejao ha ya 
jomi nyah hükao neyep.  
4Vangngai meiyaki Jisu yungphaangei peiyei yaong, shejao nanglomthüi 
hapayü Jisu khih shei nenying.  
5Jisui jomphong kü, “Küphüthü, amphongi nyah meheyao neyepangpü je?” 
shei phe. Jomphongi büpa kü, “Neyep” shei e.  

6Büpai jomphong kü, “Hapa ai lakdah lemei shang shepeishuoh, hatü halei 
maani yephen hih” shei e. Hanangkü jomi shang shep, hatü hapa shüei 
neleiaok; mehenangkü halei nyah longi manei nyuteke.  
7Jisui bampü nanglomi Peter kü, “Hapayü Shembüpa khih!” shei e. Mechem 
Simon Peteri, “Hapayü Shembüpa khih” shei epü danpa, büpai ashak hanei 
ngeihtü yungei laongdai; mehenangkü büpa bümkong nyuteke.  
8Shejao lebü nanglomthüi ai touei heih-ei shang maei nyah shüei lei; 
mehenangkü jomphong phaang kübü longi taishi nenyu; meter kho hük shing 
mon yungei heih-ei nyu.  
9Mechem jom yungphaangei leipa, jomi hatouei aw jaktü halei nyah hatü aan 
eeteke.  
10Jisui jomphong kü, “Amphongi shaang yeppü nyah hanei deikei” shei e.  
11Hanangkü Simon Peteri ai mongei shütü shang yungphaangei shüei lei. 
Halei nyah longpü mon 153 thahshi nyu; nyah hajük manjao shang 
neshaakdai.  
12Jisui jomphong kü, “Heih-ei cheü-a hahtuh” shei e. Shaang nanglomthü 
üpaiyao büpa kü, “Nüng üpaang?” shei nephe; mehenangkü jom peüi 
büpayü Shembüpa khih shei nyingdai.  
13Jisu heih-ei aan yah-ei jom peü kü shuoh, hatü büpai hapakei nyah-ao 
shuoh.  
14Jisu dipü kübü yangei leipheikü hapai jempabü büpalei nanglomthü touei 
vamei huteke.  

Jisu hi Peter Nyi 

15Mechem jomphong hahyingei tempa, Jisui Simon Peter kü, “Johanei ha 
Simon, nüngi hathü mao nyeishi ngei kü bamnyüla?” shei e. Büpai büpa kü, 
“Hih, Shembüpa; ngei nüng kü bamnyeih shei nüngi nying” shei e. Jisui büpa 
kü, “Ngelei mihathü haümtuh” shei e.  

16Nyipabü büpai büpa kü, “Johanei ha Simon, nüngi ngei kü hingmei 
bamnyüla?” shei e. Büpai büpa kü, “Hih, Shembüpa; ngei nüng kü bamnyeih 
shei nüngi nying” shei e. Jisui büpa kü, “Ngelei mithü jungtuh” shei e. 
17Büpai jempabü büpa kü, “Johanei ha Simeon, nüngi ngei kü bamnyüla?” 
shei e. “Nüngi ngei kü bamnyüla?” shei büpai büpa kü jempa thahshi 
eshuohpü nangkü Peter mong yimei deih. Büpai büpa kü, “Shembüpa, nüngi 
lemphü nyingei nyüke; ngei nüng kü bamnyeih shei nüngi nyingei nyüke” 
shei e. Jisui büpa kü, “Ngelei mithü haümtuh” shei e.  
18“Ngei nüng kü hingmei mü enyeih, mechem nüng vaanwong hepak nyupa, 
nüngi laophü nyingi shüngshep sheptü nüng melei daihü halei daihampeih. 
Shejao mechem nüng viüdaihen, nüngi laophülei lak haonghen hatü mih-i 
nüng kü shünglok lokhen, hatü nüng nedaihüpülei müei daihen” shei e.  
19(Büpai hapayü büpa mepakei dipai Kahvang müknyinshekhanghen ha 
huhen nangkü eteke). Hapheikü büpai büpa kü, “Ngei phei mükei” shei e.  

Jisu hatü Bampü Nanglom 

20Peteri yaakei veijü Jisui bampü nanglom jomphong phei müjaei ee; büpayü 
hahyingpü hepak kü Jisu touei dhenei uotü, “Shembüpa, nüng luhahhenü 
üpaang?” shei phepeyü büpa nyuteke.  
21Mechem Peteri büpa eepa, büpai Jisu kü, “Shembüpa, büpa nang 
mekeiang?” shei e.  
22Jisui büpa kü, “Ngei yiüpü thahshi büpa yemmü tuhjao nüngi ha mehe 
vainüng? Ngei phei mükei” shei e.  
23Hanangkü hapa nanglom nedihenja shei jeihinaüthü khongkü shahjang 
yanteke. Shejao Jisui büpa nedipih shei büpa kü ne-e, shejao “Ngei yiüpü 
thahshi büpa yemmü tuhjao nüngi ha mehe vainüng?” shei mon eteke.  
24Hathü dou jung denpü shuohpü hatü nyangpeyü hapa nanglom hih, hatü 
büpalei denpeyü shahhing shei jeni nying.  

25Shejao Jisui dükpü lebü douthü longi nyüke; peü paoh nyangnüng 
elangmeyü hapa jung nyangpü laithüi hapa kahdoknyü kao nechapih shei 
ngei deihnyüke.  

Phongshanthü Dou 

Phongshanthü Dou 1 

Laangha Daülangpü Peihen Lahpü 

1Bampü Theophilus, shongpü ngelei lai kü chongpangpülei Jisui dükpü hatü 
nyuhpü peü,  
2büpai jepü phongshanthü kü Laangha Daülangpü homei nyuhpheikü büpa 
vangsholei manganlangpü nyih thahshilei jung ngei nyangteke.  
3Büpa shangpong pheikü ajükiyao nejü-ühen mü büpa jom touei yemmü 
vamei hu, hatü nyih pinyi yangkü jomphong touei vamei Kahvang ongching 
jung eteke.  
4Mechem jomphong mü hahyingei nyupa, büpai jomphong kü Jerusalem 
tuhtü nedaihen, shejao Pa-i lahpü thintho danei nyuhen ngeükhüam shuoh. 
Mepa jung ngei epü ammi danpa, hayü hapa khih.  
5Mehenangkü Johani yung kü baptükteke, shejao shaang mebü nyih longi 
nenyui amphong kü Laangha Daülangpai baptükphahen.  

Jisu Vangsholei Anlangpü 

6Hanangkü mechem jomphong chemi peipa, jomi büpa kü, “Shembüpa, nüngi 
Israel am kü ongching nyokei shuohhen ha hepak je?” shei phe.  
7Büpai jomphong kü e, “Opai laophülei wonghingani temei tuhlangpü hepak 
nevaijü nyih nyinghen hayü am shingvaishi napü neshiü.  
8Shejao mechem Laangha Daülangpü am kü peikahen, ammi ngan yahhen, 
hatü amphongü Jerusalem, Judea hatü Samaria peü kü hatü kahdoknyü 
dohpü ngoishi ngelei denbüthü vaihen.”  
9Mechem büpai ha eyei kempa, jomphongi veishi nyushi büpa vangsholei 
anlang hatü phumi büpa banglang.  
10Büpa anlangpü kü jomphong veishi nyushi ngangahük kü shennyak nyi 
shola ow temtü jomphong touei peiyei yaong.  

11Jijinyi-i, “Galil am, mehekei amphongi vangshangei veishi hatouei 
yaongnya? Hapa aihük Jisu üpa am toueipü vangsholei anlangi eenya, hapa 
kei-üng büpa yiükahen” shei eteke.  

Judas Nangjei Mathia Jepü 

12Hapheikü jomphongi Jerusalem yopai leipü sabbath nyih kamaoksham 
taishi nyupü Olive Kahshang leipü Jerusalemei nyokei lei. 
13Mechem jomphong chingnyülei leiyei shüpa, jomi Peter, Johan, Jakob, 
Andrew, Philip, Thomas, Bartholomia, Mathi, Alpheaslei ha Jakob, 
Nyakpükenpü Simon hatü Jakobei cheha Judas hathü nyupü dokpa dung-
amei aongteke.  
14Jom peü nedoh-i lanei shuoh-ei phopei nyu, hatü jomphong mü nyühathü, 
Jisulei chenyü Mary hi büpalei chenaüthüao omshi nyuteke.  
15Hathü nyih kü vaipü jeihinaüthü touei Peter yaongei, (ha khong kü 
shennyak kho hük mü kukha hükshing nyu),  
16“Jeihinaüthü, Jisu yeppü khong kü mübü vaipü Judas nangkü Laangha 
Daülangpai David homei tetei nyupü laihingü dhaümteke;  
17mehenangkü büpayü jenphong mü bhei-ie kü omei nyupeih hatü hapa 
chongphopü dousho kü hean hanteke” shei e.  
18(Shaang hapa shennyakü büpalei nemeipü doui dangpü lopi shakpü kah 
hük nyu; büpa halei dhongdhongi doei vom bhaoei leihilang kemei vamei di.  
19Hapa jung Jerusalemei nyupü peüi nying; hanangkü hapa kah kü jomei 
shah mü, Akeldama, lappai, “Iy Kah” shei nyükteke.)  
20Mehenangkü Menvih Kesho lai kü ha nyangei nyüke: “Büpalei kahphei 
shemshing kong leihütuh, halei üpayao tenyuhü,” hatü, “Büpalei mübü hean 
mih lebü hüki yahhütuh.”  
21“Hanangkü Shembüpa Jisu jenphong mü daipü leipü hepak peü kü 
jenphong mü nyupü shennyakthü khongkü hük,  

22Johani baptükpü kübü pangei jen toueipü büpa manganlangpü nyih thahshi 
nyupü shennyak hük jehen vongbong khih. Mehenangkü hathü khongkü jepü 
hükü jenphong mü büpa yangei leipü kü denbü vaihen vongbong” shei Peteri 
eteke.  
23Hanangkü jomphongi shennyak nyi, Justus sheiyao nyükpü Barsabbas shei 
menpü Joseph, hatü Mathia nyi jeteke.  
24Hapheikü jomphongi, “Shembüpa, nüngi peüei mong nyingei nyüke. Nüngi 
henyi khongkü üpa jepa?  
25Judas-i büpalei shingei lüdainüng yakphongpü hapa phongshan dousho 
üpai jeiyei kohen ham kü hushih” shei phopei e.  
26Jomphongi phongyom, hatü hapa phong Mathia kü hetteke, hatü büpa 
anpühük kü üteke.  

Phongshanthü Dou 2 

Laangha Daülangpü Yiüpü 

1Mechem nyih pinyipüanpabü ngoipa, jom peü shing hük kü thaiyei nyu.  
2Hatü ngangahük kü vangsho leipü yinglükpalei keiha ngeü hük pei, hatü 
jomphong uoshi nyupü shem kemei ma.  
3Awyei keiha phaakshi jom touei vamei jom peü kü bakteke.  
4Jom peü Laangha Daülangpai ma, hatü Laanghai jom kü ehüaokpü thahshi 
lebü shah mü ehen chongpang.  
5Shaang vangsho phangkü jat peü kübü Kahvang nyempü Jehoda am 
Jerusalemei nyu.  
6Mechem jomi ha ngeü danpa, peüi yashan; mehenangkü jom peüi laophülei 
shah mü eyei danteke.  
7Jomi yashanei hatü thamaei, “Shah epüthü peü Galil am nevaipü je?  
8Shejema mekei etü jen peüi laophü laophülei nyübüh shah mü dannya?  

9Jenphongü Parthia, Media, Elam hatü Mesopotamialei nyupüthü, Judea hatü 
Kappadokia, Pontus, hatü Asia,  
10Phrigia, Pamphilia, Ijip hatü Cyrene yopai kübü Libya leipü. Jen haneiyü 
Rom leipü nyüke.  
11Jehoda hatü Kung am nyiphen Jehoda vanglem kü leppüthü, hatü jen 
haneiyü Crete hatü Arab kahmük kübüthü; shejao Kahvangei ngan douthü 
jung jomphongi jenei shah mü epü jen peüi dannyüke” shei pheteiyei nyu. 
12Peüi thamaei hüki hük mü, “Hapayü mehe lappüang yo?” shei etei. 
13Shejao hanei ami nyieneinyangei, “Hathüyü yiünaü-i chokpü khih” shei 
eteke.  

Peteri Chongvenpü 

14Shejao Peter, anpühük mü yaongtü ngeü anei jomphong kü eteke, “Jempü 
Jehoda am hatü Jerusalemei nyupüthü, ammi ha nyingtuh hatü ngei mehe 
enya, ha banghümao.  
15Hingmei meyü jomphongü ammi deihpükei yiünaü-i chokpü nevai; 
mehenangkü shaangü nepnüng shü baji mon khih.  
16Shejao hapayü Joel thibü homei epü ha khih:  
17Dohpü nyihthü kü hapakei nyuhen shei Kahvangi enyüke: ‘Ngei nanglak 
peü kü ngelei Laangha khüpshuohhen, ammei yiükha yeshangthüi 
teteivanhen; nethethüi manghkhang eehen, hatü behethüi mangh manghhen.  
18Hathü nyih kü ngei ngelei chongphobü nyüha baha peü kü ngei ngelei 
Laangha khüpshuohhen, hatü jomi teteivanhen.  
19Ngei vangsho shangei thamapü, hatü kahdoknyülei yashanpü, iy hatü aw 
hatü awshit huhen.  
20Longpü hatü müknyinshekhangpü Shembüpa yiüpü nyih shekü vanghenyü 
manghdaihen, hatü lennyü-ü iy leidaihen.  
21Hatü üami Shembüpalei men kü nyükhenshang yanghen.’ ”  

22Israel am, ngei mehe ephahen bangtuh: Nazareth am Jisu-ü Kahvangi yahpü 
shennyak hük amphong touei yashanyale, thamapü hatü nyangeihepü homei 
Kahvangi am kü büpa homei dou dükpü am nyingi nyingei nyüke.  
23Kahvangei küpjan hatü yeihshi nyingei nyupükei hapa shennyak ammei lak 
kü lanei shuoh, hatü ammi nemeipüthülei lak homei büpa shophang kü apei 
jütük.  
24Shejao Kahvangi büpa dipü hanghi kübü bümei leihüei yangei leishih; 
mehenangkü dipülei ngani büpa shümei netuh-aok.  
25Mehenangkü Davidi büpa nang hapakei enyüke: “Ngei 
düngei Shembüpa ngei touei eeteke; Mehenangkü ngei nejenlenhen 
shingvaishi büpa ngelei lakdah philei nyüpeih.  
26Hanangkü ngelei mongei mongongpeih, hatü ngelei jui mongmeipeih; 
nyeishi ngelei bümao monglempü kü nyuhen;  
27mehenangkü nüngi ngelei laangha mahngchongei netuhphonghen, nevaijü 
nüngei Daülangpü Hük neshehühen.  
28Nüngi ngei kü yangnyu lemthü nyinghü; nüng ompü touei nüngi ngei kü 
mongongpai mahühen.”  
29Jeihinaüthü, jenei pa David diyei vütükteke, hatü büpalei wo shinnyih 
thahshi hatouei nyüke shei ngei monglongei am kü eaoknyeih. 
30Büpayü thibü hük vaipü nangkü büpalei ong uoshing kü büpalei hühiha 
hük uohühen shei Kahvangi büpa kü lahpü büpai nying.  
31Ha Davidi yeihshi mebü eepü nangkü Davidi Khrista yangei leihen nang 
hapakei epeih. “Büpa mahngchongei netuhphong nevaijü büpalei büm 
neshe.”  
32Kahvangi hapa Jisu yangei leishih, hatü hamphong peü hapa shahhing 
denbüthü hih.  

33Kahvangei lakdah philei longei anshihtü Pa leipü Laangha Daülangpü lahpü 
dangteke, hatü ha büpai am kü khüpphopü shaang ammi eenyüke, hatü 
dannyüke.  
34Mehenangkü David vangsholei ne-aong, shejao büpai hapakei enyüke: 
“Shembüpai ngelei Shembüpa kü, ngei nüngei vepathü,  
35nüngei la shopshing mangleihü thahshi ngelei lakdah philei uotuh.”  
36Hanangkü Israel phang peüi ha lekei nyingtuh: Ammi shophang kü aptükpü 
hapa Jisu-ü Kahvangi Shembüpa hatü Messiah leihüpeih.  

Shongei Mong Leppüthü 

37Mechem nanglakthüi ha danpa, jomei mong kü nyah, hatü jomi Peter hatü 
lebü phongshanthü kü, “Jeihinaüthü, hami mehe dükhenang?” shei phe.  
38Peteri jomphong kü, “Amphong mong leptuh, hatü am peüi Jisulei men kü 
yung kü hüngtuh, shejüang ammei mang tükphahen, hatü amphongi Laangha 
Daülangpü thintho danghen. 
39Mehenangkü ha lahpeyü am, ammei hapeüthü hatü tailuei nyupüthü, üam 
kü Shembüpa, jenei Kahvangi nyük, hathü peü shingvaishi nyüke, 
40hatü büpai lebü shahthü longi jomphong kü nangthongei, ‘Hapa nemeipü 
den kübü am yangdaituh’ shei eteke.”  
41Hanangkü üami büpalei shahjangmei yah, yung kü hüngteke, hatü ha nyih 
jomphong mü nanglak haja jem hükshing üteke.  
42Jomphongi phongshanthüi nyuhpü kü hatü mongjempü kü, aan bhaokei 
hatü phoppü kü lanei shuoh.  

Vaipüthü mü Yangnyu 

43Peü kü nyempü pei; mehenangkü phongshanthüi thamapü hatü 
nyangeihepü longi dük.  
44Vaipüthü peü chemi nyu, hatü dou peü sheppü nyuteke;  
45Jomi jomei mophimo hatü dou peü yutü napü aimü hanei shuoh.  

46Nyihjeih jomi phopshemei chemi hepak longi tük; jomi shem shem kü aan 
bhaokei mongongpai hatü mong dhaopai,  
47Kahvang kü menvih shuoh-ei nanglakthü peüi kenteipü kü mongongei 
hahying, hatü nyihjeih Shembüpai yangpüthü jomphong mü bhei-ie kü üteke.  

Phongshanthü Dou 3 

Lakhopa Yühahjaiying Hük Peteri Meihüpü 

1Nyih hük Peter hi Johan nyi phopshemei phoppü hepak kü om jem baji kü 
aongteke.  
2Shennyak hük bühhinüng la khodaipü poh-ei shüteke. Nyihjeih 
shennyakthüi büpayü Nethe Meipü Shaden shei epü phopshem shadenei 
uoshi phopshem mongei shüpüthü kü lop yühen tuhhamteke.  
3Mechem büpai Peter hi Johan nyi phopshemei shüdainüng shei eepa, büpai 
jiji kü lop yüteke.  
4Peteri büpa kü Johani kei hüngei veitü, “Henji kü veituh” shei e.  
5Hatü büpai jiji kü jiji leipü lemhük payü danghen shei hüngei vei.  
6Shejao Peteri büpa kü, “Ngei hon nevaijü ngin neshiü, shejao mehe ngeilei 
nyu, ngei nüng kü shuohshah; Nazareth am Jisu Khristalei men kü yaongtuh 
hatü kamtuh” shei e.  
7Hatü büpai büpalei lakdahphi kü düktü büpa yaonghü, hatü shaang-üng 
büpalei la hatü lashüh wong koh-ei lei.  
8Büpa phaukei aongtü yaong hatü kamhen pang, hatü büpa jiji mü 
phopshemei kamei hatü phaukteiyaki Kahvang men vih-ei shüteke.  
9Shennyak peüi büpa kamei hatü Kahvang men vih-ei ee,  
10hatü jom peüi büpayü phopshemei Nethe Meipü Shadenei uoshi lop 
yühampü shennyak khih shei nying, hatü büpa kü mehe vampa, ha eetü jom 
peü thamapü hatü yashanpai mateke.  

Peteri Phopshemei Chongvenpü 

11Mechem büpa Peter hi Johan nyi kü shongshi nyupa, thamaei nanglakthü 
chemi jomphong touei Solomonei Shemshom touei heih. 
12Mechem Peteri ha eepa, büpai nanglakthü kü, “Israel jeihinaüthü, henjilei 
wongi nevaijü henji-i bampai büpa kamhünyu keiha mehekei thamanya 
nevaijü henji kü veinya?  
13Abraham Kahvang, Isak Kahvang, Jakob Kahvang hatü jenei bühipalei 
Kahvangi büpalei ha Jisu, üpa ammi büpa lanei shuoh, hatü Pilati vetükhen 
ejao ammi nemong, büpa müknyinshekhanghüpü khih.  
14Shejao amphongi Daülangpü hatü Hingshangpü Hük yaktük hatü shennyak 
jüpü am-ang vetükhen ammi yü,  
15hatü ammi yangnyu Lingbü jütükpeih, shejao Kahvangi büpa yangei 
leishihpeih.  
16Büpalei men kü hinglempai, büpalei men kü mon hapa shennyak wong 
kohhüpeih, büpa ammi shaang eenyüke hatü nyingnyüke, hatü Jisu kü 
hinglempü homei am peüi eeshi büpa kü hapa yangnyu meipü shuohteke.”  
17Hanangkü shaang, jeihinaüthü, ammei vanglem lembüthü keiha ammi 
nenyingi dükpeih shei ngei nyingnyüke.  
18Hapa keiha mehe Kahvangi büpalei Messiah shangponghen shei thibüthü 
homei teteivanei nyu, ha jiüteke.  
19Hanangkü mong leptuh, hatü ammei mang thitei yaktükphahen shingvaishi 
Kahvang touei lepei leituh,  
20shejüang SHEMBÜPAleipü laangha wong ja hepak peikahen, hatü büpai am 
shingvaishi jetükpü Messiah, lappai Jisu am touei shomphahen. 
21Kahvangi laophülei daülangpü thibüthü homei yeihshi mebü lahpükei 
Kahvangi lemphüli ja linghen hepak mangngoi thahshi büpa vangsholei 
nyuhen.  



2384 

 

 
   Daülangpü Laihing 

© 2005, Bible Society of India. 
 

 
 

 

22Mosai e, “Shembüpa, ammei Kahvangi am shingvaishi ammei nanglak 
khong kübü ngei keipü thibü hük vamhühen. Büpai mehe mehe 
ephahenshang ammi ha bangtuh,  
23hatü üpai hapa thibü kü nebanghenshang nanglakthü khong kübü bhiyei 
yaktükhen.  
24Thibüthü peüi Samuel kübü pangei büpa phei kübü peüi ha eteke hatü 
hathü nyihthü nang tetei eteke.  
25Amphongü thibüthülei hühihathü hatü Kahvangi ambü Abraham mü, 
‘Nüngei lihilathü kü kahdoknyü jat peüi moihimanhen danghen’ shei vangei 
epeih.”  
26Mechem Kahvangi büpalei ha yangei leishihpa, ammei mang lemthü kübü 
lepei am kü moihimanhen shingvaishi büpai shongei büpa am touei 
shompeih.  

Phongshanthü Dou 4 

Peter hi Johan Nyi Shahtapei Yaongpü 

1Mechem Peter hi Johan nyi nanglakthü kü shah eyei nyupa, ngongpathü, 
phopshem yompü mübü, hatü Sadduke am jiji touei pei. 
2Phongshanthüi nanglakthü kü Jisu kü dipü kübü yangei leipü nyüpeih shei 
nyuhpü hatü baongpü nangkü jomphong longi shanghah-ei nyu. 
3Hanangkü jomi jiji yepei nyihphei thahshi khoklatei tuh; mehenangkü om 
dhüdaitü nyuteke.  
4Shejao hapa shahjang danpüthü longi hinglem, hatü jomphongü haja nga 
hükshing nyuteke.  
5Nyihphei jomei vanglem lembüthü, behethü hatü nyangbüthü Jerusalemei 
thai,  
6hatü ngongchong Anna, Kaiaphas, Johan, Alexander, hatü ngongchongei 
shem am kübü peü omshi thai.  

7Jomphongi khoklatei küppü nyi jiamei yaonghütü, “Üpalei wong nevaijü 
men kü ammi ha düknya?” shei jomi phe.  
8Hahepak kü Peteri Laangha Daülangpai maei jomphong kü e, “Nanglak 
vanglem lembüthü hatü behethü,  
9tüngei nyupü hanei am kü doumei dükpü nangkü shinnyih henji kü shah 
phejema, hatü hapa shennyak mekei etü meihüpa shei phejema,  
10amphongi shophang kü aptükpü shejao Kahvangi dipü kübü yangei 
leishihpü Nazareth am Jisu Khristalei men kü hapa shennyak shaang am 
touei yaongshi nyüpeih shei am peü kü hatü Israel nanglakthü peü kü 
nyinghünyeih.  
11Hapa Jisu-ü, ‘am shem vepüthüi yaktükpü yaong, shongnyü shemshouk 
yaong leiteke.’  
12Üpa kao yemleipü neshiü; mehenangkü jen yanghen shingvaishi vangsho 
phangkü hangku üpa kao lebü men shuoh-ei neshiü.”  
13Shaang mechem jomi Peter hi Johan nyi mong longpü eepa, hatü jijiyü lai 
nemanpü jiüjiü shennyak shei nyingpa, jomphong thama, hatü Jisu mü 
nyuhampü nyi khih shei nying.  
14Mechem jomi meidaipü shennyak jomphong touei yaongshi eepa, jomi 
meheyao khüei ne-eaok. 
15Hanangkü jom hüki hük mü hapa nang shah shükteishingkü jiji kü shahtap 
leipü lüdaituh shei ngeükhüam shuoh.  
16Jomphongi, “Jeni henyi kü mehe dükhenshang? Jiji homei nyangeihepü 
dou dükpü Jerusalemei nyupüthü peüi nyingdaiteke; jeni nevai shei enüng 
neaoknyu.  
17Shejao nyeinya ha daei nanglakthü touei nedaihen shingvaishi jeni jiji kü 
hapalei men jung hajük kü ne-ehen ngeükhüam shuohshah” shei etei.  
18Hanangkü jomi jiji nyükei Jisulei men lanshei neehen nevaijü nenyuhhen 
shingvaishi ngeükhüam shuoh.  

19Shejao Peter hi Johan nyi-i jomphong kü, “Kahvangi epü meyü amphongi 
epü-üng banghen Kahvang touei jiüpü hi nejiüpa ammi shah phentuh; 
20mehenangkü mehe hami ee, hatü dan, ha ne-e-i nenyuaokpih” shei jangei e.  
21Shao jiji kü nyemshao pheikü jiji leitük; jiji kü hanghi shuohhen meheyao 
lem nedang; mehenangkü nanglakthü peüi mehe vampa, ha shingvaishi 
Kahvang men vih-ei nyuteke.  
22Üpa shennyak kü hapa meihüpü nyangeihepü dükpa, büpayü nyübüh bong 
pinyi dok kü nyuteke.  

Vaipüthüi Monglonghen Phoppü 

23Jiji veshuoh pheikü jijinyi küphüthü touei leiyei ngongpathü hatü behethüi 
jiji kü mehe eshuohpa ha shah-om aokjateke.  
24Mechem jomi ha danpa, jomi chemi Kahvang kü ngeü anei, 
“Chaipüba Shembüpa, kahdok hatü vangsho, yungching hatü haleipü lemphü 
lingpüba,  
25nüng chongphobü hamei bü David homei Laangha Daülangpai ha epeyü 
nüng khih: ‘Mehekei Kung ami hokeiheinya, hatü nanglakthüi angsha douthü 
deihhahnya?  
26Kahdoknyü ongthüi temeilemnyüke, hatü vanglem lembüthüi chemi thaitü, 
Shembüpa hatü büpalei Messiah khüei yaongnyüke.’ ”  
27Mehenangkü hapa chingnyülei Herod hi Pontius Pilat nyi mü Kung am hatü 
Israel nanglakthü chemi thaitü nüngi jepü nüngei daülangpü chongphobü 
Jisu khüei yaongnyüke.  
28Nüngei ngan hatü nüngi yeihshi mebü ha vamhühen shei mongei tempü 
küpjan khüei lemphü dükhen jom thainyüke.  
29Shaang, Shembüpa, jomi nyem shaopü kü veihümao, hatü nüngei 
chongphobüthüi mong longei nüngei shah ehütuh. 
30Meihühen nüngei lak haongtuh hatü nüngei daülangpü chongphobü Jisulei 
men kü yashanyale, nyangeihepü hatü thamapü douthü düktuh.  

31Jom phopei tempheikü jom thaipü shing jenteke, hatü jom peü Laangha 
Daülangpai ma hatü Kahvang shah mong longei e.  

Vaipüthüi Jomei Mopthü Hanteipü 

32Shaang vaipüthü peü chudeih mongdang hük mü nyu, hatü jom üpaiyao 
hayü ngei lompü mop shei ne-e, shejao jomi angpü lemphü sheppü vaiteke.  
33Ngan longpai phongshanthüi Shembüpa Jisu yangei leipü denpü shuoh, 
hatü jom peü mü phahji longpü nyu.  
34Jomphong khongkü nehahneyingpü shennyak üpayao nenyu. Kahdok hatü 
shem angpüthüi hathü yutü hapa yupülei lop koei peiyei,  
35phongshanthülei la tüngei haü, hatü hapayü napü aimü peü kü demei 
shuoh.  
36Cyprus leipü Levi am Joseph-i (üpa kü phongshanthüi Barnabas, lappai, 
Mongnang Thongpü Ha shei nyük),  
37büpalei kah hük yutü hapalei lop koei peiyei phongshanthülei la tüngei 
haüteke.  

Phongshanthü Dou 5 

Ananias hatü Sapphira Nyi 

1Shaang Ananias shei menpü shennyaki chenyüha Sapphira mü eteitü kahdok 
hük yuteke.  
2Chenyühai nyingshi büpai haleipü lop hanei yah-ei jom shing tuhtü aopü 
koei peiyei phongshanthülei la tüngei haüteke.  
3Hahepak kü Peteri, “Ananias, mehekei Laangha Daülangpü touei shahshem 
ehen hatü kahdok yupü kübü lop hanei tuhlanghen kahshih-i nüngei mong kü 
mahüpa?  
4Hapa neyui nyupü thahshi hayü nüngei kahdok nevaipü je? Ha yuphei kao 
hapa lopü nüngei nevaipü je? Henüng dou dükhen mehekei nüngei mongei 
lehüpa? Nüngi hamphong kü nevai, shejao Kahvang kü shahshem epeih” shei 
eteke.  

5Shaang mechem Ananias-i ha shahthü danpa, büpa doei shük hatü di, hatü 
mehe vam, ha jung danpü peü kü nyempü longpai mateke.  
6Hahepak kü nethethü peiyei mahng kü jümtü paiyei daiyei mahng vütük.  
7Ghonda jem hükshing angpheikü mehe vampa ha nenyingi chenyüha pei.  
8Peteri pinnyü kü, “Ambaha anjinyi-i kahdokü hajük hajük kü yupeih shei 
eshih” shei phe. Pinnyüi, “Hih, yupü lop hajük hih” shei e. 
9Hahepak kü Peteri pinnyü kü, “Mekei etü anjinyiyü Shembüpalei Laangha 
kü dokhen shah shetpa? Veituh, ambaha mahng vüpüthü shadenei nyüke, 
hatü jomi nüngao hapakei paiyei daihen” shei e. 
10Hahepak kü-üng pinnyü büpalei la tüngei doei shük hatü di. Mechem 
nethethü shüjapa, pinnyü didaitü nyu; hanangkü jomphongi pinnyülei mahng 
paiyei daiyei chepaha touei vüphong.  
11Attoi kempülei ha vampü jung danpü peüi nyempai ma.  

Phongshanthüi Tüngpü Longi Meihüpü 

12Shaang phongshanthü homei yashanyale, nyangeihepü hatü thamapü dou 
longi nanglakthü kü dük. Vaipüthü peü chemi Solomonei Shemshom shei epü 
shingei thai.  
13Shennyakthüi jom jung longi meishi eteijao üpaiyao jomphong mü neshep.  
14Shejoongpa nyüha bahathü nyeinya nyeinya Shembüpa kü vai, hatü 
jomphong mü bhei-ie kü om. 
15Phongshanthüi dou dükpü eeyei shennyakthüi Peter peihshingkü büpalei 
vangdhüm laangi tüngpüthü kü dhümhühen shingvaishi lüng hatü aüm kü 
tüngpüthü lemhütü deiyei chingshongei haüteke. 
16Jerusalem shinpü jilathü kübü shennyakthüiyao tüngpüthü hatü mang 
laanghai shüveipüthü müei pei hatü jom peü meihütük.  

Phongshanthü kü Shüveidoideipü 

17Hahepak kü ngongchong hatü büpa mü sheühteipüthü peüi (Sadduke 
khongi) mükhakpai mateke.  

18Jomi phongshanthü yepei khoklatei tuh.  
19Shejao yanüng Shembüpalei vangsho phongshan hüki khoklat sha aptü 
jomphong müei ngai hatü,  
20“Daituh, phopshem chingkonei yaongtü nanglakthü kü hapa yangnyu ja 
shahjang peü eyeishuoh” shei eteke.  
21Jomphong kü ha epü danei, jomphong heshotapa kü phopshem chingkonei 
shüei nanglakthü kü nyuh-ei chongpang. Mechem ngongchong hatü büpa mü 
sheühteipüthü ngoipa, jomi shahthai thaihen Israel am behethü peü nyük, 
hatü khoklatei nyupüthü müei deihen shom.  
22Shejao mechem phopshem yompü veshanthü heihjapa, jomi hathü 
khoklatei nechongja; hanangkü jomphong nyokei leiyei shah-om shuohteke.  
23“Khoklat longi meishi yüpei lattüktü chongküpeih, hatü ha yompüthü 
shadenei yaongshi nyuküpeih, shejao mechem hami ha apei veishuohpa 
mongei üpayao nechongkei.” 
24Shaang mechem phopshem yompü veshan mübü hatü ngongpathüi ha 
danpa, hathü nangkü mehe vampa shei thamapai üateke.  
25Hahepak kü hanei am peiyei, “Veituh, amphongi khoklatei yepei küppü 
shennyakthüyü phopshemei yaongshi shennyakthü kü nyuhnyüke” shei lenei 
e.  
26Hahepak kü phopshem yompü veshanthü mübü heih-ei jomphong müei lei, 
shejao lak nehet; mehenangkü nanglakthüi jom kü yaongi shükshuohhen khih 
shei nyemteke.  
27Mechem jomi hathü müei leipa, jomi hathü shahtapei yaonghü. 
Ngongchongi jomphong kü,  
28“Hami amphong kü hapa men jung nenyuhhen hami am kü ngeükhüam 
wongmü shuohphei, shejao hatouei amphongi Jerusalemü ammei 
nyuhpüvenpai mateke, hatü amphongi hapa shennyakei iy ham shak kü 
kohühen temnyu khih” shei e.  



2390 

 

 
   Daülangpü Laihing 

© 2005, Bible Society of India. 
 

 
 

 

29Shejao Peter hatü phongshanthüi, “Hami shennyak leimeyü Kahvangei shah 
banghen.  
30Amphongi pü kü apei jütükpü Jisu, jenei bühipalei Kahvangi yangei 
leishihteke.  
31Israel kü mong leppü shuohhen, hatü mang tükpü danghühen shingvaishi 
Kahvangi laophülei lakdah philei Mübü hatü Yemleipüba kei longei 
anshihteke.  
32Hamphongü hapa jung hatü büpalei ven danpüthü kü Kahvangi Laangha 
Daülangpü shuohpü jung denbüthü hih” shei jangei e.  
33Mechem jomi ha danpa, jom mongshih hatü hathü jütükhüei deih. 
34Shejao shahtapei nyupü Pharisee am Gamaliel, shahkung nyuhbü, peüi 
dhüm shuohpü shennyak yaongei kansho hük shingvaishi hathü chingshelei 
antüktuh shei ngeükhüam shuoh.  
35Hapheikü büpai jomphong kü, “Israel jeihinaüthü, hathü shennyakthü kü 
ammi mehe dükhen shei tem, ha meishi deih-ei dangtuh.  
36Hepak maani daiteke, Theudas-i büpayü mübü longpü hük hih shei 
vamteke, hatü shennyak kho ali hükshing büpa phei mü, shejao büpa jütük, 
hatü büpa phei müpüthü peü yandai hatü büpalei dousho dohdai.  
37Hapheikü Galil am Judas shangkuk iepü hepak kü vam, hatü büpayao büpa 
phei müpüthü dangteke, shejao büpayao jütük, hatü büpa phei müpüthü peü 
yandaikem.  
38Shejao shaangpü shahhidou nangkeyü, ngei enyeih, am jom toueipü khaatei 
nyutuh, hatü jomphongü hei-üng tuhphongtuh; mehenangkü hapayü hangku 
kübü vampü küpjan nevaijü dükhiling vaijema aokpü nedangküpih;  
39shejao hapayü Kahvang leipü vaijema, ammi jomphong neneüaokpih; hapa 
nangkeyü amphongang Kahvang khüei yaongpü leihen” shei eteke. Büpalei 
shah-i jomei mong yeplang, 

40hatü jomi phongshanthü nyükei shüei hathü kü bheiteke. Hapheikü jomi 
hathü kü Jisulei men kü shah ne-ehen ngeükhüam shuohtü deishihtük.  
41Jomphong shahtap leipü vamei daishingkü jom mongong; mehenangkü 
hapa men nangkü ne-ienelem ponghahhen shangpeih shei deih.  
42Nyihjeih phopshemei hatü shem shem kü jomi Jisu-ü Messiah shei nyuhpü 
hatü baongpü nedoh-i nyu.  

Phongshanthü Dou 6 

Chongphohen Jom Nyet Jepü 

1Shaang hathü nyih kü mechem nanglak bhei-ie dapa, Greek ami jomei 
vaümnyüthü kü nyihjeih hahying jiüshi nehannyu shei Hebrew am khüei 
langmaan.  
2Hanangkü anpünyi-i vaipüthü peü nyükei thaihütü, “Lophiya henghen 
nangkü hami Kahvang shah ne-e-i nyuhen jiüpü nevaiang.  
3Hanangkü jeihinaüthü, amphong khong kübü menmei kohpü, Laangha hatü 
kihikoni maei nyupü jetuh, hatü hami jomphong kü hapa dousho kotü 
tuhhen,  
4shejao hamphong payü phoppü hatü chongvenlemlingpü kü lanei shuohhen” 
shei e.  
5Jomphongi mehe e, ha kü khongi mong hah-ei deih, hatü jomi hinglempü 
hatü Laangha Daülangpai maei nyupü Stephen mü Philip, Prokhorus, 
Nikanor, Timor, Parmenas, hatü Antiokh am mong lepei leipü Nikolaus 
jeteke.  
6Jomi hathü shennyak phongshanthü touei yaonghütü phop, hatü jomei laki 
jom kü shüngteke.  
7Kahvangei shah da khan da; Jerusalemei nanglak bhei-ie longi da, hatü 
ngongpathü longi ha vaipü kü ven bangei leiteke.  

Stephen Yeppü 

8Stepheni phahji hatü ngani maei nanglakthü touei thamapü hatü 
nyangeihepü longi dük.  
9Hahepak kü Bümei shei epü shennyakthülei (hapakei jom kü nyükteke) 
Sinagog leipü Cyrene am, Alexandria am hatü lebüthüyü Cilicia hatü Asia 
kübü hanei ami Stephen mü shah dakteiyei yaongteke.  
10Shejao büpa mü shah epü kihikon hatü Laangha mü jomi khangteiyei 
neaok.  
11Hahepak kü jomi joei hanei am kü, “Büpai Mosa hatü Kahvang kü 
thaüvaüei epü hami dantepih” shei ehühen gühshah showteke.  
12Jomi nanglakthü, behethü hatü nyangbüthü mongpuk vamhü. Jomi 
ngangahük kü büpa pongei yep, hatü shahtapei müei dei.  
13Jomi büpa khüei shahshem denpü lingtü, “Hapa shennyaki hapa daülangpü 
shing hatü shahkungnyü khüei epü nedohnyu;  
14mehenangkü hapa Nazareth am Jisui hapa shing mangtükhen hatü Mosai 
jen kü shuohpü vanglem yeiyatükhen shei büpai epü hami dantepih” shei 
eteke.  
15Shahtapei uopüthü peüi büpa kü hüngei vei, hatü jomi büpalei dheyü 
vangsho phongshanei dhe kei eeteke.  

Phongshanthü Dou 7 

Stepheni Shahtapei Epü 

1Hapheikü ngongchongi büpa kü, “Hathü shah-ü hingmei je” shei phe.  
2Ha kü Stephenei shahnyok: “Jeihinaüthü hatü pa hi pa am, ngei epü kü 
bangtuh. Müknyinshekhangpü Kahvangi jenei bü Abraham kü büpa Haranei 
mangnyu, Mesopotamialei nyushi vamei hupeih,  
3hatü büpa kü, ‘Nüngei kahmük hatü nüngei shem am tuhphongtü ngei nüng 
kü huphahen kahmükei daituh’ shei eteke.  

4Hahepak kü büpai Kaldea kahmük tuhtü Haranei heih-ei nyu. Chepa 
dipheikü Kahvangi büpa hapa kahmük kübü vamei deishihpeih; hapa kü am 
shaang nyunyüpeih. 
5Büpai büpa kü lakham hükao hapa kahdok mükjüp vaishi kungei neshuoh, 
shejao hapayü büpa kü hatü hahepak kü hapeü nenyujao büpa pheikü 
büpalei hühihathü kü jomei lompü vaihen shuohhen shei lahpeih.  
6Kahvangi büpa kü hapakei epeih: ‘Nüngei hühihathüyü jomei kahdok 
nevaipü kahmükei yenpa kei nyuhen, hatü jomphongü aa vaihüei bong kho 
ali thahshi nemei-i noteiyei anghen.  
7Shejao jom aa vaishi chongphopü kahmük kü ngei hanghi shuohhen, hatü 
hapheikü jom hapa kahmük kübü vamei daiyei hapa shingei ngei 
chongphohen shei Kahvangi epeih.’  
8Hapheikü büpai Abraham kü shuw japhen vangpüshuwpü shuohpeih, hatü 
Abrahamü Isakei pa lei, hatü büpa bühpheikü nyih shetpabü kü shuw 
jappeih. Hapheikü Isaki Jakob büh, hatü Jakobi phang anpünyilei pathü 
bühpeih.”  
9“Jakobei hapeüthüi shombü Joseph kü mükhüh-ei jomi büpa Ijiplei aa hük 
keiha yutükpeih, shejao Kahvang büpa mü nyu,  
10hatü shanghah peü kübü büpa yang, hatü Ijip ongpa Pharaoh touei 
yaongshingkü büpa kü bamhahhen mü hatü kihikon huaokhen mü leihüpeih; 
hanangkü ongpai Ijip kü, hatü jomei shemong kempü kü vanglem lembü 
vaihen büpa jepeih.  
11Shaang Ijip hatü Kanan kempülei münghishaü peiyei shanghah longpü nyu, 
hatü jenei bühipathüi hahying nedang.  
12Shejao mechem Jakobi Ijiplei hahying dangnyuja shei danpa, büpai jenei 
bühipathü shongpüba vaishi thümhen shom.  
13Nyipabü yiüpü hepak kü Joseph-i büpalei chejeihijei am kü büpa jung 
nyinghü, hatü Josephei shem am Pharaoh mü nyingteiyei lei.  

14Hapheikü Joseph-i chepa hatü büpalei shem am peü kü büpa nyupülei 
peüshep jom pejempüanpünga kü shah shomei nyük;  
15hanangkü Jakob Ijiplei yiü. Büpa halei di, hatü jenei pathüao halei di,  
16hatü jomphongei vanghimahng Shekhemei lei, hatü Abrahami ngin shuohtü 
Shekhem am Hamor leipü shakpü mahngchongei vüteke.”  
17Shejao Kahvangi Abraham kü lahpü dhaümhen hepak ngoiyaki jenei 
nanglak Ijiplei longi dateke.  
18Hahepak kü Ijip kü Joseph jung nenyingpü ong hüki vanglem lem.  
19Büpai jenli kü nemei-i nopeih, hatü jenei bühipathü kü jomei naüthü 
nyemdidai shei yakphonghen nyeanteke.  
20Hahepak kü Mosa büh, hatü büpa Kahvang touei nethe meishi nyuteke. 
Lenyang jem thahshi büpa chepalei shemei jungei ang. 
21Mechem büpa shem leipü deitükpa, Pharaohlei yiükhai laophülei ha vaishi 
ungei longteke.  
22Hanangkü Mosa kü Ijip amei kihikon lemphü nyuh, hatü büpa shah hatü 
dou kü longi wong kohshi nyuteke.  
23Mechem bong pinyi lompa, büpalei mongei laophülei Israel nanglak 
thümhen peiteke.  
24Büpai laophü shennyak hük kü Ijip am hüki nejiüi dükpü eeyei büpai büpa 
kü bahngei yaong, hatü Ijip am shennyak jüei bhüh yemteke.  
25Jom yanghen shingvaishi Kahvangi büpa noteinyu khih shei laophülei 
nanglakthüi deihkahen shei Mosai deih, shejao jomi ha nenying.  
26Nyihphei Israel am nyi deyei chongjai jiji aa kü chingmei linghühen shei 
peiyei, “Anji, anjinyiyü jeihinaü khihma; mehekei hüki hük mü hakei 
denya?” shei e.  
27Shejao nejiüpü naühai Mosa kü hungei deitü, “Ham shak kü nüng vanglem 
lembü hatü shahphenbü vaihen üpai nüng jepa?  

28Nüngi menyih Ijip am hük jüpükei nüngi ngei jühüpü je?” shei e.  
29Mechem Mosai ha danpa, büpa laongei daiyei Midian kahdokei benha hük 
kei nyuei dai. Halei büpai yeshang nyi büh.  
30Mechem vangbong pinyi lompa, Sinai Kahshang jahpanei vangsho 
phongshan hük büpa touei pünien kü aw bah-ei awlom mü vam. 
31Mechem Mosai ha eepa, büpai veitü thama, hatü büpai hüngei veinüng 
heihja shingkü halei Shembüpalei ngeü vam:  
32“Ngeiyü ambü ampalei Kahvang, Isak hatü Jakob Kahvang.” Hanangkü 
Mosa kheühen chongpang hatü ha kü neveiaok.  
33Hahepak kü Shembüpai büpa kü, “Nüngei la leipü lathuh huktüktuh; 
mehenangkü nüng yaongpü shingü daülangpü shing hih.  
34Hingmei ngei Ijiplei nyupü ngelei nanglakthü kü nemei-i dükpü ngei eeteke, 
hatü vaüpü-eepü danteke, hatü ngei jomphong yangnüng yiüpeih. Shaang 
peikei, ngei nüngü Ijiplei shomhen hih” shei eteke.  
35“Üpai nüng vanglem lembü hatü shahphenbü vaihen jepa?” shei eshi jomi 
yaktükpü Mosayü büpa nyuteke, hatü shaangü pünien kü vamei vangsho 
phongshan hupü homei Kahvangi büpa vanglem lembü hatü bümei leihüpüba 
vaishi shomteke.  
36Büpai Ijiplei, Hakla Yungchingei hatü jahpanei vangbong pinyi thahshi 
thamapü hatü nyangeihepü douthü dükei büpai jom müei lüdaipeih.  
37“Kahvangi ngei ngaihüpükei büpai am shingvaishi am nanglak khong kübü 
thihivam hük vamhühen” shei Israel am kü epü Mosayü hapa hih.  
38Büpayü jahpanei khong mü jenei bühipathü mü hatü Sinai Kahshangei büpa 
kü shah eshuohpü vangsho phongshan mü nyu, hatü jen kü shuohhen 
vanyangyem shah büpai yah.  
39Jenei bühipathüi büpai epü banghen nemong; ha nangjei, jomi büpa hungei 
deitük, hatü jomei mongei jomi Ijiplei nyokei leidai.  

40Aaron kü, “Ham kü lem müphahen shingvaishi kahvangthü lingshih; Ijip 
kahdok leipü ham müei daipü Mosayü mehe vamjapüshang hami 
nenyingang” shei e.  
41Hahepak kü jomi mohoh cheha hük ling, lajei kü jakpü moila shuoh, hatü 
jomei laki linghahpü lajei kü dhüm huei mongongtei. 
42Shejao Kahvang jom toueipü yandai hatü vangsho lithilen kü khümhen 
shuohtük. Thibüthüi lai kü hapakei nyangei nyüke: “Bong pinyi jahpanei 
nyushi ammi ngei kü jakpü moila koei peila, Oh Israel phang?  
43Ammi khümnüng linghahpü lajeithü, Molekh Kahvang, hatü ammei litha 
kahvang Rephanei khümhen ammi koei longteipeih. Hanangkü ngei am 
Babylon peih-ei wüpküpei shomtükhen.”  
44Mechem büpai Mosa mü eteipa, Kahvangi lingtuh shei ngeükhüam shuohpü 
düklem büpai eepü aimü jahpanei jenei bühipathüi ashakshem angteke.  
45Kahvangi jenei bühipathü toueipü jatthü changtüktü kahdok yahshingkü 
jenei bühipathüi Joshua mü hapa ashakshem koei daipeih. Hapayü David 
hepak thahshi halei nyuhampeih.  
46Büpa Kahvangi bamhahhen mü nyu, Jakob Kahvang shingvaishi nyuhen 
shing hük linghen büpai phepeih.  
47Shejao büpa shingvaishi phopshem vepeyü Solomon nyuteke.  
48Shejao Chaipübai hangkulei laki vepü shem kü nenyunyih. Thibüthüi 
hapakei enyüke:  
49“Vangsho-ü ngelei ong uoshing, kahdoknyü ngelei la shoupshing. Menüng 
keipü shem ammi ngei shing vephahen? nevaijü ngei nyiumeihen shing melei 
nyuhen?  
50Ngelei laki hathü kemei nelingangpü je? shei Shembüpai enyüke.”  
51“Am ngaümvang vaanpü shennyakthü; mongdang hatü dhaong shuw 
nejappüthü, ambü ampai dükpükei ammi düngei Laangha Daülangpü khüei 
yaongnyüke.  

52Mepa thihivam kü ambü ampai neshüveipa? Jomi Daülangpü Hük peikahen 
shei tetpüthü peü jühampeih, hatü shaang amphongü büpa yuhahpü hatü 
jüpü am leiteke.  
53Vangsho phongshan leipü shahkung yahpeyü am hih shejao ammi ha 
nebangnyu.”  

Stephen Yaongi Shükei Jüpü 

54Mechem jomi ha danpa, jomi Stephen kü mongshih-ei bha vükteke. 
55Shejao Laangha Daülangpai maei büpai vangsholei ngangei veishingkü 
Kahvang müknyinshekhang hatü Jisu, Kahvangei lakdah philei yaongshi ee.  
56Büpai, “Veituh, ngei vangsho shaden aptüktü Shennyak Ha Kahvangei 
lakdah philei yaongshi eenyüke” shei e. 
57Shejao jomi jomei dhaong kü dhühlang hatü ngeüwong anei jom peü chemi 
büpa khüei heihteke.  
58Hapheikü jomi büpa chingnyü haolei shüei ngai hatü yaongi shükhen pang. 
Denbüthüi jomei ashakviha Saul shei menpü nethepalei la tüngei haüphong.  
59Mechem jomi Stephen kü yaongi shükpa, büpai, “Shembüpa Jisu, ngelei 
laangha yahtuh” shei phop.  
60Hapheikü büpa aümei shatü, “Shembüpa, nüngi hapa mang jom kü 
tehethü” shei lenei e. Mechem büpai ha eyei kempa, büpa didai.  

Phongshanthü Dou 8 

Sauli Attoi kü Shüveipü 

1Hatü jomi büpa jüpü kü Sauli monghamei jiüphei shei deih. Ha nyih 
Jerusalem leipü attoi khüei shüveidoidei nemei-i chongpang, hatü 
phongshanthü mü lenei peü Judea hatü Samaria kahmükei yandaikem. 
2Kahvang shennyak hanei-i Stephenei mahng vü, hatü büpa kü wongmü 
mahng thep.  
3Shejao Sauli attoi mangtükhen chongpang, hatü shem shemei peiyei nyüha 
baha peü shüei ngai, hatü khoklatei tuh.  

Philipi Samarialei Chongvenpü 

4Shaang üam yanei daipa, hathüi shing hük kübü hük shei hapa shah baongei 
dai.  
5Philip Samaria chingnyülei yiüei jom kü Messiah jung baongteke.  
6Philipi mehe ven, ha kü khongnyü mong hük mü mong shuoh-ei bang; büpai 
dükpü nyangeihepü jung dan, hatü eeteke.  
7Mang laangha nyupü shennyakthü ngeüwong anei vaüei vamteke, hatü 
bümphi dipü hatü lakhopüthü lebü longi meihü.  
8Hanangkü hapa chingnyülei mongongpü longpü nyuteke.  
9Shaang Simon shei menpü shennyak hüki shelei mebü hapa chingnyülei 
thihivam dou dükei nyu, hatü Samaria amü thamaei büpayü longpü shennyak 
hih shei eteihamteke.  
10Peüi longpü kübü maanpü thahshi büpai epü kü mong shuoh-ei bang, hatü, 
“Hapa shennyakü ‘Ngan Longpü’ shei epü Kahvangei ngan khih” shei etei.  
11Jomi büpa kü mong shuohei bang; mehenangkü hepak luangi büpai 
thihivam dou dükpü homei thamahüei angteke.  
12Shejao mechem Philipi Kahvang ongching hatü Jisu Khristalei men jung 
chongvenpü kü jomi hinglempa, nyüha baha chemi baptük.  
13Simoni dangkao hinglem. Baptük pheikü büpai nedoh-i Philip mü nyu, hatü 
mechem büpai nyangeihepü hatü yashanyale longpü vampü eepa, büpa 
thama.  
14Shaang mechem Jerusalem leipü phongshanthüi Samaria amao Kahvang 
shah yahteke shei danpa, jomi Peter hi Johan nyi jom touei shom.  
15Jiji yiüei jomi Laangha Daülangpü yahhen shingvaishi phop. 
16(Mehenangkü Laangha Daülangpü jomphong üpa kao mangbaki nyuteke; 
jomphongü Shembüpa Jisulei men kü mon baptüktü nyuteke). 
17Hahepak kü Peter hi Johan nyi-i jomphong kü laki shüng, hatü jomi 
Laangha Daülangpü yah.  

18Shaang mechem phongshan nyilei laki shüngpü homei Laangha Daülangpü 
shuohnyu khih shei Simoni eepa, büpai jijinyi kü lop shuohtü,  
19“Ngei üam kü ngelei laki shünghenshang hathüiyao Laangha Daülangpü 
danghen shingvaishi ngei kao ha ngan yahshih” shei e. 
20Shejao Peteri büpa kü, “Nüngei ngin nüng mü mahdaituh; mehenangkü 
Kahvangei thintho lopi dangnyeih shei nüngi deihpü khih! 
21Hapa kü nüngei phaihan nevaijü hean neshiüpüh; mehenangkü Kahvang 
touei nüngei mongdang nejiüang.  
22Hanangkü nüngei mang kübü mong leptuh, hatü Shembüpa kü, aokjema, 
nüngei mongdangei deihpü mang nüng kü nyemtükphanüng phoptuh.  
23Mehenangkü nüng kü shahyakpü hatü mükhakpai maei eenyüke, hatü 
mangei khoklatei nyüke” shei eteke.  
24Simoni, “Nüngi shaang epü meheyao ngei kü nedhaümhenShembüpa kü 
ngei shingvaishi phopshih” shei jangei e.  
25Shaang Peter hi Johan nyi-i denpü shuoh-ei Shembüpalei shah venpheikü 
jiji Samaria chingthü longi kü shahjangmei baongyaki Jerusalemei lei.  

Philip hi Ethiopia am Nyi 

26Hapheikü Shembüpalei vangsho phongshan hüki Philip kü, “Yaongtuh hatü 
Jerusalem leipü Gazalei yiüpü lem pehe philei daituh” shei e. (Hapayü 
jahpanei daipü lem.)  
27Hanangkü büpa layaongei dai. Shaang, halei ban tüktükpü Ethiopia am 
hük, Ethiopia am onglanyülei mophimo kempü kü khei vaipü lakchongbü 
hük nyuteke. Büpa Jerusalemei khümnüng peipü,  
28koyei khari kü uotü shemei leilemei Isaiah lai ieyaki leiyei nyuteke.  
29Hahepak kü Laanghai Philip kü, “Heih-ei hapa koyei khari kü chemi uotuh” 
shei e.  
30Hanangkü Philip halei mokei heihjashingkü Isaiah lai kübü iepü büpai dan. 
Büpai, “Nüngi mehe ienya, ha nyingnyüla?” shei phe.  

31Büpai, “Hanei ami ngei kü nih-ei ne-epheikü ngei mekei nyingaokhen?” 
shei jangei e, hatü büpai Philip kü bakei aongei büpa mü uohen nyük.  
32Shaang büpai ieyei nyupü laiyü ha shüpü khih: “Mi keiha büpa jüshingei 
müei dai, mimum jappü am touei miha hük nenpü keiha, büpai laophülei ju 
ne-ap.  
33Büpa kü ne-ienelemi büpa kü jiüpü shahhing nedükshuoh. Üpai büpalei 
hühiha nang eaokhen? Mehenangkü büpalei yangnyu hapa kahdoknyü kübü 
yahlang.”  
34Hapa ban tüktükpü shennyaki Philip kü, “Hapa thibüi üpa nang enya, büpa 
nang hi hanei am nang enya ngei kü eshih” shei e.  
35Hahepak kü Philipi ehen pang, hatü laihing kübü chongpangei büpai büpa 
kü Jisu jung shahjangmei eshuoh.  
36Jiji chemi daishingkü yung nyupü shingei ngoi, hatü ban tüktükpü 
shennyaki, “Veihümao, hatouei yung nyüke! Ngei baptükhen mehe wongpü 
nyüpa?” shei e.  
37Philipi, “Nüngei mong kempai hinglemjema nüng baptüknüng aokhen” shei 
e. Büpai jangei, “Jisu Khristayü Kahvang Ha shei ngei hinglemnyeih” shei e.  
38Büpai koyei khari yaonghü, hatü Philip jijiphen shüh-ei yungei yiü, hatü 
Philipi büpa kü baptükshuoh.  
39Mechem jiji yung leipü vamei aongpa, Shembüpalei Laanghai Philip müei 
lüdai; hapa shennyaki hajük kü büpa ne-ee, hatü büpa mongongshi leidai.  
40Shejao Philip Azotuslei vam, hatü mechem büpai hapa moidoi homei daipa 
büpai Kasarea mangngoi thahshi jila peü kü shahjangmei baongteke.  

Phongshanthü Dou 9 

Saul Mong Leppü 

1Ha vangpan mü Sauli Shembüpalei nanglakthü jühen hih shei nyemshaoei 
ngongchong touei peiyei,  

2ha Lem kü nyupüthü dangjü nyüha vaijao baha vaijao yepei Jerusalemei 
leihen shingvaishi Damaskalei nyupü Sinagogthü kü büpa jung eyei nyangpü 
lai yüteke. 
3Shaang büpa daiyei Damaska ngoiyaki ngangahük kü vangsho leipü 
vangngai-i büpa shonei khang.  
4Büpa kahdokei doei shük hatü, “Saul, Saul, mehekei nüngi ngei kü 
shüveinya?” shei büpa kü epü ngeü hük dan.  
5Büpai, “Nüng üpaang, Shembüpa?” shei phe. “Ngeiyü nüngi shüveipü Jisu.  
6Shejao yaongtuh, hatü chingnyülei aongtuh, hatü nüngi mehe dükhen nüng 
kü ephahen” shei e.  
7Büpa mü chemi yen daipüthü shah ne-e-i nyu; mehenangkü jomphongi ngeü 
dan shejao üpayao ne-ee. 
8Saul kahdok leipü paoei yaong, hatü büpalei mük vamshi nyujao büpai 
meheyao ne-ee-aok; hanangkü jomphongi büpa kü laki düktü müei 
Damaskalei an.  
9Nyih jem thahshi büpa müki ne-ee, nük nehah nevaijü yung neyingi nyu.  
10Shaang Damaskalei nanglom hük Ananias shei menpü nyu. Shembüpai büpa 
kü manghkhang hük kü, “Ananias” shei e. “Ngei hammü nyüpeih, Shembüpa” 
shei büpai jang.  
11Shembüpai büpa kü, “Yaongtuh, hatü Laülükpü shei epü chingshongei 
heihtuh, hatü Judas amei shemei Tarsus am shennyak Saul yemtuh. Büpa 
shaang phopnyüke, 
12hatü büpai manghkhang hük kü Ananias shei menpü shennyak hük peiyei 
büpalei mük nyipabü eehen shingvaishi büpalei laki büpa kü shüngshuoh-ei 
eeteke” shei e.  
13Shejao Ananias-i, “Shembüpa, hapa shennyaki Jerusalemei nyupü nüngei 
nanglakthü kü meshük ten dükpa ha jung ngei longi leipü dantepih;  

14hatü halei büpai ngongpathü leipü wong yahtü nüngei men kü nyükpüthü 
peü yepei shahen peipü khih” shei e.  
15Shejao Shembüpai büpa kü, “Heihtuh, mehenangkü ngei büpayü Kung am, 
ongthü hatü Israel nanglakthü touei ngelei men nyinghühen shingvaishi ngei 
büpayü hadir hük vaishi jetepih.  
16Ngelei men kü büpa meshük shangponghen ngei büpa kü hutepih” shei e.  
17Hanangkü Ananias heih-ei shemei shü. Büpai Saul kü laki shüngtü, 
“Jeihinaü Saul, nüng halei heihpü lemei nüng touei vamei 
hupüShembüpa Jisui nüngei mük eehen hatü Laangha Daülangpü yahhen 
shingvaishi büpai ngei shompü khih” shei e.  
18Hahepak kü ngangahük kü nyahga keiha büpalei mük leipü vü, hatü 
büpalei müki ee. Hahepak kü büpa yaongei daiyei baptükteke,  
19hatü nük maani hahpheikü büpa wong koh-ei lei.  

Sauli Damaskalei Chongvenpü 

Nyih shohük büpa nanglomthü mü Damaskalei nyu,  
20hatü lomi Sinagoglei, “Jisu-ü Kahvang Ha” shei Jisu jung baonghen 
chongpang. 
21Büpai epü danpüthü peüi thamaei, “Jerusalemei hapa men kü vaipüthü kü 
shüveipeyü hapa shennyak nevaipü je, hatü büpa hatouei hathü yepei shatü 
ngongpathü touei deihen mükhong kü peipü nevaipü je?” shei e.  
22Saul nyeinya wong koh-ei lei, hatü Damaskalei nyupü Jehoda am mü Jisu-ü 
Messiah hih shei nih-ei epü nangkü jomi büpa kü meheyao shah neleiaok.  

Saul Jehoda am Toueipü Lüdaipü 

23Nyih shohük daipheikü Jehoda ami büpa jühen phaüshah showteke, 
24shejao jomi shah showpü Sauli nyingdai. Jomi penyüshalei nyakhingai 
thüngei büpa jühen veiyei nyu;  
25shejao yanüng büpalei nanglomthüi mühdow kü vüi shentü büpa halei 
shihtü chingpe bhamvo homei kahdokei shanshih.  

Saul Jerusalemei Nyupü 

26Saul Jerusalemei peiyei nanglomthü mü shephen khe, shejao jom peüi büpa 
kü nyem; mehenangkü jomphongi büpayü nanglom hük khih shei hingnelem.  
27Shejao Barnabas-i büpa phongshanthü touei müei deiyei mekei büpai 
lemei Shembüpa eepa hatü büpa kü shah epa, hatü mekei büpai Damaskalei 
wong kohshi Jisulei men epa, ha jung jomphong kü nih-ei ejateke.  
28Hanangkü büpa jomphong mü Jerusalemei pei hatü daiyei Shembüpalei 
men kü wong kohshi eteke. 
29Büpai Greek am mü etei hatü shah daktei, shejao jomi büpa jününg khe.  
30Mechem vaipüthüi ha danpa, jomi büpa Kasarealei müei dei hatü Tarsuslei 
büpa shomtük.  
31Ha vangpan mü Judea, Galil hatü Samarialei nyupü attoithü chingmei kü 
nyu hatü wong koh. Shembüpa nyempü kü nyuei hatü Laangha Daülangpülei 
nyiushemmei kü nanglak bhei-ie dateke.  

Peter Lydda hatü Joppalei Nyupü 

32Shaang Peteri vaipüthü nyushing peülei longtei, hatü shan hük büpa Lydda 
leipü vaipüthü thümnüng pei.  
33Halei büpai vangbong shet thahshi lüngei lemshi bümphi didaipü Aeneas 
shei menpü shennyak pong.  
34Peteri büpa kü, “Aeneas, Jisu Khristai nüng meitüknyeih; yaongtuh hatü 
nüngei shinshing temlangtuh!” shei e. Ngangahük kü büpa paoei yaong.  
35Lydda hatü Sharonei nyupüthü peüi büpa ee, hatüShembüpa touei lepteke.  
36Shaang Joppalei nanglom hük Tabitha, (Greek shah mü Dorkas) shei menpü 
nyu. Pinnyü-ü düngei doumei dükpü hatü taopathü kü sheühhamteke.  
37Hahepak kü pinnyü tüngei didai. Jomi pinnyülei mahng paütüktü 
jaandokpa dung-amei tuh.  

38Lyddayü Joppa yopailei nyupü nangkü Peter halei nyükeja shei danei 
nanglomthüi büpa touei shennyak nyi shomei, “Chingmeilemlingei nepheidai-
i ham touei peikütuh” shei khümei e.  
39Hanangkü Peter layaongei jiji mü heih, hatü mechem büpa ngoijapa, jomi 
büpa jaandokpa dung-amei müei an. Vaümnyüthü büpa touei yaongtü pinnyü 
jom mü nyushi Dorkas-i thüngshuohpü bhagthuh hatü ashakviha hutü thep.  
40Peteri jom peü chingshelei antüktü büpa aümei shaei phop. Büpai büm 
lepei leitü, “Tabitha, paotuh” shei e. Hahepak kü pinnyü mük vam, hatü 
Peter eeyei pinnyü paoei uo.  
41Büpai pinnyülei lak kü khaaitü pinnyü yaonghü. Hapheikü büpai 
nanglomthü hatü vaümnyüthü kü nyükei büpai pinnyü yemmü deiyei shuoh.  
42Joppa kempülei hapa jung nyingdai, hatü longiShembüpa kü hinglem.  
43Nyih shohük büpa Joppalei ashakshem lingbü Simon am shemei nyu.  

Phongshanthü Dou 10 

Peter hatü Kornelius 

1Kasarealei shennyak hük Kornelius shei menpü nyu; büpayü Italy Veshan 
shei nyükpü khongkü kho hük shak kü mübü nyuteke.  
2Büpayü Kahvang kü hinglempü shennyak; büpa hatü jom shem kemei 
Kahvang kü nyempü shemong nyuteke. Büpai shennyakthü kü nekaungi 
shuoh, hatü Kahvang kü düngei phophamteke.  
3Chem om jem baji mongkü büpai manghkhang hük kü Kahvangei vangsho 
phongshan hük büpa touei longi lekshi peiyei, “Kornelius” shei eshuoh-ei 
eeteke.  
4Büpai büpa kü nyemei veitü, “Shembüpa, meheang?” shei e. Büpai, “Nüngi 
phoppü hatü nüngi mih kü sheühpü nebehen mü Kahvang ngoiteke.  
5Shaang Peter shei menpü shennyak hük, Simon nyüknüng Joppalei shennyak 
hanei shomtuh;  

6büpayü yungkungei shem nyupü ashakshem lingbü Simon am shemei 
ngoiyei nyüke” shei eteke.  
7Mechem büpa mü shah eteipü vangsho phongshan büpa tuhtü lüdaipa, büpai 
büpalei aa nyi hatü büpa chongphobü hinglempü veshan hük nyük,  
8hatü büpai hathü kü lemphü epheikü büpai hathü Joppalei shomteke.  
9Nyihphei haümhah hepak kü jomphong yen daipü chingnyü ngoiyaki Peter 
shem adokei phopnüng aong.  
10Büpa aeiyei pei, hatü lemhük hahhüei deih; hatü nemnojapü hepak kü büpa 
yuiyei sha, hatü manghkhang hük ee.  
11Büpai vangsho aptüktü lemhük ba mü jung ali kü shentü kahdokei shajapü 
ee.  
12Hapalei la ali kohpü yem, biühimak hatü shangou lemphü kohshi ee.  
13Hapheikü büpai ngeü hük, “Paotuh Peter, hathü jüei hahtuh” shei epü dan.  
14Shejao Peteri, “Anyoh, Shembüpa; mehenangkü ngei mechemao sheihdaipü 
hatü nedaüpü yem nehah-angpih” shei e.  
15Hapa ngeüi büpa kü shao nyipabü, “Mehe Kahvangi daütük, nüngi ha kü 
nedaüpü shei te-e” shei e.  
16Hapakei jempa vam, hatü hapayü met shei vangsholei anlang.  
17Shaang Peteri hapa manghkhangü mehe vaihenang shei longi jü-üei 
nyushingkü ngangahük kü Kornelius-i shompü shennyak jem peiteke. 
Jomphongü Simon amei shem yemei peshadenei yaongshi nyu.  
18Jomi halei Peter shei menpü Simon nyüla shei phenüng nyük.  
19Peteri nedoh-i ha manghkhang nang deihhah-ei nyushingkü Laanghai büpa 
kü, “Veituh, shennyak jemi nüng yemnyüke.  
20Shaang yaongtuh, yiütuh, hatü nejü-üi jomphong mü daituh; mehenangkü 
hathüyü ngei shompeih” shei e.  

21Hanangkü Peter yiüei hathü kü, “Amphongi yempeyü ngei hih; am mehe 
nadang kü peiküpa?” shei phe.  
22“Veshan kho hük shak kü mübü Kornelius-i hamphong shompeih. Büpayü 
daülangpü hatü Kahvang nyempü shennyak hih. Jehoda am peüi büpa kü 
longi dhüm shuohnyeih. Nüngi mehe e büpai ha banghen shingvaishi 
daülangpü vangsho phongshani nüng jomei shemei nyükhen eshuohpüja” 
shei jomphongi jangei e.  
23Hanangkü büpai jomphong nyükei shüei paümteke. Nyihphei büpa 
layaongei jomphong mü dai, hatü Joppa leipü vaipüthü hanei büpa mü chemi 
dai.  
24Nyihphei jomphong Kasarea ngoi. Kornelius-ü jomphong omdanei nyu, hatü 
büpalei shem am hatü mongkhen küphüthü kao nyükteke.  
25Peter ngoija shingkü Kornelius-i büpa mü pong, hatü la tüngei aümei shatü 
khüm.  
26Shejao Peteri büpa phukei yaonghütü, “Yaongtuh, ngeiyü shennyak hük 
mon hih” shei eteke.  
27Peteri büpa mü shah eteiyei nyutü mongei shüjashingkü longi thaiyei 
chongjateke;  
28hatü büpai jomphong kü, “Jehoda am hük Kung am mü küeijemei nevaijü 
thümhenü shahkung kü nejiü shei am nyingi nyingei nyüke, shejao ngei üpa 
kao sheihdaipü nevaijü nedaüpü shei ne-ehen Kahvangi ngei kü huphopeih.  
29Hanangkü mechem ngei kü nyüknüng shompa, ngei nejü-üi peiküpeih. 
Shaang ngei pheshah, mehe nadang kü ngei nyüknüng shompa?” shei eteke.  
30Kornelius-i jangei, “Nyih ali daiteke, hapa hepak kü dem, jem baji kü ngei 
shemei phopei nyushingkü ngangahük kü shennyak hük nyangnyangpü ow 
owtü ngei touei peiyei yaongküpeih.  
31Büpai ngei kü, ‘Kornelius, Kahvangi nüngi phoppü danteke, hatü nüngi 
taopathü kü doumei dükpü deih-ei dangteke.  

32Hanangkü Joppalei Peter shei menpü Simon nyüknüng deishihtuh; büpayü 
yungching yopailei ashakshem lingbü Simon am shemei ngoiyei nyüke’ shei 
ephopeih.  
33Hanangkü shüshülangi nüng nyüknüng shompeih, hatü nüngi kenei 
peiküteke. Hanangkü shaang Shembüpai nüng kü etuh shei epü shahthü 
banghen shingvaishi ham peü hammü Kahvang touei nyüpeih” shei eteke.  

Kung ami Shahjangmei Danpü 

34Hahepak kü Peteri jomphong mü ehen pang: Kahvangü baong hanei 
nenonyu shei ngei hingmei mü nyingnyüke,  
35shejao jat peülei üpai büpa kü nyem hatü mehe jiüpü dük, hayü büpai 
yahaokbenüng khih. 
36Büpai Israel nanglakthü touei Jisu Khrista homei chingmei chongvenei 
shompü shahjangmei ammi nyingei nyüke– büpayü peüeiShembüpa.  
37Hapa shahjangü Johani baptükpü jung baonghinüng Galil kübü pangei 
Judea peülei yanei daiteke.  
38Mekei Kahvangi Nazareth am Jisu Laangha Daülangpai hatü ngani 
thiteiphu, hatü mekei büpai doumei dükei, hatü mang laanghai 
shüveihahpüthü meihüpa ammi nyingei nyüke; mehenangkü Kahvang büpa 
mü nyuteke.  
39Büpai Judea hatü Jerusalemei dükpü peü kü hamphongü denbüthü 
nyüpeih. Jomi büpa shophang kü apei jü;  
40shejao Kahvangi büpa nyih jempabü kü yangei leishih, hatü shakei vamei 
huhüteke;  
41hayü shennyak peü touei nevai shejao Kahvangi denbüthü vaihen jepü 
hamphong touei hatü büpa yangei leipheikü üami büpa mü hah hatü ying 
hathü touei vamei huteke.  
42Büpai hamphong kü nanglakthü kü chongvenhen, hatü büpayü yemmü 
nyupü hatü dipüthülei shahphenbü vaihen Kahvangi jepeih shei denpü 
shuohhen shahkung shuohpeih.  

43Üpai büpa kü hinglem, büpalei men kü mang tükpü danghen shei 
thihivamthü peüi büpa jung denpü shuohnyüke.  

Kung ami Laangha Daülangpü Yahpü 

44Mechem Peteri shah eyei nyupa, shah danpü peü kü Laangha Daülangpü 
yiüei bakteke.  
45Peter mü peipü Jehoda ami Kung am kü dangkao Laangha Daülangpü 
thintho khüpnyüke shei longi thama; 
46mehenangkü hathüi shahlem laolao eyei Kahvang men longpü jomphongi 
danteke. Hahepak kü Peteri,  
47“Jeni keiha jomiyao shaang Laangha Daülangpü yahteke; hanei ami jom 
baptükhen bangei tuh-aokhen je?” shei e.  
48Hanangkü büpai Jisu Khristalei men kü baptükhen jomphong kü 
ngeükhüam shuoh. Hapheikü jomi büpa kü nyih kansho hük themhen 
pheteke.  

Phongshanthü Dou 11 

Jerusalem Attoi Touei Peterlei Shah-om 

1Shaang phongshanthü hatü Judea leipü vaipüthüi Kung amiyao Kahvang 
shah yahteke shei dan.  
2Hanangkü mechem Peter Jerusalemei aongjapa, japtükpü vaipüthüi büpa kü 
eelaei,  
3“Mehekei nüngi nejappüthü touei daiyei jom mü hahyingpa?” shei e.  
4Hahepak kü Peteri jomphong kü hük pheikü hük nih-ei ehen chongpang.  
5“Mechem ngei Joppa chingnyülei phopei nyupa, ngei yuiyei sha, hatü 
manghkhang hük eepeih. Ba mü lemhük vangsho leipü jung ali kü shentü 
shanei ngei yopailei peiküpeih.  
6Ngei hapa kü nenei veishingkü la ali kohpü yemhathü, phaüyem, biühimak 
hatü shangouthü eepeih. 
7Shao ngeü hüki ngei kü, ‘Peter, paotuh, ha jüei hahtuh’ shei ephopeih. 

8Shejao ngei, ‘Anyoh, Shembüpa; mehenangkü sheihdaipü nevaijü nedaüpü 
meheyao ngelei ju kü mangshihpih’ shei eshuohpeih.  
9Shejao nyipabü vangsho leipü ngeü hüki jangei, ‘Mepa Kahvangi daütük, ha 
kü nüngi nedaüpü’ shei te-e shei ephopeih.  
10Hapakei jempa vamküpeih, hatü lemphü vangsholei shüei anlangphopeih.  
11Hapa hepak kü dem Kasarea leipü ngei nyüknüng shompü shennyak jem 
ngei ngoipü shemei ngoiküpeih.  
12Laanghai ngei kü jom mü nejü-üi daihen ephopeih. Ngei mü jeihinaü jom 
vok omshi daiyei hapa shennyakei shemei ngoipeih. 
13Büpai vangsho phongshan jem jom shemei peiyei yaongtü, ‘Joppalei 
shomtuh, hatü Peter shei menpü Simon müei leituh;  
14nüng hatü nüngei shem am kemei yanghen büpai am kü shahjangmei 
ephahen’ shei eshuohpü jung büpai hamphong kü eküpeih.  
15Ngei shah enüng pangjü chongpangpülei jen kü bakpükei Laangha 
Daülangpü yiüei jom kao bakteke.  
16Shembüpai epü shah hük, ‘Johani yungi baptük, shejao amphongü Laangha 
Daülangpai baptükhen’ shei epü deih-ei peiküpeih. 
17Jeni Shembüpa Jisu Khrista kü hinglemshingkü büpai jen kü shuohpü aihük 
thintho Kahvangi jom kao shuohjema, Kahvangi epü bangtükhen ngei 
üpaang?”  
18Mechem jomi ha danpa, jomphong nendai, hatü jomi Kahvang men longei, 
“Shejema Kahvangi Kung am kao yangnyuyem touei mülanghen mong lephen 
shuohhen khih” shei e.  

Antiokh Leipü Attoi 

19Shaang Stephen kü shüveidoideipü homei yanei daipüthüi Phoenicia, 
Cyprus hatü Antiokh kü nyupü Jehoda am kü mon shahjangmei eyei dai.  
20Shejao jomphong khongkü shennyak haneiyü Cyprus hatü Cyrene leipü 
nyu, hatü jom Antiokhlei peiyei Greek am kaoShembüpa Jisu jung baong.  

21Shembüpalei ngan jom mü nyu, hatü shennyak longi hinglem 
hatü Shembüpa touei lep.  
22Jerusalem leipü attoilei hapa shahjang pei, hatü jomphongi Antiokhlei 
Barnabas shom. 
23Mechem büpa peipa, Kahvang phahji eeyei büpa mongong, hatü büpai peü 
kü lanei shuoh-ei Shembüpa kü hinglemei nyuhen nangthongei e; 
24mehenangkü büpayü Laangha Daülangpü hatü hinglempai mapü shennyak 
mei nyuteke, hatü Shembüpa touei shennyak longi müei lei. 
25Hapheikü Barnabas-ü Saul mü pongnüng Tarsuslei heih,  
26hatü mechem büpa pongpa, büpai büpa Antiokhlei müei lei. Hanangkü 
hapa bongyang kemei jijinyi-i attoi am mü thaiyeiyuei nanglak longi kü 
nyuhteke, hatü Antiokh leipü vaipü nanglakthü kü, “Khristan” shei shongei 
nyükei pang.  
27Hahepak kü thibüthü hanei Jerusalem leipü Antiokhlei yiü. 
28Jomphong khongkü Agabus shei menpü hük yaongei kahdoknyü peü kü 
münghishaü mangshi nyuhen khih shei Laangha homei tetei e, hatü hapayü 
Klaudius-i vanglem lempü hepak kü vamteke.  
29Nanglakthüi laophüi aokpü kei peüi Judealei nyupü vaipüthü kü sheühpü 
shomhen temteke;  
30jomi hayü Barnabas hatü Saul nyi mü shomei attoi behethü kü dükteke.  

Phongshanthü Dou 12 

Jakob Jü hatü Peter Khoklatei Küppü 

1Ha shan kü Herod ongpai attoi am hanei kü lak shihteke.  
2Büpai Johanei chenaü Jakob yani jü.  
3Hakei dükpai Jehoda am mongmeihünyu khih shei eeyei büpai Peter-ao 
yephen dai. (Hapayü Daw Neshihpü Aan Mo hepak kü nyuteke.)  

4Mechem büpai Peter yeppa, büpai büpa khoklatei küp, hatü veshan ali ali 
nyupü khong ali kü büpa yomtuh shei lanei shuoh. Herodi Hompü Mo pheikü 
nanglakthü touei deiyei büpa shahphenhen deihshi nyu.  
5Mechem Peter khoklatei nyupa, büpa shing attoi ami lanei Kahvang kü 
phop.  

Peter Khoklat Leipü Yangpü 

6Herodi büpa shahphennüng deihen yashong Peter-ü veshan nyi aa kü 
nyiamvü nyi shentü shishi nyu, hatü yombüthü shadenei khoklat yomei nyu.  
7Ngangahük kü Shembüpalei vangsho phongshan hük peiyei büpa 
paümshingei vangngai khang. Büpai Peterlei bhagchong kü düktü phukei, 
“Lomi paotuh” shei büpai e, hatü lak leipü nyiamvü vüdai.  
8Hahepak kü vangsho phongshani büpa kü, “Shüngshep wongtuh, lathuh 
thuhtuh” shei e, hatü Peteri hapakei dük. “Ashak ngeih-ei ümtü ngei phei 
mükei” shei e.  
9Peteri khoklat leipü vamei büpa phei müei dai, shejao vangsho phongshani 
mehe dük, hayü hingmei vaila phonehingi nyu; manghkhang hük eenyu 
vaaishang shei büpai deih. 
10Jijinyi-i shongpü hatü nyipabü yombüthü peih-ei chingnyülei daipü nyiam 
shaden ngoi. Hapa shaden nyingnying apdaitü jiji laoei daiyei 
chingyangshongei kamei nyu; hahepak kü ngangahük kü vangsho phongshani 
büpa tuhphong.  
11Hahepak küang Peteri büpa nyingi deih-ei dang hatü, “Shembüpai laophülei 
vangsho phongshan shompü khih shei shaangang ngei nyingnyüke, hatü 
Herodei lak leipü hatü Jehoda ami omdanei nyupü kübü yangpü khih” shei e.  
12Büpai ha nyingpheikü büpa Mark sheiyao lebü men menpü Johanei chenyü 
Mary am shemei heih; halei longi thaiyei phopei chongjateke. 
13Mechem büpai chingshe shaden kü khungpa, nela hük meni Rhoda oitü 
vam.  

14Peterlei ngeü nyingei pinnyü longi mongongei shaden aphen nangjeiyei 
pinnyü mokei shüei Peter chingshelei yaongshi nyüke shei baong.  
15Jomphongi pinnyü kü, “Nüngü ngadainyu khih!” shei e. Shejao pinnyüi 
hapayü hingmei hih shei nedoh-i e. Jomphongi, “Hapayü büpalei vangsho 
phongshan vaihen hih” shei eteke.  
16Shejao Peteri nedoh-i khung, hatü mechem jomi sha apshuohpa, jomi büpa 
ee, hatü yashan.  
17Büpai jomphong kü laki huei nenmü nyuhen e, hatü mekei Shembüpai büpa 
khoklat leipü müei ngaipa, ha jomphong kü nih-ei eteke, hatü büpai, “Ha 
jung Jakob kü hatü vaipüthü kü eyeishuoh” shei e. Hapheikü büpa layaongei 
lebü shingei lüdai.  
18Mechem vangngaipa, Peter mehe vaipa shei veshanthü mopei nyu. 
19Herodi büpa yemjao büpa nedang, hanangkü büpai yombüthü kü meishi 
dokei veitü jomphong jühen ngeükhüam shuoh. Hapheikü büpa Judea leipü 
Kasarealei yiüei halei nyu.  

Herod Dipü 

20Shaang Herodü Tyre hatü Sidon nanglakthü kü longi mongshih-ei nyu. 
Hanangkü jomi khong lingtü büpa mü pongnüng pei. Shongpüba kü jomi 
ongshemei ongpa chongphopü Blastus yawhei yah. Hapheikü jomi Herod 
touei peiyei chingmei linghen khümei e; mehenangkü jomei kahmükü 
ongpalei kahmük leipü hahying shuohpü kü nyaangtü nyuteke.  
21Itteipü nyih Herodi ong-ow temtü ong uoshingei uotü nanglakthü touei 
shah e.  
22Nanglakthüi, “Hapayü shennyaki enyu nevai, Kahvangi enyu khih” shei 
lenei e.  
23Shejao büpai Kahvang kü müknyinshekhang neshuohpü nangkü ngangahük 
kü Shembüpalei vangsho phongshani büpa kü bhei, hatü büpa laongi hah-ei 
di.  
24Shejao Kahvangei shah da khan da hatü vaipüthü longi vam. 

25Hapheikü Barnabas hi Saul nyi-i jijilei kangpü dousho tempheikü 
Jerusalemei lei, hatü jiji mü Mark shei lebü men menpü Johanao müei lei.  

Phongshanthü Dou 13 

Barnabas hi Saul Nyi Kangpü 

1Shaang Antiokh leipü attoilei thibü hatü nyuhbüthü nyuteke. Jomphongü 
Barnabas, Simon, üpa kü Niger shei nyük, Cyrene am Lucius, Herod governor 
mü nyuei longpü Manaen, hatü Saul nyu. 
2Mechem jomi Shembüpa kü khümei shüaeiyungleyei nyupa, Laangha 
Daülangpai jomphong kü, “Mepa dou shingvaishi ngei jiji nyük, ha dou 
dükhen ngei shingvaishi Barnabas hi Saul nyi khaatei deishihtuh” shei e. 
3Hapheikü shüaeiyungleyei phop pheikü jomi jiji kü laki shüngteke, hatü 
shomteke.  

Phongshan Nyi Cypruslei Chongvenpü 

4Hanangkü Laangha Daülangpai shompü nangkü jomphong Seleucialei yiü, 
hatü haleipü Cypruslei (yungching homei) heih.  
5Mechem jomphong Salamis ngoipa, jomphong Jehoda amei Sinagoglei 
Kahvangei shah chongven. Jiji mü sheühteihen Johanao jiji mü nyuteke.  
6Mechem jomphong shübaong kemeilei Paphos thahshi daipa, jomphongi 
phongyomteipü Jehoda am shahshem thibü hük Bar-Jisu shei menpü 
pongteke.  
7Büpayü governor Sergius Paulus mü sheühteipü küphü nyu. Hapa governor-
ü longi nahpü shennyak hük nyu; büpai Kahvang shah danhahhüpü nangkü 
Barnabas hi Saul nyi kü nyükteke.  
8Shejao hapa phongyombü Elymas-i (hayü Greek shah mü büpalei men nyu) 
jiji khüei yaong, hatü büpai governor-i hinglemhen kübü leplangnüng khe. 
9Hahepak kü Saul, üpa kü Paul sheiyao nyük, Laangha Daülangpai maei 
Elymas kü khangei veitü,  

10“Nüngü kahshihlei ha, jiüpü lemphülei vepa. Nüng keyü lueilem hatü ühing 
peü maei nyüke. KangshangpüShembüpalei lem kaokeinyomei lingpü 
nedohhen je?  
11ShaangShembüpalei lak nüng khüei nyüke. Nüngei mük kansho hük shing 
phüngdaihen, hatü nüngi vanghenyü vangngai ne-eehen” shei eteke. 
Ngangahük kü büpalei mük kü nyaühiphum kei pei, hatü hanei ami büpalei 
lak kü düktü mühühen bomeipangei dai.  
12Mechem governor-i ha eepa, büpai hinglem, mehenangkü Shembüpa jung 
nyuhpü kü büpa yashanteke.  

Pisidia Antiokh 

13Hapheikü Paphos leipü Paul hatü büpalei küphü nyi Pamphilia kahdok 
Pergalei yung homei heih. Shejao Johanü jiji tuhphongtü Jerusalemei leidai.  
14Shejao jiji Perga leipü daiyei Pisidia leipü Antiokh ngoi, hatü Sabbath nyih 
jiji Sinagoglei peiyei uoteke.  
15Shahkungnyü hatü thibü laithü iepheikü Sinagog leipü lakchongbüthüi jiji 
kü shahjang shomei, “Jeihinaü nyi, nanglakthü kü nangthong shah ehen 
nyujema etuh” shei e.  
16Hanangkü Paul yaongei lak aülaüei eteke: Israel shennyak, hatü Kahvang 
kü khümpü am Kung am, ngei epü bangtuh!  
17Israel nanglakthülei Kahvangi jenei bühipa je, hatü Ijiplei nyushingkü 
nanglak dahüpeih. Wong longpai büpai hapa kahmük leipü müei lüdaipeih.  
18Bong pinyi hükshing jahpanei büpai jom kü jungpeih. 
19Büpai Kananei jat nyet neütüktü büpai jomei kahdok büpalei nanglakthü kü 
mükjüp vaishi shuohpeih.  
20Ha peüshep bong 450 yahpeih. Hapheikü büpai Samuel thibülei hepak 
thahshi kü shahphenbüthü shuohpeih.  

21Hapheikü nanglakthüi ong hük yüpeih, hatü Kahvangi Benjamin phang 
kübü Kishlei cheha Saul, ong vaihen shuohpeih, hatü büpai bong pinyi ong 
vaipeih.  
22Saul dohtükpheikü büpai David yah-ei jomei ong vaihüpeih. Büpai büpa 
nang hei e: “Ngelei mongi napükei ngei Jesselei cheha David dangteke; ngei 
dükhahhüpü dou peü büpai dükkahen.”  
23Hapa shennyakei hüshompheinaü kübü Kahvangi Israel jat kü lahpükei 
Yemleipü Jisu shuohteke.  
24Jisu peishekü Johani Israel am peü kü mong lepei baptükpü jung nyuhteke.  
25Johani büpalei dou temyaki büpai, “Ngeiyü üpa hih shei deihnya? Ngeiyü 
ammi omdanpüba nevai. Shejao ngei pheikü hük peikünyüke; ngeiyü büpalei 
lathuh vü-ao lainüng neaok” shei e.  
26Ngelei jeihinaüthü, am Abraham phang kübü hühihathü, hatü Kahvang 
nyempü Kung shennyakthü, jen kü hapa yemleipü shahjangü shompeih.  
27Mehenangkü Jerusalem kü nyupüthü hatü jomei mübüthüi sabbath ieyei 
jomi ieteipü thihivam shahthü jomi nenying nevaijü nedanaok; hathü shah-ü 
jomi büpa nyonghüpai dhaümhüpeih.  
28Jomi büpa jühen shangpü mang meheyao nedangjao jomi Pilat kü büpa 
jühen yüpeih.  
29Mechem jomi büpa nang nyangpü peü dükei tempa, jomi büpa shophang 
leipü yah-ei mahngchong hükei vüphongpeih.  
30Shejao Kahvangi büpa dipü kübü yangei leishih,  
31hatü Galil kübü Jerusalem thahshi büpa mü aongpüthü kü nyih longi kü 
vamei huteke, hatü shaang jomphongü nanglakthü kü ha denpü shuohnyeih.  
32Hami am touei shahjangmei koei peikünyeih; mepa Kahvangi jenei 
bühipathü kü dükhen shei lah,  

33ha jomei hapeüthü jen kü büpai Jisu dipü kübü yangei leishihpai 
dhaümteke. Nyipabü Menvih Kesho kü ha nyangei nyüke: “Nüngü ngelei Ha, 
shinnyih ngei nüngei Pa leitepih.”  
34Kahvangi büpa dipü kübü yangei leishihhen, hatü neshehen shei epü 
hapakei eyei nyüke: “Ngei amphong kü daülangpü, hatü ngei David kü lahpü 
hingshangpü moihiman shuohhen.”  
35Büpai shao lebü lai kao hapakei enyüke: “Nüngi laophülei Daülangpü Hük 
mahngchongei neshehühen.”  
36Mehenangkü Davidi büpalei den kü Kahvangei mükhong dükpheikü büpa 
di, chebü chepa am mü mahng vü, hatü büpalei büm mahngshalei shedai.  
37Shejao Kahvangi üpa dipü kübü yangei leishih büpa kü ha nevam.  
38Hanangkü jeihinaüthü, am kü ha nyinghünyeih, Jisu homei mon mang 
tükpü nyüpeih shei am kü chongvennyeih.  
39Mosa shahkungi dah neshakhüaokpü lemphü kübü hinglempüthü peü büpa 
homei dah shaknyüpeih.  
40Hanangkü thihivamthüi epü ha am kü nejiühühen lituh:  
41“Veituh, amphong mih vüshihpüthü! Am thamatuh, hatü didaituh! 
Mehenangkü ammei nyih kü ngei dou hük düknyeih; hanei ammi am kü ejao 
ammi hapa kü hingnelemhen.”  
42Paul hi Barnabas nyi lüdaishingkü nanglakthüi jiji kü ngoikei sabbath kao 
hathü douthü jung ehen eshuohteke.  
43Mechem Sinagoglei thaipü yanpa, Jehoda am hatü Kung am Jehoda vaipü 
vanglem kü leppüthü Paul hi Barnabas nyi phei mü, hatü jijinyi-i jom kü 
Kahvang phahji kü nedoh-i nyuhen eshuoh.  
44Nepü sabbath kü chingnyü kübü kemei vaishi Kahvang shah bangnüng thai.  
45Shejao mechem Jehoda ami thaipü khongnyü eepa, jomi mükhakpai ma, 
hatü Pauli epü kü nyongnyongi lingtü thaüvaüei e. 

46Hahepak kü Paul hi Barnabas nyiphen mong longei e, “Kahvangei shah am 
kü shong ehen nadang vaipeih. Shejao ammi ha yaktüktü yangnyuyem 
danghen ham nechang shei am nyingi shahphenpü nangkü shaangü hami 
Kung am touei lüdainyeih.  
47Mehenangkü Shembüpai ham kü hapakei shahkung shuohpeih: ‘Kahdoknyü 
dohpü ngoishi yemleipü danghühen nangkü ngei amphongü Kung am 
shingvaishi vangngai hük leihüpeih.’ ”  
48Mechem Kung ami ha danpa, jom mongong hatü Kahvang shah kü menvih 
shuoh, hatü meshüki yangnyuyem danghen je, vaipü am leiteke. 
49Hapa keiha Shembüpalei shah moidoi kempülei daei dai.  
50Shejao Jehoda ami chingnyü kübü Kung am shennyak mübüthü hatü 
Kahvang kü vaipü noknyü kü laphen shaopü nyühathü kü ühing ittü Paul hi 
Barnabas nyi kü shüveitü hapa moidoi leipü changtük.  
51Hanangkü jijinyi-i jom khüei lathuh hukei dheüphongtü Ikoniumlei heihdai. 
52Nanglakthü mongongpai hatü Laangha Daülangpai mateke.  

Phongshanthü Dou 14 

Ikoniumlei Paul hi Barnabas Nyi 

1Ikonium leiyao aihük mü vam. Paul hi Barnabas nyi Jehoda amei Sinagoglei 
pei, hatü halei longi wong kohshi epai Greek am hatü Jehoda am longi 
hinglem.  
2Shejao hingnelempü Jehoda ami hapa jeihinaü nyi khüei Kung am kü ühing 
ittü jomei mongkü leü nemeipü peihü. 
3Hanangkü jiji halei Shembüpa jung wong kohshi eyei, büpalei phahji jung 
jijinyi-i denpeyü hingshangpü shei nyangeihepü hatü yashanyale jom homei 
dükei hepak luangi nyu.  
4Shejao chingnyü kü nyupüthü khong nyi anei handai; haneiyü Jehoda am kü 
bangh, haneiyü phongshan nyi kü banghteke.  



2418 

 

 
   Daülangpü Laihing 

© 2005, Bible Society of India. 
 

 
 

 

5Hahepak kü Kung am hatü Jehoda am hanei jomei mübüthü khaaitü jiji kü 
nemei-i dükhen hatü yaongi shükhen showteke.  
6Mechem phongshan nyi-i ha danpa, jijinyi-i Lykaonia kahdok kübü chingnyü 
nyi Lystra hatü Derbe hatü lebü kahmükei nyaiyei lüdai;  
7hatü halei jiji-i shahjangmei chongvenei nyu.  

Lystra hatü Derbelei Nyupü 

8Lystralei shennyak hük bühhinüng la khodaitü nekamaoki uoshi nyu. 
9Pauli shah eshingkü büpai bangei nyu. Pauli büpa kü hüngei veitü meihen 
mü büpa kü hinglempü nyüke shei veiaokei,  
10ngeü longpai, “Nüng laülüki yaongtuh” shei e, hatü hapa shennyak laülüki 
yaong hatü kam.  
11Mechem khongnyüi Pauli dükpü dou eepa, jomi Lystra amei shah mü, “Jen 
touei shennyak aimü kahvangthü yiüküteke” shei len. 
12Jomi Barnabas kü Zeus, hatü Paul kü Hermes shei nyük; mehenangkü Paul-
ü shongnyü shah ebü nyuteke.  
13Zeus kahvangei phopshemü chingnyü pedaülei nyu, hatü haleipü ngongpai 
mohoh chebaongthü hatü chüyükthü yah-ei peshadenei heih; mehenangkü 
büpa hatü khongi phongshan nyi kü jakpü moila shuohhü.  
14Mechem phongshan Paul hi Barnabas nyi-i ha danpa, jijinyi-i ashakviha 
shaaktüktü lenyaki khongnyü lemei mokei heih.  
15Küphüthü, mehekei amphongi hapa düknya? Henjiyü am keipü hangku hih, 
hatü henüng yahlak neshiüpü douthü kübü kahdok, vangsho, yungching hatü 
halei nyupü lemphü lingpü vanyangyem Kahvang touei lepei leihen 
shingvaishi henji-i am touei shahjangmei koei peiküpeih.  
16Peihdaipü denthü kü jatthü peü kü laophü laophülei lem kü daihen büpai 
hanpeih;  

17shejao düngei büpai doumei dükpai büpa nyupü huei heihpeih; büpai 
vangsho leipü vang shomnyeih hatü dühü kü jiüshi betjük jükhünyeih; büpai 
am hahyingi mahünyeih hatü ammei mong mongongpai maei nyunyeih.  
18Hathü shah eyei phongshan nyi-i kheyei jakpü moila shuohhen kübü 
khüamei tuh-aok.  
19Shejao Antiokh hatü Ikonium leipü peipü Jehoda ami khongnyü jomi yawh-
ei yah. Hapheikü jomi Paul kü yaongi shüktü didainyeih shei deihshi 
chingnyü pedaülei shüei ngaiyei tuh.  
20Shejao mechem vaipüthü büpa shonei thai, büpa paoei chingnyülei shüteke. 
Nyihphei büpa Barnabas mü Derbelei heihdai.  

Syria Leipü Antiokhlei Leipü 

21Jiji halei shahjangmei baongtü vaipüthü vamhüpheikü jiji Lystralei lei, 
hapheikü Ikonium hatü Antiokhlei lei.  
22Halei jiji-i vaipüthülei laangha wong kohhü, hatü “Shüveidoidei longi 
homei jen Kahvang ongchingei shüaokhen” shei vaipü kü nedoh-i nyuhen 
nangthongei e. 
23Jiji-i attoi ieyei kü jom shing behethü jepheikü phoppü hatü 
shüaeiyunglepai vaipüthü Shembüpa kü lanei shuoh.  
24Hapheikü jiji Pisidia homei Pamphilialei pei.  
25Jiji-i Pergalei shahjangmei chongventü Attalialei yiü.  
26Haleipü jiji Antiokhlei leiteke; halei jiji-i dou temaokpü shingvaishi 
Kahvang phahji kü menvih shuoh. 
27Mechem jiji leiyei Antiokh ngoipa, jiji-i attoi am chemi nyük, hatü 
Kahvangi jiji kü dükpü, hatü mekei Kung am kao hinglemhen shaden appa, 
ha jung peü shah-om aokteke,  
28hatü jiji halei vaipüthü mü kansho hük nyu.  

Phongshanthü Dou 15 

Jerusalem Shahthai 

1Shennyak hanei Judea leipü Antiokhlei yiüei jeihinaüthü kü nyuh-ei, “Mosa 
vanglem kü kei ammi shuw mangjap thahshi am yemleihen neaok” shei e.  
2Paul hi Barnabas nyi ha nangkü shah daktei; hanangkü Paul hi Barnabas nyi 
mü lebü hanei Jerusalemei aonghen hatü hapa shahhidou phongshanthü hatü 
behethü mü shah shükteihen jeteke. 
3Hanangkü attoi ami jomphong shom, hatü jom Phoenicia hatü Samaria 
homshingkü jomi Kung am mong leppü jung shah-om shuoh, hatü vaipüthü 
peü kü mongong longpü koei pei.  
4Mechem jom Jerusalem ngoijapa, attoi am, phongshanthü hatü behethüi jom 
mongongshi yah, hatü Kahvangi jom kü dükpü shah-om peü shuoh.  
5Shejao Pharisee am khong kübü vaipüthü hanei yaongei, “Jomphongao shuw 
japhen, hatü Mosa shahkung dükhen ngeükhüam shuohhen vongbong” shei e.  
6Phongshanthü hatü behethü chemi ha jung eteihen thai.  
7Shah longi shüktei pheikü Peter yaongei jomphong kü, “Ngelei jeihinaüthü, 
hepak kansho hük daiteke, Kung ami shahjangmei danei hinglemhen 
shingvaishi jom kü chongvenhen amphong khong kübü Kahvangi ngei jeteke,  
8hatü hangkulei mongdang nyingpü Kahvangi jen kü dükphopükei jom kü 
Laangha Daülangpü shuoh-ei denpü shuohteke, 
9hatü hinglempai jomei mong daühüei büpai jom hatü jen aa kü meheyao 
baong hanei nenoang.  
10Hanangkü shaang mekei etü jenei bühipa nevaijü jeniyao nekoaokhen pang 
vaipüthü kü paihüei Kahvang kü ammi doknya?  
11Halei meyü jomi keiha jenao Shembüpa Jisu phahji homei yanghen shei 
hinglemnyeih” shei eteke.  
12Barnabas hi Paul nyi-i jiji homei Kahvangi Kung am touei nyangeihepü hatü 
thamapü douthü dükpü jung jijinyi-i epü bangei thaipü khong nenmü nyu.  
13Jiji eyei kemhinüng Jakobi jangei e, “Ngelei jeihinaüthü, ngei epü 
banghümao.  

14Kahvangi shongei Kung am kü bamei veipü, hatü jom khong kübü laophülei 
lompü nanglak vaihen yahhen jung Simoni nih-ei eküteke.  
15Hapayü nyangei nyupü thihivamei shah kü jiüteinyüke:  
16‘Hapheikü ngei nyokei leihen, hatü doei nyupü David nyushing lingei 
leihen; bendaipü kübü ngei ha lingei leihen, hatü ngei ha yaonghühen,  
17shejüang lebü shennyakthü peüi Shembüpa yemhen, hatü ngelei men kü 
nyükpü Kung am peü. Hathü douthü dükpü Shembüpai enyüke;  
18ha nyinghüphei kü hepak longi daiteke.’ ”  
19Hanangkü jeni Kung am Kahvang touei lepei leipüthü kü shanghah 
neshuohhen vaipü khih shei ngei shahphen yah-aoknyüke,  
20shejao jeni jom kü nyangshuohhenü lajei kü jeetükpü hahying nehahhen, 
mükbongjuyung mang kübü, hatü yüpei jüpü hatü iy hahpü kübü yanei 
nyuhen ehen khih.  
21Mehenangkü Mosa shahkung shelei mebü chingnyü peü kü chongven, hatü 
sabbath nyih ieyei kü ha wongmü Sinagoglei iehampeih.  

Kung am kü Nyangpü Lai 

22Hahepak kü phongshanthü hatü behethü mü attoi am peüi mongei jom 
nanglak khong kübü shennyak jeyei Paul hi Barnabas nyi mü Antiokhlei 
shomhen temteiteke. Jomi Barsabbas shei menpü Judas, hatü Silas, 
jeihinaüthü khongkü mübü nyi,  
23hapa lai kotü shom: “Ammei jeihinaü, phongshanthü hatü behethüi jeihinaü 
Kung am vaipüthü Antiokh, Syria hatü Cilicia kü nyupüthü peü touei selam.  
24Hami düktuh shei ne-epü kü ham khong kübü shennyak hanei daiyei am kü 
baokei mong shüng nelinghen mü epü hami danpü nangkü,  
25ham chemi mongteitü nanglak hanei jeyei jenei bampü jeihinaü Paul hi 
Barnabas nyi mü shomhen temteipeih.  
26Jijinyi-i Shembüpa Jisu Khristalei men kü jijilei yangnyuao lanei shuohteke.  

27Hanangkü hami Judas hi Silas nyi shomphünyeih; jijinyi-iyao aihük shah 
jomei ju kübü vamei ekahen.  
28Hathü vongbong khih shei deihpü hanei mü lenei Laangha Daülangpü hatü 
hamphong kao meiangke shei deihpeyü am kü lebü nyeinya hanggovih 
nekohhühen vaipü khih.  
29Ammi lajei kü jeetükpü hahying nehahhen, iy hatü yüpei jüpü nehahhen 
hatü mükbongjuyung kübü yantuh. Ammi hathü kübü yanei nyujema, am-
üng meipüba kü nyuhen, dohpü selam.”  
30Hanangkü hathü shom, hatü Antiokhlei yiü. Mechem vaipüthü khong peü 
chemi thaijapa, ha lai shuoh.  
31Mechem jomi ha lai iepa, nangthong shah meipü nangkü jom mongong.  
32Judas hi Silas, üpa nyi thihivam kei nyu, hepak yah-ei nangthong shah hatü 
wong kohhen shah e.  
33Jomphong halei kansho hük nyupheikü vaipüthü jomphong chingmei kü 
shompü am touei nyokei leishih,  
34shejao Silas payü halei nyujü meihen khih shei deih.  
35Shejao Paul hi Barnabas nyi Antiokhlei nyu, hatü halei lebüthü longi 
mü Shembüpalei shah nyuh-ei venteke.  

Paul hi Barnabas Nyi Yanpü 

36Nyih kansho hük pheikü Pauli Barnabas kü, “Kei, chingnyü peü kü ji-
i Shembüpalei shah baongei tuhpü vaipüthü jom shaang mekei nyüpüshang ji 
shao daiyei thümshah” shei e.  
37Barnabas-i Mark shei menpü Johanao jiji mü deihahhüei deih.  
38Shejao Pauli Pamphilialei jiji tuhphongtü dousho kü chemi nedai-i leidaipü 
nangkü büpa nemunghahhüei deih.  
39Jiji shah nethahtei-i mangshi dakteitü laolao yan; Barnabas-ü Mark müei 
Cyprus lemei dai.  

40Shejao Paul-ü Silas müei layaong; vaipüthüi büpa Shembüpa phahji kü lanei 
shuoh.  
41Büpai attoithü wong kohhüei Syria hatü Cilicia homei dai.  

Phongshanthü Dou 16 

Paul hi Silas Nyi mü Timoti Daipü 

1Pauli Derbe hatü nanglak hük meni Timoti nyupü Lystralei heih. Büpayü 
vaipü Jehoda am nyüha hükei ha, shejao chepayü Greek am nyuteke.  
2Büpa jungü Lystra hatü Ikoniumlei nyupü vaipüthüi longi meishi ehamteke.  
3Pauli büpa mü Timoti mühahhüei deih; büpai büpa müei dai, hatü hathü 
shing kü nyupü Jehoda ami Timotilei chepayü Greek am shei nyingpü 
nangkü büpa kü shuw japteke.  
4Jomphong jila hük kübü hük shei daishingkü Jerusalemei nyupü 
phongshanthü hatü behethüi temteipü shah ha dükhen jomi jomphong kü 
eteke.  
5Hanangkü attoithü vaipü kü wong koh, hatü nyihjeih nanglak bhei-ie 
dateke.  

Pauli Macedonia am Hük Manghkhang kü Eepü 

6Laangha Daülangpai Asialei chongvenhen nemongpü nangkü jomphong 
Phrigia hatü Galatia moidoi homei dai.  
7Mechem jomphong Mysia viong ngoipa, jomi Bithynia lemei heihhen khe, 
shejao Jisulei Laanghai jom kü ha nemong;  
8hanangkü Mysia peih-ei jomphong Troas lemei yiü.  
9Yanüng Pauli manghkhang hük ee: Macedonia am shennyak hük yaongtü 
büpa kü khümei, “Macedonialei peikütuh hatü ham kü sheühshih” shei e.  
10Mechem büpai ha manghkhang eepa, Kahvangi jom kü shahjangmei 
baonghen ham kü nyükpü khih shei mong kü pongei hamphong shüshülangi 
Macedonialei homei heihteke.  

Lydia Mong Leppü 

11Hamphong Troas leipü laülüki Samothracelei heihpeih; nyihphei 
Neapolislei,  
12hatü haleipü Macedonia district kü shongnyü chingnyü Philippi ngoi; 
hapayü Rom am chingduk hük hamphong hapa chingnyülei nyih maani 
thempeih.  
13Sabbath nyih hamphong penyü homei yungnyü lemei phoppü shing hük 
nyüpeih shei deihshi heihpeih, hatü hamphong halei uotü hatouei thaipü 
nyühathü mü Kahvang shah hanteipeih.  
14Nyüha hük Lydia shei mentü nyu; pinnyü-ü Kahvang kü khümpü shennyak 
hük hamphongi epü kü bangei nyuküpeih. Pinnyü-ü Thiatira am hatü 
manghmepü ashak yuteipü shennyak nyuteke. Pauli epü kü mong shuoh-ei 
banghen Shembüpai pinnyülei mongsha apteke. 
15Mechem pinnyü hatü jom shem peü baptükpa, pinnyüi hamphong kü, 
“Amphongi ngeiyü Shembüpa kü hingshangi vaipü shennyak shei 
nyingaokjema ham shemei leiyei nyutuh” shei ephopeih, hatü jomei leihen 
pinnyüi hamphong kü nyükphopeih.  

Paul hi Silas Nyi Khoklatei 

16Nyih hük hamphong phoppü shingei daiyei nyushingkü phongyomteihen 
laangha kohpü aa lanyü hük hamphongi heüpeih, hatü pinnyüi tetei epü 
nangkü pinnyülei shembüi lop longi danghampü khih. 
17Mechem pinnyüi Paul hatü hamphong phei müpa, pinnyüi hamphongü 
Kahvang chongphobüthü khih; jomi am kü yemleipü lem baongnyu khih shei 
lenei eteke.  
18Pinnyüi hapakei eyei nyih longi nyu. Shejao ahshi baokjapü nangkü Pauli 
yaakei leiyei mang laangha kü, “Jisu Khristalei men kü ngei nüng kü 
ngeükhüam shuohnyeih, pinnyü leipü vamdaituh” shei e, hatü ha hepak kü-
üng pinnyü leipü vamdai.  

19Shejao mechem pinnyülei shembüthüi jomi lop danghen lem mahdaiteke 
shei nyingpa, jomi Paul hi Silas nyi yepei bhei leihshingei shüei longpü am 
touei dei.  
20Jomphongi lakchongbü touei deiyei, “Hathüi jenei chingnyülei 
bukpüshaanpü vamhünyüke, jijiyü Jehoda am khih,  
21hatü jen Rom ami yahhen nevaijü noteihen mü shahkung kü nejiüpü 
vanglem nyuhnyüke” shei e.  
22Khongao jiji kü üp hatü lakchongbüi jijilei ashakviha huktüktü nyiami 
bheihen ngeükhüam shuoh.  
23Jomi jiji kü mangshi üppheikü jomi jiji khoklatei tuh, hatü khoklat 
veshanthü kü meishi yomhen e.  
24Hapakei dükhen etü büpai jiji khoklat mongpalei tuhpheikü jijilei la 
püshem longpü kü shahüteke.  
25Nyak jiam kü Paul hi Silas nyi Kahvang kü phopei hatü kesho lokei nyu, 
hatü khoklatei küppüthüi jiji kü bangei nyu.  
26Ngangahük kü pedi vük; longi mangshi vükpü nangkü khoklat shem 
chongnyiam jenteke, hatü ngangahük kü shadenthü peü apdai hatü peüei 
nyiamvü laidai. 
27Mechem khoklat yombü paopa, büpai khoklat sha kemei apdaitü eeyei büpa 
nyingi büpalei yanlu ngaiyei büpa nying baphahtü didainüng shei nyu; 
mehenangkü büpai khoklatei nyupüthü peü nyaidaiteke shei deih.  
28Shejao Pauli ngeüwong anei lentü, “Nüngi laophü nyingi tejühah; 
mehenangkü ham peü hammü nyüpeih” shei e.  
29Khoklat yombüi aw deikei shei nyük, mokei shüei Paul hatü Silas nyi touei 
kheüei aümei khüm.  
30Hapheikü büpai jiji shakei ngaitü, “Longpü am, ngei yemleihen shingvaishi 
mehe dükhenang?” shei phe.  

31Jiji-i büpa kü, “Shembüpa Jisu kü hinglemtuh, hatü nüng yanghen; nüng 
hatü am shemong kemei” shei eteke.  
32Jijinyi-i Shembüpalei shah büpa hatü shemei nyupüthü peü kü e.  
33Ha ya hapa ghonda kü-üng büpai jiji müei daiyei jijilei makaw paütük; 
hapheikü büpa hatü jom shem kemei nepheidai-i baptükteke.  
34Büpai jiji shemei leiyei hahying temei ühying; hatü büpa hatü jom shem 
kemei Kahvang kü vaipü nangkü mongongteke.  
35Mechem vangngaipa, lakchongbüi veshanthü shomei, “Ha shennyak nyi 
vetüktuh” shei e.  
36Khoklat yombüi shahjang koei peiyei Paul kü, “Lakchongbüi anji vetüktuh 
shei shah shomteke; hanangkü vamdaikei hatü chingmei kü daituh” shei e.  
37Shejao Pauli jangei, “Jomi henji kü nyonghüpü neshiüi Rom bühü shennyak 
kü peüi eeshi üpteke, hatü khoklatei küpteke; shaang jomi joei henji veyei 
deishihnyu je? Hei nevai! Jom peiyei henji yah-ei nyemngai” shei e.  
38Veshanthüi hapa shah lakchongbüthü kü e, hatü jijinyiyü Rom am bühü hih 
shei epü danei jomphong nyem.  
39Hanangkü jomphong peiyei jiji kü mang lah, hatü jomi jiji ngaiyei hapa 
chingnyü kübü lüdaishih shei e.  
40Khoklat leipü vamei jiji Lydia amei shemei lei, hatü vaipü jeihinaü hatü 
nyahinaüthü kü mongnang thongpheikü jiji lüdai.  

Phongshanthü Dou 17 

Thesalonikalei Mophicheü Vampü 

1Paul hi Silas nyi Amphipolis hatü Appolonia homei daipheikü jiji 
Thesalonikalei pei; halei Jehoda amei Sinagog hük nyu.  
2Büpalei vanglem aimü büpa halei shü, hatü sabbath nyih jem thahshi laihing 
leipü yah-ei jomphong mü shah daktei,  
3hatü Messiah shangponghen vongbong hatü dipü kübü yangei leihen shei 
nih-eikhoei, “Hapayü ngei amphong kü baongpü Messiah, Jisu” shei e.  

4Jehoda am hanei mongkü pong hatü Paul hi Silas nyi mü om; hapa keiha 
Kahvang kü khümpü Greek am hatü nyüha mübüthü maani nevai-i omteke.  
5Shejao Jehoda ami mükhak, hatü jomi chingyangshong leipü nebahnevaipü 
shennyakthü thaiyei khong lingtü chingnyülei mophicheü ngaiteke. Jomi 
shahthai shingei deinüng shei Paul hi Silas nyi yemshingkü Jasonei shem 
shümteke.  
6Jomi jiji nedangi Jason hatü vaipüthü hanei chingnyü kü vanglem lempüthü 
touei shüei deiyei, “Kahdoknyü shakhimong leitükpü shennyakthü 
hatoueiyao peiteke,  
7hatü Jasoni hathü kü yen keiha ühyingei angpeih. Jom peüi Rom ongpalei 
shahkung kü nejiüi shao lebü ong hük Jisu shei menpü nyüpeih” shei enyüke 
shei lenteke. 
8Nanglakthü hatü chingnyü kübü lakchongbüthüi ha danei mopteke, 
9hatü jomi Jason hi vaipüthü leipü hang yahtü veyei leishih.  

Paul hi Silas Nyi Berealei Nyupü 

10Ha ya-üng Paul hi Silas nyi Berealei shomtük, hatü mechem jiji halei 
ngoipa, jijinyi Jehoda amei Sinagoglei heih.  
11Thesalonika leipü Jehoda am meyü Berea leipü Jehoda am-üng 
yahhahhüpü kohshi nyu; mehenangkü jomi shahjangmei longi mong 
shuohshi yah, hatü hathü jiüla shei nyihjeih laihing yemteke.  
12Jom longi hinglem, hatü Greek am nyühathü maani nevai-i, hatü laphen 
shaopü bahathü longi omshi hinglem.  
13Shejao mechem Thesalonika leipü Jehoda ami Berea leiyao Pauli Kahvang 
shah enyüke shei danpa, jomi haleiyao khong kü shiongei mophicheü 
ngaihününg peiteke.  
14Hahepak kü vaipüthüi shülangi Paul yungching yungkungei shomtük, 
shejao Silas hi Timoti nyi payü halei nyu.  

15Paul müei daipüthüi Athen thahshi dai, hatü Silas hi Timoti nyi lomi ngei 
touei aokpü thahshi shomshih shei epü shah yah-ei jomi büpa tuhtü leidai.  

Paul Athenei Nyupü 

16Mechem Pauli Athenei jiji danei nyupa, hapa chingnyü kü lajeithü maei 
eetü longi büpa kü mongkü tüngei deih.  
17Hanangkü büpai Sinagoglei Jehoda am, hatü Kung am Kahvang kü 
khümpüthü mü shak daktei hatü nyihjeih bhei leihshingei heüteipü 
shennyakthü mü etei. 
18Shao Epikurean hatü Stoik vaipü vanglem kü nyingpühingpüthüi büpa mü 
shah doktei. Hanei ami, “Hapa shahvang ahpai mehe ehünyuja” shei e. 
Lebüthüi, “Büpayü mih Kung amei Kahvang jung baongbü khih” shei e. 
(Hayü büpai Jisu jung shahjang meipü hatü yangei leipü jung epü nangkü 
nyuteke.)  
19Hanangkü jomi büpa müei Areopagus shei epü shahtap shingei deiyei büpa 
kü, “Nüngi epü ha nyuhpüvenpü ja hami nyinghüangke.  
20Hapayü ham shingvaishi thüng mü khih; hanangkü ha mehe lappa hami 
nyinghüangke” shei e.  
21Shaang halei nyupü Athen am hatü Kung am peü mepa shingvaishiyao 
nevai, shejao lemhük ja eteiyei nevaijü danhah-ei mon hepak tükhamteke.  
22Hahepak kü Pauli Areopagus shahtapei yaongei, “Athen am, lem peü phikü 
ami vaipü kü ahshi-üng wong kohpü am shei ngei veiaoknyüke. 
23Mehenangkü ngei chingnyü homei daishingkü, hatü ammi khümpü dou kü 
meishi veijü khümteipü moidü hük kü, ‘NENYINGPÜ KAHVANG HÜK KÜ’ 
shei nyangei eeteke. Ammi mepa kü nenyingi khüm, ha jung ngei am kü 
baongnyüpeih.  
24Kahvangi kahdoknyü hatü halei nyupü lemphü lingpeih; büpayü vangsho 
hatü kahdoknyü Shembüpa; büpai hangkulei laki lingpü khümshingei 
nenyunyih,  

25nevaijü büpai lemhük nanyu kei hangkulei laki büpa chongnephonyih; 
büpaiang hangku peü kü yangnyu, ngü hatü dou peü shuohnyeih.  
26Bü hük kübü büpai jatthü peü kahdoknyü kempülei nyuhen lingpeih, hatü 
büpai jom nyuhen hepak hatü jom nyuhen shing kü viong lingei hanpeih.  
27Shejüang shennyakthüi büpa yemhen hatü büpa jen peü toueipü taishi 
neshiüjao jeni büpa danghen shingvaishi Kahvangi ha dükpeih.  
28Mehenangkü büpa kü jen nyunyeih, aülaünyeih hatü jenei yangnyu 
nyüpeih. Hapayü ammei lai nyangbü hanei-i, ‘Mehenangkü jenphongao 
büpalei lihilathü’ shei nyangpükei nyüke” shei eteke.  
29Hanangkü jenphongü büpalei lihilathü vaipü nangkü Kahvangü hon, ngin 
nevaijü yaong– hangkui deih-ei letü laki shangpü lajei kei nyüpükei jeni 
nedeih-ükhih.  
30Peihdaipü hepak kü hapakei nenyingpeyü Kahvangi hei-üng tuhphongpeih, 
shejao shaang büpai shing peü leipü hangkuthü kü mong lephen shahkung 
shuohnyüke.  
31Mehenangkü büpai jepü shennyak hüki shahhingi kahdoknyü shahphenhen 
büpai nyih itei nyüke. Büpai hapayü büpa yangei leishihpü homei hangku 
peü kü denpü shuohnyüke.  
32Mechem jomi dipü kübü yangei leipü jung danpa, hanei ami nyienteke, 
shejao lebüthüi, “Hami shao-üng hapa jung banghen hih” shei e.  
33Hajük thahshi etü Paul lüdai.  
34Shejao hanei ami Paul phei mü hatü hinglem. Hathü khongkü Areopagus 
shahtap kübü nanglak Dionisius, hatü nyüha hük Damaris nyu, hatü lebü 
longi nyu.  

Phongshanthü Dou 18 

Paul Korintlei Nyupü 

1Hapheikü Pauli Athen leipü Korintlei heih.  

2Halei büpai Jehoda am Aquila heü, hatü büpayü Pontus am Klaudius ongpai 
Rom leipü Jehoda am peü lüdaituh shei ngeükhüam shuohpü nangkü Italy 
leipü chenyüha Priscilla müei peiyei nyuteke. Pauli jiji mü pongteinüng heih,  
3hatü büpa-ao ashak shem lingbü aihük mü jom kei bhei leihpü am vaipü 
nangkü jom shemei ngoi, hatü jom chemi dou dük.  
4Sabbath nyih ieyei kü büpai Sinagoglei shah shükteiyei nyu, hatü büpai 
Jehoda hatü Greek am lepei leihen khe.  
5Mechem Silas hatü Timoti nyi Macedonia leipü ngoijapa, Paulü Jehoda am 
kü chongvenei Jisu-ü Messiah hih shei denpü shuoh-ei nyu. 
6Shejao mechem Jehoda ami Paul khüei yaongei büpa kü nemei-i eshuohpa, 
büpai jom khüei büpai ashak leipü mag dheüei jomphong kü, “Ammei iy am 
shak kü nyutuh! Ngei mang nevai. Shaang mü leitü ngei Kung am touei 
daihen” shei e.  
7Hapheikü büpai Sinagog leipü Titius Justus shei menpü shennyak hükei 
shemei heih; büpayü Kahvang kü khümpü Kung shennyak nyu; jomei shemü 
Sinagog mü dhienei nyuteke. 
8Sinagog kü mübü Krispus hatü jom shem kemei Shembüpa kü hinglem, hatü 
Pauli epü danpü Korint am longi hinglemei baptükteke.  
9Ya hük manghkhang hük kü Shembüpai Paul kü, “Tenyem, shejao etuh, 
nenmü tenyu;  
10mehenangkü ngei nüng mü nyüpeih, hatü üpaiyao nüng kü nemeihen mü 
lak nenopih; mehenangkü hapa chingnyülei ngelei nanglak longi nyüpeih” 
shei eteke.  
11Büpai jom kü Kahvangei shah nyuh-ei bong hük mü lenyang vok nyu.  
12Shejao mechem Gallio-ü Akhaia kü Rom governor nyupa, Jehoda am hoi 
jemtü Paul yepei shahphen shingei dei.  
13“Hapa shennyaki nanglakthü kü shahkung kü nejiüpü lem kü Kahvang kü 
khümhen yawhlangnyüke” shei jomi e.  

14Pauli shah enüng nyushi Gallio-i Jehoda am kü, “Am Jehoda ami epeyü 
lemhükei jüteipü nevaijü shahkung longi shaipü vailangmeyü ngei ammei 
shah yahpü kü dahshakhen nyüpeih, 
15shejao hapayü shah hatü men hatü ammei shahkung nangkü shah dakteipü 
vaipü nangkü am nyingi ehahtuh; ngei henüng nangkü shahphenbü nevaipih” 
shei e.  
16Büpai jomphong shahtap leipü yantük. 
17Hahepak kü jom peüi Sinagog leipü lakchongbü Sosthenes yepei shahtap 
shelei üpteke, shejao Gallio-i ha kü yaakeiyao nevei.  

Paul Antiokhlei Leipü 

18Halei hepak kansho hük nyupheikü Pauli vaipüthü kü selam shah ephongtü 
Priscilla hi Aquila nyi müei Syrialei leidai. Cenkhrealei büpa sho japteke; 
mehenangkü büpa lahtüktü nyuteke.  
19Mechem jomphong Ephesia ngoipa, büpai jomphong halei tuhphong, shejao 
shongei büpa Sinagoglei heih-ei Jehoda am mü shah shükteiyei nyu.  
20Jomi büpa kü nyih lushi themkütuh shei eshuoh, shejao büpai nemong;  
21shejao jom toueipü leidainüng kü büpai, “Kahvangi mongjema ngei shao 
peikahen” shei eshuoh. Hapheikü büpa Ephesia leipü leidai.  
22Mechem büpa Kasarea ngoipa, büpa Jerusalemei aongei attoi am mü selam 
yah, hatü Antiokhlei yiüdai.  
23Halei hepak shohük nyupheikü büpa layaongei shing hük kübü hük shei 
Galatia hatü Phrigia moidoilei vaipüthü wong kohhüei dai.  

Apollos-i Chongphopü 

24Shaang Ephesialei Alexandria leipü Jehoda am Apollos shei menpü pei. 
Büpayü shah meishi eaokpü laihing meishi nyingpü shennyak nyu. 
25Büpayü Shembüpalei Lem kü nyuh-ei angpü shennyak nyu. Büpai Johan 
baptükpü jung mon nyingjao büpai monghumpai e, hatü Jisu jung ahshi-üng 
jiüshi nyuhteke.  

26Büpai Sinagoglei longi monglongshi e, shejao Priscilla hi Aquila nyi-i büpai 
epü danei jiji-i büpa müei daiyei Kahvangei Lem longi jiüshi nih-ei eshuoh.  
27Mechem Apollos Akhaia lemei heihhüei deihpa, jeihinaüthüi büpa kü 
mongnang thongteke, hatü vaipüthü kü büpa mongongshi yahhen lai 
nyangteke. Büpa ngoiyei phahji homei vaipüthü kü longi sheüh. 
28Mehenangkü büpai ngaiheyei Jehoda am mü Jisu-ü Messiah shei laihing 
kübü nih-ei jom kü shah dokteipü neüteke.  

Phongshanthü Dou 19 

Paul Ephesialei Nyupü 

1Mechem Apollos Korintlei nyupa, Paul-ü hapa kahmük moidoi jiam homei 
daiyei Ephesialei pei; halei büpai vaipüthü hanei heüteke.  
2Büpai jomphong kü, “Am vaipü hepak kü ammi Laangha Daülangpü yahla?” 
shei phe. Jomi, “Neyah, hami Laangha Daülangpü nyüpüja sheiyao 
nedanangpih” shei jangei e.  
3Hahepak kü büpai, “Shejema menüng kü amphongi baptükpa?” shei phe. 
Jomi, “Johanei baptükpü kü” shei e. 
4Pauli, “Johanü mong leppü baptükpü kü büpa pheikü peihen hük, hayü Jisu 
kü hinglemtuh shei eyei baptükpeih” shei eteke.  
5Ha danei jomi Shembüpa Jisulei men kü baptükteke.  
6Mechem Pauli jom kü laki shüngpa, Laangha Daülangpü jom kü pei, hatü 
shahlem laolao-i shah eyei teteivan.  
7Peüshep jom anpünyi hükshing nyu.  
8Büpa Sinagoglei shüei wong kohshi lenyang jem hükshing shah e, hatü 
Kahvang ongching nang mongkü pongshi shah shükteiyei nyu. 
9Mechem hanei am mong vaanei vaihen nemong hatü hapa Lem nangkü 
thaipü khong touei nemei-i eshuohpa, büpai jom tuhphongtü vaipüthü müei 
lüdai, hatü nyihjeih ongpalei shahthai shemei nyuh-ei nyu. 

10Hapakei bong nyi nyu, hanangkü Asia moidoi kü nyupü Jehoda hatü Greek 
am peüi Shembüpalei shah danteke.  

Scevalei Hapeüthü 

11Kahvangi Paul homei hayaoha yashanyale dou dük.  
12Büpalei romal hatü dokshak dangkao tüngpüthü touei deiyei notei, hatü 
jomei din meidai, hatü mang laanghathüao jom leipü lüdaikem.  
13Hahepak kü Jehoda am hanei yen kü longteiyei mang laangha 
changteipüthüi mang laanghai yeppüthü kü Shembüpa Jisulei men noteihen 
khe, hatü jomi, “Pauli chongvenpü Jisulei men kü ngei ngeükhüam 
shuohnyeih” shei e. 
14Jehoda am Sceva shei menpü ngongchong hükei chehathü jom nyeti hapa 
dou dükei nyuteke.  
15Shejao mang laanghai jom kü, “Jisu, ngei nyingnyeih hatü Paulao ngei 
nyingnyeih, shejao amphong üpaang?” shei jangei e.  
16Hahepak kü mang laanghai yeppü shennyaki jom kü laongei shük, jom peü 
kü shüngei shan, hanangkü jomphongü shem leipü bümkong iy phudaitü 
nyaiteke.  
17Mechem hapa jung Ephesialei nyupü Jehoda hatü Greek ami danpa, peüi 
nyempai ma, hatü Shembüpa Jisulei men longteke.  
18Shao vaipüthü longshi shingi jomi dükpü ngaiheyei eyei pei.  
19Phongyomteipüthü jomei lai thaiyei peüi eeshi aw kü jaktük; hatü aw kü 
jaktükpü laithülei bhei itshuohjü ngin haja pinyipüanei bhei nyuteke.  
20Hanangkü Shembüpalei shah wong kohshi long, hatü daei dai.  

Ephesialei Mophicheü Vampü 

21Shaang hathü dou tempheikü Laangha kü Pauli Macedonia hatü Akhaia 
homei daihen, hatü hapheikü Jerusalemei leihen temteke. Büpai, “Ngei halei 
heihphei keyü ngei Romao thümhen” shei e.  

22Hanangkü büpai büpa mü sheühteipü Timoti hatü Erastus nyi Macedonialei 
shom; büpa payü hepak kansho hük lushi Asialei nyu.  
23Hapa hepak kü Shembüpalei Lem nangkü mophicheü longpü vam. 
24Demetrius shei menpü shennyak hük büpayü ngin shükbü nyu; büpai ngin 
yah-ei Artemis kahvang lajei shükhamteke hatü hapa bhei leihpü doui dou 
dükbüthü longi nanglei danghamteke.  
25Büpai dou dükbüthü hatü hapakei aihük dou dükpü lebüthüao chemi 
nyükei thaihütü, “Shennyakthü, jeni hapa bhei leihpü homei jen kü lop peipü 
ammi nyingei nyüke.  
26Ammiyao eeteke hatü danteke, Ephesialei mon nevai shejao Asia kempülei 
hapa Pauli shennyakthü longi laki lingpü kahvangü kahvang nevaipih shei 
eshi yawh-ei leplangkemteke.  
27Hapa jenei bhei leihpü menten leidaihen vongshüh mon nevai, shejao 
longpü Artemis nyüha kahvangei men ne-ienelemi leidaihen, hatü Asia hatü 
kahdoknyü kemei pinnyü kü khümhen neshiüi pinnyülei müknyinshekhang 
mahdaihen khih” shei e.  
28Mechem jomi ha danpa, jom mongshih-ei, “Ephesia kü longpeyü Artemis 
kahvang” shei lenteke.  
29Hapa chingnyü bukpüshaanpai ma, hatü shennyakthü chemi ngashingei 
mokei heih-ei Paul mü chemi yen daipü Macedonia am Gaius hi Aristarkhus 
nyi shüei dei.  
30Pauli khong touei heihhen yaong, shejao vaipüthüi büpa nedeishih.  
31Asia kahdok kü Paulei küphü lakchongbüthü hanei-i ngashingei büpa 
tedeikei shei shahjang shom.  
32Thaipüthü üathamaei nyu; hanei ami lemhük len, lebüthüi lebü lenteke. 
Shennyakthü longshi shingi jom hatouei mehekei peipa nenyingi nyu.  

33Jehoda ami Alexander shelemei hungei deishih, hatü khong haneiyü büpa 
homei vampeih shei len. Nanglakthü touei büpa yanghen nang enüng chem 
nentuh shei Alexanderi e.  
34Shejao mechem jomphongi büpayü Jehoda am khih shei nyingpa, jom peü 
ghonda nyi hükshing mongjemtü, “Longpeyü Asia amei Artemis kahvang” 
shei lenteke.  
35Shejao hapa jila kübü lakchongbüi khongnyü nenhütü büpai, “Ephesia am 
bühüthü, Ephesia jilayü longpü Artemis kahvangei phopshem, hatü vangsho 
leipü vüpü lajei yompü jila shei nenyingpü hatouei üpa nyüpa?  
36Hathü nevai shei ehen neaok, hanangkü am nenmü nyutuh, hatü deih-ei 
nedangi ngangahük kü meheyao tedükkei. 
37Ammi hathü shennyak hatouei deiteke; jomphongü phopshem leipü dou 
gühpao nevai, nevaijü jenei kahvang thaüvaüpao nevai. 
38Hanangkü Demetrius hatü büpalei dou dükbüthüi hanei am khüei shah 
nyujema, shahphen shing apshi nyüke, hatü halei governorthü nyüke; ammi 
halei ehen shahhidou deikei.  
39Ammi shao nyeinya lemhük nyinghüjema, hapayü bühü shahthai shingei 
eteihen. 
40Mehenangkü shinnyih mehe mophicheü ngaipa, hapa kü jen nyonghen 
vongshüh nyüke; hapa mophicheü ngaipü dahshakhen mü meheyao laphen 
neshiü” shei e.  
41Büpai ha etü büpai khong thaipü yantük.  

Phongshanthü Dou 20 

Paul Macedonia hatü Greeklei Daipü 

1Mophicheü dohpheikü Pauli vaipüthü kü nyüknüng deishih, hatü jomphong 
nangthong shah epheikü jomphong mü selam shah etü büpa Macedonialei 
heihdai.  

2Mechem büpai hapa moidoithü homei daipa büpai vaipüthü kü nangthong 
shah longi etü Greeklei heih,  
3hatü büpa halei lenyang jem nyu. Büpa Syria lemei heihnüng shei nyushi 
Jehoda ami büpa khüei phaüshah showpü nying, hanangkü büpa Macedonia 
homei leidaihen tem.  
4Büpa mü Berea leipü Perrhuslei cheha Sopater, Thesalonika leipü 
Aristarkhus hatü Sekundus, Derbe leipü Gaius, hatü Asia leipü Tekhikus hi 
Trophimus hatü Timoti nyuteke.  
5Jomphong shelei daiyei Troaslei ham danei chongküpeih;  
6shejao hamphongi Daw Neshihpü Aan Mo pheikü Philippi leipü dai, hatü 
nyih nga pheikü Troaslei jomphong mü pong hatü halei nyih nyet thempeih.  

Pauli Troaslei Dohpü Thümpü 

7Hatyang kü shongpü nyih kü mechem hami mongjempü bhaong hahhen 
thaipa, Paul nyihphei lüdaihen vaipü nangkü jomphong mü nyak jiam 
thahshi shah eteiyei nyu.  
8Dokpa dung-am ham thaipü shingei awdük longi nyuteke.  
9Eutekus shei menpü nethe hük ümha shadenei uoshi nyu; Pauli lushi shah 
epü hepak kü büpa mükhet ngaokngangei nyutü mükhet ngoiyei shipü 
nangkü jaan jem shaopü shem leipü kahdokei vü hatü mahng mü homteke.  
10Shejao Paul shüh-ei yiüei aümei shaei büpa lakei paümei yahtü, 
“Mongteshang, büpa yemmü nyüke” shei e.  
11Hapheikü Paul jaandokei aongei bhaong hah hatü vangngaipü thahshi 
nedoh-i shah eyei nyutü büpa layaongei lüdai. 
12Jomi hapa nethepa yemmü shemei yah-ei lei, hatü longi mong nyiushem 
meiteke.  

Troas Leipü Melituslei Daipü 

13Hamphongi shelei yeihshi jahaslei heih, hatü Paul mühen nangkü Assoslei 
yungching homei heih; mehenangkü büpa kahdok lem kü dainüng shei hapa 
yenshan temteke.  
14Mechem Assoslei büpai hamphong pongpa, hamphongi büpa jahas mongei 
shütü Mitylenelei heihpeih.  
15Ham haleipü layaongei daiyei nyihphei Kios ngoipeih. Nyihphei hamphong 
Samos hom, hatü shao nyihphei hamphong Miletus ngoipeih.  
16Mehenangkü Pauli Asialei hepak netükhen nangkü Ephesialei nehaki 
peihdaihen tem; nyih pinyipüanpabü mo keyü aokjema büpa Jerusalemei 
nyuhen kenpü nyuteke.  

Pauli Ephesia am Behethü kü Yanshah Epü 

17Miletus leipü büpai Ephesia leipü attoi behethü kü büpa mü pongtuh shei 
shah shom.  
18Mechem jomphong peijapa, büpai jomphong kü, “Shongpü nyih kübü Asia 
kü ngei la shouphinüng hapa hepak yangkemei ngei mekei am mü nyuei 
daipa am nyingi nyingei nyüke; 
19Peü mü maanpü leiyei mükphi yenei, Jehoda ami showpü kon homei dokpü 
kemei munenei Shembüpa chongphoei nyuteke.  
20Am kü sheühhen kü lemhükao shümei netuhlangi am kü shahjangmei 
ngaiheyei nyuh-ei shem shem leiyao nyutepih.  
21Ngei Jehoda hatü Greek am nyiphen kü Kahvang touei mong lephen 
hatü Shembüpa Jisu kü hinglemhen ngei denpü shuohteke.  
22Shaang Laangha Daülangpülei ven bangei ngei kü mehe vamkahen nenyingi 
Jerusalemei leidainyeih; 
23chingnyü peülei ngei shingvaishiyü khoklat kü küphen hatü shüveidoidei 
mon ngei shing danei nyupü Laangha Daülangpai denpü shuohnyüke.  

24Shejao ngei ngelei dou mon temaokjema hatü ShembüpaJisu leipü dangpü 
Kahvang phahji shahjangmei denpü shuohpü dousho aokphei keyü ngei 
ngelei yangnyu kü mehe kao nanglei kei ieyeilemei neshiüpih” shei eteke.  
25Ngei mü amphong Kahvang ongching jung chongvenei daipüthü üpaiyao 
sheyü ngelei dhe ne-eeshasha shei ngei nyingdaiteke. 
26Hanangkü ngei shinnyih am kü ha ngaiyei enyeih, amphong üpalei iy-ao 
ngei nekohen;  
27mehenangkü Kahvangei küpjan kempü ngei am kü ne-e-i shümei netuh-
angpih.  
28Am laophü nyingi hatü Laangha Daülangpai amphong veibü vaihen tuhpü 
mithü peü thaeimaei yomtuh; laophülei Halei iy homei shakei tuhpü 
Kahvangei attoi kü mi yomtuh. 
29Ngei leidaipheikü mi aoei netuh-i hahtükhen mangpü shuw am touei 
peikahen shei ngei nyingnyüke.  
30Haneiyü amphong khong kübü-üng shahhing nyongnyongi lingtü jom phei 
mühen nanglak yawhhahnüng vamkahen.  
31Hanangkü ngei bong jem thahshi nyakhingai thüngei nedoh-i mükphi yenei 
am peü kü shahvüng shuohpü deih-ei dangtü thashimashi nyutuh,  
32hatü shaang ngei amphong Kahvang kü hatü büpalei phahji shahjangmei 
am lingei leiaokhen hatü daütükpüthü khongkü am kü mükjüp shuohhen 
shahjangmei kü lanei shuohnyeih. 
33Ngei üpalei hon hi ngin nevaijü ashakviha kao mük nehühnyih. 
34Ngelei nadang kempü hatü ngelei küphüthülei nadang peü shingvaishi ngei 
ngelei laki dou dükpü am nyingi nyingei nyüke.  
35Ha peü kü ngei am kü hapakei dou dükpü homei Shembüpa Jisulei shah 
deih-ei dangtü wong nekohpüthü kü sheühhen khih shei ngei am kü lappü 
hük shuohtepih; mehenangkü büpai, “Yahhahpü leimeyü yahshuohpüüng 
meipüba” shei eteke.  

36Mechem büpai jomphong kü shah eyei kempa, büpai jomphong mü aümei 
shatü phop.  
37Halei jom peü longi theptei, hatü jomi Paul kü khaaitü ju kü jüpteke;  
38jomi sheyü büpalei dhe ne-eepih shei eshuohpü nangkü longi mongkü tüng. 
Hapheikü jomi büpa jahas yaongshingei müei yiü.  

Phongshanthü Dou 21 

Paul Jerusalemei Leipü 

1Mechem jom toueipü hamphong yanei leipa, hami laülükpü lem kü leiyei 
Kos ngoipeih, hatü nyihphei Rhodes, hatü haleipü Patara ngoipeih.  
2Mechem hamphongi Phoenicialei leihen jahas heüpa, hami ha kü uotü 
leipeih.  
3Hami müki veijü laknyong philei Cyprus eeshi tuhtü Syria lemei leiyei Tyre 
ngoipeih; mehenangkü hapa jahas leipü hanggo halei aokhen mü nyuteke.  
4Hami haleipü vaipüthü hanei heüei halei nyih nyet thempeih. Laangha 
homei Paul kü Jerusalemei neleihen jomi eteke.  
5Shejao mechem ham jom mü thempü nyih kempa, hami layaongei daipeih. 
Haleipü vaipüthü jom peü nyüha hapeüthü peü omshi chingnyü peih-ei 
yomshi jungphopeih, hatü ham peü yungkung ngoiyei aümei shaei phoptü,  
6hüki hük mü selam vaiteitü hamphong jahaslei uotü leidai, jomphong shem 
yemei leidaipeih.  
7Ham Tyre leipü nedoh-i daiyei Ptolemais ngoipeih, hatü hami haleipü 
vaipüthü mü selam vaiteitü jom mü nyih hük thempeih.  
8Nyihphei hamphong layaongei Kasarea ngoiyei chongvenbü Philip, nyet 
khongkü hük, jom shemei peiyei büpa mü thempeih.  
9Shem mangyempü büpalei yiükha jom ali nyu; jom peü kü teteivanei ehen 
thintho nyuteke. 
10Mechem halei nyih kansho hük themei nyupa, Agabus shei menpü thibü 
hük Judea leipü yiüküpeih.  



2440 

 

 
   Daülangpü Laihing 

© 2005, Bible Society of India. 
 

 
 

 

11Ham touei peiyei büpai Paulei shüngshep yah-ei büpalei lakhila kü hapa 
shatü, “Hapa keiha Jerusalemei nyupü Jehoda ami hapa shüngshep shembü 
yepei shatü Kung amei lak kü shuohtükhen shei Laangha Daülangpai enyüke” 
shei büpai eteke.  
12Mechem hami ha danpa, ham mü halei nyupü nanglakthüi Paul kü 
Jerusalemei te-aong shei khümei eteke.  
13Hahepak kü Pauli, “Mehekei am thepnya hatü ngelei mongdang 
manghünya? Ngeiyü yepei shahahhen mon nevai, shejao Shembüpa Jisulei 
men kü Jerusalemei dihenao temei nyüpeih” shei jangei e.  
14Büpa yawh-ei neleiaokpü nangkü hami, “Shembüpai mongpükei nyemvai” 
shei etü nenmü nyupeih.  
15Hapheikü ham temei Jerusalemei aonghen layaongpeih.  
16Kasarea leipü vaipüthü hanei hamphong mü müküpeih, hatü shongpü 
nanglak, ham ngoiteihampü Cyrus am Mnason am shemei ham müei peipeih.  

Pauli Jakob Thümpü 

17Mechem hamphong Jerusalem ngoijapa, jeihinaüthüi hamphong 
mongongshi yah.  
18Nyihphei Pauli Jakob thümnüng dai, hatü behethü peü omshi nyu.  
19Jom mü selam vaipheikü büpalei chongphopü dousho homei mekei 
Kahvangi Kung am touei dou dükpa ha hük pheikü hük shah-om shuohteke.  
20Mechem jomi ha danpa, jomi Kahvang men longteke. Hahepak kü jomi 
büpa kü, “Nüngiyao veihümao, jeihinaü, Jehoda am khongkü vaipüthü haja 
longi nyüke, hatü jom peü shahkung kü longi nyakeikennyüke.  
21Nüngi Kung am mü nyupü Jehoda am kü Mosa shahkung kübü yandaihen, 
hatü hapeüthü kü shuw nejaphen, nevaijü jenei vanglem nedükhen nyuhpüja 
shei jomi eteinyüke. 
22Shejema mehe dükhenang? Nüng peiteke shei jomi hingmei nyingshasha.  
23Hanangkü hami mehe e, ha düktuh. Lahpü yahtü shennyak ali nyüke.  

24Nüng jomphong mü daituh, hatü jom mü daüeilangpü ken düktuh hatü sho 
kuppü kü lop shuohtuh. Shejüang peüi nüng jung eteipeyü shahshem khih, 
hatü nüngao shahkung bangei nyunyu khih shei nyingdaihen.  
25Shejao Kung am vaipüthü nangkeyü jomi lajei kü jeetükpü hahying, iy hatü 
yüpei jüpü yem nehahhen hatü mükbongjuyung nedükhen shei jen temteipü 
lai shomphei” shei eteke. 
26Hahepak kü Pauli hathü shennyak müei dai, hatü nyihphei jom mü büpaao 
daütük, hatü büpa phopshemei jomphong mü shüei daütüktü nyih meshük 
nyuei dohhen, hatü jom peü shing moila shuohhen ha nyih nyinghüteke.  

Phopshemei Paul Yeppü 

27Mechem nyih nyet lomhen mü nyupa, Asia leipü Jehoda am hanei Paul 
phopshemei eeyei jomphongi khongnyü peü mophütü jomi büpa yeptü,  
28“Israel shennyakthü, ham kü sheühshih! Shing peülei jenei nanglak, jenei 
shahkungnyü hatü hapa shing khüei nyuhpeyü büpa hih; ha mü nyeishi büpai 
Greek am phopshemei müei peiyei hapa daülangpü shing sheihtükpeih” shei 
lenteke.  
29Mehenangkü jomi shelei büpa mü chingnyülei Ephesia am Trophimus 
müshi eeteke, hatü Pauli büpa phopshemei müei peiphei khih shei deihteke.  
30Hahepak kü chingnyü kemei mopteke, hatü shennyakthü chemi mokei heih. 
Jomi Paul yepei phopshem leipü shüei ngai, hatü shüshülangi sha küptük.  
31Mechem jomi büpa jününg shei kheyei nyupa Rom veshan mübü touei 
Jerusalem chingnyü kemei mopnyüke shei shahjang peiteke.  
32Büpai met shei lakchongbüthü hatü veshanthü müei khongnyü touei mokei 
yiü. Mechem mophicheü ngaipüthüi veshan mübü hatü veshanthü eepa, jomi 
Paul kü üppü dohteke.  
33Hahepak kü veshan mübü peiyei büpa yep, hatü nyiamvü nyi büpa kü 
shahen ngeükhüam shuoh. Hapheikü büpai büpa kü nüng üpa hatü mehe 
dükpa shei phe.  

34Khong hanei-i lemhük len, khong hanei-i lebü len. Moppü nangkü veshan 
mübüi mepa jiüpa ha shah neyep-aok; hanangkü büpai Paul veshanthü 
nyushingei leihen ngeükhüam shuoh. 
35Mechem Paul lateen ngoipa moppü khong ahshi mangpü nangkü büpayü 
veshanthüi poh-ei daihen mü vamteke.  
36Büpa phei müpü khongi, “Büpa jütuh!” shei lenteke.  

Pauli Büpa Yanghen Shah Epü 

37Paul veshanthü nyushingei shüshekü büpai veshan mübü kü, “Ngei nüng kü 
lemhük eaoküla?” shei phe. Veshan mübüi, “Nüngi Greek shah nyingnyüla?  
38Nüngü shelei mophicheü ngaitü phaülei phaü am haja ali müei daipü 
shennyak vaila?” shei phe.  
39Pauli, “Ngeiyü Jehoda am Cilicia leipü Tarsus am shongnyü chingnyü kübü 
bühü shennyak hih; ngei nüng kü khümei enyeih, ngei shennyakthü kü 
eshah” shei e.  
40Mechem büpai Paul kü mongshuohpa, Pauli lateenei yaongtü nanglakthü kü 
nenkütuh shei e, hatü mechem jom peü nenei nyupa, büpai jomphong kü 
Hebrew shah mü eteke.  

Phongshanthü Dou 22 

1“Jeihinaüthü hatü pathü, shaang ngei am touei ngei nang ekününg 
bangtuh.”  
2Mechem büpai Hebrew shah mü epü jomi danpa, jom nyeinya nenmü nyu. 
Hahepak kü büpai e:  
3Ngeiyü Jehoda am hük, Cilicia kü Tarsuslei bühpü, Gamaliel phangkü hapa 
chingnyülei longpeih, hatü shinnyih am peü keiha jenei bü shahkung kü 
nyupükei Kahvang kü nyakeikenei nyupeih.  
4Ngeiyao hapa Lem kü dihen thahshi nyüha baha yepei khoklat kü küpei 
shüveihampeih,  

5mehenangkü ngongchong hatü shahtap kübü behethüi ngei nang denpü 
shuoh-aohen. Ngeiyao jomphong leipü lai Damaska leipü jeihinaüthü shing 
yahpeih, hatü halei nyupüthü yepei Jerusalemei leiyei shüveihen shingvaishi 
ngei halei heihpeih.  

Pauli Büpa Mong Leppü Jung Epü 

6Mechem ngei daiyei Damaska ngoi-üi nyupa, haümhah pheikü vangsho leipü 
vangngai longpü hük ngangahük kü ngei kü khangphopeih.  
7Ngei kahdokei doei sha, hatü ngeü hüki ngei kü, “Saul, Saul, mehekei nüngi 
ngei kü shüveinya?” shei epü danpeih.  
8Ngei jangei, “Shembüpa, nüng üpaang?” shei eteke. Hahepak kü büpai ngei 
kü, “Ngeiyü nüngi shüveipü Nazareth am Jisu hih” shei ephüteke.  
9Shaang ngei mü nyupüthüi vangngai payü eeteke, shejao ngei kü shah ebülei 
ngeü jomi nedanang.  
10“Shembüpa ngei mehe dükhenang?” shei ngei pheteke. Shembüpai ngei kü, 
“Yaongtuh, hatü Damaskalei shütuh; nüngi dükhen shingvaishi hanpü lemphü 
halei ephahen hih” shei eteke.  
11Hapa vangngai nyapai ngei ne-eeaokpü nangkü ngei mü nyupüthüi ngelei 
lak kü düktü Damaskalei müei shüpeih.  
12Ananias shei menpü shennyak hük, shahkungnyü kü jiüshi vaipü hatü halei 
nyupü Jehoda am peüi büpa nang meishi epü shennyak hük; 
13ngei touei peiküpeih, hatü ngei touei yaongtü, “Jeihinaü Saul, nüngei müki 
eetuh!” shei ephopeih. Hapa hepak kü-üng ngei mük ap, hatü büpa eepeih.  
14Hahepak kü büpai, “Jenei bühipalei Kahvangi büpai mongpü nyinghen, 
hatü Daülangpü Hük eehen hatü büpalei ngeü banghen nüng jeteke;  
15mehenangkü nüngi eepü hatü danpü kahdoknyü peülei nüngü büpalei 
denbü vaihen.  
16Mehekei nüng pheinya? Layaongtuh, baptüktuh, hatü nüngei mang 
paütüktü büpalei men kü nyüktuh” shei ephopeih.  

Paul Kung am Touei Shomtükpü 

17Ngei Jerusalemei leiyei phopshemei phopei nyushingkü ngei shomeiyingei 
shapeih,  
18hatü Jisui ngei kü, “Shülangi Jerusalem leipü laoei daituh; mehenangkü 
jomi ngei nang nüngi denpü neyahküpih” shei ephopeih.  
19Ngei jangei, “Shembüpa, ngei Sinagog hük leipü hük shei nüng kü vaipüthü 
khoklatei küphen hatü üpei longteihampeih shei jomi nyingei nyüke;  
20hatü mechem nüngei denbü Stephenei iy yenhüpa, ngei hatouei yaongshi 
büpa jüpeyü jiüphei shei büpa jüpüthülei ashakviha jungei nyupeih” shei e.  
21Hahepak kü büpai ngei kü, “Daituh, hatü ngei nüng tailulei Kung am touei 
shomhen” shei ephopeih.  

Paul hatü Rom am Bühüthü 

22Jomi hajük thahshi mon Pauli epü bang. Hapheikü jomi shao ngeü anei, 
“Kahdoknyü kübü büpa jütüktuh; büpa yemmü nyuhen nehanpih” shei 
lenteke.  
23Mechem jomi lenei, ashakviha nyiukei domei, kübhih paoh-ei haiyei nyupa,  
24veshan mübüi büpayü veshanthü nyushingei leituh shei e, hatü büpa khüei 
bukpüshaanpü vampü nang nyinghen shingvaishi büpa kü leiyei shah phehen 
ngeükhüam shuoh.  
25Shejao mechem jomi büpa kü üpnüng vüi shashuohpa, Pauli kho hük shak 
kü veshan mübü yaongshi nyupü kü, “Nyonghüpü neshiüpü kü Rom am bühü 
hük kü üphen shahkungi mongnyu je?” shei e.  
26Mechem kho hük shak kü veshan mübüi ha danpa, büpa veshan mübü 
longpüba touei heih-ei ha jung eteke. “Nüngi mehe dükhenang? Hapa 
shennyakü Rom bühü khih” shei e.  
27Hapa veshan mübü Paul touei heih-ei, “Nüngü Rom bühü shennyak je? 
Ngei kü eshih” shei phe. Büpai, “Hih” shei jang.  

28Hahepak kü hapa veshan mübüi, “Ngeiyü lop longi shuohtü bühü leipeih” 
shei e. “Shejao ngeiyü nyübüh-i bühü hih” shei Pauli e.  
29Üamphongi büpa kü shah phehen nyu, jom peü yandaikem, hatü veshan 
mübü büpa monhai Paul, Rom bühü hük kü nyiamvüi shapü khih shei 
nyemteke.  

Paul Shahtapei Yaongpü 

30Nyihphei Jehoda ami Paul khüei mehekei nyonghünya shei lekei nyinghüpü 
nangkü büpai Paul vetük, hatü ngongpathü hatü shahtap kübü nanglak peü 
kü thaihen nyük. Hahepak kü büpai Paul deiyei jomphong touei 
yaonghüteke.  

Phongshanthü Dou 23 

1Pauli shahtap kübü nanglakthü kü hüngei veitü, “Jeihinaüthü, shinnyih 
thahshi ngei ngelei chudeih mongdang meipüba kü Kahvang touei ngelei 
yangnyu jiüshi nyuei heihtepih” shei e.  
2Hahepek kü Paul yopailei yaongshi nyupüthü kü Paulei ju kü aphen 
ngongchong Ananias-i ngeükhüam shuoh.  
3Hahepak kü Pauli büpa kü, “Kahvangi nüng kü apphahen, nüng shola-i 
jintükpü bham! Shahkungnyü kü jiüpü aimü shahphenhen nüng hatouei 
uoshi nyüke, shejao nüngi-üng ngei kü üptuh shei ngeükhüam shuohpai 
shahkung mangnyu je?” shei eteke.  
4Paul yopailei yaongshi nyupüthüi, “Nüngi Kahvangi jepü ngongchong kü 
yaüei enyu je?” shei e.  
5Pauli, “Jeihinaüthü, büpayü ngongchong khih shei ngei nenyingangpih; 
‘Ammei nanglak vanglem lembü kü ten te-e’ shei nyangei nyüpeih” shei e.  
6Hahepak kü Pauli thaipüthü haneiyü Sadduke, hatü lebüthüyü Pharisee am 
khih shei nyingei büpai shahtap kü peipüthü kü nyüktü, “Jeihinaüthü, ngeiyü 
Pharisee am, Pharisee amei hapeü hük. Dipü kübü yangei leihen monglempü 
nangkü ngei kü shahphennyu khih” shei e. 

7Mechem büpai ha epa, Pharisee hi Sadduke am khong nyi dehen chongpang, 
hatü khong nyi vaishi handai.  
8(Sadduke ami dipü kübü yangei neleinyih; vangsho phongshan nevaijü 
laangha neshiüpih shei enyüke, shejao Pharisee ami hathü jem peü nyüpeih 
shei hinglemnyüke.)  
9Hahepak kü nyeinya nyeinya lenteke, hatü Pharisee am shahkung 
nyuhbüthü hanei yaongei longi mangshi shah dakteiyei, “Hapa shennyak kü 
pungpü meheyao ne-eeang. Laanghai nevaijü vangsho phongshani büpa kü 
eshuohpü vaijema meheang?” shei jomphongi e.  
10Shah dakteipü longi mangshi vampü nangkü hathü khongi Paulü khih mü 
shaaktükhen khih shei veshan mübüi nyemei deih. Büpai veshanthü kü khong 
mü yiüei jomphong toueipü Paul lükei deilanghen, hatü veshanthü 
nyushingei leilanghen ngeükhüam shuoh.  
11Ha ya Shembüpa büpa yopailei yaongtü, “Nüng monglongtuh! Nüngi ngei 
jung Jerusalemei denpü shuohpükei nüngi Rom leiyao denpü shuohhen” shei 
e.  

Paul Jühen Shah Showpü 

12Nepphei Jehoda am thaiyei Paul mangjü thahshi nük nehahhen hatü yung 
neyinghen phaüshah show, hatü vangteiteke.  
13Hapa shah showpü kü ompü shennyak pinyi dok kü nyuteke.  
14Jomphong ngongpathü hatü behethü touei peiyei, “Paul mangjü thahshi 
hahying meheyao nehahhen vangtüktih.  
15Hanangkü shaang amphong hatü shahtap kübü nanglakthüi büpa kü shao 
meishi lekei dokei veihen yünyeih shei eshi veshan mübü kü etü büpa yükei, 
hatü büpa mangngoikei-i büpa jütükhen ham temei nyüpeih” shei e.  
16Shejao mechem Paulei chenaü-ei hapeüi ha shah showpü danpa, veshanthü 
nyushingei heih-ei büpai Paul kü eshuohteke.  
17Pauli kho hük shak kü mübü hük kü nyüktü, “Hapa nethepa veshan mübü 
touei müei deituh; mehenangkü büpai büpa kü ehen lemhük nyüke” shei e. 

18Hanangkü büpai büpa müei veshan mübü touei deitü, “Khoklatei nyupü 
Pauli ngei kü nyüktü hapa nethepa nüng touei müei deijatuh shei ephopeih; 
büpai nüng kü ehen lemhük nyüpüja” shei eteke.  
19Hapa veshan mübüi büpa kü laki düktü haolei lomei müei deiyei, “Nüngi 
mehe ehen nyüpa?” shei phe.  
20Büpai, “Jehoda am jom pinyi hükshing ngenyih Paul müei shahtapei 
nyeinya shahhidou lekei phenüng kei müei yühen nüng kü phehen 
temteiteke.  
21Shejao nüngi jomei yawh kü teshü; mehenangkü jom pinyi mü nyeishi büpa 
jühen tapei nyüke. Büpa mangjü thahshi nehah neyinghen vangteitü nyüke. 
Jom shaang temei nyüke, hatü nüngi mongshuohpü mon danei nyüke” shei 
eteke.  
22Hanangkü veshan mübüi nethepa kü ngeükhüam shuoh-ei, “Nüngi ngei kü 
ha jung eshuohpeih shei üpa kao te-e” shei eteke.  

Paul Felix Governor Touei Shompü 

23Hapheikü büpai kho hük shak kü mübü nyi nyükei, “Sheya shü baji kü 
Kasarealei heihhen veshan kho nyi, koyei veshan pejempüan, hatü phung 
nopü shennyakthü kho nyi temtuh.  
24Shao Paul uohen koyei shuohtuh hatü büpa meishi governor Felix touei 
deituh” shei e.  
25Büpai hapa shahhidou nang lai nyangei shuoh.  
26“Klaudius Lysias-i vangdhüm shuoh-ei nyupü governor Felix, Selam.”  
27“Hapa shennyakü Jehoda ami yepei jütükhen mü nyupü khih, shejao 
mechem büpayü Rom bühü shennyak shei ngei danpa, ngei veshanthü müei 
peiyei büpa yangpeih.  
28Jomi büpa mehe nangkü hajükjük nyonghünya shei ha ngei nyinghen 
shahtapei müei peipeih.  

29Shejao büpayü jomei shahkungnyü nangkü nyonghüpü khih, shejao jühen 
shangshi büpai meheyao nedük-ang, nevaijü khoklatei küphen mao neshiü.  
30Hapa shennyak khüei phaüshah showpü danei ngei büpa nüng touei 
shomphünyeih, hatü büpa nyonghüpüthüao büpa khüei jomi mehe ehüpa ha 
nüng touei ehen ngeükhüam shuohtepih” shei e.  
31Hanangkü epükei veshanthüi Paul müei nyak kü Antipatris touei yiü.  
32Nyihphei koyei veshanthü büpa mü daihen tuhphongtü aopü veshanthü 
nyushingei nyokei leidai.  
33Mechem jomphong Kasarea ngoiyei governor kü ha lai yahshuohpa, jomi 
Paul-ao büpa touei deiyei shuoh.  
34Lai ieyei veitü büpa kü nüng mepa moidoi leipüang shei phe, hatü mechem 
büpai büpayü Cilicia leipü hih shei danpa,  
35büpai, “Nüng nyonghüpüthü ngoiküjü hapa shahhidou ngei bangei veihen 
hih” shei e. Hapheikü büpai Paul-ü Herodei ongshemei meishi yomei tuhtuh 
shei ngeükhüam shuoh.  

Phongshanthü Dou 24 

Paul Kasarealei Felix Touei 

1Nyih nga pheikü ngongchong Ananias mü behethü hatü shahkung nobü 
Tertullus, hathü yiüei governor touei Paul khüei eteke.  
2Mechem Paul nyükei deijapa, Tertullus-i büpa nyonghüei ehen chongpang:, 
“Nüng Longpüba, nüng nyupü nangkü ham chingmei kü nyunyeih, hatü 
nüngei manghkhang homei hapa nanglakthü kü yeiyapü vamhüteke.  
3Hami lem peü kü hatü peü philemei hapa mongongshi yahnyüpeih.  
4Shejao nüngei hepak ahshi netükhüpü nangkü nüngi bamei hami shohloh-i 
ekününg banglangshih.  
5Hami hapa shennyakü shanghah ngaibü shei nyingei nyüpeih; kahdoknyü 
peülei Jehoda am mü mophicheü ngainyüke. Büpayü Nazarene khong kü 
mübü hih. 

6Büpai phopshem dangkao sheihtükhen khepeih; hanangkü hami büpa 
yeppeih hatü hami hamei shahkung kü jiüpükei büpa kü shahphenhen 
vaipeih.  
7Shejao mübü longpü Lysias longi mangshi peiyei hamei lak leipü büpa shüei 
lüdaipeih,  
8hatü büpa nyonghüpüthü kao nüng touei peihen ngeükhüam shuohpeih. 
Nüngi büpa kü dokei veijü hami büpa mehe nangkü nyonghünya nüngi büpa 
leipü nyingaokhen hih” shei e. 
9Jehoda am peü chemi mongjemtü ha peü jiüpeih shei eteke.  

Paul Felix Touei Büpa Nang Epü 

10Mechem governori büpa kü etuh shei hanpa, Pauli jangei, “Ngei 
mongongshi ngei nang ehen yaongnyüpeih; mehenangkü nüngü bong longi 
hapa kahmük kü shahphenei nyupeih.  
11Nüngi yopai-i dangaokhen hih, ngei Jerusalemei phopnüng aongpheikü 
nyih anpünyi dok kü mangdaipih.  
12Jomi üpa mao ngei phopshemei deyei nevaijü Sinagoglei nevaijü 
chingnyülei mophicheü ngaiyei mechemao ne-eeangpih.  
13Nevaijü jomi shaang ngei khüei epü shah kü nüng touei shah lakdükshing 
nedangpih.  
14Shejao ngei nüng touei ha vaiteke shei enyeih; jomi ngei kü hayaoha hanpü 
khong shei enyüke, shejao hapa Lem phei müpü hük keiha ngei hamei bühipa 
Kahvang kü shahkungnyülei hatü thihivam lai kü nyangei nyupü lemphüli kü 
hinglemei khümnyeih.  
15Jom kü nyupü monglem kei-üng ngeiyao Kahvang kü monglemnyeih– hayü 
daülangpü hatü nedaünelangpü nyiphen yangei leihen.  
16Hanangkü ngei meiden doh-ei Kahvang hatü hangku touei düngei chudeih 
mongdang daülangi nyuhen khenyeih” shei e.  

17Bong kansho hük pheikü ngei Jerusalemei taopathü kü sheühhen moila 
yahnüng, hatü moila shuohnüng leipeih.  
18Mechem ngei ha dükei nyupa, jomphongi ngei phopshemei daüeilangpü ken 
dükei tempheikü shennyak khong neshiü, nevaijü meheyao bukpüshaanpü 
neshiüi eepü khih.  
19Shejao Asia leipü Jehoda am hanei shepeih– jomi ngei khüei lemhük 
nyujema jom hammü nüng touei peihen vaipeih.  
20Hei nevaijü ngei shahtapei yaongshing kü ngei pungpü mehe dangpa, 
hatoueipü shennyakthüi nyemekei.  
21Ngei jomphong touei yaongshing kü, “Dipü kübü yangei leinyeih shei epü 
nangkü ngei shinnyih am touei ngei shahphen shingei nyüpeih” shei ngei 
hapa shah mon lenei epeih.  
22Shejao Felix-i hapa Lem meishi nyingei nyupü nangkü, “Mechem Lysias 
veshan mübü yiükahen, hajü mon ngei ammei shahphenhen” shei etü thaipü 
yantükpeih.  
23Hapheikü büpai veshan kho hük shak kü mübü kü khoklatei küphen epeih, 
shejao büpa maani bhashahshi angtuh hatü büpalei küphüthüi büpa kü 
sheühnüng peiküpü kü tekhüam shei etü tuhpeih.  

Paul Khoklatei Küppü 

24Nyih kansho hük pheikü Felix-i chenyüha Drusilla, Jehoda lapeü, mü peiyei 
büpai Paul nyüknüng deishih, hatü Jisu Khrista kü hinglempü nang büpai epü 
bangteke.  
25Pauli shahhing epü, ungeiaeipü hatü ngoikahen shahphenpü nyih nang 
ejashingkü Felix nyemei pei, hatü, “Shaang shingvaishi hajük vaishah; ngei 
hepak meipü kü ngei nüng nyüknüng shomphahen hih” shei epeih.  
26Pauli büpa kü lop yahshuohhen shei monglemshi nyu; hanangkü büpai 
chengei Paul nyüknüng deishih hatü büpa mü shah eteihamteke.  
27Bong nyi pheikü Felix kü Porcius Festus-i jeiteke; Jehoda ami büpa kü mong 
hah-ei nyemdeihshuoh shei Felix-i Paul-ü khoklatei tuhphong.  

Phongshanthü Dou 25 

Pauli Kaisar kü Shah Phepü 

1Festus hapa moidoilei peipü nyih jem phei kü büpa Kasarea leipü 
Jerusalemei aong;  
2halei ngongpathü hatü Jehoda am mübüthüi Paul khüei büpa kü shah-om 
shuoh. Jomi büpa kü,  
3Paul khüei jom kü bampü huei Jerusalemei shing chaiyei anshih shei khümei 
e. Hingmei meyü jomi büpa lemei jütükhen tapei nyuhen küpjan shüpü khih. 
4“Paul-ü Kasarealei küpshi nyüpeih, hatü ngeiyao lomi halei leihen deihshi 
nyüpeih shei Festus-i e.  
5Hanangkü am mübüthü hanei ngei mü yiüshah, hatü büpai lemhük pungei 
nyujema büpa khüei ammi etuh” shei eteke.  
6Büpa jom mü nyih shet nevaijü nyih an nyupheikü Kasarealei lei, hatü 
nyihphei büpa shahphen shingei uo, hatü Paul büpa touei müei deikei shei 
ngeükhüam shuoh.  
7Mechem Paul heihjapa, Jerusalem leipü yiüpü Jehoda ami büpa shonei 
yaong, hatü jomi meheyao shah lakdükshing nedangi Paul khüei shah longi e.  
8Hahepak kü Pauli büpa yanglem yemei, “Ngei Jehoda amei shahkung khüei 
meheyao shaitükpü neshiüpih, nevaijü phopshem nevaijü ongpa khüei 
neshiüpih” shei e.  
9Shejao Festus-i Jehoda am mong hahhühen nangkü Paul kü, “Nüng 
Jerusalemei aongei nüng khüei nyonghüpü shah nangkü ngei touei 
shahphenhünyüla?” shei phe.  
10Pauli, “Ngei ongpalei shahphen shingei yaonghen nanyüpeih; hatouei ngelei 
shahphenhen vongbong. Ngei Jehoda am kü meheyao pungei nedük ha 
nüngiyao meishi nyingei nyüke.  
11Shaang ngei nejiüi hatü dihen shangshi shaitükpü lemhük dangkao nyujema 
ngei dihen kübü yanglem neyemnyih, shejao jomi ngei khüei epü kü meheyao 



2452 

 

 
   Daülangpü Laihing 

© 2005, Bible Society of India. 
 

 
 

 

shahhing neshiüjema, üpaiyao ngei yepei jom kü shuohnüng neaok. Ngei 
ongpa touei heihhen hih” shei e.  
12Hahepak kü Festus-i büpalei shahtap kübü nanglakthü mü eteitü, “Nüngi 
ongpa touei heihhen hih shei epü nangkü nüng ongpa touei heihtuh” shei 
eteke.  

Paul Agrippa hatü Bernis Nyi Touei 

13Nyih kansho hük peihpheikü Agrippa ongpa hatü Bernis nyi Festus mü 
pongnüng Kasarealei yiü.  
14Jiji halei nyih kanja thempü nangkü Festus-i ongpa mü Paulei nang jaütei. 
Büpai, “Felix-i khoklatei tuhphongpü shennyak hük hammü nyüpeih.  
15Mechem ngei Jerusalemei aongjapa, Jehoda am ngongpathü hatü behethüi 
büpa khüei shah koei peiküpeih hatü büpa nyonghütuh shei eküpeih” shei e.  
16“Ngei jomphong kü Rom amei vanglem kü shennyak hük büpa kü khüei 
yaongpüthü touei laophü nang ehen hepak mei mangdang thahshi üpayao 
lanei shuohnüng neaokpih shei eshuohpeih.  
17Mechem jom ngei mü ponghen hatouei peiküpa, shahphen shingei thaihen 
kaaei nenyui nyihphei-üng nyükpeih, hatü hapa shennyak müei deikahen 
ngeükhüam shuohpeih.  
18Mechem büpa khüei yaongpüthü shah ehen yaongpa, ngei deihpükei jomi 
büpa kü meheyao ten dükpü nang ne-eang.  
19Shejao jomi büpa mü jomei vaipü vanglem hatü Jisu shei menpü shennyak 
dipü kübü yangei leipeih shei epü nangkü shah nethahteipü hük nyüke. 
20Hapa keipü shahhidou mekei pangei yemei daihen ai mah-ei nyupeih; 
hanangkü ngei büpa kü büpai mongjema Jerusalemei aongei halei 
shahphenpü shingei nyemyaong shei eshuohpeih.  
21Shejao Pauli Rom ongpa phangkü shahphenhen büpa touei khoklatei küpei 
tuhshih shei khümpü nangkü ngei büpa ongpa touei mangshom thahshi küpei 
tuhnyüpeih” shei eteke.  

22Agrippa-i Festus kü, “Ngeiyao büpai epü bangei veihen hih” shei e. 
Hanangkü büpai, “Ngenyih bangei veituh” shei eteke.  

Paul Agrippa Touei Yaongpü 

23Hanangkü nyihphei Agrippa hatü Bernis nyi longi meishi temtü 
ngetnahcheüi yiüei veshan mübüthü hatü chingnyü kübü mübüthü mü 
shahthai shemei shüteke. Festus-i eshuohpü nangkü Paul müei deiteke. 
24Festus-i, “Agrippa Ongpa, hatü hatouei ham mü thaiyei nyupüthü, hapa 
shennyak kü veihümao! Jerusalem hatü ham mü Kasarealei Jehoda am khong 
kemei büpa nangkü ngei kü khümei epeih; hatü jomi lenei büpa yemmü 
nyuhen neshang shei eküpeih.  
25Shejao büpa dihen shangei meheyao nedükang shei ngei dangaokpeih, hatü 
mechem büpai Rom ongpa touei heihhen epa, ngei shomtükhen tempeih.  
26Shejao jenei Ongpa kü büpa nang nyanghen hayaoha meheyao neshiüang. 
Hanangkü ngei büpa amphong touei deiküpeih, hatü anyei vaishi Agrippa 
ongpa touei, shejüang jen chemi büpa kü dokei veipheikü ngei nyanghen 
lemhük dangkao dangaokhen hiang shei deihpeih;  
27mehenangkü büpa khüei epü shah neshiüshiüi khoklatei küppü shennyak 
hük shomhen ahshi jiüpü nevaipükei deihnyüke” shei eteke.  

Phongshanthü Dou 26 

Paul Agrippa Touei Yaongpü 

1Hapheikü Agrippa-i Paul kü, “Nüng nang ehen nüng kü mongnyeih” shei e. 
Hahepak kü Pauli büpalei lak haongei büpa nang shah ehen pang.  
2“Agrippa Ongpa, Jehoda ami ngei nyonghüpü khüei ngei nangkü shinnyih 
nüng touei yaongpeyü lashüh meipü khih shei ngei deihnyeih; 
3anyei vaishi nüngi Jehoda amei vanglem hatü dokteikhaungkhei nyingei 
nyüke; hanangkü nenteiaokei ngei epü bangkahen ngei nüng kü khümei 
enyeih.”  
4Jehoda am peüi ngei hashih mebü mekei nyu, panghinüng ngelei nanglakthü 
mü hatü Jerusalemei mekei nyuei longpa nyingei nyüke. 

5Ngeiyü hamei vaipü vanglem kü longi wong kohshi vaipü khong kübü 
shennyak hük Pharisee am hih shei jomi nyingei nyüpeih hatü jomi 
mongjema denpü shuohkahen.  
6Ngei shaang hatouei hamei bühipa kü Kahvangi lahpü kü ngei monglempü 
homei shahphen shingei yaongshi nyüpeih.  
7Nyakhingai thüngei lanei shuoh-ei khümshingkü jat anpünyi-i danghen shei 
monglempü lahpeyü hapa hih. Ongpa, hapa monglem nangkü Jehoda ami 
ngei nyonghünyu khih.  
8Kahvangi dipü kübü yangei leishihnyeih shei hinglemhenü neaokbenüng kei 
ham mü nyupü amphongi mehekei deihnya?  
9Nazareth am Jisu khüei ngei aokpü thahshi dükhen shei ngei nyingi deihshi 
nyupeih.  
10Hanangkü ngongpathü leipü mongpü lai yahtü ngei Jerusalemei ha 
dükpeih; ngei vaipüthü longi yepei khoklatei küppü mon nevai, shejao 
mechem jom jühenshang, ngeiyao jom khüei nyonghüpü kü hean 
yahhampeih.  
11Hepak longshi shingkü ngei Sinagog hük leipü hük thahshi jom 
hanghihühen longteihampeih, hatü jom vaipü jom nyingi sheyü nevaipih shei 
ehühen ngei khehampeih. Ngei ahshi-üng jom kü mongshihpü nangkü ngei 
jom hanghihühen nangkü mih kung kahdok leipü chingnyüthü leiyao daiyei 
shüveihampeih.  
12“Ha mongkü jaotü ngei yen daipü khongkü chem ngongpathü leipü wong 
hatü kangpü yahtü Damaskalei daipeih.  
13Om philei, Oh ongpa, ngei lemei kamei nyushingkü ngei vangsho leipü 
vangngai hük vanghe mao nyapüba ngei hatü ngei mü nyupüthü shinei 
eepeih.  
14Ham peü kahdokei dopeih, hatü ngeü hük vamei Aramaic shah mü, ‘Saul, 
Saul, mehekei nüngi ngei kü shüveinya?’ shei epü ngei danpeih. Atep ju kü 
la-i haojü laophü-üng ma yahnyeih” shei ephopeih.  

15Hahepak kü ngei, “Nüng üpaang, Shembüpa?” shei pheshuohpeih. 
Shembüpai jangei, “Nüngi shüveipü Jisu ngei.  
16Shaang paoei nüngei la-i yaongtuh. Nüngi ngei leipü mehe ee, hatü ngei 
mehe nüng kü huphahen nyu, hapa chongphohen hatü denbü vaihen 
shingvaishi ngei nüng touei vamei jepeih.  
17Ngei nüng, nüngei nanglakthü kübü hatü Kung am kübü yangphahen. Ngei 
nüngü,  
18jomei mük aphühen hatü vangnyak kübü vangngai lemei lephühen, hatü 
kahshihlei ngan kübü Kahvang touei lephühen, shejüang jomi mang tükpü 
danghen hatü ngei kü hinglempü homei daütükpü khongkü shing danghühen 
shingvaishi ngei nüng shomnyeih” shei ephopeih.  

Pauli Büpalei Dousho Nang Epü 

19Hanangkü, Agrippa ongpa, ngei hapa pheikü vangsho amei manghkhang 
ven nedani nenyuangpih,  
20shejao shongpüba kü Damaska, hapheikü Jerusalem, hatü Judea kahmük 
kempülei hatü Kung am kao jom mong lepei Kahvang touei leihen, hatü jom 
mong leppü doui huhen epeih.  
21Ha tata kü Jehoda ami ngei phopshemei yepei ngei jütükhen khepü khih.  
22Shinnyih thahshi Kahvangi sheüh-ei ngei hatouei longpü hatü maanpü touei 
lebü meheyao nevai shejao thihivamthü hatü Mosai vamhen shei tetei tuhpü 
jung denpü shuoh-ei yaongnyüpeih:  
23Messiah shangponghen hatü dipü kübü yangei leihen shongpü vaipü 
nangkü büpai Jehoda am hatü Kung am kü vangngai jung baonghen.  

Pauli Agrippa kü Hinglemhen Epü 

24Mechem Pauli büpa nang eyei nyupa, Festus-i, “Paul, nüng ngadainyu khih! 
Ahshi nyingpai nüng ngadainyu khih!” shei e.  
25Ngei nganyu nevaipih, lupülongpü Festus, shejao ngei jiüpü shahhing 
enyeih.  

26Hingmei ongpa, hathü peü nejü-üi enyüpeih; mehenangkü hathü peü büpai 
nenyingi neshiüpih, hatü ha joshi nedüknyih.  
27Agrippa, nüngi thihivamthü shah kü hinglemnyüla? Nüngi hinglemnyeih 
shei ngei nyingnyüke.  
28Agrippa-i Paul kü, “Nüngi ngei kü hajük lomshi Khristan nyemvaikei shei 
yawhnyu je?” shei e.  
29Pauli, “Lomi vaijao nevaijao nüng mon nevai, shejao shinnyih ngei epü kü 
bangpüthü peü nyiamvüi shapü mü lenei ngei kei nyemlei shei ngei Kahvang 
kü phopnyeih” shei jangei e.  
30Hahepak kü ongpa hatü büpa mü nyupü governor hatü Bernis, hatü büpa 
mü uopüthü peü yaong;  
31hatü jom daiyaki hüki hük mü, “Hapa shennyak dihen nevaijü khoklatei 
küphen shangshi meheyao ten nedükang” shei etei.  
32Agrippa-i Festus kü, “Hapa shennyaki Rom ongpa touei heihhen ne-
elangmeyü vetükhen vaipü khih” shei eteke.  

Phongshanthü Dou 27 

Paul Romei Daipü 

1“Mechem hamphong Italylei daihen temteipa, jomi Paul hatü khoklatei 
küppü lebüthü Rom Ongpalei veshan kho hük shak kü mübü Julius kü deiyei 
shuoh.  
2Hamphongi Adramittiumlei Asia yungnah shetei aongnüng shei nyupü jahas 
kü Thesalonika leipü Mecedonia am Aristarkhus-ao omshi shüei uotü 
layaongteke.  
3Nyihphei hamphong Sidon ngoi, hatü Julius-i Paul kü bamei notei, hatü 
büpalei nadang kü küphüthüi nyemsheühshuoh shei büpa kü daihen hanteke.  
4Hatoueipü hamphongi shao yungchingei heih-ei vanglük bangpü lem kü 
Cyprus lemei daiteke; mehenangkü vanglükü ham lemei nyongnyongi 
lükteke. 

5Hami Cilicia hatü Pamphilia yungching hompheikü Lycia kahdok Myra 
ngoiteke.  
6Halei veshan kho hük shak kü mübüi Italylei heihhen Alexandria amei jahas 
hük heüei hamphong halei shüteke.  
7Hami youngmü nyih longi yah-ei daiyei longi ponghah-ei Nidus ngoi, hatü 
vanglük ham lemei nyongnyongi lükpü nangkü hami vanglük bangpü lem 
Salmone kahdok Crete lemei dai.  
8Longi tok vaiyei hapa homei daiyei Lasea chingnyü yopailei, Meipü Jahas 
Yaongshing” shei epü shing ngoiteke.  
9Hepak longi tük, hatü yungching kü daihen vongshüh vaihen mü vamteke; 
mehenangkü hapa hepak keyü Shüaeiyunglepü nyih-ao peihdaitü nyuteke, 
hanangkü Pauli jomphong kü,  
10“Shennyakthü, jen jahas kü daihenü vongshüh vaihen mü eenyüke, hatü 
hapayü hanggo lak-ai mon nevai, jenei yangnyuao omshi vaihen khih” shei 
eteke. 
11Shejao Pauli epü meyü jahas yüpbü hatü jahas shembüi epü kü mon veshan 
kho hük shak kü mübüi mong shuoh.  
12Halei ünyü hepak tükhen mü jahas yaongshing changshi neshiüpü nangkü 
haleipü shennyakthü longshi shingi kheyei ünyü hepak tükhen Phoenix 
dangkao ngoiaokjema meihen shei epü nangkü hamphong layaongteke. 
Hapayü Crete amei jahas yaongshing heshü-pehe hatü heshü-apsha phi 
nyuteke.  

Yungching Yinglükleisho 

13Mechem pehe vanglük lükha lükhen pangpa, jomi deihpü ngoiaokhen shei 
jomi deihteke, hanangkü jomphongi jahas lakvü anei hütü yungphaang 
sheetei Crete homei daihen pang.  
14Shejao meshük ne-angi Crete philemeipü mangpü vanglük, “Heong 
vanglük” shei epü ha lükteke.  

15Vanglüki jahas kü hungpü nangkü she phi lepei nedaiaok; hanangkü hami 
nekhetei-i vanglük dailemei nyemdei shei nyudaipeih. 
16Kauda shei epü shübaong maanpü ngoishing küang maani vanglük 
neshahpü loishing dangpeih; haleiang hamphongi kheyei jahas yangei tuh-
aokpeih.  
17Jomi yungphaangei shüei deiyei vü hanei jahas shinei shenhüteke; shejao 
jomphongi Libya yungkung bhihdü kü jahas maangdaihen khih shei yüngei 
deihpü nangkü vü kemei laitü vanglük dailemei hei-üng daipeih.  
18Nyihphei vanglük longi mangpü nangkü jomphongi jahas leipü hanggo lak-
ai noei yungei shüktük,  
19hatü nyih jempabü kü jomphongi jahas leipü hadir noei yungei shüktük.  
20Nyih longi vanghe aongpü nevaijü litha vampü ne-ee, hatü yungching 
vanglük longi lükpü nangkü ham yanghen monglem neshiüi mong mahdaitü 
nyupeih.  
21Sheyü jomphongü nük nehah-i hepak longi daipü nangkü Paul yaongei 
jomphong kü, “Shennyakthü, amphongi ngei epü bangei Crete leipü la 
neyaonglang meyü hajükjük mangtükpü hatü lomoh-aühaü neponghen 
vaipeih.  
22Shaangü am peü monglongtuh, jahas mü lenei am üpayao yangnyu 
nemahpih.  
23Mehenangkü meya ngelei Kahvang, ngei üpalei nyüpa hatü üpa kü 
khümnya, büpalei vangsho phongshan ngei touei peiyei,  
24ngei kü, ‘Paul, nüng tenyem, nüng Rom ongpa touei peiyei yaonghen, hatü 
Kahvangi nüng mü chemi daipüthü peü kü yanghen shuohteke.’  
25Hanangkü shennyakthü monglongtuh, hatü ngei epü keiha jiüshi 
chongkahen; mehenangkü ngei Kahvang kü hinglemnyeih.  
26Shejao jenphongü shübaong haneilei heih-ei kahdokei shühhen vongbong 
khih” shei eteke.  

27Mechem ya anpüalipabü ngoipa, hamphongü Adria Yungchingei daiyei nyu, 
hatü nyak jiam kü jahas yüppüthüi kahdok ngoinyu vaaishang shei deih.  
28Hanangkü jomphongi vü kü vihpü nyiam shentü yungmongei hüngshuoh 
shingkü meter pinyi chüshi nyu, hatü maani daitü shao hapakei hingshuoh 
shingkü meter hapüan chüshi nyu. 
29Jahas yaong kü kaonghen khih shei nyemei jahas yaonghen lakvü ali 
shüktü vangngaipü danei phopei nyu.  
30Jahas leipü laongei nyaidainüng shei jahas yüpbüthüi yung shangei ai 
maanpü shüktü lakvü annüng shükpükei shükteke.  
31Hahepak kü Pauli veshan kho hük shak kü mübü hatü veshanthü kü, “Jahas 
yüpbüthü ha mongei nenyujema amphong yanghen neaokpih” shei eteke.  
32Hahepak kü veshanthüi ai kübü vü kü vettü ha deishihtük.  
33Vangngai shekü Pauli jomphong peü kü, “Shinnyihpai nyih anpüalipabü 
khih hatü ha yangkemei amphongi meheyao nehah-i küpshi nyuteke.  
34Hanangkü am peüi nük hahtuh; mehenangkü am büm meishi nyuhen 
vongbong; am üpaiyao laophülei shangjing leipü sholah hükao vüei 
nemahpih” shei e.  
35Büpai ha epheikü büpai hahying ngaiyei jom peü touei Kahvang kü menvih 
shuohtü ha demei hahteke. 
36Hahepak kü jom peü mong yangei laophü laophüi hahyingteke. 
37(Jahaslei ham peüshep kho nyi mü pejempüanpüvok nyuteke.)  
38Jom peü hah-ei mohpheikü jomi yungei wheat kemei shüktükpü nangkü 
jahas shangkhah-i leiteke.  

Jahas Mangpü 

39Dhom mü jomphongi kahdok hüngei ne-ee, shejao jomi yung moinuk hük 
yungphaang kohshi ee, hatü aokjema jahas hapa yungphaangei deihen shei 
jomphongi tem.  

40Hanangkü jomphongi jahas yaonghen lakvü vettü yungei hüngtük. Hahepak 
kü jomphongi ailüng kü shenpü vü sheshuohteke; haphei küang jomi jahas 
yathen she philei anei haongpü nangkü vanglük yungphaang philei lük, hatü 
hamphong yungphaang philei heihteke.  
41Shajao jahas bhihdü kü heih-ei kaongteke, hatü kahdokei heih, hatü jahas 
she phi bhihdülei taangdaipü nangkü nejenlenaok, shejao jahas shaongphi 
yungmok mangpai mangtük.  
42Khoklatei küppüthü üpayao yung kü owei daiyei nenyaihen shingvaishi 
veshanthüi jomphong jütüknüng shei tem,  
43shejao veshan kho hük shak kü mübüi Paul yanghüpü nangkü jomi tempü 
küpjan nedük. Büpai yung ownüng manpüthü kü shong haleipü laongei 
kahdok yemei owei heihhen e,  
44hatü aopüthü taukta bhaok kü hatü lebüthüi jahas benpü showhijung kü 
düktü heihhen ngeükhüam shuoh, hatü hapakei peü meishi yungphaang 
ngoiteke.  

Phongshanthü Dou 28 

Paul Malta Shübaongei Nyupü 

1Hamphong meishi kahdok thahpheikü hapa shübaongü Malta khih shei 
nying.  
2Halei nyupü ami longi bampü huphopeih. Vang keiyei wohongpü nangkü 
jomi aw jaktü ham peü kü halei shinei uotuh shei ephopeih.  
3Pauli püthang thaiyei aw kü jakteke; hahepak kü biü hük awi shaamshuohpü 
nangkü vamei Paulei lak kü ngeihteke.  
4Mechem haleipü shennyakthüi büpalei lakei biü ngeihshi eepa, jom hüki hük 
mü, “Hapa shennyakü shennyak jüpü am vaihen khih. Büpa yungching 
yinglükleisho kübü yangjao shahhingi büpa yemmü nyuhen nehanpü khih” 
shei eteiteke.  
5Shejao büpai hapa biü awbhaongei dheüei yaktük hatü nekaokhah.  

6Jomi büpayü poukkahen nevaijü dikahen shei deih, shejao hepak longi 
angdaijao büpa kü meheyao hayaoha nevam; hanangkü jomi mong yeiyaei 
büpayü kahvang hük vaaishang shei ehen chongpang.  
7Shaang hapa shing yopailei hapa shübaong kü mübü shennyak hük, 
Publiuslei kah nyuteke; büpai ham mongongshi yah, hatü nyih jem thahshi 
hamphong kü ühyingteke.  
8Hahepak kü Publiuslei chepa mihbheü hatü iy kohshi vom daiyei tüngteke. 
Pauli büpa thüm, hatü büpai büpa kü laki dükei phoptü tüngpü meidai.  
9Ha vampheikü hapa shübaong kübü lebü nanglak din nyupüthü pei hatü 
tüngpü meitükkem. 
10Jomi hamphong kü dhüm longi shuoh, hatü mechem ham layaongdaihen 
ngoipa, jomi ham nahen hahying peü jahas mongei hüphüteke.  

Paul Rom Ngoipü 

11Lenyang jem pheikü ünyüyang kemei shübaongei nyupü Alexandria leipü 
“Kahvang Nyi” shei epü jahas kü layaongei dai.  
12Ham daiyei Syrakus ngoi, hatü halei nyih jem them;  
13hapheikü hamphongi jahas yaonghen vülak anei hütü daiyei Rhegium ngoi. 
Nyihphei pehe vanglük lük, hatü nyih nyipabü kü Puteoli ngoi.  
14Halei hamphongi vaipüthü pongei jom mü hapta hük themkütuh shei 
thongteke. Hatü hapakei hamphong Romei heihteke.  
15Haleipü vaipüthüi hamphong peipü danei Appius Hatshing hatü Bangtap 
Jem thahshi baongnüng heihküteke. Hathü eeyei Pauli Kahvang kü menvih 
shuoh hatü mongyangteke.  

Veshanthüi Yomshi Pauli Chongvenpü 

16Mechem ham Rom ngoipa, Paul kü büpa nyingnying büpa yompü 
veshanthü mü nyuhen hanteke.  
17Nyih jem pheikü büpai hapa shingeipü Jehoda am mübüthü kü nyük. 
Mechem jom thaijapa, büpai jomphong kü, “Jeihinaüthü, ngei jenei nanglak 

hatü vanglem khüei meheyao nedükjao jomi Jerusalemei ngei yepei Rom am 
kü shuohpü khih.  
18Jomi ngei kü dokei veitü Rom ami ngei vetükhüei deih; mehenangkü dihen 
shangshi ngei pungpü meheyao nenyuang.  
19Shejao Jehoda ami ha kü khüei yaongpeih, hanangkü ngei jenei nanglak 
khüei ehen meheyao neshiüjao ngei Rom ongpa touei peihen eshuohpeih.  
20Ha tata kü ngei am mü ponghen hatü ehen nangkü pheshuohpeih; 
mehenangkü Israel amei monglem men kü ngei hapa nyiamvü-i shatü 
nyüpeih” shei e.  
21Jomphongi büpa kü, “Nüng nangkü hamphongi Judea leipü lai meheyao 
nedang, hatü haleipü peipü jeihinaüthü üpaiyao nüng jung nemei-i ne-ekei 
nevaijü shah-om ne-aokkeiangpih.  
22Shejao nüngi mehe deih, hami nüng leipü danhahhüangke; mehenangkü 
hapa khong nangkü peüei khüei langmaanpü hami nyingnyüke” shei e.  

Pauli Romei Chongvenpü 

23Jomi büpa mü ponghen nyih itteipheikü jomi büpa paümpü shingei khong 
longi pei. Dhom kübü om dhüshi büpai hapa jung nih-ei Kahvang ongching 
jung denpü shuoh, hatü Mosa shahkung hatü thihivam laithü kübü eyei 
jomphongao Jisu shingvaishi lepei leihen khe.  
24Hanei ami büpai epü kü vaiteke shei mongkü pong, shejao haneiyü 
hingnelem. 
25Hanangkü jom hüki hük mü shahju nejiütei, hatü jom leidai shingkü Pauli 
shao shah hük hapakei e: Isaiah thibü homei ammei bühipa kü Laangha 
Daülangpai epeyü jiüpü khih,  
26“Hapa nanglakthü touei daiyei etuh: Ammi banghen shejao nedanaokhen, 
hatü ammi veihen shejao ne-eehen.  
27Mehenangkü hapa nanglakthülei mongdang ngadai, hatü jomei dhaong 
nedanhen mü hüdai, hatü jomei mük phüngdaiteke. Hei nevailang meyü 

jomei müki eehen, jomei dhaongi danhen, hatü jomei mong kü nyinghen, 
hatü jom ngei lemei lepei leihen, hatü ngei jom meitükhah shepeih.”  
28Hanangkü am kü ha nyinghünyeih, Kahvangei yemleipeyü Kung am touei 
shompü khih; jomi ha bangkahen.  
29Büpai ha epheikü Jehoda ami jom jom mangshi shah dakteiyaki leidaiteke.  
30Büpa halei vangbong nyi thahshi fara shem kü nyu, hatü büpa touei 
peijapüthü peü mongongshi yah.  
31Büpa monglongshi hatü meheyao khüampü neshiüi Kahvang ongching 
baongei Shembüpa Jisu Khrista jung nyuhteke.  

Rom 

Rom 1 

Selam Shah 

1Paul, Khrista Jisu chongphobü, phongshan hük vaihen nyükpü hatü 
Kahvangei shahjangmei shingvaishi khaatei tuhpü,  
2mepa büpai laophülei thibüthü homei daülangpü laihing kü yeihshi mebü 
lah-ei, 
3laophülei Ha, phai phikü David kübü phaakpü,  
4Jenei Shembüpa Jisu Khrista, üpa dipü kübü yangei leipü homei daülangpü 
laanghai büpayü ngan kohpü Kahvang Ha shei hutepa,  
5büpalei men kü Kung am peü hinglempai ven danpü touei mühen 
shingvaishi büpa homei jeni phahji hatü phongshan vaihen dangteke,  
6hatü amphongao Jisu Khristalei lompü vaihen nyükpü khongkü nyüke.  
7Kahvangi bampü hatü daülangpüthü vaihen nyüklangpü Romei nyupüthü 
peü touei: Jenei Pa Kahvang hatü Shembüpa Jisu Khrista leipü phahji hatü 
chingmei am mü nyute.  

Menvih Shuoh-ei Phoppü 

8Shongpüba kü ngei am peü shingvaishi Jisu Khrista homei ngei ngelei 
Kahvang kü menvih shuohnyeih; mehenangkü am vaipü jung kahdoknyü peü 
lemei baongeiyaüei daiteke.  
9Düngei ngei phoppü kü nedoh-i am deihei dangpü ngelei denbüyü büpalei 
Ha jung shahjangmei chongvenpü ngelei laanghai chongphopü Kahvang 
nyüpeih. 
10Shompülei Kahvangi mongei ngei am touei peiaokhen shingvaishi phopshan 
ieyei kü omnyeih.  
11Am wong kohhen nangkü ngei am mü laangha thintho hanei hanteihen ngei 
am mü ponghünyeih– 
12ha lappai, am hatü ngei aa kü jen hüki hük hinglempü kü nangthongteihen.  

13Ngei lebü Kung am mü dükpü keiha ngei am khong kübüao hanei lepei 
leihen nangkü ngei am touei peihen deihteke, (shejao shaang thahshi ha 
bangtükteke); ha nyingtuh, jeihinaüthü hatü nyahinaüthü.  
14Ngeiyü Greek am hatü Greek am nevaipüthü, nahpülangpüthü hatü 
ngapathü touei hang kopü am kei leidaiteke.  
15Hanangkü am Romei nyupüthü kao hapa shahjangmei chongvenhen longi 
nyakeikenei deihnyeih.  

Shahjangmei Ngan 

16Ngei shahjangmei nangkü veüei nedeihnyih; mehenangkü hinglempüthü 
peü yemleihen shingvaishi hapayü Kahvangei ngan, shongpüba kü Jehoda 
am, hatü Greek am shingvaishi.  
17Mehenangkü shahjang meipü kü Kahvang daülangshemshepü shakei 
vamteke; hapayü pangpü kübü dohpü ngoishi hinglempü homei 
daülangshemshepü; hapakei nyangei nyüke: “Daülangpüthü hinglempai mon 
nyuhen.”  

Hangkuli Pungpü 

18Mehenangkü Kahvang nenyingpü hatü mangthü üami jomei mang homei 
shahhing bangtük, hathü khüei vangsho leipü Kahvang mongshih shakei 
vamteke.  
19Mehenangkü mepa Kahvang jung nyinghen aok, hayü jom shingvaishi 
lekshi nyüke; mehenangkü Kahvangi jom kü ha lekei huteke.  
20Kahvangi kahdoknyü linghinüng müki ne-eeaokjao büpalei nedohnetenpü 
ngan hatü Kahvang nyingnyoi büpai lingpü douthü homei lekei nyingteke 
hatü eeteke. Hanangkü ha shennyakthü shingvaishi yanglem neshiü;  
21mehenangkü jomi Kahvang nyingjao jomi büpa kü Kahvang kei dhüm 
neshuoh nevaijü büpa kü menvih neshuoh, shejao jomei mongdeih yahlak 
neshiüi leidai, hatü jomei sholi kü vangnyaki madai.  
22Nahpülangpü am shei ehahnyüke, shejao jomü ngapathü leidaiteke;  

23hatü mechemao nedipü Kahvang müknyinshekhang hangku lepü nevaijü 
ouhiyüh nevaijü yemhimak nevaijü biühimakthülei lajeithü lepü kü 
jeiteinyüke.  
24Hanangkü Kahvangi jomei mongdangi lümpü nedaünelang iyjeiphailei 
douthü kü jom hüki hük mü büm sheih-ei dükhen shingvaishi shuohtükpeih;  
25mehenangkü jomi Kahvangei shahhing shahshem mü jeiteinyüke, hatü 
Lingbü nangjei lingpü douthü kü khümei chongphoteke, den den kü büpa 
vihtuh! Amen.  
26Ha tata kü Kahvangi jomphong veübenüng iyjeiphailei kü shuohtükpeih. 
Jomei nyühathüi dangkao vanglem kü nenyupü lem kü nyongnyongi 
mükbongjuyung düknyüke,  
27hatü ha aihük mü bahathüiyao vanglem kü jiüpükei nyühathü mü nyuhen 
tuhtü hüki hük mü iyjeiphaileinyüke. Bahathüi bahathü mü neveüi douten 
düknyüke, hatü jomi laophülei büm kü hapa pungpü hanghi koei 
leihahnyüke.  
28Kahvang nyinghen jomphong den nengoi shei veiaokpü nangkü Kahvangi 
jomphong nedükbenüng dou dükhen mongdang ten kü lanei shuohtükpeih.  
29Jomphong kü lemphüli mang, ten, hahnempü hatü ten dükpai maei nyüke. 
Jomphongü mükhühmongyung, jüteishangtei, dehilao, ühingnakai, hatü glüpi 
maei nyüke. Jomi mihla,  
30hatü mih vüshih-ei enyüke; jomü Kahvang jiühitpüthü, mih vüshihpüthü, 
changmeipü, awdapü, mang yemei dangpüthü, nyühipa khüei yaongpüthü,  
31ngapa, hingnelempü, mongdang nejükpü, phahji yahyang neshiüpüthü 
nyüke.  
32Hapa keipü dou dükpüthü dihen shangpeih shei jomphongi Kahvangei 
shahkungnyü nyingei nyüke, shejao jomi hathü dükpü mon nevai, shejao 
hathü dükpüthü kü jomi mongmeishi yahnyüke.  

Rom 2 

Kahvangei Shahhing Shahphenpü 

1Hanangkü üpa vaihenshang vaijao ammi mih kü shahphenpü kü mang tükpü 
neshiü; mehenangkü mih kü shahphen shuohpai ammi laophü nyingi 
nyonghahnyüke; mehenangkü am shahphenpüthüi aihük douthü düknyüke.  
2“Hapa keipü dou dükpüthü kü Kahvang shahphenpeyü shahhing kü jiüpü 
aimü nyüke shei hami nyingnyeih shei ammi enyüke.”  
3Hanangkü am shennyakthü, ammi hapa keipü dou dükpüthü kü 
shahphennyüke, shejao ammi-üng hathü dükyaki Kahvangi shahphenpü kübü 
yangaokhen shei ammi deihnyu je?  
4Nevaijü büpai am kü phahjipü mop, büpa munenpü hatü nenteiaokpü kü ne-
ienelemnyu je? Kahvang phahjiyü am mong leppü touei mühen shingvaishi 
shei deihei nedangnyu je?  
5Shejao mechem Kahvangei shahhing shahphenpü shakei vamhen, vaanpü 
hatü mong neleppü mongdangi mongshihpü nyih shingvaishi ammi laophü 
shing mongshih jaoei tuhhahnyüke.  
6Mehenangkü büpai laophü laophülei dou aimü shuohhen:  
7Üami nenteipai mei düknya müknyinshekhang, dhüm hatü nemahnemenpü 
yangnyu yemnyüke; hathü kü büpai nedohnetenpü yangnyu shuohhen;  
8shejao üami laophü shing mon yemnya, hatü shahhing yaktüktü mang phei 
münya, Kahvangi büpalei mongshih hatü mongpuk show laihen.  
9Mang dükpü peü kü mongmang hatü hanghi nyuhen: Shongpü kü Jehoda am 
shingvaishi, hapheikü Kung am shingvaishi,  
10shejao mei dükpüthü peü shingvaishi müknyinshekhang, dhüm hatü 
chingmei nyuhen: Shongpü kü Jehoda am shingvaishi, hapheikü Kung am 
shingvaishi.  
11Mehenangkü Kahvangi baong hanei nenonyih.  
12Üami shahkung neshiüi mang thah, shahkung neshiüi mahhen, hatü üami 
shahkung phangkü mang thah, shahkungnyüi shahphenhen. 

13Mehenangkü shahkungnyü danpüthü Kahvang touei daülangpü nevai, 
shejao shahkungnyü noteipüthü dahshakhen.  
14Kung ami shahkungnyü neshiüjao shahkungi mehe yünya ha jomei mong 
kübü vamei düknyüke, hathüyü jom shingvaishi shahkungnyü nyüke.  
15Jomei dükhiling homei shahkungnyüi mehe yiü, ha jomei mongdangei 
nyangei nyüke shei hunyüke, hatü sholi mongdangi hapayü jiüpeih shei 
denpü shuohnyüke, hatü jomei mongdeih-i hathü kü thaüvaünyüke nevaijü 
shao khüambakei tuhnyüke.  
16Hapayü ngei venpü shahjangmei aimü Jisu Khrista homei Kahvangi joshi 
deihpü peü shahphenpü nyih nyukahen.  

Jehoda hatü Shahkungnyü 

17Shejao am nyingi Jehoda am shei nyükhahtü shahkungnyü kü 
mongnyangtü Kahvang mü shenteipü nangkü changmeijema,  
18hatü büpai mongpü nyingnyeih shei, hatü am kü shahkungnyüi mongpükei 
nyuhpü nangkü mehe meipü nyüpa, ha nyingei yahaoknyeih shei deihjema,  
19hatü amphongü mükphüngpathü kü lem mübüthü, vangnyak kü nyupüthü 
kü vangngai,  
20ngapathü kü yeanbü hatü nenyingpüthü kü nyuhbü hatü shahkungnyülei 
kihikon hatü shahhing changei nyüpeih shei deihjema,  
21amphong üami mih kü nyuhnya, am nyingi nenyuhhahnyu je? Gühpa khüei 
chongventü ammi gühnyu je? 
22Ammi nanglakthü kü mükbongjuyung tedük shei etü ammi ha düknyu je? 
Ammi lajeithü yaktüktü ammi phopshem leipü gühnyu je? 
23Shahkungnyü nyüpeih shei changmeipüthü, ammi hapa mangei Kahvang kü 
dhüm neshuohnyu je?  
24Mehenangkü ha nyangei nyüke: “Am tata kü Kung am touei Kahvangei men 
ne-ienelemi leitükteke.”  

25Ammi shahkungnyü bangjema japtükpü kü nanglei nyüpeih, shejao ammi 
shahkungnyü mangtükjema am japtükpeyü nejappükei leidainyüke.  
26Hanangkü nejaptükpüthüi shahkungi yüpü dükjema, jom nejappeyü 
japtükpü kei neleihen je?  
27Hahepak kü üami büm kü nejaptük shejao shahkungnyü noteinya, hathüi 
am kü nyangtükpü shahkungnyü angpü hatü japtüktü tuhtü shahkungnyü 
mangnyüke shei am nyonghühen.  
28Mehenangkü shakdok dou moni shennyak hük Jehoda am nevainyih, 
nevaijü lemhük shakdokei büm kü lingpai hingshangpü japtükpü am 
neleinyih.  
29Halangmao üpai monglei nyu büpayü hingmeipü Jehoda am, hatü 
hingshangi japtükpeyü mongdangei shahhidou; hapayü nyingnyoi dou nevai 
laangha dou. Hapa keipü shennyakü mih leipü nevai Kahvang leipü dupü-
oupü dangnyeih.  

Rom 3 

1Shejema Jehoda am hük vaipü nangkü mehe vangmei nyüpa nevaijü 
japtükpü kü mehe nanglei nyüpa?  
2Lem peü kü longi nyüpeih! Shongpüba kü jom kü Kahvangei shah 
shuohpeih.  
3Jom hanei am hingnelemjao mehe shepa? Jom hingnelempai shahhing 
Kahvang wong nekoh-i leihüaokhen je?  
4Hapakei nevai! Shennyak peü shahshem epüthü; Kahvangü shahhing. 
Hapakei nyangei nyüke: “Hanangkü mechem nüngi shah ehen, nüng jiüpeih 
shei huteke, hatü nüng shahphen shingkü dahshakteke.”  
5Shejao jen nedaünelangpai Kahvang nyeinya daülangshemshepü huaokjema, 
jeni mehe ehenang? Kahvangi jen kü hanghi shuohpeyü nejiü shei eaokhen 
je? (Ngei hayü hangkulei shahlem aimü enyeih.) 

6Mechemao hapakei nevai! Kahvangü shahhing nevaijema, mekei etü büpai 
kahdoknyülei shahphenaokhen?  
7“Shejao ngei shahshem epai Kahvangü shahhing shei büpalei 
müknyinshekhang nyeinya longhüjema, mehekei ngei kü shaang thahshi 
mang shennyak shei nyonghünya?” shei hanei ami shah dakteihen aok.  
8“Shejema mei vamhen shingvaishi jeni ten dükshah” shei mehekei ne-enya? 
(Hanei ami hami ha epeih shei vüshih-ei eteke.) Jomphongü nyonghühen 
shangteke!  

Üpaao Daülangpü Neshiü 

9Shejema mehe? Jenphongü mih mü meipü je? Lanshei nevai! Jehoda hatü 
Kung am nyiphen aihük mü mangei ngan phangkü nyüke shei jen peü kü 
huteke.  
10Hapa nyangei nyüke: “Daülangpü üpaao neshiü, hükao neshiü;  
11danaokpü üpaao neshiü, Kahvang yempü üpaao neshiü.  
12Peü lemnyong kü lüdaiteke, jom chemi yahlak neshiüi leidaiteke; bampü 
hupü hükao neshiü, hükao neshiü.”  
13“Jomei shah-ü apshi nyupü mahngchong; jomei yeijaangi lueilemnyüke.” 
“Biüei leü jomei ju kü nyüke.”  
14“Jomei ju kü thaüvaü, hatü shahyakpai maei nyüke.  
15Iy yenhühen jomei la shülangi moknyüke;  
16jomei lemthü kü benpülangpü, hatü mongmang nyüke,  
17hatü chingmei lem jomi nenyingnyu.”  
18“Jomei müksho kü Kahvang nyempü neshiü.”  
19Shahkungnyüi mehe enya, hayü shahkung phangkü nyupüthü kü enyeih 
shei jeni nyingnyüke, shejüang peüei ju nentükhen, hatü kahdoknyü kempü 
Kahvang touei shahphenhen.  

20Mehenangkü shahkungi epü douthü dükpai hangku üpaiyao büpa touei 
dahshakei neaokpih; mehenangkü shahkungnyü homei mang nyingpü 
peinyüpeih.  

Hinglempü Homei Daülangshemshepü 

21Shejao shaang, shahkung mü lenei Kahvang daülangshemshepü shakei 
vamteke, hatü hayü shahkung hatü thihivamthüi denpü shuohnyüke.  
22Hapayü vaipüthü peü kü Jisu Khrista kü hinglempü homei peipü 
daülangshemshepü nyüke. Mehenangkü baong hanpü neshiü;  
23mehenangkü peüi mang thahteke hatü Kahvang müknyinshekhang 
nengoinyu;  
24shejao jomphong shaangü Khrista Jisu kü angei leipü homei büpalei phahji 
thinthoi jom dahshakhüteke. 
25Kahvangi hapayü büpalei iy kü hinglempü homei mang tükhen shingvaishi 
jakpü moila hük keiha shuohpeih. Büpai hapayü büpa daülangshemshepü 
huhen shingvaishi dükpeih; mehenangkü Kahvangi laophü nenteiaokpai 
shelei thahpü mangthü kü hanghi neshuoh. 
26Büpai hayü shaangpü hepak kü büpayü daülangshemshepü hatü üpai Jisu 
kü hinglem büpai dahshakhünyeih shei huhen shingvaishi ha dükteke.  
27Shejema changmeihen melei nyüke? Ha neshiüpih! Mepa shahkungi? 
Shahkungnyü dükpai je? Nevai, shejao hinglempü shahkungnyü homei.  
28Mehenangkü shahkungnyüi shuohpü douthü ne-omi shennyak hük 
hinglempai dahshaknyeih shei hami enyüpeih. 
29Kahvangü Jehoda amei monha Kahvang je? Büpayü Kung ameiyao Kahvang 
nevaipü je? Hih, Kung ameiyao nyüke.  
30Kahvang hük mon vaipü nangkü büpai japtükpüthü hinglempai hatü 
nejaptükpüthü hapa aihük hinglempai dahshakhühen.  
31Shejema jeni hinglempai hapa shahkungnyü yaktükhen je? Lanshei nevai! 
Shelangmao jeni ha shahkung nonyüpeih.  

Rom 4 

Abrahami Lappü 

1Shejema phai kü jenei bühipa Abrahami mehe nanglei dangpeih shei jeni 
eaokhen?  
2Abrahami paoh dou homei dahshakpü vailangmeyü büpa changmeihen 
lemhük nyüke, shejao Kahvang touei nevai. 
3Mehenangkü Laihingi mehe enya? “Abrahami Kahvang kü hinglem, hatü 
büpa kü daülangpü shei ieyeilem.”  
4Shaang mechem shennyak hük dou dükhen, hapalei latü thintho nevai, 
shejao hapayü büpai lathahpü hean.  
5Shejao dou ne-omi nemeipüthü dahshakhüpü Kahvang kü üami hinglemnya, 
hapakei hinglempü kü daülangshemshepü shei ieyeilemnyeih.  
6Hapa keiha Kahvangi üam kü dou ne-omi daülangshemshepü shei ieyeilem, 
Davidiyao hathü kü moihimanpü jung enyüke:  
7“Üamei mangthü tüktük, hatü üamei mangthü küptük moihiman;  
8üam khüei Shembüpai mang shei ne-ie, jom moihiman.”  
9Shejema hapa moihimanü japtükpüthü kü mon hi nevaijü nejappüthü kao 
epa? “Abrahami hinglempü nangkü büpa kü daülangpü shei ieyeilempü” jeni 
enyeih.  
10Shejema mekei etü büpa kü ha vampa? Hapayü büpa japshekü hi nevaijü 
jappheiküang? Hapayü jappheikü nevai, japshekü kü nyuteke!  
11Büpa shao-üng mangjapi nyushi hinglempai dangpü daülangshemshepü 
füoshang vaishi japhen nyangeihepü dangpeih. Hapalei mükhongü üami 
nejapjapi hinglem, hatü üam kü daülangshemshepü shei ieyeilem, hathü 
peüei pa leihen, 
12hatü hapa leshi japtükpüthülei pa vaihen, üam jappü mon nevai, shejao 
jenei bühipa Abrahami büpa japshekü nyupü hinglempü nyu, ha lappü phei 
müpüthü shingvaishi nyüke.  

Kahvangi Lahpü Hinglempü Homei Dangpü 

13Mehenangkü büpai kahdoknyü mükjüp danghen shei lahpeyü Abraham kü 
nevaijü büpalei hühihathü kü shahkung homei nepei, shejao hinglempü 
daülangshemshepü homei pei.  
14Hapa lahpeyü shahkung phei müpüthüi mükjüp danghen shei vailangmeyü 
hinglempeyü nanglei neshiü, hatü lahpeyü angsha vaidaihen. 
15Mehenangkü shahkungnyüi mongshih koei peinyeih, shejao melei shahkung 
nenyu, halei shahkung shaipü neshiü.  
16Hanangkü lahpeyü hinglempai peinyüpeih, shejüang lahpeyü phahjipü 
shangkü nyuhen hatü hapayü Abrahamei hühihathü peü kü shuohhen lah-ei 
nyüke; hayü shahkung phei müpüthü kü mon nevai, shejao Abrahami 
hinglempü kü hean yahpüthü kao nyüke. Büpayü jen peüei pa nyüke.  
17Ha nyangei nyüke: “Ngei nüngü jat longilei pa leihütepih.” Büpai 
hinglempü Kahvang touei büpayü jenei pa– ha Kahvangi didaipüthü kü 
yangnyuyem shuohnyeih, hatü nenyupü douthü vamei nyuhen büpai 
nyüknyeih.  
18Monglem neshiüpü khüei monglemei büpai jatthülei pa leihen shei büpai 
hinglem. Laihingei, “Nüngei hühihathü longi nyuhen” shei nyangei nyüke.  
19Büpa vangbong kho hük shing ngoidai; büpalei büm deihshuohjü didaipü 
dan nyujao, nevaijü Sarah-ü nyülan shei deihjao büpai hinglempü kü juwei 
nelei. 
20Kahvangi lahpü nangkü hingnelempai büpa nejü-ü, shejao büpai Kahvang 
kü müknyinshekhang shuoh-ei büpa hinglempü kü wong koh-ei lei.  
21Kahvangi mehe lah, ha büpai dükhen ngan nyüpeih shei mongkü pongteke.  
22Hanangkü büpa hinglempü homei büpa kü daülangshemshepü shei 
ieyeilem.  
23Shaang hapa shah, “Ha büpa kü ieyeilem” shei nyangpeyü büpalei men kü 
mon nevai,  

24shejao jen shingvaishiyao khih. Büpai Jisu, jenei Shembüpa dipü kübü 
yangei leishihpeih shei üami büpa kü hinglemhen, jen kao hapakei 
ieyeilemhen.  
25Jenei mang nangkü büpa dipü kü lanei shuoh, hatü jen dahshakhühen 
nangkü yangei leishihteke.  

Rom 5 

Kahvang Touei Dahshakpü 

1Hanangkü hinglempai jen dahshakhüpü nangkü jenei Shembüpa Jisu Khrista 
homei Kahvang mü jen chingmei nyüpeih.  
2Büpa homei hinglempai jeni hapa phahji dangei ha kü jen shaang nyunyeih, 
hatü Kahvang müknyinshekhang kü jen hanteihen monglempü kü jen 
changmeinyeih.  
3Ha mon nevai, shejao shangpongpai munenpü vamnyeih shei nyingei 
jeniyao jen shangpongpü kü changmeinyeih, 
4hatü munenpai dei-aei meipü, hatü dei-aei meipai monglempü vamhünyeih,  
5hatü monglempai jen mongnemanghünyih; mehenangkü jen kü shuohpü 
Laangha Daülangpü homei Kahvang bampü jenei mongdang kü shihteke.  
6Mechem jen wong nekoh-i nyupa, hepak jiüpü kü Khrista mangthü 
shingvaishi dipeih.  
7Daülangpü shennyak shojei hanei am dihen kaungshi nyunyeih, shennyak 
mei am nangjei hanei am dihen vamhen aok.  
8Shejao Kahvangi bampü jen kü büpai hupeyü jen nedoh-i mang kü nyushi 
Khrista jen shingvaishi dipeih.  
9Shaang jeni büpalei iy homei dahshakhüteke, meshükpa büpa homei jen 
Kahvangei mongshih kübü yangphahen!  
10Mehenangkü jen Kahvangei vepa vaishi dangkao büpalei Ha dipü homei jen 
büpa mü mongjem pongpü vaijema, meshük nyeishi mongjem pheikü büpalei 
yangnyu homei jen yanghen!  

11Shejao hapa mü nyeishi jen shaang mongjem pongpü jenei Shembüpa Jisu 
Khrista homei jen Kahvang mü shepei shahüteke.  

Adam hatü Khrista 

12Hanangkü shennyak hük homei kahdoknyülei mang peipü keiha hatü mang 
homei dipü peipü keiha, hatü hapakei peüi mang thahpü nangkü peü touei 
dipü yanei daiteke.  
13Shahkungnyü shuohshekü mangü kahdoknyülei nyuteke, shejao 
shahkungnyü nenyupü thahshi mang shei ne-ienelem.  
14Shejao Adam kübü Mosa thahshi Adami pungpükei mang nethahpüthü shak 
kao mangi vanglem lem. Adamü peikahen nyupü hükei lajei nyuteke.  
15Shejao ang kübü thintho-ü mang kei nevai. Mehenangkü shennyak hükei 
mang homei longi dipü vaijema, hingmei Kahvang phahji hatü shennyak hük, 
Jisu Khristalei phahji kü ang kübü thintho longi shingvaishi nyeinya changshi 
nyüpeih.  
16Shao, hapa ang kübü thintho-ü shennyak hükei mang kübü vampü kei 
nevai. Mehenangkü mang hük pheikü shahphenpai nyonghüpü koei peinyeih, 
shejao mang pheikü ang kübü thintho-i dahshakpü longi koei peinyeih.  
17Mehenangkü shennyak hükei mang homei dipai hapa shennyak hük homei 
vanglem lempü vaijema, meshük nyeishi Kahvangei bhashahpü phahji, hatü 
daülangshemshepü thintho dangpüthüi shennyak hük, Jisu Khrista homei 
yangnyu kü vanglem lemhenang!  
18Hanangkü shennyak hükei mang homei peü nyonghüpü lemei müpü keiha, 
shennyak hüki daülangshemshepü dükpü homei peü dahshakpü hatü 
yangnyuyem touei münyeih.  
19Shennyak hük ven nedanpü homei longi mang shennyakthü leihüpü keiha, 
shennyak hüki ven danpü homei longi daülangi leihühen.  
20Shejao mang nyeinya dahühen shingvaishi shahkungnyü vamhü; shejao 
melei mang dapa, nyeinya phahji dapeih. 

21Hanangkü mangi dipü kü vanglem lempükei, Jisu Khrista, 
jeneiShembüpa homei daülangshemshepai yangnyuyem touei müpü homei 
phahjipai vanglem lempeih.  

Rom 6 

Khrista mü Dipü hatü Yangei Leipü 

1Shejema jenphongi mehe ehen? Phahji nyeinya dahühen shingvaishi jen 
mang kü nedoh-i nyuhen je?  
2Lanshei nevai! Mekei etü jeni mang kü didaishuoh pheikü jeni ha kü nedoh-i 
nyuei daihen?  
3Jen üami Khrista Jisu kü baptük, büpa dipü kü baptükpeih shei ammi 
nenyingnyu je?  
4Hanangkü dipü kü baptükpai jen büpa mü mahng vüteke; shejüang Pa 
müknyinshekhangi Khrista dipü kübü yangei leishihpü keiha jenphongao 
yangnyu ja kü kamhen.  
5Hanangkü büpa dipükei dipü kü jeni büpa mü mongjemjema, hingmei büpa 
yangei leipükei yangei leipü kü büpa mü jen mongjemhen.  
6Hapa mang büm mangtükhen hatü hajük kü jen mangei aa nevaihen 
shingvaishi jenei yangnyu chang büpa mü shophang kü aptükteke shei jeni 
nyingnyüke.  
7Mehenangkü üam ditepa mang kübü bümei leidaiteke.  
8Shejao jen Khrista mü diphei vaijema, jenao büpa mü chemi nyuhen shei 
hinglemnyüke.  
9Khrista dipü kübü yangei leipü nangkü mechemao sheyü jen nedihen shei 
jeni nying; hajük kü dipai büpa shak kü vanglem nelemhen.  
10Büpa dipeyü denshing chem mon mang kü didaishuohpeih; shejao büpai 
yangnyu nyupeyü Kahvang kü nyunyeih.  
11Hanangkü ammiyao mang kü didaishuohpeih hatü Khrista Jisu kü Kahvang 
kü yemmü nyüpeih shei deihhen vongbong.  

12Hanangkü ammi mangi yahhüpü ven banghen mü mangi ammei didaihen 
büm kü vanglem telemhü.  
13Mangei douhinang vaiyei mang thahhen mü hajük kü ammei phaihan 
teshuoh, shejao dipü kübü yangei leipü keiha laophü nyingi Kahvang kü 
shuohtuh, hatü nüngei phaihan Kahvang kü daülangshemshepü douhinang 
kei shuohtuh.  
14Ammü shahkungnyü phangkü nevai, shejao phahji phangkü nyupü nangkü 
mangi am shak kü vanglem nelemhen.  

Daülangshemshepü Aa 

15Shejema mehe? Jen shahkungnyü phangkü nevai, phahji phangkü nyupü 
nangkü jen mang thahhen je? Lanshei nevai!  
16Ammi laophü nyingi henyi hük kü ven danpü aa shei lanei shuohjema, 
dipülei müpü mang, nevaijü daülangshemshepülei müpü ven danpülei aa shei 
ammi nenyingnyu je?  
17Shejao Kahvang men vihtuh, mehenangkü am chemü mangei aa vaishi 
nyujao am kü shuohpü nyuhpüvenpü kü mong kempai ven bangteke,  
18hatü am mang kübü bümei leiyei daülangshemshepülei aa leiteke.  
19Ammei nyingnyoi yangnyu wong nekohpü nangkü ngei hangkulei shah-e 
vanglem aimü enyeih. Mehenangkü chem hepak kü ammi ammei phaihan 
nedaünelangpü hatü longpüba mangei aa vaihen shingvaishi shuohpükei 
shaang daülangshemshepülei aa vaihen nangkü daütükhen shingvaishi ammei 
phaihan shuohtuh.  
20Mechem am mangei aa nyuhampa, amphong daülangshemshepü kübü 
yandaitü nyuhampeih.  
21Shejema ammi shaang veüei deihpü dou dükei nyushingkü ammi mehe 
nanglei dangpa? Hathü douei dohpütenpeyü dipü nyüke.  
22Shejao shaang amphong mang kübü bümei leiyei Kahvangei aa leiteke, hatü 
hapalei nanglei ammi dangpeyü daühüpü hatü ha kübü vampeyü 
yangnyuyem nyüke.  

23Mehenangkü mangei latü dipü, shejao ang kübü Kahvang thintho-ü Khrista 
Jisu jeneiShembüpa kü yangnyu nyüke.  

Rom 7 

Shem Yempü Homei Lappü Hük 

1Jeihinaü hatü nyahinaüthü, ngei shahkungnyü nyingpüthü kü enyeih– 
shahkungnyü-ü shennyak hük yangnyu nyuyang kü mon shashi nyüpeih shei 
nenyingnyu je?  
2Hapa keiha shem yempü nyüha hük pinnyü yemmü nyupü thahshi mon 
shahkungnyüi chepaha mü shashi nyüke; shejao chepaha didaijema, chepaha 
nangkü pinnyü-ü shahkungnyü kübü laidaiteke.  
3Hapa keiha chepaha yemmü tuhtü pinnyüi lebü baha mü nyujema, pinnyü 
kü jiüshangi mükbongjuyungla shei nyükhen. Shejao chepaha didaijema, 
pinnyü hapa shahkungi shapü kübü laidai, hatü pinnyüi lebü baha mü shem 
yemjema pinnyü-ü mükbongjuyungla nevai.  
4Ha aimü ngelei küphüthü, shahkungnyü nang keyü Khristalei büm homei 
amphong didaishuohteke; mehenangkü amphongü Khristalei büm kü phaihan 
hük nyüke, hatü jen Kahvang shingvaishi betjük jükhen nangkü amphong 
lebü hük, dipü kübü yangei leipübalei lompü nyüke. 
5Mechem jen phai kü nyupa, shahkung homei vamhüpü jenei mangi 
yahhahhüpai dihen shingvaishi betjük jükhühen nangkü jenei phaihan kü dou 
dükei nyuteke.  
6Shejao shaang jenphongü shahkungnyü kübü bümei leidaiteke; chem jen 
yepei küppü khoklat kü didaishuohteke; hanangkü nyangei nyupü 
shahkungnyü chang phangkü jen aa nevai, shejao Laangha yangnyu jalei aa 
vaihen.  

Shahkungnyü hatü Mang 

7Shejema jeni mehe ehen? Shahkungnyü mang je? Lanshei nevai! 
Shahkungnyü nenyulangmeyü mangü meheshang ngei nenyinghah shepeih. 

Shahkungnyüi paoh, “Nüngi mük tehüh” shei ne-elang meyü mükhühpeyü 
meheang nenyinghah shepeih.  
8Shejao mangi hapa shahkungnyü noteihen laphen dangei ngei kü mükhühpü 
lemphü vamhüpeih. Shahkung neshiüi mangü mahngchang.  
9Ngei chem shahkungnyü neshiüi yemmü nyupeih, shejao mechem 
shahkungnyü peipa, mang jatongpeih,  
10hatü ngei di, hatü hapa yangnyu lahpü aihük shahkungnyüi ngei kü dipü 
koei pei.  
11Mehenangkü mangi shahkungnyü noteihen laphen dangei ngei luhahpeih 
hatü ha homei ngei jütükpeih.  
12Hanangkü shahkungnyü-ü daülangpü hatü shahkungü daülangpü, 
hingshangpü hatü meipü nyüke.  
13Shejema mehe mei, hapai ngei kü dipü koei peipü je? Lanshei nevai! Mangü 
mang shei huhen shingvaishi hatü shahkungnyü homei mangü shethen 
neaoki nyeinya mang leihühen shingvaishi mehe mei ha homei mangi ngei kü 
dipü koei peipeih.  

Mongei Khüteipü 

14Mehenangkü shahkungnyü-ü laangha shei jeni nying; shejao ngei payü 
mang kü aa vaishi yutükpü phai shennyak.  
15Ngei ngelei dou nyingei neaoknyu. Mehenangkü ngei mehe dükhü, ha 
nedüknyu, shejao ngei jiühitpü douang düknyüke.  
16Shaang ngei mehe dou nedükhü, ha dou ngei dükjema, shahkungnyü-ü 
meipü khih shei ngei enyeih. 
17Shejao hingmei mü ha dükpeyü ngei nevai shejao ngei kü nyupü mangi 
dükhünyeih.  
18Mehenangkü ngei kü, lappai ngelei phai kü mei meheyao nenyu shei ngei 
nyingnyüke. Mehe mei ha ngei kü dükhüpü nyüpeih, shejao ngei ha dükei 
neaoknyu.  

19Mehenangkü ngei dükhüpü mei ngei nedüknyu, shejao ngei nedükhüpü 
mang ngei düknyüke. 
20Shaang, ngei mehe nedükhü ha ngei dükjema, hayü ngei düknyu nevai, 
shejao ngei kü nyupü mangi dükhünyeih.  
21Hanangkü ngei hapa shahkungi dou dükpü eeteke: Mechem ngei mehe mei, 
ha dükhünya, mang ngei yopailei nyüke.  
22Mehenangkü ngelei mong mongpalei ngei Kahvangei shahkung kü 
mongmeinyeih, 
23shejao ngelei büm kü lebü shahkung hüki ngelei mong kübü shahkung mü 
hokei ngelei büm kü nyupü mang shahkung kü ngei yepei küptükpü ngei 
eenyüke.  
24Ngei meshük mongshangpü shennyakang! Hapa dipü büm kübü üpai ngei 
yangphahen?  
25Jenei Shembüpa, Jisu Khrista homei Kahvang kü menvih shuohtuh! 
Hanangkü ngelei mongkü ngeiyü Kahvangei shahkung kü aa, shejao ngelei 
bümü mangei shahkungei aa nyüke.  

Rom 8 

Laangha kü Yangnyu 

1Hanangkü shaang Khrista Jisu kü nyupüthü shingvaishi nyonghüpü neshiü.  
2Mehenangkü mang hatü dipü shahkungnyü kübü Khrista Jisu kü yangnyu 
Laangha shahkungi jen bümei leihüteke.  
3Mehenangkü phai-i wong nekohhüpü nangkü mepa shahkungnyüi nedükaok, 
ha Kahvangi laophülei Ha mang phai keiha leihütü mang mahtükhen 
shompai phai kü büpai mang nyonghüteke.  
4Hanangkü phai aimü kampüthü nevai, shejao Laangha kü kampüthüi 
shahkungnyüi yüpü jen kü jiühüteke.  
5Mehenangkü phai kü nyupüthüi phai douthü kü mong shuohnyeih, shejao 
üami Laangha kü nyu, hathüi Laangha douthü kü mong shuohnyeih.  

6Phai kü mong shuohpeyü dipü, shejao Laangha kü mong shuohpeyü 
yangnyu hatü chingmei.  
7Ha vaipü nangkü phai kü mong shuohpeyü Kahvangei vepa; hapai 
Kahvangei shahkung ven nebangnyu– hingmei büpai nebangaokhen,  
8hatü üami phai kü nyu, Kahvang mong hahhühen neaok.  
9Shejao amphongü phai kü nenyu; Kahvang Laangha am kü nyupü nangkü 
amphongü Laangha kü nyüke. Üpa kü Khrista Laangha nenyu, büpayü 
Khristalei nevai.  
10Shejao Khrista nüng kü nyujema, mang nangkü büm didaijao 
daülangshemshepü nangkü laanghayü yemmü nyüke.  
11Dipü kübü Jisu yangei leishihpü büpalei Laangha am kü nyujema, Khrista 
dipü kübü yangei leishihpü büpai am kü nyupü büpalei Laangha homei 
ammei phai yangnyu kü yangnyuyem shuohhen.  
12Shejema, jeihinaü hatü nyahinaüthü, phai-i mongpü kü nyuhen mü 
jenphongü phai kü hang koshi neshiüpih.  
13Mehenangkü amphong phai-i mongpükei nyujema, am dihen, shejao ammi 
Laanghai büm douthü jütükjema, am yemmü nyuhen.  
14Mehenangkü Kahvang Laanghai müpüthü peü Kahvangei hapeüthü nyüke.  
15Mehenangkü amphongi nyipabü nyemhen aa laangha neyah, shejao ungei 
yahpü laangha yahpeih. Mechem jeni, “Abba! Opa!” shei lenhen,  
16hapa Laanghai jenei laangha mü jenü Kahvangei hapeüthü shei denpü 
shuohnyüke,  
17hatü hapeüthü vaijema, shejema mükjüp yahpü am, Kahvangei mükjüp 
hatü Khrista mü chemi mükjüp yahpü am leinyüke– ha vaipü nangkü jenao 
büpa mü müknyinshekhanghen shingvaishi jeni büpa mü hanghinyüke.  

Ngoikahen Müknyinshekhang 

18Shaangpü hepak kü hanghipeyü jen touei shakei vamkahen nyupü 
müknyinshekhang mü shetteihen shangei neshiüpih shei ngei deihnyeih. 

19Mehenangkü lingpü douthüi Kahvangei hathü shakei vampü ongyangei 
dannyüke;  
20mehenangkü lingpü douthü peü laophüi mongpü kü nevai, shejao Kahvangi 
hapakei nyuhen mongpü nangkü yahlak neshiüi leihüteke,  
21shejao nyih hük lingpü douthü shedailaidaiheni shapü kübü bümei leihen, 
hatü Kahvang hathülei müknyinshekhang bümei hean danghen monglem 
nyüke.  
22Shaang thahshi lingpü douthü kemei hapeü angshingkü tüngei vaüpükei 
nyüke shei jeni nyingnyüke;  
23hatü lingpü douthü mon nevai, shejao üami shongpü Laangha betjükthü 
angpa, jenao hapeü kei ungei yahhen, hatü jenei büm angei leihen 
shingvaishi mongei vaüei-eeyei dannyüke. 
24Mehenangkü hapa monglem kü jenphong yangpeih. Shaang eepü 
monglemü monglem nevai. Mehe eenya ha kü monglempü üpaang? 
25Shejao mehe jeni ne-ee, ha kü jeni monglemjema, jeni ha nenteiaokpai 
dannyeih.  
26Hapa keiha jen wong nekohpü kü Laanghai jen kü sheühnyeih; jeni 
mepakei jiüshi phophen jeni nenyingnyu, shejao hapa Laanghai shah mü 
ngaiyei ne-eaoki chüloh-i hümei jen shing phopnyüke,  
27hatü Kahvang, üpai mongdang yemnya, büpai Laanghalei mong mehe ha 
nyingnyüke; mehenangkü Kahvangi mongpü keiha hapa Laanghai 
daülangpüthü shingvaishi phopnyüke.  
28Mehenangkü üami Kahvang kü bam, hatü büpalei mükhong aimü nyük, 
hathü shingvaishi dou peü mei shingvaishi chemi düknyeih shei jeni 
nyingnyüke.  
29Mehenangkü üam büpai yeihshi mebü nyingei nyu, hathü shao büpai 
laophülei Halei deiaei anshi leihen jelangpeih; shejüang büpa shemong 
longpü kü hashongpa leihen.  

30hatü üam büpai jelang, hathü büpai nyüklang; hatü üam büpai nyüklang, 
büpai hathü dahshakhü; hatü üam büpai dahshakhü, büpai hathüao 
müknyinshekhanghüteke.  

Khrista Jisu kü Kahvangi Bampü 

31Shejema hathü nangkü jeni mehe ehenang? Kahvang jen shing nyujema, jen 
khühen üpa nyüpa?  
32Büpa, üpai laophülei Ha shümei netuh, shejao jen peü shingvaishi büpa 
lanei shuoh, büpai büpa mü jen kü lemphüli neyahphahen je?  
33Kahvangi jelangpü khüei üpai thaüvaüaokhen? Hapayü Kahvangi 
dahshakhüpeih.  
34Üpa nyonghühen? Üpa di, hih, yangei lei, üpa Kahvangei lakdah philei uotü 
jen shing phopnya, hapayü Khrista Jisu khih.  
35Khristai bampü kübü üpai jen yantükhen? Hapayü ponghahpü nevaijü 
shangpong, nevaijü shüveidoidei, nevaijü shaühile, nevaijü bümkong nyupai, 
nevaijü vongshüh nevaijü vehoki hiang?  
36Ha nyangei nyüke: “Nüngei men kü hami helushoei dipü ponghah; 
hamphong keyü jütükhen mi kü kei nonyüke.”  
37Nevai, hathü dou peü kü jen kü bampü büpa homei jenü aokpü dangpü 
mao nyeipeih.  
38Mehenangkü dipai vaijao, yangnyu vaijao, vangsho phongshan vaijao, 
vanglem lembüthü vaijao, shaang nyupü douthü vaijao, ngoikahen douthü 
vaijao, nganthü vaijao,  
39shaopü vaijao, chüpü vaijao, lingpü douthü kü mehe vaihen vaijao 
mepaiyao Khrista Jisu, jenei Shembüpa kü Kahvang bampü kübü jen 
yantükhen neaokpih shei ngei mongkü pongnyüke.  

Rom 9 

Kahvangi Israel am Jepü 

1Ngei Khrista kü shahhing enyeih– ngei shahshem neenyih; Laangha 
Daülangpü homei ngelei mongdeih-i ha lekhünyüke.  
2Ngei kü mongmang longpü hatü nedoh-i mongkü tüngpü ngelei mongkü 
nyüpeih.  
3Ngelei iy hatü ngelei phai jeihinaüthülei men kü ngei kü Kahvangei thaüvaü 
nyemhet, hatü Khrista toueipü nyemkatitük shei deihpeih.  
4Jomphongü Israel am, hatü hapeü kei ungei yahpü, müknyinshekhang, 
vangpüshuwpü, shahkungnyü shuohpü, khümpü hatü lahpüthü peü 
jomphongei;  
5Hebrew am pathüyü jomei, phai keyü peü shak kübü Messiah-ü jom kübü, 
Kahvang den kü moihimantuh, Amen.  
6Hapayü Kahvang shah aokpü nedangpü nevai. Mehenangkü Israel am peü 
hingshangpü Israel am nevai,  
7hatü Abrahamei hühihathü peü payü hingshangpü büpalei hüpeüthü nevai, 
shejao Isak homei mon nüngei lihila shei iehen.  
8Hapa lappeyü iy hi phai kübü hapeüthüyü Kahvangei hapeüthü nevai, shejao 
lahpü kübü vampü lihila kü mon Abrahamei hühihathü shei iehen.  
9Mehenangkü lahpeyü hapakei eteke: “Hapa hepak kü ngei nyokei leikahen, 
hatü Sarah-i yeshang hük angei nyuhen.”  
10Nevaijü hajük mon nevai; mechem baha hük, jenei pa Isak homei Rebekka-i 
hapeü nyi kotü büm nekongi leipa, hapa lepü lemhük vampeih.  
11Kahvangi jepü nedoh-i daihen mükhong kü hapa yeshang nyi bühshekü 
nevaijü mei nevaijü ten dükshekü,  
12doui nevai, shejao büpai nyükpü homei pinnyü kü, “Chejei-i chenaü 
chongphohen” shei etüktü nyu.  
13Ha nyangei nyüke: “Ngei Jakob kü bampeih, shejao ngei Esau kü 
jiühitpeih.”  

14Shejema jeni mehe ehenang? Kahvang kü shahhing ne-epü nyüpü je? 
Lanshei nevai!  
15Mehenangkü büpai Mosa kü enyüke: “Ngei phahjihüpüba kü ngei 
phahjihen; ngei shinshanghüpüba kü ngei shinshanghen.”  
16Hanangkü hapayü hangkui mongpü nevaijü khepü kü nevai, shejao phahji 
hupü Kahvang kü kohshi nyüke.  
17Mehenangkü Laihingi Pharaoh kü hei eteke: “Ngelei men kahdoknyü peülei 
baonghen nangkü nüng kü ngelei ngan huhühen mükhong kü ngei nüng 
longei anshihpeih.” 
18Hanangkü Kahvangi büpai jepü shennyak kü phahji hunyeih, hatü büpai 
mong vaantükhüpü shennyakei mong vaantüknyeih.  

Kahvangei Mongpuk hatü Phahji 

19Shejema amphongi ngei kü, “Shejema mehekei büpai shaang thahshi mang 
yepnya? Kahvangi mongpü üpai bangtükaokhen?” shei ehen. 
20Shejao Kahvang mü shah dakteihen hangku nüng üpaang? Ashemi dük 
shükbü kü, “Mehekei nüngi ngei hapakei shükpa?” shei eaokhen je? 
21Dük shükbüi aihük ashem yah-ei hükü hayaoha noteihen doumei 
shingvaishi, hatü hükü jiüjiü noteihen shingvaishi dük shükhen jiüpü 
neshiüpü je?  
22Kahvangi büpalei mongshih huhen, hatü büpalei ngan nyinghühen nangkü 
büpa mongshihpai mahtükhen shingvaishi lingpüthü touei nenteipai nyujao 
meheang?  
23Müknyinshekhang shingvaishi büpai yeihshi mebü phahji huhen shei 
lingpüthü kü büpalei müknyinshekhang mop nyinghühen nangkü büpai ha 
dükjao meheang? 
24Jenphongao büpai nyüklangpüthü, Jehoda am mon nevai, shejao Kung 
amao omshi jeyei nyüklangpüthü.  

25Büpai Hosea lai kü hei enyüke: “Üam ngelei nanglak nevai, ngei jom kü, 
‘Ngelei nanglak’ shei nyükhen; ngei bampü hük nevaijao ngei pinnyü kü, 
‘Ngei bampü’ shei nyükhen,”  
26“hatü jomphong kü, ‘Amphongü ngelei nanglak nevai’ shei epü shing kü 
jomphong kü, ‘Vanyangyem Kahvangei hathü’ shei ehen.”  
27Israel am nangkü Isaiah-i hapakei lennyüke: “Israel nanglak yungching 
bhihhiphang kei nyujao aopüthü mon yanglanghen.  
28Mehenangkü Shembüpai kahdoknyü kü lomi dokei shahphenhen.” 
29Hapayü Isaiah-i shelei epükei: “Jeiyong Shembüpai jen kü hühihathü 
netuhlang meyü, jenü Sodom hatü Gomorrah am kei leidaihah shepeih.”  

Pauli Israel am Shing Phoppü 

30Shejema jeni mehe ehen? Kung am üami daülangshemshepü yemei nedai, 
hathüi hinglempai daülangshemshepü dangteke;  
31shejao Israel am üami shahkungnyü kübü daülangshemshepü changei dai, 
jomi shahkungnyü jiühühen neaok.  
32Mehekei nedangpa? Mehenangkü jomi ha hinglempü kü la shouptü neyem, 
shejao jomi dou kü mongnyang. Jomi huluh yaong kü huluh shuohteke.  
33Ha nyangei nyüke: “Veituh, ngei Zionlei nanglakthüi huluh shuohhen yaong 
hük, jom dohühen yaongnyü hük tuhnyüpeih; hatü üami büpa kü hinglem, 
neveühühen.”  

Rom 10 

1Jeihinaü hatü nyahinaüthü, ngelei mongi lümpü, hatü ngei jom shingvaishi 
Kahvang kü phoppeyü jom yemleihen shingvaishi phopnyüpeih.  
2Jom kü Kahvang shing nyakpükenpü nyüke shei ngei denpü shuohaoknyeih, 
shejao jomi jiüshangpü nyingei neshiü. 
3Mehenangkü Kahvang leipü peipü daülangshemshepü nenyingi laophülei 
daülangshemshepü linghen yempü nangkü jomi Kahvangei 
daülangshemshepü neyahnyu.  

4Üami hinglem, peüi daülangshemshepü danghen shingvaishi Khristayü 
shahkung dohpü nyüke.  

Yemleipeyü Peü Shingvaishi 

5Mosai shahkung leipü peipü daülangshemshepü nang nyangshingkü hapakei 
enyüke: “Üpai hathü dükhenshang hathü homei yangnyu nyuhen.”  
6Shejao hinglempü leipü peipü daülangshemshepai enyüke, “Ammei mongei, 
‘Vangsholei üpa aonghen?’ shei te-e” (lappai, Khrista müei yiükahen),  
7“nevaijü, ‘Kahdoknyü mongpalei üpa shühen?’ shei te-e” (lappai, Khrista 
dipü kübü müei ngaihen).  
8Shejao hapai mehe enya? “Hapa shah-ü am yopailei, ammei ju hatü ammei 
mongdangei nyüke” (lappai, hami baongpü hinglempü shah);  
9mehenangkü ammei jui Jisu-üShembüpa shei lahjema hatü Kahvangi büpa 
dipü kübü yangei leishihpeih shei ammei mongi hinglemjema, am yanghen. 
10Mehenangkü shennyaki mongdangi hinglempai dahshaknyeih, hatü jui 
lahpai yangnyeih.  
11“Büpa kü hinglempü üpaao neveühüpih” shei Laihingi enyüke.  
12Mehenangkü Jehoda hatü Greek am aa kü baong hanpü neshiü; hapa 
aihük Shembüpayü peüei Shembüpa, hatü büpa kü nyükpü peü kü 
moihimannyeih.  
13Mehenangkü, “Shembüpalei men kü nyükpü peü yanghen.”  
14Shejao jomi hingnelempü hük kü mekei etü jomi nyükhen? Hatü jomi 
nedanpü hük kü mekei etü jomi hinglemhen? Hatü hanei ami büpa jung 
baonghen neshiüshiüi mekei etü jomi danhen?  
15Ha nyangei nyüke: “Hatü jom neshom pheikü mekei etü jomi büpa jung 
baonghen? “Shahjangmei kopüthülei la mekei nethe meipüang!”  
16Shejao peüi payü shahjangmei nebangang; mehenangkü Isaiah-i enyüke, 
“Shembüpa, üpai hamei shahjangmei kü hinglempa?”  

17Hanangkü hinglempeyü danpü leipü peinyüpeih, hatü danpeyü Khristalei 
shah homei peinyüpeih.  
18Shejao ngei phenyeih: Jomi nedanangpü je? Hih, jomi danphei. “Jomei 
ngeü kahdoknyü peüei daiteke, hatü jomei shahthü kahdoknyü dohpü 
ngoiteke.”  
19Shao ngei pheshah: Israel ami ha nenyingpü je? Shongpü kü Mosai enyüke: 
“Ngei amphongü jat nevaipüthü hük kü mükhakhühen; ngadaipü jat hük kü 
ngei amphong mongshihhühen.”  
20Isaiah-i monglongshi enyüke: “Ngei neyempüthüi ngei dangteke; Ngei jung 
nephepüthü kü ngei shakei vamei huteke.”  
21Shejao Israel am nangkü büpai enyüke, “Helushoei ngei ven nedanpü hatü 
nyongnyongpü nanglakthü kü ngelei lak haongpeih.”  

Rom 11 

Israel amü Den Shing Yaktükpü Nevai 

1Shejema ngei pheshah, Kahvangi laophülei nanglak yaktükpü je? Lanshei 
nevai! Ngeiyao Israel am, Abraham kübü li, Benjamin phang kübü nanglak 
hük.  
2Büpai yeihshi nyingei nyupü laophülei nanglak Kahvangi neyaktükangpih. 
Laihingi Elijah nang mehe e, mekei büpai Israel am khüei Kahvang kü 
phoppa, ammi nyingla?  
3“Shembüpa, jomi nüngei thibüthü jütük, jomi nüngei moidüthü bentük; 
sheyü ngei monha aoteke, hatü jomi ngei jühen yemnyüke.”  
4Shejao Kahvangi büpa kü mehe shahnyok shuohpa? “Ngei laophü shing Baal 
kahvang kü aümei nekhümpü shennyak haja nyet tuh-ei nyüpeih.”  
5Hanangkü shaangao phahjipai jelangpü aopüthü nyüpeih.  
6Shejao hapayü phahji homei vaijema, hapayü mechemao dou homei nevai, 
hei nevaijema phahjiyü hajük kü phahji nevaikahen.  

7Shejema meheang? Israel ami mehe yem, ha nedangang. Jelangpüthüi ha 
dangteke, shejao aopüthü mong vaanteke.  
8Hapa nyangei nyüke: “Kahvangi jomphong kü vaükpü laangha, ne-eehen 
mük, nedanhen dhaong shinnyih thahshi shuohtük.”  
9Hatü Davidi enyüke: “Jomei nükdü jom shing hühhihang, hatü tai, huluh 
yaong hatü hanghi leihütük;  
10Jomi ne-eeaokhen mü jomei mük shangmang leitüktuh, hatü düngei jomei 
dok kü shanghah-i chetshi angtuh.”  

Kung am Yemleipü 

11Hanangkü ngei pheshah, jom nepao-aoki dohen mü jom huluh shuohpü je? 
Lanshei nevai! Shejao Israel ami mükhühhühen shingvaishi jom huluh 
shuohpai Kung am touei yemleipü peipeih.  
12Shejao jom huluh shuohpai kahdoknyü shingvaishi moihiman vaijema, hatü 
jom lomohpai Kung am shing moihiman vaijema, jom peü omjü meshük 
longpü moihiman vaihen!  
13Shaang ngei am Kung am kü enyeih. Ngei Kung amei phongshan vaipü 
nangkü ngei ngelei chongphopü dousho müknyinshekhangnyeih; 
14hapayü ngelei nanglaki mükhühhühen hatü jom hanei dangkao yanghen.  
15Jom yaktükpai kahdoknyü mongjemhüpü vaijema, jom yahpeyü dipü kübü 
yangnyuyem nyuhen.  
16Shongpü hahying kübü aan moila daülangpü vaijema, aopü aan kemei 
daülangpü nyüke; hatü tünglang daülangpü vaijema kaothüao daülangi 
nyüke.  
17Shejao olive pükao hanei bhagei yaktüktü nüng, olive nganyü kao dakei 
hapa olive pü tünglang kübü aongpü hahying hahhen hapteke. 
18Bhagtükpü kaothü nangkü am techangmei. Am changmeijema, tünglang kü 
sheühpeyü am nevai, shejao tünglangi am kü sheühpeih shei deihtuh.  
19“Ngei yah-ei haphen shingvaishi kaothü bhagtükpeih” shei ammi ehen.  

20Ha jiüphei. Jomphongü hingnelempü nangkü bhagtükpeih, shejao ammü 
hinglempai mon yaongnyüpeih. Hanangkü am changmeiyei telei, shejao 
nyempai nyutuh.  
21Mehenangkü Kahvangi nyingnyoi kaothü dangkao yangei netuhjema, 
hingnelem pheikü büpai am neyangphapih.  
22Shejema Kahvang bampü hatü mongshihpü nyingtuh: dopüthü touei 
mongshihpü, shejao ammi büpa bampü kü nedoh-i nyujema Kahvang bampü 
am touei nyüke; hei nevaijema amao bhagtükhen.  
23Hatü jom Israel amao hingnelempü kü nenyujema jom hapei leihühen; 
mehenangkü Kahvangi jom shao haphühen aokshi nyüpeih.  
24Mehenangkü am nyingnyoi kü nenyupü olive nganyü kao dakei nyingnyoi 
kü nejiüi nyingnyoi kü nyudaipü sheipü olive pü kü hapaokjema, meshük 
nyeishi laophülei olive pü kü nyingnyoi kaothü leiyei hap-aokhenang!  

Israel am Peü Yanghen 

25Hanangkü jeihinaü hatü nyahinaüthü, am meheshang, ha mü lenei am 
nahpeih shei nechangmeihen shingvaishi ammi hapa shahjo nenyingi 
nyemtenyu shei ngei deihnyüke. Israel am hanei kü mong vaanhen peipeyü 
denshing nevai, shejao Kung am peü mangpei thahshi mon.  
26Hapakei Israel am peü yanghen; hapa nyangei nyüke: “Zion kübü 
Yemleipüba peikahen; büpai Jakob kübü mangthü peü yaktükhen.”  
27Mechem ngei jomei mang yah-ei lüdaihen, hapayü ngei jom mü 
vangteishuwteipü vaihen.  
28Shahjangmei nangkü ammei men kü jomphongü Kahvangei vepathü, shejao 
jepü philei jomü chebü chepalei men kü bampüthü; 
29mehenangkü Kahvangei thintho hatü büpai nyükpü yahlangnüng neaok.  
30Chem amphongao Kahvangei ven nedani nyu, shejao jom ven nedanpü 
nangkü shaang ammi phahji dangpeih,  

31hapa keiha ammi dangpü phahji jomiyao shaang danghen shingvaishi jom 
shaang ven nedani nyüke.  
32Mehenangkü büpai peü kü phahjihen shingvaishi Kahvangi ven nedanpü 
peü khoklat kü küptükteke.  

Kahvangei Kihikon 

33Oh Kahvangei mop meshük longpa! Büpalei kihikon hatü nyingpühingpü 
meshük chüpa! Büpa shahphenpü mekei yemei neaokbenüng, hatü büpalei 
lemthü mekei neyaobenüngang!  
34“Mehenangkü üpai Shembüpalei mong nyingpa? Nevaijü büpalei nyuhbü 
üpa nyuhampa?  
35Nevaijü laklei nyokei danghen mü üpai büpa kü thintho shuohpa?”  
36Mehenangkü douthü peü büpa leipü hatü büpa homei hatü büpa kü 
nyüpeih. Büpa kü düngei müknyinshekhang vaituh. Amen.  

Rom 12 

Khrista kü Yangnyu Ja 

1Hanangkü jeihinaü hatü nyahinaüthü, ammei büm Kahvang touei daülangpü 
hatü yah-aokbenüng yemmü tuhtü jakpü moila kei shuohtuh shei ngei 
Kahvang phahji homei am kü khümnyeih– hapayü ammi laangha kü khümpü 
dou nyüke.  
2Ammi hapa kahdoknyü kü tevukdai shejao ammei mong ja leipai jeilei 
yeiyatuh, shejüang Kahvangi mehe mong, mehe mei, mehe yah-aokbenüng 
hatü changpüshapü nyüpa, ha baong hanei nyingaokhen.  
3Mehenangkü ammi deihhen jiüpü mü nyeishi laophü nyingi longi shaoshi 
tedeih shei ngei kü shuohpü phahji homei ngei am peü kü enyeih, shejao 
Kahvangi shuohpü hinglempü kü shettü ha aimü jiüshangpü shahphen 
yahhen deih-ei dangtuh.  
4Mehenangkü büm hük kü jen kü heanlem longi nyupükei, hatü heanlem peü 
aihük dousho nenyu,  

5hapa keiha jen longi nyujao Khrista kü büm hük, hatü lomja ieyei jen peü 
hüki hük mü heanlem nyüke.  
6Kahvangi jen kü shuohpü phahji aimü jen kü thintho laolao nyüpeih: 
Shennyak hük kü thihivam thintho nyujema, büpai hinglempü kü shettü 
büpai ha noteituh. 
7Hapayü chongphopü vaijema, büpai chongphotuh; nyuhpüvenpü vaijema, 
büpai nyuhtuh;  
8hapayü mongnang thongpü vaijema, büpai mongnang thongtuh; hapayü mih 
kü shuohpü vaijema, büpai nekaungi shuohtuh; hapayü mübü hean vaijema, 
büpai kenhingei vanglem lemtuh; hapayü phahji hupü vaijema, büpai ha 
monghumei düktuh.  

Hingshangpü Khristan Hükei Mükhong 

9Bampeyü hingshangpü vaihütuh. Mehe ten ha kü jiühittuh; mehe mei ha kü 
shoungtuh.  
10Aihük bamteipai hüki hük mü bamteituh; dhüm huteipü kü hüki hük mü 
nyeipüba nyutuh.  
11Monghumpü kü taoei tenyu, laangha kü shaamlukdongi nyutuh, 
Shembüpa chongphotuh. 
12Monglempü kü mongongtuh, shangpongpü munentuh, phoppü kü 
nyakeikentuh.  
13Kahvang shennyakthü taopü kü moilatuh; yenpa kü bampü hutuh.  
14Nüng kü shüveipüthü kü moihimaneishuoh; moihimaneishuoh hatü jom kü 
tethaüvaü.  
15Mongongpüthü mü mongongtuh; theppüthü mü theptuh.  
16Hüki hük mü meiteishi nyutuh; am techangmei; phangpa kü nyupüthü mü 
küeijemtuh; nüngi laophü nyingi nahnyu kei tedeihhah. 
17Nüngi üpa kao ten kü ten jeiyei teshuoh, shejao peü touei mepa jiüpa, ha 
dükhen kentuh.  

18Aokjema nüngi aokpüshük peü mü chingmei kü nyutuh.  
19Ngelei küphüthü, am nyingi bhüh teyem, shejao Kahvang mongshihpü kü 
shing tuhphongtuh; mehenangkü ha nyangei nyüke, “Bhüh yempeyü ngelei; 
ngei ha kü shemhen shei Shembüpai enyüke.” 
20Ha nang jeiyei, “Nüngei vepathü aeiyei chongküjema, jom kü ühyingtuh, 
jom yung leyei chongküjema yinghen lemhük shuohtuh; mehenangkü nüngi 
hapakei dükpai jomei shangjing kü awtao haüshuohpü vainyüke.  
21Nüng kü teni te-aokhü, shejao mei-i ten aokhütuh.”  

Rom 13 

Vanglem Lembüthü kü Dükhen Dou 

1Peüi vanglem lembüthü phangkü shütuh; mehenangkü Kahvang leipü 
nevaipheikü vanglem lembü neshiü, hatü shaang nyupü vanglem lembüthüyü 
Kahvangi lingpeih.  
2Hanangkü üami vanglem lembüthü yaktüknya, Kahvangi jetükpü 
yaktüknyeih, hatü ha yaktükpüthü shahphenpü danghen.  
3Mehenangkü vanglem lembüthüyü mei dükpü am kü nyem shaopü am 
nevai, shejao ten dükpü am shing nyüke. Nüngi vanglem lempü am kü 
nenyemi nyuhünyu hiang? Shejema mehe mei ha düktuh, hatü nüngi jom 
leipü mong hahpü danghen.  
4Mehenangkü büpayü am meihen shingvaishi Kahvang chongphobü nyüke. 
Shejao ammi nejiüpü dükjema, ammi nyemtuh; mehenangkü vanglem lempü 
ami angsha kü yanlu nenonyih. Nejiüpü dükpü am kü mongshih vamei 
hanghi shuohhen Kahvangei chongphobü nyüke.  
5Hanangkü hanghi danghen vaipü nangkü phangkü shühen nevai, shejao 
jiüpü nejiüpü nyingpü kon homeiyao düktuh.  
6Ha vaipü nangkü ammiyao lat shuohnyüke; mehenangkü vanglem 
lembüthüyü Kahvangei chongphobüthü; ha dou shingvaishi nang nekongi 
dou düknyüke.  

7Mih kü hang shuohhen nyupü peü kü ha shuohtüktuh; lat shuohhen am kü 
lat, douhinang lat shuohhen am kü hapa lat, hatü dhüm shuohhen am kü 
dhüm shuohtuh.  

Hüki Hük mü Bamteituh 

8Hüki hük mü bamteihen mü lenei üpa kao meheyao hang sheshi tenyu; 
mehenangkü üpai mih kü bam shahkungnyü jiühüteke.  
9“Nüngi mükbongjuyung tedük; nüngi tejü; nüngi tegüh; nüngi mük tehüh” 
shei epü shahkungnyüthü hatü lebü shahkung kemei, “Nüngi laophülei 
chingyowpa kü laophü kü kei bamtuh” shei epü shahkung kü peü kohshi 
nyüke.  
10Bampai chingyowpa hük kü nemei-i nedüknyih; hanangkü bampeyü 
shahkungnyü jiühüpü nyüke.  
11Ha mü lenei ha mehe ammi nyingtuh; shaangü am shipü kübü paohen 
hepak khih. Mehenangkü jeni shongei vaipü meyü shaangüng yemleipü 
yopüba nyüke.  
12Vangnyak luangi daiteke; vangngai yopailei nyüke. Shejema jeni vangnyak 
douthü tuhphongshah, hatü vangngai ow owshah;  
13jeni vangngai kü keiha deiaei meipü kü nyushah; hahngayungpe hatü 
nükchokyiümok nevai; mükbongjuyung hatü phai mongongmongle nevai; 
dehilao hatü mükhakmongyung nevai.  
14Ha nang jeipü Shembüpa Jisu Khrista owtuh; phai-i yahhüpü hüshemhühen 
phai kü shing teshuoh.  

Rom 14 

Nüngi Mih kü Shahtephen 

1Vaipü kü wong nekohpüthü mongongshi yahtuh, shejao büpalei mongdeih 
nangkü shah tedaktei.  
2Hanei ami vaipeyü lemphü hahhen nejü-ünyih, shejao hanei ami vaipü kü 
wong nekohpai haohilai mon hahnyüpeih.  

3Lemphü hahpü shennyaki nehahpüba kü naamei tedeih, hatü nehahpübai 
lemphü hahpü shennyak nenyonghühen vongbong; mehenangkü Kahvangi 
büpa yahnyüpeih.  
4Hanei amei chongphobü kü shahphenhen nüng üpaang? Jomei shembü touei 
jom yaonghen nevaijü dohen. Büpa yaonghen, mehenangkü Shembüpai büpa 
yaonghüaokhen.  
5Hanei ami nyih hanei meyü nyih hanei shongnyü kei deihnyeih, shejao 
hanei ami nyihthü peü aihük kei deihnyeih. Peüi laophü laophülei mongei 
deihpü kü mongkü pongei nyutuh.  
6Üami nyih hük kü hayaoha dhüm shuohnya, Shembüpa kü dhüm shuoh-ei 
yahtuh; shao üami hahnya, Shembüpa kü dhüm shuoh-ei hahtuh; 
mehenangkü jomi Kahvang kü dhüm shuohnyüke; üami nehahnya, 
Shembüpa kü dhüm shuohpai tehah, hatü Kahvang kü menvih shuohtuh.  
7Jen nyingi jen shing nenyunyih, hatü jen nyingi jen shing nedinyih. 
8Jen yem nyujema, jeni Shembüpa kü nyunyeih, hatü jen didaijema, 
jeni Shembüpa kü dinyeih; shejema jen yemmü nyujao, dijao 
jenüShembüpalei.  
9Ha tata kü büpayü dipü hatü yemmü nyupü nyipheneiShembüpa vaihen 
shingvaishi Khrista di hatü yangei leipeih.  
10Mehekei nüngi laophülei nyahinaü hatü jeihinaü kü shahphen shuohnya? 
Nevaijü mehekei nüngi laophülei jeihinaü nevaijü nyahinaü kü ne-
ienelemnya? Mehenangkü jen peü Kahvangei shahphenpü uoshing touei 
yaonghen.  
11Hapa nyangei nyüke: “Ngeiyü hingmei mü yemmü nyupü Kahvang 
shei Shembüpai enyüke. Peüi ngei touei lashüh-i shüngei aümei shahen; yei 
peüi Kahvang lahhen.”  
12Hanangkü jen peüi laophü laophülei nang Kahvang kü shah-om shuohhen.  

Nüngi Mih Huluh Teshuohhü 

13Hanangkü jen hüki hükei shah nephenshah, shejao ha nang jeiyei mih-ei 
lem kü huluh yaong nehaühen nevaijü lem nebangteihen deihshah.  
14Shembüpa Jisu Khrista kü nedaüpü menüngao neshiü shei ngei nyingnyüke 
hatü mongkü pongnyüke; shejao hayü nedaüpeih shei deihpüthü keyü 
nedaüpü vainyüke.  
15Nüngi hahpai jeihinaü hatü nyahinaü huluh shuohhüjema, nüngü hajük kü 
bampü kü nekamnyu. Nüngi hahpai jeihinaü hanei üam shing Khrista di, jom 
telomohhü. 
16Nüngi mei shei deihpü kü ten kei te-ehü.  
17Mehenangkü vangsho ongchingü hahbenüng hatü yingbenüng nevai, shejao 
daülangshemshepü, chingmei hatü Laangha Daülangpü kü mongongpü 
nyüke;  
18mehenangkü üpai hapakei Khrista chongphonya, büpai Kahvang mong 
hahhünyeih hatü shennyaki meiangke shei yahnyeih. 
19Shejema mepai chingmeivangmei vamhünya, hatü hüki hük lingei leinya ha 
kü jeni changshah.  
20Hahying nangkü nüngi Kahvangei dou temangtük. Lemphüli daülangpü 
nyüke, shejao nüngi hahpai mih huluh shuohhüpeyü nejiü.  
21Nüngei jeihinaü hatü nyahinaü huluh shuohhü leimeyü phai nehahpü 
nevaijü yiü neyingpü nevaijü meheyao nedükpü meipüba.  
22Nüngi hathü dou nangkü mepa kü hinglem hayü Kahvang anji aa kü mon 
tuhtuh. Laophüi jiüpeih shei deihpü kü laophü nyingi nenyonghüpüthü 
moihiman.  
23Shejao laophüi hahpü kü jü-üpüthü nyongtükteke, mehenangkü jomi 
hinglempai ha nehah; mehenangkü mepa mepa hinglempü kübü nevam hayü 
mang.  

Rom 15 

Laophü Nevai, Mih Mongmeihütuh 

1Jen üami hinglempü kü wong koh, wong nekohpüthü kü sheühen khih, hatü 
jen nyingi jen mongmeihühen nedükhen khih.  
2Jen peüi jenei chingyow meipü mükhong kü linghen shingvaishi jenei 
chingyow mongmeihühen khih.  
3Mehenangkü Khristai laophü nying mongmeihühen nedük, shejao ha 
nyangei nyüke: “Nüng kü naamei epüthülei naamshah ngei kü sheüteke.”  
4Mehenangkü nenteiaokpü homei hatü Laihingi mongnang thongpü homei 
jen monglempü nyuhen nangkü mepa mepa shelei nyang, hayü jen kü 
nyuhhen nangkü nyangpeih.  
5Munenpü hatü mongnang thongpü Kahvangi am hüki hük mü Khrista Jisu 
phei müpai mongjemshi nyuhen yahphahen,  
6shejüang am chemi ngeü hük mü jenei Shembüpa Jisu Khristalei Pa Kahvang 
müknyinshekhanghen.  

Jehoda hatü Kung am Shing Shahjangmei 

7Kahvang müknyinshekhang shingvaishi Khristai am mongongshi yahpükei 
am hüki hük hapakei yahteituh.  
8Bühipathü kü lahpüthü büpai jiühühen nangkü Kahvangei shahhing men kü 
Khristayü japtükpüthülei chongphobü leipeih shei ngei am kü enyeih,  
9hatü Kung amiyao büpalei phahji nangkü Kahvang müknyinshekhanghen. 
Ha nyangei nyüke: “Hanangkü Kung am touei ngei nüng vihhen, hatü nüngei 
men vih-ei lokhen.”  
10Shao büpai enyüke: “Oh Kung am, büpalei nanglakthü mü mongongtuh,”  
11hatü shao, “Shembüpa vihtuh, am Kung am peü, hatü nanglak peüi büpa 
vihtuh,”  
12hatü shao Isaiah-i enyüke: “Jesselei tünglang hük peikahen; Kung am kü 
vanglem lemhen hük vamkahen; büpa kü Kung ami monglemhen.”  

13Ammi büpa kü hinglempai monglempü Kahvangi am kü mongong hatü 
chingmei-i am mahühen, shejüang Laangha Daülangpü ngani am kü 
monglempü aüh-ei yenhühen.  

Pauli Wong Kohshi Nyangpü Nang 

14Ngelei jeihinaü hatü nyahinaüthü, ngei am nangkü mong hamei deihnyeih; 
mehenangkü am kü meipai maei nyüke; nyingpai maei nyüke; hatü hüki hük 
kü nyuhhen aokshi nyüke.  
15Shejoongpa shahlem hanei nangkü ammi deihhen shingvaishi ngei am kü 
wong kohshi nyangteke; mehenangkü hayü Kahvangi ngei kü,  
16Kung am touei Kahvangei shahjang meipü kü ngongdou dükei Khrista 
Jisulei chongphobü vaihen phahji shuohpeih, shejüang Kung amei moilayü 
Laangha Daülangpai daütükpü, hatü yahaokbenüng leihen.  
17Hanangkü ngei Kahvang shing dou dükpü kü Jisu Khrista kü ngei 
müknyinshekhangnyeih.  
18Shah hatü dou dükpai Khristai mehe ngei homei Kung am leipü ven danpü 
danghen düktepa, ha mü lenei ngei nyingi meheyao lingei ne-epih.  
19Nyangeihepü hatü yashanpü nganthü homei; Kahvang Laangha nganthü 
homei Jerusalem kübü daiyei Illirikum shinpü thahshi kü ngei Khrista 
shahjangmei changshi baongtepih.  
20Hanei ami lingpü chongnyiam kü ngei nevehen shingvaishi Khrista jung 
mechemao mangdanpü am touei shahjangmei chongvenhen düngei ngelei 
mongdeih nyuhampeih.  
21Shejao ha nyangei nyüke: “Büpa jung üam kü mechemao ne-e, jomi eehen, 
hatü üami büpa jung mechemao nedan, jomi nyinghen.”  

Pauli Rom Thümhen Küpjan 

22Ngei am touei peihen düngei bangpeyü ha tata kü hih.  
23Shejao shaang hapa moidoi kü dou dükhen ngei shing shinghiphei neshiüpü 
nangkü ngei bong longi am touei peihüei deihshi nyupükei,  

24ngei Spainlei heihshingkü am touei peihen monglemnyeih. Mehenangkü 
ngei homei daishingkü am thümhen, hatü ngei am mü shohük chemi 
nyupheikü ngelei yendai kü ammi sheüh-ei deishihhen shei monglempü 
nyüpeih.  
25Shejao shaang payü ngei daülangpüthü kü chongphohen ngei Jerusalemei 
lüdainyeih;  
26mehenangkü Macedonia hatü Akhaia ami Jerusalemei nyupü taopü 
daülangpüthü mü jomei mophimo hanteihen mongongshi nyüke.  
27Jomi ha dükhen mongong, hatü jomi hathü kü ha dükhenü hang nyüke; 
mehenangkü Kung ami Jehoda amei laangha moihimanthü hanteijema, Kung 
amiyao Jehoda am kü jomei mophimo hanteihen jiüpeih.  
28Hanangkü mechem ngei ha temhen, hatü mehe thai ha jom kü shuohhen, 
ngei am peih-ei Spainlei layaongei daihen,  
29hatü mechem ngei am touei peihen, ngei Khristalei moihimani maei 
peikahen shei ngei nyingnyeih.  
30Jeihinaü hatü nyahinaüthü, jenei Shembüpa Jisu Khrista hatü Laanghai 
bampü homei ngelei men kü Kahvang kü phoppü kü ngei mü omkütuh shei 
ngei am kü khümnyeih;  
31hapayü Judealei nevaipüthülei lak kübü ngei yanghen, hatü ngei 
Jerusalemei daülangpüthü kü chongphopeyü yah-aokbenüng vaihen;  
32shejüang Kahvangi mongei ngei mongongpai am touei peihen, hatü am mü 
nyuei mongdhüng vamhen.  
33Kahvangei chingmei am peü mü nyute. Amen.  

Rom 16 

Paulei Lomja Selam Shah 

1Ngei am touei Cenkhrea attoilei chongphopü jenei nyahinaü Phoebe nangkü 
mongmeipü danhünyeih.  

2Daülangpüthüi dükhen jiüpükei amphongi Shembüpa kü pinnyü mongongshi 
yahtuh, hatü pinnyüi am leipü mehe yüphahen yah-eishuoh; mehenangkü 
pinnyü-ü longi kü hatü ngei kao nanglei shuohhampeih.  
3Khrista Jisu kü ngei mü chongphopü Priscilla hatü Aquila nyi kü selam ete,  
4hatü jijinyi-i ngei shing yangnyu lanei shuohpeih; hanangkü ngei mon nevai, 
shejao Kung am attoithü peüi menvih shuohnyeih. 
5Jomei shemei nyupü attoi am kao selam ete. Asia kü Khrista touei shongei 
mong leppü ngei kenpü Epaenetus kü selam ete.  
6Am mü dou kheyei dükpü Mary kü selam ete.  
7Ngei mü khoklatei nyupü ngelei shem am Andronikus hi Junias nyi kü selam 
ete; jijiyü phongshanthü khongkü shongnyü, hatü ngei shekü jijiyü Khrista kü 
nyuhampeih. 
8Shembüpa kü ngei bampü Ampliatus kü selam ete.  
9Khrista kü jen mü chemi chongphopü Urbanus hatü ngei bampü Stakis nyi 
kü selam ete. 
10Khrista kü yah-aokpü Apelles kü selam ete. Aristobulus am shem kü selam 
ete.  
11Ngelei shem am Herodion kü selam ete. Shembüpa kü nyupü Narcissus am 
shem kü selam ete.  
12Shembüpa kü chongphopü Triphaena hi Triphosa nyi kü selam ete. 
Shembüpa kü kheyei dou dükpü bampü Persis kü selam ete.  
13Shembüpa kü jelangpü Rufus hatü chenyü kao– ngeleiyao nyü kao selam 
ete.  
14Asincritus, Phlegon, Hermas, Patrobas, Hermes hatü jomphong mü nyupü 
jeihinaü nyahinaüthü kü selam ete.  
15Philologus, Julia, Nereus hatü büpalei chenaü, hatü Olimpas, hatü 
jomphong mü nyupü daülangpüthü peü kü selam ete. 

16Daülangpü om kü jüpteipai hüki hük mü selam shihteituh. Khristalei 
attoithü peüi am kü selam enyeih.  

Dohpü Shahven 

17Jeihinaü hatü nyahinaüthü, ammi danpü nyuhpüvenpü khüei neshetnephen 
dehilao hatü huluh shuohpü vamhüpüthü kü mükhingshi veituh shei ngei am 
kü enyeih; hathü kübü yanei nyutuh. 
18Mehenangkü hapa keipü shennyakthüi jenei Shembüpa Khrista 
chongnephonyih, shejao jomei shünyü chongphonyeih, hatü inyainyemi epai 
hatü yawhshah-i lapja-i nyupüthü luhahnyeih.  
19Peüi am ven danpü jung danteke, hanangkü ngei am nangkü mongongpai 
maei nyüpeih, shejao ngei napeyü mehe mei, ha nangkü nahshilangshi hatü 
nemeipü phikü mang neshiüi nyemnyu shei deihnyeih.  
20Chingmei Kahvangi meshük ne-angi ammei la phangkü kahshih 
ngümtükhen. Jenei Shembüpa Jisu Khrista phahji am mü nyute.  
21Ngei mü chemi chongphopü Timoti-i selamja; hapakei ngelei shem am 
Lucius, hatü Jason hatü Sosipater hathüi selam ja.  
22Ngei, Tertius, ha lai nyangbüi Shembüpa kü am peü kü selam.  
23Gaius, üpai ngei hatü haleipü attoi am peü haümnya, am kü selamja. 
Chingnyü leipü shemchongbü Erastus, hatü jenei jeihinaü Quartus nyi-i am 
kü selamja.  
24Shembüpa Jisu Khrista bampü am peü mü nyute. Amen.  

Dohpü Vih-ei Phoppü 

25Shaang büpa, üpai ngelei shahjangmei aimü, hatü den luangi joshi angpü 
shahjo shakei vampü aimü Jisu Khrista jung baongpai am wong kohhühen 
aok,  
26shejao shaang shakei vam, hatü ven danei hinglempü kü mühen shingvaishi 
vanyangyem Kahvangei shahkung aimü thihivamthüi nyangpü homei Kung 
am peü kü nyinghütepa,  

27hapa Jisu Khrista homei kon kohpü Kahvang kü düngei müknyinshekhang 
vaituh! Amen.  

1 Korint 

1 Korint 1 

Selam Shah 

1Kahvangi mongpü homei Khrista Jisulei phongshan vaihen nyükpü Paul, 
hatü jenei jeihinaü Sosthenes leipü,  
2Korintlei nyupü Kahvangei attoi, Jisu Khrista kü daütükpüthü, daülangpüthü 
vaihen nyükpüthü mü chemi shing peülei jenei ShembüpaJisu Khrista– jomei 
hatü jenei Shembüpa men kü nyükpüthü touei,  
3Jenei Pa Kahvang hatü Shembüpa Jisu Khrista leipü phahji hatü chingmei 
nyute.  
4Jisu Khrista kü Kahvangi am kü phahji shuohpü nangkü ngei am shing 
düngei Kahvang kü menvih shuohnyeih;  
5mehenangkü lem peü kü– epü kü, nyingpü kü hatü lemphü kü büpa mü 
mongjemei am shemmei leiteke.  
6Khristalei shahjangmei denpü am mü chongwongei nyüke.  
7Hanangkü jenei Shembüpa Jisu Khrista shakei vamküpü omdanpai am 
laangha thintho mepayao taoei nenyu.  
8Jisu Khristalei nyih kü am kawhikang neshiüi nyuhen shingvaishi büpai am 
dohpü ngoishi wong kohhühen.  
9Kahvangü shahhing; büpai laophülei Ha Jisu Khrista jenei Shembüpa mü 
mongjemhühen am kü nyükpeih.  

Attoi kü Hanteipü 

10Jeihinaü hatü nyahinaüthü, shaang am peü mongjemei am khongkü 
hanteipü neshiüi, shejao mong hük, mükhong hük kü mongjemei nyukütuh 
shei jenei Shembüpa Jisu Khristalei men kü ngei am kü khümnyeih.  
11Ngelei jeihinaü hatü nyahinaüthü, am khongkü dehilao nyüke shei Khloe 
am shemi ngei kü eküpeih.  

12Ngei ehüpeyü ha hih, am peüi, “Ngeiyü Paul khong,” nevaijü “Ngeiyü 
Apollos khong,” nevaijü “Ngeiyü Cephas khong,” nevaijü “Ngeiyü Khrista 
khong” shei enyüke. 
13Khristayü hanteitü nyüpü je? Am shing Paul shophang kü apphei je? 
Nevaijü amphong Paulei men kü baptükpü je?  
14Ngei Krispus hatü Gaius nyi mü lenei amphong üpa kao bapnetükpü nangkü 
ngei Kahvang men vihnyeih.  
15Hanangkü amphong üpaiyao ngelei men kü baptükpeih shei ne-eaokhen.  
16Ngei shao Stephanas am shem baptükpeih; ha mü lenei am üpa kao 
baptüklashang ngei nenyingang.  
17Mehenangkü Khristai ngei baptüknüng shompü nevai, shejao hapayü 
Khristalei shophang ngan kong neleihühen shingvaishi hangkulei kihikon 
shah nevai, shejao shahjangmei baonghen ngei shompeih.  

Khristayü Ngan hatü Kahvangei Kihikon 

18Mehenangkü shophang jung shahjangmeiyü mah-ei nyupüthü shingvaishi 
ngashah, shejao jen yangei nyupüthü shingvaishi hapayü Kahvangei ngan 
nyüke.  
19Mehenangkü ha nyangei nyüke: “Ngei nahpüthülei kihikon mahtükhen, 
hatü yaopüthülei kon ngei küptükhen.”  
20Shejema nahpülangpü shennyak melei nyüpa? Lai longi manpü melei 
nyüpa? Hapa den jung nih-ei khoei nyingpü melei nyüpa? Kahvangi hapa 
kahdoknyülei kihikon ngadou neleitükangpü je?  
21Mehenangkü Kahvangei kihikonü kahdoknyüi laophülei kihikon homei 
Kahvang nenyingpü nangkü, ngapükei chongvenpai hinglempüthü yanghen 
Kahvangi temtükpü nyuteke.  
22Mehenangkü Jehoda ami nyangeihepü yünyüke, hatü Greek ami kihikon 
nanyüke,  

23shejao hami Khrista shophang kü appü jung chongvenpeyü Jehoda am 
shing huluh yaong, hatü Kung am shing ngashah leidaiteke,  
24shejao üamphong nyüklang, Jehoda hatü Greek am nyiphen kü Khristayü 
Kahvangei ngan, hatü Kahvangei kihikon nyüke.  
25Mehenangkü Kahvang ngapeyü shennyakei kihikon mü nahpüba, hatü 
Kahvang wong nekohpeyü hangkulei wong mü wong kohpüba.  
26Jeihinaü hatü nyahinaüthü, laophü kü nyükpü deih-ei dangtuh: hangkulei 
laphen aimü am longshi shing nahpü am nevai, longshi shing wong kohpü am 
nevai, hatü longshi shing shamei shemmei kü bühpü am nevai.  
27Shejao Kahvangi nahpüthü veühühen hapa kahdoknyü kü nenying 
nehingpüthü jepeih, hatü Kahvangi wong kohpüthü veühühen hapa 
kahdoknyü kü wong nekohpüthü jepeih;  
28hatü Kahvangi hapa kahdoknyü kü nyupü douthü neshiüi leitükhen 
shingvaishi maanpü, hatü yaktükpü hatü nadang neshiüpü douthü jepeih.  
29Ha vaipü nangkü Kahvang touei üpayao changmeihen neshiü.  
30Büpayü Jisu Khrista kü ammei yangnyu ngamshing; büpayü jen shing 
Kahvang leipü kihikon, daülangshemshepü, daühüpü hatü angei leibü leipeih;  
31shejüang nyangei nyupü keiha, “Üpai changmeinya, Shembüpa kü 
changmeituh.”  

1 Korint 2 

Shophang kü Appü Khrista 

1Jeihinaü hatü nyahinaüthü, mechem ngei am touei peipa, ammi neyaohen 
mü ngei am kü shahjo longpü nevaijü kihikon shah venei nepei.  
2Jisu Khrista hatü büpa shophang kü appü jung mü lenei meheyao am kü 
nenyinghühen deihpeih.  
3Ngei am touei wong nekohpü, nyempü hatü kheüpü kü peipeih.  
4Ngei epüsheipü hatü venpü peü yawhpüyangpü kihikon shah nevai, shejao 
Laangha hatü ngan hupü kü nyupeih,  

5shejüang am hinglempü hangkulei kihikon shangkü nevai, shejao Kahvangei 
ngan shangkü nyuhen.  

Kahvangei Kihikon 

6Shejao hapa den kübü kihikon, nevaijü mahdaihen demtükpü vanglem 
lembüthülei kihikon nevaijao hami behethü mü kihikon shah enyeih.  
7Shejao hami joshi hatü jaoshi nyupü Kahvangei kihikon jung enyeih, hatü 
hapayü denshemthü pangshekü Kahvangi jenei müknyinshekhang shingvaishi 
jetükpeih.  
8Hapa den vanglem lembüthü üpaiyao ha nenying; jomi paoh ha nyinglang 
meyü jomi müknyinshekhang Shembüpa shophang kü ne-aptükhen vaipeih. 
9Shejao nyangei nyupükei, “Kahvangi büpai bampüthü kü mehe temei nyu, 
hayü mepa mükiyao ne-ee, mepa dhaongiyao nedan, nevaijü üpa hangkulei 
mongdang kao deih-ei nele.”  
10Ha douthü Kahvangi Laangha homei ham kü shakei vamhüpeih; 
mehenangkü Laanghai lemphü yemnyeih; Kahvangei chüpü douthüao 
yemnyeih.  
11Mehenangkü hangku hüki laophü kü nyupü laangha homei mon hangku 
hük meheang ha nyingnyeih. Hapa keiha Kahvang Laangha homei mon 
hingshangi Kahvangü meheang ha nyingnyeih.  
12Shaang jenphongü kahdoknyü laangha neyah, shejao Kahvangi jen kü 
shuohpü thinthothü nyinghen Kahvang leipü Laangha yahpeih.  
13Hatü hami hangkulei kihikoni nyuhphopü shahthüi ha douthü jung ne-
enyih, shejao laangha shennyakthü kü Laanghai nyuhpü laangha douthü nih-
ei enyeih.  
14Üam kü Laangha nenyu, Kahvang leipü Laangha thinthothü danghen neaok; 
mehenangkü hathüyü jom shingvaishi ngadou, hatü hathü jung jomi 
nenyingaokpih; mehenangkü jomphongü meheshang laangha kü 
nyingdaiteke.  

15Laangha shennyakthüi dou peü yaoei shahphenaoknyeih, shejao üpaiyao 
jom kü shahphenhen neaoknyih. 
16Laihingi enyüke: “Büpa kü nyuh-aokhen mü Shembüpalei mong nyingpü 
üpa nyüpa?” Shejao ham kü Khristalei chudeih mongdang nyüpeih.  

1 Korint 3 

Attoi kü Hanteipü 

1Hanangkü jeihinaü hatü nyahinaüthü, ngei am kü laangha shennyakthü kü 
kei nevai, shejao phai shennyakthü, Khrista kü aküngnaühathü kü kei enyeih.  
2Ngei am kü vaanpü hahying nevai, amma mon yingpeih; mehenangkü 
amphongü vaanpü hahying hahhen temei neshiü. Shaang dangkao am temei 
neshiü;  
3mehenangkü am shaang thahshi phailei nyüke. Am khongkü mükhühteipü, 
hatü dehilao nyupü thahshi amphongü kahdoknyü phai, hatü hangkui 
lümpükei nyunyu nevaipü je?  
4Mehenangkü hüki, “Ngeiyü Paul khong” shei enyüke, hatü lebü hüki, 
“Ngeiyü Apollos khong” shei enyüke. Shejema amphongü kahdoknyü 
shennyak nevaipü je?  
5Shejema Apollos meheang? Paul meheang? Henjiphen Shembüpai dou 
dükhen shuohpü am hinglempü lemei müpü chongphobü nyi mon. 
6Ngei sheipeih, Apollos-i yung shihpeih, shejao Kahvangi longhüpeih. 
7Hanangkü sheipü shennyak nevaijü yung shihpü nyi payü meheyao nevai, 
shejao hapa longhüpeyü Kahvang mon.  
8Sheibü hatü yung shihpü nyiphen aihük mükhong nyüpeih, hatü jijiphen 
laophülei dou aimü lat danghen.  
9Mehenangkü henjiyü chemi dou dükpü Kahvang chongphobü nyi; amphongü 
Kahvangei kah, Kahvangei shem.  

10Kahvangi ngei kü shuohpü phahji aimü lahhinpü shem vebü keiha ngei 
chongnyiam lingtepih, hatü ha shangkü hanei ami venyüke. Shejao shem 
vebü peüi hapa shangkü mekei venya kenhinghen vongbong. 
11Mehenangkü lingtükpü chongnyiam, Jisu Khrista mü lenei üpaiyao lebü 
chongnyiam linghen neaok.  
12Hanei ami hapa chongnyiam shangkü hon, ngin, douvang yaong, pü, thüng 
hatü hahtang yah-ei vejema,  
13büpalei dou meheshang eedainyeih; mehenangkü Khristalei Nyih-i ha 
shakei vamhühen, hatü hapayü aw homei shakei vamhühen, hatü peüi mepa 
keipü dou dükpa aw homei dokhen.  
14Mepa hapa chongnyiam shangkü vetepa, ha meishi nyujema shem vebüi 
laklei danghen.  
15Shejao hapa dou awi shamtükjema, shem vebü lomohhen, shejao shem 
vebü payü aw kübü yangpükei yanghen.  
16Amphongü Kahvangei phopshem, hatü Kahvang Laangha amphong kü 
nyunyeih shei nenyingnyu je?  
17Hanei ami Kahvangei phopshem mangtükjema, Kahvangi hapa shennyak 
mahtükhen. Mehenangkü Kahvangei phopshemü daülangpü, hatü amphongü 
hapa phopshem nyüke.  
18Am laophü nyingi telutelemhah. Hapa den kü amphong nahpeih shei 
deihjema, am nahpü am leihen shingvaishi ngapa leihen vongbong. 
19Mehenangkü hapa kahdoknyü kihikonü Kahvang touei ngadou nyüke. 
Mehenangkü ha nyangei nyüke: “Büpai nahpüthü jomei glüp mü 
yeplangnyeih,”  
20hatü shao, “Shembüpai nahpüthülei chudeih yahlak neshiü shei nyingei 
nyüke.”  
21Hanangkü üpaiyao shennyaki dükaokpü nangkü techangmei. Mehenangkü 
dou peü ammei,  

22Paul vaijao, Apollos vaijao, Cephas vaijao, kahdoknyü vaijao, yangnyu 
vaijao, dipü vaijao, shaangpü vaijao, hatü ngoikahen vaijao peü amphongei,  
23hatü amphongü Khristalei hatü Khristayü Kahvangei.  

1 Korint 4 

Phongshanthülei Chongphopü Dousho 

1Hamphong keyü Khristalei chongphobüthü hatü Kahvangei shahjothü kü 
khei vaibüthü shei deihtuh.  
2Anyei vaishi khei vaibüthüyü monglemaokpü vaihen vongbong.  
3Shejao ngei shingvaishi ammi nevaijü hangku shahphen shingei ngei kü 
shahphenhenü douha shei ngei deihnyeih. Ngei, ngei nyingiyao shah 
nephenhahnyih.  
4Ngei khüei ngei nyingi meheyao nyingei neshiü, shejao hapai shei ngei mang 
neshiü shei ne-eaokpih. Ngei kü shahphenpeyü Shembüpa hih.  
5Hanangkü ittükpü hepak mangngoi shekü shah tephen. Shembüpa yiüküpü 
dantuh. Büpai vangnyakei joshi nyupü vangngailei ngaikahen, hatü hangkulei 
mongdangei deihpü shakei ngaikahen. Hahepak kü peüi Kahvang leipü dupü-
oupü danghen.  
6Jeihinaü hatü nyahinaüthü, am nanglei vaihen nangkü ngei hapayü Apollos 
henji kü lapei epeih, shejüang ammi henji homei, “Laihingei nyangei nyupü 
kü nyeishi tedai” shei epü nyinghen; shejüang am üpaiyao hüki hük khüei 
nechangmeihen.  
7Mih mü hayaoha kei am üpai lingpa? Ammi nedangpü kü angpü üpa nyüpa? 
Hatü ammi ha dangjü thintho hük nevaipü keiha mehekei ammi 
changmeinya?  
8Ammi napü peü dangteke! Am sheyü shemmei leiteke! Ham nevaijao am 
payü ongthü leidaiteke! Hamao am mü ong vaihen shingvaishi am peü ong 
nyemvai shei ngei deihnyeih.  

9Kahvangi ham phongshanthü keyü shompü shing shuohpükei deihnyüke. 
Jütüknüng deipü shennyak kü kahdoknyü, vangsho phongshanthü hatü 
hangkuthüi nyemveinüng hupükei leidaiteke.  
10Khristalei men kü hamphongü ngapathü kei, shejao amphongü Khrista kü 
longi nahshi nyüke. Hamphongü wong nekoh, shejao amphongü wong kohshi 
nyüke! Amü dhüm kohshi, hamphongü dhüm neshiü.  
11Shaang thahshi keyü hamphongü aeiyeileyei ashakten ümtü, üphahtü 
bükhishem neshiüi nyüpeih,  
12hatü hamei laki dou dükpai ham nyiudaiteke. Mechem ham kü 
thaüvaüphahen, hami moihimanshuohnyeih; mechem shüveiphahen, ham 
munennyeih;  
13mechem ham kü yaüphahen, hami bampai eshuohnyeih. Hamphongü 
shinnyih thahshi kahdoknyülei nyüphinya hatü dou peülei nühinam 
leidaiteke.  
14Ngei hapayü am veühühen shingvaishi nevai, shejao ngei bampü hapeüthü 
kü kei nyuhhen shingvaishi nyangnyüpeih.  
15Ammi Khrista kü yombüthü haja an nyujao ammei pathü longi nenyu. 
Hingmei shahjangmei homei Khrista Jisu kü ngei ammei pa leipeih.  
16Ngelei yangnyu lappü hük yahtuh shei ngei am kü khümnyeih.  
17Ha tata kü ngei am touei Shembüpa kü ngei bampü hatü monglempü hapeü 
Timoti shomphünyeih. Büpai am kü ngei attoi peülei jom kü shing peülei 
nyuhpükei Khrista kü ngelei lemthü am kü deihhen nangkü ephahen. 
18Shejao am hanei ami ngei am touei nepeikahen shei deihshi 
changmeinyüke.  
19Shejao Shembüpai mongjema ngei am touei lomi peikahen, hatü ngei hapa 
changmeipü shennyakthülei shah nevai, shejao jomei ngan yemei ngaihen.  
20Mehenangkü Kahvang ongchingü shah kü nevai, shejao ngan kü nyüke.  

21Ngei am touei hanbhi noshi hi nevaijü inyainyempü laangha kü bampü mü 
peihahhüpa? Ammi mepapa lümpa?  

1 Korint 5 

Mükbongjuyungi Attoi Sheihtüknyeih 

1Amphong khongkü mükbongjuyung, hapayü nevaipü am touei dangkao 
nenyubenüng dou– shennyak hüki laophülei nyüma mü nyunyüke shei 
hingshangi shah-om shuohteke.  
2Ammi ha kü changmeinyüke! Hapakei dükpü shennyak am toueipü 
changtükhen nangkü am mongshangei deihhen nevaipü je?  
3Büm am mü nenyujao laangha kü ngei am mü omshi nyüpeih, hatü ngei am 
mü nyupü keiha,  
4henüng dou dükpü shennyak kü Jisu Khristalei men kü ngei shahphen 
shuohtüktih. Mechem am thaihen, jenei Shembüpa Jisulei ngan mü ngelei 
laangha omshi nyüpeih.  
5Hapa shennyakei phai mangtükhen shingvaishi ammi Satan kü shuohtüktuh; 
shejüang Shembüpalei nyih kü büpalei laangha yangaokhen.  
6Am changmeipeyü doumei nevai. Maanpü daw homei aan kemei 
paaidainyeih shei ammi nenyingnyu je?  
7Daw chang daütüktuh, shejüang amphongü daw neshihpü aan ja vaihen. 
Mehenangkü jenei Khrista, Hompü Mo mi cheha moila shuohteke.  
8Hanangkü jeni mang hatü nemeipü daw chang mü nevai, shejao jeni daw 
neshihpü daülangpü hatü shahhing aan mo moshah.  

Mükbongjuyungpü kü Shahphenhen Vongbong 

9Ngelei lai kü ngei am kü mükbongjuyungpüthü mü tejemtei shei nyangphei.  
10Hapa kahdoknyü kübü nevaipü am mükbongjuyungpü, hahnempü, gühpü 
nevaijü lajei kü khümpüthü nang ngei ne-enyih. Hathü kübü yanhenü ammi 
chemjalak kü kahdoknyü kübü yanhen nyüke.  

11Shejao shaang ngei am kü nyangpeyü vaipü jeihinaü nevaijü nyahinaü shei 
men kotü mükbongjuyungei, hahnemei, lajei kü khümei, ten epü hatü 
gühpüthü mü tejemtei shei epeih. Henüng keipü shennyak mü chemiyao 
tehah teying.  
12Haolei nyupüthülei shahphenhen ngei mehe nadang? Konmongei nyupüthü 
kü ammi shahphenhen nevaipü je? 
13Haolei nyupüthü keyü Kahvangi shahphenhen. “Amphong khong kübü 
nemeipü shennyak changtüktuh.”  

1 Korint 6 

Vaipüthü mü Shahkung Dükpü 

1Mechem am khongkü hanei-i depülaopü vamhenshang, daülangpüthü touei 
deihen nangjei shahphen shingei Kahvang nenyingpüthü touei deinyu je?  
2Daülangpüthüi kahdoknyülei shahphenhen shei ammi nenyingnyu je? Ammi 
kahdoknyülei shahphenhen vaijema, maanpü shahhidou shahphenhen 
neaokpü je?  
3Vangsho phongshanthülei shahphenhen shei ammi nenyingnyu je? 
Ashüanyong nangü ne-eshah. 
4Am mü dehilao maanpü nyujü ammi hapa shahphenhen attoi kü meheyao 
laphen neshiüpüthü jenyu je?  
5Ngei hapayü am nyemveü shei enyeih. Vaipü am hüki hük aa kübü 
shahphenhen amphong khongkü kon kohpü hükao nenyupü je?  
6Shejao vaipü am hüki vaipü am hük khüei shahphen shingei hatü nevaipü 
am touei dainyu je?  
7Hingmei meyü hüki hük khüei shahphen shingei daihenü amü aokpü 
nedangpü am leidainyüke. Nejiüi vaijao nyemdükphamam. Güh-ei vaijao 
nyemyahlangmam.  
8Ha nangjei ammi-üng laophülei jeihinaüthü kü nejiüi dükshuohnyüke, hatü 
gühlangshuohnyüke.  

9Ten dükpüthü Kahvang ongching nedangaokpih shei ammi nenyingpü je? 
Am telutelemhah! Iyjeiphailei, lajei khümpü, mükbongjuyung, baha büm 
yupüthü, bahai baha mü, nyühai nyüha mü mükbongjuyungpü,  
10gühpü, hahnempü, chokpümokpü, yaüeilungpü, hatü peileipüthü– hathü 
üpayao Kahvang ongching mükjüp nedangpih. 
11Am haneiyü hapakei nyuteke. Shejao amphongü paütük, daütük hatü 
amphongü Shembüpa Jisu Khrista hatü jenei Kahvang Laangha men kü 
dahshakhüteke.  

Nüngei Büm kü Kahvang Müknyinshekhanghütuh. 

12“Ngei shingvaishi dou peü dükhen shahkungi mongei nyüke,” shejao dou 
peü nanglei nevai. “Ngei shingvaishi dou peü dükhen shahkungi mongei 
nyüke,” shejao mepaiyao ngei shak kü shembü nevaihüpih. 
13“Hahyingü shünyü shingvaishi hatü shünyü-ü hahying shingvaishi nyüke,” 
hatü Kahvangi nyiphen mahtükhen. Bümü iyjeiphailei shingvaishi nevai, 
shejao Shembüpa shingvaishi, hatü Shembüpayü büm shingvaishi nyüke.  
14Kahvangi Shembüpa yangei leishih, hatü büpalei ngani jenao yangei 
leiphahen.  
15Nüngei bümü Khristalei phaihan shei nenyingnyu je? Shejema ngei 
Khristalei phaihan yah-ei büm yupü amei phaihan leihühen je? Nevai!  
16Üpai büm yupü mü jemtei, pinnyü mü büm hük leinyeih shei ammi 
nenyingnyu je? Mehenangkü hapa eyei nyüke: “Nyiyü phai hük leihen.”  
17Shejao üpai Shembüpa mü mongjem, büpa mü laangha kü hük leidainyeih.  
18Iyjeiphailei tuhtüktuh! Shennyak hüki thahpü mang kemei büm kü hongei 
neshiü, shejao mükbongjuyungü laophülei büm khüei düknyüpeih.  
19Nevaijü nüngei bümü Kahvang leipü dangpü nüng kü nyupü Laangha 
Daülangpülei phopshem, hatü nüngei bümü nüng lompü nevai shei 
nenyingnyu je? 

20Mehenangkü amphongü bhei shuohtü shakpeih; hanangkü ammei büm kü 
Kahvang müknyinshekhanghütuh.  

1 Korint 7 

Shem Yempü Nang Phepü 

1Shaang ammi nyangpü nangkü eshah: “Baha hüki shem neyempü-üng 
meipeih.  
2Shejao mükbongjuyungpü mongshang vampü nangkü baha ieyei laophülei 
nyüha hatü nyüha ieyei laophülei baha nyuhen vongbong.  
3Baha hüki laophülei nyüha kü shuohhen jiüpü shuohhen vongbong hatü 
hapakei nyühai laophülei baha kü shuohtuh. 
4Mehenangkü nyüha hüki laophülei büm kü laophü shembü nevai, shejao 
baha shembü; hapa keiha bahayao laophülei büm kü laophü shembü nevai, 
shejao nyüha shembü.  
5Phoppü kü hepak tükhen shingvaishi mongteitü hepak ittü khaatei nyupü 
mü lenei hüki hük mü khaatei tenyu, hatü am ungei neaokpü nangkü 
Kahshih-i am kü nedokhen shingvaishi shao chemi thaituh.  
6Ngei hapayü shahkung kei nevai, shejao mongpü hük kei enyeih.  
7Peüi ngei kei nyemnyu shei deihnyüke. Shejao peü kü Kahvang leipü thintho 
laolao nyüpeih; hük kü lemhük hatü hükpa kü lebü lemhük nyüpeih.”  
8Shem neyempü hatü vaümnyüthü kü ngei kei shem neyemi nyupü-üng jom 
shingvaishi meipeih shei ngei enyeih.  
9Shejao jom nyingi ungei neaokjema shem yemtuh. Mehenangkü iyjeiphailei 
aw vamlei meyü shem yempü-üng meipüba.  
10Shem yempüthü kü ngei hapa shahkung shuohnyeih (ngei nevai, 
Shembüpai): Nyüha hüki laophülei baha mü teyanhen vongbong. 
11Shejao pinnyü yandaijema, shem neyemi nyuhen vongbong, hei nevaijema 
shao laophülei baha mü mongjemei thaituh. Baha hüki laophülei nyüha mü 
neyanhen vongbong.  

12Aopüthü kü– Shembüpai nevai, ngei enyeih– vaipü am hanei-i nevaipü am 
nyüha yah-ei nyujema, hatü pinnyüi büpa mü nyuhen mongjema, büpai 
pinnyü teyantükhü.  
13Hatü nyüha hanei-i nevaipü baha nyujema, hatü büpai pinnyü mü nyuhen 
mongjema, pinnyüi büpa teyantükhü.  
14Mehenangkü nevaipü bahayü büpalei nyüha homei daühünyeih, hatü 
nevaipü nyühayü pinnyülei baha homei daühünyeih. Hei nevaijema ammei 
hapeüthüyü nedaüpü vaihen, shejao hapakei vaijema jomphongü daüdaiteke.  
15Shejao nevaipü nyüha nevaijü baha yandaijema, hapayü hei-üng tuhtuh; 
hapa keipü shahhidou kü jeihinaü nevaijü nyahinaü shashi neshiü. Chingmei 
touei Kahvangi jen nyükpeih. 
16Shembünyü, nüngei baha nüngi yanghen hi neyanghen nüngi mekei 
nyingpa? Nevaijü shembüpa, nüngei nyüha nüngi yanghen hi neyanghen 
nüngi mekei nyingpa?  

Kahvangi Nyükpükei Nyutuh 

17Shennyak peüi laophü kü Kahvangi mepa nangkü am kü nyükpa 
hapakei Shembüpai shuohpü yangnyu aimü nyuei daituh. Hapayü ngei attoi 
peülei shuohpü shahkung hih.  
18Shennyak hük büpa kü nyükshingkü japtüktü nyupü je? Büpa nejappü am 
neleihen vongbong. Shennyak hük büpa kü nyükshingkü nejapi nyupü je? 
Büpai nejaphen vongbong.  
19Japtükpao nejapao meheyao nevai, shejao Kahvangei shah bangpü mon 
lemphü hih.  
20Kahvangi nyükshingkü mehe laphen kü nyupa, peüi hapa kü lakshing 
nyutuh.  
21Am kü nyükshingkü am aa vaishi nyupü je? Hapai am mongteshanghü. Am 
bümei paoh dangjao sheleipü mao nyeishi shaang hapa laphen kü meipüba 
kü nyutuh. 

22Mehenangkü üpa aa vaishi nyushi Shembüpai nyük, büpayüShembüpa kü 
bümei shennyak; hapa keiha üpa kü bümei vaishi nyushi nyüktepa, büpayü 
Khristalei aa nyüke.  
23Amphongü bhei shuohtü shakpeih; am hangku shembülei aa telei.  
24Jeihinaü hatü nyahinaüthü, mepa laphen kü am kü nyükpa, ha laphen kü 
Kahvang mü nyutuh.  

Shem Neyempü hatü Vaümnyüthü 

25Shaang shem neyempüthü nangkü ngeilei Shembüpalei shahkung neshiü, 
shejao Shembüpalei phahji homei monglemaokpü shennyak hük keiha ngei 
am kü ngelei chudeih shuohnyeih.  
26Shaangpü shanghah eejü am shingvaishiyü shaang nyupükei nyupü meihen 
khih shei ngei deihnyüke.  
27Am shem yemphei je? Yanhen tekhe. Am shem mangyempü je? Nyüha 
teyem.  
28Shejao am shem yemjema, hapai am mang nethahnyih, hatü nela hük shem 
yemjema, pinnyüi mang nethahnyih. Shejao üami shem yemnya, hapa 
yangnyu kü shanghah ponghen, hatü am ha kübü yanghüei deihnyüke.  
29Jeihinaü hatü nyahinaüthü, ngei ehüpeyü ha hih; hepak shohdaiteke. 
Shaang mü leitü üami nyüha nyu, nenyupükei,  
30hatü mahng theppüthüi netheppükei; mongongpüthüi mongneongpükei, 
dou shakpüthüi meheyao ne-angpükei,  
31hatü üami kahdoknyü douthü noteinya, jomi ha deihshi mon nenyupükei 
nyutuh. Mehenangkü shaangpü hapa kahdoknyü-ü peihdainyüke.  
32Am mongshang neshiüi nyemnyu shei ngei deihnyeih. Shem neyempü 
shennyakü Shembüpalei dousho aokhen, mekei etü Shembüpamongmeihühen 
deihshi nyunyeih;  
33shejao shem yempü shennyakü kahdoknyü shahhidou kü mekei etü nyüha 
mongmeihühen deihshi nyunyeih,  

34hatü büpalei chudeih nyi hantü nyunyeih. Shem neyempü nyüha hatü 
nelayü büm hatü laangha kü daülangi nyuhen nangküShembüpalei dousho 
deihshi nyunyeih; shejao shem yempü nyühayü kahdoknyü shahhidou kü 
mekei etü baha mongmeihühen deihshi nyunyeih.  
35Ngei hayü am meihen nangkü enyeih; hayü am kü khüamhen nangkü nevai, 
shejao jiüpü hatü mei dükei mong aampü neshiüi Shembüpalei dousho 
longhühen yangnyu lanei shuohhen nangkü enyeih.  
36Hanei ami laophüi doi phepü nela touei yemya jiüshi nenyujema, hatü büpa 
shem yemhüei deihjema, büpa shem yemtuh; hapayü mang nevai. Jiji shem 
yemhütuh.  
37Shejao üpa shennyaki laophülei mong theanei leitü, kangpü nangkü nevai, 
shejao laophülei iyhiphai ungei leitü hapa nela mü shem neyemhen mongkü 
deihhenshang hapa shennyakao jiüpü düknyüke.  
38Hanangkü üpai shem yemnya, büpai meipü düknyüke, shejao üpai shem 
neyem, büpai meipüba düknyüke.  
39Nyüha hük laophülei baha yemmü nyupü thahshi shashi nyüke. Shejao 
pinnyülei baha didaijema, Shembüpalei men kü mon pinnyüi lümpüba mü 
shem yemaokhen.  
40Shejao ngelei shahphen aimeyü pinnyü shaangpükei nyupü-üng nyeinya 
moihiman. Hatü ngei kao Kahvang Laangha nyüpeih shei ngei deihnyeih.  

1 Korint 8 

Lajei kü Jeetükpü Hahying 

1Shaangü lajei kü jeetükpü hahying nangkü: “Jen peü kü kihikon nyüpeih” 
shei jeni nyingnyüke. Kihikoni changmeipai pouknyeih, shejao bampai 
lingnyüpeih.  
2Üpai lemhük payü nyingnyu kei ehahnya, büpai nyinghen jiüpeyao 
nenyingnyu;  
3shejao üpai Kahvang kü bamnya, Kahvangi büpa nyingnyeih.  

4Lajeithü kü jeetükpü hahying hahpü nang keyü, “Hingmei mü hapa 
kahdoknyü kü lajei neshiü, hatü Kahvang hük mü lenei lebü neshiü” shei jeni 
nyingnyüke.  
5Vangsho nevaijü kahdoknyü kü kahvangthü longi nyuhen aok; kahvangthü 
hatü shembüthü longi nyüke,  
6shejao jen shingvaishiyü Pa Kahvang hük, üpa leipü douthü peü vam, hatü 
üpa shingvaishi jen nyunya, hatü Shembüpa hük, Jisu Khrista, üpa homei 
douthü peü vam, hatü üpa homei jen nyunya, büpa nyüke.  
7Shejao peüi payü ha nyingei neshiü. Shennyak haneiyü shaang thahshi lajei 
kü khümpü yemya nyupü nangkü mechem jomi henüng hahying 
hahhenshang lajei kü jeetükpeih shei deihshi hahnyüke, hatü jomei sholi 
wong nekohpü nangkü jom sheihdainyüke.  
8Shejao hahyingi jen Kahvang yopailei müei nepeinyih; jeni nehahjao 
meheyao shaidaipü neshiü; jeni hahjao meheyao mei neshiü.  
9Shejao am kü nyupü bümei heani wong nekohpüthü huluh neshuohhühen 
kenhingtuh.  
10Am kihikon kohpüthüi lajeilei phopshemei hahyingpü wong nekohpü 
shennyaki eejema, büpai lajei kü jeetükpü hahying hahhen büpa mong 
nelonghen je?  
11Hanangkü hapa wong nekohpü jeihinaü, üpa shing Khrista di, nüngei 
kihikoni büpa mahtükteke.  
12Shejao mechem nüngi hapakei nüngei jeihinaü khüei mang thahhen, hatü 
wong nekohpü büpalei mong kü ma yahhühen, nüngü Khrista khüei mang 
thahnyüke. 
13Hanangkü ngei mehe hah, ha homei ngelei jeihinaü mang thahhüjema, ngei 
büpa mang kü nevüshihhen shingvaishi ngei hajük kü phai nehahhen khih.  

1 Korint 9 

Phongshan Hükei Dousho 

1Ngeiyü bümei nevaipü je? Ngei phongshan hük nevaipü je? Ngei Jisu, 
jenei Shembüpa ne-eeangpü je? Shembüpa kü amphongü ngeilei dou nevaipü 
je?  
2Ngei mih touei phongshan nevaijao ngeiyü ammei phongshan hih; 
mehenangkü amphongü Shembüpa kü ngei phongshan vaipü füoshang.  
3Ngei kü shahphenei uopüthü kü ngei nang ha enyeih. 
4Hamphong hahhen yinghen jiüpü neshiüpü je?  
5Lebü phongshanthü, hatü Shembüpalei chenaüthü hatü Cephas kei vaipü 
nyüha mühahhen hamphong kü jiüpü neshiüpü je?  
6Nevaijü Barnabas henji mon shünyü shing dou dükpü kübü dohhen jiüpü 
neshiüpü je?  
7Üpai laophülei lop tükei veshan dou düknya? Üpai nyalingngupai sheitü 
haleipü betjük nehah-i nyunya? Nevaijü üpai mi haümtü haleipü amma 
neyingi nyunya?  
8Ngei hapayü hangkulei wong noei enyu hiang? Shahkungiyao ha aihük ne-
enyu je?  
9Mehenangkü Mosa shahkung kü ha nyangei nyüke: “Hah tenpü hepak kü 
mohohlei ju kü tuw tethuh.” Hapayü mohoh nangkü Kahvangi enyu je?  
10Büpai hayü jenei men kü epü nevaipü je? Hih, hapayü jen shing nyangpeih; 
mehenangkü üpai han hoknya hatü üpai hah tennya, hapa hah kübü phaihan 
danghen monglempü kü dükhen vongbong.  
11Hami am kü laangha li haiphei vaijema, hami am leipü mop danghenü 
ahshi ahdaipü je?  
12Lebüthüi am leipü ha danghen jiüpü yüjema, hami nyeishi yühen jiüpü 
neshiüpü je? Shejao hami ha jiüpü nenotei, shejao Khristalei shahjangmei lem 
bangtük leimeyü shei hami lemphü munennyeih.  

13Phopshemei chongphopüthüi phopshem leipü hahying dangnyeih, hatü 
moidülei chongphopüthüi moidülei moila shuohpü kübü phaihan dangnyeih 
shei ammi nenyingnyu je?  
14Ha aihük mü üami shahjangmei baongnya, hathüi shahjangmei baongpai 
jomei yangnyu haümhen Shembüpai shahkung shuohteke.  
15Shejao ngei hathü jiüpü hükao nenoteinyih, nevaijü hathü jomi ngei kü 
nyemnopha shei ngei nenyangnyih. Ngei changmei shah kei epü kü ngei 
nyonghü leimeyü ngeiyü didaipü meipüba.  
16Ngei shahjangmei baongjema, ngei changmeihen laphen neshiü; 
mehenangkü chongvenhenü ngei kü nangtükpü dou, hatü ngei ha shahjang 
meipü nevenjema ngei onyükei!  
17Ngei hayü ngei nyingi mongei dükjema, ngei shing laklei nyüpeih; shejao 
ngei nyingi mongei dükpü nevaijema, ngei kü kangpü dou hük shuohpü khih.  
18Shejema ngelei laklei meheang? Ha khih: ngei shahjangmei baongpü kü 
bhei neyah-i angkü vennyeih; shahjangmei nangkü ngei ngelei hean jiüpü 
neyünyih.  
19Ngeiyü üpalei aayao nevai, bümei vaijao, jom nyeishi müei leihen 
shingvaishi ngei jom peülei aa leipeih.  
20Jehoda am müei leihen nangkü Jehoda am touei ngei Jehoda am leipeih. 
Shahkung phangkü nyupüthü müei leihen nangkü shahkung phangkü 
nyupüthü touei (ngei shahkung phangkü nenyujao) ngei shahkung phangkü 
nyupü am kei leipeih. 
21Shahkung haolei nyupüthü müei leihen shingvaishi shahkung haolei 
nyupüthü touei (ngei Kahvangei shahkung kübü bümei leiyei nenyu shejao 
ngei Khristalei shahkung phangkü nyujao) ngei shahkung haolei nyupüthü 
kei leipeih.  
22Wong nekohpüthü müei leihen shingvaishi wong nekohpüthü touei ngei 
wong nekohpü am kei leipeih. Mehe vaihen vaijao hanei am dangkao 
yanghen nangkü ngei nanglak peü touei lemphü kei leipeih.  

23Ngei hapalei moihiman hanteihen shingvaishi ngei ha peü shahjangmei 
men kü düknyeih.  
24Mokei dokteipü kü peüi mokei dokteinyeih, shejao hüki mon thintho 
dangnyeih shei ammi nenyingnyu je? Thintho danghen mü moktuh. 
25Ngapüthüi longi ungei-aeiyei nyuh-ei mannyüpeih; jomi hapayü mahdaihen 
chüyük danghen shingvaishi düknyüpeih, shejao jenü nemahbenüng hük 
danghen shingvaishi düknyüpeih.  
26Hanangkü ngei mükhong neshiüi nemoknyih, nevaijü vanglük kü shühpükei 
ngei nenganyih;  
27Shejao ngei mih kü nyuhtüktü ngeiang vühen khih shei ngei ngelei büm 
yepei tuhlangnyeih hatü aa leihünyeih.  

1 Korint 10 

Israel Büshah Homei Shahvüng 

1Jeihinaü hatü nyahinaüthü, jenei bühipathü peü phum phangkü, hatü jom 
peü yungching homei daipü ha ammi nenyingi nyemtenyu shei ngei 
deihnyüke,  
2hatü jom peü Mosa phei müei phum hatü yungching kü baptükteke,  
3hatü peüi aihük laangha hahying hah,  
4hatü peüi aihük laangha yung ying. Mehenangkü jomphongü jom mü chemi 
daipü laangha yaong kübü yung ying, hatü hapa yaongü Khrista.  
5Shejoongpa jomphong longi mü Kahvang mongneong, hatü jahpanei jom 
mahtükkem.  
6Shaang hathüyü jomi kei jeni ten nelümhen shingvaishi jen shing lappü 
vaishi vampeih.  
7Jomphong hanei am keiha am lajei khümpü am telei; hapa nyangei nyüke, 
“Nanglakthüi hahhen yinghen uo, hatü jom ngahenjahen yaong.”  
8Jom hanei ami mükbongjuyung düktü nyihcha kü 23,000 di; hapakei jeni 
nedükhen khih.  

9Jom hanei ami dükpükei jeni Khrista kü nedokhen khih, hatü jom biüi 
kaokei jütük.  
10Jom hanei ami langmaanpükei telangmaan; hanangkü jomü jüpü ami 
jütükpeih. 
11Lappü hük huhen shingvaishi hathü dou jom kü vampeih, hatü jen kü 
nyuhhen shingvaishi nyangei tuhpeih. Mehenangkü jenü dohpü peikahen 
hepak kü nyüke.  
12Hanangkü am wong kohshi yaongshi nyüpeih shei deihjema, am nedohen 
thashimashi nyutuh.  
13Peüi nepongbenüng dokpai am kü nedokangpih. Kahvangü hingshangpü, 
hatü ammi nedhangaokhen mü büpai am kü nedokhüpih, shejao ammi ha 
munenaokhen shingvaishi büpai hapa dokpü mü yanglemao yahphahen.  
14Hanangkü bampü küphüthü, lajeithü khümpü kübü nyaidaituh. 
15Ngeiyü sholi kohpü shennyakthü kü enyeih; ngei mehe enya, am nyingi 
shahphenhahtuh.  
16Moihimanpü yungshong mepa kü jeni menvih shuohnya, hayü Khristalei iy 
kü hean yahpü nevaipü je? Jeni bhaokpü aan hapayü jeni Khristalei phai kü 
hean yahpü nevaipü je? 
17Aan hük mon nyupü nangkü jen longi nyujao büm hük mon; mehenangkü 
jen peüi aan hük kü hean yahnyüpeih.  
18Israel nanglakthü deihhümao; jakpü moila hahpüthüyü moidülei chemi 
hean yahpüthü nevaipü je?  
19Shejema ngei mehe lappü enya? Lajeithü kü shuohpü moilayü lemhük je 
nevaijü lajeiyü lemhük je?  
20Nevai, mehe nevaipü ami moilanya, hayü Kahvang kü nevai, kahshihthü kü 
moilanyüke. Ngei amphongü kahshihthü mü hean yahpü am nyemtevai shei 
deihnyeih. 

21Ammi Shembüpalei yungshong hatü kahshihlei yungshongao yingnüng 
neaok. Ammi Shembüpalei nükdü hatü kahshihlei nükdü nyiphen kü hean 
yah-ei hahnüng neaok.  
22Shembüpai mük nyemhühpha shei jeni deihnyu je? Jenü büpa mü wong 
kohpüba je?  

Kahvang Müknyinshekhang Shing Peü Düktuh 

23“Ngei shingvaishi dou peü dükhen shahkungi mongei nyüke, shejao dou 
nanglei nevai. Ngei shingvaishi dou peü dükhen shahkungi mongei nyüke, 
shejao dou peü lingei neleinyih.  
24Ammi laophü mon meihen nevai, shejao mih meihen yemtuh.”  
25Mongkü mehe deihnya, ha nang nephetei-i phai yushingei mehe yunya, ha 
hahtuh;  
26mehenangkü, “Kahdoknyü hatü halei nyupü lemphü Shembüpalei.”  
27Nevaipü hanei ami am kü hahyinghen nyükphüjema, hatü am halei 
daihüjema, ammei mongdeih nang meheyao shah nephe-i mepa temei shuoh, 
ha hahtuh.  
28Shejao hanei ami am kü, “Hapayü lajei kü jeetükpeih” shei ephüjema, am 
kü ha epü shennyakei men kü hatü ammei mongdeih men kü ammi ha tehah.  
29Ammi deihpü nang nevai, mih-i deihpü nang ngei enyeih. Mehekei ngelei 
bümei heanü mih-ei mongdeih-i shahphenhühen?  
30Ngei Kahvang kü menvih shuoh-ei hahjema, hapa hahying nangkü ngei 
menvih shuoh-ei hahpü kü mehekei hanei ami ngei kü eelahen?  
31Hanangkü hahjao yingjao nevaijü nüngi mehe mehe dükhenshang, lemphüli 
Kahvang müknyinshekhang shingvaishi düktuh.  
32Jehoda am kü vaituh, Greek am kü vaituh nevaijü Kahvangei attoi kü 
vaituh, huluh teshuohhü;  
33Jom yanghen nangkü ngei dükpü lemphü kü ngei meihen nevai shejao 
longshi shing meihen nangkü ngei dükpükei ami düktuh.  

1 Korint 11 

1Ngei Khristalei dei-aei kapipü keiha amphongi ngelei yangnyu dei-aei 
kapituh.  

Shokuh Kuhpü 

2Lemphüli kü ammi ngei deih-ei dangpü nangkü, hatü ngei am kü shuohpü 
nyuhpüvenpü ammi noteipü nangkü ngei am kü mongmeinyeih.  
3Shejao ngei am kü nyinghüpü hükü Khristayü shennyak peü shak kü 
shangjing, hatü bahayü laophülei nyüha shak kü shangjing, hatü Kahvangü 
Khrista shak kü shangjing.  
4Baha üpai laophülei shangjingei lemhük jümtü phopnya nevaijü 
chongvennya, büpai Khrista dhüm neshiüi leitüknyeih,  
5shejao üpa nyühai laophülei shangjing kü nejümi phopnya, nevaijü 
chongvennya, pinnyüi laophülei baha dhüm neshiüi leitüknyeih– hapayü sho 
chaei kuptükpü mü aihük. 
6Nyüha hüki shokuh nekuhjema, pinnyüi laophülei sho kuptüktuh; shejao 
nyüha hüki laophülei sho japtükhen nevaijü kuptükhenü dhüm neshiü shei 
deihjema pinnyüi shokuh kuhhen vongbong.  
7Baha hüki shokuh kuhhen napü neshiü; mehenangkü büpayü Kahvang lajei 
hatü müknyinshekhang, shejao nyühayü bahalei müknyinshekhang. 
8Mehenangkü bahayü nyüha leipü lingpü nevai, shejao nyühayü baha leipü 
lingpeih.  
9Nevaijü nyühalei men kü baha lingpü nevai, shejao bahalei men kü nyüha 
lingpeih.  
10Ha vaipü nangkü hatü vangsho phongshanthü nangkü laophülei baha 
phangkü nyupü huhen nangkü shokuh kuhtuh.  
11Shejoongpa Shembüpa kü nyüha hük baha neomi nenyu, hatü baha hük 
nyüha neomi nenyu.  

12Mehenangkü baha leipü nyüha lingpü keiha bahayü nyüha homei 
bühnyeih. Shejao lemphü Kahvang leipü peinyeih.  
13Laophü nyingi shahphen yahtuh: Nyüha hüki shokuh nekuh-i Kahvang kü 
phophen jiüpü je?  
14Baha hük sho lushi banpai büpa dhüm neshiüi leinyeih shei nyingnyoi-i am 
kü nenyuhnyu je?  
15Shejao nyüha hük sho lushi tuhjema hapayü pinnyülei müknyinshekhang. 
Mehenangkü pinnyü kü sho lushi shuohpeyü pinnyü kü jümhen shuohpeih.  
16Shejao hanei ami shah dakteihüjema, hapa keipü jenei vanglem nevaijü 
Kahvangei attoi kü neshiü.  

Shembüpa Mo 
(Mt. 26:26–29; Mk. 14:22–25; Lk. 22:14–20) 

17Shaang phangei nyupü nyuhpüvenpü nangkü ngei am kü menvih 
neshuohnyih; mehenangkü am khümnüng thaipeyü mei nevai, ten 
shingvaishi thainyüke.  
18Shongpüba kü, mechem am attoi am chemi thaihenshang amphong 
khongkü hanteipü nyüke shei ngei dannyüke, hatü hapayü vaiteke shei ngei 
hinglemnyeih.  
19Hingmei, amphong khongkü hanteipü nyuhen vaiteke, shejüang am üam 
khong jiüpü shangkü hapa lekei nyinghen.  
20Am chemi thaipeyü hingmei müShembüpa Mo hahnüng thaipü nevaiang;  
21mehenangkü ammi hahshingkü hüki hük kü nedantei-i laophü laophüi 
hahnyüke, hatü hanei amü aeiyei hatü hanei amü chokei nyunyüke.  
22Meheang! Am hahhen yinghen shem neshiüpü je? Nevaijü ammi Kahvangei 
attoi nyonghütü meheyao neshiüpüthü veühünyu je? Ngei am kü mehe 
ephahen? Ha nangkü ngei am kü vihhen je? Ha nangkü ngei am kü nevihpih.  
23Mehenangkü mehe ngei SHEMBÜPAleipü dang, ha ngei am kü shuohnyeih: 
Shembüpa Jisu yuhahpü ya büpai aan hük yah,  

24hatü büpai menvih shuohtü büpai ha bhaokei e, “Hapayü am shingvaishi 
mangpü ngelei büm; ngei deih-ei dangei ha hahtuh.”  
25Ha aihük mü aan hahpheikü büpai shao yungshong yah-ei e, “Hapa 
yungshongü ngelei iy kü vangpüshuwpü ja hük. Meshükpa ammi hapa 
yinghen, hajükpa ngei deih-ei dangei ha yingtuh.”  
26Mehenangkü ammi meshükpa hapa aan hah, hatü hapa yungshong ying, 
büpa mangyiü thahshi ammi Shembüpadipü baongnyüke.  
27Hanangkü üami nechangnesha-i hapa Shembüpalei aan hahnya, hatü hapa 
yungshong yingnya, büpai Shembüpalei büm hatü iy khüei mang thahnyüke.  
28Hanangkü peüi laophü nyingi dokei veipheikü mon hapa aan hahtuh, hatü 
hapa yungshong yingtuh.  
29Mehenangkü üpaiShembüpalei büm shei nenyingi hahhen hatü yinghen, 
büpai laophü nyingkü shahphenpü hahnyüke hatü yingnyüke.  
30Ha tata kü am longshi shing wong nekoh, hatü tüngnyüke, hatü hanei amü 
didaiteke. 
31Shejao jen nyingi dokei veijema, jen kü shah nephenhen.  
32Shejao mechem Shembüpai jen kü shahphenhen, jen kahdoknyü mü 
nenyonghühen shingvaishi jen kü ungei-aeinyeih.  
33Hanangkü ngelei jeihinaü hatü nyahinaüthü, mechem am hahyinghen 
chemi thaitü hüki hük danei nyutuh.  
34Am aeiyei nyujema, shemei hahtüktuh, shejüang am chemi thaijü hapayü 
am nyonghühen shingvaishi nechongkahen. Lebü douthü nangkeyü ngei peijü 
ephahen.  

1 Korint 12 

Laangha Thinthothü 

1Jeihinaü hatü nyahinaüthü, shaang laangha thinthothü nangkü ngei ammi 
ha nenyingi nyemtenyu shei deihnyüke.  

2Mechem am nevaipü am nyupa, amphongü shah ne-eaokpü lajeithü lemei 
yawh-ei lemnyongei deilangpeih.  
3Hanangkü ngei am kü nyinghüpeyü Kahvang Laangha homei epü üpaiyao 
mechemao, “Jisu kü thaüvaü hettuh!” shei ne-enyih, hatü Laangha 
Daülangpai nevai pheikü “Jisu-ü Shembüpa” shei üpaiyao ne-enyih.  
4Shaang thinthothü lem laolao nyüpeih, shejao Laangha hük mon; 
5hatü chongphopü lem laolao nyüpeih, shejao Shembüpa hük mon; 
6hatü dükhiling lem laolao nyüpeih, shejao hapa Kahvang hüki peü kü hathü 
kemei dükhünyeih.  
7Laangha shakei vampai pabüm ieyei kü peü meihen shingvaishi shuohpeih.  
8Hapa Laangha homei hük kü kihikon shah ehen, hatü hükpa kü aihük 
Laanghai mongpükei nyingpühingpü shah ehen,  
9aihük Laanghai hükpa kü hinglempü; hapa Laangha hüki hükpa kü meihüpü 
thintho,  
10hükpa kü yashanyale douthü dükhen, hükpa kü tetpüvenpü, hükpa kü 
laanghathü yao-aokpü, hükpa kü shahlem laolao ehen, hükpa kü shahlem 
laolao nih-ei eaokpü thintho shuoh-ei nyüke.  
11Hathü peü Laanghai mongpükei pabüm ieyei kü hapa aihük Laangha hüki 
shuoh-ei dükhünyeih.  

Büm Hük kü Phaihan Longi 

12Mehenangkü büm hük kü phaihan laolao nyupü keiha, hatü büm hük kü 
phaihan peü, longi nyujao, büm hük mon nyupükei Khrista kao hapakei 
nyüke.  
13Mehenangkü Laangha hük kü Jehoda am nevaijü Greek am, aa nevaijü 
bümei vaijao büm hük kü jen peü baptük, hatü jen peü kü Laangha hük 
yinghen shuoh.  
14Büm hük kü phaihan hük mon nenyu shejao longi nyüke.  



2528 

 

 
   Daülangpü Laihing 

© 2005, Bible Society of India. 
 

 
 

 

15La-i, “Ngei lak nevaipü nangkü ngei büm kü ompü nevai” shei ejema, ha 
vaipü nangkü büm kübü phaihan vaipü nedohdaihen.  
16Hatü dhaongi, “Ngei mük nevaipü nangkü ngei büm kü ompü nevai” shei 
ejema, ha vaipü nangkü büm kübü phaihan vaipü nedohdaihen.  
17Büm kemei mük vaidaijema, menüngi danhen? Büm kemei dhaong 
vaidaijema, menüngi bühen?  
18Shejao Kahvangi mongpükei büm kübü phaihan kuk ieyei shaang nyupükei 
lingteke.  
19Peü kemei phaihan hük mon vaidaijema, büm melei nyuhen?  
20Phaihan longi nyüke shejao büm hük mon. 
21Müki lak kü, “Ngei nüng nenanyih” nevaijü shao shangjingi la kü, “Ngei 
nüng nenanyih” shei ehen neaok.  
22Halei meyü büm kü wong nekohpü phaihanang longi shongnyü,  
23hatü jeni ahshi dhüm kohbenüng nevai shei deihpü büm kübü phaihan 
küang jeni nyeishi dhüm shuohnyeih, hatü komshi dhüm shuohpü veihen 
ahshi nemeipü jenei phaihan küang nyeishi jungnyüpeih,  
24shejao dhüm kohbenüng jenei phaihan küang hayaoha junghen nadang 
neshiü. Shejao Kahvangi maanpü phaihanthü küang nyeishi dhüm shuohhen 
mü lingpeih. 
25shejüang büm kü hanteipü nenyuhen, shejao phaihanthüi hüki hük mü 
aihük mü jungteihen.  
26Phaihan hük kü tüngjema, ha mü peü chemi tüngdainyeih; phaihan hük kü 
dhüm shuohjema, kemei hapa mü mongongnyeih.  
27Shaang amphongü Khristalei büm, hatü pabüm ieyei hapalei phaihan.  
28Kahvangi attoi kü shongpü kü phongshanthü, nyipabü kü thihivamthü, 
jempabü kü nyuhbüthü; hapheikü yashanpü dou dükpüthü, hapheikü 
meihüpü thinthothü, mih kü sheühpü, vanglem lempü thintho, hatü shahlem 
laolao epü jepeih.  

29Peü phongshanthü je? Peü thihivamthü je? Peü nyuhbüthü je? Peüi 
yashanpü douthü düknyu je?  
30Peü kü meihüpü thintho nyupü je? Peüi shahlem laolao enyu je? Peüi nih-ei 
enyu je?  
31Shejao longpü thinthothü kü kentuh. Ngei shao nyeinya chah-ei meipü lem 
am kü huphahen.  

1 Korint 13 

Bampü Thintho 

1Ngei hangku hatü vangsho phongshanthülei shah mü ejao, ngei kü bampü 
nenyujema, ngeiyü ngeü mohpü dam hatü melangnyiam kü kaongpü 
leidainyüke.  
2Hatü ngei kü thihivam nganthü, hatü shahjo peü nyinghen thintho hatü 
nyingpü peü nyujao, hatü kahshang shintükaokhen mü ngei kü hinglempü 
nyujao ngei kü bampü nenyujema, ngeiyü kong.  
3Ngei angpü peü taopathü kü shuohtüktü ngelei büm aw kü jakhen lanei 
shuohjao, ngei kü bampü nenyujema, ngei meheyao nanglei neshiü.  
4Bampai nenteiaoknyeih; bampai yahyang shinshangnyeih; bampai mük 
nehühnyih; nevaijü bampai awdaei, nevaijü changmeiyei,  
5nevaijü nemei-i nedüknyih. Laophü shing mon neyemnyih, lomi mongshih 
nevamnyih, nevaijü ten jaoshi netuhnyih.  
6Bampai ten dükpü kü mongneongnyih, shejao shahhing kü mongongnyeih.  
7Hapai dou peü koaoknyeih, dou peü kü hinglemnyeih, dou peü kü 
monglemnyeih, dou peü kü munennyeih.  
8Bampü mechemao dohpü neshiü. Shejao tetpüvanpü nyujema dohdaihen; 
shahlem laolao epü nyujao hathüao dohdaihen; nyingpühingpü nyujao 
hathüao dohdaihen.  
9Mehenangkü jeni hanei mon nyingnyeih, hatü jeni hanei mon teteivanei 
enyeih;  

10shejao mechem changpüshapü peihenshang, nechangneshapü peihdaihen. 
11Mechem ngei hashih nyupa, ngei hashih-i kei epeih, ngei hashih-i kei 
deihpeih, hatü ngei hashih-i kei deih-eilepeih. Mechem ngei behe leipa, ngei 
hashihlei yemnya deiaei kemei yaktüktih.  
12Mehenangkü jeni shaangü aina kü kei neleki pumshi eenyüke, shejao 
hapheikü jeni dhe dhe gongei eehen. Shaang ngei hanei mon nyingnyeih, 
shejao Kahvangi ngei meishi nyingpükei ngei pheilei peü lomei nyinghen.  
13Shaang hathü jem aoei nyüpeih: hinglempü, monglempü, hatü bampü, 
shejao hathü peü mü longpeyü bampü.  

1 Korint 14 

Laangha Thinthothü Nedoh-i 

1Bampü phei mütuh hatü laangha thinthothü kü kentuh, anyei vaishi 
chongvenlemlingpü thintho kü kentuh.  
2Mehenangkü üpai shahlem laolao enya, hayü shennyak kü nevai, Kahvang 
kü enyeih. Mehenangkü üpaiyao büpai epü nenyingnyih; büpai hathüyü 
shahjo-i Laangha mü eteinyeih.  
3Shejao üami chongvennya, hayü nanglakthü kü jom linghen, nangthonghen 
hatü nyiumeihen nangkü enyeih.  
4Shahlem laolaoi epüthüyü laophü nying linghahnyeih, shejao 
chongvenpüthüi attoi lingnyeih.  
5Shaang am peüi shahlem laolaoi nyem-e shei ngei deihnyüke, shejao nyeinya 
ammi chongnyemven shei deihnyüke. Hanei ami lepei ne-epheikü shahlem 
laolao epü meyü chongvenpü longpeih; hapai attoi linghen.  
6Shaang, jeihinaü hatü nyahinaüthü, ngei am touei shahlem laolao eshi 
peiküjema, ngei am kü ha shakei vamei nevaijü nyingpühingpü nevaijü 
chongvenpü nevaijü nyuhpü homei mang-e thahshi ngei mekei etü am 
nanglei danghühen?  

7Hapayü yangnyu neshiüpü ngeü mon vampü liping kongkoih leangke. 
Hathüi kesho üng baong hanei nevamjema, hapa vüngnyu khih shei mekei 
etü hanei ami nyinghen? 
8Amit ngeü lekei nevüngjema, üpai vehokei daihen temhen?  
9Hapa keiha amphongao lebü shahlem mü nenyingbenüng ejema, mekei etü 
etükpü hapa shah hanei ami nyinghen? Mehenangkü hayü ammi vanglük kü 
eteipü vaidaihen.  
10Kahdoknyü kü ngeü laolao longi nyüpeih, hatü ngeü neshiüi meheyao 
neshiüpih.  
11Shejema ngei hapa shah lappü nenyingjema, shah ebü touei ngeiyü kungpa 
shennyak kei hatü ngei touei shah ebüyü kungpa shennyak kei leidainyüke. 
12Hanangkü amphongao laangha thinthothü kü kenpü nangkü attoi linghen 
shingvaishi hathü kü chah-ei meihen kentuh.  
13Hanangkü üpai shahlem laolao enya, hapa lephen ngan yüei phoptuh.  
14Ngei shahlem laolaoi phopjema, ngelei laanghai phopnyüke, shejao ngelei 
mongkü nanglei neshiü.  
15Shejema ngei mehe dükhen? Ngei laanghai phophen, shejao ngei mongiyao 
phophen; ngei laanghai vih-ei lokhen, shejao ngei mongiyao vih-ei lokhen.  
16Hei nevaijema, nüngi laangha kü Kahvang kü menvih shuohjü nüng mü 
nyupü hanei ami ha nenyingnyingi mekei etü nüngi menvih shuohpü kü, 
“Amen” shei ehen? Mehenangkü nüngi mehe enya büpai ha nenyingnyu. 
17Nüngiyü longi meishi menvih shuohhen aok, shejao lebü shennyak hük 
nelingnyu.  
18Am peü mü ngei-üng nyeishi shahlem laolao epü kü ngei Kahvang men 
longnyeih;  
19shejoongpa, phopshemei shahlem laolao kü shahpha haja an elei meyü mih 
kü nyuhhen shahpha nga mon ehen.  

20Jeihinaü hatü nyahinaüthü, chudeih kü hashih kei tenyu; ten nangkü 
hashih kei nyutuh, shejao chudeih kü behe kei nyutuh.  
21Shahkungnyü kü ha nyangei nyüke: “Nenyingpü shah epü nanglakthü 
homei, hatü kung amei ju homei, ngei hapa nanglakthü kü ehen; shejao jomi 
ngei epü kü nebanghen.” shei Shembüpai enyüke.  
22Shahlem laolao epeyü vaipü am shing nevai, shejao nevaipü am shing 
nyangeihepü hük; tetpüvanpü shah-ü vaipü am shing, shejao nevaipü am 
shing nevai.  
23Hanangkü attoi am kemei chemi thaitü peüi shahlem laolaoi ejü haolei 
nyupü am nevaijü nevaipü am hanei shüjü jomi sholi nebaongpü am khih 
shei am kü ne-ehen je?  
24Shejao peü teteivanei nyujü haolei nyupü am nevaijü nevaipü am hanei 
shüei ha danjü büpayü mang shennyak shei mongkü ponghen, hatü büpai 
mehe dan, hapai büpalei shahphenhen,  
25hatü büpalei mongdangei joshi nyupü peü shakei nyingdaihen. Hanangkü 
büpa aümei shatü, “Hingmei, Kahvangü am khong mü nyüke” shei eyei 
Kahvang kü khümhen.  

Attoi Mongkü Dükhiling 

26Shejema, ngelei jeihinaüthü, mehe dükhenang? Mechem am chemi 
thaihenshang, am peülei kesho, nyuhhen shah, shakei vampü, shahlem laolao 
epü nevaijü hapa nih-ei epü nyüke. Dou peü linghühen shingvaishi düktuh.  
27Hanei ami shahlem laolao epü nyujema, hepak hük kü nyi nevaijü ahpeih 
shei jem jeijeileiyei etuh, hatü hüki ha nih-ei etuh.  
28Shejao hapa nih-ei ehen hükao nenyujema, phopshemei jom nenmü 
nyuhütuh hatü laophü nying kü hatü Kahvang mü eteituh. 
29Shah ebü nyi-i nevaijü jemi etuh hatü mehe enya, ha kü lebüthüi dokei 
veituh.  
30Hatü uoshi nyupü khong kübü hanei am kü Kahvang leipü shahjang 
peijema, shongpü shah ebü dohtuh.  

31Peüi nyinghen hatü peü kü nangthonghen shingvaishi am peü hük pheikü 
hük etuh. 
32Thibüthülei laanghayü thibüthü phangkü nyüpeih,  
33mehenangkü Kahvangü podongpolong Kahvang nevai, shejao chingmei 
Kahvang.  
34Vaipü attoi am thaihiyu peü kü phopshemei nyühathüi nenmü 
nyinghahtuh. Mehenangkü jomphong kü shah ehen nemongnyih, shejao 
phangkü shühen vongbong; shahkungiyao hapakei enyüke.  
35Jomi lemhük nyinghüjema jomi shemei laophülei baha kü phetuh. 
Mehenangkü nyüha hüki phopshemei shah ehenü veübenüng.  
36Nevaijü Kahvang shah am mü vampü je? Nevaijü hapa peiküpeyü am kü 
mon je?  
37Hanei ami thibü hük hih shei, nevaijü laangha nganthü nyüpeih shei ejema, 
ngei mehe nyang, hayü Kahvang leipü shahkung hih shei nyingei yahtuh.  
38Üpai hapa neyahhen, büpaao neyahhen vongbong. 
39Hanangkü ngelei jeihinaüthü, chongvenhen kentuh hatü shahlem laolao 
epao tetuhphong;  
40shejao dou peü ai jiüei hatü kengei dükhen vongbong.  

1 Korint 15 

Khrista Yangei Leipü 

1Jeihinaü hatü nyahinaüthü, ngei am kü baongpü shahjangmei mepa ammi 
yah, hatü ha kü am yaongshi nyüpa, hapa ngei shao am kü shaang ehünyüke.  
2Ngei am kü venpü shah kü wongshongi shümjema, ammi angkü vaipü 
nevaiphei keyü hapa shahjangmei homei am yangteke.  
3Mehenangkü ngei mehe dang, ha nyokei shongpü shongnyü vaishi ngei am 
kü jaiyei shuohtepih: hapayü Laihing kü nyupükei jenei mang shing Khrista 
di,  

4hatü büpa mahng vü, hatü Laihing kü nyupükei nyih jempabü kü yangei lei,  
5hatü büpa Cephas touei vam, hatü hapheikü anpünyi touei vam;  
6hapheikü hepak hük kü jeihinaü hatü nyahinaüthü jom kho nga dok kü 
nyeishi nyupü touei vam; hanei am didaijao longshi shing yemmü nyüke.  
7Hapheikü büpa Jakob touei vam, hapheikü phongshanthü peü touei vam.  
8Shompülei nelomi bühpükei nyupü ngei kao vamei huteke.  
9Mehenangkü ngeiyü phongshanthü khongkü peü mü maanpü, phongshan 
shei nyükhen neshangpü; mehenangkü ngei Kahvangei attoi kü 
shüveihampeih.  
10Shejao Kahvang phahji homei ngei shaang mehe nyu ha hih, hatü büpalei 
phahji ngei shingvaishi angsha neleidai. Halei meyü jomphong peü mü 
ngeiang nyeishi kheyei dükpeih– hapayü ngei nevai, shejao ngei mü nyupü 
Kahvang phahji homei.  
11Hapayü ngei vaijao, jomphong vaijao hami ha chongvennyeih hatü ha kü 
am hinglempeih.  

Dipü Kübü Yangei Leipü 

12Shaang Khrista dipü kübü yangei leipeih shei chongvenjü mehekei 
amphong khongkü hanei ami dipü kübü yangei neleinyih shei enya? 
13Dipü kübü yangei leipü neshiüjema, Khrista dipü kübü yangei neleipü dan,  
14hatü Khrista yangei neleipü vaijema, hami chongvenpeyü angsha hatü 
amphong hinglempao angsha leidainyüke.  
15Ha mü nyeishi Kahvangi Khrista dipü kübü yangei leishihpeih shei denpü 
shuohpeyü Kahvang jung shahshem venbüthü leidainyüke. Dipü kübü yangei 
neleijema büpai yangei neleishihpü vaikahen.  
16Mehenangkü dipü kübü yangei neleijema, Khrista yangei neleipü dan.  
17Khrista yangei neleipü vaijema, am hinglempeyü angsha hatü am shaangao 
mang kü nyüke. 
18Shejema Khrista kü shiyei nyupüthüao mahdaiteke.  

19Shaangpü yangnyu shing mon Khrista kü monglempü vaijema, jenphongü 
nanglak peü mü nyeishi mongkü tünghenthü nyüke.  
20Shejao hingmei mü Khrista dipü kübü yangei leidai; dipüthü khongkü 
shongpü betjük.  
21Mehenangkü shennyak hük homei dipü peipü keiha, shennyak hük homei 
dipü kübü yangei leihen peiteke; 
22mehenangkü Adam kü peü dipü keiha, Khrista kü peü yem leihühen. 
23Shejao peüi laophü kü jiüpü ai yangei leihen: Khristayü shongpü betjük; 
hapheikü büpa yiüshingkü Khristalei lompüthü yangei leihen. 
24Büpai vanglem lempü, wong hatü nganthü peü mahtükpheikü büpai 
ongching Pa Kahvang kü lanei shuohen, hapheikü dohpü ngoihen. 
25Büpai laophülei vepathü büpalei la phangei mangtuh thahshi büpai 
vanglem lemhen.  
26Mahtükhen dohpü vepayü dipü.  
27Mehenangkü Kahvangi douthü peü büpalei la phangei tuhteke. Shejao 
mechem douthü peü la phangei tuhpeih shei ehenshang, üpai dou peü büpa 
phang kü tuhnya, ha kü büpa omshi neshiü shei leknyüke.  
28Mechem douthü peü büpa phangkü tuhhen, hapheikü Ha büpa nyingi 
douthü peü büpa phangkü tuhshuohpüba phangkü nyuhen, shejüang 
Kahvangü peü shak kü peü nyuhen.  
29Dipü kübü yangei leipü lanshei neshiüjema dipüthülei men kü 
baptükhahpüthü mehe dükhen? Dipü kübü lanshei yangei neleijema 
nanglakthüi jomphongei men kü mehekei baptüknya?  
30Hepak ieshi jen nyingi mehekei vongshüh kü shühen?  
31Ngei nyihjeih dinyeih! Jeihinaü hatü nyahinaüthü, Khrista Jisu, 
jeneiShembüpa kü ngei am nangkü changmeipeyü hingshangpü.  



2536 

 

 
   Daülangpü Laihing 

© 2005, Bible Society of India. 
 

 
 

 

32Hangku monglempü kü monha ngei Ephesialei phaüyemthü mü hoklang 
meyü ngei hapai mehe nanglei danghen vaipa? Dipü kübü yangei neleijema, 
“Jeni hahshah, yingshah, mehenangkü jen ngenyih didaihen.”  
33Am telutelemhah: “Nemeipü küphüi nyingnyoi meipü mahtüknyeih.”  
34Meipü hatü jiüshangpü mongdeih touei peikei hatü hajük kü mang tethah; 
mehenangkü shennyak haneiyü Kahvang nyingpü neshiü. Hayü ngei am 
veühühen nangkü enyeih.  

Yangei Leipü Büm 

35Shejao hanei ami, “Dipüthü mekei yangei leihen? Menüng büm kohshi jom 
yangei leihen?” shei phehen aok.  
36Ngapathü! Ammi mehe li hai, ha mangdi thahshi yem leiyei nekohnyih.  
37Ammi mehe sheinya, hayü sheili vang lappai, wheat nevaijü lebü sheili 
vang mon, shejao pheilei koh-ei longhen pü nesheinyih.  
38Shejao Kahvangi mongpü aimü hapa kü büm shuohnyeih, hatü sheili vang 
ieyei kü hapalei büm shuohnyeih.  
39Phai peü aihük nevai, shejao hangku shing phai hük, yemhimak shing lebü, 
ouhiyüh shing lebü hatü nyahthü shing lebü nyüke.  
40Vangsho leipü douthü hatü kahdoknyü leipü douthü nyüke, shejao vangsho 
leipü douthülei müknyinshekhangü hayaoha lem, hatü kahdoknyü leipü 
douthülei müknyinshekhangü hayaoha lem nyüke. 
41Vanghenyü kü müknyinshekhang hayaoha, lennyü kü hayaoha, lithathü kü 
hayaoha nyüke; hingmei, müknyinshekhang kü litha hüki hük mü laolao 
nyüke.  
42Hapa keiha dipü kübü yangei leipü nyuhen. Mehe hainya, hapayü 
mahdaibenüng; mehe yangei leinya, hayü nemahbenüng.  
43Hapayü dhüm neshiüpü kü hainyeih, müknyinshekhang kü yangei leinyeih. 
Hapayü wong nekohpü kü hainyeih, ngan kü yangei leinyeih.  

44Hapayü phai büm kü hainyeih, laangha büm kü yangei leinyeih. Phai büm 
nyujema, laangha bümao nyüke.  
45Nyangei nyupü keiha, “Shongpü shennyak, Adamü yemmü nyupü yangnyu 
leiteke,” dohpü Adamü yangnyu shuohpü laangha leiteke.  
46Shejao shongpü kü laangha nevai, shejao büm nyüke, hapheikü laangha 
nyüke.  
47Shongpü shennyakü kahdok leipü, kahdok shennyak hük; nyipabü 
shennyakü vangsho leipü. 
48Kahdoki lingpü shennyak keiha kahdoknyü shennyakthü nyüke; vangsho 
leipü peipü shennyak keiha vangsho leipüthü nyüke.  
49Jeni kahdok leipü shennyakei lajei kopü keiha jeni vangsho leipü 
shennyakei lajei kohen.  
50Jeihinaü hatü nyahinaüthü, ngei mehe enya, hayü hapa hih: iy hatü phai-i 
Kahvang ongching mükjüp danghen neaok, nevaijü mahbenüngi 
nemahbenüng dangnüng neaok.  
51Bangtuh, ngei shahjo hük am kü ephüshah: Jen peü shishi nenyuhen, shejao 
jen peü,  
52ngangahük kü müknyep mong-aa kü dohpü amit vüngjü yeiyadaihen. 
Mehenangkü amit vüngkahen, hatü diyei nyupüthü mechemao nedihen mü 
yangei leihen hatü jen peü yeiyadaihen.  
53Mehenangkü hapa mahbenüng büm kü nemahbenüng owhen, hatü hapa 
dibenüng büm kü nedibenüng owhen.  
54Mechem hapa mahbenüng bümi nemahbenüng owhen, hatü dibenüng bümi 
nedibenüng owhen, hahepak kü nyangei nyupükei epü hapa dhaümkahen: 
“Dipeyü aokpü dangpai lühtükteke.”  
55“Oh dipü, nüng aokpü melei nyüpa? Oh dipü, nüngei leü melei nyüpa?”  
56Dipülei leü-ü mang, hatü mangei nganü shahkungnyü nyüke.  

57Shejao jenei Shembüpa, Jisu Khrista homei jen kü aokpü shuohpü 
Kahvangei men longtuh.  
58Hanangkü ngei bampü jeihinaüthü, wongshongi yaongtuh, nejenleni 
nyutuh, düngei Shembüpalei dou kü chah-ei meihütuh; 
mehenangküShembüpa kü am nyiueinangtükpü angsha nevaidaipih.  

1 Korint 16 

Vaipüthü Shing Thaipükukpü 

1Shaang vaipüthü shing moila thaipü nangkü: Ngei Galatia attoithü kü mehe 
epa, ha düktuh.  
2Hatyang kü shongpü nyih kü am peüi laophü kü peipü ittü lop yowei tuhtuh; 
shejüang ngei peishingkü lop nethaihen. 
3Mechem ngei ngoikahen, ammi mong hahpü shennyak hanei lai mü ammei 
moila Jerusalemei yah-ei leihen nangkü shomphahen.  
4Ngeiyao omshi daihen meihen vaijema jomphongao ngei mü daihen.  

Paulei Yendai Küpjan 

5Macedonia homei daipheikü ngei am thümhen; mehenangkü ngei Macedonia 
homei daihen deihshi nyüpeih,  
6hatü üpai nyingpa, ngei am mü kanja themhen aok, nevaijü ünyü yangkü 
themhen aokpeih; shejüang ngei melemei daihen, ammi ngei shomhen.  
7Ngei shaang dailem kü am mü neponghüang; Shembüpai mongjema ngei am 
mü kansho hük themhen deihnyeih.  
8Shejao Pentecost nyih thahshi ngei Ephesialei themhen;  
9mehenangkü ngei shingvaishi dou meishi dükaokhen shaden bhashahshi 
apei nyüke, hatü vepathü longi nyüke.  
10Timoti peiküjema büpa am mü mehe kao nenyemi tuhtuh; mehenangkü 
ngei keiha büpai Shembüpalei dou longi düknyüke; 
11hanangkü üpaiyao büpa teyakphong. Mehenangkü jeihinaüthü mü büpaao 
ngei touei peikahen shei omdannyeih; hanangkü büpa meishi jingei shomte.  

12Shaang jenei jeihinaü Apollos nang keyü, ngei büpa kü jeihinaüthü mü am 
thümhen eshuohpeih, shejao büpa shaang peihenü lanshei nemongnyu. 
Hepak mei dangjü büpa peikahen.  

Dohpü Shahjang hatü Selam 

13Thashimashi nyutuh, vaipü kü wong kohshi yaongtuh, am monglongtuh 
hatü wong kohtuh.  
14Ammi dükpü peü bampai düktuh.  
15Shaang, jeihinaü hatü nyahinaüthü, Akhaia kü shongei mong leppeyü 
Stephanas am shemong nanglakthü khih, hatü jomi vaipüthülei dousho kü 
lanei shuohpü ammi nyingei nyüke.  
16Jeihinaüthü, hapa keipü shennyaki müpü pheikü dou dükpüthü peü mütuh 
shei ngei enyeih.  
17Stephanas, Fortunatus hatü Akhaikus hathü peiküpü kü ngei 
mongongnyeih; mehenangkü jomi am neshiüpü kaw thapteke,  
18hatü jomi am kao hatü ngei kao mongdhüng vamhüteke. Hapa keipü 
shennyakthü nyingei yahte.  
19Asia kü nyupü attoithüi selamja. Aquila hatü Priska nyi mü jomei shemei 
nyupü attoi ami Shembüpa men kü am kü selamja.  
20Jeihinaü hatü nyahinaüthü peüi selamja. Daülangpü om kü jüpteipai hüki 
hük mü selam shihteituh.  
21Ngei, Pauli hapa lai ngelei laki nyangnyeih.  
22Shembüpa kü nebampü shennyakü thaüvaütüktuh. Maranatha– Oh 
hamei Shembüpa, yiükei!  
23Shembüpa Jisui bampü am mü nyute.  
24Khrista Jisu kü ngei bampü am peü mü nyute.  

2 Korint 

2 Korint 1 

Selam Shah 

1Paul, Kahvangi mongpü homei Khrista Jisulei phongshan, hatü jenei jeihinaü 
Timoti nyi-i, Akhaia kü nyupü daülangpüthü peü omshi Korint kü nyupü 
Kahvangei attoi touei,  
2Jenei Pa Kahvang hatü Shembüpa Jisu Khrista leipü phahji hatü chingmei 
nyute.  

Pauli Kahvang Men Vihpü 

3Kahvang hatü jenei Shembüpa Jisu Khristalei Pa, phahjilei Pa hatü 
nyiushemmei peülei Pa moihimantuh.  
4Jeni Kahvang leipü dangpü nyiushemmei yah-ei shangpongei nyupüthü 
nyiushem meihühen shingvaishi büpai jen shangpong kü nyiushem 
meihünyeih. 
5Mehenangkü Khrista shangpongpü jen shingvaishi changshi nyupü keiha, 
Khrista homei jenei nyiushemmei changshi nyüpeih.  
6Ham shangpongjema hapayü am nyiushem meihen hatü yemleihen 
shingvaishi; ham nyiushem meijema, hayü am nyiushem meihen shingvaishi, 
hatü hamiyao shangpongpü hapa aihük shangpong ammi munenpü nyingei 
nyüke.  
7Am shingvaishi hamei monglem nejenlennyih; mehenangkü ammi hamei 
shangpong kü hanteipükei ammi hamei nyiumeiyao hanteihen shei 
nyingnyüke.  
8Jeihinaü hatü nyahinaüthü, hami Asialei ponghahpü shangpong ammi 
nyemnying shei deihnyüke; yangnyu nyuhen mong mahshi hami neko-aokhen 
mü hanggovih kophopeih.  
9Hamü dishasha khih shei mongei deihpeih; hapayü hami laophü kü mong 
nenyanghen shejao dipü kübü yangei leishihpü Kahvang kü monglemhen 
nangkü vampeih. 

10Dihen vongshüh kübü yangphopü büpai nedoh-i ham yangphahen; shao 
büpai ham yangphahen shei hami büpa kü monglemnyeih.  
11Ammi ham mü phoppü kü omei sheühpü keiha longi phoppü homei ham kü 
shuohpü moihiman shingvaishi hamei men kü longshi shing menvih 
shuohhen.  

Paulei Küpjan Yeiyapü 

12Shaang ham changmeipü hatü hamei mongdeih denpeyü hapa hih: Hami 
hapa kahdoknyülei anyei vaishi am mü shahngai eshi, shüeinyiükei 
kahdoknyü kihikoni nevai, shejao Kahvang phahji homei nyupeih shei hamei 
mongi denpü shuohnyüke.  
13Ammi mehe iehen aok hatü nyingaok, ha mü lenei meheyao hami am kü 
nenyang; dohpü ngoishi ammi ha nyingaokhen shei monglemnyeih.  
14Ammi ham nang maani mon nyingnyüke; ammi ham nangkü changmeipü 
keihaShembüpa Jisulei nyih kü hami am nangkü changmeihen.  
15Ha ngei lekpü nangkü ammi moihiman shing nyi danghen shingvaishi 
shongei ngei am thümhüei deihpeih.  
16Ngei Macedonialei heihpü lem kü ngei am thümhüei deihpeih, hatü ammi 
ngei Judealei shomhen nangkü Macedonia leipü am touei leihen deihpeih.  
17Ngei ha küpjan lingpeyü meishi nedeih-i lingpeih shei deihpü je? Ngei 
ngelei küpjanü kahdoknyü hangku yemya kü hepak hük kü-üng, “Hih, hih” 
hatü “Nevai, nevai” shei ehen temtü lingnyu hiang?  
18Shejao Kahvangü shahhing vaipü nangkü am touei hamei shah-ü, “Hih hatü 
nevai” shei ne-e.  
19Mehenangkü Kahvang Ha, Jisu Khrista, üpa jung Silvanus hatü Timoti 
hamphongi am kü baongnya, hayü, “Hih hatü nevai” shei nevai, shejao büpa 
kü hapayü düngei, “Hih” shei nyüpeih.  
20Mehenangkü büpa kü Kahvangi lahpeyü, “Hih” shei nyüpeih. Ha tata kü 
büpa homei Kahvang müknyinshekhangei “Amen” shei hami enyeih.  



2542 

 

 
   Daülangpü Laihing 

© 2005, Bible Society of India. 
 

 
 

 

21Shejao Khrista kü am mü ham chongwonghüpü hatü ham thiteiphuei 
jepeyü Kahvang;  
22büpai ham kü füoshang shüngei hatü vangpü hük vaishi hamei mongkü 
büpalei laangha shuohpeih.  
23Shejao am yanghen nangkü ngei nyipabü Korintlei nepeipeih shei ngei 
Kahvangü ngelei denbü vaishi nyüknyeih.  
24Hapayü hami am hinglempü shak kü shembü vaihen nangkü nevai, shejao 
am vaipü kü wongshongi yaongpü nangkü am mongonghen shingvaishi hamü 
am mü chemi dou dükbüthü hih.  

2 Korint 2 

1Hanangkü am mongmanghen mü ngei nyipabü am nethümhen shei mongkü 
deihpeih.  
2Mehenangkü ngei am mongmanghüjema, ngei mongmanghüpüthü mü lenei 
ngei mongonghühen halei üpa nyüpa? 
3Ngei mechem peihen, ngei mongonghühenthüi ngei mong nemanghühen 
shingvaishi ngei dükpükei am kü hapa lai nyangpeih; mehenangkü ngei 
mongongpeyü am peü mongongpü vaihen shei ngei am peü nangkü 
monglempü nyüpeih.  
4Ngei shelei am kü nyangpeyü mongshang longpü hatü mongei mongmang 
longpü mü mükphi longi yenei nyangpeih; hapayü am mongmanghühen 
nangkü nevai, shejao ngei am kü bampü longpü nyinghühen shingvaishi hih.  

Huluh Shuohpü kü Mang Tükpü 

5Shejao hanei ami am mongmanghüei nyujema, büpai hayü ngei kü nevai, 
shejao lemhüklei, daei enyu nevai, am peü mongmanghüteke. 
6Hapa shennyak kü ammi hanghi shuohpeyü büpa shing changphei; 
7hanangkü büpa ahshi mongmangpai dhao mü dohdaimangkü shaangü 
ammiang büpa kü mang tükeishuoh hatü mongmeihütuh.  
8Hanangkü ammi büpa kü bampü shao meishi wonghütuh.  

9Ha tata kü ngei am kü nyangpeih: Ammi lemphü kü ven dannyüla shei 
nyinghen nangkü am kü dokpeih.  
10Ammi üpa kü mang tük, ngeiyao mang tüknyeih. Lemhük mang tükhen 
nyupü kü ngei mang tükpü vaijema ammei men kü Khrista touei mang 
tüktükpeih.  
11Jeni hayü kahshih-i jen ne-aokhühen shingvaishi ha düknyeih; mehenangkü 
jeni büpalei dükhiling nenyingi neshiü.  

Pauli Troaslei Mongshangpü 

12Mechem Khristalei shahjangmei baonghen ngei Troaslei peipa, 
Shembüpa kü ngei shingvaishi shaden aptüktü nyuteke;  
13shejao ngelei mong nyiushem nemei; mehenangkü halei Titus nenyuang. 
Hanangkü ngei jom kü nyu-e shei etü Mecedonialei heihdaipeih.  

Khrista Homei Aokpü 

14Shejao Khrista kü jen aokpü philei müpü Kahvang kü menvih shuohtuh, 
hatü jen homei büpa nyingpü kübü vampü vong meipü shing peülei yanei 
dainyüke.  
15Mehenangkü jenphongü yangpüthü touei hatü mahpüthü touei Kahvang kü 
Khristalei vong meipü meli nyüke. 
16Mahpüthü touei dibenüng koei peipü dibenüng shie, hatü yangpüthü touei 
jenphongü yangnyu koei peipü vong meipü yangnyu meli. Hathü dou dükhen 
üpa changpüshapü nyüpa?  
17Lebüthü kei hami Kahvangei shah ham nanglei shingvaishi bhei yoshi 
neyunyih; shejao Khrista kü hamphongi shüeinyiükei, Kahvang leipü shompü 
shennyakthü kei büpa touei yaongshi enyeih.  

2 Korint 3 

Vangpüshuwpü Ja Chongphopüthü 

1Shao hami ham nang changmei shah ehahnüng chongpangnyu hiang? Hanei 
am keiha, hami am leipü nevaijü ammi ham leipü nyingteipü lai nahen je?  
2Amphongü peüi nyingpü hatü iepü hamei mongdangei nyangpü hamei lai.  

3Amphongü ham chongphopü homei shompü Khristalei lai shei hunyüke; 
hapayü shiai yah-ei nenyang, shejao vanyangyem Kahvang Laanghai yaongba 
kü nevai, shejao hangkulei mongdang kü nyangpeih.  
4Hapa keiha hami Khrista homei Kahvang touei monglempü nyüpeih. 
5Hapa dükaokpeyü ham kübü vampeih shei ham nyingi meheyao ehen 
neshiü; hami dükaokpeyü Kahvang leipü nyüpeih.  
6Büpai ham vangpüshuwpü ja hükei chongphobüthü leihüei hapa dou 
dükaokhen mü leihüpeih; hayü nyangpü shahkungi nevai, shejao Laanghai; 
mehenangkü shahkungi jütüknyeih, shejao Laanghai yangnyu shuohnyeih.  
7Shaang dipü koei peipü chongphopü dousho mepa yaong kü kukei 
nyangtepa, hapa müknyinshekhang kü peishingkü hapalei müknyinshekhang 
shaang yimdaiyaki Israel ami Mosalei dhe kü ngangei neveiaokjema,  
8Laanghalei chongphopü dousho meshük nyeishi müknyinshekhang kü 
peikahen?  
9Nyonghüpü dousho kü müknyinshekhang nyujema, hangku dahshakhüpü 
dousho kü meshük nyeishi müknyinshekhang bhashahshi nyuhen!  
10Mepa kü chem müknyinshekhang nyutepa, hapalei müknyinshekhangü ha 
mü nyeipü müknyinshekhang nyupü nangkü mahdaiteke.  
11Mehenangkü mepa kanja nyutü mahdai, ha müknyinshekhang kü peijema, 
den kü nyuhen müknyinshekhangü meshük longshi peihenang!  
12Hanangkü ham kü hapa keipü monglem nyupü nangkü ham monglongshi 
düknyüpeih.  
13Hamphongü müknyinshekhang yimei lüdaiyaki Israel ami ha kü 
neveihühen shingvaishi dhe kü ashaki jümlangpü Mosa kei nevai.  
14Shejao jomei mong vaanei leiteke, hatü shinnyih thahshi mechem jomi 
hapa vangteipü chang iehenshang hapa aihük ashaki jümlangnyüke. Hapa 
ashakü shennyak hük Khrista kü nyujü mon tük-aokhen.  

15Shinnyih thahshi mechem hapa Mosa shahkung iehenshang jomei 
mongdang kü hapa ashaki jümlangnyüke; 
16shejao mechem shennyak hük Shembüpa touei lepei leihen, hapa ashak 
nyuktüknyeih.  
17Shaang Shembüpayü Laangha, hatü meleiShembüpalei Laangha nyu, halei 
bümei nyüpeih.  
18Jen peüi dhe kü ashaki nejümi Shembüpalei müknyinshekhang aina kü kei 
khangei leihünyeih, hatü Shembüpa, üpa Laangha nyu, büpa leipü peipü 
aihük müknyinshekhangi nyeinya shaopü müknyinshekhang kü büpa lepü kü 
jen yeiyahünyeih.  

2 Korint 4 

Haümdük Mongei Mop 

1Hanangkü hami Kahvang phahji homei hapa dousho dükpü nangkü hami 
mong nelainyih.  
2Hami veübenüng douthü hatü jopü douthü yaktüktih; hami ühingnakai 
nedüknyih, nevaijü Kahvangei shah shahshem neleihünyih; shejao shahhing 
ngaiheyei epai ham nyingi peülei mongdeih kü Kahvang touei menvih 
shuohnyeih.  
3Hamei shahjangmei joei nyujema, hapayü mahdaipüthü touei joei nyüke.  
4Jom nang keyü Kahvangei lajei, Khristalei müknyinshekhang shahjangmei 
vangngai jomi ne-eehühen shingvaishi hapa kahdoknyü kübü kahvangthüi 
nevaipüthülei mongdang mük phüngtükteke. 
5Mehenangkü hami laophü jung nebaongnyih; hami Jisu KhristayüShembüpa, 
hatü hamü Jisulei men kü ammei aathü shei baongnyeih. 
6Mehenangkü Kahvangi, “Vangnyak kü vangngai khanghütuh” shei e, hatü 
Jisu Khristalei dhe kü Kahvang müknyinshekhang nyingpü vangngai jen kü 
shuohhen shingvaishi büpai jenei mongdang kü vangngai khangpeih.  

7Shejao jenei hapa haümdük kü hapa mop nyüpeih, shejüang peü mü nyeipü 
nganü jen leipü vampü nevai, shejao Kahvangei shei lekhünyüke. 
8Ham peü lemei shangpongpeih, shejao nengümtük, üathama kü nyu, shejao 
lahan mong mahdaitü nenyu,  
9shüveipü ponghah, shejao neyakphong; nemei-i üphah, shejao nejütük;  
10hamei büm kü Jisulei yangnyu lekei eehühen shingvaishi düngei hamei 
büm kü Jisu dipü koshi nyunyeih.  
11Mechem ham yemmü nyunya, hamei hangku phai kü Jisulei yangnyu 
eehühen shingvaishi hami düngei Jisulei men kü dihen kü lanei 
shuohtüknyeih.  
12Hanangkü ham kü dipai dou düknyüke, shejao am kü yangnyuyemi dou 
düknyüke.  
13“Ngei hinglem, hanangkü ngei epeih” shei laihingei nyangei nyupükei hapa 
aihük laangha ham kao nyupü nangkü hamao hinglemnyeih hatü hami 
enyüpeih.  
14mehenangkü Jisu Khrista dipü kübü yangei leishihpübai hamphongao Jisu 
mü yangei leishihhen, hatü büpa nyushingei hamao amphong mü müei 
daihen.  
15Hih, lemphüli am nanglei danghen shingvaishi nyüke, shejüang hapa phahji 
nanglak nyeipüba nyeipüba touei yanei daishingkü Kahvang 
müknyinshekhang shing menvih nyeinya dahen.  

Hinglempai Nyupü 

16Hanangkü hami mong nelainyih. Hamei shakdok büm viüei wong nekohjao 
hamei mongpa laanghayü nyihjeih ja leinyüpeih. 
17Mehenangkü hapa maanpü hatü kansho hük shangpongpü homei ham shing 
shetei neaokpü nedohnetenpü müknyinshekhang temnyanyüke; 

18mehenangkü mehe eehen aok, ha kü hami neveinyih, shejao mehe ne-eeaok 
ha kü veinyeih; mehenangkü mehe eeaoknya, hayü kanja shing, shejao mepa 
ne-eeaok, hayü den shing nyüke.  

2 Korint 5 

1Jen nyupü kahdoknyü leipü ashakshem tendaijema, laki nevepü Kahvang 
leipü shem hük vangsholei den kü nyüpeih shei jeni nyingei nyüke.  
2Vangsho leipü jenei nyushing jen kü owphahen ongyangei shaangpü hapa 
ashakshemei jen mongshangei thepnyüpeih; 
3mehenangkü mechem jeni ha owhen jen bümkong nenyuhen.  
4Jeni hapa ashakshem kü nyuyaki jeni thepnyüpeih, hatü hanggovih chettü 
nyunyeih; mehenangkü jeni ne-owi nenyuhünyu; shejao jenei vangsho leipü 
nyushing owtü nyuhünyüke, shejüang mehe dibenüng nyu, hayü 
yangnyuyemi lühtükhen.  
5Shaang hapa mükhong shingvaishi jen temhüpeyü Kahvang, hatü mehe 
peikahen nyu, hapa vangpü vaishi jen kü Laangha shuohteke.  
6Hanangkü ham düngei monglempü nyüpeih. Jeni hapa büm shem kü nyupü 
thahshi Shembüpalei shem kübü daiyei nyüke.  
7Jeni müki eepai nevai, hinglempai kamnyüpeih.  
8Hih, ham monglempü nyüpeih, hatü hapa büm kübü yanei 
daiyei Shembüpa mü shemei nyuhenang lümei deihnyüke.  
9Hanangkü hami hapa büm shem kü nyujao nevaijü yanei daijao büpa mong 
hahhühenü hamei mükhong.  
10Mehenangkü jen peü Khristalei shahphenpü uoshing touei yaonghen, hatü 
halei shennyak peü mei vaijao ten vaijao hapa kahdoknyü büm kü mehe dük, 
ha shing lat danghen.  

Khrista Homei Mongjempü 

11Hanangkü Shembüpa kü nyemhenü mehe ha hami nyingei mih yawhhen 
khenyeih. Ham meheshang ha Kahvangi nyingdai, hatü ammei mongeiyao 
ham nyingei shiühen shei ngei monglemnyeih.  
12Hami am touei ham nang vihhah-ei ne-enyih, shejao ham nangkü am 
changmeiyei deihhen hepak mei shuohnyeih; shejüang ammi mongdangei 
nyupü kü nevei-i shakdokei eepü kü changmeipüthü kü shahnyok shuoh-
aokhen. 
13Hamphong sholi neshiüpü am kei nyujema, hapayü Kahvangei men kü 
nyüke, shejao ham kü jiüpü sholi kohshi eejema, hapayü am shingvaishi 
nyüke.  
14Khrista bampai jen kü vanglem lemnyüke; mehenangkü peü shing shennyak 
hük di shei hami nyingteke; hanangkü peü diteke. 
15Üam yemmü nyu, hajük kü laophü shing nenyuhen, shejao üpa di hatü jom 
peü shing yangei lei, büpa nangkü nyuhen shingvaishi büpa peü shing diteke.  
16Hanangkü, shaang mü leitü hami üpa kao kahdoknyü phai aimü neveinyih; 
chem hami Khristayü phai aimü nyingjao hajük kü hapa aimü nenyingnyih.  
17Hanangkü hanei ami Khrista kü nyujema, büpayü ja bühpü; chang lemphü 
peihdaiteke, veituh, lemphü ja leiteke!  
18Ha kemei Kahvang leipü; büpai laophü touei Khrista homei jen mongjemei 
leihü, hatü jen kü mongjemhühen dousho shuohteke;  
19hapa lappai, Khrista kü Kahvangi laophü touei kahdoknyü mongjemei 
leihüteke. Kahvangi hangkulei mangthü itei netuh, hatü büpai ham kü 
mongjemei leihühen shahjangmei nangei tuh.  
20Hanangkü hamphongü Khrista shing lembüthü; mehenangkü Kahvangi 
hamphong homei nanglakthü kü nyükhen phepü nangkü Khristalei men kü 
hami khümnyeih, Kahvang mü mongjemei leituh.  
21Mehenangkü büpa kü jen Kahvang daülangshemshepü leihen shingvaishi 
jenei men kü büpai mang nenyingpü hük mang leihüteke.  

2 Korint 6 

1Jen chemi büpa mü dou dükshingkü Kahvang phahji angkong kü neyahhen 
hami am kü enyeih.  
2Büpai hei enyüke: “Yahhüpü hepak kü ngei am kü bangtepih, hatü yemleipü 
nyih kü ngei am kü sheühtepih.” Veituh, shaangü yahhahhüpü hepak; veituh, 
shaangü yemleihen nyih.  
3Hamei chongphopü dousho kü meheyao pungpü nedanghühen shingvaishi 
hami üpalei lem kao huluh yaong netuhnyih,  
4shejao lem peü kü ham nyingi Kahvang chongphobüthü shei shangpong kü, 
ponghahpü kü, vongshüh kü,  
5üphahpü kü, khoklatei, mophicheü kü, nyiuhinang kü, neshinechongpü kü, 
aeipü kü;  
6daülangpai, danaokpai, inyainyempai, shinshangpai, laangha kü daülangpai, 
hingshangi bampai, 
7shahhing epai hatü Kahvangei ngani laknyong lakdah kü daülangshemshepü 
phunglang mü;  
8dhüm kohpü hatü nekohpü, menten hatü menmei kü munenei hutepeih. 
Hamphong keyü shahshem epü am kü kei nopeih, shejao hami shahhing 
epeih;  
9peüi nyingei tuhtü nenyingteipü am kü kei nopeih; ham didainyu kei shejao 
veituh, ham yemmü nyüpeih; hanghi yahphüjao nejütük;  
10mongmangnyu kei shejao düngei mongong kü, taopathü kei, shejao longi 
shemmei kei, meheyao ne-angnyu kei shejao lemphü angpükei nyunyeih.  
11Hami am Korint am kü ngaiheyei etepih; hamei mongü am kü bhashahshi 
aptüktü nyüpeih.  
12Hami am kü bampü nedohangpih, shejao ammi ham kü bampü dohdaiteke.  
13Ngei hashihthü kü kei am kü enyeih– ammei mongdang bhashahshi aptuh.  

Vanyangyem Kahvangei Phopshem 



2550 

 

 
   Daülangpü Laihing 

© 2005, Bible Society of India. 
 

 
 

 

14Ammi nevaipüthü mü pang hük kü tepaai. Mehenangkü daülangpü hatü 
mang nyi melei jempa? Nevaijü vangngai-i vangnyak mü melei jempa?  
15Khrista hatü Belial nyi melei shepshaihen? Nevaijü vaipü ami nevaipü am 
mü mehe hean nyüpa?  
16Kahvang phopshem mü lajei melei shepshaihen? Mehenangkü jenphongü 
vanyangyem Kahvangei phopshem; Kahvangi ha eteke: “Ngei jom kü nyuhen 
hatü jom mü kamhen; ngei jomei Kahvang vaihen, hatü jomphongü ngelei 
nanglak vaihen.  
17Hanangkü jom kübü vamdaituh, hatü jom toueipü khaatei nyutuh 
shei Shembüpai enyüke. hatü nedaüpü mepa kao tehong; shejema ngei am 
mongongshi yahhen,  
18hatü ngei ammei Pa vaihen, hatü amphongü ngelei hapeüthü vaihen shei 
Jeiyong Shembüpai enyüke.”  

2 Korint 7 

1Bampü küphüthü, jen kü lahpü hathü nyupü nangkü jen nyingi büm hatü 
laangha nedaüpü peü kübü daüei Kahvang nyempü kü daülangpü 
changpüshapü leihüshah.  

Paul Mongongpü 

2Ammei mongdangei ham shingvaishi shing lingtuh. Hami üpayao nepunghü, 
hami üpayao netentük, hami üpa kao ne-ühing.  
3Ngei hayü am nyonghühen nangkü ne-enyih; mehenangkü chemi dihen, 
chemi nyuhen mü amphongü hamei mongei nyüpeih shei ngei shelei ephei. 
4Ngei düngei am nangkü changmeinyeih; am nangkü ngei maühepü longpü 
nyüpeih; ngei mong nyiushem meipai maei nyüpeih; ham shangpongpü peü 
kü ngei longi mongongnyeih.  
5Mechem ham Macedonialei peipa, hamei büm nyiumei kü nenyu, shejao 
hamphongi lem peü philei shangpongpeih– shakei dehilao, mongei nyempü 
nyupeih.  

6Shejao Kahvang, üpai mongshangpüthü nyiushem meihünya, Titus peihüpai 
ham nyiushem meihüpeih,  
7hatü hayü büpa peipai mon nevai, shejao büpai am jung eshi nyiushem 
meihüpü shah homeiyao ham nyiushem meihüpeih. Büpai hamphong kü am 
ongyangpü, am theppüyoungpü, ammi ngei kü nyakpükenpü eküpü nangkü 
ngei nyeishi mongongpeih.  
8Ngelei lai homei am mongmanghüjao ngei ha kü mongshangei nedeihnyih 
(ngelei hapa lai homei am mongmanghüpü kü ngei mongshangei deihjao 
hayü kanja shing mon shei ngei veiaoknyeih).  
9Shaang ngei mongongnyeih; hapayü am mongmanghüpü nangkü nevai, 
shejao am mongmangpai mong leppü lemei müteke; mehenangkü hami am 
kü mongdin vaihen mü meheyao ten nedük; am mongmangpeyü Kahvangi 
mongpü hük nyuteke. 
10Mehenangkü Kahvang deihshi mongmangpeyü yemleipü touei mühen mong 
leppü vamhünyeih, hatü mongmangei nenyunyih, shejao kahdoknyü 
mongmangi dipü vamhünyeih.  
11Kahvang deihshi mongmangpai meshük mong kü ketpü, meshük am 
daülangi nyuhen monghumpü, meshük ten khüei mongshihpü, meshük 
thaeimapü, meshük ongyangpü, meshük nyakpükenpü, meshük shahhing 
dükpü eehen tempülempü vamhüpa, ha kü veituh. Lemphü phikü am nyingi 
pungpü neshiü shei huteke.  
12Hanangkü ngei am kü nyangjao hayü nejiüi dükpüba nangkü nevai, nevaijü 
mongkü ma yahpüba nangkü nevai, shejao Kahvang touei ammi ham shing 
nyakpükenpü am kü nyinghühen nangkü nyangpeih.  
13Hapa kü jen nyiushemmei dangnyeih. Ham mong nyiumeipü kü üei hami 
shao Titus mongongpü kü mongongpeih; mehenangkü amphong kempai 
büpalei mong nyiumeihüpeih.  

14Am nangkü ngei büpa touei changmeipeih, hatü ammi ngei 
mongnemanghü, shejao hami am kü epü lemphü shahhing vaipü keiha hami 
am nangkü Titus touei changmeipeyü shahhing nyüke. 
15Am peü ven danei nyemei kheüei büpa yahpü deih-ei büpai am peü kü 
bampü nyeishi nyüke.  
16Ngei am kü dhao mü monglempü nyupü nangkü ngei mongongnyeih.  

2 Korint 8 

Khristanthüi Moila Shuohpü 

1Jeihinaü hatü nyahinaüthü, Macedonia leipü attoithü kü Kahvang phahji 
shuohpü jung hami am kü nyinghünyüke.  
2Jom kü shangpong longpai dokshingkü jom longi taolangmao jom nyeishi 
mongongpai nekaungi moila longi shuohteke.  
3Jomi mongi aokei jom kü mop peipü aimü hatü hapa mao nyeishi shuohpü 
kü ngei denpü shuohnyeih. Jom nyingi mongpü kü,  
4Judealei nyupü vaipüthü kü sheühhen jomao hean yahhüpü nangkü jomi 
ham kü phephopeih,  
5hatü hapayü hami eema shei deihshi nyupü kü nevai, shongei jom 
nyingi Shembüpa kü shuoh, hatü Kahvangi mongpü homei ham kü 
yahphopeih.  
6Hanangkü hami Titus kü büpai shelei pangpükei hapa bampü dou dohpü 
thahhühen eshuohpeih.  
7Shejao ammi lemphü kü chah-ei meipükei– hinglempü kü, epü kü, nyingpü 
kü, ammi sheühhüpü hatü ammi ham kü bampükei ammi shao hapa bampü 
dousho kü nyeishi nekaungi shuohhen nanyüke.  
8Ngei hapayü shahkung kei ne-enyih, shejao mih-i sheühhüei monghumpü 
eeyei ammi bampü meshük hingshangpa, ngei ha nyinghen doknyüpeih.  

9Jenei Shembüpa Jisu Khristai nekaungi shuohpü ammi nyingei nyüke; büpa 
shemmei vaijao büpa taopa leipai am shemmei leihühen shingvaishi ammei 
men kü büpa taopa leipeih.  
10Hapa nangkü ngei am kü shahnying meipü shuohshah: Müvang amphongü 
shuohpü kü shongpü mon nevai, shejao hapakei shao nedoh-i shuohhen 
mongpü nyuteke.  
11Am kü peipü mop aimü ammi ha dükhüpeyü dou leiyei temei dükpai 
changhütuh.  
12Mehenangkü shuohhüpü mong nyuphei keyü laophüi ne-angpü ai nevai, 
shejao angpü aimü thintho yahnyüpeih. 
13Hapayü mih kü nyiumei shuohtü am kü hanggovih shuohhen nangkü ngei 
ne-enyih, shejao aihük mü nyuhen nang enyeih.  
14Shaang amei changshi nyupai jomi napü kü shuohhen, hatü ammi 
nashingkü jom changshi angpai am kü shuohhen, shejüang aihük mü nyuhen.  
15Hapa nyangei nyüke: “Üpai longi thai, nyeishi neshiü; hatü üpai maani mon 
thai, ahshi maanshi neshiü.”  

Titus hatü Büpalei Küphüthü 

16Ngei kü nyupükei Tituslei mongkü am shing nyakpükenpü mongdang 
shuohpü Kahvang kü ngei menvih shuohnyeih.  
17Büpai hami phepü kü mon yahpü mon nevai, shejao büpai nyingnyoipü 
mao nyeishi kenpü nangkü büpa laophü nyingi temei am touei peikünyüke. 
18Shahjang meipü dousho nangkü attoithü peüi dupü jeihinaü hük büpa mü 
hami shomphünyeih.  
19Ha mon nevai, shejao hami Shembüpa men kü bampü hupü dousho 
chongpho shingkü hatü hami sheühhüpü huhen nangkü hami moila 
koei Shembüpa müknyinshekhang shingvaishi daishingkü büpa ham mü 
daihen shingvaishi attoi ami büpa jepeih. 

20Hami hapa mongong thintho noteishingkü hapa lem kü mih-i nümnümpü 
nevamhühen khenyeih.  
21Shembüpa touei mon nevai, shejao shennyak toueiyao mehe jiü, ha dükhen 
hami hanghi yahnyüpeih.  
22Hami dokei veitü lemphü phikü monghumpü jenei jeihinaü jomphong mü 
shomphünyeih, shejao büpai am kü monglempü longpü nyupü nangkü büpai 
shaang nyeishi monghumpü nyüke.  
23Titus nang keyü, büpayü am chongphopü kü ngei mü hean yahbü hatü 
chemi chongphobü; jenei jeihinaüthü nang keyü, jomphongü Khrista 
müknyinshekhang kü attoithülei phongshanthü.  
24Hanangkü attoithüi eehen shingvaishi hathü kü ammi bampü, hatü am 
nangkü ham changmeiyei deihpü lekei hueishuoh.  

2 Korint 9 

Jempü Khristanthü Shing Moila 

1Shaang vaipüthü kü dou dükhen nang ngei am kü nyanghen napü neshiü;  
2mehenangkü am kü sheühhüpü mong nyüke shei ngei nyingnyüke, hatü ngei 
Macedonia am touei changmeipeyü am nangkü hih. Akhaia leipü jeihinaüthüi 
müvang mebü sheühhen temei nyüke shei ngei ephei. Am nyakpükenpai jom 
longi mongshin phukteke.  
3Shejao ngei am nangkü changmeipeyü angsha khih shei nehuhühen 
shingvaishi ngei jeihinaüthü shomphünyeih; shejüang ngei am kü epükei am 
temei nyuhen.  
4Hei nevaijema Macedonia am hanei ngei mü peijü am netemi nyujema, am 
jung ne-e-i hami hajük hapa dousho nangkü monglemtükpeyü veüpong 
vaihen khih.  
5Hanangkü ngei jeihinaüthü kü ngei shekü yeihshi mebü am thümhen, hatü 
ammi lahpü thintho temei nyuhen ehen vaipü khih shei ngei deihpeih; 
shejüang hapayü kangeishungei nevai, ammi shuohhüei shuohpü khih shei 
huhen.  

6Ha deihtuh: Üpai kaungshi hainya, kaungshi vethen, hatü üpai bhashahshi 
hainya bhashahshi vethen.  
7Am peüi laophülei mongi aokpükei shuohtuh; nemongyaki nevai, nevaijü 
kangeishungei nevai; mehenangkü Kahvangi mongongshi shuohpü am kü 
bamnyüpeih. 
8Düngei lemphü changshi nyupai ammi doumei peü kü bhashahshi 
hanteiaokhen shingvaishi Kahvangi am kü lemphü moihiman bhashahshi 
shuohhen aokshi nyüpeih.  
9Ha nyangei nyüke: “Büpai taopathü kü bhashahshi shuohnyeih; büpa bampü 
den kü nyunyeih.”  
10Üpai sheili haipü am kü sheilivang changshi shuoh, hatü hahhen hahying 
shuoh, büpai haihen ammei sheilivang dahühen, hatü ammei 
daülangshemshepü vethen dahühen.  
11Ammi nekaungi longi shuohpü nangkü lem peü kü am shemmei leihen; 
hapai ham homei Kahvang kü menvih shuohhen vamhühen.  
12Ammi dükpü hapa dousho-ü Kahvangei nanglakthüi napü kü shuohpü mon 
nevai, shejao Kahvang kü menvih longi shuohpü kao aüh-ei yenhünyüke.  
13Ammi dükpü hapa dousho homei Khristalei shahjangmei kü lah-ei ammi 
ven danpü hatü ammi jom mü hatü mih peü mü nekaungi hanteipü homei 
ammi Kahvang müknyinshekhangnyüke.  
14Peü mü nyeipü Kahvang phahji büpai am kü shuohpü nangkü jomi am 
ongyangnyüke, hatü jomi am shing phopnyüke.  
15Nih-ei neaokpü büpalei thintho shingvaishi Kahvang kü menvih shuohtuh.  

2 Korint 10 

Pauli Phongshan Vaipü Wong 

1Khrista nenteiaokpü hatü inpünyaipü homei ngei, Pauli am kü khümei 
enyeih– ngei am mü dhe dhe gongei thaijü veüpükei nyunyeih, shejao 
mechem yanei daihen am touei monglongshi nyunyeih.  

2Mechem ngei am touei peihenshang hangku phai aimü ham nyunyu khih 
shei deihpüthü touei ham nyuhen jiüpü lem aimü monglongshi nenyuküpih 
shei ngei am kü pheyei enyeih.  
3Hingmei, hamphongü hangku kei nyunyeih, shejao hangku phai aimü hami 
vehok nehoknyih. 
4Mehenangkü hamei vehok phunglangü kahdoknyü hangkulei phunglang 
nevai, shejao vepalei dung mangaokhen Kahvangei ngan nyüpeih.  
5Hami Kahvangei kihikon khüei shah dakteipü hatü changmeipai lem 
bangtükpü bentüknyeih, hatü hami deihpü lemphü Khristalei ven danhen 
nangkü yepei tuhlangnyeih.  
6Mechem am ven danpü changeishahen, hami ven nedanpü peü hanghihühen 
temei nyüpeih.  
7Amphongü shakdok leipü dou kü mon veinyüke. Amphong hanei ami 
hamphongü Khristalei shei monglemei nyujema, amphong Khristalei vaipükei 
hamphongao Khristalei shei deih-ei dangtuh.  
8Am bentükhen nangkü nevai, shejao am linghen nangkü Shembüpai 
shuohpü hamei wong kü ngei maani nyeishi changmeiyei nyujoong ngei hapa 
kü veüei nedeihpih.  
9Ngelei lai homei ngei am kü nyemshaonyu kei nyemtedeih shei ngei 
deihnyüke.  
10Mehenangkü hanei ami, “Büpalei laiyü mangshi hatü wong kohshi khih, 
shejao büpa jen mü nyujü wong nekohnyu, hatü büpalei shah-ü yahlak 
neshiü” shei enyüke.  
11Ham nenyupü hepak kü lai homei hami mehe enya, hayü nyupü hepak kü 
ha dükhen shei hapa keipü shennyakthüi nyingtuh.  
12Longi shaoshi deihpüthü mü ham nyingi khong khong kungei nelingnyih, 
nevaijü neshetteinyih. Shejao jom hüki hük mü shetteipai hatü hüki hük mü 
phenteipai jomi chudeih meipü nehunyu.  

13Shejao hami jiüpü lem mü lenei nechangmeihen, shejao Kahvangi ham kü 
shuohpü kahsho mong kü mon am ngoishi dükhen.  
14Mechem ham am touei peipa, hami lakham nyeiyei nejaiangpih; Khristalei 
shahjangmei koei am thahshi peipeyü hamphong shongpü nyuhampeih.  
15Mih-i düktükpü dou kü hami jiüpü mü lenei nechangmeinyih; shejao hami 
monglempeyü am vaipü kü dashingkü am touei hami dou dükpü nyeinya 
longhen,  
16shejüang ammei kahdok peih-ei daiyei hami shahjang meipü 
chongvenaokhen, hatü lebü hanei ami düktükpü dou nangkü ham 
changmeiyei nedeihnyih.  
17Shejao, “Üpai changmeinya, büpai Shembüpa kü changmeituh.”  
18Laophü nyingi meipeih shei deihhahpü hapai nevai, shejao Shembüpai 
meiangpeih shei deihpü shennyak yahnyüpeih.  

2 Korint 11 

Paul hatü Shahshem Phongshanthü 

1Ngei maani nelipü kü am nenteiaokei chongkütuh; shejao ammi hapayü 
dükei heiteke.  
2Kahvangi keiha ngeiyao am kü mükhüh-ei deihnyüke. Mehenangkü ngei 
amphongü baha hük, Khrista mü daülangpü pai mü ngühpü nela hük keiha 
shem yemhühen lahtüktih. 
3Shejao biüei glüp homei Ev luhahpükei Khrista kü ammi mong kemei hatü 
daülangpai lanei shuohpü kübü lemnyongei mülanghen khih shei ngei yingei 
deihnyüke.  
4Mehenangkü hanei ami am touei peiyei hami chongvenpü Jisu jung mü lenei 
lebü jisu jung chongvenphüjü, nevaijü ammi yahpü laangha mü lenei lebü 
laangha jung nyuhphüjü, nevaijü ammi yahpü shahjangmei mü lenei lebü 
shahjangmei chongvenphüjü ammi hapayü temtüktü nyupükei yahnyüke.  

5Ngeiyü hathü longpü phongshanthü mü phangpa kübü maanpü phongshan 
nevai shei ngei deihnyüke.  
6Epü kü ngei meishi netemnelempü vaihen aok, shejao nyingpühingpü phikü 
nevai; hingmei lem peü kü hatü dou peü kü hami am kü ha lekei hutepih.  
7Am longhühen nangkü ngei maanpü leitü am kü lat neyah-i Kahvang 
shahjangmei angkü chongvenpai ngei mang thahpü je?  
8Am kü sheühhen tata kü ngei lebü attoithü leipü sheühpü yahpai ngei jom 
leipü gühpü kei leiteke.  
9Mechem ngei am mü nyupa, ngei napü hepak kü amphong üpa kao 
hanggovih neshuoh; mehenangkü ngei napü peü Macedonia leipü peipü 
jeihinaüthüi shuohpeih. Hanangkü mehe lem vaihen vaijao ngei am kü 
hanggovih neshuoh hatü shao-üng neshuohhen.  
10Khrista shahhing ngei kü nyupü nangkü ngei changmeipü hapayü Akhaia 
moidoi leiyao nedohhühen.  
11Mehekei? Ngei am kü nebamnyu hiang? Ngei bampü Kahvangi nyingnyüke.  
12Lebü phongshanthüi changmeihen hatü hami dükpü dou hükkeipü jomiyao 
düknyeih shei ngam yahhen kübü bangtükhen shingvaishi ngei shaang mehe 
dou düknya, ha nedoh-i dükei daihen.  
13Mehenangkü hakei changmeipüthüyü shahshem phongshanthü, lueilemei 
dükpüthü; jom nyingi Khristalei phongshanthü shei yeiyaei hunyüke.  
14Tethama! Kahshih-i dangkao vangngailei phongshan shei laophü nyingi 
yeiyaei hunyeih.  
15Hanangkü büpalei chongphobüthüi daülangshemshepülei chongphopüthü 
shei yeiyaei hupü kü thamahen neshiü. Dohpülei jomei douthüi shangpükei 
jomi danghen.  

Pauli Phongshan Hük Keiha Shangpongpü 

16Shao ngei enyeih: üpaiyao ngeiyü ngapa khih shei tedeih; hapakei deihjema 
ngeiyü ngapa hük kei yahtuh, shejüang ngeiyao maani payü changmeihen.  

17Mehe ngei nyingi monglemei changmeiyei enya, hapayü Shembüpalei 
wongi ngei ha enyu nevaipih, shejao ngapa hük keiha enyeih.  
18Longshi shingi hangku phai kü changmeipü nangkü ngeiyao changmeihen.  
19Laophü nyingi kon kohpeih shei etü ngapathü mü am nyunyüke.  
20Hanei ami am aa leihüjü nevaijü am lomohhüjü, nevaijü am nangkü jom 
vangmeijü nevaijü am tai kü manlangjü nevaijü ammei dhe kü apjü ammi 
hathü kü meheyao neenyu.  
21Hami ha dükhenü longi wong nekoh shei ngei veüyaki enyeih. Shejao hanei 
ami lemhük kü changmeihen mü nyujema, ngei ngapa hük keiha enyeih– 
ngeiyao ha kü changmeihen nyüpeih.  
22Jom mon Hebrew am je? Ngeiyao hih. Jom mon Israel am je? Ngeiyao hih. 
Jom mon Abrahamei hühihathü je? Ngeiyao hih.  
23Jom mon Khrista chongphobüthü je? Ngei ngapa hük keiha enyeih– 
ngeiang meipüba hih. Ngei longi kheyei dou düktih, hepak longi kü khoklatei 
küptih, dihen mü longi üphahtih.  
24Shan nga kü Jehoda ami hapüanpüshü thahshi bheiphopeih.  
25Jempa thahshi ngei kü nyiamlüngi hatpeih. Chem yaongi shükphopeih. 
Jempa thahshi yungchingei jahas mangei ponghahpeih; nyih hük ya hük ngei 
yungchingei bhongei nyupeih; 
26yendai longi kü yungchingei gühpathü homei, ngelei nanglakthü homei, 
Kung am homei, chingnyülei, phaülei, yungchingei, shahshem jeihinaü 
nyahinaüthü homei vongshüh kü nyupeih;  
27Dou dükpü hatü ponghahpü, neshinechongpü longi, aeipülepü, düngei 
hahying neshiüi, wohongei bümkong nyupeih.  
28Lebü douthü mü lenei, attoithü deihpai ngei nyihjeih hanggovih chettü 
nyunyeih.  
29Mechem hanei am wong nekoh-i leihen, ngeiyao wong nekoh-i leinyüke; 
mechem hanei am huluh shuohhen, ngei ha kü mongmangi manyüke.  

30Ngei changmeijema, ngei wong nekohpü douthü hupü kü ngei 
changmeihen.  
31Kahvang hatü Shembüpa Jisulei Pa-i (büpa den kü moihimantuh) ngei 
shahshem ne-epü nyingei nyüpeih.  
32Aretas Ongpa phang kübü Damaska leipü governor-i ngei yephen Damaska 
chingnyü penyüshathü yomlangteke,  
33shejao ngei mühdow kü shihtü chingpe bhamvo homei kahdokei shanshih-
ei ngei büpalei lak kübü yangpeih.  

2 Korint 12 

Paulei Manghkhang 

1Hapa kübü mehe nangleiyao nedangjao ngei changmeihen nadang khih, 
shejao ngei SHEMBÜPAleipü manghkhang hatü shakei vampü kü nedoh-i 
daihen.  
2Bong anpüali daiteke, Khrista kü shennyak hük jempabü vangsholei yepei 
anteke– hapayü büm kü hi manghkhang kü shangkü ngei nenying; Kahvangi 
nyingnyeih.  
3Ngei nying, hapa keipü shennyak hük, büm mü hi nevaijü manghkhang kü 
shangkü ngei nenying; Kahvangi nyingnyeih, hapa keipü shennyak,  
4Paradiselei müei an, hatü ne-eteihen douthü, hangku üpaiyao leiyei ne-ehen 
douthü jung büpai danteke.  
5Hapa keipü shennyak hük men kü ngei changmeihen, shejao ngei wong 
nekohpü jung mü lenei ngei ngei nangkü nechangmeipih.  
6Ngei changmeihen jehahjao ngeiyü ngapa nevai; mehenangkü ngei shahhing 
ehen. Shejao ngei nyingi henüng kübü yepei tuhlangnyeih, shejüang ngei 
kübü eepü nevaijü ngei kübü danhahpü mü lenei üpaiyao ngei nang meinyu 
kei nedeihhen.  

7Hanangkü ahshi longpü shakei vampü ngei eepü nangkü ngei changmeihen 
kübü yepei tuhhen shingvaishi ngelei phai kü hüh hük, ngei kü shüveihen 
Satanei phongmokbü hük ngei kü shuohpeih.  
8Jempa thahshi ngei kübü ha yahlangshih shei ngei Shembüpa kü khümei 
epeih. 
9Shejao büpai ngei kü, “Ngelei phahji nüng shingvaishi changshi nyüpeih; 
mehenangkü ngelei wongü wong nekohpü kü changpüshapü leihünyeih” shei 
eteke. Hanangkü Khristalei ngan ngei kü nyuihen shingvaishi ngei wong 
nekohpü kü ngei nyeinya mongongshi changmeihen.  
10Ha vaipü nangkü Khristalei men kü, wong nekohpü kü, yaüeilungpü, 
ponghahpü, shüveidoidei hatü vongshüh kü ngei mongongnyeih. Mechem 
ngei wong nekoh, shejüang ngei wong kohnyeih.  

Pauli Korint am Shing Mongshangpü 

11Ngeiyü ngapa hük kei nyupeih; hayü ammi ngei hapakei leihüpeih. Ngei 
nang meipü ehenü amphong vaipeih. Ngei meheyao nevaijao ngeiyü longpü 
phongshanthü mü melemeiyao maanpü nevai. 
12Hingshangpü phongshan hük sheiyü yashanyale, thamapü hatü 
nyangeihepü longi dükpai lekei hutepih, hatü ngei hathüyü longi 
nenteiaokpai dükpeih.  
13Ngei am kü hanggovih neshuohpü nangkü lebü attoithü mü am nyeishi 
nemeipükei deihnyu je? Hapakei deihjema ngei kü mang tükshih.  
14Jempabü am touei peihen ngei hatouei temei nyüpeih hatü ngei am kü 
hanggovih nevaihen; mehenangkü ngeiyü ammi angpü mop nevai, am 
nanyeih; mehenangkü hashihthüi nyühipa shing yowhen napü neshiü, shejao 
nyühipathüi hashihthü shing yowhen nadang nyüke. 
15Am shingvaishi ngei angpü lemphü hatü ngeiyao omshi tükhen. Ngei am kü 
longi bampü nangkü ammi ngei kü maani bamhen je?  
16Ngei am kü hanggovih nevai shei ammi lekei nyingnyüke. Shejao hanei ami 
ngei glüp kohpü nangkü ngei am lueilemei yahlangpeih shei ehen.  

17Ngei am touei shompü shennyak hanei ami am kü lueilempü je?  
18Ngei Titus kü daihen eshuohpeih hatü lebü jeihinaü hük büpa mü 
shompeih. Titus-i am kü lueilempü je? Aihük laanghai ham nyingi dou 
nedükpü je? Hami aihük laphen neyahpü je?  
19Nyuyang kemei kü am touei ham nyingi yanglem yempükei deihpü je? 
Khrista kü Kahvang touei hami enyüpeih, hatü hami dükpü lemphü, bampü 
küphüthü, am wong kohhühen nangkü dükpeih.  
20Mechem ngei peihenshang, ngei napükei am nenyuphahen, hatü ammi 
napükei ngei nenyukahen vaaishang shei yingei deihnyüke; Üpai nyingpa, 
depülaopü, mükhühteipü, mongshih anpü, laophü shing mon deihpü, 
yaüeilungpü, mihla epü, changmeipü hatü bukpüshaanpü nyuhen khih shei 
ngei yingei deihnyüke.  
21Shao mechem ngei am touei peihenshang, ngelei Kahvangi ngei am touei 
maanei leihühen, hatü üami shelei mang thahtü jomi dükpü nedaünelang, 
mükbongjuyung, shahkung mangpü kübü mong nelep, hathü longi nangkü 
ngei mongkü tünghen mü shiühen khih shei ngei yingei deihnyüke.  

2 Korint 13 

Dohpü Shahvüng hatü Selam Shah 

1Hapai jempabü ngei am touei peikünyeih. “Shahhidou vampü peü denpü nyi 
nevaijü jem homei yahhen vongbong.”  
2Shelei üami mang thah, hathü kü hatü lebüthü peü kü ngei shahvüng 
shuohtepih, hatü ngei nyipabü thümshingkü dükpükei ngei shaang nenyujao 
am kü hapa shahvüng shuohnyeih, ngei shao peijema, ngei inyainyemi 
nechongkahen;  
3mehenangkü Khristai ngei homei enyeih shei epü ammi lekei nyinghünyüke. 
Am mü eteihen büpa wong nekoh-i nenyu, shejao am touei wong kohshi 
nyüke.  

4Mehenangkü wong nekohpü kü büpa shophang kü ap, shejao Kahvangei 
wongi büpa yemmü nyüke. Mehenangkü hamphong büpa kü wong nekoh, 
shejao am mü eteihen nangkü Kahvangei ngan homei ham büpa mü nyuhen.  
5Am hinglempü kü nyüla shei laophü nyingi yemei veituh; laophü nyingi 
dokei veituh. Am chemjalak kü dokpü kü neaokpü nevaipheikü am kü Jisu 
Khrista nyüpeih shei nedeihnyu je?  
6Hami neaokpü nevai shei ammi nyinghen shei ngei monglemnyeih.  
7Shaang ammi meheyao pungei nedükhen shingvaishi hami Kahvang kü 
phopnyeih. Hayü hami dokpü neütük shei nanglakthüi eehen nangkü nevai, 
shejao hami neaokpükei nyujao ammi mehe jiü, ha dükhen shingvaishi 
nyüke. 
8Mehenangkü hami shahhing khüei meheyao nedükaokpih, shejao shahhing 
shingvaishi mon dükhen.  
9Mechem ham wong nekoh, shejüang ham mongongnyeih, shejao ammü 
wong kohnyüke; hatü ha tata kü hami phoppeyü am changeishaei leihen 
shingvaishi nyüke. 
10Hanangkü ngei am touei nenyupü hepak kü ngei hathü dou jung 
nyangnyeih, shejüang mechem ngei am touei peihen, am mangtükhen nangkü 
nevai, shejao lingei leihen shingvaishi Shembüpai ngei kü shuohpü wong 
noshingkü mangshi nenohen.  

Dohpü Selam hatü Phoppü 

11Dohpülei, jeihinaü hatü nyahinaüthü, selam. Changpüshapü leihen 
mükhong tuhtuh, ngei khümpü kü bangtuh, mong hük mü nyutuh, chingmei 
kü nyutuh; bampü hatü chingmei Kahvang am mü nyukahen. 
12Daülangpü om kü jüpteipai hüki hük mü selam shihteituh. Vaipüthü peü 
am kü selamja.  
13Shembüpa Jisu Khrista phahji, Kahvang bampü hatü Laangha Daülangpü 
mongjempü am peü mü nyute.  

Galatia 

Galatia 1 

Selam Shah 

1Paul, phongshan hük– hangkui kangpü nevaijü hangkulei wongi shompü 
nevai, shejao Jisu Khrista hatü büpa dipü kübü yangei leishihpü Pa Kahvang 
homei,  
2ngei mü nyupü jeihinaüthü peüi Galatia leipü attoithü touei:  
3Kahvang, jenei Pa hatü Shembüpa Jisu Khrista leipü phahji hatü chingmei 
am mü nyute.  
4Hapa nemeipü denhivan kübü jen bümei leihühen tata kü jenei Pa Kahvangi 
mongpükei jenei mang shingvaishi Khristai laophülei yangnyu shuohpeih.  
5Den den kü müknyinshekhang büpa lompü vaihütuh. Amen.  

Lebü Shahjangmei Neshiü 

6Khrista phahjipai am kü nyükpü hük lomi yakphongtü lebü shahjangmei hük 
lemei lepdaipü kü ngei thamanyeih.  
7Hapayü hingmeipü shahjangmei nevai, shejao shennyak hanei homei am jü-
ühünyu khih, hatü Khristalei shahjangmei nyongnyongi leitükhen khenyu 
khih.  
8Shejao hami vaijao nevaijü vangsho leipü phongshani vaijao hami am kü 
venpü shahjangmei mü lenei lebü shahjangmei venphüjema, hathü den den 
kü thaüvaütüktuh!  
9Hami shelei epükei shaangao ngei enyeih: Ammi yahpü shahjangmei nevai-i 
hanei ami lebü shahjangmei am kü venphüjema hathüyü den den kü 
thaüvaütüktuh!  
10Ngei shaangü hangku leipü meiangke shei ehahpü yemnyu hi Kahvang 
leipü danghen khenya? Nevaijü ngei hangku mongmeihühen khenyu je? 
Shaang thahshi ngei hangku mongmeihühen khejema, ngeiyü Khristalei 
chongphobü hük nevai.  

Mekei Paul Phongshan Hük Leipa? 

11Jeihinaü hatü nyahinaüthü, ngei am kü venpü shahjangmeiyü hangku kübü 
vampü nevai shei ngei am kü nyinghünyüke; 
12mehenangkü hapayü hangku leipü vampü ngei dangpü nevai, nevaijü hanei 
ami ngei kü nyuhphopü nevai, shejao ngei hapayü Jisu Khrista shakei vampü 
homei dangpeih.  
13Jehoda amei vaipü vanglem kü ngei shelei nyupü yangnyu jung ammi danei 
nyüke. Ngei Kahvangei attoi kü longi mangshi shüveiyei ha mangtükhen 
khepeih.  
14Jehoda vaipü vanglem kü hamei nanglak ngelei yienhihien khongkü ngei 
nyeinya shehongei nyupeih; mehenangkü hamei büyempaya kü ngei nyeinya 
nyakeikenei nyupeih.  
15Shejao mechem ngei bühshekü ngei jelangpü Kahvangi büpalei phahji 
homei ngei kü nyükpa,  
16ngei Kung am touei büpa jung baonghen büpai laophülei Ha ngei touei 
shakei vamei huhühen mongongei deih; hanangkü ngei hangku leipü 
shahnying neyemtei,  
17nevaijü ngei shekü phongshan vaidaitü Jerusalemei nyupüthü touei ngei 
nedai, shejao ngei Arabialei heih, hatü hapheikü ngei Damaskalei leipeih.  
18Hapheikü bong jem angtü ngei Peter thümnüng Jerusalemei aongpeih, hatü 
büpa mü nyih anpünga thempeih;  
19shejao Shembüpalei chenaü Jakob mü lenei ngei lebü phongshanthü üpayao 
ne-ee.  
20Mehe ngei am touei nyangnya, Kahvang touei ngei shahshem ne-enyih. 
21Hapheikü ngei Syria hatü Cilicia moidoithülei daipeih,  
22hatü hahepak thahshi Khrista kü Judealei nyupü attoithüi ngei nenyingi 
nyuhampeih;  
23jomi hapa shahjang mon danei nyuhampeih: “Chem büpai mahtüknüng shei 
kheyei jen kü shelei shüveipü shennyaki shaang vaipü jung baongnyüke.”  

24Hatü ngei nangkü jomi Kahvang müknyinshekhangpeih.  

Galatia 2 

Paul hatü Lebü Phongshanthü 

1Hapheikü bong anpüali angtü ngei mü Titus müei Barnabas mü shao 
Jerusalemei aongpeih.  
2Ngei touei shakei vamei hupü nangkü ngei aongpeih, hatü ngei Kung am 
touei venpü shahjangmei mübüthü mon thaipü touei ngei angkü mokei nenyu 
nevaijü nemok shei lekhühen nangkü nih-ei eshuohpeih.  
3Shejao ngei mü nyupü Titus, büpa Greek am vaijao japhen nenyeanshuoh.  
4Ham aa leihühen shingvaishi Khrista kü hami dangpü bümei hean kü 
gühshukhen nangkü shahshem vaipüthü hanei ham touei peipeih.  
5Shahjangmei shahhing am touei yangei nyuhen shingvaishi hami jom kü 
hepak shohükao neshuoh.  
6Shejao üamphong mübüthü shei nyu, jom mehe mehe vaijao ngei 
shingvaishi meheyao hayaoha neshiü; (Kahvangi shakdokei eepü kü 
shahnephennyih– hathüi ngei kü mehe chudeih-ao ne-ephaangpih,) hathü 
mübüthüi ngei kü meheyao nesheühphaangpih.  
7Haleimü Peter kü Jehoda am kü chongvenhen shuohpükei Kung am touei 
ngei kü chongvenhen dousho shuohpü jomi eteke.  
8Jehoda am touei Peter phongshan vaiyei shomhen Kahvangi dou dükpü 
keiha ngeiyao Kung am touei phongshan vaiyei shomhen büpai dou dükpeih.  
9Jakob, Peter hatü Johan hathüi ngei kü shuohpü phahji nyingei pei, hatü 
jomi Barnabas henji kü chemi lak kü dükteitü Kung am touei daihen, hatü 
jomphongü Jehoda am touei daihen mongteiteke.  
10Jomi phepü dou hükü, ngei hingmei dükhüei nyupü keiha henjinyi-i 
taopathü deih-ei danghen eteke.  

Pauli Peter kü Lohshuohpü 

11Shejao mechem Peter Antiokhlei peiküpa, ngei dhe kü khangshi büpa kü 
lohshuohpeih; mehenangkü büpai nyingshi nejiüi nyupü khih; 
12mehenangkü Jakobi shompü shennyak hanei hatouei ngoishekü Peter-ü 
Kung am mü hahyingei nyupü khih. Shejao mechem jomphong ngoijapa, 
büpai Jehoda am khongkü nyempü nangkü haleipü yaongei khaatei daiyei 
nyupü khih;  
13hatü büpalei akhümmong-üm kü lebü Jehoda amao ompü khih, hatü 
Barnabas dangkao jomei akhümmong-ümi lemnyongei müpü khih.  
14Mechem jomphongü shahjangmei kü nyupü shahhing lem kü jiüshi 
nedüknyu shei ngei veiaokpa, ngei jom peü touei Peter kü, “Nüngü Jehoda 
am, shejao Jehoda am kei nevai, Kung am kei nyunyüke. Shejema, mekei etü 
nüngi Kung am kü Jehoda am kei nyutuh shei nyeanshuohnya?” shei 
eshuohpeih.  

Jehoda hatü Kung am Hinglempai Yangpeih 

15Jomphongü nyübüh-i Jehoda am, hatü Kung am mangthü nevai; 
16shejao shennyak hüki shahkungnyü dükpai nevai, shejao Jisu Khrista kü 
hinglempü homei dahshaknyeih shei jeni nying. Khrista kü hinglempai jen 
dahshakpü danghen shingvaishi jeni Jisu Khrista kü hinglemei peiteke, hatü 
hayü shahkungnyü douthü dükpai nevai; mehenangkü üpaiyao shahkungnyü 
douthü dükpai dahshakei neaokpih. 
17Shejao mechem jen Khrista kü dahshakhen khenya, jenphong mangthü 
vaidaitü nyunyüke; shejema Khristayü mangei chongphobü je? Lanshei nevai!  
18Ngei mangtükpü dou shao ngei lingei leijema, ngeiyü shahkung benbü shei 
hunyüke.  
19Ngei Kahvang kü nyuhen shingvaishi ngei shahkungnyü homei 
shahkungnyü kü didaishuohpeih. Ngei Khrista mü shophang kü aptüktih;  
20hatü hajük kü shaang nyupeyü ngei nevai, shejao ngei kü nyupeyü Khrista, 
hatü shaang ngei phai kü nyupü yangnyu-ü ngei kü bampü ngei shingvaishi 
yangnyu shuohpü Kahvang Ha kü hinglempai nyunyeih.  

21Ngei Kahvang phahji wong neshiüi neleitüknyih; mehenangkü dahshakpeyü 
shahkungnyü homei peipü vaijema, Khristayü angsha kü dipü vainyüke.  

Galatia 3 

Shahkungnyü hi Hinglempü 

1Am Galatia am ngapathü! Üpai am nganlangpa? Jisu Khrista shophang kü 
appü ammei müki lekei eeshi huteke.  
2Ngei am leipü nyinghüpü dou hükü ha hih: Ammi Laanghayü shahkungnyü 
douthü dükpai dangpü hi nevaijü ammi danpü kü hinglempai dangpa?  
3Amü hajükjük nganyu je? Laanghai pangtepü am shaangü phai-i dohnyu je? 
4Ammi angsha kü hajükjük nyingpü je? Hayü hingmei angkong kü je? 
5Ammi shahkungnyü dükpü nangkü Kahvangi am kü Laangha shuoh-ei 
yashanpü douthü dükpü hi nevaijü ammi danpü kü hinglempü kü dükpa?  
6Abrahami Kahvang kü hinglempü nangkü büpa kü daülangpü shei epeih.  
7Hanangkü veituh, üami hinglem, hathüyü Abrahamei hühihathü.  
8Kung amao hinglempai Kahvangi dahshakhühen shei Laihingi yeihshi eeyei 
sheleiüng hapa shahjangmei Abraham kü, “Kung am peü nüng homei 
moihimanhen” shei baongei eteke.  
9Ha vaipü nangkü üami hinglem, hathüyü hinglempü shennyak Abraham mü 
moihiman dangnyüke.  
10Mehenangkü shahkungnyü douthü kü mongnyangtü nyupüthü peü thaüvaü 
phangkü nyüke; mehenangkü, “Shahkungnyü lai kü nyangei nyupü douthü 
peü üpai nedük nevaijü nebangnya, büpa thaüvaü phangkü nyüke” shei 
nyangei nyüke.  
11Shahkung dükpai üpaiyao Kahvang touei dahshakei neaokpih shei shaang 
lekei eenyüke; mehenangkü, “Daülangpü shennyak hinglempai mon nyuhen.”  
12Shejao shahkungnyü-ü hinglempü shangkü haüshi neshiü; halei meyü, 
“Üami shahkungnyülei douthü düknya, jomü ha homei nyuhen.” 

13Shahkungnyü thaüvaü kübü büpa jen shing thaüvaü hük leiyei Khristai jen 
angei leiteke; mehenangkü hapa nyangei nyüke: “Pü shangkü üpa 
aphenshang, büpayü thaüvaütükpü.”  
14Khrista Jisu homei Abraham kü shuohpü moihiman Kung am touei peihen; 
shejüang hinglempü homei Laanghai lahpü danghen.  

Shahkung hatü Lahpü 

15Jeihinaü hatü nyahinaüthü, nyihjeih yangnyu nyuhichong kübü lappü hük 
shuohshah: Shennyaki lemhük shojung kü vangteipheikü üpaiyao ha 
mangtükhen neaok, nevaijü hapa kü meheyao ühen neaok. 
16Shaang Abraham hatü büpalei li kü lahpüthü ling; “Nüngei lihilathü kü” 
shei longi nyupükei eyei neshiü, shejao, “Nüngei li kü” shei eyei nyüke, 
lappai, shennyak hük, hapayü Khrista.  
17Ngei ehüpeyü ha hih: Vangbong 430 pheikü peipü shahkungi ha shekü 
Kahvangi vangtükpü mangtükhen neaok, hatü lahtükpü katitükhen neaok.  
18Mükjüpü shahkung leipü peijema, hayü lahpü kübü peipü nevai, shejao 
hayü lahpü homei Abraham kü Kahvangi shuohpeih.  

Shahkungnyülei Mükhong 

19Shejema shahkungnyülei mükhongü meheang? Pungpeyü meheang ha 
huhen shingvaishi shuohpeih, hatü hapayü lahpü shuohpü Abrahamei Li 
peipü thahshi nyuhen. Hapa shahkungü vangsho phongshani lembü hük 
homei shuohhen shuohpeih.  
20Shejao mechem khong hük mon nyuhen, lembü nadang neshiü, shejao 
Kahvangü hük mon.  
21Shejema shahkungü Kahvangi lahpüthü khüei nyüpü je? Lanshei nevai! 
Nanglakthü kü yangnyu shuoh-aokbenüng shahkung shuohpü vaijema, 
hingmei shahkungnyü homei daülangshemshepü peiaokhen vaipeih.  
22Shejao kahdoknyü kemei mangei khoklat kü küpshi nyüke shei Laihingi 
enyüke; hanangkü Jisu Khrista kü hinglempü homei mepa lahtepa, hayü 
hinglempüthü kü shuohhen.  

23Shejao hapa hinglempü peishekü jenphongü shahkungei khoklat kü 
küptüktü hapa hinglempü shakei mangvam thahshi nyupeih. 
24Hanangkü hinglempü homei jen dahshakhen mü Khrista mangyiüi nyupü 
thahshi shahkungnyü-ü jenei shembü vaihampeih.  
25Shejao shaang hapa hinglempü peiteke; hajük kü jen hapa shembü phangkü 
nenyu;  
26mehenangkü Jisu Khrista kü hinglempü homei am peü Kahvangei hapeüthü 
leiteke.  
27Am meshüki Khrista kü baptük, am laophü nyingi Khrista ow owteke.  
28Sheyü hajük kü Jehoda am nevaijü Greek am, aa nevaijü bümei, nyüha 
nevaijü baha baong hanpü meheyao neshiü; mehenangkü am peü Khrista kü 
hük khan.  
29Amphong Khristalei vaijema, amphongü lahpü aimü mükjüp yahpü 
Abrahamei lithü nyüke.  

Galatia 4 

1Ngei ehüpeyü ha hih: Mükjüp yahbüthü maanpü hashih vaipü thahshi mop 
kemei jomi yahhen vaijao aa mü meheyao hayaoha nevai, 
2shejao pa-i tetpü nyih mangngoi thahshi yombü hatü jungbüthü phangkü 
nyunyeih.  
3Hanangkü ha aihük mü mechem jenphongao maanpü hashih nyupa, hapa 
kahdoknyü kü vanglem lempü laanghathü phangkü nyupeih.  
4Shejao mechem jiüpü hepak lomei peipa, Kahvangi shahkungnyü phangkü 
nyüha hüki bühhüei laophülei Ha shom.  
5Büpai hapayü shahkungnyü phangkü nyupüthü angei leihen, hatü jenphongü 
hapeüthü shingkü ungei yahhen nangkü dükpeih.  
6Amphongü hapeüthü vaipü nangkü Kahvangi Chehalei Laangha jenei 
mongdangei shompeih, hatü hapa Laanghai, “Abba!” “Opa!” shei lennyüke.  

7Hanangkü amphong hajük kü aa hük nevai, shejao hapeü hük, hatü hapeü 
vaijema, Kahvang homei mükjüp yahpü am nyüke.  

Pauli Galatia am Nang Deihpü 

8Shelei mechem ammi Kahvang nenyingi nyupa, amphongü nyingnyoi kü-üng 
Kahvang nevaipü kahvangthülei aa vaihampeih.  
9Shejao shaang ammi Kahvang nyingei peiteke, nevaijü Kahvangi am 
nyingteke. Shejema mekei etü ammi shao wong nekohpü hatü vanglem 
lempü laanghathü lemei lepdainya? Amphongi hathü phangkü shao aa 
vaihüpü je?  
10Ammi hayaoha nyih, len, dühü, hatü vangbong kü mongshuoh-ei münyüke.  
11Am shingvaishi ngei dükpü dou lomoh vaidaihen khih shei yingei 
deihnyüke.  
12Jeihinaüthü, ngei am kei leipü keiha amao ngei kei leituh shei khümei 
enyeih. Ammi ngei kü meheyao nejiüpü nedük.  
13Ngei shongei am touei shahjangmei chongvenpeyü ngei tüngpü nangkü shei 
ammi nyingnyüke.  
14Ngei tüngpü am shingvaishi hanggovih hük kei vaijao ammi ngei kü 
neienelemi neno, hatü neyakphong, shejao ammi ngeiyü Kahvangei vangsho 
phongshan, hatü Jisu Khrista kü kei mongongshi yahpeih.  
15Am hajük mongongshi nyuhampeih, shaang mehe vamküpa? Aokbenüng 
vailangmeyü ammei mük loukei ngei kü yahphahen vaipü khih shei ngei 
denpü shuoh-ei eaoknyeih.  
16Am kü shahhing epü nangkü shaang ngei ammei vepa leidaipü je?  
17Hathü shennyakthüi am yawhlanghen am kü longi mong shuohpükei 
hunyüke, shejao jomei chudeih nemei; ammi jom kü kenhühen shingvaishi 
am ngei toueipü yantükhen khenyüke.  
18Mükhong mei kü vaijema hapakei mong shuohpeyü hepak peü kü 
meiangpeih, hatü hapayü ngei am mü nyushi mon nevai.  

19Ngei bampü hashihthü, am kü Khrista mangnyu thahshi hapeü angshingkü 
tüngpükei ngei nyunyeih.  
20Shaang ngei am mü nyupü eema, halangmeyü ngei am nangkü chudeih 
yeiyahen; mehenangkü ngei am nangkü longi mongshangnyüke.  

Hagar hi Sarah Nyi Homei Lappü 

21Ngei kü ha eshih, am üami shahkung phangkü nyuhü, ammi shahkungi epü 
nebanghen je?  
22Mehenangkü hapa nyangei nyüke: Abrahamei yeshang nyi nyu; hükü aa 
lanyüi bühpü hatü hükü chenyühai bühpü.  
23Aa lanyülei hapeü-ü phai aimü bühteke, shejao chenyühai bühpü hapeü-ü 
lahpü aimü bühteke.  
24Shaang hapayü büshah kübü nyinghen nyüke: Hapa nyüha nyiyü vangteipü 
nyi nyüke. Nyüha hük, Hagar-ü Sinai Kahshang leipü aa vaihen hapeüthü 
bühpü. 
25Shaang Hagar-ü Arabia leipü Sinai Kahshang leipü nyüke, hatü pinnyü 
shaangü Jerusalem kü shenshi nyüke; mehenangkü pinnyü-ü hapeüthü mü aa 
vaishi nyüke.  
26Shejao hükpa nyühayü shangpa leipü Jerusalem kü shenshi nyüke; pinnyü-ü 
bümei, hatü pinnyü-ü jenei nyü. 
27Mehenangkü ha nyangei nyüke: “Mongongtuh, Oh nüng nyülan, hapeü ne-
angpü nüng; Mongongpai lenei wongtuh, hapeü anghen tüngpü ne-eepü 
nüng; mehenangkü yaktükpü nyühalei hapeüthüang baha nyupü nyühalei 
hapeüthü mao nyeinya nyüke.”  
28Shaang jeihinaüthü, jenphongü Isak keiha lahpü kübü hapeüthü. 
29Shejao hahepak kü phai aimü bühpü hapeüi Laangha ngani bühpü hapeü kü 
shüveihampeih. Shaangao ha lakshing nyüke.  

30Shejao Laihingi mehe enya? “Aa lanyü hatü cheha nyi changtüktuh; 
mehenangkü aa lanyülei hapeüi hingshangpü nyühalei hapeü mü mükjüp 
hanteinüng neaok.”  
31Ha vaipü nangkü jeihinaüthü, jenphongü aa lanyülei hapeüthü nevai, 
shejao hingshangpü nyühalei hapeüthü nyüke.  

Galatia 5 

Bümei Hean 

1Mehenangkü bümei shingvaishi Khristai jen bümei leihüpeih. Hanangkü 
wong kohshi yaongtuh, hatü aalei pang kü shao tepaai.  
2Bangtuh, ngei Pauli ha am kü enyeih, ammi shuw japhen hanjema, am shing 
Khristayü nanglei nechongkahen.  
3Shao ngei shennyak peü kü denpü shuoh-ei enyeih, üpai shuw japhen 
hannya, büpai shahkung kemei dükhen shashi nyüke.  
4Am üami shahkung homei dahshakhü, am nyingi Khrista kübü yandaiteke; 
am phahji toueipü dodaiteke. 
5Mehenangkü Laangha homei hinglempai jeni daülangshemshepü monglem 
omdanei nyunyeih.  
6Mehenangkü Khrista Jisu kü japtükpü hatü nejaptükpü kü meheyao nanglei 
neshiü; iehen dou hükü bampü homei hinglempai dou dükpü ha mon nyüke.  
7Amphongü mokpü meipü hük mokei nyuteke. Shahhing ven danhen kübü 
üpai am kü lem bangphopa?  
8Henüng keipü yawhpüyangpeyü am kü nyükpüba leipü nepeiangpih.  
9Maanpü dawi nyetpü aan kemei puohünyeih.  
10Ammi lemhük kei deihshi nenyu-aipih shei ngeiShembüpa kü monglempü 
nyüpeih. Shejao üpa vaihen vaijao, am jü-ühüpübai hang shemhen.  
11Shejao ngelei jeihinaüthü, ngei japtükpü jung chongvenjao mehekei shaang 
thahshi ngei kü shüveinya? Ha nang keyü shophang kü huluh shuohpeyü 
tüktükteke.  

12Am kü mongshang shuohpüthüyü japtükpü mü ban tüktüklangmeyü 
meihen vaipü khih shei ngei deihnyüke.  
13Jeihinaü hatü nyahinaüthü, amphongü bümei touei nyükpeih; shejao 
ammei bümei hean yah-ei mang nyingnyoi hüshemhühen tenotei, shejao 
bampai am hüki hük chongphoteituh.  
14Mehenangkü shahkungnyü kemei shahkung hük kü shenshi nyüke, “Nüngi 
laophülei chingyowpa kü laophü kü kei bamtuh.”  
15Shejoongpa am hüki hük mü khetteiyei lühtükjema, am hüki hük homei 
dipü mahpü neponghen lituh.  

Phai hatü Laangha 

16Laangha kü nyutuh shei ngei enyeih, hatü phai-i yahhüpü hüteshemhü.  
17Mehenangkü mehe phai-i yahhü, ha Laangha khüei, hatü mehe Laanghai 
yahhü, ha phai khüei nyüpeih; mehenangkü ammi napü nedükhühen jiji hüki 
hük mü khüteinyeih.  
18Shejao am Laanghai mühüjema, ammü shahkungnyü phangkü neshiü.  
19Shaang phailei douthü ngaiheyei vamteke: iyjeiphailei, nedaünelang, ten 
dükpü,  
20lajei khümpü, phongyompü, jiühitteipü, mophicheü, mükhühpü, 
mongshihpü, dehilao, neshetnephen, hanteipü,  
21mükhakpü, chokpümokpü, hahngayungpe hatü hakeipü douthü vamteke. 
Ngei shelei shuohpükei ngei am kü shahvüng shuohnyeih: Üami henüng 
keipü douthü düknya, Kahvang ongching mükjüp nedangpih.  

Laangha Betjük 

22Shejao Laangha betjükü bampü, mongongpü, chingmei, munenpü, 
phahjipü, nekaungi shuohpü, hingshangpü,  
23inyainyempü hatü laophü nying ungei-aeipü. Hapa keipü douthü khüei 
shahkungnyü neshiü. 

24Üamphong Khrista Jisulei lompü vainya, phai-i lümpü hatü yahhüpü peü 
shophang kü aptükteke.  
25Jen Laangha kü nyujema, jen Laanghai mühüshah.  
26Jen hüki hük mü dokteiyei, mükhühteipai changmeiyei neleishah.  

Galatia 6 

Hüki Hükei Mongshang Koteituh 

1Jeihinaüthü, hanei ami mang dükei yepjema, am üami Laangha yah-ei nyu, 
inyainyempü laanghai hapa keipü shennyak müei leituh. Am laophü nyingi 
nedokhahhen lituh.  
2Hüki hükei hanggovih koteituh, hatü hapakei dükpai Khristalei shahkungnyü 
jiühünyüke.  
3Üami menüngao nevaipü kü lemhük vaipükei deihnya, laophü nyingi 
luhahnyüke.  
4Peüi laophüi dükpü dou dokhen vongbong; shejüang mih-i dükpü kü 
neshettei-i meipü vaijema, laophüi dükpü dou kü changmeiyei deihhen.  
5Mehenangkü peüi laophülei hanggo kohen vongbong.  
6Üami hathü shah nyuhhahnya, hathüi laophülei nyuhbü mü doumei peü 
hanteihen vongbong.  
7Am nyingi telutelemhah; üpaiyao Kahvang kü teyaü. Shennyak hüki mehe 
hai, ha-üng vetnyüpeih.  
8Ammi laophülei phai kü mon haijema, ammi phai kübü ten vethen, shejao 
ammi Laangha kü haijema, ammi Laangha kübü yangnyuyem vethen.  
9Hanangkü mei dükpü kü jen netengshah; mehenangkü jeni dhaümshi 
dükjema ha vetshingkü jeni vethen.  
10Hanangkü hepak mei dangpü nangkü jeni peü kü doumei dükshah; anyei 
vaishi vaipü shemongshathü kü.  

Dohpü Nangthong Shah 

11Ngei ngelei laki am kü nyangshingkü meshük laknyang kuk longpai 
nyangpa veituh!  
12Üami shakdokei veihen meipü mon linghünya, hathüi am kü shuw japhen 
nyeannyu khih. Jomi ha dükpü shojungü Khristalei shophang shingvaishi 
shüveipü neponghüpü nangkü jomi ha düknyüke.  
13Japtükpüthüi dangkao shahkung nebangnyu, shejao jomi ammei phai 
nangkü changmeinüng shei ammao shuw japhühen deihnyüke.  
14Jenei Shembüpa Jisu Khristalei shophang mü lenei ngei nechangmeishah, 
ha shingvaishi kahdoknyüi ngei shophang kü appeih, hatü ngei kahdoknyü 
shophang kü appeih.  
15Japtükpü nevaijü nejappeyü meheyao nevai, shejao ja lingpü mon nadang.  
16Üami hapa shahkung kü mühen, hathü mü chingmei, phahji nyute hatü 
Kahvangei nanglakthü mü nyute.  
17Shaang mü leitü üpaiyao ngei kü shanghah teyahpha; mehenangkü ngei 
ngelei büm kü Jisulei kaw shashi nyüpeih.  
18Jeihinaü hatü nyahinaüthü, jenei Shembüpa Jisu Khristalei phahji ammei 
laangha mü nyute. Amen.  

Ephesia 

Ephesia 1 

Selam Shah 

1Kahvangi mongpü homei Jisu Khristalei phongshan Pauli Ephesialei nyupü 
daülangpüthü hatü Khrista Jisu kü hinglempüthü touei:  
2Kahvang, jenei Pa hatü Shembüpa Jisu Khrista leipü phahji hatü chingmei 
nyute.  

Khrista kü Laangha Moihimanthü 

3Jen kü vangsho nyuichingei Khrista kü lemphü laangha moihiman shuohpü 
Kahvang hatü Shembüpa Jisu Khristalei Pa men longtuh. 
4Mehenangkü büpai kahdoknyü lingshekü büpa touei daülangi hatü eela 
neshiüi bampü kü nyuhen shingvaishi jen jepeih.  
5Jisu Khrista homei büpai mong hahpü hatü mongpü aimü büpalei hapeüthü 
vaishi ungei yahhen yeihshi mebü büpai jen jepeih.  
6Büpalei müknyinshekhang phahji hatü büpai bampü Ha kü jen kü ang kübü 
thintho shuohpü shingvaishi Kahvang men longshah.  
7Büpai jen kü shuohpü büpalei phahji mop shangshi büpalei iy homei büpa 
kü jen angei leipü hatü mang tükpü nyüpeih.  
8Kihikon hatü nyingpü peü kü, 
9büpai Khrista kü mong hahpü aimü büpai mongpü shahjo jen kü 
nyinghüteke.  
10Hapa küpjanü mechem ha vamhen hepak ngoihenshang, Khrista shangjing 
vaitepü büpa kübü douthü, vangsho hatü kahdoknyü kübü douthü kemei 
thailanghen.  
11Büpalei shahnying hatü mongpü aimü douthü peü jiühüei büpalei mükhong 
aimü jenphong jeyei yahpai Khrista kü jenphong mükjüp yahpü am leihüteke.  
12Shejüang jenphong üam Khrista kü shongei monglemhen nyüpa, büpalei 
müknyinshekhang kü vihei jen nyuhen. 



2578 

 

 
   Daülangpü Laihing 

© 2005, Bible Society of India. 
 

 
 

 

13Mechem ammi shahhing shah, am yemleipü shahjangmei danpa, hatü büpa 
kü ammi hinglempa, büpa kü amphongao lahtükpü Laangha Daülangpai 
füoshang shüngteke.  
14Kahvangi jelangpü büpalei nanglakthü anglanghen mangngoi thahshi 
hapayü jeni danghen nyupü mükjüp khüamei vangpüshuwpü hük nyüke. Jeni 
büpalei müknyinshekhang kü vihshah.  

Pauli Phoppü 

15Ammi Jisu Khrista kü hinglempü hatü daülangpüthü peü kü bampü jung 
ngei dantepih. Ha shojung kü,  
16ngei phoppü kü am deih-ei am shingvaishi menvih shuohpü nedohnyih.  
17Am büpa touei peishingkü kihikon, laangha hatü shakei vampü am kü 
shuohhen shingvaishi jeneiShembüpa Jisu Khristalei Kahvang, 
müknyinshekhangpü Pa kü ngei phopnyüpeih.  
18Shejüang ammei mongdang mük apei mepa monglem shingvaishi büpai am 
nyük, daülangpüthü khongkü büpalei müknyinshekhang mükjüp mop mepa 
nyu,  
19hatü jen hinglempüthü shingvaishi büpalei ngan longpai dou dükpü aimü 
shetei neaokpü büpalei longpü ngan mehe nyu, ha nyingaokhen.  
20Mechem büpai dipü kübü büpa yangei leishihpa hatü vangsholei büpalei 
lakdah philei uohüpa, Kahvangi hapa nganü Khrista kü dükhen 
shihshuohpeih, 
21hapayü shahkung hatü vanglem lempü, ngan hatü ongching peü shak kü 
hatü men menpü lemphü shak kü hapa den kü mon nevai, shejao ngoikahen 
den kao ha shuohpeih.  
22Büpai dou peü büpalei la phangei tuhpeih, hatü attoi mepa büpalei büm 
nyüpa, ha shingvaishi büpai büpalei dou peü kü shangjing leihüpeih,  
23büpa peü philei peü shak kü maei nyüke.  

Ephesia 2 

Dipü Kübü Yangnyuyem 

1Ammi pungpü hatü ammei mang homei am diyei nyuteke,  
2hatü ha kü am nyuei, kahdoknyü mang lem kü müei, phumshang leipü ngan 
kü vanglem lembü phei müei nyu; hapa laanghai shaang ven nedanpüthü kü 
dou düknyüke.  
3Chem jen peüi phai-i mongpü aimü jom mü nyuei, phai hatü mongi vaüpü 
phei müei nyu, hatü jenphongü nyingnyoi kü-üng Kahvang mongshih 
ponghahhen hapeüthü nyuteke.  
4Shejao Kahvang, üpa phahjipü kü shemmei nyüpa, büpa bampü longpü 
mepai jen kü büpai bam, ha homei,  
5mechem jen pungpü homei diyei nyupa, Khrista mü chemi yangei 
leishihpeihphahjipai am yangpeih;  
6hatü büpa mü jen yangei leishih, hatü vangsholei Khrista Jisu kü büpa mü 
uohüpeih.  
7Hanangkü ngoikahen denthü kü Khrista Jisu kü büpai jen kü bampü shetei 
neaokpü büpalei phahji mop huphahen.  
8Mehenangkü phahjipai hinglempü homei am yangpeih, hatü hayü ammei 
lakdou nevai; hayü Kahvangei thintho;  
9üpaiyao nechangmeihen nangkü hayü dou kübü vampü nevai.  
10Mehenangkü jenphongü büpai mehe ling, ha hih, jeni dükhen shingvaishi 
Kahvangi yeihshi mebü Khrista kü doumei shingvaishi jen lingpeih.  

Khrista kü Hük Leipü 

11Hanangkü hangkulei laki phai kü japtükpü shei epüthüi amphong kü chem 
hepak kü nyübüh-i Kung am “Nejaptükpüthü” shei nyükei nyupü deihtuh.  
12Am hahepak keyü Khrista neshiü, Israel bühü kü neompü benha, 
vangpüshuwpü kü hean neshiüpü am, monglem neshiü, hatü kahdoknyü kü 
Kahvang neshiüi nyuhampeih.  

13Shejao shaang am chem yanei lüdaipü Khrista Jisu kü Khristalei iy homei 
yopailei müei leipeih. 
14Mehenangkü büpayü jenei chingmei; büpalei phai kü khong nyiphen hük 
leihü, hatü baong hanpü lappai, jen aa kü ve kei nyupü bham bentükpeih.  
15Büpai shahkungnyü mü halei dükhen epü hatü vanglemthü yaktükpeih; 
hapai nyi nyupü chingmei lingei laophü kü hangku ja hük lingei leipeih,  
16hatü shophang homei dehilao dihüei khong nyiphen Kahvang mü 
mongjemhüpeih.  
17Hanangkü büpa peiyei am taishi yandaipüthü hatü yoshi nyupüthü kü 
chingmei baongpeih; 
18Hanangkü jen khong nyiphen Laangha hük kü Pa touei peiaoknyeih. 
19Hanangkü am hajük kü yenpa hatü benhapa nevai, shejao amphongü 
daülangpüthü mü bühü hatü Kahvangei shem am mü nanglakthü. 
20Amphongü phongshanthü hatü thihivamthü chongnyiam shangkü lingpeih; 
Khrista Jisu büpa nyingi shemshouk kübü shongnyü yaong leipeih.  
21Büpa kü düklingyangyeü kemei shenshi nyüke hatüShembüpa kü daülangpü 
phopshem hük leinyüke;  
22büpa kü amphongao Kahvang shingvaishi nyushing hük leiyei laangha kü 
chemi lingteke.  

Ephesia 3 

Kung am Touei Pauli Chongphopü 

1Ha tata kü am Kung am men kü Khrista Jisu shingvaishi ngei, Paulü khoklat 
kü küppü am leipeih;  
2hingmei am shingvaishi Kahvang phahji-i ngei kü kangpü shuohpü ammi 
danei nyüke,  
3hatü ngei sholei shah maani nyangpükei shakei vampü homei mekei hapa 
shahjo ngei kü nyinghüpa,  

4ha iepai Khristalei shahjo ngei nyingaokpü jung ammi nyingaokhen hih.  
5Aivang denthü keyü shaang Laanghai büpalei daülangpü phongshanthü hatü 
thihivamthü kü shakei vamhüpükei hangku kü ha nenyinghüangpih;  
6ha lappai, Kung amao aihük mü mükjüp yahpü am, büm hük kü aihük 
phaihan, hatü shahjangmei homei Khrista Jisu kü lahpü kü hean yahpü am 
leipeih.  
7Büpalei ngani dou dükpai ngei kü shuohpü Kahvang phahji thintho aimü 
hapa shahjangmei kü ngei chongphobü hük leipeih.  
8Ngei Kahvangei nanglakthü maanpü khongkü ahshi-üng maanpü hük vaijao, 
Kung am kü yemei neaokpü Khristalei mop jung shahjangmei kohen, 
9hatü peü lingpü Kahvangi peihdaipü denthü kü joei tuhphongpü shahjo peü 
nih-eikhoei nyinghühen hapa phahji ngei kü shuohpeih; 
10shejüang attoi homei Kahvang kihikon lem laolao vangsholei vanglem 
lempüthü hatü yemya yapüthü kü nyinghühen.  
11Hapayü Khrista Jisu, jenei Shembüpa kü nedohnetenpü mükhong aimü 
büpai dükei daiteke. 
12Büpa kü hinglempü homei jen mong longshi hatü monglemshi Kahvang 
touei peiaoknyeih.  
13Hanangkü ngei am shingvaishi shangpongpü kü am mong nemahhen 
nangkü ngei phopnyeih; hathüyü ammei müknyinshekhang.  

Khristai Bampü 

14Ha tata kü ngei Pa touei aümei shanyeih;  
15büpa leipü vangsho hatü kahdoknyü kübü shemong peüi hapalei men 
yahnyeih.  
16Büpalei müknyinshekhang mop shangshi, büpalei Laangha homei büpai 
ammei mongpa shennyak wong kohhühen ngan shuohhen nangkü,  
17hatü bampü kü am tünglang yiüei chongwongei hinglempü homei Khrista 
ammei mongdangei nyuhen ngei phopnyeih.  

18Daülangpüthü peü mü mehe bahiyang, shaopü hatü chüpü nyüpa ha yao-
aokhen ngan am kü nyuhen,  
19hatü nyingpü peü mü Khrista bampü peü mü nyeishi nyinghen shingvaishi 
ngei phopnyeih, shejüang amphong Kahvang deiaei peü philei mapai maei 
nyuhen.  
20Shaang jeni phepü hatü deihpü peü kü nyeishi üpai jenei mongkü dou 
dükpai ha dükei ngoihen aoknya,  
21büpa kü attoi hatü Khrista Jisu kü denshem peü kü düngei 
müknyinshekhang nyutuh! Amen.  

Ephesia 4 

Khristalei Büm kü Mongjempü 

1Hanangkü mepa nangkü amphong nyük, ha nyükpü shangshi ammei 
yangnyu nyuhen ngei, Shembüpa kü khoklatei küpbüi am kü khümnyeih.  
2Nenteiaokpü, inyainyempü hatü peü munenpai bampü kü hüki hük mü 
nenteituh,  
3hatü chingmei kü shepei shapai Laangha kü mongjemshi nyuhen kentuh.  
4Am nyükpü monglem hük kü nyükpü keiha büm hük hatü Laangha hük,  
5Shembüpa hük, hinglempü hük, baptükpü hük,  
6Kahvang hük, hatü büpayü peü shak kü nyüke, hatü peü homei hatü 
lemphülei Pa nyüke.  
7Shejao jen ieyei kü Khristalei thintho shangshi büpai mongpü shongdak 
aimü phahji shuoh-ei nyüke.  
8Hanangkü ha enyüke: “Mechem büpa shangei aongpa, büpai wüpküp leipü 
longi büpa mü müei lei, hatü hangku kü thintho shuoh.”  
9Mechem, “Büpa shangei aong” shei ehenshang, “Büpa maaipa kahdokei yiü” 
shei epü mehe lappüang?  

10Büpa üpa yiü hapa aihüki douthü peü kü büpa mahühen shingvaishi 
vangshothü peü shak kü peü mü shaoshi aongpeih.  
11Büpai shuohpü thinthothüyü hanei am phongshan vaihen, hanei am 
thihivam, hanei am chongvenbü, hanei am mi yombü hatü hanei am nyuhbü 
vaihen;  
12hatü chongphopü dousho kü daülangpüthü temeilemhen, Khristalei büm 
linghen,  
13hatü jen peü vaipü kü mongjemei, hatü Kahvangei Ha nyingpü kü behe 
leiyei Khristalei shaohi-ang thüei manglei thahshi ha dükhen büpai hathü 
shuohpeih.  
14Jen hajük kü hashih keiha shennyakthüi mih lueilemhen küpjan ten tempü 
kon kü yungmok kü phongteipükei nenyuhen hatü nyuhpüvenpü aplük pelük 
kü nepipohen khih.  
15Shejao bampü kü shahhing eyei, Khrista, üpa shangjing nyüpa, lemphü lem 
kü büpa kü longhen khih.  
16Büpa kü büm kemei shapü hüki shepei shatü nyüke, hatü heanlem peüi 
laophülei dou dükpai bampü kü büm kemei longei lingnyüpeih.  

Khrista kü Yangnyu Ja 

17Shaang ngei Shembüpalei men kü ha kangei enyeih: am hajük kü Kung am 
nyupükei yahlak neshiüpü chudeih mongdang jüktü tenyu. 
18Jomei danaokpü kon shangmang leidai, jom nelinehapü hatü mongdang 
vaanpü homei Kahvangi shuohpü yangnyu kübü yandaiteke. 
19Jomi veüshe mahtüktü jomi laophü nyingi iyjeiphailei kü nedaünelangpü 
lemphü dükhen kennyüke.  
20Shejao ammi Khrista nyingpeyü hapa lem kei nevai.  
21Hingmei ammi büpa jung danteke, hatü Jisu kü nyupü shahhing keiha büpa 
phei müpü amphong kü nyuhteke.  

22Amphong keyü shongpü yangnyu lem chang, ammei yangnyu chang, 
lueilemei lemphü kü vaüpai mangtükpü peü yaktükhen nyuhpeih,  
23hatü laangha kü ammei mong ja leihen, 
24hatü am nyingi shahhing daülangpü kü hatü kangshangpü kü Kahvang leshi 
lingpü yangnyu ja owtuh.  

Yangnyu Ja Shing Shahkung 

25Shejema shahshem yaktüktü jen peüi jenei chingyowpa mü shahhing eshah; 
mehenangkü jen hüki hük mü büm hük kü phaihan kukpong nyüke.  
26Mongshihtuh, shejao mang tethah; am mongshihpai vanghenyü teshüshih,  
27hatü ammi kahshih kü shing temei teshuoh. 
28Gühpathüi gühpü yaktüktuh; halei meyü taopathü kü lemhük dangkao 
shuoh-aokhen mü laophülei laki shahhing kü dou düktuh.  
29Ammei ju kübü shahten tevamhü, shejao nanglaki napükei jom linghen 
nangkü mehe nadang nyu, ha etuh, shejüang ammei shahthü bangpü am kü 
nanglei vaihen.  
30Angei leipü nyih shingvaishi am kü füoshang shüngpü Kahvang Laangha 
Daülangpü mongtemanghü.  
31Am kübü shahyakpü, lohpü hatü mongshih anpü, depülaopü, ühing itpü 
hatü lemphü ten dükpü yaktüktuh.  
32Am hüki hük mü bamteituh, hatü bamtei-aungtei mongdang jüktuh, hatü 
Khrista kü Kahvangi ammei mang tükpükei hüki hükei mang tükteituh.  

Ephesia 5 

Vangngai kü Nyupü 

1Hanangkü bampü hapeüthü keiha ammi Kahvang anshi nyuhen kentuh,  
2hatü Khristai jen kü bampü keiha, hatü Kahvang kü vong meipü jakpü büpa 
laophü nyingi jen shing shuohpü keiha ammi bampü yangnyu nyutuh.  
3Shejao iyjeiphailei hatü nedaünelangpü lemphü, nevaijü hahnempü henüng 
keipü ammi te-etei; mehenangkü daülangpüthü touei ha jiüpü nevai.  

4Nevaijü mih huluh shuohhen shah, ngashah, veüshah chemjalak kü ammi 
tenotei shejao ha nangjeiyei menvih shuohtuh.  
5Iyjeiphailei, nedaünelangpü shennyak nevaijü hahnempü (hayü lajei kü 
khümpü hük) üpayao Khrista hatü Kahvang ongching kü mükjüp neshiüpih 
shei ha nyingtuh.  
6Amphong üpa kao angsha shah-i telutelemhah; mehenangkü hathü douthü 
nangkü ven nedanpüthü touei Kahvang mongshihpü peinyüpeih. 
7Hanangkü ammi hathü mü tejemtei.  
8Mehenangkü chem am shangmang nyuhampeih, shejao shaang Shembüpa kü 
amphongü vangngai. Vangngai hathü kei nyutuh;  
9mehenangkü vangngai betjükü meipü, jiüpü hatü shahhing peü kü 
dangnyeih.  
10Mepai Shembüpamong hahhühen ha yemhen khetuh.  
11Betjük nejükpü shangmang douthü kü hean teyah, shejao hathüyü shakei 
ngaihütuh.  
12Mehenangkü hapa keipü shennyakthüi joei dükpeyü ju kü vamhenao 
veübenüng hih; 
13shejao vangngai-i shakei vamhüpü lemphü eedainyeih,  
14mehenangkü eehen mü vampü lemphüli vangngai. Hanangkü ha enyüke: 
Oh shipü shennyak, paotuh! Dipü kübü yangei leituh, hatü Khristai nüng kü 
vangngaiphahen.  
15Nüng mekei nyunya lituh– kon nekohpü am kei nevai, kon kohpü am kei 
nyutuh;  
16hepak mei anglangtuh; mehenangkü nyihthü nemei. 
17Hanangkü am ngashi tenyu, shejao Shembüpai mongpü mehe, ha nyingtuh.  
18Yiüi techok; mehenangkü delilao nyüpeih, shejao Laanghai maei nyutuh.  

19Hüki hük mü menvih kesho, kesho hatü Laangha kesho-i eteituh; ammei 
mongdangei Shembüpa kü ünghinyah meipai kesho loktuh.  
20Düngei Pa Kahvang kü hatü lemphü shing jenei ShembüpaJisu Khristalei 
men kü menvih shuohtuh.  

Khristan Shemong 

21Khrista kü dhüm shuohpü homei am hüki hük phangkü shüteituh.  
22Shembünyüthü, ammi Shembüpa kü kei laophülei bahathü phangkü shütuh.  
23Khristayü attoi kü shangjing, hapa keiha shembünyü shak kü baha 
shangjing, hatü Khristayü büpalei büm attoi Yangbü nyüke. 
24Attoi-i Khrista phangkü shüpü keiha lemphüli kü shembünyüthüi laophülei 
bahathü phangkü shütuh.  
25Bahathü, Khristai attoi kü bam, hatü pinnyü shingvaishi büpa lanei 
shuohpü keiha laophülei shembünyüthü kü bamtuh,  
26shejüang shah homei yungi paüei daüpai pinnyü daülangi leihen;  
27hanangkü attoiyü nethe meipü kü, ampü nevaijü khangdaipü nevaijü 
henüng keipü meheyao neshiüi shejao daülangi kawhikang neshiüi büpa kü 
shuohtuh. 
28Hapa keiha bahathüi laophülei shembünyüthü kü laophülei büm kü 
bampükei bamhen vongbong. Üpai laophülei nyüha kü bamnya büpai laophü 
nyingkü bamhahnyeih.  
29Mehenangkü üpaiyao laophülei büm kü nejiühitnyih, shejao Khristai attoi 
kü jungpükei büpai laophülei büm kü ühyingei jungnyeih;  
30mehenangkü jenü büpalei büm kü phaihan. 
31Ha vaipü nangkü baha hüki laophülei pa hatü nyü tuhphongtü laophülei 
nyüha mü mongjemnyeih, hatü jiji phai hük leinyeih. 
32Hapayü longpü shahjo, hatü ngei hapayü Khrista hatü attoi nyi jung shetei 
enyeih.  

33Am peüi laophülei nyüha kü laophü kü kei bamtuh, hatü shembünyüi 
laophülei baha kü dhüm shuohtuh.  

Ephesia 6 

1Hashihthü, amphongi Shembüpa kü laophülei nyühipa kü dhüm shuohtuh; 
mehenangkü ha jiüpeih.  
2Ampa hatü anyü kü dhüm shuohtuh; hapayü vangteipü shongpü 
shahkungnyü nyüke.  
3Shejüang ha am mü meishi nyukahen, hatü kahdoknyü kü am yangnyu 
shoshoei nyuhen.  
4Pathü, mongshihpai ammei hapeüthü kü teloh, shejao Shembüpai ungei-
aeipü hatü nyuhpüvenpü kü longhütuh.  

Aa hatü Shembüthü 

5Aathü, amphongi Khristalei ven bangpükei kahdoknyü kübü ammei 
shembüthü kü nyemei kheüei mong hüki ven bangtuh;  
6ammi hayü jomi veipü hepak kü jomi mong hahhühen shingvaishi nevai, 
shejao Khristalei aa leshi mongdang leipü vamei Kahvangi mongpü düktuh. 
7Shennyakthü kü nevai, Shembüpa kü düknyu kei monghumpai dou düktuh,  
8aa vaijao, bümei vaijao jeni mehe doumei dük, ha kü SHEMBÜPAleipü aihük 
nyokei danghen nyingei düktuh.  
9Hatü shembüthü, ammiyao ha aihük düktuh. Jom kü nyemshaopü dohtuh; 
mehenangkü anjiphen shingvaishi vangsholei Shembü hük nyüpeih, hatü 
büpa mü baong hanpü neshiü.  

Kahvangei Vehok Phunglang 

10Shompülei, Shembüpa kü hatü büpalei ngan kü wong kohtuh. 
11Ammi kahshihlei ühingnakai khüei yaongaokhen shingvaishi Kahvang 
phunglang ow kemei owtuh.  
12Mehenangkü jenei vehokü iy hatü phai vepathü khüei nevai, shejao 
vanglem lembüthü khüei, yemya yapüthü khüei, hapa shangmang den kübü 

kahdoknyü nganthü khüei hatü vangsho shangeipü nemeipü laangha 
wongthü khüei hoknyüpeih. 
13Hanangkü hapa nemeipü nyih kü am khangei yaongaokhen shingvaishi 
Kahvang phunglang ow kemei owtuh, hatü lemphü dükpheikü wong kohshi 
yaongtuh.  
14Hanangkü yaongtuh hatü shahhing shüngshep sheptuh, hatü 
daülangshemshepü jaküpnyiam küptuh. 
15Chingmei shahjangmei baonghen tempülempü lathuh thuhtuh. 
16Hathü peü mü nemeipüthülei awlom lahhan peü mettükaokhen hinglempü 
inyüshung yahtuh.  
17Yemleipü nyiam athen, hatü Laangha yanlu mepa Kahvang shah nyüpa, ha 
yahtuh.  
18Hepak peü kü phoppü hatü yüpü lemphü kü Laangha kü phoptuh. Ha vaipü 
nangkü mükpaonathashi nyutuh hatü düngei daülangpüthü shingvaishi 
phopei nyutuh.  
19Mechem ngelei ju kübü shah vamei ehen, monglongshi hapa shahjang 
meipü shahjo nyinghühen nangkü ngei kü shahjang yahphahen shingvaishi 
ngei shingao phopshih.  
20Ngeiyü hapa shahjangmei kobü hatü ha tata kü nyiamvüi shatü nyüpeih. 
Ngei ehen jiüpü monglongshi ngei baonghen phopshih.  

Selam Shahshom 

21Hanangkü ngei mekei nyu, hatü ngei mehe dük, ha jeihinaü Tekhikus 
homei lemphü ephahen. Büpayü bampü hatü 
hingshangiShembüpa chongphobü nyüke.  
22Hamphong mekei nyu ha am kü nyinghühen hatü ammei mongkü 
mongnang thonghen mükhong kü ngei büpa am touei shomphünyeih.  
23Pa Kahvang hatü Shembüpa Jisu Khrista leipü chingmei hatü hinglempü mü 
bampü nyute.  

24Jenei Shembüpa Jisu Khrista shingvaishi mechemao nemahnemenpü bampü 
nyupüthü peü kü phahji nyute.  

  



2590 

 

 
   Daülangpü Laihing 

© 2005, Bible Society of India. 
 

 
 

 

Philippi 

Philippi 1 

Selam Shah 

1Khrista Jisulei chongphobü Paul hatü Timoti nyi-i Philippilei nyupü Khrista 
Jisu kü vaipü nanglakthü, hatü attoi mübü hatü deaconthü touei,  
2Jenei Pa Kahvang hatü Shembüpa Jisu Khrista leipü phahji hatü chingmei 
nyute.  

Pauli Philippi am Shing Phoppü 

3Am deih-ei dangpü hepak ieyei kü ngei ngelei Kahvang men longnyeih,  
4ngei phoppü shan ieyei kü am peü shingvaishi mongongpai nedoh-i 
phopnyeih;  
5mehenangkü shongpü nyih kübü shaang ngoishi amphongi shahjangmei kü 
hean yahteke.  
6Üpai am touei doumei chongpang, hapa Jisu Khristalei nyih thahshi kü 
temhen shei ngei monglempü nyüpeih.  
7Am peü nang hapakei deihhenü ngei shingvaishi jiüpü khih; mehenangkü 
am peü ngelei mongei nyüpeih; ngei khoklatei nyujao nevaijü shahjangmei 
nangkü khangtei shingkü nevaijü hapa nih-ei venshingkü ammi ngei mü hapa 
Kahvang phahji kü hean yahpeih. 
8Khrista Jisu bampü kü am peü nangkü ngei mekei ongyangnya ha jung 
Kahvangü ngelei denbü nyüke.  
9Ngei phoppeyü nyingpühingpü hatü yao-aokpü koni maei am bamteipü aüh-
ei yenhen,  
10hatü Khristalei nyih kü amphong daülangi hatü eela neshiüi mehe peü mü 
mei ha jeaokhen,  
11hatü Kahvang müknyinshekhang hatü menvih shingvaishi Jisu Khrista 
homei peipü daülangshemshepü betjük maei nyuhen shingvaishi nyüke.  

Paulei Shaangpü Laphen 

12Jeihinaüthü, ngei kü mehe vam, hapai shahjangmei anyei yaüei daihen kü 
hingmei sheühpü khih shei am kü nyinghünyüke.  
13Ha tata kü ngei Khrista shingvaishi khoklatei nyüke shei ongshem kempülei 
hatü shennyakthü peüi nyingdaiteke,  
14hatü ngei khoklatei nyupü nangkü Khrista kü jeihinaüthü longshi shing 
nyeinya monglongei nenyemi Kahvangei shah eteke.  
15Hanei amiyü mükhakpü hatü khüpü homei Khrista jung venteke, shejao 
lebüthüi mei deihshi venteke.  
16Shahjangmei yangei tuhhen nangkü ngei khoklatei küppeih shei nyingei 
jomi Khrista jung chongven. 
17Lebüthüi ngei kü khoklatei nyeinya ngelei hanghi nyeihühen nangkü 
hingshangpai nevai, shejao chudeih ten kü Khrista jung chongventeke. 
18Hapai mehe vampa? Chudeih ten kü vaijao, hingshangpü kü vaijao Khrista 
jung chongventeke; ha vaipü nangkü ngei mongongnyeih, Hih, ngei nedoh-i 
mongonghen;  
19mehenangkü ammi phoppü hatü Jisu Khristalei Laanghai sheühpü homei 
ngei mehe ponghah, ha kübü yanghen shei ngei nying.  
20Ngei ongyangpü hatü monglempeyü ngei mekei etao neveühen, shejao ngei 
monglongei epai yemmü nyujao nevaijü didaijao düngei nyupü keiha 
shaangao ngelei büm kü Khrista longei anshihhen.  
21Ngei shingvaishi yemmü nyupeyü Khrista, hatü dipeyü nanglei nyüpeih.  
22Ngei ha phai kü yemmü nyuei daijema ngei dükpü dou kü nyeinya betjük 
jükhen, shejao ngei mepa jehen nenying. 
23Ngei ha nyi aa kü thamapü kü nyüpeih. Ngei diyei Khrista mü nyudaihen 
ha-üng nyeinya meipü khih;  
24shejao ngei yemmü nyuhen-üng am shingvaishi nadang khih.  

25Ngei ha mongkü pongpeih, ngei yemmü nyuhen shei ngei nying, hatü vaipü 
kü am longhen hatü mongonghen shingvaishi ngei am peü mü nedoh-i 
nyuhen,  
26shejüang ngei shao am touei peishingkü Khrista Jisu kü am mongongpü 
aüh-ei yenhen.  
27Khristalei shahjangmei-i napükei ammei yangnyu dei-aei nyutuh; ngei 
peiyei am mü pongjao nevaijü ngei nepeijao am jung danhen, shejüang 
amphong laangha hük kü mong hük leiyei shahjang meipü kü hinglemei 
wong kohshi yaongnyüke shei ngei nyinghen,  
28hatü am khüpüthüi am nenyemhühen. Jom shingvaishi hapayü jom mahhen 
nyangeihepü, shejao am shingvaishiyü yemleipü nyüke, hatü hayü Kahvangi 
dükpeih.  
29Mehenangkü hapayü Khristalei men kü hinglemhen mon nevai, shejao büpa 
shingvaishi shangponghenao am kü shuohpeih.  
30Ngei ponghahpü shangpong ammi eeyei nyupü aihük shangpongi am 
shaang ponghahnyüke, hatü shaangao ngei ponghahpü ammi dannyüke.  

Philippi 2 

Khrista Maanpü Leipü hatü Longpü 

1Hanangkü Khrista kü lemhük nangthongpü nyujema, bampü kübü lemhük 
nyiushemmei nyujema, Laangha kü mongjempü lemhük nyujema, yahyang 
shinshangpü lemhük nyujema,  
2ngelei mongong changhütuh: amphong mong hük, bampü kü aihük, laangha 
hatü mükhong kü aihük nyutuh.  
3Laophü shing mon hahnemei deihpü, nevaijü laophü shing mon 
maongnyeipai mepayao tedük, shejao maanpü leipü kü laophü meyü mih-üng 
meipüba shei ieyeilemtuh.  
4Am peüi laophü lomja meihen mon tevei shejao mih meihenao veituh. 
5Khrista Jisu kü nyupü aihük chudeih mongdang am kü nyuhütuh.  

6Nyingnyoi-i büpa Kahvang vaijao, wongi leetei Kahvang mü hükkeipü shei 
büpai nedeih,  
7shejao laophü nying kong leiyei chongphobü hükei nyingnyoi yah-ei hangku 
lepü kü bühteke. Hatü hangku nyingnyoi keiha hangku leitü,  
8büpa laophü nyingi maanpü leitü dihen, hakei-üng shophang kü dihenao ven 
bangteke.  
9Hanangkü Kahvangi büpa shaopülei longei anshih, hatü men peü shak kü 
büpa kü men shuoh.  
10Hanangkü Jisulei men kü vangsho, hatü kahdok shak kü hatü kahmongei 
nyupü peüi lashüh shüngei aümei khümhen,  
11hatü Pa Kahvang kü müknyinshekhang shuoh-ei jubenyeijaang peüi Jisu 
Khristayü Shembüpa shei lahhen.  

Kahdoknyü kü Vangngai Kei Khangpü 

12Hanangkü ngei bampüthü, ngei nyushi mon nevai, ngei neshiüpü hepak kü 
nyeishi ammi düngei ngelei shah bangpükei nyemei kheüei laophülei 
yemleipü düklangtuh;  
13mehenangkü büpai mongpü hatü büpalei meipü mükhong kü dou dükhen 
am kü dou dükpeyü Kahvang.  
14Dou peü nenümnümi hatü shah nelahtei-i düktuh,  
15shejüang kaokdaipü hatü nyongdaipü den kü amphong eela neshiüpü, 
daülangpü, kawhikang neshiüpü Kahvang hathü vaihen; hapa kü amphong 
lithathü kei kahdoknyü kü nyahen.  
16Ammi yangnyu shah kü wongshongi shoungpü homei ngei angsha kü 
nemok, nevaijü dou nedük shei Khristalei nyih kü ngei changmeiaokhen.  
17Shejao jakpü moila hatü am hinglempü moila kü ngei yiü cheipü keiha ngei 
am peü mü mongongnyeih hatü mongmeinyeih,  
18hatü ha aimü amphongao ngei mü mongongtuh hatü mongmeituh.  

Timoti hatü Epaphroditus 

19Ammei shahjang danei ngei mongmeihen shingvaishi ngei am touei Timoti 
lomi shomphahen shei Shembüpa Jisu kü monglemnyeih.  
20Am meihen nangkü hingshangi büpai kenei deihpü keiha ngei mü üpayao 
nenyu.  
21Peüi laophü lomja meihen deihpü mon, Jisu Khrista nang deihpü neshiü.  
22Timoti nang ammi nyingei nyüke; mehenangkü pa mü hapeüi keiha büpai 
shahjang meipü dousho kü ngei mü chongphoteke. 
23Hanangkü ngelei laphen mepakei nyuhen, ha ngei nyinghinüng büpa 
shomphahen shei monglempü nyüpeih,  
24hatü ngeiyao lomi peikahen shei Shembüpa kü hinglemnyeih.  
25Shejao ngelei jeihinaü, chemi chongphopü, chemi dükpü veshan, ammei 
shahjang kobü hatü ngei nadang kü sheühpü Epaphroditus am touei nyokei 
shomhen vongbong khih shei ngei deihnyüke; 
26mehenangkü büpai am peü deih-ei ongyanghampeih, hatü büpa tüngpü 
ammi danpü nangkü büpa mongshangei nyuteke.  
27Hingmei büpa dihen mü longi tüngei nyuhampeih. Shejao mongmang hük 
pheikü hük neheühen shingvaishi Kahvangi büpa kü hatü büpa kü mon nevai 
ngei kao phahjipeih.  
28Ngei-üng nyeishi büpa shomhünyeih, shejüang ammi shao büpa eeyei 
mongonghen, hatü ngeiyao mongshang komdaihen.  
29Shembüpa kü mongong longpai mongongei büpa yahtuh, hatü hapa keipü 
shennyakthü kü dhüm shuohtuh;  
30mehenangkü Khristalei dousho shingvaishi dihen mü nyupeih; ammi ngei 
kü neshuohaokpü dou kaw thaphen büpai yangnyu lanei shuohpeih.  

Philippi 3 

Hingshangpü Daülangshemshepü 

1Shompülei ngelei jeihinaü hatü nyahinaüthü, Shembüpa kü mongongtuh. 
Aihük douthü jung shao am touei nyanghenü ngei shingvaishi shanghah 
nevai, hatü hayü am shing yanglem nyüke.  
2Shithü kü lituh, douten dükpüthü kü lituh, phai vetteipüthü kü lituh. 
3Hingshangi japtükpeyü jenphong, Kahvang Laangha kü khümpü, hatü 
Khrista kü changmeihen hatü phai kü monglemhen changshi nyujao phai kü 
mong nenyangpeyü jenphong.  
4Shennyak hanei-i phai kü monglemhen mü nyujema, ngei-ang nyeishi 
nyüpeih:  
5nyih shetpabü kü japtükpü, nyübüh-i Israel nanglak hük, Benjamin phang 
kübü, Hebrew li kübü Hebrew am, shahkungnyü philei Pharisee am,  
6nyakpükenpü philei attoi kü shüveipü, shahkungnyü phangkü daülangpü 
phikü eela neshiüpü.  
7Shejao ngei mehe mehe nanglei dang, shaang ngei Khristalei men kü lomoh 
shei deihnyeih.  
8Ha mü nyeishi Khrista Jisu ngelei Shembüpanyingpü peü mü longpü nanglei 
mü shetteijü lemphüli lomoh khih shei ngei ieyeilemnyeih. Büpalei men kü 
ngei lemphüli lomohtükpeih, hatü ngei hathü kü nyüphinya shei enyeih, 
shejüang ngei Khrista danghen, 
9hatü shahkungnyü leipü peipü ngelei daülangshemshepü nevai, shejao 
Khrista kü hinglempü homei hinglempü kü laphentü vampü Kahvang leipü 
daülangshemshepü kü nyuei ngei büpa kü eehen.  
10Ngei Khrista hatü büpa yangei leipü ngan nyinghünyeih, hatü büpa dipü kü 
büpa kei leiyei büpa shangpongpü kü hanteihünyeih.  
11hatü dipü kübü yangei leihen monglemnyeih.  

Changpüshapü Changei Mokpü 

12Ngei ha peü dangtih nevaijü ngei changpüshapü ngoitepih shei nevai, 
shejao ngei hapayü ngelei vaihen shei changei dainyeih; mehenangkü Khrista 
Jisui ngei büpa lompü leihü.  
13Jeihinaüthü, ngei ha ngelei lompü leihütih shei nevai, shejao ngei ha dou 
hük düknyeih: ngaümpheilei mehe nyu, ha betüktü sheshalei mehe nyu, ha 
changei, 
14Khrista Jisu kü vangsho lemei Kahvangi nyükpü thintho danghen 
shingvaishi ngei ha mükhong philei moknyeih.  
15Jen meshüki behe lei, mong hük mü nyushah, hatü lemhük nangkü ammi 
lebükei deihshi nyujema, hayao Kahvangi am kü shakei vamphahen.  
16Jeni mehe dangaok, ha kü mon wongshongi shoungtü nyushah.  
17Jeihinaü hatü nyahinaüthü, ngei kü veiyei ngei kapituh, hatü hami am kü 
epü yangnyu lappükei nyupüthü kü veituh.  
18Mehenangkü longshi shing Khristalei shophang kü vepathü kei nyunyüke; 
ngei düngei jom nang ehampeih, hatü shaang ngei am kü mükphi mü enyeih.  
19Jom dohpeyü mahpü; jomei Kahvangü jomei shünyü, hatü jomei 
müknyinshekhangü jomei veüpong kü nyüke; jomei mongü kahdoknyü 
douthü kü tuh-ei nyüke.  
20Shejao jenei bühü heanü vangsholei nyüke, hatü jeni haleipü Yemleibüpa 
hük, Shembüpa Jisu Khristai omdannyüke. 
21Büpai jenei wong nekohpü büm yeiyahüei mepa ngan homei dou peü büpa 
phangkü shümei tuh-aok, hapa büpalei müknyinshekhang büm kü jen shepei 
ja leidaihen.  

Philippi 4 

Shembüpa kü Mongongtuh 

1Hanangkü ngei bampü hatü ongyangpü ngelei jeihinaü hatü nyahinaüthü, 
ngelei mongong hatü ngelei athen, Shembüpa kü hapakei wongshongi 
yaongtuh, ngei bampüthü.  

2Ngei Euodia hatü Sentekhe nyi kü Shembüpa kü mong hük leiyei 
mongjemhen khümnyeih.  
3Hih, ngei am kao phenyeih, ngei mü pang hük paipü, hapa nyüha nyi kü 
sheühtuh; mehenangkü shahjang meipü dousho nangkü ngei mü jiji hatü 
Klement hatü chemi chongphopüthüi kheyei düktepih, hatü jomei men 
yangnyu laitap kü nyangei nyüke.  
4Shembüpa kü düngei mongongtuh; shao ngei enyeih, “Mongongtuh.” 
5Amphong inpünyaipü peü kü nyinghütuh. Shembüpa yopailei nyüke. 
6Menüng kao am mongtok tevai, shejao lemphüli kü phoppai hatü yüpai 
menvih shuohpü mü ammi yüpü Kahvang kü nyinghütuh,  
7hatü nyingpühingpü peü kü nyeipü Kahvang chingmeilemlingi Khrista Jisu 
kü ammei mong hatü sholi yomhen.  
8Shompülei, bampüthü, mepa shahhing, mepa dhüm kohbenüng, mepa 
jiüshangpü, mepa daülangpü, mepa bamhübenüng, mepa menvihbenüng nyu, 
meibenüng nevaijü menvih shuohbenüng lemhük dangkao nyuküjema, 
henüng keipü douthü deih-ei dangtuh.  
9Ammi nyingpü, yahpü hatü danpü hatü ngei kü eepü douthü dükei nyutuh, 
hatü chingmei Kahvang am mü nyukahen.  

Thintho Shing Men Vihpü 

10Shaang dohpülei ngei nangkü am hakaei deihpü nangkü ngeiShembüpa kü 
longi mongongnyeih; hingmei, ammi ngei shing hakaei deihteke, shejao ngei 
ha huhen hepak mei nedangpeih.  
11Mehenangkü ngei sheühpü napü nangkü ha enyu nevaipih; mehenangkü 
mehe laphen kü nyuhenshang ngei ha kü hüshemei nyuhen nyingpeih; 
mehenangkü mehe laphen kü nyuhenshang ngei ha kü hüshemei nyuhen 
nyingtih. 
12Maani nyuhen ha mehe ngei nyingtih, hatü changshi nyuhen ha mehe ngei 
nyingtih. Mehe laphen vaihenshang peü kü hüshemei nyuhen nevaijü aeiyei 
nyuhen, changshi anghen hatü taoei nyuhenao ngei nyingtih.  

13Ngei wong kohhüpüba homei ngei dou peü dükaokhen. 
14Ngei shangpongpü kü ammi sheühpü kü mongmeinyeih.  
15Shongei shahjang meipü pangpü nyihthü kübü mechem ngei Macedonia 
kübü daipa, am Philippi am mü lenei üam attoiyao shuohpü hatü yahpü kü 
ngei mü nehantei shei ammi nyingei nyüke.  
16Ngei Thesalonikalei nyushi dangkao ngei napü hepak kü shan hük mü 
nyeishi ammi ngei kü sheühpü shomteke.  
17Ngei thintho napü kü nevai, shejao am kü nyeinya mop yemhen.  
18Ngei kü changshi yahphütih, hatü changtü aoei nyüpeih; ngei kü changshi 
shuohteke, hatü ammi shompü thintho Epaphroditus leipü dangtepih. 
Hathüyü vong meipü moila Kahvang mongongbenüng jakpü moila khih.  
19Khrista Jisu kü müknyinshekhang mop aimü ngelei Kahvangi am napü peü 
hüshemhühen.  
20Kahvang jenei Pa kü denden kü müknyinshekhang vaituh, Amen.  

Dohpü Selam Shah 

21Khrista Jisu kü daülangpüthü peü kü selam ete. Ngei mü nyupü küphüthüi 
selamja.  
22Daülangpüthü peüi am kü selamja, anyei vaishi ongshemei nyupüthüi.  
23Shembüpa Jisu Khristalei phahji ammei laangha mü nyute.  

Kolosi 

Kolosi 1 

Selam Shah 

1Paul, Kahvangi mongpü homei Jisu Khristalei phongshan hük hatü jenei 
jeihinaü Timoti leipü,  
2Kolosi kü nyupü Khrista kü daülangpü hatü hinglempü jeihinaü hatü 
nyahinaüthü touei, Jenei Pa Kahvang leipü phahji hatü chingmei nyute.  

Menvih Shuoh-ei Phoppü 

3Am shingvaishi hami phopshingkü jenei Shembüpa Jisu Khristalei Pa 
Kahvang kü düngei menvih shuohnyeih.  
4Mehenangkü Khrista Jisu kü ammi hinglempü hatü daülangpüthü peü kü 
ammi bampü jung hami dantepih;  
5mehenangkü am shingvaishi vangsholei monglemhen tuh-ei nyüke. Ammi 
hapa monglem jung shelei-üng shahhing shah, shahjangmei,  
6am touei peipü homei danei nyüke. Kahdoknyü kempülei hapai betjük jükei 
longpü keiha ammi ha danpü nyih kübü amphong touei hapa shahjangmei-i 
betjük jükteke, hatü hingshangi Kahvang phahji nyingteke.  
7Hapayü ammi chemi chongphopü bampü Epaphras leipü danteke. Büpayü 
ammei men kü hingshangi Khrista chongphobü hük,  
8hatü Laangha kü am bamteipü büpai ham kü nyinghüpeih.  
9Ha vaipü nangkü hami ha danpü nyih kübü hami am shingvaishi laangha 
kihikon hatü nyingpühingpü peü kü Kahvangi mongpü nyingpühingpai am 
mahen nangkü yüei phoppü nedohnyih.  
10ShejüangShembüpa touei changpü yangnyu nyuei lem peü kü büpa mong 
hahhühen, doumei peü kü betjük jükei Kahvang nyingpü kü longhen nangkü 
hami phopnyeih.  

11Amphong büpalei müknyinshekhang ngan kübü peipü wongi am wong 
kohhühen, hatü nenteiaokpai ammi lemphü munenhen temhen, hatü 
mongongpai,  
12amphong vangngai ongching kü daülangpüthü mü mükjüp hanteihen mü 
amphong mükjüp yahpü am leihüpü Pa kü menvih shuohtuh.  
13Mehenangkü büpai jen vangnyaki vanglem lempü kübü jen yangei büpai 
bampü Halei ongchingei jen müei leiteke.  
14Büpa kü jen angei leipü hatü mang tükpü nyüpeih.  

Khrista hatü Büpalei Dou 

15Büpayü müki ne-eepü Kahvang lajei, lingpü peü kü shongpüba. 
16Mehenangkü büpa kü vangsho hatü kahdoknyü kübü müki eepü, hatü müki 
ne-eepü dou peü ling: Ong uoshing vaijao, vanglem lempü vaijao nevaijü 
vanglem lempüthü nevaijü yemya yapüthü vaijao dou peü büpa homei ling, 
hatü büpa shing ling.  
17Büpa laophü nying douthü peü shekü nyu, hatü büpa kü douthü peü chemi 
shoungei nyüke.  
18Büpayü büm, hakeiha attoi kü shangjing, büpayü chongpangpü, dipü kübü 
yangei leipü shongpüba. Hanangkü lemphüli kü büpa kü monha shongpü 
uoshing nyüpeih.  
19Büpa kü Kahvang dei-aei maei nyuhen mong hahpeih,  
20hatü büpa homei monha Kahvangi dou peü kahdoknyülei vaituh, nevaijü 
vangsholei vaituh büpa touei mongjemhühen, hatü büpalei shophang iy 
homei chingmei linghen mong hahpeih.  
21Chem amphongü Kahvang kübü yanei ammei mongei ve lingei douten 
dükteke.  
22Büpai shaang büpalei phai büm kü dipü homei mongjemhüteke, hatü 
hapayü amphong büpa touei daülangi, eela neshiüi hatü thaüvaühen neshiüi 
nyuhen shingvaishi nyüke. 

23Hanangkü ammi vangsho phang kübü hangkuli peü kü baongpü 
shahjangmei homei lahpü monglem mepa ammi dan, ha kübü nemoiloi-i 
hapa kü nedoh-i chongwongei vaipü kü wongshongi nyutuh. Paul, ngeiyü 
hapa shahjangmeilei chongphobü leipeih.  

Khristai Paul kü Kangpü Dou 

24Shaang ngei ammei men kü shangpongpü kü mongongnyeih, hatü Khristai 
büpalei büm lappai, attoi shingvaishi shangpongpü kü mepa taoei nyu, ha 
ngelei phai kü changhünyeih.  
25Kahvangei shah changei nyinghühen nangkü am shingvaishi ngei kü 
shuohpü Kahvangei kangpü dou aimü ngei hapalei chongphobü leipeih.  
26Den longi hatü hüdenhalenshi jaoei tuhlangpü shahjo ha shaang büpalei 
nanglakthü kü shakei vamhüteke.  
27Kahvangi büpalei hapa shahjo müknyinshekhang mop Kung am touei 
meshük longpa, ha nyinghühen shingvaishi jomphong jepeih; hapayü am kü 
nyupü Khrista, müknyinshekhangpü monglem.  
28Peü Khrista kü behe leihühen shingvaishi kihikon kempai peü kü shahvüng 
shuoh-ei, peü kü nyuh-ei hami baongpeyü büpa hih. 
29Hapa shingvaishi büpai ngei kü shuohpü wong kemei ngei hokeiheiyei dou 
düknyüpeih.  

Kolosi 2 

Khrista Maanpü Leipü 

1Hanangkü ngei am, hatü Laodikea am shingvaishi hatü ngei dhe dhe gongei 
mang-eepü peü shingvaishi meshük hokeiheiyei düknya ha 
nyemnyinglangpha shei deihnyüke.  
2Ngei ha dükpü mükhongü jom mongkü mongnang thongteihen hatü bampü 
kü mongjemhen nangkü nyüpeih, shejüang hingshangpü danteipai koei peipü 
lekhingpü mop hatü Kahvangei shahjo lappai, Khrista nyinghen.  
3Büpa kü kihikon hatü nyingpühingpü mop peü jaoshi nyüpeih.  

4Üpaiyao amphong kü shahmei eyei nelunelemhühen shingvaishi ngei ha 
enyeih.  
5Ngelei büm am mü nenyujao ngei laangha kü am mü nyüpeih, hatü am 
kenhingpü hatü Khrista kü hinglempü kü wong kohpü eehen ngei 
mongongnyeih.  

Khrista kü Changpüshapü Yangnyu 

6Hanangkü ammi Khrista Jisu Shembüpa yahpü keiha nedoh-i büpa kü 
yangnyu nyuei,  
7büpa kü tünglang yiüei hatü lingei leipü kü chonglingei am kü nyuhpü keiha 
menvih shuohpü kü changshishashi nyutuh.  
8Üpaiyao amphong Khrista leipü nevaipü kü yahlak neshiüpü aivang büshah 
kübü eyei peipü hangkulei kihikon shah hatü kahdoknyü kü vanglem lempü 
laanghathüi am aa leihüei müei nedaihen lituh. 
9Mehenangkü büpa kü Kahvang nyingnyoi peü lomei nyüke,  
10hatü vanglem lempü hatü yemya yapü peüei shangjing kü am 
changpüshapü leihüei nyüke.  
11Mang nyingnyoi yaktüktü shennyaki laki jappü kü nevai, Khrista kü 
japtükpü kü amphongao büpa kü laangha kü japtüktü nyüke.  
12Mechem amphong büpa mü baptükpü kü mahng vüpa, büpa dipü kübü 
yangei leishihpü Kahvang ngan kü hinglempü homei amphongao büpa mü 
yangei leiteke.  
13Mechem amphong mang kü phai kü nejapi dipa, büpai jenei mang kemei 
tüktüktü büpa mü Kahvangi am yangei leishih.  
14Shahkungi yüpükei jen khüei nyangei nyupü peü thittüktü büpai ha 
shophang kü aptük.  
15Büpai vanglem lempü hatü yemya yapü laanghathü peü büpai shophang 
homei jom aoktüktü büpai hathü shakei vamei huteke.  

16Hanangkü üpaiyao amphong hahying nangkü nevaijü mohitap, lenja 
nevaijü Sabbath nangkü am tenyonghü.  
17Hathüyü peikahen nyupülei vangdhüm laang mon, shejao hingshangpübayü 
Khrista hih.  
18Am üpaiyao shahshemi maanpü leinyeih shei epüthü hatü vangsho 
phongshan kü khümpüthüi hayaoha manghkhang eenyeih shei am 
tenyonghü. Meheyao nevaivai-i hapa keipü shennyakthüi hangkulei phai 
chudeih enyüke,  
19hatü Khrista, üpa büm kempülei shangjing nyüpa, ha kü wongshongi 
neshoungnyu. Khrista phangkü büm kemei kü wong shuoh-ei vangbaong peü 
haphüei Kahvangi mongpü lem shenteiyei longhünyüke.  

Shahshem Nyuhbüthü Khüei Shahvüng 

20Amphong Khrista mü diyei kahdoknyü kü vanglem lempü laangthü kübü 
bümei leiphei vaijema, shaang thahshi kahdoknyülei shennyak kei mehekei 
nyunya? Mehekei amphongi,  
21“Ha tedük,” “Ha kü tejep”, “Ha kü tehong” shei epü shahkungthü bangnya?  
22Hathü peü noteiyei mahdaihen douthülei shahkung; hathüyü lapja-i 
hangkulei shahkung hatü nyuhpüvenpü nyüke.  
23Hapa keipü shahkungthü keyü kangeishungei vangsho phongshanthü kü 
khümpü, shahshemi maanpü leipü, büm kü shüveiyei dükhahpü kihikon 
nyüpeih, shejao hathü kü laophülei büm ungei leipü kü hingshangpü nanglei 
neshiü.  

Kolosi 3 

Khrista kü Yangnyu Ja 

1Hanangkü amphong Khrista mü dipü kübü yangei leipü vaijema, shangphi 
leipü douthü, melei Khrista Kahvangei lakdah philei uoshi nyu, ha yemtuh.  
2Kahdoknyü douthü kü nevai, shangphi leipü douthü kü ammei mong tuhtuh;  

3mehenangkü am diteke, hatü ammei yangnyu-ü Khrista mü Kahvang kü 
joshi nyüke.  
4Mechem Khrista, ammei yangnyu shakei vamkahen, hahepak kü amphongao 
müknyinshekhang kü büpa mü shakei vamhen.  
5Hanangkü am kü nyupü kahdoknyü nyingnyoilei douthü peü dihütuh: 
iyjeiphailei, nedaüpü, iyhiphai-i napü, ten vaüpü, hahnempü (mepa 
yaongnaüya khümpü nyüpa),  
6hathü nangkü ven nedanpüthü touei Kahvang mongshihpü peinyüke.  
7Hapa yangnyu kü nyushi amphongao chem hapa lemthü kü kamhampeih.  
8Shejao shaang ammi hakeipü douthü peü yaktükhen vongbong: mongshih 
anpü, mongpuk vampü, mih kü lak shihpü, ühing itpü, ammei ju kübü 
veüshah epü tüktuh.  
9Am hüki hük mü shahshem te-e; mehenangkü ammi hathü dükhiling mü 
shennyak chang yaktükteke,  
10hatü Lingbülei lajei aimü nyingpühingpü kü ja leiyei shennyak ja owteke.  
11Hapa ja lingpü kü hajük kü Greek hatü Jehoda, japtükpü hatü nejappü, 
lemphü kü ngaümpheilei nyupü am, Sithia am, aa hatü bümei shei neshiü, 
shejao Khristayü peü kü peü.  
12Kahvangi jelangpü hük, daülangpü hatü bampü leshi phahji, bampü, 
maanpü leipü, nenteiaokpü, munenpü owtuh.  
13Hüki hük mü nenteiaoktuh, hatü hüki hük khüei nyujema mang tükteituh. 
Shembüpai am kü mang tükpükei tükteituh,  
14hatü hathü mei peü shak kü hingshangi mongjempü kü chemi shepei 
shahüpü bampü owtuh. 
15Khristalei chingmei-i ammei mongkü vanglem lemhütuh; ha shingvaishi 
büm hük kü phaihan hük leiyei chingmei nyuhen am nyükpeih. Ha kü am 
men vihtuh.  

16Mop keiha Khristalei shah ammei mongkü maei tuhtuh; kihikon kempü kü 
hüki hük kü nyuhteituh, hatü nangthongteituh, hatü ammei mongei 
mongongpai Kahvang kü menvih kesho, khümpü kesho, hatü laangha kesho 
lokeishuoh.  
17Ammi mehe dükhen, shah kü vaijao dou kü vaijao, 
lemphüli Shembüpa Jisulei men kü büpa homei Pa Kahvang kü menvih 
shuoh-ei düktuh.  

Khristan Shemong Shing Shahkung 

18Shembünyüthü, amphongi laophülei bahathü phangkü nyutuh, 
hayüShembüpa touei jiüpeih.  
19Bahathü, ammei shembünyüthü kü bamtuh hatü jom kü nemei-i teno.  
20Hashihthü, lemphü kü amphongi laophülei nyühipalei ven bangtuh; 
mehenangkü Shembüpai ha kü mong hahnyeih.  
21Pathü, amphongi laophülei hapeüthü kü teloh, hei nevaijema jomei mong 
tendaihen.  
22Aathü, ammi kahdoknyü kübü ammei shembü kü lemphü kü jomi eehen 
hatü mong hahhühen shingvaishi nevai, shejao mongdang 
kempaiShembüpa kü nyemei ven bangtuh.  
23Ammei dou mehe nyu, hapa kü shembü kü düknyu keiha nevai, 
Shembüpa kü düknyu kei kenei düktuh. 
24Laklei vaishi SHEMBÜPAleipü mükjüp danghen shei ammi nyingei nyüke. 
Hapayü Shembüpa Khrista amphongi chongphonyeih. 
25Mehenangkü nejiüpü dükpü am kü mehe mehe jomi nejiüi dük ha kü 
shemhen, hatü halei baong hanpü neshiü.  

Kolosi 4 

1Shembüthü, ammei aathü kü jiüshi hatü meishi noteituh; mehenangkü 
vangsholei ammei Shembüpa nyüpeih shei ammi nyingei nyüke.  

Nyuhpüvenpü 

2Phoppü kü lanei shuohtuh, hatü menvih shuoh-ei hapa kü thashimashi 
nyutuh.  
3Ha mü chemi hami Khristalei shahjo mepa shingvaishi ngei khoklatei küp, 
hapa shah ehen Kahvangi shaden aptuh shei hamphong shing phopshih,  
4shejüang ngei ehen jiüpü lekhingei shakei vamhüaokhen.  
5Hepak mei angei haolei nyupüthü touei ammi kon kohshi düktuh. 
6Ammi peü kü mekei shahnyok shuohhen ha nyinghen shingvaishi ammei 
shah-engeüshei kü phahji hatü hüm kei vüngnyangi nyuhütuh.  

Dohpü Selam Shah 

7Tekhikus-i ngei jung shahjang peü am kü ekahen; büpayü bampü jeihinaü, 
hingshangpü chongphobü, hatü Shembüpa kü chemi chongphobü.  
8Hamphong mekei nyu ha ammi nyinghen, hatü büpai am kü mongnang 
thonghen hapa mükhong kü ngei büpa am touei shomnyüpeih.  
9Büpa hingshangpü hatü bampü jeihinaü Onesimus, amphong khong kü hük 
mü peikünyüke. Jijinyi-i hatoueipü lemphü am kü ekahen.  
10Ngei mü khoklatei küppü Aristarkhas-i selamja, hapakei Barnabaslei cheli 
Markiyao selamja. (Mark am lemei peiküjema mongongshi yahtuh shei epü 
shahyan ammi dangphei),  
11hatü Jisu, üpa kü Justus sheiyao nyüknya, büpaiyao selamja. Kahvang 
ongching shingvaishi chemi chongphopü japtükpeyü jomphong hih, hatü 
jomphongü ngei shing nyiushemmei nyuhampeih.  
12Amphong khong kübü Jisu Khrista chongphopü Epaphras-i selamja. Am 
behe leiyei Kahvangi mongpü lemphü meishi mongkü ponghen shingvaishi 
am nangkü büpai düngei phopnyanyüke.  
13Büpai am hatü Laodikea hatü Hierapolislei nyupüthü shingvaishi kheyei 
düknyüke shei büpa nangkü ngei denpü shuohnyeih. 
14Luke, bampü meli nobü hatü Demas nyi-i selamja.  

15Laodikealei nyupü jeihinaü nyahinaüthü, hatü Nempha, hatü jomei shemei 
nyupü attoi am kü selam shei ete.  
16Mechem ammi hapa lai iekemhenshang Laodikea attoi amiyao ha iehütuh, 
hatü ammi Laodikea amei laiyao ietuh,  
17hatü Arkhippas kü, “Shembüpa kü nüngi dangpü dousho temhen kentuh” 
shei eyeishuoh.  
18Ngei, Pauli hapa selam lai ngelei laki nyangnyeih. Ngei khoklatei küppü 
deih-ei dangtuh. Am mü phahji nyute.  

1 Thesalonika 

1 Thesalonika 1 

Selam Shah 

1Paul, Silas hatü Timoti leipü Pa Kahvang hatü Shembüpa Jisu Khrista kü 
Thesalonika attoi touei phahji hatü chingmei nyute.  

Thesalonika ami Hinglempü 

2Am peü shingvaishi hami düngei Kahvang kü menvih shuohnyeih, hatü hami 
phoppü kü chengei am omshi,  
3jenei Kahvang hatü Pa touei ammei hinglempü dou, bampü dou, hatü 
jenei Shembüpa Jisu Khrista kü wongshongi monglempü deih-ei dangnyeih.  
4Kahvangi bampü jeihinaü nyahinaüthü, büpai am jeteke shei hami 
nyingnyüke; 
5mehenangkü am touei shahjang meipeyü shah kü mon nevai, shejao ngan kü 
hatü Laangha Daülangpü kü hinglemhen mü peipeih. Ammei men kü am 
touei ham mekei nyuei daipa ammi ha nyingei nyüke. 
6Ammi ham hatü Shembüpa kapiteke; ammi shüveidoidei pongjao Laangha 
Daülangpai shuohpü mongong mü ammi shahjangmei mongongshi yahteke.  
7Hanangkü amü Macedonia hatü Akhaia kü vaipüthü peü touei lappü meipü 
leiteke.  
8Mehenangkü Shembüpalei shah am leipü yanei deishihpeyü Macedonia hatü 
Akhaia kü mon nevai, shejao shing peüei Kahvang kü ammi hinglempü 
nyingdaiteke; hanangkü hami ha jung ehen napü neshiü;  
9mehenangkü ammi ham mekei mongongshi yah, ha jom nyingi shah-om 
shuohteke. Vanyangyem hatü hingshangpü Kahvang chongphohen 
shingvaishi am mekei lajei kübü mong lepei Kahvang touei leipa,  
10hatü vangsho leipü Cheha Jisu, üpa büpai dipü kübü yangei leishih, hatü 
ngoikahen mongshih kübü jen yangnya, jomi ha jung enyüke.  

1 Thesalonika 2 

Pauli Thesalonikalei Chongphopü 

1Jeihinaü hatü nyahinaüthü, am touei ham peipeyü angsha nevai shei am 
nyingi nyingei nyüke,  
2shejao ham shangpongjao hatü Philippilei veüshi nemei-i dükphüjao jenei 
Kahvang kü khüpü longi nyujao Kahvangei shahjangmei am kü baonghen 
monglongshi nyupü ammi nyingei nyüke.  
3Mehenangkü hami baongpü shahjangmeiyü lueilempü nevaijü nedaüpü 
chudeih nevaijü glüp kohpü kübü nevamnyih,  
4shejao shahjangmei kohen Kahvangi mongei jepü shennyakthü keiha enyeih. 
Hami shennyakthü nevai, jenei mongdang dokpü Kahvang mongmeihühen 
khenyeih.  
5Hami am touei yawhshah eshi nevaijü ham hahnempü jümtükhen shahmei 
eshi nepei shei ammi nyingei nyüke– Kahvangü hamei denbü.  
6Hami hangku leipü lappai, am leipü nevaijü üpa leipao vihpülüpü neyem.  
7Khristalei phongshanthü vaipü nangkü hami am kü hanggovih vaihühen 
vaipeih, shejao nyü hüki laophülei hapeü kü deipümeipü keiha am touei ham 
nenteiaokei nyupeih.  
8Hami am kü ahshi bampü nangkü hami am kü Kahvangei shahjangmei 
hanhen mon nevai, shejao hamei yangnyuao am mü hanteihen temei 
nyupeih; mehenangkü amü ham shingvaishi longi bamhübenüng leiteke. 
9Jeihinaü hatü nyahinaüthü, hami am kü Kahvang shahjangmei 
baongshingkü am üpa kao hanggovih nekohühen shingvaishi ham nyakhingai 
thüngei nyiueinangei dou dükpü ammi deih-ei dangtuh.  
10Am vaipüthü touei ham mekei daülangi, jiüshi hatü eela neshiüi nyupa, am 
hatü Kahvangao ha denbü nyüke.  
11Mehenangkü pa hüki laophülei hapeüthü kü nopü keiha hami am kü,  

12mongnang thongei, nyiushem meihüei, hatü Kahvangi büpalei ongching 
hatü müknyinshekhang kü am nyükpü shangshi yangnyu nyuhen deipümeipü 
ha ammi nyingei nyüke.  
13Mechem hami venpü danei ammi Kahvangei shah yahpa, ammi hayü 
shennyakei shah kei nevai, shejao mepa am vaipüthü kü dou düknya, 
hingshangpü Kahvangei shah shei ammi ha yahpeih.  
14Mehenangkü jeihinaü hatü nyahinaüthü, amphongü Khrista Jisu kü 
Judealei nyupü Kahvangei attoithü kapipü am leiteke; mehenangkü jomi 
Jehoda am leipü shangpong heüpükei amphongao laophülei kahmük kübü 
shennyakthü leipü aihük shanghah dangteke.  
15Jomi Shembüpa Jisu, hatü thihivamthü jütük, hatü hamphongao changtük; 
jomi Kahvang mongneonghü,  
16hatü Kung am yanghen shingvaishi ham kü chongteven shei khüampai 
shennyak peü mü khetnyüke. Hapakei dükpai jomi jomei mang hanggo 
mahünyüke, shejao shompülei Kahvang mongshih jom shak kü peiteke.  

Pauli Shao Jom kü Thümhüpü 

17Shejao jeihinaü hatü nyahinaüthü, mechem hepak kansho hük shing 
hashihhathü kei jen yanei nyupa (mongdeih nevai, büm yanpü), am mü dhe 
dhe gongei pongteihen longi ongyangei deihpeih.  
18Mehenangkü ham am touei peihüei nyupeih– hingmei ngei Pauli shao-üng 
ponghüei deihpeih, shejao Satani lem bangtükpeih.  
19Mechem Shembüpa Jisu yiühenshang, büpa touei hamei monglem, hamei 
mongong nevaijü ham müknyinshekhanghen hamei athen mehe nyuhen? 
Hayü amphong nevaipü je?  
20Hih, amphongü hamei müknyinshekhang hatü mongong!  

1 Thesalonika 3 

1Hanangkü hami ha nenenaoki Athenei heih-ei nyudaijü meihen khih shei 
deihpeih.  

2Hanangkü hapa shüveidoidei homei üpayao nejenlenhen shingvaishi 
Khristalei shahjangmei baongpü kü chemi Kahvang chongphopü Timoti, 
hamei jeihinaü am vaipü kü wong kohhühen hatü mongnang thonghen 
shingvaishi shompeih.  
3Jeni ponghenü demtükpeih shei amphongiyao nyingei nyüke.  
4Jen shüveidoideipü ponghen shei hamphong am mü nyushi yeihshi am kü 
etepih, hatü ammi nyingei nyupükei ha vampeih.  
5Ha vaipü nangkü ngei ha nenaokpü nangkü am vaipü jung nyinghen büpa 
am touei shompeih; dokpü ami am kü dokpai hami dükpü dou angsha 
vaidaihen khih shei yingei deihküpeih.  
6Shejao shaang Timoti am toueipü leiyei ngoiteke, hatü am vaipü hatü 
bamteipü jung shahjangmei leiküteke. Hami am mü ponghüpükei ammi 
düngei ham mü ponghüpü jung büpai ekütih.  
7Hanangkü jeihinaü hatü nyahinaüthü, ham ponghahpü hatü shüveidoidei kü 
nyuyang peü kü am hinglempü homei am nangkü ham kü mongnang 
thongteke.  
8AmmiShembüpa kü wongshongi yaongjema, ham shaang yemmü nyüke.  
9Am nangkü Kahvang touei hami dangpü mongong shangshi mekei etü hami 
am shingvaishi Kahvang kü menvih changshi nyokei shuoh-aokhenang? 
10Hami am mü dhe dhe gongei ponghen hatü am vaipü kü mehe taoei nyu, ha 
shuohhühen nangkü nyakhingai thüngei lanei phopnyeih.  
11Shaang jenei Kahvang hatü Pa büpai hatü jenei Shembüpa Jisui am touei 
ham peiaokhen lem nyemhuphama.  
12Hami am kü bampükeiShembüpai am bamteipü hüki hük mü, hatü peü mü 
aüh-ei yenshi nyemlonghü.  
13Jenei Shembüpa Jisu, büpalei daülangpüthü peü mü yiüshingkü jenei 
Kahvang hatü Opa touei am eela neshiüi hatü daülangi nyuhen shingvaishi 
büpai ammei mongdang wong nyemkohhüma.  

1 Thesalonika 4 

Kahvang Mong Hahhüpü Yangnyu 

1Dohpülei jeihinaü hatü nyahinaüthü, mekei Kahvang mong hahhühen mü 
nyuhen, ha hami am kü nyuhphei, hakei-üng am nyunyüke. Shaang 
hami Shembüpa Jisu kü hapakei nyeinya nyeinya nyuhen hami am kü 
phenyeih hatü kangnyeih.  
2Shembüpa Jisu homei hami am kü mehe nyuhpüvenpü shuohtepa, ha ami 
nyingei nyüke.  
3Am daüeilangei nyuhenü Kahvangi mongpü nyüke: am iyjeiphailei kübü 
yanei; 
4daülangi hatü dhüm kohshi nyuhen mü am peüi laophülei iy hi phai ungei 
tuhhen nyinghen vongbong,  
5Kahvang nenyingpü Kung ami kei phai-i yahhüpü tenyu,  
6hatü ha tata kü üpaiyao jeihinaü nevaijü nyahinaü hük kü nejiüi tedük; 
mehenangkü shelei hami am kü epü hatü shahvüng shuohpükei Shembüpai 
hapa keipü mangthü peü shing shennyakthü kü hanghi shuohhen.  
7Mehenangkü Kahvangi jenphongü nedaünelangpü kü nevai, shejao 
daülangpü yangnyu nyuhen nyükpeih. 
8Hanangkü üpai hapa nyuhpüvenpü yaktüknya büpai shennyak nevai, shejao 
büpai Laangha Daülangpü shuohpü Kahvang yaktüknyeih.  
9Shaang jeihinaü hatü nyahinaüthü bamteihen nangkü hami am kü nyanghen 
napü neshiü; mehenangkü am nyingi hüki hük mü bamteihen Kahvangi 
nyuhteke.  
10Hingmei, ammi Macedonia kü nyupü jeihinaü hatü nyahinaüthü peü kü 
bamnyüke. Shejao jeihinaü hatü nyahinaüthü, ammi hapakei nyeinya nyeinya 
düktuh shei hami am kü enyeih. 
11Nenmü nyuhen kentuh, laophülei dousho kü mong shuohtuh, hatü hami am 
kü epükei laophülei laki dou düktuh,  

12shejüang ammi haolei nyupüthü touei dhüm kohhahhen mü nyuhen, hatü 
ammi üam kao mongnyangshi nenyuhen.  

Shembüpa Yiühen Nang 

13Jeihinaü hatü nyahinaüthü, shidaipüthü nang am kü ha nenyingi 
netuhhüang nevaijü monglem neshiüpü lebü shennyakthü kei thepeiyoungei 
netuhhüang.  
14Jisu di hatü yangei lei shei jeni hinglem, hanangkü Kahvangi Jisu homei 
shiyei nyupüthü büpa mü yangei leikahen.  
15Shembüpalei shah aimü jen üam nedi-i nyu, üam Shembüpayiüpü thahshi 
yemmü tuh, hingmei-üng shipüthü kü neyeihhen shei hami am kü enyüpeih.  
16Mehenangkü Shembüpa laophü nyingi vangsho leipü ngeü longpü mü 
vangsho phongshan longpülei ngeü mü, hatü Kahvangei amit ngeü mü 
yiükahen, hatü Khrista kü shiyei nyupüthü shongei paohen.  
17Hapheikü, jen üam yemmü nyu jom mü chemi phum kü Shembüpa mü 
pongnüng phumshangei yah-ei anlanghen. Hapa keiha jen Shembüpa mü den 
kü nyuhen.  
18Hanangkü hathü shah-i hüki hük mü mongnang thongteituh.  

1 Thesalonika 5 

Shembüpa Yiühen Nang Nyuhpü 

1Jeihinaü hatü nyahinaüthü, shaang hepak hatü nyih nangkü am kü 
nyanghen napü neshiü;  
2mehenangkü Shembüpalei nyih-ü yanüng gühpa hük peipü keiha peikahen 
shei ammi meishi nyingei nyüke. 
3Mechem shennyakthüi, “Halei chingmei hatü nyiushemmei nyüke” shei 
ehen, nyüha hük hapeü anghen tüngpükei ngangahük kü jom touei mahpü 
peihen hatü üpayao neyangaokhen.  
4Shejao bampüthü, hapa nyih kü gühpa hüki keiha am nehanhühen 
shingvaishi amphong vangnyak kü nenyu.  

5Am peü kemei vangngai hatü nyihnüngei hapeüthü. Jenphongü vangnyak 
hatü shangmangei nevai.  
6Hanangkü lebüthü kei jen shishi nenyushah, shejao jeni mükpaonathashi 
ungei-aeiyei nyushah.  
7Mehenangkü üam shinya, vangnyak kü shinyeih, üam yiüi choknya, 
vangnyak kü choknyeih.  
8Shejao jenphong vangngailei vaipü nangkü jen ungei-aeiyei, hinglempü ow 
owtü, bampü jaküpnyiam küptü hatü yemleipü monglem nyiam athen 
thenshah.  
9Mehenangkü Kahvangi jenphong büpalei mongshih ponghahhen neje, shejao 
jeneiShembüpa Jisu Khrista homei yemleipü danghen jepeih.  
10Büpa jen shing di, hanangkü jen yemmü nyujao nevaijü didaijao jen büpa 
mü chemi nyuhen.  
11Hanangkü ammi shaang dükpükei am hüki hük mü nangthongteituh, hatü 
hüki hük lingei leituh.  

Shahshom hatü Selam Shah 

12Shaang jeihinaü hatü nyahinaüthü, üami amphong mü dou düknya, 
hatü Shembüpa kü am shak kü nyu hatü am kü vennya jomphong kü dhüm 
shuohtuh;  
13Jomei dou nangkü bampü kü jomphong peü mü shaopü dhüm shuohtuh. 
Hüki hük mü chingmei kü nyutuh. 
14Jeihinaüthü, vaükpüthü kü shahvüng shuohtuh, mong laaidaipüthü 
mongyanghütuh, wong nekohpüthü kü sheütuh, peü mü nenteiaoktuh shei 
hami am kü nangthongnyeih.  
15Am üpaiyao ten kü ten neshemhen lituh, shejao düngei hüki hük mü, hatü 
peü mü mei dükhen kentuh.  
16Düngei mongongtuh;  
17nedoh-i phoptuh;  

18hepak vangpan peü kü menvih shuohtuh; mehenangkü hayü am shingvaishi 
Khrista Jisu kü Kahvangi mongpü nyüke.  
19Amphongi Laangha aw temettük;  
20thihivam shahthü ne-ienelemi teyaktük,  
21shejao lemphüli kü dokei veituh; meipü mehe nyüpa, ha kü shoungtuh;  
22ten lemphü kübü yanei nyutuh.  
23Chingmei Kahvang, büpai am chemjalak kü daüphahen, hatü 
jeneiShembüpa Jisu Khrista yiüshingkü ammei laangha, yangnyu hatü 
yembüm meishi hatü eela neshiüi tuhhen.  
24Üpai am kü nyük, büpayü shahhing hatü büpai ha dükhen.  
25Jeihinaü hatü nyahinaüthü, hamphong shing phopshih.  
26Daülangpü om kü jüpteipai jeihinaü hatü nyahinaüthü peü kü selam 
shuohtuh.  
27Hapa lai jom peü touei ietuh shei Shembüpalei men kü ngei am kü 
ngeükhüam shuohnyeih.  
28Jenei Shembüpa Jisu Khrista phahji am mü nyute.  

2 Thesalonika 

2 Thesalonika 1 

Selam Shah 

1Paul, Silas hatü Timoti leipü Kahvang, jenei Pa hatü Shembüpa Jisu Khrista 
kü Thesalonikalei nyupü attoi touei:  
2Pa Kahvang hatü Shembüpa Jisu Khrista leipü phahji hatü chingmei nyute.  

Menvih Shuohpü 

3Jeihinaü hatü nyahinaüthü, am shingvaishi hami düngei Kahvang kü menvih 
shuohhen vongbong nyüke, hatü ha jiüphei; mehenangkü am hinglempü 
nyeinya nyeinya longnyüke, hatü am hüki hük kü bamteipü nyeinya danyüke.  
4Hanangkü ammi shüveidoidei hatü hanghi pongpü peü munenei am 
hinglempü nangkü Kahvangei attoithü khongkü am nangkü ham changmeiyei 
deihnyeih.  

Khrista Yiüshingkü Shahphenhen 

5Kahvang shahphenpeyü shahhing shei hapai hunyüke, hatü Kahvang 
ongching mepa shingvaishi amphong shangpong, hapa kü amphong changpü 
shei ie-aokhen.  
6Kahvangü shahhing: Büpai am kü shanghah shuohpüthü kü shanghah,  
7hatü shangpongpü amphong kü nyiushemmei shuohhen, hatü ha hamphong 
kao shuohhen, hatü hapayü mechem Shembüpa Jisu vangsho leipü büpalei 
wong kohpü vangsho phongshanthü mü awlom kei peihenshang ha vamhen.  
8Hapayü Kahvang nenyingpüthü hatü jenei Shembüpa Jisulei shahjangmei 
nebangpüthü kü bhüh yemhen.  
9Hathüyü Shembüpa, hatü büpalei müknyinshekhang ngan kübü yanei 
nedohnetenpü mahpü hanghi danghen,  
10hatü hapayü mechem büpa laophülei daülangpü nanglakthüi büpa kü 
müknyinshekhanghühen, hatü büpa kü hinglempüthü leipü dhüm yahhen 
yiühenshang ha vamhen. Ha kü amao omei nyüpeih; mehenangkü hami am 
kü epü shahjangmei kü ammi hinglemteke.  

11Hapa mongkü tuhtü hami düngei am shingvaishi Kahvangi am kü nyükpü 
shangshi ieyeilemhen, hatü mei tempü peü hatü hinglempü dou peü büpalei 
ngani jiühühen shingvaishi hami phopnyeih,  
12shejüang jenei Kahvang hatü Shembüpa Jisu Khristalei phahji shangshi 
jeneiShembüpa Jisulei men am kü müknyinshekhanghen, hatü ammi büpa kü 
müknyinshekhanghen shingvaishi hami phopnyeih.  

2 Thesalonika 2 

Shahkung Benpü Shennyak 

1Jenei Shembüpa Jisu Khrista yiükahen nang hatü jen büpa mü chemi 
thaihen nangkü jeihinaü hatü nyahinaüthü,  
2Shembüpalei nyih ngoiteke shei hamphong leipü peipeih shei eshi thihivam 
shah, nevaijü shah mü, lai mü peiyei nyujema am mong nejenlenhen nevaijü 
mongneshanghen shingvaishi khümei enyeih.  
3Hapa keiha üpaiyao amphong telutelemhü; mehenangkü mahhen demtükpü 
hük, khüei yaongpü shongei mangpei thahshi hatü shahkung mangpü 
mangvam thahshi hapa nyih nepeiküpih.  
4Büpai khüei yaonghen hatü büpa laophü nyingi kahvang shei epü hatü 
khümpü dou lemphü shak kü longei aonghen, shejüang büpai kahvang hih 
shei eshi Kahvang phopshemei uohen.  
5Ngei am mü nyushi hathü douthü peü ngei am kü epü nedeihnyu je?  
6Shaang mepai büpa shoungei tuhnya ha ammi nyingei nyüke, shejüang 
mechem büpalei hepak ngoihen, büpa shakei vamkahen.  
7Mehenangkü shahkung benpü joshi nyupü ngaiyei dou dükei pangdaiteke, 
shejao shaang shoungei nyupü mangyahlang thahshi mehe vamhen nyu, ha 
nevamkahen.  
8Hapheikü shahkung benpü hük shakei vamkahen hatüShembüpa Jisulei ju 
kübü ngü vampai noei shüktükhen hatü büpa yiüpü müknyinshekhangi büpa 
mahtükhen.  

9Shahkung benpü hükü Satanei ngan notü lemphüli shahshemi yashanyale, 
nyangeihepü hatü thamapü douthü dükkahen,  
10hatü ten lemphü yah-ei mahdaihen nyupüthü kü lueilemhen; mehenangkü 
jomi shahhing kü bamhen nemong hatü yemleipü yaktük.  
11Ha vaipü nangkü jomi shahshem kü hinglemhen shingvaishi Kahvangi jom 
kü wong kohpü shahshem shompeih, 
12shejüang shahhing kü hingnelempüthü shejao mang kü mongongpüthü 
nyonghühen.  

Amphongü Yemleihen Jelangpeih 

13Shejao Shembüpai bampü jeihinaü nyahinaüthü, hami düngei am 
shingvaishi Kahvang kü menvih shuohhen vongbong nyüke; mehenangkü 
Kahvangi amphongü daühüpü Laangha dou homei hatü shahhing kü 
hinglempü homei yemleihen shingvaishi shongpü betjük vaihen jelangpeih.  
14Hapa nangkü ammi jenei Shembüpa Jisu Khristalei müknyinshekhang 
yahhen shingvaishi hami venpü shahjangmei homei büpai am nyükpeih.  
15Hanangkü jeihinaü nyahinaüthü, ju kübü vamei epü shah vaijao lai mü 
nyangpü vaijao hami am kü nyuhpü nyuhpüvenpü kü wongshongi yaongtuh 
hatü shoungtuh.  
16Shaang jenei Shembüpa Jisu Khrista hatü jenei Pa Kahvang, üpai jen kü 
bam, hatü büpalei phahji homei jen kü nedohnetenpü nyiumei, hatü 
monglemhen meipü shuohpa,  
17ha homei ammei mong nangthongteituh, hatü doumei hatü shah peü kü am 
wong kohhütuh.  

2 Thesalonika 3 

Phoppü Napü 

1Dohpülei jeihinaü hatü nyahinaüthü, Shembüpalei shahjangmei lomi yanei 
deishihhen, hatü ammi yahpükei hapa dhüm kohshi yahhen shingvaishi ham 
shing phopshih,  

2hatü ham nemeipü hatü shennyaktenthü kübü yanghen phopshih, 
mehenangkü peü payü vaipü am nevai.  
3Shejao Shembüpayü hingshangpü, hatü büpai am wong kohhühen, hatü ten 
kübü yangphahen.  
4Hami epü douthü ammi düknyüke, hatü nedoh-i dükkahen 
shei Shembüpa kü monglempü nyüpeih.  
5Shembüpai ammei mong Kahvangei bampü hatü Khristai shuohpü 
nenteiaokpü lemei nyemmüma.  

Nehetpü Khüei Shahvüng 

6Jeihinaüthü, nehetpü jeihinaüthü hatü ammi ham leipü yahpü shahjangmei 
aimü nenyupüthü kübü khaatei nyutuh shei Shembüpa Jisu Khristalei men kü 
hami am kü shahkung shuohnyeih.  
7Mehenangkü mekei ammi hamei yangnyu lappü kü mühen, ha am nyingi 
nyingei nyüke. Ham am mü nyushi neheti nenyu,  
8nevaijü lop neshuoh-i hami üamei hahyingao nehah, shejao amphong üpa 
kao hami hanggovih neshuohhen shingvaishi nyakhingai thüngei hami dou 
dükpeih.  
9Hami ha dükpeyü hami henüng keipü sheühpü yahhen jiüpü nevai shei 
nevai, shejao ammi mühen shingvaishi hami lappü hük leihen nangkü 
dükpeih. 
10Mechem ham am mü nyupa, hami am kü ha shahkung shuohpeih: 
“Shennyak hüki dou nedükjema, büpa hah-ao nehahhen vongbong.”  
11Amphong khongkü haneiyü neheti nyunyüke. Jomphong nang nekoh-i 
nevai, shejao aung nelei-i nyunyüke shei hami danpeih.  
12Hapa keipü shennyakthüi chongkhenei nyutuh hatü jomei shünyü langei 
nyutuh shei Shembüpa Jisu Khrista kü hami shahkung shuoh-ei enyeih. 
13Jeihinaü nyahinaüthü, amphongi jiüpü dükpü kü teteng.  

14Shennyak hanei ami hami ha lai kü nyangpü shah nebangjema, büpa meishi 
veiyei tuhtuh. Büpa veü nyemdangnüng ammi büpa mü tejemtei. 
15Shejao ammi büpa kü vepa hük kei tedeih, shejao jeihinaü hük leshi 
shahvüng shuohtuh.  
16Shaang chingmeivangmei Shembüpa büpai-üng hepak peü kü hatü lem peü 
kü am kü chingmei nyemyahpha. Shembüpa am peü mü nyute.  
17Ngei, Paul, ngelei laki hapa selam lai nyangnyeih. Hapakei ngelei lai peü kü 
ngei füoshang shüngei nyangnyeih.  
18Jenei Shembüpa Jisu Khristalei phahji am peü mü nyute.  

1 Timoti 

1 Timoti 1 

Selam Shah 

1Paul, jen Yemleipüba Kahvang hatü jenei monglem Khrista Jisulei shahkung 
homei Khrista Jisulei phongshan toueipü,  
2Vaipü kü ngelei mong hahpü hapeü Timoti touei: Pa Kahvang hatü 
jenei Shembüpa Khrista Jisu leipü phahji, yahyang hatü chingmei nyute.  

Shahshem Nyuhbüthü Khüei Shahvüng 

3Nyuhpüvenpü lebü meheyao nenyuhhen shingvaishi nüngi shennyak hanei 
kü nyuhhen nangkü ngei Macedonia lemei daishingkü ngei nüng kü epükei 
nüng Ephesialei nyutuh shei ngei enyüpeih,  
4hatü jom nyingi bütetpavan yimpila hatü dohpü neshiüpü bülem phukteipai, 
hinglempai nyingpü Kahvangei küpjan nevai, neshetnephen vamhünyeih.  
5Shejao hapakei nyuhpüvenpü mükhongü daülangpü mongdang, mongdeih 
meipü hatü kenhingei vaipü kübü vampü bampü nyüpeih.  
6Shennyak haneiyü hathü kübü keüei daiyei yahlak neshiüpü 
langmaanshapshü lemei daiyei,  
7jomi mehe enya hatü mehe douthü jung enya ha nenyingi shahkung 
nyuhbüthü leihüei lepdaiteke.  
8Shaang hanei ami jiüshi dükjema shahkungnyü-ü meiangpeih shei jeni 
nyingnyüke.  
9Ha lappai shahkungnyü-ü neshaipüthü shingvaishi netem shei nyingnyüke, 
shejao shahkung mangpü, ven nedanpü, Kahvang nenyingpü hatü mangthü, 
nedaünelangpü hatü sheihdaipü, laophülei nyü nevaijü pa jüpüthü, shennyak 
jüpüthü, 
10iyjeiphaileipüthü, bahai baha mü hatü yemhimak mü 
mükbongjuyungpüthü, aa yupüthü, shahshem epüthü, shahshem denbüthü 
shingvaishi,  

11hatü ngei kü shuohpü moihimanpü Kahvangei müknyinshekhang 
shahjangmei kü jiüshi nyuhpüvenpü meipü khüei nyupüthü shingvaishi 
shahkungü lingpeih.  

Kahvangei Phahji kü Mongmeipü 

12Ngei wong kohhüpü Khrista Jisu, jenei Shembüpa kü ngei mongongnyeih; 
mehenangkü büpai ngei hingshangi nyüke shei nyingei ngei büpalei dousho 
kü jeteke.  
13Chem ngei büpa kü ten eyei, shüveipü am, hatü iy-aongmashahüpü am nyu, 
shejao ngei kü phahji hupeih; mehenangkü ngei ha nenyingi hatü 
hingnelempai dükteke.  
14Khrista Jisu kü nyupü bampü hatü hinglempü mü jenei Shembüpalei phahji 
ngei kü changshi khüpphopeih.  
15Hapayü dhao mü yah-aokbenüng hingshangpü shah: Khrista Jisu-ü 
mangthü yangnüng kahdoknyülei yiü, ha khongkü ngei peü mü nemeipüba.  
16Shejao ha tata kü üami büpa kü hinglem yangnyuyem danghen shei Khrista 
Jisui nedohnetenpü büpa nenteiaokpü lappü hük huhen shingvaishi ngei 
keipü nemeipü mang shennyak kü phahji hupeih.  
17Shaang dohpü neshiüpü, ongpa, nemahnemenpü, ne-eeaokpü büpa mon 
Kahvang kü dhüm hatü müknyinshekhang den den kü nyute, Amen.  
18Timoti, ngelei hapeü, nüng nangkü shelei tetpüvanpü shahthü keiha nüngi 
hathü mü kamei vehok meipü hok-aokhen shingvaishi ngei hapa 
nyuhpüvenpü nüng kü shuohnyeih,  
19hatü hinglempü nyuei mongdeih meipü nyutuh. Hapa mongdeih meipü 
yaktükpü homei shennyak haneiyü jom vaipü kü beneilangei leidaiteke.  
20Hathü khongkü Hymenaeus hatü Alexander nyi Kahvang khüei ne-eelahen 
shingvaishi ngei kahshih kü lanei shuohtüktih.  

1 Timoti 2 

Phophen Nang Nyuhpü 

1Shongpüba kü yüpü, phoppü, mih shing phoppü hatü menvih-ei phoppü peü 
shing,  
2ongthü hatü laphen dok kü vanglem lempüthü shing nyutuh, shejüang jeni 
Kahvang nyingpü hatü dhüm kohpü kü nenmü hatü chingmei yangnyu 
nyuaokhen shei ngei nüng kü kangnyeih. 
3Hapayü Kahvang, jen Yemleipüba touei jiüpü hatü yah-aokbenüng nyüke,  
4üpai peü yanghen hatü shahhing nyingpü touei peihahhünya. 
5Mehenangkü Kahvang hük nyüke hatü Kahvang hi hangku aa kü baong kü 
shapü hük mon nyüke, hapayü shennyak, Khrista Jisu.  
6Büpai laophü nying hangku peü angei leihen bhei shuoh, hatü hapayü jiüpü 
hepak kü denpü shuohteke.  
7Ha shingvaishi ngeiyü shahjang kobü hatü phongshan hük (ngei shahshem 
nevai shahhing enyeih), hinglempü hatü shahhing kü Kung amei nyuhbü 
vaihen jeteke.  
8Hanangkü shing peü kübü shennyakthüi mongshih nevami nevaijü shah 
nedaktei-i lak haongei nyemphop shei ngei deihnyüke;  
9shao nyühathüi laophü nyingi dhüm kohpü owhiai hatü yemya kü jiüpü 
büm-ow owtuh, sho aei, nevaijü hon, yüknyü nevaijü bhei wongpü owhiai 
nevai,  
10shejao Kahvang kü dhüm shuohpü nyühathü kei jiübenüng doumei-i owtuh.  
11Nyüha hüki nendang nenmü lanei shuoh-ei nyinghahtuh.  
12Nyüha üpaiyao nenyuhhen, nevaijü baha hük shak kü wong nohen ngei 
nehannyih; pinnyü nenmü nyuhütuh.  
13Mehenangkü shongei Adam ling, hapheikü Ev lingpeih;  
14hatü Adam shong neluhah, shejao nyüha shong luhah hatü mang shennyak 
leipeih.  

15Shejao jomi hinglempü hatü bampü hatü daülangshemshepü kü dei-aei 
meishi nyujema pinnyü hapeü angpai yanghen.  

1 Timoti 3 

Attoi Mübü Hükei Dei-aei 

1Hayü hingshangpü shah: Shennyak hanei-i attoi mübü vaihüjema, büpai 
doumei kü kennyüke.  
2Shaang attoi mübü hükü nepaohneshaipü, nyüha hük mü mon shem yemei 
nyupü, shümei aokpü, laophü nyingi ungei-aeipü, dhüm kohhahhen mü 
nyupü, yen kü bampü, nyuh-aokpü, 
3yiü yingpü am nevai, iy-aongmashapü am nevai shejao inyainyempü, 
nedenelaopü, hatü lop kü nebampü am vaihen vongbong.  
4Büpayü laophülei shemong meishi vanglem lemaokpü, laophülei hapeüthü 
ven bangei dhüm kohshi tuh-aokpü vaihen vongbong.  
5Hanei ami laophülei shemong kü dangkao vanglem nelemaokjema, büpai 
mekei etü Kahvangei attoi jungei aokhen?  
6Büpayü vaipü nanglak ja nevaihen khih, hei nevaijema büpa beiyei 
changmeipai büpaao kahshih keiha nyonghüpü kü vühen.  
7Büpa mih-i nenaamhahhen mü hatü kahshihlei tai kü nemanhen shingvaishi 
attoi haolei nyupüthü touei menmei kohpü vaihen vongbong.  

Deacon Hük kü Nyuhen Dei-aei 

8Hapa keiha deaconthüao nyingnyoi meipü, shüpünyiükpü, yei nyi nekohpü, 
yiü neyingpü, lop kü nenempü,  
9jomei mongdeih daülangpai hinglempü shahjo kü wongshongi shoungpü 
vaihen vongbong. 
10Shongei jomphong kü dokei veitü mon jom kü eela neshiüi dangaokjema, 
jom deacon dousho kü dükhütuh.  
11Hapa keiha nyühathüao nyingnyoi meipü, mihla ne-epü, shejao shümei 
aokpü hatü dou peü kü mong shuohpü vaihen vongbong.  

12Deacon hükü nyüha hükei baha vaihen khih hatü laophülei hapeüthü hatü 
shemong kü meishi vanglem lemaokpü vaihen vongbong.  
13Üami deacon dousho meishi chongphonya, jomi menmei dangnyeih, hatü 
Khrista Jisu kü hinglempü kü monglongshi eaoknyeih.  

Jenei Vaipü Vanglem kü Shahjo 

14Ngei lomi nüng touei peiyei pongteihen monglemnyeih, shejao ngei ha lai 
nüng kü venei nyangnyeih.  
15Shejao ngei pheidaijema, Kahvangei shemong, mepa vanyangyem 
Kahvangei attoi kü shahhing shemnyü hatü chongnyiam nyüpa, hapa kü 
mekei shennyakthüi dükhen ha nyinghen vongbong.  
16Nejü-üi jenei vaipü vanglem kü shahjo longpü nyüpeih: “Büpa phai kü 
shakei vam, Laangha kü dahshakhü, vangsho phongshanthüi ha ee, Kung am 
kü ha baongteke, kahdoknyü kempülei hinglem, müknyinshekhang kü 
shangei anlang.”  

1 Timoti 4 

Shahshem Nyuhbüthü 

1Pheilei hanei ami vaipü tuhphongtü lupülempü laanghathü hatü shepe-i 
nyuhpüvenpü kü mong shuoh-ei mühen shei shaang Laanghai ngaiheyei 
enyüke.  
2Hapa keipü nyuhpüvenpeyü nyiamshami ooktükpü akhümmong-üm 
shahshem mongdeih kübü vamnyüke.  
3Jomi mih kü shem neyemhen, hatü hinglempüthü hatü shahhing 
nyingpüthüi menvih shuoh-ei hahhen shingvaishi Kahvangi lingpü hahying 
nehahhen enyüke.  
4Mehenangkü Kahvangi lingpü lemphü meiangpeih, hatü menvih shuoh-ei 
hahphei keyü tükhen meheyao neshiü;  
5mehenangkü hayü Kahvangei shah-i hatü phoppai daütükteke.  

Jisu Khrista Chongphobü Meipü Hük 

6Nüngi ha nyuhpüvenpüthü jeihinaü hatü nyahinaüthü kü shuohjema, nüngü 
hinglempü shahthü, hatü nüngi yahpü nyuhpüvenpü meipai haümei longpü 
Khrista Jisulei chongphobü hük leihen.  
7Sheihdaipü bütet shahthü hatü nyü changthülei yimpila kübü yantuh, shejao 
Kahvang nyingshi nyuhen nüng nyingi nyuhhahtuh.  
8Büm shing aülaüei dükpü kü nanglei maani nyüpeih, shejao Kahvang 
nyingpü kü lem peü kü shaang hatü ngoikahen yangnyu shingvaishi lahpü 
nyüpeih.  
9Hapa epeyü hingshangpü hatü dhao mü yahhen shangpü nyüke.  
10Ha tata kü hami ponghah-ei dou düknyeih; mehenangkü ham monglempeyü 
hangku peü, anyei vaishi büpa kü hinglempüthü yemleipüba vanyangyem 
Kahvang kü tuh-ei nyüpeih.  
11Ha douthü nüngi shahkung shuohtuh hatü nyuhtuh.  
12Nüngei nethe yangnyu kü üpaiyao ne-ienelemi tenohah, shejao epü kü, 
dükpü kü, bampü kü, hatü daülangshemshepü kü lappü hük nyutuh.  
13Ngei mangpei thahshi banghnyüha touei Laihing iepü kü, chongvenpü hatü 
nyuhpü kü mong shuohtuh.  
14Nüng kü nyupü laangha thintho mepa thihivam shah homei hatü behethüi 
laki shüngei shuohpa, ha nenotei-i tetuhphong.  
15Hathü dou leiyei düktuh; peüi nüng shehongei daipü eehen shingvaishi 
nüngi hathü kü mong shuohtuh.  
16Nüngi laophülei yangnyu, hatü nüngi nyuhpüvenpü kü kenhingtuh. Hathü 
dou nedoh-i düktuh; mehenangkü nüngi hathü dükjema, nüng hatü nüngi epü 
bangpüthü nyiphen yanghen.  

1 Timoti 5 

Vaipüthü Touei Dükhen Douthü 

1Nüngi behe kü shahwong te-e, shejao nüngi ampa kü kei etuh, hatü naü-
eethü kü jeihinaü kü kei,  

2nyüyongthü kü laophülei nyü kü kei, hatü nelathü kü laophülei naüpeü kü 
kei daülangshemshepai etuh.  
3Hingmei mü vaümnyüthü kü dhüm shuohtuh.  
4Shejao hapa vaümnyü mü hapeü hüpeüthü nyujema laophülei shemongei 
shong vaipü dousho düktuh, hatü hapakei nyühipa, bihibüthü kü nyokei 
düktuh; mehenangkü hapayü Kahvang touei mongongbenüng.  
5Vaümnyü, üpa monha nyu, Kahvang kü monglemnyüke hatü nyakhingai 
thüngei yüpü hatü phoppü kü nedoh-i nyunyüke;  
6shejao vaümnyü üpai phai mongonghen shingvaishi nyunya, pinnyü-ü 
yemmü nyujao mahngchang khih.  
7Mih-i yaühahhen mü jom üpayao nenyuhen shingvaishi nanglakthü kü ha 
shahkung shuohtuh.  
8Üami nenhishen kü hatü shem am kü nejungnelangnya, büpayü vaipü 
yaktüktü nevaipü am mao nemeipüba leinyüke.  
9Vangbong pejem nelompü kü üpayao vaümnyüthü mü omei men tenyang, 
hatü pinnyü-ü baha hükei nyüha vaihampü vaihen vongbong. 
10Pinnyülei doumei kü peüi denpü shuoh-aokshampü, hapeüthü meishi 
longaokpü, yen kü bampü hupü, daülangpüthülei la phuopü, shanghahpüthü 
kü sheühpü, hatü lem peü kü doumei dükpü kü lanei shuohpü vaihen khih.  
11Shejao vaümnyü naü-eethü omei tenyang; mehenangkü mechem jomei 
mongkü shem yemhüei leyei peihenshang, jomi Khrista toueipü yandainyüke,  
12hatü hapa keiha jomi shelei lahtükpü mangpü nangkü jom nyonghüpü 
dangnyüke.  
13Ha mü lenei jomphong nehetnewong, shem kü longteiyei, jom 
nehetnewongpü mon nevai, shejao mihla eyei, shing nenüngi ne-ehen shah 
eyei longteinyüke.  

14Hanangkü vaümnyü naüeethüyü shem yemei, hapeü angei laophülei 
shemong lingei nyemnyu shei deihnyüke; shejüang vepathüi jen khüei ten 
ehen lem nedanghen.  
15Mehenangkü hanei amü kahshih phei mühen lepei lüdaiteke.  
16Vaipü nyüha hanei jom shemei vaümnyü hanei nyujema, pinnyüi hathü kü 
jungtuh; hayü attoilei hanggovih nyemtevai, shejüang hapai hingmei monha 
nyupü vaümnyü kü jungaokhen.  
17Behethü üami meishi chongphonya, anyei vaishi chongvenpü hatü 
nyuhpüvenpü dou düknya, jomphongü lat shingnyi nyeishi danghen 
shangpeih.  
18Mehenangkü Laihingi, “Hah tenpü mohoh-ei ju kü tuw tethuh” hatü “Dou 
dükbü-ü nanglat danghen shangpeih” shei enyüke. 
19Denpü nyi jem nenyupheikü behe hük khüei nyonghühen teyaong. 
20Aopü lebüthüi nyemhen shangmü mang kü nyupüthü kü mih touei 
ngaiheyei loh-eishuoh.  
21Kahvang hatü Khrista Jisu hatü jelangpü vangsho phongshanthü omshi 
hathü shahkung baong nehani dükhen, hatü loukei bampü neshiüi dükhen 
ngei nüng kü shahvüng shuohnyeih. 
22Nüngi mih kü laki shünghen ahshi teshülang, hatü mih-ei mang kü hean 
teyah. Laophü nyingi daülangi nyutuh.  
23Yung mon yingpü dohtuh, shejao nüngei vom din kü nüng düngei tüngteipü 
kü yiü maani maani yingtuh.  
24Shennyak haneilei mangü ngaihe-i, shejao jom shekü jomei mang shahphen 
shingei dainyüke, shejao haneilei mangü pheilei mon eenyüke.  
25Hapa keiha doumeiyao ngaiheyei eenyeih, hatü hathü ngaiheyei ne-eejao 
joshi nenyuaokpih.  

1 Timoti 6 

1Üami aalei pang phangkü nyüpa, peüi laophülei shembü kü dhüm shuohtuh, 
shejüang Kahvangei men hatü nyuhpüvenpü kü ne-eelahen. 
2Aathü, üam vaipü shembüthü nyüpa, jomphong kü dhüm neshuoh-i tenyu; 
mehenangkü jomphongao jeihinaüthü nyüke. Shejao jomi hathü meipüba kü 
chongphohütuh; mehenangkü jomei dou kübü nanglei dangpeyü bampü 
vaipüthü nyüke. Hathü dou jung nüngi jomphong kü nyuh-ei etuh.  

Shahshem Nyuhbüthü 

3Jenei Shembüpa Jisu Khristalei meipü shahthü hatü Kahvang nyingpü lem 
kü nyuhpüvenpü kü nejiüi lemhük kei üami nyuhnya, 
4hayü changmeipü, danaokpü neshiüpü shejao venpü shah nangkü shah 
shükteihüpü hatü dokteihüpü nyüke. Henüng kübü mükhühpü, dehilao, 
yaüeilungpü, ten kohshi mongnelemteipü,  
5hatü sholi mongdang tendai, shahhing neshiüi düngei dokteikhaungkhei 
vamnyeih. Kahvang yempeyü mop danghen lem shei jomi deihnyüke.  
6Hingmei, Kahvang nyingpü kü mongongpü omshi nanglei longpü nyüpeih;  
7mehenangkü hapa kahdoknyülei meheyao koei neyiü, hakei-üng jeni haleipü 
meheyao yah-ei nedai-aokpih;  
8shejao büm-ow hatü hahying nyuphei keyü jeni hathü kü mongmeishi 
nyuhen.  
9Shejao üami shemmei leihünya dokpü kü vühen, hatü nanglakthüi lomohpü 
hatü mahpü sholi neshiüpü hatü yemei dihen taikon kü mandainyeih. 
10Mehenangkü lop kü bampeyü mang peüei tünglang, hatü shemmei leihüpü 
nangkü hanei amü vaipü kübü yanei lüdaiteke, hatü mongmang longpai 
jomei mongdang mangdaitü nyüke.  

Hinglempü Vehok Meipü 

11Shejao Kahvang shennyak nüng payü hathü peü yaktüktuh; 
daülangshemshepü, Kahvang nyingpü, hinglempü, bampü, munenpü, 
inyainyempü changei daituh.  

12Hinglempü vehok meipü hoktuh; vanyangyem kü shoungtuh; hapa 
shingvaishi nüng nyükpeih, hatü denpü longi omshi nüngi lahpü meipü 
lingpeih.  
13Peü kü yangnyu shuohpü Kahvang touei, hatü Khrista Jisu, üpai Pontius 
Pilat touei denpü shuohshingkü lahpü meipü lingpa,  
14ha jenei Shembüpa Jisu Khrista mangyiü thahshi kawhikang hatü eela 
neshiüi hapa shahkungnyü dükhen ngei nüng kü hannyeih,  
15mepa Kahvangi büpalei hepak kü koei peihen– büpalei Kahvang, 
moihimanpü hatü vanglem lembü, ongthü khongkü Ongpa, shembüthü 
khongkü Shembüpa,  
16büpa monha nemahnemenpü, hatü üpaiyao nenei neheih-aokpü vangngai 
kü nyunyeih; üpaiyao büpa ne-ee hatü ne-eeaokhen, büpa kü dhüm hatü 
wong düngei nyute. Amen.  
17Shaangpü kahdoknyü kü nyupü shemmeithü kü nechangmeihen, nevaijü 
shaang nyutü nenyuhen mop kü mongnelemhen etuh, shejao jen hüshemhen 
shingvaishi lemphü mop changshi shuohpü Kahvang kü monglemhen etuh.  
18Doumei dükhen, doumei kü shemmei leihen; nekaungi mih mü hanteihen 
temei nyuhen etuh.  
19Hapakei dükpai ngoikahen den shingvaishi wong kohpü chongnyiam keiha 
jomi laophü shing mop jaohen, shejüang jomi yangnyu mepa hingshangpü 
yangnyu nyüpa, ha kü shoungaokhen.  

Shahshom 

20Timoti, nüng kü mehe kophopa, ha yomtuh. Ten vapvappü, hatü mepa 
hanei ami pungei, “Kihikon” shei eshi neshetnephen ngashah shükteinya, 
henüng kübü khaatdaituh;  
21henüng eyei haneiyü vaipü kübü yandaidaiteke. Nüng mü phahji nyute.  

  



2631 

 

 
   Daülangpü Laihing 

© 2005, Bible Society of India. 
 

 
 

 

2 Timoti 

2 Timoti 1 

Selam Shah 

1Paul, Khrista Jisu kü nyupü yangnyuyem lahpü keiha Kahvangi mongpü 
homei Khrista Jisulei phongshani,  
2Ngei bampü ha Timoti touei Phahji, yahyang hatü Pa Kahvang hatü Khrista 
Jisu, jenei SHEMBÜPAleipü chingmei nyute.  

Menvih Shuohpü hatü Nangthongpü 

3Mechem ngei nyakhingai thüngei phoppü kü ngei nüng deihei 
danghenshang, bühipai khümpükei ngelei chudeih mongdang daülangpai 
khümpü Kahvang kü ngei menvih shuohnyeih.  
4Nüngei mükphi deihshingkü ngei mongongi mahen shingvaishi ngei nüng 
mü ponghünyüke.  
5Ambi Lois kü shongei nyupü hatü anyü Eunice kü nyupü hinglempü ha nüng 
kü shaangao nya-aipih shei deihnyeih, hatü nüng kü nyupü hinglempü lekpü 
ha ngei deih-ei dangnyüke.  
6Ngelei lak nüng kü shüngshingkü Kahvangi nüng kü shuohpü thintho ha 
bahhühen nangkü ngei nüng kü ha deih-ei lehühen enyeih.  
7Mehenangkü Kahvangi jen kü nyemhen veühen laangha nevai, shejao ngan, 
bampü hatü ungeiaeipü laangha shuohpeih.  
8Jenei Shembüpa jung denpü nangkü nevaijü büpa nangkü khoklatei nyupü 
ngei nangkü nüng teveü, shejao Kahvangei ngan kü mongnyangtü shahjang 
meipü nangkü shangponghen ngei mü shepkei.  
9Jenei dou aimü nevai shejao büpalei mükhong hatü phahji aimü büpai jen 
yangpeih, hatü daülangpü nyükpü homei jen kü nyükpeih. Hapa phahjiyü 
denshemthü chongpang shekü Khrista Jisu kü büpai jen kü shuohpeih,  
10shejao shaang hapayü jen Yemleipü Khrista Jisu yiüpü homei dipü mahtük, 
hatü shahjang meipü homei yangnyu hatü nemahnemenpü touei vangngai 
koei peipai shakei vamteke.  

11Hapa shahjang meipü nangkü ngeiyü shah baongbü, phongshan hatü 
nyuhbü vaihen jeteke,  
12hatü ha tata kü ngei shangpongnyeih. Hei shejao ngei neveünyih; 
mehenangkü ngei üpa kü hinglem, ha ngei nying, hatü hapa nyih shingvaishi 
ngei mehe büpa kü nangei tuhphong, büpai ha yomaokhen shei ngei 
monglempü nyüpeih.  
13Khrista Jisu kü nyupü hinglempü hatü bampü mü nüngi mepa ngei leipü 
nyuhpüvenpü meipü dantepa, ha kü wongshongi shoungtuh.  
14Jen kü nyupü Laangha Daülangpai sheühpai nüng kü nangei tuhpü doumei 
yomtuh.  
15Asia kü nyupü peü, Phegelus hatü Hermogenes-ao omshi ngei tuhphongteke 
shei nüngi nyingei nyüke.  
16Shembüpai Onesiphorus am shemong kü phahji nyemshuohma; 
mehenangkü büpai düngei ngei mongdhüng vamhünyeih, hatü ngei khoklatei 
nyupü kü veüei neshiü; 
17mechem büpa Romei peipa, büpai mong shuoh-ei ngei yemei dangteke.  
18Hapa nyih kü büpai SHEMBÜPAleipü phahji danghen müShembüpai büpa 
kü nyemyahshuohma! Ephesialei büpai meshük dou dükpa nüngi meishi 
nyingei nyüke.  

2 Timoti 2 

Jisu Khristalei Veshan Meipü 

1Nüng, ngelei hapeü, Jisu Khrista kü nyupü phahji kü wong kohtuh; 
2hatü denpü longi homei nüngi mepa ngei leipü danpa, ha mih kao nyuh-
aokhen monglemaokpü shennyakthü kü koeishuoh.  
3Khrista Jisulei veshan hük keiha shanghah peü kü hanteituh.  
4Veshan dousho kü chongphopü hüki büpa dok kübü veshan lakchongbü 
mong hahhühen nangkü büpai nanglakei shahhidou kü ne-omteinyih.  

5Hapa leshi ngapüjapü shennyaki shahkung kü jiüshi ngaei netempheikü 
aokpü athen nedangnyih.  
6Kah lingbü üpai dou kheyei dük, büpai shongpü betjük phaihan danghen 
vongbong.  
7Ngei mehe enya, ha meishi deih-ei dangtuh; mehenangkü nüng 
kü Shembüpai dou lemphü kü danaokpü yahphahen.  
8Davidei li kübü Jisu Khrista dipü kübü yangei leipü deih-ei dangtuh; hapayü 
ngelei shahjangmei;  
9ha tata kü shahkung shaipü hük keiha nyiamvüi shahahpü thahshi ngei 
hanghi pongpeih. Shejao Kahvangei shah shaei netuh.  
10Hanangkü nedohnetenpü müknyinshekhang mü Khrista Jisu kü 
jomphongao yemleipü danghen shingvaishi jepüthülei men kü ngei lemphü 
munennyeih.  
11Hapa shah-ü hingshangpü: “Jeni büpa mü dipü vaijema, jenphongao büpa 
mü yemmü nyuhen;  
12jeni munenjema, jenao büpa mü vanglem lemhen; jeni büpa nelahjema, 
büpaiyao jen nelahhen;  
13jeni hinglempü nenyujema, büpa shahhing kü nyuhen; mehenangkü büpai 
laophü-üng laophü yaktüknüng neaok.”  

Kahvangi Yah-aokpü Dou Dükbü 

14Jomphongi ha deihhen nangkü etuh, hatü jomi shah nangkü 
nelangmaanteihen Kahvang touei jom kü shahvüng shuohtuh; mehenangkü 
hapai meheyao mei nedüknyih, shejao hapa bangpüthü lomohnyeih.  
15Kahvangi yah-aokpü shennyak keiha büpa kü nüngi shuoh-aokhen 
shingvaishi nüng kü nyupü meipübai düktuh; Kahvangei shahhing shah jiüshi 
nyuhpüvenpü shennyaki veühen napü neshiü. 
16Nedaünelangpü shah jaüteipü kübü yantuh; mehenangkü hapai 
shennyakthü nyeinya nyeinya nedaüpü lemei mülanghen,  

17hatü jomei shah-ü maten kei daei daikahen. Hathü khongkü Hymenaeus 
hatü Philetus nyi nyüke;  
18jijiyü shahhing yakphongtü vaipüthü hanei mongshanghüei yangei leipeyü 
dhaümei landaitih shei enyüke.  
19Shejao Kahvangei chongnyiam shing lakshing wongshongi hapa nyangtü 
yaongshi nyüpeih: “Shembüpai büpa lompüthü nyingei nyüpeih” hatü, 
“Üami Shembüpalei men kü nyük, nemeipü leipü lepei leituh.”  
20Shem longpü hükei dükhi-üm hon hatü ngini lingpü mon nevai, shejao pü 
hatü ashemi lingpao nyunyeih; haneiyü hayaoha hepak kü noteihen; haneiyü 
heüheü kü noteihen nyunyeih.  
21Ngei epü douthü kübü laophü nyingi daüei nyupüthü peü shem shembü am 
kü doumei lemphü shingvaishi noteihen daütüktü temei tuhpü dükhi-ümthü 
leihen. 
22Thehila hepak iyjeiphailei kübü nyaidaituh, hatü daülangshemshepü, 
hinglempü, bampü hatü chingmeivangmei changei daülangpü mongdang 
kübü vamei Shembüpa kü nyükpüthü mü daituh.  
23Yoishah hatü sholi neshiüpü shah teshüktei; hathüi dehilao vamhünyeih 
shei nüngi nyingei nyüke.  
24Shembüpalei chongphobü hükü nedenelaohen vongbong, shejao peü kü 
shinshanghen, nyuh-aokpü, nenteiaokpü, 
25laophü kü khüpüthü kü inyainyemi yeanpü shuohaokpü vaihen vongbong. 
Üpai nying, jom mong lepei shahhing nyingei leihen Kahvangi shuohhen aok,  
26hatü kahshih-i mongpükei dükhen shingvaishi büpai jom yepei küppü tai 
kübü jom yangdaihen aok.  

2 Timoti 3 

Dohpü Nyih kü Kahvang Nenyingpüthü 

1Dohpü nyih kü shangpong yakyingpü hepak peikahen, nüngi ha nyingtuh.  

2Mehenangkü shennyakthüi laophü kü mon bampü, lop bampü, daühingam 
epü, changmeipü, deyeinaamei epü, nyühipalei ven nedanpü, menvih 
neshuohpü, nedaünelangpü,  
3hangku kü nebampü, mang netükteipü, ühingpü, dehilao vamhüpü, ungei-
aeiyei neaokpü, meimongnyahmong jükpü, mei kü jiühitpü,  
4vaipü kübü yandaipü, jiüjiükei dükpü, awdapü, Kahvang kü bamhen nangjei 
mongongmongle kü bampü,  
5shakdoki Kahvang nyingnyu kei shejao hingshangpü büpalei ngan 
yaktükpüthü vamkahen. Hathü kübü khaatei nyutuh. 
6Jomphong khongkü haneiyü shemthülei peiyei wong nekohpü nyühathü 
yepei yahtü jomei mang hanggo kohünyüke, hatü jomi lümpü lemphü lemei 
dainyüke.  
7Ha nyühathüi düngei dannyüke, shejao shahhing nyingpü touei nepeinyu.  
8Jannes hi Jambres nyi-i Mosa khüei yaongpükei sholi mongdang tendaipü 
hatü shahshemi vainyeih shei epüthüi shahhing khüei yaongnyüke.  
9Shejao jom ahshi daei nedaiküpih; mehenangkü hapa shennyak nyi keiha 
jomei ngadou peüi nyingdaikemhen.  

Pauli Timoti kü Nyuhpü 

10Shaang nüngi ngei nyuhpüvenpü, ngelei dükhiling, yangnyu kü ngelei 
mükhong, ngei hinglempü, munenpü, ngei bampü hatü ngei wongshongi 
yaongpü,  
11hatü Antiokh hatü Ikonium hatü Lystralei ngei shüveidoidei ponghahpü 
munenpü nüngi eeteke. Shejao Shembüpai hathü peü kübü ngei yangpeih.  
12Hingmei, üami Khrista Jisu kü Kahvang nyingpü yangnyu nyuhünya peüi 
shüveidoideipü ponghen. 
13Shejao nemeipü hatü mih kü vinei dükpüthü, mih kü lawlüppüthü nemeipü 
kübü nemeipüba leidaihen.  

14Shejao nüng payü nüngi mehe dan, hatü wongshongi hinglem, ha kü nedoh-
i nyutuh; mehenangkü nüngi hathü meleipü nyingpa ha nüngi nyingei nyüke,  
15hatü hashih mebü nüngi Daülangpü Laihing, mepai nüng kü Khrista Jisu kü 
hinglempü homei yemleihen shingvaishi nyuhhen aoknya, ha nüngi nyingei 
nyüke.  
16Laihing peü Kahvangi ngü mü duei ehüpeih, hatü hapayü nyuhhen venhen, 
pungpü kü lohhen, nejiüpü kü yeanhen hatü daülangi nyuhen nangkü 
nyuhpü venpü nyüke,  
17shejüang Kahvangei shennyakthü peü doumei peü shingvaishi dükaokhen 
temtüktü nyuhen nyüke.  

2 Timoti 4 

1Kahvang hatü Khrista Jisu ompü touei, üpai yemmü nyupü hatü didaipüthü 
shahphenhen, hatü büpa yiükahen hatü büpalei ongching danei ngei nüng kü 
ha nangei tuhnyeih:  
2Shahjangmei chongventuh; dühü kü hatü dühü nevaipü hepak kü temei 
nyutuh, inyainyempü longpai, hatü kenhingei nyuhpai nejiüpü kü yeantuh, 
loh-eishuoh, hatü nangthongtuh.  
3Mehenangkü shennyakthüi nyuhpü venpü meipü kü nebanghen hepak hük 
peikahen, shejao jomi lümpü kü jiüshi ejahen, hatü jomei dhaongi 
banghahhüpü aimü ejahen nangkü jom shinei nyuhbüthü longi thaihahhen,  
4hatü shahhing shah banghen kübü lepei lüdaihen hatü yimpilathü kü mong 
shuohdaihen.  
5Shejao nüng payü düngei ungei-aeiyei nyutuh, tok vaipü munentuh, 
chongvenbülei dousho düktuh, nüngei chongphopü dousho den ngoiyei 
düktuh.  
6Ngei shingvaishiyü jakpü moila yiü langpükei leidaiteke, hatü ngelei 
yangnyu lüdaihen hepak ngoiteke.  

7Ngei vehok meipü hoktepih, ngei mokpü lemsho laitepih, ngei hinglemei 
nyutepih.  
8Shaang mü leitü ngei shingvaishi daülangshemshepü ong athen hük 
shahhing shahphenpüShembüpai hapa nyih ngei kü shuohhen temei nyüke, 
hatü hayü ngei kü mon nevai, shejao büpa yiükahen ongyangei danpüthü peü 
kü shuohhen.  
9Ngei touei lomi peikahen khetuh;  
10mehenangkü Demas-i kahdoknyü bampü nangkü ngei tuhphongtü 
Thesalonikalei heihdaiteke. Krescens-ü Galatialei, hatü Titus-ü Dalmatialei 
heihdaiteke,  
11Luk mon ngei mü nyüpeih. Nüng mü Markao müei heihkei; mehenangkü 
büpai ngelei chongphopü dousho kü ngei kü longi sheühnyeih.  
12Ngei Tekhikus Ephesialei shomtüktih.  
13Mechem nüng peikahenshang ngei Troaslei Karpus mü tuhpü ngelei 
ashakviha, hatü ngelei laidü, anyei vaishi phaishuw kü nyangpü laidü koei 
heihkei.  
14Nyiam shükbü Alexanderi ngei kü longi nemei-i dükphopeih. Büpai mehe 
dük, hapa kü Shembüpai shemshuohhen.  
15Nüngao büpa touei lishi nyutuh; mehenangkü büpai jenei shahjangmei kü 
wongmü khüei yaongnyüke.  
16Shelei ngei, ngei yanghen nang eshingkü üpaiyao ngei kü sheüh-ei nepeikei, 
peüi ngei tuhphongpeih. Hapa kü jom khüei Kahvangi meheyao 
nyemtedükshuohma.  
17Shejao ngei homei shahjangmei changshi baonghen, hatü Kung ami ha 
danhen shingvaishi Shembüpangei mü nyu, hatü ngei kü wong shuohpeih, 
hatü ngei mailangei jusha kübü yangpeih.  

18Mangi shüveidoideipü peü kübü Shembüpai ngei yangphahen, hatü ngei 
yangei büpalei vangsho ongchingei ngei mülanghen. Büpa kü 
müknyinshekhang den den kü nyute. Amen.  

Dohpü Selam 

19Priscilla hatü Aquila, hatü Onesiphorus am shem kü selam ete. 
20Erastus Korintlei nyupü khih; ngei Trophimus Miletuslei tüngei tuhpeih.  
21Ünyü shekü ngei touei peikahen kentuh. Eubulus-i nüng kü selamja, hatü 
Pudens, Linus, Klaudia hatü jeihinaü nyahinaüthü peüi selamja.  
22Shembüpa nüngei laangha mü nyute. Phahji amphong mü nyute.  

Titus 

Titus 1 

Selam Shah 

1Paul, Kahvang chongphobü hatü Kahvangi jepüthüi hinglempü men kü hatü 
Kahvang nyingpü kü shahhing nyingpü Jisu Khristalei phongshani,  
2shahshem ne-epü Kahvangi denshemthü mangpangi lahpü nedohnetenpü 
yangnyuyem kü monglempü kü,  
3hepak jiüpü kü büpai chongvenpü homei büpalei shah shakei vamhü; ha 
shingvaishi yemleipü Kahvangei shahkung homei hapa kobü toueipü,  
4Hinglempü kü hean yahpü ngelei hingshangpü hapeü Titus touei Pa Kahvang 
hatü jen Yemleipüba Jisu Khrista leipü phahji hatü chingmei nyute.  

Titus Cretelei Nyupü 

5Hanangkü dükhen aopü douthü shüpeikenghen hatü ngei epükei jila peüei 
behethü jehen shingvaishi ngei nüngü Cretelei tuhphongpeih: 
6Behe hükü eela neshiüpü, nyüha hük mon nyupü, hapeüthü peü vaipü am 
leihüpü, hatü jomphongü lohmangpü hatü ven nedanpüthü nevaihen 
vongbong.  
7Mehenangkü attoi mübü hükü Kahvangei dou kü khei vaibü vaipü nangkü 
eela neshiüpü vaihen vongbong; büpayü changmeipü nevaijü mongshih lomi 
vampü nevaijü yiü chokteipü, nevaijü depülaopü hatü lop kü bampü 
nevaihen vongbong;  
8shejao büpayü yen kü bampü, mei kü bampü, kenhingpü, kangshangpü, 
daülangpü hatü laophü nying ungei-aeipü vaihen vongbong.  
9Büpayü nyuhpüvenpü meipü yah-ei nyuh-aokhen, hatü hapa mü nejiüteipü 
yaktükaokhen shingvaishi nyuhpü aimü hinglemhen shah kü wongshongi 
shümpü shennyak vaihen vongbong.  
10Khüei yaongpü shennyakthü, yahlak neshiüpü shah epüthü, lawlüppü, 
anyei vaishi japtükpüthü longi nyüke.  

11Jomphongü shah ne-e-i nendaihen vongbong; mehenangkü jomi nyuhhen 
nejiüpü douthü nyuh-ei shemongshathü kemei lomohhünyüke, hatü hayü 
jomi shahhing ne-epü nanglei danghen nangkü düknyüke.  
12Jomei thibüthü khongkü hük hapakei eteke: “Crete amü düngei shahshem 
epü am, meimongnyahmong jükpü am, nehetpü hahnempüthü.”  
13Hapa denpeyü jiüpeih. Ha vaipü nangkü jom kü wongmü loh-eishuoh, 
shejüang jomi vaipü kü meishi leihen,  
14hatü Jehoda amei yimpila nevaijü shahhing yaktükpüthülei shahkungnyü 
kü jomi mong neshuohhen.  
15Daüshi nyupü am keyü lemphü daüshi nyüpeih, shejao üam sheihdai hatü 
hingnelem, jom shingvaishi meheyao daülangpü neshiü. Jomei sholi 
mongdang kemei sheihdaiteke.  
16Jomi Kahvang nyingnyeih shei enyüke, shejao jomei doui büpa 
yaktüknyüke. Jomphongü jiühitbenüng, ven nedanpü hatü doumei 
shingvaishi mounghibhang kü nejiüpüthü nyüke.  

Titus 2 

Nyuhpüvenpü Meipü Nyuhtuh 

1Shejao nüng payü nyuhpüvenpü kü mehe jiütei, ha nyuhtuh. 
2Pajeithü kü jiübaong kü nyuhen, mong shuohpü, ungei-aeipü hatü 
hinglempü, bampü hatü munenpü kü meishi nyuhen etuh.  
3Hapa keiha nyüyongthü kao nyingnyoi kü dhüm kohshi nyuhen etuh; ühing 
itpü am nevai, nevaijü yiülei aa nevai; jomi mehe mei ha nyuhhen vongbong,  
4shejüang jomi nelathü kü laophülei baha hatü hapeüthü kü bamhen 
mongnang thongaokhen,  
5ungei-aeihen, daüeilangei nyuhen, shemong meishi shümaokhen, bampü, 
laophülei baha phangkü shüaokpü am leihen, shejüang Kahvangei shah dhüm 
neshiüi neleihen.  
6Hapa keiha nethethü kao ungei-aeihen etuh.  

7Doumei peü kü nüng nyingi lappü meipü hutuh, hatü nüngi nyuhpü kü 
shahhing, hatü mih yepei leiaokhen mü nyuhtuh,  
8hatü meipü shah mechemao nyonghününg neaok; shejüang jen kü khüpüthüi 
ten ehen meheyao neshiüi jom veühen.  
9Aathü kü laophülei shembü phangkü shühen, hatü lemphü kü jom 
hüshemhühen etuh; jomi shah kü neleiteihen vongbong,  
10hatü jomei douhinang kü neyomyaihen, shejao hingshangi nyupü kü den 
ngoipü hatü changpüshapü huhen, shejüang lemphü kü Kahvang jen 
Yemleipübalei nyuhpüvenpü kü doumong leiaokhen.  
11Mehenangkü peü kü yemleipü koei peipü Kahvang shakei vamteke. 
12Hapai jen kü Kahvang nenyingpü yangnyu, kahdoknyü lümpü vaüpü kübü 
yanhen nyuhnyüke, hatü shaangpü den kü ungei-aeipü yangnyu, 
kangshangpü hatü Kahvang nyingpü yangnyu nyuei,  
13moihimanpü monglem hatü jenei longpü Kahvang hatü Yemleipü Jisu 
Khristalei müknyinshekhang shakei vamküpü danhen enyüke.  
14Büpai jen mang peü kübü angei leihen, hatü büpai laophü shing lompü 
vaihen nangkü doumei dükhüpü nanglakthü daühühen shingvaishi büpai jen 
shing laophülei yangnyu shuoh.  
15Hathü dou nüngi nyuhtuh. Nüng kü shuohpü wong kempai noei 
nangthongtuh, hatü loheishuoh. Üpaiyao nüng kü ne-ienelemi noteihen mü 
tenyu.  

Titus 3 

Khristan Hükei Dükhiling 

1Nanglakthü kü vanglem lempü hatü wong nopüthü phangkü nyuhen, ven 
danhen, doumei lemphü tempülempü nyuhen,  
2üpa kao ten ne-ehen, depülaopü nenyuhen, inyainyemi nyuhen, hatü peü 
touei nenteiaokpü huhen eyeishuoh.  

3Mehenangkü jenao chemü ngapa, ven nedanpü, lawlüppü hatü yahhahhüpü 
hatü mongongmongle lemphülei aa vaishi nyuhampeih. Jenao ten dükpü, 
mükhakpü, jen kao jiühithahpü hatü jeni mih kü jiühitpü kü yangnyu 
nyuhampeih.  
4Shejao mechem Kahvang jen Yemleipübalei phahji yahyang hatü bampü 
shakei vampa, 
5büpai jen yangpeih. Hapayü jeni daülangpü dou dükpü nangkü nevai, shejao 
hapayü büpalei phahji shangshi Laangha Daülangpai jen ja bühpü kü 
daütüktü jen ja leihüei yangpeih.  
6Jisu Khrista jen Yemleipüba homei büpai ha Laangha jen kü changshi 
khüppeih; 
7hanangkü phahjipai jen dahshakhüei nedohnetenpü yangnyu monglempü kü 
mükjüp yahpü am leihüpeih. Hapa shah-ü hingshangpü.  
8Üami Kahvang kü hinglemei pei, hathüiyao doumei kü lanei shuohhen 
shingvaishi nüngi hathü kü dhaümshi dükkahen ngei nanyüpeih; hathü dou 
longi meipeih, hatü peü shing nanglei nyüpeih. 
9Shejao ngashah shükteipü, bülem yemteipü, dehilao hatü shahkung nangkü 
depülaopü peü tuhtüktuh; mehenangkü hathüyü nanglei hatü yahlak neshiü.  
10Hanteipantei vamhüpü shennyak kü chem nyipa shahvüng shuohtuh, 
hapheikü büpa mü meheyao te-etei.  
11Hapa keipü shennyakü tendaipü hatü mang, laophü nyingi nyonghahnyeih 
shei nüngi nyingei nyüke.  

Dohpü Selam Shah 

12Mechem ngei nüng touei Artemas nevaijü Tekhikus shomphahenshang 
nüngi ngei yemei Nikopolislei heihkahen kentuh; mehenangkü ünyüyang kü 
ngei halei nyuhen shei deihshi nyüpeih. 
13Shahphenbü Zemas hatü Apollos nyi shomphahen khetuh, hatü meheiyao 
neshanghahhen mü veishuohte.  

14Nyihjeih nadang lanaokhen shingvaishi, hatü meheyao nanglei neshiüi 
nenyuhen shingvaishi doumei kü lanei shuoh-ei dükhen nanglakthü kü 
nyinghütuh.  
15Ngei mü nyupüthü peüi selamja. Hinglempai jen kü bampüthü peü kü 
selam ejate. Phahji am peü mü nyute.  

Philemon 

Philemon 1 

Selam Shah 

1Paul, Khrista Jisu kü khoklatei küppü hatü Timoti jenei jeihinaü nyi-i, Jeni 
bampü küphü hatü chemi chongphopü Philemon,  
2jenei nyahinaü Apphia, jenei küphü veshan Arkippas, hatü ammei shemei 
thaiteipü attoi am touei,  
3Jenei Pa Kahvang hatü Shembüpa Jisu Khrista leipü phahji hatü chingmei 
am mü nyute.  

Philemoni Bampü hatü Hinglempü 

4Ngei phoppü kü nüng deih-ei ngei düngei Kahvang kü menvih shuohnyeih;  
5mehenangkü Shembüpa Jisu kü nüngi hinglempü hatü daülangpüthü kü 
bampü jung ngei dannyüpeih.  
6Khrista kü jeni angpü doumei peü kemei nyinghen shingvaishi nüng 
hinglempü wong kohshi hanteihen ngei phopnyeih.  
7Nüngi bampai ngei kü mongong hatü mongnang thongpü longpü shuohpeih; 
mehenangkü jeihinaü nüng homei daülangpüthülei mong thahümahüpeih.  

Pauli Onesimus Nangkü Khümpü 

8Ha vaipü nangkü ngei nüng kü nüngei dousho düktuh shei Khrista kü 
monglongei shahkung shuohaokjao,  
9ngei bampü kü laphentü nüng kü khümei enyeih– hatü ngei, Pauli hapayü 
pajei hük leshi hatü Khrista Jisu kü khoklatei küppü hük keiha enyeih.  
10Ngei ngelei hapeü Onesimus shingvaishi nüng kü khümnyeih; ngei 
khoklatei nyushi ngeiyü büpalei pa leipeih.  
11Sheleiyü büpa nüng touei yahlak neshiüi nyuhampeih, shejao shaangü 
büpayü jiphen shingvaishi nanglei nyüpeih.  
12Ngei büpa, üpa ngelei mongdang kei nyu, nüng touei nyokei leiphünyeih.  

13Ngei shahjangmei nangkü khoklatei küppü hepak kü nüng leimao ngei kü 
nyemsheüphanüng ngei mü anghüei deihpeih, 
14shejao nüngi bampü doumei dük, hayü kangeishongei nevai shejao nüngei 
mong kübü vampü vaihen nangkü ngei nüngi nemongpü kü meheyao 
nedükhü.  
15Üpai nyingpa, ha vaipü nangkü nüngi den kü büpa leiyei anghen 
shingvaishi büpa nüng toueipü kansho hük shing lüdaipü vaihen aokpeih.  
16Hajük keyü aa hük kei nevai, shejao aa hük mao nyeipüba, bampü jeihinaü 
hük, anyei vaishi ngei kü, shejao nyeinya nüng kü phai hatü Shembüpa kü 
nyüpeih.  
17Hanangkü nüngi ngeiyü nüng mü sheühteipü shei iejema, nüngi ngei 
yahnyu kei büpa mongongshi nyokei yahtuh.  
18Büpai lemhük kü dangkao shaiphaei nevaijü lemhük hang nüng touei 
nyujema, ha ngei kü yüshih.  
19Ngei, Pauli ha ngelei laki nyangphünyeih: Ngei ha shemhen; nüngei 
yangnyui ngei touei mehe shemhen nyu, ngei ha jung meheyao ne-enyih.  
20Hih, jeihinaü, Shembüpa kü ngei nüng leipü ha nanglei dangshah! Khrista 
kü ngei mongdhüng vamhütuh.  
21Ngei epü mao nyeishi nüngi nyingei ven bangei dükkahen shei monglemei 
ngei nüng kü hapa nyangnyeih.  
22Shao shah hük– ngei ngoihen shing hük temtuh; mehenangkü ammi phoppü 
homei ngei am touei leikahen shei monglemnyeih.  

Dohpü Selam 

23Khrista Jisu kü ngei mü chemi khoklatei küppü Epaphras-i selamja, 
24hatü chemi chongphopü Mark, Aristarkas, Demas hatü Luk hathüi selamja.  
25Shembüpa Jisu Khristalei phahji ammei laangha mü nyute.  

Hebrew 

Hebrew 1 

Kahvangi Laophülei Ha Homei Enyüke 

1Aivang den meyü Kahvangi jenei bühipathü kü lem longi hatü laolao kü 
thihivamthü homei ehamteke,  
2shejao hapa dohpü nyihthü kü büpai jen kü laophülei Ha üpa büpai douthü 
lemphülei mükjüp vaihen je, hatü üpa homei büpai kahdoknyüthü ling, büpai 
büpa homei jen kü enyüke. 
3Büpayü Kahvang müknyinshekhang khanghüpü hatü Kahvang mekei nyu, 
büpa meimei anpü, hatü douthü peü büpalei ngan shah-i shümei tuhnyeih. 
Büpai mangthü daühüpheikü büpa vangsholei Jeiyongpalei lakdah philei 
uoteke;  
4hanangkü büpa vangsho phongshanthü mü longpüba lei, hatü büpai mükjüp 
dangpü menü jomphongei men mü chah-ei meipü nyüke.  

Khristayü Vangsho Phongshanthü Mao Longpüba 

5Hanangkü mepa vangsho phongshanthü kü Kahvangi hei epa? “Nüngü ngelei 
Hapeü; shinnyih ngei nüngei Pa leitepih; ” Nevaijü shao, “Ngeiyü büpalei Pa 
vaihen, hatü büpayü ngelei Ha vaihen.”  
6Hatü shao mechem büpai kahdoknyülei laophülei hashongpa shompa, büpai 
hei epeih: “Kahvangei vangsho phongshanthü peüi büpa kü khümtuh.”  
7Vangsho phongshanthü nang büpai ha epeih, “Büpai laophülei vangsho 
phongshanthü vanglük, hatü laophülei chongphobüthü awlom vaishi 
lingpeih.”  
8Shejao Hapeü nang büpai ha epeih, “Nüngei ong uoshing, Oh Kahvang, den 
den kü nyüke, hatü daülangpü lenshuoh-ü nüngei ongchingei lenshuoh.  
9Nüngi daülangshemshepü kü bam, mang kü jiühit; Hanangkü Kahvang, 
nüngei Kahvangi nüngei küphüthü mü nyeishi nüng kü mongongpü mainga-i 
phupeih.”  

10Büpai shao eteke, “Shembüpa, nüngi pangpülei kahdoknyü chongnyiam 
ling, hatü vangshothüyü nüngei lakdou;  
11Jom mahdaihen, shejao nüng nyuhen; jom peü ashak kei chang leidaihen;  
12ashak kei nüngi jom dütükhen, hatü ashak kei ow yeiyadaihen, Shejao nüng 
düngei lakshing, hatü nüngei bongthü nekemdaihen.”  
13Shejao mepa vangsho phongshanthü kü büpai, “Ngei nüngei vepathü 
nüngei la shoupshing mangleihü thahshi ngelei lakdah philei uotuh” shei 
epa?  
14Vangsho phongshanthü peü Kahvang chongphopü laanghathü, yemleipü 
mükjüp danghenthü touei büpai chongphohen nangkü shompüthü nevaipü 
je?  

Hebrew 2 

Yemleipü Longpü 

1Hanangkü jeni mehe dan, ha kübü yanei nedeilanghen shingvaishi jeni longi 
kenhingei mong shuohhen khih.  
2Mehenangkü vangsho phongshanthü homei epü shahjang hingshangpü 
vaijema, hatü mang thahpü nevaijü ven nedanpü peü jiüpü hanghi dangjema,  
3hajük longpü yemleipü yaktükjema jen mekei etü yanghen? Hapayü shongpü 
küShembüpa homei baong, hatü hapayü büpa leipü danpüthüi jiüpeih shei 
ham kü lekhünyüke.  
4Kahvangiyao hapa kü nyangeihepü, thamapü hatü yashanyale longi, hatü 
büpai mongpü aimü Laangha Daülangpü thinthothü shuohpü homei denpü 
shuohnyüke.  
5Jeni shaang eteipü ngoikahen kahdoknyü jung Kahvangi vangsho 
phongshanthü kü lanei neshuohangpih.  
6Shejao melei shangkü hanei ami denpü shuoh-ei nyüke: “Nüngi büpa kü 
hajük mong hahhen mü, hatü nüngi büpa kü junghen mü shennyak ha 
meheang?  

7Nüngi büpa vangsho phongshanthü mü kansho hük shingvaishi maani 
phangpa kü ling; nüngi büpa kü müknyinshekhang hatü dhümi athen thenhü,  
8hatü lemphü douthü büpalei la phangei tuhteke.” Shaang lemphü douthü 
büpa phangkü tuhtü Kahvangi mepa-ao büpa phangkü nenyui netuhphong. 
Shejao shaang payü jeni lemphüli büpa phangkü nyupü ne-eenyu.  
9Shejao Jisu, üpa kanja shing vangsho phongshanthü mü maani phangpa kü 
ling, shaang jeni büpa dipü ponghahpü nangkü müknyinshekhang hatü 
dhümi athen thentü eenyüke; hanangkü Kahvang phahji homei büpai peü 
shing dipü ponghah.  
10Kahvang, üpa shing hatü üpa homei kahdoknyü nyunya, hapeüthü longi 
müknyinshekhang touei mühen shingvaishi jomei yemleipüba shangpong 
homei changhüshahühen jiüpü nyuteke.  
11Mehenangkü daühüpüba hatü daütükpüthü peüei Pa hük nyüke. Ha tata kü 
Jisui jomphong peü kü jeihinaü hatü nyahinaüthü shei nyükhen neveünyu. 
12Büpai enyüke: “Ngelei jeihinaü hatü nyahinaüthü kü ngei nüngei men 
baonghen; thaipü khong chi kü ngei nüngei men longhen.”  
13Hatü shao, “Ngei hinglempü büpa kü nyuhen.” Hatü shao, “Ngei hatü ngei 
kü Kahvangi shuohpü hapeüthü hammü nyüpeih.”  
14Hanangkü hashihthüi iy hatü phai kü hean yahpükei büpai laophü nyingi 
jom kei hangku nyingnyoi yah. Büpai hapayü büpa dipü homei dipü shak kü 
wong nyupü Kahshih mahtükhen nangkü dükpeih,  
15hatü dipü kü nyempai aa vaishi küpei tuhpü jomei yangnyuthü bümei 
leihüpeih.  
16Mehenangkü büpayü vangsho phongshanthü kü sheühhen neyiü, shejao 
Abrahamei hühihathü kü sheühhen yiüpü lekei eenyüke. 
17Hanangkü lemphü phikü büpayü laophülei jeihinaü hatü nyahinaüthü kei 
leihen mü vam, shejüang nanglakthülei mang tükhen shingvaishi jakpü moila 

leihen büpayü phahji kohpü hatü hingshangpü Kahvang chongphopü dousho 
kü ngongchong leihen mü vamteke.  
18Mehenangkü büpa ponghahpai büpa kao dok; üami dokpü pongnya, büpai 
hathü kü sheühhen aokshi nyüke.  

Hebrew 3 

Jisu-ü Mosa Mao Longpüba 

1Hanangkü jeihinaü hatü nyahinaüthü, vangsho ami nyükpü kü daülangpü 
hean yahpüthü, jeni lahpü Jisu, phongshan hatü ngongchong deih-ei 
dangtuh.  
2Mosaiyao Kahvangei shem am peü kü mong phenei shuohpükei büpai büpa 
jepüba kü mong phenei shuohteke.  
3Shem meyü shem vebü kü nyeinya dhüm kohpükei Mosa meyü Jisu kü-üng 
nyeinya dhüm kohpüba nyüke.  
4Mehenangkü shem peü hanei ami venyeih, shejao lemphü lingpeyü Kahvang 
hih.  
5Shaang Mosayü chongphobü hük keiha Kahvangei shem am peü touei 
pheilei denpü ehen douthü nang denpü shuohhen mong phenei shuohteke.  
6Shejao Khristayü hapeü hük keiha Kahvangei shem am kü mong phenei 
shuohpeih, hatü jeni ha mong kü pongpü kü hatü jeni monglempü kü mong 
hah-ei wongshongi shümjema jenü büpalei shem.  

Hingnelempü Khüei Shahvüng 

7Hanangkü Laangha Daülangpai hei enyüke: “Shinnyih ammi büpalei ngeü 
bangjema,  
8jahpanei dokpü nyih kü ammi ammei mong vaanei khüei dükpükei tedük.  
9Jomi ngei bong pinyi thahshi dükpü douthü eejao halei ammei bühipathüi 
ngei kü shüvei hatü dokpeih.  

10Hanangkü ngei hapa hühihathü kü mongshihpeih, hatü ‘Jomei mongdang 
düngei lemnyong kü dainyüke, hatü jomi ngelei lemthü nenying’ shei ngei 
epeih.  
11Hanangkü ngei mongshihpai vangei, ‘Jomi ngelei nyiushemmei kahdokei 
neshüaokpih’ shei epeih.”  
12Jeihinaü hatü nyahinaüthü, am üpaiyao mang hatü hingnelempü mongdang 
jüktü vanyangyem Kahvang toueipü lepei nedaihen kenhingtuh.  
13Shejao mangi lueilempü kü ammei mong nevaanhen shingvaishi “Shinnyih” 
shei nyükpü thahshi nyihjeih am hüki hük mü mongnang thongteituh.  
14Jen kü shongei nyupü monglem kü dohpü ngoishi wongshongi shongjema 
jen Khristalei phaihan leinyüke.  
15Hapakei eyei nyüke: “Shinnyih ammi büpalei ngeü danjema, ammei 
bühipathüi khüei yaongpükei am mong vaanei tenyu.”  
16Kahvangei ngeü dantü khüei yaongpeyü üamang? Mosai Ijip leipü müei 
leipüthü nevaipü je?  
17Hatü üam kü büpai vangbong pinyi thahshi mongshihpa? Hathüyü mang 
thahtü jahpanei dipüthü nevaipü je?  
18Ven nedanpüthü kü epü nevaijema büpai lah-ei ngelei nyiushemmei 
kahdokei neshüaokpih shei üam kü epa?  
19Hanangkü jomi hingnelempü nangkü halei neshüaokpeih shei jeni eenyüke.  

Hebrew 4 

Kahvangi Lahpü Nyiushemmei 

1Hanangkü büpalei nyiushemmei touei shühen lahpü shaang thahshi nyupü 
nangkü am üpaiyao hapa nethah-i nenyuhen shingvaishi jen kenhingshah.  
2Mehenangkü shahjangmeiyü jom touei kei-üng jen toueiyao peiteke, shejao 
jomi danpü shahjangmei homei jom nanglei nedang; mehenangkü jomi ha 
danpü yah-ei hinglempü mü nejemhü. 

3Kahvangi epü keiha jen üami hinglem, ha nyiushemmei kü shühen, “Jomi 
ngelei nyiushemmei kahdokei neshüaokpih, shei ngei mongshihpai 
lahtükpeih.” Büpai kahdoknyü lingpü hepak kü büpalei dou temtükjao büpai 
ha epeih.  
4“Kahvangi büpalei dou lemphü kübü nyih nyetpabü kü nyiumeipeih” shei 
Laihing kü shing hükei nyih nyetpabü nang enyüke.  
5Hapa aihük shao, “Jomi ngelei nyiushemmei kahdokei neshüaokpih” shei 
eyei nyüke.  
6Hanangkü hanei am shingü halei shühen shingvaishi sha apshi nyüke, hatü 
shelei üami shahjangmei yahtü ven nedanpü homei neshüaok,  
7shao büpai nyih hük, “Shinnyih” shei tetei nyüke. Büpai hapayü bong longi 
pheikü David homei Laihingei hapakei enyüke: “Shinnyih ammi büpalei ngeü 
bangjema, am mong vaanei tenyu.”  
8Mehenangkü Joshua-i jom kü nyiushemmei shuohphei vailangmeyü 
Kahvangi pheilei lebü nyih jung ne-ehah shepeih.  
9Halangmeyü Kahvangei nanglakthü shing sabbath thempeyü shaangao 
nyuhah shepeih.  
10Mehenangkü Kahvangi laophülei dou kübü nyiumeipü keiha üami 
Kahvangei nyiushemmei kü shüaok jomao laophülei dou kübü nyiumeihen.  
11Hanangkü jomi keiha ven nedanpü homei üpayao nedo-i hapa nyiushemmei 
kü shühen shingvaishi jeni kenshah.  
12Kahvangei shah-ü yem hatü dou düknyüke, nah nyi kohpü yanlu mao 
nahpüba, yembüm hatü laangha, vangbaong hatü vangni baong hanei peiyei 
shüaokpü; mongdangei deihpü hatü lepü shahphenaokpü nyüke.  
13Hatü büpa touei lingpü dou mepayao joei neshiü, shejao büpalei mük touei 
lemphü bümbai hatü heeyei yeemshi nyüke, hatü jeni dükpü peü büpa kü 
ehen.  

Jisu-ü Longpü Ngongchong 

14Hanangkü vangshothülei aongdaipü longpü ngongchong jenei Jisu, 
Kahvang Ha nyüpeih; jeni lahtükpü hinglempü kü wongshongi shongshah.  
15Jen wong nekohpü kü phahjiyei neaokhen mü jenei ngongchong neshiüpih, 
shejao jenphong kü keiha shejao mang neshiüi lemphü kü dokpü pongtükpü 
ngongchong hük nyüpeih.  
16Hanangkü jen nashingkü yahyang shinshang hatü phahji danghen 
shingvaishi hapa phahji ong uoshing touei monglongei peishah.  

Hebrew 5 

1Hangku khong kübü jepü ngongchongü jomei men kü Kahvang mü 
shenteipü douthü dükhen, thinthothü shuohhen, hatü mangthü shing jakpü 
moila shuohhen nangkü jenyüpeih.  
2Mehenangkü büpaiyao wong nekohpü am vaipü nangkü büpai nenyingpü 
hatü lemnyongei daipüthü mü inyainyemi eteiaoknyeih;  
3hatü ha vaipü nangkü büpai laophü shing hatü nanglakthülei mang shing 
jakpü moila shuohhen vongbong. 
4Üpaiyao hapa dhüm laophü nyingi jeyei neyahnyih; shejao büpayü Aaron kü 
nyükpü keiha Kahvangi nyükpü mon vaihen vongbong.  
5Hapa keiha Khristaiyao büpa nyingi ngongchong vaihen müknyinshekhang 
neyah. Shejao Kahvangi büpa kü eteke: “Nüngü ngelei Ha; Shinnyih ngei 
nüngei Pa leitepih.”  
6Shao büpai lebü shingei hei enyüke, “Melkizedek aimü nüngü düngei 
ngongpa vaihen.”  
7Kahdoknyülei Jisu yangnyu nyushi dipü kübü büpa yangaokhen Kahvang kü 
wong mü lenei mükphi yenei phopei yüteke, hatü büpai dhüm shuoh-ei yüpü 
homei büpa kü jangteke.  
8Büpayü Ha vaijao büpa shangpongpü homei büpai ven danhen nying;  
9hatü büpa changpüshapü leihütü, büpayü büpalei ven danpüthü peü shing 
nedohnetenpü yemleipü shuohbü lei,  

10hatü Melkizedek aimü Kahvangi büpayü ngongchong leihü.  
Hingnelempüthü Khüei Shahvüng 

11Hami hapa nang ehen longi nyüke, shejao ammi danhen wongpü nangkü ha 
nih-ei ehen wongteke.  
12Shaang keiyü amphongü nyuhbüthü leidaitü nyuhen jiüpeih, shejao shaang 
thahshi am kü lapjapü Kahvang shah nyuhhen hanei am nanyüke. Amphongü 
vaanpü hahying nevai, amma nanyüke.  
13Üami amma yingei nyunya, shaang thahshi aküngnaüha vaipü nangkü 
daülangshemshepü jung venpü shah hah-ei neaoknyu.  
14Shejao vaanpü hahyingü behe shingvaishi, hatü üami ha nedoh-i noteinya 
laophü nyingi ten kübü mei jehen baong hanei nyingdainyeih.  

Hebrew 6 

Hinglempü Kübü Dodaipü Vongshüh 

1Hanangkü jeni Khrista jung lapjai nyuhpüvenpü tuhphongtü behe leipü 
lemei daishah. Didaipü dou kübü mong lepei Kahvang kü hinglempü,  
2baptükpü nang nyuhpü, laki shüngpü, dipü kübü yangei leipü, hatü 
nedohnetenpü shahphenpü jung jeni shao chongnyiam nelingshah.  
3Kahvangi mongjema jeni ha dükhen.  
4Chem üami Kahvangei vangngai kü nyuei vangsho amei thintho kü jepei 
veitü Laangha Daülangpü kü hean yahtü,  
5Kahvangei shah meipü kü hatü ngoikahen denhivan nganthü kü jepei veitü,  
6mang thah-ei vüdainya, jom nyipabü mong lepei leihenü neaokbenüng; 
mehenangkü jomi nyingshangi Kahvang Ha shao shophang kü aphünyüke, 
hatü büpa nyonghünyüke.  
7Düngei keipü vangyung yingpü kahdoki kahling am kü jomi napü hahying 
vamhüpai Kahvangei moihiman danghünyeih. 
8Shejao hüh hatü thüng mon vamhüpü kahdokü yahlak neshiüi 
thaüvaütükhen mon nyüke. Dohpülei hapayü aw kü jaktükhen.  



2654 

 

 
   Daülangpü Laihing 

© 2005, Bible Society of India. 
 

 
 

 

9Hami hapakei ejao, bampü küphüthü, hami am nangkü meipü douthü 
monglemnyeih, hayü yemleipü douthü.  
10Mehenangkü Kahvangü shahhing ne-epü nevai; ammi shaang thahshi 
dükpükei ammei dou hatü daülangpüthü chongphoei büpalei men kü bampü 
hupü kü büpai am hei-üng nebetükpih.  
11Dohpü thahshi ammi monglempü jiühen shingvaishi am peüi aihük 
nyakpükenpü huhen hami nanyüpeih.  
12Am nehetnewongi nyemtenyu shei hami deihnyeih, shejao hinglempü hatü 
munenpüthü homei lahtükpü mükjüp dangpü am kei nyuhen nanyüpeih.  

Kahvangi Lahpü Lekpü 

13Mechem Kahvangi Abraham mü lahpü hük lingpa, büpai lahhen mü büpa 
dok kü longpü üpayao neshiüpü nangkü büpai laophü nyingi, 
14“Hingmei ngei nüng kü moihimanhen hatü nüngei hühiha dahühen” shei 
eteke,  
15hatü hapa keiha Abrahami munenei danpü nangkü hapa lahpü dangpeih.  
16Hangkuiyü laophü mü longpü hanei am touei lahnyeih, hatü hapa lahpai 
jomi mehe enya, ha jiüpeih shei hunyeih, hatü hapa lahpai dehilao peü 
dohhünyeih.  
17Hapa keiha mechem Kahvangi lahtükpü mükjüp danghenthü kü büpalei 
nejeilepü nyingnyoi mükhong nyeishi lekei huhüpa, büpai hayü lahpü hüki 
vangpeih. 
18Mechemao nejeileaokpü doulem nyi nyüke. Mechem Kahvangi lemhük 
ehen, büpai shahshem ne-enyih, hatü mechem büpai lahhen shahshemi 
nelahnyih. Hanangkü jen üami büpa touei dhümloi dang, jen touei temei 
nyupü monglem kü wongshongi shonghen shingvaishi hapai jen kü wong 
hatü nyiushemmei shuohnyeih.  
19Jen kü hapa monglem nyüpeih, hatü hapayü jenei laangha shing ailüng kei 
nyüke. Hapayü wong kohshi, lekhingshi hatü jen yangei tuhnyeih, hatü hapa 
monglemi haenpü ashak homei longi daülangpü shingei shünyüpeih.  

20Halei jenei men kü jen shekü yeihshi Jisu shüteke, hatü Melkizedek aimü 
büpa den shing ngongchong leiteke.  

Hebrew 7 

Melkizedek Ngongpa 

1Hapa Melkizedekü Salem amei ong, hatü Chaipüba Kahvangei ngongpa 
nyuteke. Ong ali neütüktü Abraham leijapü pongei büpai moihimanshuoh,  
2hatü Abrahami büpa kü lemphü kübü ankhong shuoh. Shongpü kü büpalei 
menü, “daülangshemshepü ongpa,” nyipabü kü büpayü Salem amei ongpa, ha 
lappai, “chingmei ongpa” nyuteke. 
3Pa neshiü, nyü neshiü, bülem neshiü, yangnyu pangpü nevaijü dohpü nyih 
neshiü, shejao Kahvang Ha leshi büpa den kü ngongpa hük nyüke.  
4Büpa meshük longpüang veihümao! Men-e bühipa Abrahami dangkao büpai 
vehok kübü leipü lemphü kübü ankhong shuohteke.  
5Abraham kübü phaakpü vaijao Levilei hühihathü ngongdou dükhen 
dangpüthüi laophülei nanglak, lappai, laophülei jeihinaüthü leipü ankhong 
thaihen shahkungnyü kü eyei nyüke.  
6Shejao hapa shennyakü jomei bülem kübü phaakpü nevaijao Abraham leipü 
ankhong yah, hatü Kahvang leipü lahpüthü dangpü Abraham kü 
moihimanshuoh.  
7Maanpüba kü longpübai moihimanpü kü jü-ühen shah neshiü.  
8Lemhükei ankhongü didaihen shennyak ngongpathüi thaiteke, shejao 
Melkizedek nang keyü den kü nyupü hüki Abraham leipü ankhong yahteke 
shei Laihingi enyüke.  
9Levi-i ankhong thaijao Abraham homei ankhong shuohpeih shei hanei ami 
ehen aok,  
10mehenangkü mechem Melkizedeki Abraham pongpa, Levi-ü Abrahamei 
büm kü nyuteke.  

Melkizedek Kei Lebü Ngongpa 

11Shaang Levi ngonglem homei hapa ngonglem phangkü shahkung dangpü 
nanglakthü shingvaishi changpüshapü dangaokhen vaijema, Aaron ngonglem 
aimü hük nyudai pheikü shao nedoh-i Melkizedek aimü lebü ngongpa hük 
vamhen nang eteihen mehe nadang nyüpa? 
12Mehenangkü mechem ngonglem jeihen, shahkungnyüao jeihen nadang 
nyüke.  
13Shaang üpa nang hathü douthü jung eteinya büpayü lebü jat kübü, hatü 
hapa jat kübü üpaiyao mechemao moidülei chongnepho.  
14Mehenangkü jenei Shembüpayü Judah jat kübü pei, hatü ha jat nangkü 
Mosai ngongpathü nang meheyao eyei neshiü.  
15Melkizedek aimü lebü ngongpa hük vamshingkü hami epü nyeinya 
leknyüke.  
16Büpa ngongpa vaipeyü iyhiphai kü bülem phikü shahkungnyüi yüpü homei 
nevai, shejao nemahnemenpü yangnyu ngan homei vamteke.  
17Laihingi büpa nang hapakei denpü shuohnyüke: “Melkizedek aimü nüngü 
düngei ngongpa vaihen.”  
18Lemhükei shahkungnyü changü nüngtükteke; mehenangkü hapayü wong 
nekoh hatü yahlak neshiü;  
19(mehenangkü shahkungnyüi meheyao changpüshapü neleihüang); hatü 
phihükei meipüba monglem hük vamteke, hapa homei jen Kahvang yopailei 
peinyüpeih.  
20Hapayü lahpü hük homei dükpeih. Lebüthü peü lahpü neyah-i ngongpa 
vaipeih,  
21shejao Jisu-ü lahpü hük homei ngongpa vaipeih, hatü büpa kü Kahvangi 
eteke: “Shembüpai lahteke, hatü büpalei mong neyeiyahen: ‘Nüngü den kü 
ngongpa.’ ”  
22Hapa lahpü nangkü Jisu-ü meipü vangpüshuwpü shuohbü leiteke.  

23Anyei vaishi sheleiyü ngongpathü longi nyuteke; mehenangkü jomi 
ngongdou nedoh-i dükei nyuhenü dipai bangtükteke,  
24shejao Jisu payü den den kü nyupü nangkü mih kü neshuoh-i büpai den kü 
ngongdou düknyeih.  
25Hanangkü büpa homei Kahvang touei peipüthü peü den kü yangei tuhhen 
aoknyüpeih; mehenangkü büpai den kü jom shing phopnyüke.  
26Mehenangkü jeni daülangpü, eela neshiüpü, nesheihpü, mangthü kübü 
yanei nyupü, hatü vangshothü shak kü longei aongpü hapa keipü ngongchong 
anghen jiüpeih.  
27Lebü ngongpathü kei nevai; büpai nyihjeih shongpüba kü laophülei mang 
shing; hapheiküang nanglakthü shing jakpü moila shuohteihen napü neshiü; 
büpai hapayü laophülei yangnyu shuohpai den shing chem mon shuohtük.  
28Mehenangkü shahkungnyüi wong nekohpüthü ngongchongthü vaihen 
jepeih, shejao lahteipü shah mepa shahkungnyü pheikü peipa, hapai den kü 
changpüshapü Ha hük jepeih.  

Hebrew 8 

Jisu, Jenei Ngongchong 

1Shaang hami epü shah shongnyüyü hapa hih: Vangsholei Lenangpalei ong 
uoshing kü jenei ngongchong lakdah philei uoshi nyüpeih; 
2shennyaki nevai, shejao Shembüpai lingpü daülangpü hatü hingshangpü 
ashakshemei chongphobü hük nyüpeih.  
3Mehenangkü ngongchong peü thinthothü hatü jakpü moila shuohhen 
shingvaishi jenyeih; hanangkü hapa ngongchongiyao lemhük payü shuohhen 
nadang nyüke.  
4Büpa kahdoknyülei nyulangmeyü büpayü lanshei ngongpa nevaihen; 
mehenangkü shahkung kü nyupükei thinthothü shuohhen ngongpathü nyüke.  

5Jomi daülangpü shingei khümnyüke, hayü vangsholei nyupü dükhiling lajei 
nyuh-ei düknyüke. Hanangkü Mosai ashakshem vehen nyushingkü hapakei 
shahvüng shuohteke, “Kahshangei nüng kü hupü düklem kei linghen kentuh.”  
6Shejao shaang Jisu-ü chah-ei meipü chongphopü dousho dangteke; hatü 
vangpüshuwpü mepa kü büpa lembü lei, hapayü lahpü kü laphentü lingei 
nyüke.  
7Mehenangkü shongpü vangpüshuwpü kü pungpü nenyulangmeyü nyipabü 
lebü hük yemhen napü neshiü.  
8Shejao Kahvangi laophülei nanglakthü kü pungpü dangei büpai hapakei 
enyüke: “Hingmei nyihthü peikünyüke, ngei Israel phang, hatü Judah am 
phang mü vangpüshuwpü ja hük linghen shei Shembüpai enyüke;  
9hayü ngei Ijip kahdok leipü mülangpü ngelei laki müei daipü nyih chebü 
chepa mü lingpü vangpüshuwpü kei nevai; Mehenangkü jomi ngelei 
vangpüshuwpü kü nedoh-i nenyu; Hanangkü ngei jom baong neyemi tuhpeih 
shei Shembüpai enyüke.  
10Hathü nyih pheikü ngei Israel am phang mü hapa vangpüshuwpü linghen 
shei Shembüpai enyüke: Ngei ngelei shahkungnyü jomei sholi kü 
shihshuohhen, hatü jomei mongdang kü nyanghen, ngei jomei Kahvang 
vaihen, hatü jomphongü ngelei nanglak vaihen.  
11Jom hüki hük kü nenyuhteihen, nevaijü hüki hük mü, ‘Shembüpa nyingtuh’ 
shei ne-eteihen; Mehenangkü jom peü maanpü kübü longpü thahshi ngei 
nyinghen.  
12Mehenangkü ngei jomi pungpü kü phahjihen, hatü hajük kü ngei jomei 
mang deih-ei nedanghen.”  
13Büpai “Vangpüshuwpü Ja” shei etü shongpeyü nenotei-i yaktükpeih, hatü 
mehe nenotei hatü chang leidainya, hayü lomi mahdaihen.  

Hebrew 9 

Kahdoknyü hatü Vangsho Phoppü 

1Shaang shongpü vangpüshuwpü kü khümhen nangkü shahkungnyü nyüke, 
hatü shennyak laki lingpü khümshing nyüke.  
2Mehenangkü ashakshem hük veteke. Shongpü dung kü awdük shemshing, 
haüdü, hatü Kahvang kü moilapü hahying nyuteke, hatü hapa kü Daülangpü 
Shing shei nyükteke.  
3Nyipabü haenpü ashak mongeipü dung kü Longi Daülangpü Shing shei 
nyükteke.  
4Hapa mongei ayingshü jakhen hon moidü hatü Vangpüshuwpü Pela kü shing 
peü lemei honi jümtü halei hondük kü manna shihtü, hatü Aaronei lenshuoh 
kü nien vamei hatü vangpüshuwpü yaongshungthü nyuteke.  
5Ha shangkü müknyinshekhangpü cherubimi mang tükpü shing kü dhümshi 
nyuteke. Ha douthü nangkü jeni shaang peü lekei ne-eaokhen.  
6Hapa keiha tempülempü lingtü ngongpathüi nedoh-i shongpü dungei jomei 
khümpü dousho dükhen shünyüke;  
7shejao nyipabü dungeiyü ngongchongi bong kü chem mon büpa shing hatü 
nanglakthüi nenyingi thahpü mang shing shuohpü moilalei iy yah-ei 
shühamteke.  
8Hapa homei shongpü dung nyupü thahshi Longi Daülangpü Shingei shühen 
lem ne-ap shei Laangha Daülangpai hunyüke.  
9Hapayü shinnyih jen shing lappü hük nyüke, hatü hahepak kü thinthothü 
hatü jakpü moila Kahvang kü shuohpai Kahvang kü khümpü shennyak meishi 
payü nedaühüaok shei hapai hunyüke.  
10Hathüyü Kahvangei lem ja mangpei thahshi hahhen yinghen hatü hayaoha 
daüeilangpü büm shingvaishi shuohpü shahkungthü nyüke.  
11Shejao mechem Khristayü peiyei nyupü doumeithülei ngongchong kei 
peipa, laki nelingpü, lappai, hapa lingpü kahdoknyü kü neompü longpü hatü 
den ngoipü ashakshem mongei büpa shüteke.  

12Büpai halei yum nevaijü mohoh iy homei neshü, shejao büpai laophülei iy 
homei jen shing nedohnetenpü yemleipü dangei den shing chem mon Longi 
Daülangpü Shingei shüpeih.  
13Yum hatü mohoh iy, hatü mohoh cheha jakpü awnih yah-ei haijü 
nedaüpüthü daüdaijema,  
14nedohnetenpü Laangha homei laophü nyingi Kahvang kü kawhikang 
neshiüpü moila shuohpü Khristalei iy homei didaipü douthü kübü 
vanyangyem Kahvang kü khümhen shingvaishi jenei chudeih mongdang 
meshük nyeishi daütükphahen!  
15Ha tata kü Kahvangi nyüklangpüthü nedohnetenpü lahtükpü mükjüp 
danghen shingvaishi Khristayü vangpüshuwpü ja kü lembü leiteke. Shaang 
shongpü vangpüshuwpü phangkü mang thahpüthü bümei leihühen nangkü 
ha shemhen büpa diteke.  
16Mechem shennyak hük dihen, büpai lahteipü hük tuhnyeih. Shejao hapa 
lahpü lingpü shennyak didaiteke shei nanglakthüi lekhen vongbong.  
17Hapa lahpü lingpü shennyak yemmü nyupü thahshi hapa lahpü dou 
neleinyih. Hapa shennyak dipheikü mon noteiaokhen.  
18Iy neomi shongpü vangpüshuwpü dangkao dou nelei.  
19Mechem Mosai shahkungnyülei nyupükei shahkungthü peü nanglakthü kü 
ekempa, büpai mohoh hatü yum iy yah-ei yung kü vuk, hatü ha kü iyshüm 
keipü mimum hatü hyssop pükao dakei ha kü hüngtü laidü hatü nanglakthü 
kü haiteke. 
20Büpai, “Hapayü Kahvangi am kü noteihen shingvaishi shuohpü 
vangpüshuwpü iy” shei eteke.  
21Hapa aihük mü büpai ashakshem hatü khümshing kü noteipü haleipü 
douthü kü iy-i haiteke.  
22Hingmei shahkungnyü phangkü iy yah-ei lemphüli daühüteke, hatü iy 
nehaipheikü mang tükpü neshiü.  

Khrista Moila Shuohpai Mang Yahlang 

23Vangsho amei dou nyuh-ei dükpeyao jakpü moila homei daühühen nadang 
nyuteke, shejao vangsho amei douthüao hathü mü meipü jakpü moila 
nanyüke.  
24Mehenangkü Khristayü hingshangpü hük nyuh-ei hangkulei laki lingpü 
Longi Daülangpü Shingei neshü, shejao büpa vangsholei shüpeih; shaang 
jenei men kü Kahvang touei nyüke. 
25Nevaijü büpai vangsholeiyü ngongchong hük bong ieyei laophülei nevaipü 
kü iy noshi Longi Daülangpü Shingei shüpükei büpa laophülei yangnyu leiyei 
leiyei moilahen neshü.  
26Hakei vailangmeyü kahdoknyü linghinüng Khrista leiyei leiyei 
shangponghen vaipeih. Shejao shaang büpai hapa dohpü den kü büpa laophü 
nying moila shuohpai mang yaktükhen shingvaishi den shing chem mon 
peipeih.  
27Shennyak hük mekei chem mon dihen demtük, hatü hapheikü shahphenpü 
nyüpa, 
28hapa keiha Khrista-ao nanglak longilei mang yah-ei lüdaihen shingvaishi 
chem mon moila shuohpeih. Büpa nyipabü yiükahen, hayü mangthü mü 
eteihen nangkü nevai, shejao büpa omdanpüthü kü yemleipü koei yiükahen.  

Hebrew 10 

Khristai Den Shing Chem Mon Moila Shuoh 

1Shahkungnyü-ü hingshangpüba nevai, shejao peikahen doumeithü jung 
vangdhüm laang mon nyüke; hapa aihük jakpü moila bong ieyei nedoh-i 
shuohpai khümnüng peipüthü changpüshapü neleihüaok.  
2Hei nevailangmeyü jomi moila shuohpeyao doh-ei, khümpüthü den shing 
chem mon kü daüdaitü hajük kü mang shei nedeih-i nyudaihen vaipeih. 
3Shejao hapa jakpü moila kü bong ieyei mang deih-ei lehünyüke. 
4Mehenangkü mohoh hatü yum iy-i mang koei lüdaihen neaokbenüng. 

5Hanangkü mechem Khrista kahdoknyülei yiüpa, büpai eteke: “Jakpü moila 
hatü moilathü nüngi nenanyih, shejao ngei shing nüngi tempü büm nanyeih;  
6Jakpü moila hatü mang moilathü kü nüngi mongneongnyih.  
7Hahepak kü, ‘Ngei hammü nyüpeih, ngei nang lai kü ha nyangei nyüke– ngei 
nüngi mongpü düknüng peipeih, Oh Kahvang’ shei ngei epeih.”  
8Shongpü kü büpai, “Nüngi jakpü moila hatü moilathü, yemhimak jakpü 
moila hatü mang moila nenanyih nevaijü ha kü mongneongnyih” shei eteke. 
(Hathüyü shahkungnyüi shuohhen yüteke).  
9Hapheikü büpai shao, “Ngei hammü nyüpeih; ngei nüngi mongpü düknüng 
peipeih” shei eteke. Büpai nyipabü linghen nangkü shongpüba tüktükteke.  
10Jisu Khristalei büm den shing chem mon moila shuohpü homei jen 
daüdaipeyü Kahvangi mongpü nyüke.  
11Nyihjeih ngongpai büpalei dousho düknyeih; büpai leiyei leiyei aihük jakpü 
moila shuohnyeih; hapai mang yah-ei nelüdaiaoknyih. 
12Shejao mechem Khristai mangthü shing den shing moila hük mon shuohpa, 
büpai Kahvangei lakdah philei uoteke.  
13Hapa hepak kübü büpalei vepathü büpalei la shuopshing manglei thahshi 
dannyüke. 
14Mehenangkü moila shan hük shuohpai daütükpüthü den shing 
changhüshahüteke.  
15Hapa nang Laangha Daülangpaiyao jen kü denpü shuohnyüke. Shongpü kü 
büpai enyüke:  
16“Hathü nyih pheikü ngei jom mü linghen vangpüshuwpü ha hih 
shei Shembüpai enyüke: Ngei ngelei shahkungthü jomei mongkü 
shihshuohhen, hatü ngei jomei sholi kü ha nyangshuohhen.”  
17Shao büpai, “Ngei hajük kü jomei mang, hatü jomi shahkung benpü 
mangthü deih-ei nedangpih.”  

18Melei hathü mang tüktükpü nyüpa, halei mang nangkü hajük kü moila 
shuohpü neshiü.  

Munenhen Nyükpü 

19Hanangkü ngelei jeihinaüthü, Jisulei iy homei Longi Daülangpü Shingei 
shühen jen monglempü nyupü nangkü,  
20haenpü ashak lappai, büpalei büm homei yangnyu lem ja jen kü apteke,  
21hatü Kahvangei shem kü jenei ngongpa longpü nyupü nangkü,  
22kenhingpü mongdang hatü hinglempü lekpü kü nemeipü chudeih kübü 
daüdaipü mongdang mü daülangpü yungi jenei büm paütüktü jeni Kahvang 
yopailei peishah. 
23Jeni lahpü monglem kü nejü-üi wongshongi shongshah; mehenangkü üpai 
ha lah, büpayü shahhing,  
24hatü bampü hatü doumei dükhen nangkü hüki hük mü nangthongteishah.  
25Jeni chemi thaiteipü netuhphonghen khih; hanei amü yemya vaishi hapakei 
düknyüke– hatü nyeinya vaishi Nyih ngoikünyüke shei ammi eenyüke.  
26Jeni shahhing nyingpü yahpheikü nyingshangi mang thah-ei nyujema, 
henüng mangthü shingvaishi jakpü moila aoei neshiü, 
27shejao nyembenüng shahphenpü omdanhen hatü mangpü awi vepathü 
hahtükhen.  
28Hanei ami Mosa shahkung mangjema denbü nyi nevaijü jem homei phahji 
neshiüi jütükhamteke.  
29Üami Kahvang Ha kü la-i shoup, jom daütükpü vangpüshuwpü iy sheihtük, 
hatü phahjipü Laangha kü ne-ienelempüthü kü meshük nemeipü hanghi 
danghen shangpeih shei ammi deihnya?  
30Mehenangkü, “Bhüh yempeyü ngelei, ngei ha kü shemhen.” Hatü shao, 
“Shembüpai laophülei nanglakthü shahphenhen” shei üpai e, ha jeni nyingei 
nyüke.  
31Vanyangyem Kahvangei lak kü dohenü nyembenüng.  

32Shejao sheleipü nyihthü kü am kü Kahvangei vangngai khangpheikü am 
shanghah longi pongphei, shejao hapa shanghah-i am neneühüpü deih-ei 
dangtuh.  
33Chemjemü nanglakthüi am kü ngaiheyei naamteke hatü shüveiteke; hatü 
lebü hepak kü hapakei aihük mü ponghahpüthü kü ammi sheühteke.  
34Ammi khoklatei nyupüthü kü bampü hu, hatü ammei douhinang aetlangjao 
mongongshi nyupeih; mehenangkü meipüba hatü den den mop nyüpeih shei 
am nyingi nyingteke. 
35Hanangkü am kü nyupü hapa ammei monglem teyakphong; hapai am kü 
laklei longpü koei peikahen.  
36Mehenangkü ammi nenteiaokpü nadang; shejüang mechem ammi Kahvangi 
mongpü dükhen, mehe lah, ha ammi danghen.  
37Mehenangkü maani mon angpheikü, “Üpa peikahen nyu, büpa peikahen, 
hatü pheiyei nenyuhen.  
38Shejao ngelei daülangpü nanglak hinglempai nyuhen. Shejao üam 
ngümpheilei shinei leidai, büpa kü ngei mongneonghen.”  
39Shejao jenphongü ngaümpheilei shinei leiyei mahdaipüthü nevai, shejao 
hinglemei yangpüthü nyüke.  

Hebrew 11 

Hinglempü Lappü 

1Shaang hinglempeyü jeni monglempü douthü lekpü, ne-eepü douthü 
mongkü pongpü nyüke.  
2Jenei bühipathüi hinglempü nangkü Kahvangi mong hahpeih.  
3Kahdoknyü-ü Kahvangei shah-i lingpeih shei hinglempai jeni nyingnyüke. 
Hanangkü mehe jeni ee, hayü ne-eepü douthü kübü lingteke.  
4Hinglempai Abeli Kain mao nyeinya Kahvangi yahbenüng moila shuoh. 
Hapa homei büpayü daülangpü shennyak shei yah, hatü Kahvangi büpalei 

moila kü mong hah; büpa didai shejao büpai hinglempü homei shaangao 
shah enyüke.  
5Hinglempai Enokh-ü dipü ne-eehühen shingvaishi yemmü yahlang, hatü 
üpaiyao büpa nedang; mehenangkü Kahvangi büpa yahlangteke. Mehenangkü 
büpai Kahvang mong hahhüpeih shei büpa yahlang shekü denpü shuohteke. 
6Hinglempü neshiüi Kahvang mong hahhühenü neaokbenüng; mehenangkü 
üami büpa touei peihenshang, büpa nyüpeih shei hinglemhen vongbong hatü 
büpa yempüthü kü laklei shuohnyeih. 
7Hinglempai Noah-i ne-eejao peikahen vongshüh nang Kahvangi shahvüng 
shuohpü nangkü hapa shahvüng kü dhüm shuoh-ei jom shem yanghen jahas 
hük ling; ha homei büpai kahdoknyü nyonghü hatü hinglempai 
daülangshemshepülei mükjüp leiteke.  
8Hinglempai Abrahami ven danei büpai mükjüp vaishi danghen shei epü 
shingei nyükshingkü layaongei dai; büpa melei dainya, nenyingi layaongei 
dai.  
9Hinglempai büpai kung kahdokei yenpa hük keiha hapa lahpü kahdokei 
bükhishem veyei nyu; büpa Isak hi Jakob nyi mü ashakshemei nyu, hatü 
jijinyiyao aihük lahpü Kahvang leipü dang. 
10Mehenangkü büpai Kahvangi lingtükpü hatü vetükpü chongnyiam nyupü 
chingnyü kü ongyangei veiteke.  
11Hinglempai büpa viüdaijao hatü Sarah nyülan leidaijao hapeü anghen wong 
dang; mehenangkü hapa lahpü jiühühen büpai Kahvang kü hinglem.  
12Hanangkü shennyak hük dipü lanei nyudaipü kübü vangsho lithathü kei 
hatü yungching bhihhiphang kei hühihathü bühteke.  
13Ha shennyakthü peü jom dipü thahshi hinglempü kü nyu. Jomi lahtükpü 
douthü nedang, shejao jomi tailuei hathü dou peijapü eeyei mongong. Jomi 
hapa kahdoknyü kü jomphongü yenpa hatü benha shei deih;  

14mehenangkü nanglak üami hapakei enya, jomi laophülei lompü kahmük 
yemnyeih shei lekei hunyüke.  
15Jomi paoh jomi tuhphongpü kahdok deihlangmeyü jom halei nyokei 
leidaihen aokshi shepeih. 
16Shejao jomi meipü kahmük ongyang, lappai, vangsho amei kahmük. 
Hanangkü Kahvangü jomei Kahvang shei nyükhen kü veüei nedeih; 
mehenangkü büpai jom shing chingnyü hük temshuohteke.  
17Kahvangi Abraham kü dokshingkü hinglempai büpai Isak jakpü moila 
shuoh. Üpai lahtükpü dang, büpai hashong moilom moila shuohtükhen mü 
nyu.  
18Kahvangi büpa kü, “Isak homei mon ngei lahtükpü hühihathü nüngi 
danghen” shei eteke.  
19Kahvangi hanei am didaipü kübüao yangei leiaokhen shei Abrahami 
hinglem, hatü hingmei büpai Isak dipü lanei nyokei dang.  
20Hinglempai Isaki Jakob hatü Esau nyi shing ngoikahen nangkü moihiman 
yüshuoh.  
21Hinglempai didaihen mü nyushi Jakobi büpalei lenshuoh kü shongtü aümei 
khümtü Josephei hapeü nyi kü moihimanshuoh.  
22Hinglempai Joseph-i büpalei yangnyu dohpülei Israel am mülanghen jung 
e, hatü büpalei mahngvang nangkü mehe dükhen ha eteke.  
23Hinglempai Mosa bühpheikü chenyü chepai lenyang jem thahshi joei tuh; 
jomi naü-ü nethe meishi ee, hatü jomi ongpalei shahkung kü nenyem.  
24Hinglempai mechem Mosa nethe leipa, Pharaohlei yiükhalei ha shei 
nenyükhahhü,  
25shejao shaang dohdaihen mang mongongmongle kü mongong leimeyü 
Kahvangei nanglakthü mü shangponghen jehah.  
26Ijip amei mop leimü Khristalei men kü shangponghen nyeinya longpü mop 
shei büpai deih; mehenangkü büpai shesha leipü laklei kü veishi nyuteke.  

27Hinglempai büpai ongpai mongshihpü kü nenyemi Ijip tuhphong; 
mehenangkü büpai müki ne-eepü Kahvang eepheikei munenei nyu.  
28Hinglempai büpai Hompü Mo hah, hatü iy nyioei tuh; hanangkü 
hashongpathü jüpübai Israel amei hashongpathü nejütük.  
29Hinglempai nanglakthüi kahvan kü kei kamei Hakla Yungching homei dai, 
shejao mechem Ijip amao hapakei dük, jom yungi lümlang. 
30Hinglempai jomi nyih nyet shonpheikü Jeriko bhamthü laamdai. 
31Hinglempai büm yupü Rahabi ven nedanpüthü mü nemah; mehenangkü 
pinnyüi gühshuk peipüthü mongongshi yah.  
32Shao meshük nyeishi ngei ehen? Gideon, Barak, Samson, Jephthah, David 
hatü Samuel hatü thibüthü jung ehen hepaki nechangang.  
33Jomi hinglempü homei ongchingthü neütük, shahhingi vanglem lem, 
lahtükpü dang, mailangthülei juao küptük,  
34mangpü awlom mettük, yannah kübü yang, wong nekohjao wong dang, 
vehok kü hampa lei, hatü Kung am veshanthü nyaihütük.  
35Nyühathüi jomei mahng yangei leijapü nyokei dang. Lebüthüyü yangei 
leipü meipü yangnyu ongyangpai shüveidoideipü kübü laiyei nedai-i 
ponghah-ei di. 
36Lebüthüyü ne-ienelempü, üphahpü hatü nyiamvüi shatü khoklatei 
tuhhahpü pongteke.  
37Jomphong kü yaongi shükei, nyi anei püvet longkhoih-i vetei, yani bapei 
jüteke; jomphong kü mishuw hatü yumshuw yah-ei owhü, taoeinangei 
shüveiyei hanghiyei angteke.  
38Jom shingvaishi kahdoknyü-ü meipü nevai-i nyu. Jom jahpanei, 
kahshangthülei, yaongsha hatü kahshalei joei longtei.  
39Hathü peü shak kü jom hinglempü nangkü mongmeijao Kahvangi mehe lah, 
ha jomi nedang.  

40Kahvangi jen shing lemhük meipüba temei nyüke. Hathü nanglakü jen mü 
chemi mon changpüshapü leihüteke.  

Hebrew 12 

Jisulei Yangnyu Lappü 

1Hanangkü jen shinei denbüthü khong longpü nyupü nangkü jen kü lem 
bangpü lemphü hatü jen kü yeppü mang peü yaktükshah, hatü jen sheshalei 
mokhen nyupü lemshong kü mong shuoh-ei mokshah.  
2Jeni Jisu kü mük neshai-i veishah. Büpayü jen hinglempü kü shongpü hatü 
changpüshapüba. Büpa shekü temei nyupü mongong men kü shophang 
veüpong munenei Kahvangei ong uoshing kü lakdah philei uoteke.  
3Am nenyiuhen hatü mong nemahhen shingvaishi laophü khüei mangthü 
leipü ten peü nenaokpüba deih-ei dangtuh.  
4Ammi mang khüei hokshingkü ammei iy yenhen mü ammi khüei 
manghokpih,  
5hatü am kü hapeüthü shei epü ammi betükteke: “Ngelei hapeü, Shembüpai 
ungei-aeipü kü nyüshulük kü tedeih, nevaijü büpai nüng kü lohpü kü mong 
temah;  
6mehenangkü Shembüpai büpai bampüthü kü yeanpü shuohnyeih, hatü 
hapeü shei büpai yahpüthü kü hanghi shuohnyeih.”  
7Ungei-aeipü men kü tok nentuh; Kahvangi am kü hapeüthü kü kei nonyüke; 
mehenangkü nyühipathüi nevenpü üpa hapeü nyüpa? 
8Hashihthü keiha ammi hapa ungei-aeipü kü nenyujema, amphongü 
shounghathü hatü büpalei hapeüthü nevai.  
9Anyei vaishi jen kü ungei-aeihen jenü hangku nyühipa nyüpeih, hatü jeni 
jom kü dhüm shuohnyeih. Shejema jeni laanghathülei Pa kü nyeinya dhüm 
shuoh-ei nenyuhen je?  

10Jenei pathüi jom kü meipeih shei deihpü aimü jen kü kansho hük shing 
ungei-aeinyeih, shejao Kahvangi jen büpalei daülangshemshepü kü hean 
yahhühen shingvaishi jen kü ungei-aeinyeih.  
11Shaang ungei-aeipeyü mongong nevai, hanghi kei nyüke. Shejao pheilei 
üami hapa phangkü nyuh-eivenei long, daülangshemshepü hatü chingmei 
betjük jükkahen.  

Venpü hatü Shahvüng 

12Hanangkü juwdaipü lak hatü wong nekohpü la wong kohhütuh. 
13Ammei lemthü pha jiüei lingtuh, shejüang lakhopüthü neaoknethangi 
nenyuhen, shejao meidaihen.  
14Shennyak peü mü chingmei kü hatü daülangi nyuhen kentuh; daülangi 
nenyuphei kü üpaiyao Shembüpa ne-eehen.  
15Üpaiyao Kahvang phahji nedangi nenyuhen, hatü shanghah vamhen mü 
hatü longi nesheihhen mü shahyakpü tünglang nevamhühen yomtuh. 
16Üpaiyao Esau kei nük omhük kü laophülei behepa hean yutükpü 
mükbongjuyung hatü Kahvang nenyingpü shennyak neleihen kentuh. 
17Hapheikü mechem büpai moihiman mükjüp yahhüpa, büpa kü ha neshuoh 
shei ammi nying. Büpai mükphi yenei moihiman yemjao chepalei mong 
yeiyahühen lem nedang.  
18Amphongü laki honghen aokpü aw bahpü, shangmang, mongmang hatü 
vanglükpalei nyupü kahshangei nepei;  
19amit vüngpü nevaijü shah epü ngeü danpüthüi jomphong kü hapa keipü 
shah hajük kü te-epha shei ehen mü nyupü shingei nepei;  
20mehenangkü jomi hapa shahkung nebangaok: “Yemhimaki dangkao ha 
kahshang kü hongjema yaongi shükei jütükhen.”  
21Hapa veihenü nyemshi nyupü nangkü Mosai, “Ngei nyempai kheünyeih” 
shei eteke.  

22Shejao amphongü Zion Kahshang, vangsho amei Jerusalem, vanyangyem 
Kahvangei chingnyülei peiteke. Amphongü vangsho phongshan haja haja 
mongongei thaipü touei,  
23hatü vangsholei men nyanglangpü hashongthü thaipü, hatü peüei 
shahphenpü Kahvang, hatü daülangpüthülei laanghathü changhüshahüpü 
touei,  
24hatü vangpüshuwpü ja kü lembü Jisu, hatü Abelei iy mao meipüba shah 
epü Jisulei iy yenpü touei peiteke.  
25Nüng kü shah epüba kü nebangi nenyuhen kentuh. Kahdoknyülei jom kü 
shahvüng shuohpübalei shah nebangpai jom neyangjema, vangsho leipü jen 
kü shahvüng shuohpüba toueipü yanei lüdaijema, jen meshük maanpü 
leihenang?  
26Hahepak kü büpalei ngeüi kahdoknyü jenhü, shejao shaang büpai, “Shao 
chem ngei kahdoknyü mon nevai, vangshothüao jenhühen” shei lahteke.  
27Hapa shah, “Shao chem” shei epai jenaokbenüng lappai, lingpü douthü 
mangtükhen, shejüang mepa nejenaok ha lakshing nyuhen.  
28Hanangkü jenphongü nejenbenüng ongching hük dangnyu vütei-i jeni 
menvih shuohshah, hatü dhüm shuoh-ei nyempai yah-aokbenüng mü 
Kahvang kü khümshah; 
29mehenangkü jenei Kahvangü laiyeilungei hahpü aw.  

Hebrew 13 

Kahvang Mongonghüpü Dousho 

1Nedoh-i hüki hük mü bamteipü nyutuh.  
2Yenpa kü bampü huhen tebetük; mehenangkü hapakei dükpai hanei ami 
nenyingi vangsho phongshanthü kü ühyingpeih.  
3Nüngao khoklatei jom mü nyunyu keiha khoklatei nyupüthü deih-ei 
dangtuh; nüng kü shüveiphünyu keiha shüveipü ponghahpüthü deih-ei 
dangtuh.  

4Peüi bükhishem yempü kü dhüm shuohtuh, hatü shem yempü amei 
shinshing nesheih-i angtuh; mehenangkü Kahvangi iyjeiphailei hatü 
mükbongjuyung nyiphen shahphenhen.  
5Nüngei yangnyu lop bampü kübü yangei nyutuh, hatü mehe ang, ha kü 
mong hüshemei nyutuh; mehenangkü büpai, “Ngei nüng netuhphongpih 
nevaijü neyakphongpih” shei eteke.  
6Hanangkü jenphongao monglemei hapakei eaokhen: “Shembüpayü ngelei 
sheühbü; Ngei nenyemhen. Üpai ngei kü mehe dükphaaokhen?”  
7Am kü Kahvangei shah ephopü ammei mübüthü deih-ei dangtuh; jomei 
yangnyu nyuhichong kübü vampü deih-ei dangtuh hatü jom hinglempü 
kapituh.  
8Jisu Khristayü menyih, shinnyih hatü düngei hükkei khan.  
9Baong nedangpü nyuhpüvenpü lemphü homei am nyongei temühü; 
mehenangkü Kahvang phahji-i wong kohhühenü mongdang shingvaishi 
meipeih, hatü hapayü hahying nangkü shahkung bangpai nevai; hathü 
shahkung bangpai meheyao nanglei nedangpih. 
10Ashakshemei chongphopü ngongpathüi hahying hahhen jiüpü neshiüpü 
moidü hük nyüpeih.  
11Ngongchongi yemhimakei iy Longi Daülangpü Shingei mang moila 
shuohhen deilangnyeih, shejao hapa yemhimakei bümü baümtap haolei 
jaktüknyeih.  
12Hanangkü Jisuao büpalei iy homei nanglakthü daühühen shingvaishi 
chingnyü haolei shangpongpeih.  
13Shejema jenao baümtap haolei daishah hatü büpai nenpü shangpong 
koshah.  
14Mehenangkü hatouei den den kü nyuhen jenei chingnyü neshiü, shejao jenü 
peikahen nyupü chingnyü veinyüpeih.  

15Shejema, büpa homei jeni nedoh-i Kahvang kü menvih shuohpü moila, 
lappai, büpalei men kü lahpü jubenyeijang betjük shuohshah.  
16Mei dükhen, hatü nüngi angpü hanteihen tebetük; mehenangkü hapa keipü 
moilathüyü Kahvang mongongbenüng hih.  
17Ammei mübüthülei ven bangtuh, hatü jom phangkü shütuh; mehenangkü 
jomi ammei laangha kü veishi nyunyeih, hatü am nang jomi shah-om 
shuohhen. Jomi epü ammi bangjema, jomi mongongpai jomei dou dükkahen, 
hei nevaijema jomi mongmangpai dükkahen, hatü hapayü am shing nanglei 
nevaikahen.  
18Ham shing phopshih. Ham kü mongdeih daülangi nyupü hami nyingei 
nyüpeih; mehenangkü lemphü kü dhüm kohshi jiüpü dükei nyuhünyeih.  
19Ngei am touei lomi nyokei leiaokhen ngei shing hayaoha ammi phopshih.  

Dohpü Phoppü 

20Shaang chingmei Kahvang üpai jenei Jisu Khrista, Mi yombü longpü, 
nedohnetenpü vangpüshuwpü iy homei dipü kübü yangei leishih, 
21büpai am mei lemphü kü büpai mongpü dükhen changhüshahühen, 
shejüang Jisu Khrista homei büpai mong hahbenüng büpai jen homei dükhen, 
büpa kü den den kü müknyinshekhang vaituh. Amen.  
22Jeihinaü hatü nyahinaüthü, ngelei nangthong shah nenei bangtuh; 
mehenangkü ngei am kü hapa lai shohloh-i nyangnyeih.  
23Jenei jeihinaü Timoti khoklat leipü veteke, hatü büpa hepak jiüshi 
peiküjema, ngei am mü ponghen peijü büpaao ngei mü peikahen.  
24Ammei mübüthü hatü Kahvangei nanglakthü peü kü selam ete. Italy 
leipüthüi am kü selamja.  
25Am peü mü phahji nyute.  

Jakob 

Jakob 1 

Selam Shah 

1Jakob, Kahvang hatü Shembüpa Jisu Khristalei chongphobüi kahdoknyü 
kemeilei haidaipü jat anpünyi touei selam.  

Hinglempü hatü Kihikon 

2Ngelei jeihinaü hatü nyahinaüthü, mechem ammi menüng keipü dokpü 
heühenshang hayü meheyao nevai, shejao mongong shei deih-ei dangtuh;  
3mehenangkü am hinglempü kü dokpai nenteiaokpü vamnyeih shei ammi 
nying;  
4hatü am munenpai hapalei dou changhütuh, shejüang am behe leiyei, 
changeishaei mepa kao netaohen.  
5Am hanei kihikon kü taojema peü kü bhashahshi hatü nekaungi shuohpü 
Kahvang kü yütuh, hatü ha am kü yahphahen.  
6Shejao hingshangpai nejü-üi yütuh; mehenangkü üpai jü-ünya büpayü 
vanglüki duei hungteipü yungching yungmok kei nyüke;  
7Henüng shennyaki SHEMBÜPAleipü meheyao danghen shei tedeih;  
8büpayü mong nyi kohpü, büpai dükpü peü kü shing nenüngpü shennyak.  

Shemmei hatü Taopa 

9Taopü jeihinaüi büpalei laphen dokpalei anpü nangkü mongmeituh. 
10hatü shemmei vaipü jeihinaü hüki büpa phangpa laphenei shapü nangkü 
mongmeituh; mehenangkü mophimo-ü phaü leipü chübong keiha laaidaihen.  
11Mehenangkü nyahpü shaampü kohshi vanghenyü aongnyeih hatü pühivung 
kautüknyeih; haleipü chüthü vüdainyeih, hatü hapa nethe meipü 
mahdainyeih. Hapa aihük mü shemmeithüao nyüpeih; nang nekongi yangnyu 
nyushingkü jom mahdaihen.  

Dokpü hatü Mong Bompü 

12Dokpü peishingkü üpai hinglemei nyu, büpa moihiman. Hapa keipü dokpü 
kü aokpü shennyak kü Shembüpai büpa kü bampüthü kü shuohhen lahpü 
yangnyu athen shuohhen.  
13Mechem dokpü peihenshang üpaiyao, “Ngei kü Kahvangi doknyu khih” shei 
te-e; mehenangkü Kahvangi ten yah-ei nedoknyih, hatü büpai üpa kao 
nedoknyih.  
14Shejao shennyak hük mechem laophü yahhahhüpai yawh-eiyangei 
lüdaihenshang dokpü peinyüpeih.  
15Hapheikü laophüi yahhahhüpai büm nekongi leipheikü hapai mang 
bühnyeih; hatü hapa mang mechem lomei longhen, dipü bühnyeih.  
16Bampü jeihinaüthü, am telutelemhah.  
17Meipü hatü den ngoipü thintho peü shangphi leipü nejeilepü, nevaijü 
jeileipai vangnyak nevamhüpü vangsho vangngaithülei Pa leipü peinyeih.  
18Jenphong büpai lingpü peü mü shongpü betjük leihen shingvaishi büpalei 
mükhong jiühüei büpai jen shahhing shah-i bühpeih.  

Shah Bangei Dou Leiyei Dükpü 

19Ngei bampü jeihinaüthü, ha nyingtuh: Peüi danhen shülangtuh, youngmü 
etuh, mongshih youngmü vamtuh;  
20mehenangkü am mongshihpai Kahvang daülangshemshepü nevamhünyih.  
21Hanangkü nedaünelangpü hatü ten dükpü peü yaktüktuh hatü 
inyainyempai nüngei laangha yanghen ngan kohpü mongdangei sheipü shah 
yahtuh.  
22Shejao amphongü dan mon dantü laophü nyingi luhahpü am nevai, shejao 
shah-i dou leiyei dükpü am leituh.  
23Mehenangkü hanei ami shah danpü am vaitü dou dükpü am neleijema, 
jomphongü laophü nyingi aina kü veipü am lenyüke;  
24mehenangkü jomi aina kü veitü daiyei jom mekei nyupa lomi bedainyüke.  



2675 

 

 
   Daülangpü Laihing 

© 2005, Bible Society of India. 
 

 
 

 

25Shejao üami bümei leihüpü changpüshapü shahkung kü lekei veihen, hatü 
mehe dan ha nebetüki nedoh-i dükei daijema, jomi dükpü kü jom kü 
moihimanhen.  
26Hanei ami laophü nyingi vaipü am shei deihjema, hatü laophülei yei 
neshümaokjema, büpa vaipeyü angsha, hatü laophü nying luhahnyüke. 
27Kahvang jenei Pa-i yahhüpü daülangpü hatü pungpü neshiüpü vaipü 
vanglemü hapa hih: hashihhathü hatü vaümnyüthü shanghahpü kü veihen 
hatü kahdoknyüi sheihtükhen kübü laophü yangei nyupü ha hih.  

Jakob 2 

Baong Hanei Nopü Khüei Shahvüng 

1Ngelei jeihinaü hatü nyahinaüthü, ammi baong hanei noyaki hingmei ammi 
jenei müknyinshekhangpü Shembüpa Jisu Khrista kü hinglemnyu je?  
2Shennyak hük hon lakshep sheptü ow meipü owtü am thaishingei peiküjü, 
hatü taopa hük owten owtü peiküjü,  
3hatü ammi owmei owpü shennyak nyingei, “Ha shing meipülei uotuh” shei 
etü taopa kü nüngi, “Antolei yaongtuh” nevaijü “Ngelei la touei uotuh” shei 
ejema,  
4ammi am khongkü baong hanei nenonyu je, hatü chudeih teni shahphennyu 
nevaipü je?  
5Ngei bampü jeihinaü nyahinaüthü, bangtuh. Kahvangi kahdoknyü kü 
taopathü hinglempü kü shemmei vaihen, hatü büpa kü bampüthü kü büpai 
lahpü ongching mükjüp vaihühen nejeangpü je?  
6Shejao ammi taopathü kü dhüm neshuohnyu. Am kü shüveipeyü 
shemmeithü nevaipü je? Shahphen shingei am müei deipeyü hathü nevaipü 
je?  
7Am kü shuohpü meipü men thaüvaütükpeyü hathü nevaipü je?  

8Ammi Laihingei nyupü ongpa shahkung, “Amphongi laophülei chingyow kü 
laophü kü kei bamtuh” shei epü hingshangi jiüshi dükjema ammi jiüpü 
düknyüke.  
9Shejao ammi baong hanei nojema, ammi mang thahnyüke hatü 
shahkungnyüi pungpüthü shei yepnyüke. 
10Mehenangkü üami shahkungnyü peü düktü hük kü dangkao huluh 
shuohhenshang, peü mangtükpü kei pungnyüke.  
11“Ammi mükbongjuyung tedük” shei epü hüki shao, “Ammi tejü” shei eteke. 
Shaang ammi mükbongjuyung nedüki mih jüjema, ammü shahkungnyü kü 
pungpü leiteke.  
12Bümei shuohpü shahkungi shahphenphahen khih shei nyingei etuh hatü 
düktuh.  
13Üpai phahji nehuhenshang shahphenpeyü phahji nehu-i nyuhen; phahji-i 
shahphenpü shak kü aokpü dangnyeih.  

Dou Neomi Vaipeyü Angsha 

14Ngelei jeihinaü nyahinaüthü, am kü vaipü nyüpeih shei etü dou 
neshiüjema, ha kü mehe mei nyüpa? Vaipai am yanghen je?  
15Jeihinaü nevaijü nyahinaü hük bümkong, nehahneyingi eetü,  
16amphong khongkü hüki hathü kü, “Daituh, meishi nyutuh, shaamluki 
nyutuh hatü moh-ei hahtuh” shei etü ammi jomei büm shing nadang 
neshuohjema, ha kü mehe meipü nyüpa?  
17Hanangkü vaipü monhai ha kü dou neomjema mahngchang khih.  
18Shejao hanei ami, “Nüng kü vaipü nyüke hatü ngei kü dou nyüpeih” shei 
ehen. Nüngi dou neomi ngei kü nüngi vaipü hushih, hatü ngei ngelei doui 
nüng kü ngei vaipü huphüshah.  
19Kahvangü hük mon shei nüngi hinglemnyüke, meiteke. Shepethüi dangkao 
hapakei hinglemnyeih, hatü nyemei kheünyeih.  
20Ngapathü, dou neomi vaipeyü angsha shei huhahhüpü je?  

21Jenei bü Abrahami cheha Isak moidülei jakpü moila shuohshingkü büpa 
dou homei dahshakpü nevaipü je? 
22Büpalei dou mü vaipü dou chemi nyuteke, hatü vaipeyü dou homei 
changhüpeih shei eenyüke.  
23Hapakei Laihing jiühüteke shei enyüke: “Abrahami Kahvang kü hinglem, 
hatü hapai büpa kü daülangpü shei ieyeilem, hatü büpa kü Kahvangei 
mongjempa shei nyük.  
24Shennyak hük vaipai mon nevai, dou homei dahshakhünyeih.  
25Ha leshi büm yupü Rahabi phongshanthü nyükei shütü jomphong lebü 
lemei deishihpai dou homei pinnyü dahshakpü nevaipü je?  
26Mehenangkü laangha neshiüi bümü mahng vaipü keiha, dou neomi vaipeyü 
mahngchang khih.”  

Jakob 3 

Yei Shümaokpü 

1Ngelei jeihinaü nyahinaüthü, amphong longshi shing nyuhbüthü neleihen 
vongbong; mehenangkü jen üami nyuhnya hathü kü nyeishi wong mü 
shahphenhen.  
2Jen peüi longi pungnyüpeih. Üpai epü kü nepung, büpayü changpüshapü, 
hatü laophülei büm kemei shümei tuhaokpü nyüke.  
3Jenei ven danhühen shingvaishi jeni koyeilei ju kü nyiam mahüjema jeni 
jomei büm kemei müteiaoknyeih.  
4Hei nevaijü jahas kü veihümao: Jom ahshi longpü nangkü wong kohpü 
vanglüki jom mühühen nanyüke, shejao hapa yüpbüi mongpü lemei maanpü 
ailüngi münyüke.  
5Hapa keiha yeiyü maanpü phaihan hük, shejao hapai longi awdanyeih. 
Maanpü awlah-i mekei longpü jahpan hahtüknya deih-ei dangtuh. 

6Yeiyü aw khih. Hapayü jenei büm phaihan khongkü mangei kahdoknyü. 
Hapai büm kemei tentüknyeih, yangnyu lem kemei aw kü jaktüknyeih hatü 
laophü nyingi molo aw kü shukdainyeih. 
7Mehenangkü yemlem laolao, ouhiyüh, biühimak hatü yungching yemhimak 
peü yepei haümaoknyeih hatü hangkui yepei haümhampeih, 
8shejao üpaiyao shing nenüngpü ten, dihen leü maei nyupü yei yepei 
neaoknyih.  
9Hapai-üng jeni Shembüpa, hatü Pa men vihnyüke, hatü hapai-üng Kahvang 
leshi lingtükpüthü kü jeni thaüvaünyüke.  
10Ju hük kübü-üng menvih hatü thaüvaü vamnyüke. Ngelei jeihinaü 
nyahinaüthü, hapakeiyü nevaihen vaipü khih.  
11Yunglok hük kübü daülangpü yung hatü shahyakpü yung chemi vamnyu je?  
12Ngelei jeihinaü nyahinaüthü, adhapüi olive, nevaijü nyalingngupai-i 
adhajük jükaokhen je? Shahyak yungi daülangpü yung nevamaokpih.  

Kihikon Lemnyi 

13Amphong khongkü nahpü hatü danaokpü üpa nyüpa? Ammei douthüyü 
kihikon kübü bühpü inpünyaipü homei düknyu khih shei ammei yangnyu 
meipai hutuh.  
14Shejao ammei mongdangei shahyakpü mükhüh mongyung hatü laophü 
shing mon deihjema, am techangmei, hatü shahhing tenyongtük.  
15Hapa keipü kihikonü shangphi leipü nepeinyih, shejao hayü kahdoknyülei, 
laangha neshiüpü hatü shepelei nyüke.  
16Melei mükhüh mongyung hatü laophü shing mon deihpü nyuhenshang, 
halei benpülangpü hatü lemphü ten nyüpeih.  
17Shejao shangphi leipü kihikonü shongpü kü daülangpü, hapheikü chingmei, 
bampü, inpünyaipü, deih-ei dangaokpü, phahji-i mapü, hatü betjük meipü, 
baong hanpü neshiüpü hatü akhümmong-üm neshiüpü nyüke. 

18Chingmei lingpüthü üami chingmei kü hainya daülangshemshepü vethen 
vamhünyeih.  

Jakob 4 

Kahdoknyü kü Mongjem Pongpü 

1Amphong khongkü depülaopü hatü neshetnephen meleipü vamhünya? 
Hathüyü yahhahhüpai ammei mongei deyeilaoei nyupü kübü vamnyu 
nevaipü je?  
2Ammi lemhük nanyüke shejao ha nedangnyu; hanangkü ammi jünyüke. 
Ammi lemhük yahhüei deihnyüke hatü ha nedangjü ammi denyüke hatü 
neshetnephenpü vamhünyüke. Ammi ha neyüpü nangkü ammi nedangnyih.  
3Ammi yünyüke shejao nedangnyu; mehenangkü ammi dangpü yah-ei 
mongongmongle kü tükhen deihshi pungei yünyüke.  
4Mükbongjuyungpüthü! Kahdoknyü mü mongjem pongpeyü Kahvang mü 
vepa shei ammi nenyingnyu je? Hanangkü üami kahdoknyülei küphü 
vaihünya Kahvangei vepa leidainyeih.  
5Nevaijü jen kü nyuhüpü laanghayü Kahvangi büpa shing mon nyuhühen 
mükhühnyeih shei Laihingi epeyü meheyao nevai shei ammi deihnyu je?  
6Shejao büpai phahji nyeinya shuohnyeih; hanangkü Laihingi enyüke: 
“Kahvangi changmeipüthü khünyeih, shejao nenteiaokpüthü kü phahji 
shuohnyeih.”  
7Hanangkü am nyingi Kahvang kü lanei shuohtuh. Shepe khangei yaongtuh, 
hatü büpa am toueipü nyaidaiphahen.  
8Kahvang yopailei peikei hatü büpa am yopailei peikahen. Ammei lak 
daütüktuh, am mang shennyakthü, hatü ammei mongdang daütüktuh, am 
mong nyi kohpüthü.  
9Mongshangtuh, mahng theptuh hatü vaütuh. Am nyipüwapeyü mahng 
theppü, hatü am mongongpü mongmang leihütuh. 
10Shembüpa touei am nyingi maanpü leituh, hatü büpai am longei anshihhen.  

Mih kü Shahphenpü Khüei Shahvüng 

11Jeihinaü nyahinaüthü, am hüki hük khüei ten te-etei. Üami lebü khüei ten 
ehen, nevaijü shahphenhen, shahkung khüei ten enyüke hatü hapa 
shahphennyüke. Shejao ammi shahkungi shahphenjema, amphongü shahkung 
bangpüthü nevai, shejao shahphenbüthü leinyüke. 
12Yanghen aokpü hatü mahtükhen aokpü shahkung shuohbü hatü 
shahphenbü hük nyüke. Shejema laophülei chingyowpalei shahphenhen am 
üpaang?  

Ngenyih Nang Deih-ei Awdapü 

13Shaang bangtuh, “Shinnyih nevaijü ngenyih hapa jilalei daihen hatü bong 
hük halei bhei leih-ei lop latei nyuhen” shei epüthü.  
14Shejao ngenyih mehe koei peikahen nyingei neshiü. Yangnyu-ü meheang? 
Mehenangkü amphongü kansho hük mon eetü mahdaipü ngü khih. 
15Haleimeyü amphongi, “Shembüpai mongjema, jen nyuei hapa nevaijü 
antepa dükhen” shei ehen vaipeih.  
16Hapakei am changmeiyei awdanyüke; hapakei awdapü peü mang nyüke.  
17Hanangkü üpai jiüpü dükhen nyingtü ha nedükhen, mang thahnyüke.  

Jakob 5 

Shemmeithü kü Shahvüng 

1Shaang bangtuh, am shemmeithü, am touei peiküpü mongmang nangkü 
theptuh hatü lentuh.  
2Ammei mopthü shedaiteke, hatü ammei ashakviha dhaüpi hahtükteke.  
3Ammei hon hi ngin kü diü hetdaiteke, hatü hathü diü am khüei denpü 
nyuhen, hatü hapai awi kei ammei phai hahtükhen. Ammi dohpü nyihthü 
shing mop jaoei tuhteke.  
4Bangtuh! Ammei kahlei hahvet nang shapüthülei lat ammi kon lingei 
neshuoh-i tuhpai lennyüke, hatü hahvetpüthüi lenpü Jeiyong Shembüpalei 
dhaong ngoiteke.  

5Amphongü kahdoknyülei hüshemei mongong kü nyuteke; mohitap kü jühen 
tuhpü yem keiha am nyingi nitshüh-i leiteke.  
6Am khüei neyaongpü daülangpüthü ammi nyonghüei jüteke.  

Shangpongpü Munenpü 

7Hanangkü jeihinaüthü, Shembüpa mangyiü thahshi nenteiaokei dantuh. 
Kahling ami kahdok leipü hahying vamjapü dannyeih hatü shongpü hatü 
nyipabü vang keipü omdannyeih.  
8Amao munentuh. Ammei mong wong kohtuh; 
mehenangkü Shembüpa peikahen yopailei nyüke.  
9Jeihinaüthü, am hüki hük khüei tenümnüm, shejüang am kü shah 
nephenhen. Veituh, Shahphenbü shadenei yaongshi nyüke! 
10Jeihinaüthü, shangpongpü kü munenpü lappü vaishiyü Shembüpalei men 
kü epü thibüthü yahtuh.  
11Hingmei nenteiaokpü hupüthü kü hami moihimanpü shei nyüknyeih. Jobi 
munenpü ammi danphei hatü mekeiShembüpai phahji hatü shinshang, 
ammi Shembüpalei mükhong eeteke.  
12Peü shak kü, ngelei jeihinaüthü, ammi vangsho nevaijü kahdok, nevaijü 
lebü mepayao noshi tevang, shejao hih shejü hih, nevai shejü nevai shei etuh, 
shejüang am nyonghüpü kü nevühen.  

Hinglempü Phoppü 

13Amphong khongkü hanei shanghah-ei nyüpü je? Jomi phoptuh. Hanei ami 
mongongnyu je? Jomi menvih kesho loktuh.  
14Amphong khongkü hanei tüngei nyüpü je? Jomi attoi behethü nyükei 
jomiShembüpalei men kü mainga nyio-ei tüngpüthü kü phoptuh. 
15Hinglemei phoppai tüngpü meihen, hatü Shembüpai jom phukei uohühen; 
büpai mang thah-ei nyujao büpa kü ha mang tükhen. 
16Hanangkü hüki hük shing phopteituh, shejüang am meihen. Daülangpüthüi 
phoppü kü ngan hatü wong kohshi nyüpeih.  

17Elijah-ü jen keipü shennyak hük nyuteke. Büpai vang nekeihen shingvaishi 
lanei phop, hatü kahdoknyü kü vang nekei-i bong jem mü bhaoei nyu.  
18Shao büpai phop, hatü vangsho-i vang shom, hatü kahdoki betjük 
jükhüteke.  
19Ngelei jeihinaüthü hatü nyahinaüthü, am hanei shahhing kübü yanei 
lüdaijema, hanei ami büpa müei leihen vongbong.  
20Ha deih-ei dangtuh: Üami mang shennyak hük lemnyong kübü müei 
leihenshang, ha mang shennyakei laangha dihen kübü yanglanghen, hatü 
mang longi küpei tuhtüknyeih.  

  



2683 

 

 
   Daülangpü Laihing 

© 2005, Bible Society of India. 
 

 
 

 

1 Peter 

1 Peter 1 

Selam Shah 

1Peter, Jisu Khristalei phongshani, Pontus, Galatia, Kappadokia, Asia hatü 
Bithynia kü haidaipü,  
2Pa Kahvangi jelangpüthü hatü Jisu Khrista kü ven danhen hatü büpalei iy-i 
haiyei Laanghai daütükpüthü touei: Phahji hatü chingmei am mü bhashahshi 
nyute.  

Yangnyuyem Monglem 

3Kahvang hatü jenei Shembüpa Jisu Khristalei Pa moihimantuh! Jisu Khrista 
dipü kübü yangei leipü homei büpa phahji longpai büpai jen kü yangnyuyem 
monglempü kü jen kü ja bühpü hük shouhteke,  
4hatü nemahnemenpü, nesheihpü, hatü nekaupü mükjüp hük am shing 
vangsholei jaoshi nyüke;  
5hayü dohpü hepak kü hinglempü homei Kahvangei ngani yangpüthü touei 
shakei vamhen temtükpü yemleipü nyüke.  
6Shaang amphong kansho hük shing dokpü longi homei shangponghen 
nyujao ha kü am mongongtuh.  
7Honü mahdaihen dou vaijao awi doknyüpeih. Am hinglempeyü hon mao 
nyeinya douvang vaipü nangkü mechem Jisu Khrista shakei vamhen, menvih, 
müknyinshekhang, hatü dhüm kohshi eehen shingvaishi kentuh.  
8Ammi büpa ne-eejao büpa kü bamnyüke, hatü ammi shaang büpa ne-eejao, 
ammi büpa kü hinglemnyüke hatü eyei neaokpü hatü müknyinshekhang 
mongongi am mongongnyüke;  
9mehenangkü ammi hinglempü kübü vampü laangha yemleipü ammi 
dangnyüke.  
10Hapa yemleipü nangkü thihivam üami am touei peihen phahji nang epa, ha 
kenhingei yem hatü pheteke.  

11Khrista shangponghen hatü hapheikü müshi müknyinshekhanghen nang 
jomi tetshingkü jom kü nyupü Khristalei Laanghai hupü hapa hepak hatü 
laphen yemei danghen kheteke. 
12Thihivamthüi jom shing chongphonyu nevai, shejao vangsho leipü shompü 
Laangha Daülangpai am kü shahjangmei chongvenpü ami am kü shaang 
ephopü douthü jung epai jomi am chongphoteke. Hathü dou vangsho 
phongshanthüi dangkao veihen ongyangnyüke.  

Daülangpü Yangnyu Nyuhen Nyükpü 

13Hanangkü dou dükhen nüngei mong shan temtuh; laophü nying ungei-
aeituh; büpa shakei vampü nyih Jisu Khristai koei yiükahen phahji kü am 
monglempü tuhtuh.  
14Ven danpü hashihthü keiha nenyingi shelei am kü nyupü ten yahhahhüpü 
kü tevukdai.  
15Haleimü am kü nyükpüba daülangi nyupü keiha ammei dükhiling peü kü 
am daülangi nyutuh;  
16mehenangkü hapa nyangei nyüke, “Am daülangi nyutuh; mehenangkü 
ngeiyü daülangpü.”  
17Shennyak peü kü laophülei dou aimü baong nehani shahphenpü Pa kü 
ammi nyükjema, wüpküpei nyushi ammi nyemei dhüm shuohpükei nyutuh.  
18Ammei bühipa kübü dangpü yangnyu lem kong kübü am angei leipeih shei 
ammi nyingei nyüke, hatü hayü mahdaihen hon hi ngin homei nevai,  
19shejao kawhikang hatü eela neshiüpü Mi Cheha, Khristalei iy homei angei 
leipeih.  
20Büpayü kahdoknyü lingshekü jepeih, shejao ammei men kü dohpü nyih kü 
shakei vamteke.  
21Üpai büpa dipü kübü yangei leishih, hatü büpa müknyinshekhanghü, büpa 
homei ammi Kahvang kü hinglempeih, hanangkü ammi hinglempü hatü 
monglempü Kahvang kü nyüpeih.  

22Shaang ammi shahhing shah kü ven danpai ammei laangha daüdaiteke, 
hatü ammei jeihinaü nyahinaüthü kü hingshangpai bamhen mü vamteke; 
mongdang kübü vamei chüloh-i hüki hük mü bamteituh. 
23Amphongü mahbenüng nevai, nemahbenüng li Kahvangei yangnyu yem 
hatü nedohnetenpü shah homei nyipabü angteke.  
24Laihingi hei enyüke: “Shennyak peü phenha vunglak leangke, hatü jomei 
müknyinshekhangü chübongale leangke; phenha vunglak kaudainyeih, hatü 
chüthü vüdainyeih,  
25shejao Shembüpalei shah düngei nyuhen, hatü hapayü am kü chongvenpü 
shah.”  

1 Peter 2 

Yangnyuyem Yaong hatü Daülangpü Jat 

1Hanangkü am kübü ten dükpü, lueilempü, akhümmong-üm, mükhühpü, hatü 
ten epü lemphü tuhphongtuh,  
2Naüja keiha daülangpü laangha amma yinghen kentuh, shejüang am 
yemleipü kü longhen. 
3Shaang ammi Shembüpayü meiangpeih shei jepei veiteke.  
4Hangkui yaktükjao Kahvangi jepü hatü büpa touei douvang yangnyuyem 
yaong, büpa touei peituh;  
5amphongao yangnyuyem yaong keiha daülangpü ngongli vaihen hatü Jisu 
Khrista homei Kahvangi yah-aokbenüng laangha moila shuohhen nangkü am 
nyingi laangha shem vepü kü noteihütuh.  
6Laihingi ha enyüke: “Veituh, ngei Zionlei jetükpü, hatü douvang yaong hük 
tuhnyeih, hatü üpai büpa kü hinglem, mechemao veü neponghen.”  
7Shaang am meshüki hapa yaong kü douvang shei hinglem, hapayü douvang, 
shejao üami ha kü hingnelem, hathü shingvaishi hapayü, “Shem vepüthüi 
yaktükpü yaong peü mü shongnyü shoukbaong yaong leipeih.”  

8Shao lebü lai kü hapakei enyüke: “Jom huluh shuohhüpü yaong, hatü jom 
dohüpü yaongnyü-ü hapa hih.” Jom huluh shuohpeih; mehenangkü jomi ha 
shah nebang; jomi hapa dükhen demtükpü am nyuteke.  
9Shejao amphongü vangnyak kübü thamapü vangngai touei am nyüklangpü 
büpalei yashanpü douthü jung baonghen nyükei jelangpü li, ongpalei 
ngongli, daülangpü jat hatü Kahvangei nanglakthü nyüke. 
10Chem amphongü nanglak nevai-i nyupeih, shejao shaangü Kahvangei 
nanglakthü; chem amphongü phahji nedangi nyuhampeih, shejao shaang 
amphongi phahji dangteke.  

Kahvang Chongphobüthü Kei Nyutuh 

11Bampü küphüthü, kahdoknyü kü yenpa hük keiha ngei am kü enyeih, 
laangha khüei hokpü phai-i yahhüpü peü kübü yanei nyutuh. 
12Kung am touei ammi dhüm kohshi düktuh; jomi am kü ten dükpü am shei 
ejao büpa shahphenhen yiüshingkü jomi ammei dhüm kohbenüng doumei 
eeyei Kahvang müknyinshekhanghen.  
13Shembüpalei men kü hangku shak kü vanglem lempüthü phangkü nyutuh; 
peü mü longpeyü ongpa vaihütuh,  
14nevaijü nejiüpü dükpüthü kü hanghihühen hatü jiüpü dükpüthü kü menvih 
shuohhen büpai shompü governor phangkü shütuh.  
15Mehenangkü jiüpü dükpü homei ngapathüi nenyingi epü ammi 
nentükhühen hapayü Kahvangi mongpü nyüke.  
16Bümei nanglakthü kei nyutuh, shejao ammei bümei hean mang küptükhen 
shingvaishi tenotei; Kahvang chongphobüthü kei nyutuh. 
17Peü kü jiüshangi dhüm hutuh. Vaipü küphüthü kü bamtuh; Kahvang kü 
nyemtuh hatü ongpa kü dhüm hutuh.  

Khrista Shangpongpü Lappü 

18Aathüi laophülei shembü kü dhüm shuoh-ei phangkü shütuh; meipü hatü 
inyainyempüthü touei mon nevai, shejao lohmangpüthü toueiyao hapakei 
düktuh.  

19Kahvang nyingpü nangkü shennyak hüki ponghen nejiüpü shangpong 
nenjema, hayü mongongbenüng nyüke.  
20Ammi nejiüpü dükpü nangkü üphahtü ha nenjema, ha kü mehe menmei 
nyüpa? Shejao ammi jiüpü dükpü kü shangpongjema Kahvangi am kü hapa 
shing moihimanhen.  
21Ha shingvaishi amphong nyükpeih; mehenangkü Khrista am shing 
shangpong; amphongi büpalei mien dhaümhen shingvaishi am kü lappü hük 
tuh-ei nyüke.  
22“Büpai mang nethah, hatü büpalei ju kübü shahshem hükao nevam.”  
23Mechem jomi büpa kü yaüeilungei epa, büpai ha kü nekhang; mechem 
büpa shangpongpa, büpai nyemneshao, shejao shahhing shahphenbü kü büpa 
lanei shuoh.  
24Mang kübü bümei leiyei jen daülangi nyuhen shingvaishi büpai shophang 
shangei laophülei büm kü jenei mang koteke; büpa mashapü homei jen 
meiteke.  
25Mehenangkü amphongü mi keiha lemnyongei daiyei nyuteke, shejao shaang 
mi yombü hatü ammei laangha yombü touei nyokei leiteke.  

1 Peter 3 

Nyüha hatü Bahathü 

1Nyühathü, ha aihük mü amphongi laophülei baha phangkü nyutuh; shejüang 
jom hanei Kahvangei shah kü hingnelemjao, shah ne-e-i ammei dükhiling 
meipü homei jom mong lepei leiaokhen;  
2mehenangkü jomi ammei yangnyu homei am daüpülangpü hatü dhüm 
kohpü eehen. 
3Ammei dhemeilaümayü shakdok meipü lappai, sho nyiükei hiutükpü hatü 
honyük yükpü hatü owmei owpü kübü vampü nevaihen vongbong. 

4Haleimeyü, ammei owhiaiyü mongpa leipü vampü inyainyempü hatü 
nenaokpü laangha den kü nyuhen dhemeilaüma, mepa Kahvang touei 
douvang nyüpa, ha nyuhütuh.  
5Ha aihük mü aivang den kü Kahvang kü monglempü daülangpü nyühathüi 
laophülei baha phangkü nyupü homei dhemeilaüma ow owpeih.  
6Hapa keiha Sarah-i Abrahamei ven bang, hatü büpa kü shembüpa shei nyük. 
Amphongao jiüpü dükpü thahshi hatü am kü nyempü neshiüpü thahshi 
ammü pinnyülei yiükhathü leinyüke.  
7Bahathü, hapa aihük mü ammi laophülei nyüha mü nyushingkü bamshi 
angtuh, hatü wong nekohpü yangnyu shei dhüm shuoh-ei, hatü yangnyu kü 
phahji thintho kü jomao am mü chemi mükjüp yahpü am shei ieyeilemei 
noteituh; shejüang ammi phoppü kü meheyao bangpü nechongkahen.  

Jiüpü Dükei Shangpongpü 

8Dohpülei, am peü kü, laangha kü mongjempü, shinshangteipü, hüki hük mü 
bamteipü, bampü mongdang jükpü, hatü nenteiaokpü chudeih nyutuh.  
9Ammi ten kü ten, thaüvaü kü thaüvaü tekhangtei, shejao ha nang jeiyei 
moihimaneishuoh. Moihiman mükjüp danghen tata kü amphong nyükpeih.  
10Laihingi ha enyüke: “Üami yangnyu nanya, hatü nyihmei eehen lümnya, 
jomi laophülei yei ten epü kübü, hatü ühing itpü ju yepei tuhtuh;  
11hatü jom ten kübü nyokei leiyei mei düktuh; jomi chingmei yemei ha kü 
changei daihütuh.  
12Mehenangkü Shembüpalei mük daülangpüthü kü chishi nyüke, hatü jomi 
phoppü kü büpalei dhaong shangshi nyüke; Shejao Shembüpalei dhe ten 
dükpüthü khüei nyüke.”  
13Shaang ammi mei dükhüdaipheikü üpai am kü nemei-i dükphahen? 
14Shejao ammi jiüpü dükpü kü shangpongjema, am moihimanpü. Jomi mehe 
kü nyem, ha kü ammi tenyem, nevaijü tehan,  

15shejao ammei mongei Khristayü Shembüpa shei deihtuh. Nüng kü nyupü 
monglem nangkü hanei ami nüng kü nih-ei ehen phephüjema, düngei 
shahnyok shuohhen temtüktü nyutuh.  
16Shejao hapayü inyainyempai dhüm kohshi etuh. Am kü yaüpüthüi ammi 
Khrista kü doumei dükpü eeyei thaüvaüpüthü veühühen shingvaishi ammei 
chudeih mongdeih daülangi tuhtuh.  
17Shangponghenü Kahvangi mongpü vaijema ten dükei shangpongpü meyü 
mei dükei shangpongpü meipeih.  
18Mehenangkü Khristayao mang nangkü den shing chem mon shangpong; am 
Kahvang touei müei leihen nangkü daülangpü hük nedaünelangpüthü 
shingvaishi diteke. Büpa phai kü dihü, shejao laangha kü yem leihü,  
19hatü büpa daiyei khoklatei küppü laanghathü kü chongven.  
20Hathüyü Noah-i jahas lingpü nyihthü kü Kahvangi nenteiaokei danpü hepak 
kü ven nedanpüthülei laanghathü nyüke; hapa kü maani mon– shennyak shet 
mon yung kübü yangteke.  
21Hapa yungü shaang am yangpü baptükpü lajei nyüke– hapayü büm kübü 
mag daüpü nevai, shejao Kahvang touei chudeih mongdeih meipai Jisu 
Khrista yangei leipü homei vangteipü hük nyüke.  
22Büpa vangsholei aongei Kahvangei lakdah philei vangsho phongshanthü, 
wongthü mü uo, hatü nganthü peü büpa phangkü tuh.  

1 Peter 4 

Kahvangei Phahji kü Khei Vaipü 

1Hanangkü Khristai büpalei büm kü shangpongpü nangkü amphongao aihük 
chudeih nyutuh; mehenangkü üpai laophülei büm kü shangpong, hajük kü 
mang mü vukei neshiü.  
2Shaang mü leitü ammei aopü kahdoknyü yangnyu-ü hangkui lümpü kü 
nevai, shejao Kahvangi mongpü kü nyutuh.  

3Mehenangkü peihdaipü hepak kü amphongi Kung ami dükbenüng dükei, 
nedaünelangpü ten, iyjeiphaileipü, chokpümokpü, hahngayungpe, yiü yingpü 
khong kü omei lajeithü kü khümei nyuhampeih.  
4Jom mü hükkei beiyei nyeiyei nyupü yangnyu kü am ne-omjapü nangkü jom 
thamanyüke; hanangkü jomi am kü thaüvaünyüke.  
5Shejao yemmü nyupü hatü didaipüthü kü shahphenhen temtüktü yaongshi 
nyupüba touei jomi dükpü dou jung shah-om shuohhen.  
6Ha tata kü didaipüthü kü dangkao shahjangmei baongpeih; shejüang 
jomphong kü phai kü shahphentükjao Kahvang yemmü nyupükei 
jomphongao laangha kü yemmü nyuhen.  
7Dou peü dohhen yopailei nyüke; hanangkü ammi phoppü men kü am nyingi 
kenhingei ungei-aeiyei nyutuh.  
8Peü shak kü hüki hük mü bamteishi nyutuh; mehenangkü bampai mang 
longi küptüknyeih.  
9Ne-eela-i hüki hük kü sheühteituh.  
10Kahvangei phahji longpü kü khei vaibü meipü hük keiha ammi mehe mehe 
thintho dangtepa, hapai hüki hük chongphoteituh.  
11Üpai chongvennya, Kahvang shah kü epükei chongventuh. Üpai 
chongphonya, Kahvangi shuohpü wongi chongphotuh; shejüang doulem peü 
kü Jisu Khrista homei Kahvang müknyinshekhanghen. Büpa kü 
müknyinshekhang hatü ngan den den kü lompü vaihütuh. Amen.  

Khristan Hük Keiha Shangpongpü 

12Bampü küphüthü, am kü shaang ngangahük kü lemhük vamnyukei am kü 
dokpü homei ponghahpü kü thamaei tedeih.  
13Shejao Khrista shangpongpü kü hean yahnyeih shei deihpai mongmeituh; 
shejüang büpalei müknyinshekhang shakei vamshingkü am mongmeihen hatü 
mongongpai lenhen.  

14Khristalei men kü am kü yaüphüjema, am moihimanpü; mehenangkü 
müknyinshekhangpü Laangha, Kahvang Laangha am kü nyuishi nyüke.  
15Shejao am üpaiyao shennyak jüpü, gühpü, ten dükpü nevaijü mih-ei 
shahhidou kü shihlangei yaongpü am kei teponghah.  
16Shejao Khristan hük keiha am shangpongjema, hapayü veüpong kei tedeih, 
shejao ammi hapa men kopü nangkü Kahvang men vihtuh.  
17Mehenangkü Kahvangei shem am kü shahphenpü chongpanghen hepak 
ngoiteke; hapayü jen mü pangjema, Kahvangei shahjangmei nebangpüthü 
dohpü mekei nyuhen?  
18Laihingi ha enyüke: “Daülangpüthü dangkao yanghen wongjema, Kahvang 
nenyingpü mangthü mehe leihen?”  
19Hanangkü üami Kahvangi mongpükei shangpongnya, hingshangpü jom 
Lingbü kü lanei shuohhen hatü nedoh-i mei dükhen.  

1 Peter 5 

Kahvangei Mithü Haümpü 

1Shaang ngei behe hük hatü Khrista shangpongpü kü denbü hük keiha hatü 
shakei vamkahen müknyinshekhang kü hean yahbü hük keiha, ngei am 
khong kübü behethü kü mongnang thongnyeih.  
2Am kü yomhen tuhpü Kahvangei mikhong kü veiyei haümtuh; hapayü 
kangeishungei nevai, shejao Kahvangi dükhahhüpükei monghumpai düktuh; 
lop kü kenei nevai, shejao chongphohüei chongphotuh.  
3Am phangkü nyupüthü shak kü am shembü telei, shejao mithü touei lappü 
meipü leituh.  
4Mechem Mi yombü Longpü peihen, mechemao chang neleihen 
müknyinshekhang athen danghen.  
5Ha aihük mü am nethethüi behethü phangkü nyutuh. Am peüi hüki hük 
touei maanpü leipü ow owtuh; mehenangkü “Kahvangi changmeipüthü 
khünyeih, shejao maanpü leipüthü kü phahji shuohnyeih.”  

6Hanangkü Kahvangei laklu wong longpü phangkü am maanpü leituh; 
shejüang hepak jiüpü kü büpai am longei anshihhen.  
7Ammei mongshang peü büpa touei tuhphongtuh; mehenangkü büpai am kü 
jungnyeih.  
8Am nyingi ungei-aeituh, thaeimaei nyutuh. Ngüngei nyupü mailang keiha 
ammei vepa Kahshih am shonei hanei am lühnüng longteinyüke.  
9Büpa khüei yaongtuh, hinglempü kü wongshongi yaongtuh; mehenangkü 
kahdoknyü kemeilei ammei jeihinaüthü peü aihük shangpong pongnyüke,  
10hatü phahji peüei Kahvang, üpai Khrista kü nedohnetenpü 
müknyinshekhang touei am nyükpa, am kansho hük shangpong pheikü büpai 
am changhüshahühen, am wong kohhühen, sheühphahen hatü 
chonglinghühen.  
11Den den kü ngan kemei büpa lompü vaihütuh. Amen.  

Dohpü Selam Shah 

12Hingshangpü jeihinaü shei ngei ieyeilempü Silvanus homei am kü 
nangthonghen, hatü hapayü hingshangpü Kahvang phahji shei denpü shuoh-
ei ngei am kü ha lai shohlohpai nyangnyeih. Hapa kü wong kohshi yaongtuh.  
13Am mü chemi jelangpü Babylonei nyupü ammei jeihinaü attoi ami am kü 
selamja, hatü ngelei hapeü Markiyao selamja. 
14Bampü om kü jüpteipai hüki hük mü selam shihteituh. Khrista kü nyupü am 
peü touei chingmei nyute.  

2 Peter 

2 Peter 1 

Selam Shah 

1Simon Peter, Jisu Khristalei chongphobü hatü phongshan hüki jenei Kahvang 
hatü Yemleipü Jisu Khrista daülangshemshepü homei ham keiha hinglempü 
douvang kei yahpüthü touei,  
2Kahvang hatü Jisu jenei Shembüpa nyingpü kü changpüshapü phahji hatü 
chingmei ammei vaituh.  

Kahvangi Nyükpü hatü Jepü 

3Büpalei müknyinshekhang hatü meipai jen kü nyükpü büpa nyingpü homei 
yangnyu hatü Kahvang nyinghen shingvaishi napü lemphü büpalei ngan 
homei jen kü shuohteke.  
4Hathü homei büpai jen kü longi longpü hatü douvang lahpüthü shuohteke, 
shejüang hathü homei ammi Kahvang nyingnyoi kü hean yah-aokhen hatü 
mangi yahhahhüpü homei kahdoknyü kü vamhüpü ten kübü yangaokhen.  
5Ha tata kü am hinglempü kü meipü ühen kentuh, hatü meipü mü nyingpü,  
6hatü nyingpü mü ungeiaeipü, ungeiaeipü mü nenteiaokpü, nenteiaokpü mü 
Kahvang nyingpü;  
7Kahvang nyingpü mü jeihinaü bamteipü, hatü jeihinaü bamteipü mü bampü 
nyutuh.  
8Mehenangkü hathü meipü ammei vaihüjema hatü am mü nyeinya dahüjema, 
hathüi jenei Shembüpa Jisu Khrista nyingpü kü am wong nekoh-i hatü betjük 
nejüki neleihühen.  
9Shejao üpai hathü taoei nyu, büpayü lekei ne-eepü hatü mükphüngpa, hatü 
peihdaipü mangthü daütükpü betükpü shennyak.  
10Hanangkü jeihinaü nyahinaüthü, nyeinya vaishi am kü nyükpü hatü jepü 
lekhen kentuh; ammi ha dükjema am huluh neshuohpih.  

11Mehenangkü hapa lem kü jenei Shembüpa hatü Yemleipü Jisu Khristalei 
nedohnetenpü ongching kü shühen am shing changshi yahphahen.  
12Hanangkü ammi hathü nyingei hatü am touei peiküpü shahhing kü 
chonglingei nyujao ngei am kü hathü dou nang düngei deihhen enyeih. 
13Ngelei hapa büm yem nyupü thahshi am kü ha douthü deihhühenü jiüpü 
khih shei ngei deihnyüke.  
14Sheyü ngei didaihen lomi ngoikahen shei ngei nyingnyüke, hatü hayü 
jenei Shembüpa Jisu Khristai lekei ngei kü ephütepih.  
15Ngei dipheikü jiüjiü hepak kü ammi hathü douthü deih-eilehen shingvaishi 
ngei khehen.  

Khristalei Müknyinshekhang Eepüthü 

16Mechem hami ngan hatü jenei Shembüpa Jisu Khrista peipü am kü 
nyinghüpa, hami kon kohshi lingpü yimpilathü phei müei ne-e, shejao 
hamphongü büpalei müknyinshekhang müki eepü denbüthü hih. 
17“Hapayü ngei bampü Ha, ngei büpa kü mong hahnyeih” shei Jeiyong 
Müknyinshekhangi epü büpa touei hapa ngeü peishingkü büpa Pa Kahvang 
leipü dhüm hatü müknyinshekhang dangpeih.  
18Ham büpa mü daülangpü kahshangei nyushingkü vangsho leipü peiküpü 
hapa ngeü hamiyao dantepih.  
19Hanangkü jen mü thihivamei shahthü longi lekei nyüpeih. Ammi ha kü 
meishi mong shuoh-ei dükaokhen; mehenangkü hapayü vangngai vamei 
nepnüng litha ammei mong kü mangkhang thahshi shangmang shing kü 
awdük nyapükei nyüke.  
20Shongpü kü am peüi ha nyingtuh; Laihing kübü thihivam shah mepayao 
shennyak hüki deihhahpü kübü nevamnyih.  
21Mehenangkü thihivam shah-ü shennyaki mongpü kübü nevam, shejao 
Laangha Daülangpai jom müpai shennyakthüi Kahvang leipü yah-ei epeih.  

2 Peter 2 

Shahshem Thibüthü hatü Hanghi 

1Shejao shahshem nyuhbüthü am nanglak khongkü vamteke, hatü ha aihük 
mü amphong khongkü shahshem nyuhbüthü vamkahen. Jomi joei tenbenüng 
chudeih koei peikahen; jomi jom angei leipü Shembüpayaktükhen, hatü 
laophü nyingkü lomi mahhen koei peikahen.  
2Hapa keiha longshi shing jomei nedaünelangpü lemthü kü mühen, hatü ha 
nyuhbüthü homei shahhing lem ten leitükhen.  
3Jom hahnempai jomei lupülempü shahthüi am leipü thüei jom nanglei 
danghen. Jom khüei shahphenhen shelei mebü temei nyüke, hatü jom 
mahtükhühen Hük shishi nenyu.  
4Mehenangkü Kahvangi mang thahpü vangsho phongshan dangkao neyangi 
molo awlei shüktük hatü shahphenpü mangngoi thahshi chüpü shangmangei 
nyiamvüi shatü tuhjema;  
5hatü Kahvang nenyingpü kahdoknyü kü bünghiyang yah-ei peishingkü 
daülangshemshepü shahjang kobü Noah mü jom nyet mon yangtü büpai 
aivang kahdoknyü dangkao yangei netuhjema;  
6hatü Sodom hi Gomorrah chingnyü nyi kübhih leiyei mahtük, hatü Kahvang 
nenyingpü am kü mehe peinya ha lappü leihüjema;  
7hatü shahkung nebangpü nühinam kohpü yangnyuthü homei shanghah-ei 
nyupü daülangpü shennyak Lot büpai yangjema,  
8(mehenangkü hapa daülangpü shennyak nyihjeih jom mü nyu, hatü büpai 
eepü hatü danpü shahkung nebangpü jomei douthü homei büpalei daülangpü 
laangha hanghiyei nyu,)  
9shejema, Shembüpai mekei etü Kahvang nyingpüthü dokpü kübü 
yanglanghen nyingei nyüke, hatü shahphenpü nyih mangngoi thahshi 
nedaünelangpüthü hanghi kü tuhhen,  
10anyei vaishi üami laophülei phai iyjeiphailei mang kü mü, hatü Kahvang 
ngan yaktük hathü shingvaishi nyuhen. Jomphong mahmong longei 

changmeinyüke, hatü jomi müknyinshekhangpü vangsho shanthü kao 
yaüeilunghen nenyemnyu. 
11Vangsho phongshanthü wong hatü ngan nyeinya kohjao SHEMBÜPAleipü 
hathü khüei nethaüvaünyu.  
12Hathüyü sholi mongdang neshiüpü yemhimakthü, mangpü phaüyemthü 
yepei jütükhen nangkü shaanpüthü, jomi mehe nenying ha kü thaüvaünyüke, 
hatü mechem ha yemhathü jühen, jomao jütükhen.  
13Jomi nejiüpü dükpü nangkü jomao shanghahnyüke. Nyihnüng mongong 
monglehenü mong hambenüng shei jomi deihnyüke. Ammei mohitap kü jom 
hahyingei mongmeipeyü veübenüng hatü kawhikang nyüke.  
14Jomei mük mükbongjuyungi maei mang kü hüneshemnyu. Jomi shing 
nenüngpüthü yawh-ei yahnyüke; jomü hahnempü mongdang jükshi nyüke; 
jomü thaüvaütükpü hashihthü nyüke!  
15Jomi kangshangpü lem tuhtü Beorlei chehai nejiüpü dükpülei lat kü bampü 
Balaamei lem kü nyongei dainyüke,  
16shejao büpai pungei dükpü nangkü shah ne-epü gadui büpa kü lohshuoh, 
hatü thibülei ngadou nedükhüi yepei tuh.  
17Hathüyü yung neshiüpü yunglok, hatü vanglüki deipü phumthü; 
mehenangkü jom shingvaishi shangmang vangnyak jaoei nyüke. 
18Mehenangkü jomi changmeipü hatü ngashah enyüke, hatü phai 
yahhahhüpü jiühitnalai homei pungei nyupü khong kübü yangei daijapü 
shennyakthü yawh-ei yahnyüke.  
19Jomi hathü kü bümei lahnyüke, shejao jomphongü mangei aathü nyüke; 
mehenangkü shennyakü laophü kü mepai neü, hapalei aa leidainyeih.  
20Jenei Shembüpa hatü Yemleipü Jisu Khrista nyingpü homei kahdoknyülei 
ten kübü yangpheikü, jomi shao ha kü manei neühahjema, shongpü laphen 
meyü jomphongü dohpülei-üng nemeipüba nyunyeih.  

21Daülangshemshepü lem nyingtü jom kü shuohpü daülangpü shahkung kü 
ngaümphei lepphongtü dailei meyü hapa nenyingpü-üng jom shingvaishi 
meipüba.  
22Jomphong nangkü hapa kandok shah nyi jiüpeih: “Shi-i laophüi bhaipü 
touei nyokei leinyeih,” hatü, “ooki hangha lakhenü ookshoilei shoinüng 
nyokei leinyeih.”  

2 Peter 3 

Shembüpa Yiühen Lahpü 

1Bampü küphüthü, shaang hapai nyipabü lai ngei am kü nyangnyeih. Ngei ha 
lai nyiyü am kü kenhingmongha chudeih vamhen nangkü deihhen 
shingvaishi ngei khenyüpeih.  
2Peihdaipü hepak kü daülangpü thihivamthüi epü shahthü hatü Shembüpalei 
shahkung hatü ammei phongshanthü homei Yemleipübai epü shahthü deih-ei 
dangtuh. 
3Shongpüba kü ammi ha nyingtuh; dohpü nyih kü yaüpülungpüthü mih kü 
yaüei hatü jomei iyjeiphailei kü nyupüthü peikahen,  
4hatü jomi, “Büpa yiükahen lahpü melei nyüpa? Jenei bühipathü dikemteke, 
shejao chongpangpülei lingpü lakshing lemphüli shaang thahshi dainyüke!” 
shei enyüke.  
5Hepak longi daiteke, Kahvangei shah-i vangshothü vamhüpeih, hatü 
kahdoknyü-ü yung kübü vamhüpeih hatü yung homei vamhüpeih shei epü 
shahhing jomi nyingshangi yaktüknyüke.  
6Hapa yungi hapa hepak kübü kahdoknyü bünghiyang longpai mahhüteke. 
7Shejao hapa aihük shah-i shaangpü vangsho hatü kahdoknyü mahtükhen 
shahphenpü nyih mangngoi thahshi Kahvang nenyingpüthü aw kü jakhen 
tuh-ei nyüke.  
8Shejao bampü küphüthü, hapa dou hük ammi tebetük: Shembüpa mü nyih 
hükü vangbong haja hük keiha, hatü vangbong haja hükü nyih hük kei 
nyüke.  

9Shembüpai lahtükpü nangkü hanei ami deihpükei kaaei nenyu, shejao 
üpayao nemahtükhüei, shejao peü mong lepei leihahhüpü nangkü am mü 
nenteiaokei danei nyüke.  
10Shejao Shembüpalei nyih gühpa hük leshi peikahen, hatü hapheikü 
vangshothü ngeü longpü mü peihdaihen, hatü vangsho leipü douthü kemei 
awi hahtükhen, hatü kahdoknyü hatü haleipü lemphü shamtükhen.  
11Hanangkü douthü lemphü hapakei mahdaihen vaipü nangkü menüng keipü 
daülangpü hatü Kahvang nyingpü yangnyu ammi nyuei, 
12Kahvang yiükahen shülangpü nyih danhenang? Mehenangkü hapa nyih 
vangshothü awi hahtükhen, hatü awshami lemphü douthü nyaüdaihen.  
13Shejao büpai lahpü aimü daülangpüthülei shem vangsho ja hatü kahdoknyü 
ja jeni omdannyeih.  

Dohpü Nangthong Shah 

14Hanangkü bampü küphüthü, ammi ha douthü danshingkü ammi büpa mü 
chingmei kü kawhikang hatü eela neshiüi nyushi büpai am eehen mü kentuh,  
15hatü jenei Shembüpa nenteiaokpü lappeyü yemleipü shei deihtuh. Hapa 
keiha jenei jeihinaü Pauli büpa kü Kahvangi yahshuohpü kihikon aimü am kü 
nyangteke.  
16Büpalei lai peü kü hathü aihük jung eyei nyangnyüke. Büpalei laithü kü 
nyinghen wongpü douthü maani kohshi nyüke; hapayü nenyingpüthü hatü 
shing nenüngpüthüi laophü mahhen mü Laihing kü jomi dükpükei 
nyongnyongi lingtüknyüke.  
17Hanangkü bampü küphüthü, ammi ha yeihshi nyingphei vütei-i shahkung 
mangpü shennyakthüi pungpü kü am müei nedaihen, hatü am yangei nyupü 
laphen kübü nedohhen kenhingtuh.  
18Shejao phahji hatü jenei Shembüpa hatü yemleipü Jisu Khrista nyingpü kü 
longtuh. Büpa kü shaang hatü nedohnetenpü nyih thahshi düngei 
müknyinshekhang vaituh! Amen.  

1 Johan 

1 Johan 1 

Yangnyu Shah 

1Yangnyu shah nang mehe chongpangpülei nyu, mehe hami dan, mehe hamei 
müki ee, mehe kü hami vei, hatü mehe kü hamei laki dük, ha jung hami am 
kü baongnyeih.  
2Hapa yangnyu shakei vam, ha hami eetih hatü ha kü denpü shuohnyeih, 
hatü hapa nedohnetenpü yangnyu Chepa mü nyupü jen touei shakei vampü 
jung am kü baongnyeih. 
3Amao ham mü mongjempü nyuhen shingvaishi mehe hami ee hatü dan, ha 
hami am kü baongnyeih; hatü hingmei ham mongjempeyü Pa hatü Ha Jisu 
Khrista mü nyüpeih.  
4Hamei mongong changhühen shingvaishi hami ha douthü jung nyangnyeih.  

Kahvangü Vangngai 

5Kahvangü vangngai hatü büpa kü vangnyak lanshei neshiü shei hapa 
shahjang hami büpa leipü danpü am kü baongnyeih.  
6Jen vangnyak kü kamyaki jen büpa mü mongjemnyeih shei ejema jeni 
shahshem enyüke, hatü mehe shahhing ha nedüknyu;  
7shejao büpa vangngai kü nyupükei jeni vangngai kü kamjema, jen hüki hük 
mü mongjempü nyüpeih, hatü Cheha Jisulei iy homei mang peü kübü jen 
daütüknyüke.  
8Jen nyingi ham mang neshiüpih shei ejema, jen nyingi luhahnyüke, hatü jen 
kü shahhing nenyu.  
9Jeni jenei mangthü lahjema, jenei mang peü tükphahen hatü nedaüpü 
lemphü kübü daüphahen büpayü monglemaokpü hatü shahhing nyüke.  
10Jeni mang nethah-angpih shei ejema, jeni büpa shahshem leihünyüke, hatü 
büpalei shah jen kü nenyu.  

1 Johan 2 

Khristayü Jenei Sheühbü 

1Ngelei maanpü hashihthü, ammi mang nethahhen shingvaishi ngei hathü 
dou jung am kü nyangnyeih. Shejao hanei ami mang thahjema Pa mü 
daülangpü Jisu Khrista jenei sheühbü nyüpeih;  
2hatü büpayü jenei mang shing mang tükhen moila shuohpüba, hatü hayü 
jenei mang mon nevai, shejao kahdoknyü kempülei mang shingvaishi moila 
shuohpeih.  
3Shaang jeni büpalei shahkungnyü bangjema, hapai jeni büpa nyingnyeih 
shei lekhen.  
4Üami, “Ngei büpa nyingnyeih” shei etü büpalei shahkungnyü nebangnya, 
büpayü shahshem, hatü henüng shennyak kü shahhing nenyu;  
5shejao üami büpalei shah bangnya, hingmei hapa shennyak kü Kahvang 
bampü changpüshapü ngoiteke. Hapai jenü büpa kü nyüke shei leknyüke.  
6Üami, “Ngei büpa kü nyunyeih” shei enya, hathüyü büpai kampükei kamhen 
vongbong.  

Shahkungnyü Ja Hük 

7Bampü küphüthü, ngei am kü shahkung ja nenyangnyih, shejao shelei mebü 
nyupü shahkung chang nyangnyeih; hapa shahkung changü ammi danhampü 
shah hih.  
8Shejao ngei am kü shahkung ja hük nyangnyeih; hapa shahhingü büpa kü 
hatü am kü eenyüke; mehenangkü vangnyak peihdaiteke hatü hingshangpü 
vangngai khangteke.  
9Üami laophülei jeihinaü hatü nyahinaüthü kü jiühityaki, “Ngei vangngai kü 
nyüpeih” shei ehenshang, shaangao vangnyak kü nyüke.  
10Üami jeihinaü nevaijü nyahinaü hük kü bamnya, vangngai kü nyüke, hatü 
hapa keipü shennyak hük kü huluh shuohhen mü meheyao neshiü.  
11Shejao üami jeihinaü hük kü jiühithen vangnyak kü nyüke, vangnyak kü 
kamnyüke, hatü daihen lem nenyingi nyüke; mehenangkü vangnyaki büpalei 
mük phüngtükteke.  

12Maanpü hashihthü, ngei am kü nyangnyeih, mehenangkü büpalei men 
nangkü ammei mang peü tükteke.  
13Pathü, ngei am kü nyangnyeih, mehenangkü chongpangpülei nyupü büpa 
ammi nyingnyüke. Thehilathü, ngei am kü nyangnyeih, mehenangkü ammi 
ten neüteke.  
14Hashihthü, ngei am kü nyangnyeih, mehenangkü ammi Pa nyingnyüke. 
Pathü, ngei am kü nyangnyeih, mehenangkü chongpangpülei nyupü büpa 
ammi nyingnyüke. Thehilathü, ngei am kü nyangnyeih, mehenangkü am 
wong kohshi, hatü Kahvang shah am kü nyüke, hatü ammi ten neütükteke.  
15Amphongi kahdoknyü nevaijü kahdoknyü douthü kü tebam. Kahdoknyü kü 
bampüthü kü Pa-i bampü neshiü;  
16mehenangkü kahdoknyülei nyupü lemphü– phai-i yahhüpü, mük kü meipü, 
mophimo kü changmeipü hathüyü Pa leipü nevai, shejao kahdoknyü leipü 
peinyeih.  
17Kahdoknyü hatü hapai yahhahhüpü peihdainyüke, shejao Kahvangi 
mongpü dükpüthü den kü nyunyeih.  

Khrista Khüpü 

18Bampü hashihthü, hapayü dohpü hepak nyüke. Khrista khüpü vamkünyüke 
shei ammi danei nyupükei shaang Khrista khüpüthü longi vamteke. Ha homei 
shaang jeni hapayü dohpü hepak shei nyingnyüke. 
19Jomü jen kübü lüdaipeih, shejao jomphongü jen khong nevai; jomphong 
paoh jen khong vailangmeyü jomphong jen mü nyuhah shepeih. Shejao jen 
toueipü lüdaipü homei jomphongü jen khong nevai shei lekei hunyüke.  
20Shejao amphongü Laangha Daülangpai thiteiphuteke, hatü am peüi 
shahhing nyingei nyüke.  
21Ngei am kü nyangpeyü ammi shahhing nenyingpü nangkü nevai, shejao 
ammi ha nyingei nyüke, hatü shahhing kübü shahshem nevamnyih.  
22Shahshem epeyü üpaang? Hapayü Jisu-ü Khrista nevai shei epü shennyak 
khih. Hapayü Khrista khüpü, Pa hatü Ha nyiphen yaktüknyüke.  



2702 

 

 
   Daülangpü Laihing 

© 2005, Bible Society of India. 
 

 
 

 

23Ha yaktükpü shennyak üpa kao Pa neshiü; üpai Ha lahnya, Pa-ao nyüke.  
24Chongpangpülei ammi mehe dan, ha am kü nyuhütuh. Chongpangpülei 
ammi mehe dan, ha am kü nyujema, ammi Ha hatü Pa nyiphen kü nyuhen.  
25Hatü büpai jen kü mehe lah, hayü vanyangyem yangnyu khih.  
26Ngei hayü am lemnyongei mülanghen khepüthü nangkü nyangnyeih. 
27Am nang keyü ammi büpa leipü thiteiphupü dangpü ha am kü nyüke, 
hanangkü am kü nyuhhen üpayao nadang neshiü. Shejao büpai thiteiphupai 
dou peü am kü nyuhnyüke, hatü hayü shahhing, shahshem nevai, hatü am kü 
nyuhpükei shahhing nyüke; ammi büpa kü nyutuh.  
28Shaang, maanpü hashihthü, büpa kü nyutuh, shejüang mechem büpa shakei 
vamhen, jen monglempü nyuhen, hatü büpa yiüshingkü jeni büpa touei veü 
nedanghen.  
29Ammi büpayü daülangpü shei nyingjema, mehe jiü ha dükpüthü peü büpa 
kübü bühpeih shei ammi nyingei nyüke.  

1 Johan 3 

Kahvang Hathü 

1Jenphong kü Kahvang hathü shei nyükhen mü Opai mekeipü bampü jen kü 
shuohpa veituh, hatü jenphongü hakei-üng vaitei. Kahdoknyüi jen 
nenyingpeyü jomi büpa nenyingpü nangkü nyüke.  
2Bampü küphüthü, shaang jenphongü Kahvangei hapeüthü nyüke; hatü jen 
mehe vaihen shao-üng shakei mangvam. Jeni nyingpeyü ha khih: mechem 
büpa shakei vamhenshang, jenphongü büpa kei nyuhen; mehenangkü büpa 
mekei nyu, hapakei jeni büpa eehen.  
3Hapa monglem nyupüthü peüi büpa daülangi nyupükei laophü nyingi 
daülangi nyutuh.  
4Üpai mang thahnya shahkung mangnyüke; mehenangkü mangü shahkung 
mangpü nyüke.  

5Büpayü mang yah-ei lüdainüng shakei vampeih shei ammi nying, hatü büpa 
kü mang neshiü.  
6Büpa kü nyupü üpaiyao mang nethahnyih; mang thahpü üpaiyao büpa ne-
ee, nevaijü nenying.  
7Maanpü hashihthü, üpaiyao am lemnyong kü temühü. Büpa daülangi 
nyupükei üpai jiüpü dük, büpa daülangpü nyüke.  
8Mang thahpü peü kahshihlei hapeüthü; mehenangkü chongpanghinüng 
kahshih-i mang thahhampeih. Kahshihlei dou mangtükhen mükhong kü 
Kahvang Ha shakei vampeih.  
9Kahvangi bühpü üpayao sheüshi mang nethahnyih; mehenangkü Kahvangei 
sheili büpa kü nyunyeih; büpa Kahvangi bühpü nangkü büpai nedoh-i mang 
thah-ei nenyunyih.  
10Üpa Kahvangei ha, üpa kahshihlei ha hapakei jeni nyingdainyeih: Üpai 
jiüpü nedük nevaijü laophülei jeihinaü hatü nyahinaüthü kü nebam, büpayü 
Kahvangei ha nevai.  

Hüki Hük mü Bamteituh 

11Mehenangkü jen hüki hük mü bamteihen vongbong shei chongpangpülei 
ammi hapa shahjang danteke.  
12Jenphongü laophülei naüpeü jütükpü kahshih leipü Kain kei nevaihen khih. 
Mehekei büpai chenaü jüpa? Mehenangkü büpai dükpü dou nejiü, shejao 
chenaüi dükpü dou jiüshi nyuteke.  
13Jeihinaü hatü nyahinaüthü, kahdoknyüi am kü jiühitpü kü am tethama.  
14Jen hüki hük mü bamteipü nangkü jen dipü kübü yangnyuyem touei 
daiteke shei jeni nyingnyüke. Üpai nebamnya, dipü kü nyunyüke.  
15Jeihinaü hatü nyahinaü kü jiühitpeyü shennyak jüpü am, hatü shennyak 
jüpü am kü yangnyuyem nenyupih shei ammi nyingei nyüke.  
16Jeni hapai bampü nyingnyüke: büpai jen shing büpalei yangnyu lanei 
shuoh, hapakei jeniyao hüki hük shing yangnyu lanei shuohteihen vongbong.  

17Hanei ami kahdoknyü mop angtü laophülei jeihinaü hatü nyahinaü taopü 
eetüktü nesheühjema mekei etü Kahvang bampü büpa kü nyuhen?  
18Maanpü hashihthü, jeni shah-i nevaijü epai mon nebamshah, shejao 
shahhing kü hatü doui bamteishah.  

Kahvang Touei Mongyangpü 

19Hapa homei jenü shahhing kübü shei jeni nyinghen hatü büpa touei jen 
monglemhen.  
20Mechem jenei mongi jen nyonghühen, jen Kahvang touei monglongpü 
nyüke hatü büpai peü nyingei nyüke.  
21Bampüthü, jenei mongi jen nenyonghüjema, jen Kahvang touei monglongpü 
nyüke. 
22hatü jeni mehe yü, jeni büpa leipü dangnyeih; mehenangkü jeni büpalei 
shahkungthü bangnyeih hatü büpai monghahbenüng düknyeih.  
23Hapayü büpalei shahkungnyü: büpai jen kü shahkung shuohpükei jeni 
Cheha Jisu Khristalei men kü hinglemhen hatü hüki hük mü bamteihen 
vongbong.  
24Büpalei shahkungnyü bangpü peü büpa kü nyüke, hatü büpa jom kü 
nyunyeih, hatü büpai jen kü shuohpü Laangha homei büpa jen kü nyunyeih 
shei hapai jeni nyingnyüke.  

1 Johan 4 

Laanghathü Dokpü 

1Bampü küphüthü, laangha peü kü ammi hingtelem, shejao hathüyü Kahvang 
leipü laanghathü vaila shei dokei veituh; mehenangkü shahshem thibüthü 
kahdoknyü kü longi vamei daiteke.  
2Ammi Kahvang Laanghayü hapai nyinghen: Jisu Khrista phai leiyei peipeih 
shei lahpü laangha kemei Kahvang leipü,  

3hatü Jisu nelahpü laangha peü Kahvang leipü nevai. Hapayü peikünyüke 
shei ammi danei nyupü Khrista khüpü laangha nyüke; hatü shaang ha 
kahdoknyülei nyüke.  
4Maanpü hashihthü, amphongü Kahvang leipü nyüke hatü ammi hathü 
neüteke; mehenangkü üpa am kü nyu, büpayü kahdoknyülei nyupüba mao 
longpüba.  
5Jomphongü kahdoknyü leipü; hanangkü jomi mehe e, hapayü kahdoknyü 
leipü nyüke, hatü jomi epü kü kahdoknyüi bangnyüke.  
6Jenphongü Kahvang leipü. Üami Kahvang nying, jeni epü bangnyeih, hatü 
üam Kahvang leipü nevai jeni epü kü nebangnyih. Ha homei shahhing 
laangha hatü shahshem laangha jeni baong hanei nyingnyüke.  

Kahvangü Bampü 

7Bampü küphüthü, jen hüki hük mü bamteishah; mehenangkü bampeyü 
Kahvang leipü nyüke; hatü üpai bamnya, büpayü Kahvangi bühpü hatü 
Kahvang nyingnyüke.  
8Üami nebamnya, Kahvang nenyingnyu; mehenangkü Kahvangü bampü 
nyüke.  
9Kahvang bampeyü hapakei jen touei shakei vampeih: Büpa homei jen 
yemmü nyuhen shingvaishi Kahvangi laophülei Halom kahdoknyülei 
shompeih.  
10Hapa bampü kü, jeni Kahvang kü bampü nevai, shejao büpai jen kü 
bampeih, hatü jenei mang shing mang tükhen moila shuohhen nangkü büpai 
laophülei Halom shompeih.  
11Bampü küphüthü, Kahvangi jen kü longi bampü nangkü jenao hüki hük mü 
bamteihen vongbong.  
12Üpaiyao Kahvang ne-ee; jen hüki hük mü bamteijema Kahvang jen kü 
nyunyeih, hatü büpa bampai jen kü changeishaei leihünyeih.  
13Hapai jen büpa kü nyunyeih hatü büpa jen kü nyunyeih shei jeni 
nyingnyüke; mehenangkü büpalei laangha büpai jen kü shuohteke. 

14Pa-i laophülei Ha kahdoknyü Yemleipüba vaihen shom shei jeni eeteke hatü 
hapa denpü shuohnyeih.  
15Jisu-ü Kahvang Ha shei üami lahnya hathü kü Kahvang nyunyeih, hatü 
jomphong Kahvang kü nyunyeih.  
16Hanangkü jen shingvaishi Kahvang bampü nyupü jeni nyingteke hatü 
hinglemnyeih. Kahvangü bampü hatü üami bampü kü nyunya Kahvang kü 
nyunyüke, hatü Kahvang jom kü nyunyeih.  
17Jen kü bampeyü hapakei changhüpeih: shahphenpü nyih jen monglonghen; 
mehenangkü büpa keiha jenao kahdoknyülei nyüke.  
18Bampü kü nyempü neshiü, shejao hingshangpü bampai nyempü 
changtüknyeih; mehenangkü nyempeyü hanghi ponghen kü nyüke, hatü üami 
nyemnya bampü kü changpüshapü mangngoi.  
19Büpai shongei jen kü bampü nangkü jeni büpa kü bamnyeih.  
20Üami, “Ngei Kahvang kü bamnyeih” shei etü laophülei jeihinaü hatü 
nyahinaüthü kü jiühitnya, hathüyü shahshem; mehenangkü jomi eepü 
jeihinaü hatü nyahinaüthü kü nebamjema, jomi ne-eepü Kahvang kü 
bamnüng neaok.  
21Jeni büpa leipü dangpü shahkungü ha khih: Üami Kahvang kü bam, hathüi 
nyahinaü hatü jeihinaüthü kao bamhen vongbong.  

1 Johan 5 

Hinglempai Kahdoknyü Aoknyeih 

1Üpai Jisu-ü Khrista shei hinglem, büpayü Kahvangi bühpü, hatü üpai 
nyühipa kü bam hapeü kao bamnyeih.  
2Mechem jeni Kahvang kü bamnya hatü büpalei shahkungnyüthü bangnya, 
hapa homei jeni Kahvangei hapeüthü kü bamnyüke shei jeni nyingnyüke.  
3Büpalei shahkungthü bangpeyü Kahvang kü bampü hih, hatü büpalei 
shahkungthüyü hanggovih nevai;  

4mehenangkü mepa mepa Kahvangi büh kahdoknyü neüaoknyeih. 
Kahdoknyü neüei aokpü dangpeyü jen hinglempü hapa hih.  
5Kahdoknyü neüaokpeyü üpaang shei shejema Jisu-ü Kahvang Ha shei 
hinglempü shennyak hih.  

Kahvang Ha Nang Denpü 

6Hapayü yung hatü iy homei peipü Jisu Khrista, yungi mon nevai, shejao 
yung hatü iy homei. Hatü hapa kü denpü shuohpeyü Laangha; mehenangkü 
Laanghayü shahhing nyüke.  
7Denpü jem nyüke.  
8Laangha, yung hatü iy hatü hathü jemphen aihük mü denpü shuohnyüke.  
9Jeni hangkulei denpü yahjema, Kahvangei denpeyü longpüba; mehenangkü 
hapayü büpai laophülei Ha kü denpü shuohpü Kahvangei denpü nyüke. 
10Üami Kahvang Ha kü hinglem jomei mongdangei denpü nyüpeih. Üpai 
Kahvang kü hingnelem, Kahvangi laophülei Ha nangkü denpü shuohpü kü 
hingnelempai büpa shahshem leitükteke.  
11Denpeyü hapa hih: Kahvangi jen kü yangnyuyem shuohpeih, hatü hapa 
yangnyuyemü büpalei Ha kü nyüke.  
12Üami Ha ang, yangnyuyem nyüke; üami Kahvang Ha ne-ang, yangnyuyem 
neshiü.  

Shahshom 

13Am kü yangnyuyem nyüke shei nyinghühen nangkü Kahvang Ha kü 
hinglempüthü kü ngei hathü dou jung nyangnyeih.  
14Büpai mongpü aimü jeni lemhük dangkao yüjema büpai jeni epü dannyeih 
shei jeni büpa kü monglempü nyüpeih.  
15Jeni mepa yü büpai jeni epü dannyeih shei jeni nyingjema, jeni büpa kü 
yüpü dangteke shei jeni nyingnyüke.  
16Ammi laophülei jeihinaü hatü nyahinaü dibenüng nevaipü mang thah-ei 
eejema, ammi phopeishuoh, hatü Kahvangi büpa kü yangnyu shuohhen. 

Dibenüng nevaipü mang nang ngei enyeih. Dibenüng mang nyüke, hatü 
henüng nangkü ammi phoptuh shei ngei ne-enyih.  
17Nejiüi dükpü peü mang, shejao dibenüng nevaipü mang nyüke.  
18Kahvangi bühpüthü mang thah-ei nenyunyih shei jeni nyingnyüke, shejao 
Kahvangi bühpü shennyak yangei tuhnyeih hatü kahshih-i büpa kü lak 
nehingnyih.  
19Jenphongü Kahvangei hapeüthü shei jeni nying, shejao kahdoknyü kemei 
kahshihlei ngan phangkü nyüke.  
20Jeni büpayü shahhing shei nyinghen shingvaishi Kahvang Ha peiyei jen kü 
danaokpü shuohpeih shei jeni nyingnyüke. Jenphongü üpa shahhing büpa kü 
nyüke– hapayü büpalei Ha Jisu Khrista. Büpayü hingshangpü Kahvang hatü 
yangnyuyem.  
21Bampü hashihthü, am nyingi lajeithü kübü yanei nyutuh.  

2 Johan 

2 Johan 1 

Selam Shah 

1Behe leipü jelangpü nyüha hatü pinnyülei hapeüthü touei: Am kü ngei hatü 
ngei mon nevai shahhing nyingpüthü peüi shahhing kü bamnyeih;  
2mehenangkü hapa shahhing ham kü nyüke, hatü düngei ham kü nyuhen.  
3Jen touei Opa Kahvang hatü Shembüpa Jisu Khrista, Palei Ha shahhing hatü 
bampü kü phahji, yahyang hatü chingmeivangmei jen mü nyemnyuma.  

Shahhing hatü Bampü 

4Jen kü Pa-i epü keiha nüngei hapeüthü hanei shahhing kü kampü eeyei ngei 
longi mongmeinyeih.  
5Shejao shaang, bampü nyühima, ngei nüng kü shahkung ja hük nyangnyu 
kei ngei nüng kü nephenyih, shejao pangpü mebü jeni mepa shahkung dang, 
hapa keiha jen hüki hük mü bamteishah.  
6Jeni büpalei shahkung aimü kamhen khih; hayü bampü nyüke, hapayü 
chongpangpülei nüngi danei heihpü shahkung nyüke– nüngi ha kü kamtuh.  
7Peileipüthü longi, üami Jisu Khrista phai kü peipeih shei nyingei nelahnya, 
hathü kahdoknyülei yaüei daiteke; hapa keipü shennyakü peileipa hatü 
Khrista khüpü nyüke.  
8Hami mepa shingvaishi dük, ha nemahtükhen, shejao ammi laklei changshi 
danghen shingvaishi thaeimaei nyutuh.  
9Üpai Khristai nyuhpüvenpü kü nekam, shejao ha peih-ei dainya, büpa kü 
Kahvang nenyu; üami nyuhpüvenpü kü kam, Pa hatü Ha nyiphen nyüke.  
10Hapa nyuhpüvenpü neyah-i am touei hanei peiküjema, hathüyü shemeiyao 
tengoihah, hatü selam teshih.  
11Üami büpa mongongshi yahnya, büpalei mang dou kü hean yahnyüke.  

Dohpü Selam 

12Ngei am kü nyanghen longi nyujao ngei lai hatü shiai yah-ei nenyangnyih, 
shejao ngei am touei peiyei dhe dhe gongei eteijüang jenei mongong 
changhühen khih shei monglempü nyüpeih.  
13Jelangpü nüngei anaülei hapeüthüi nüng kü selamja.  

3 Johan 

3 Johan 1 

Selam Shah 

1Behe-i shahhing kü bampü Gaius touei.  
2Bampü küphü, nüngi laangha phikü meishi daipükei lemphü phikü meishi 
daihen hatü nüngei büm meishi nyuhen shingvaishi ngei phopnyeih.  
3Jeihinaüthü hanei ngoiyei nüngi shahhing kü hinglempü hatü ha kü nedoh-i 
kampü jung denpü shuohpü danei ngei ahshi-üng mongongpeih.  
4Ngelei hapeüthüi shahhing kü kamnyüke shei denpü kü mongongpü mü 
lenei ha mü nyeipü mongong neshiüpih.  
5Bampü küphü, nüngi jeihinaüthü kü mehe dükhenshang jomphong yen 
vaijao hingshangi dükeishuoh;  
6nüngi bampü jung jomi phopshemei denpü shuohteke. Kahvang 
mongmeihen mü nüngi jom meishi temei shan jüngte.  
7Mehenangkü jomphongü Khristalei men kü nevaipü amei sheühpü meheyao 
neyah-i yen kü daipü khih.  
8Hanangkü jeni hakeipü shennyakthü kü sheühhen nyüke, shejüang jenü 
shahhing kü chemi chongphopü am leihen.  

Diotrephes hatü Demetrius 

9Ngei attoi kü lemhük nyangtepih, shejao Diotrephes, üpai jomphong 
khongkü mübü leihü, büpai ngei mehe e, ha kü mong neshuohkahen. 
10Hanangkü ngei peijü büpai jen khüei mehe shahshem baongei yaünya, ha 
ngei hengkahen. Ha mong nehami büpai jeihinaüthü yen ngoipao neyahnyu, 
hatü hapakei yahnüng shei ejü büpai khüamei tuhnyüke, hatü hathü attoi 
kübü men tüktükhen khenyüke.  
11Bampü küphü, mehe ten nyüpa, ha nevai, meipü veiyei yahtuh. Üami mei 
dük, hayü Kahvang leipü; üami ten dük, hathüi Kahvang ne-eeang.  

12Peüi Demetrius meipü jung denpü enyüke, hatü hayü shahhing nyüke. 
Hamiyao büpa jung denpü shuohnyeih, hatü hami denpeyü shahhing shei 
nüngi nying.  

Dohpü Selam Shah 

13Ngei nyanghen longi nyüke, shejao lainyangshong hatü shiai-i 
nenyangshah;  
14shejao nüng mü lomi ponghen monglemnyeih, shejü mon dhe dhe gongei 
jaüteishah.  
15Nüng mü chingmei nyute. Küphüthüi selamja. Jenei küphüthü pabüm ieyei 
kü selam ejate.  

Jud 

Jud 1 

Selam Shah 

1Jud, Jisu Khristalei chongphobü hatü Jakobei chenaü, Nyüklangpüthü, hatü 
Pa Kahvangi bampüthü hatü Jisu Khristai yangei tuhpüthü touei,  
2Phahji, nyiushemmei, hatü bampü am mü changshi nyute.  

Shahshem Nyuhbüthü Vampü 

3Bampü küphüthü, jeni chem kü hean yahpü yemleipü jung am kü nyanghen 
shei temeilemei nyushingkü denshing chem mon daülangpüthü kü shuohpü 
jeni vaipü nangkü vehok hokhen khih shei nyanghen hatü khümhen 
vongbong kei vamteke.  
4Hingmei am khong touei Kahvang nenyingpüthü nyonghühen shingvaishi 
shelei mebü temtükpü nenyingi joei am touei peiteke. Jomi jenei Kahvang 
phahjiyü mükbongjuyung mü jeiteitüknyüke, hatü jenei Shembüpa Jisu 
Khrista yaktüknyüke.  
5Shembüpai denshing chem mon laophülei nanglak Ijip leipü yangei lei, 
shejao hingnelempüthü mahtükpü jung ammi meishi nyingei nyujao ha 
deihhen leiyei ehünyüke.  
6Hatü vangsho phongshanthü üami laophülei wong laphen jiüshi netuh, 
shejao laophü nyushing tuhphong, büpai hathü nedohnetenpü nyiamvüi 
shatü vangnyakei longpü shahphenpü nyih shingvaishi tuhtükpeih.  
7Ha aihük mü Sodom, Gomorrah hatü shinpü chingnyüthüi mükbongjuyung 
hatü nyongnyongpü kü lanei shuohpeih. Jomü nedohnetenpü molo awi 
hanghipü lappü nyüpeih.  
8Hapa aihük mü hathü mangh manghteipüthüi laophülei büm sheihtüknyüke, 
Kahvangei wong kü ne-ienelemnyu, hatü vangsho leipüthü kü yaünyüke.  
9Shejao vangsho phongshan longpüba Mikhaeli dangkao mechem kahshih mü 
Mosalei mahng kü aetteipa, büpai büpa kü yaüeilungei thaüvaüei ne-eangpih 
shejao, “Shembüpai nüng kü lohnyüke” shei epeih.  

10Shejao ha shennyakthüi jomi nenyingaokpü peü kü yaünyüke, hatü 
jomphongü hathü doui-üng mahhünyüke; jomi sholi neshiüpü yemhathü kei 
nyingnyoi kü lepü mon nyingnyüke.  
11Hathüyü Onyükei! Mehenangkü jomi Kainei lem kü kamnyüke; nanglei 
shingvaishi Balaami pungpü lem kü dainyüke, hatü Korah-i khüei yaongpü 
mang kü mahnyüke.  
12Jomü ammei bambhaong kü kawhikang; maaniyao nenyemi am mü 
hahyingnyüke; jom mon moh-ei hahpü miyombüthü nyüke. Jomphongü 
vanglüki maoei deilangpü vang neompü phum; jomü bhitükpü betjük 
nejükpü ünyüdok pü, nyipa didaipü.  
13Jomphongü mangpü yungching yungmok, jomei veüpong yung-oup kei 
puoei aongnyüke; shing nenüngpü lithathü, den kü jom shingvaishi peü mü 
nyakpü vangnyak jaoei nyüke.  
14Adam kübü hüshomhülai nyetpabü Enokh-i hathü nang hei tetei epeih: 
“Veituh, Shembüpai büpalei daülangpü vangsho phongshan haja dok kü haja 
müei yiükünyüke;  
15büpai Kahvang nenyingpü lem kü Kahvang nenyingpü dou dükpüthü peü 
kü, hatü Kahvang nenyingpü mangthüi büpa khüei epü shahlong peü kü 
shahphenhen.”  
16Ha shennyakthüyü nümnümpü hatü mih-ei mang yempüthü; jomi mangi 
vaüpü lem kü münyüke; jomi bom bhaopükei shah enyüke, hatü jom 
vangmeihen tata kü mih yawhlangnyüke.  

Shahvüng hatü Venpü 

17Shejao bampü küphüthü, jenei Shembüpa Jisu Khristalei phongshanthüi 
tetei epü deih-ei danghümao;  
18mehenangkü jomphongi am kü, “Dohpü hepak kü mih vüshih-ei epüthü, 
Kahvang nenyingpü ten lem kü kampüthü vamkahen” shei eteke.  
19Hapayü Laangha neshiüpü kahdoknyü shennyakthüi hanteipanteipü 
vamhünyüke.  

20Shejao bampü küphüthü, am vaipü daülangpü kü am nyingi lingdaituh; 
Laangha Daülangpü kü phoptuh;  
21Kahvang bampü kü am nyutuh; vanyangyem lemei müpü 
jenei Shembüpa Jisu Khristalei phahji kü shesha lemei veituh.  
22Jüüpüthü hanei am kü phahjituh;  
23aw leipü leppükei lebüthü yangtuh, hatü lebüthü kü nyempü mü phahji 
hutuh, shejao jomei büm iyjeiphailei homei sheihtükpü ashakviha kü 
jiühittuh.  

Menvih Shuoh-ei Phoppü 

24Shaang büpa, üpai nüng dohen kübü yangei tuh-aok, hatü büpalei 
müknyinshekhang mü mongongpü touei nüng kawhikang neshiüi 
yaonghüaok,  
25Jisu Khrista jenei Shembüpa homei Kahvang jen Yemleipüba kü mon 
denshem peü kü, shaang hatü dohpü neshiüi müknyinshekhang, dhüm, ngan, 
hatü wong nyute. Amen.  

Shakei Vampü 

Shakei Vampü 1 

Selam Shah 

1Jisu Khrista shakei vampü mepa Kahvangi büpa kü büpalei chongphobüthü 
kü mehe lomi vamhen, ha huhen shingvaishi shuohteke. Büpai hayü büpalei 
chongphobü Johan touei vangsho phongshan shomei shuoh,  
2hatü Kahvangei shah kü denpü shuoh, hatü Jisu Khristalei denpü büpai eepü 
peü shuoh.  
3Üpai hapa thihivam shahthü wongmü ie, büpa moihiman, hatü üami ha 
danei halei nyangei nyupü noteinya, jom moihiman; mehenangkü hepak 
yopailei nyüke.  
4Johani Asia kü nyupü Attoithü nyet touei: Üpa nyüpa, üpa nyutepa, hatü 
üpa peikahen nyu, hatü büpalei ong uoshing toueipü laangha nyet,  
5hatü Jisu Khrista, shahhing denbü, dipü kübü shongei bühpü, hatü 
kahdoknyü ongthü shak kü vanglem lembü leipü am touei phahji hatü büpa 
leipü chingmei nyute. Üpai jen kü bamnya hatü büpalei iy homei jenei mang 
kübü bümei leihü,  
6hatü jen ongching hük leihü, hatü büpalei Pa Kahvang chongphohen 
ngongpathü leihü, büpa kü müknyinshekhang hatü vanglem lempü den den 
kü nyute. Amen.  
7Veituh, büpa phum mü yiükünyüke; peüei müki büpa eehen; büpa kü phungi 
hümpüthüi dangkao eehen; hatü büpa tata kü kahdoknyü jatthü peü mahng 
thephen. Hapa keiha ha nyuhen! Amen.  
8Üpa nyüpa, üpa nyutepa, hatü Jeiyongpa üpa peikahen nyu, büpai, “Ngeiyü 
Alpha hatü Omega” shei Shembüpa Kahvangi enyüke.  

Manghkhang Hük kü Khrista 

9Ngei, Johan, Jisu nangkü shüveipü hatü ongching hatü munenpü kü am mü 
hean yahpü ammei jeihinaü, Kahvangei shah hatü Jisu jung denpü nangkü 
Patmos shei epü shübaongei nyuteke.  

10Shembüpalei nyih kü ngei Laangha kü nyu, hatü ngei pheilei ngeü longpü 
hük amit ngeü keiha,  
11“Nüngi mehe eenya, ha lai hük kü nyangtü attoi nyet, Ephesia, Smyrna, 
Pergamum, Thiatira, Sardis, Philadelphia hatü Laodikea touei shomtuh” shei 
eyei dan.  
12Hahepak kü ngei kü epeyü üpalei ngeüang shei ngei yaakei lei, hatü yaakei 
veishingkü ngei hon awdük shemshing nyet ee,  
13hatü hathü awdük shemshing jiamei ngei Shennyak Ha kei hük bhagthuh 
lula thuhtü hatü jaaba kü bhag-ai aitü eeteke.  
14Büpalei shangjing hatü sho-ü phümphah kei hatü shüdao kei shoshi; büpalei 
mükü awlom kei; 
15büpalei layü aw kü jakei thittükpü melangnyiam kei, hatü büpalei ngeü 
yungmok ngeü kei nyuteke.  
16Büpalei lakdah philei litha nyet noteke, hatü büpalei ju leipü nah nyi kohpü 
yanlu vamteke, hatü büpalei dheyü vanghe hebaongwong kei nyuteke.  
17Mechem ngei büpa eepa, mahng kei ngei büpalei la tüngei doei shük. 
Shejao büpai ngei kü büpalei lakdah-i düktü, “Nüng tenyem; ngeiyü 
chongpangpü hatü dohpü;  
18hatü yemmü nyupü hük. Ngei diyei nyuteke, hatü veituh, ngei den dok kü 
den yemmü nyüpeih, hatü ngelei lakei Dipü hatü Yimching sabi nyüpeih.  
19Hanangkü shaang mehe nyu, hatü hapa pheikü mehe vamkahen nyu, ha 
nang nüngi shaang eepü nyangtuh.  
20Ngelei lakdah philei litha nyet, hatü hon awdük shemshing noshi eepü 
doujo nangü ha hih: litha nyet-ü attoi nyet kübü phongshan nyet, hatü awdük 
shemshing nyet-ü attoi nyet hih” shei eteke.  

Shakei Vampü 2 

Ephesia Attoi kü Shahjang 

1Ephesia kübü Attoi leipü phongshan kü nyangtuh: Hapayü üpai büpalei 
lakdah philei litha nyet no, üpai hon awdük shemshing nyet chi kü kamnya, 
hayü büpalei shah:  
2“Ngei ammei dou hatü ammi khe-ei dükpü, hatü am munenpü ngei 
nyingnyeih. Ammi nemeipüthü kü veishi nenyuaoknyu shei ngei 
nyingnyüpeih; ammi phongshanthü hih shei epüthü dokei veiteke shejao jom 
nevaiang, hatü jomü shahshem shei dangaokteke.  
3Am munenpü hatü ngelei men kü tok vaipü ngei nyingnyüpeih, hatü am 
nenyiunenang.  
4Shejao ngei am khüei ha nyüpeih; am kü shongei nyupü bampü yaktükteke.  
5Mepa kübü am vüei nyüpa, ha deih-ei dangtuh; mong leptuh, hatü ammi 
shongei dükpü dou düktuh. Hei nevaijema ngei am touei peiyei ammei 
awdük vangngai ha shing leipü yahlanghen. 
6Am kü bamhübenüng hükü ammi Nikolaitan amei dükhiling kü jiühitnyüke, 
mepa kü ngeiyao jiühitnya.  
7Üpa kü danhen dhaong nyu, Laanghai attoithü kü mehe enya ha bangtuh. 
Vehok neüpü peü kü Kahvangei Paradise leipü yangnyuyem pü kübü hahhen 
ngei shuohhen.”  

Smyrna Attoi kü Shahjang 

8Smyrna kübü attoi leipü phongshan kü nyangtuh: Hathüyü chongpangpü 
hatü dohpü, üpa di hatü yangei lei, büpalei shahthü:  
9Am ponghahpü hatü am taopünangpü ngei nyingnyeih, shejao amü shemmei 
khih. Üami jom nyingi Jehoda am hih shei enya, shejao nevai, jomi 
yaüpülungpü ngei nyingnyeih, shejao jomphongü Satanei Sinagog nyüke.  
10Am mepa shangponghen nyu, ha kü tenyem. Am kü dokhen shingvaishi 
kahshih-i am hanei yah-ei khoklatei shükhen mü nyüke lituh, hatü nyih an 
shing am shangponghen. Dipü thahshi hinglemtuh, hatü ngei am kü yangnyu 
athen shuohhen.  



2719 

 

 
   Daülangpü Laihing 

© 2005, Bible Society of India. 
 

 
 

 

11Üpa kü danhen dhaong nyu, Laanghai attoithü kü mehe enya ha bangtuh. 
üami vehok neünya, nyipabü dipai jom kü nehongpih.  

Pergamum Attoi kü Shahjang 

12Pergamum kübü attoi leipü phongshan kü nyangtuh: Hathüyü nah nyi 
kohpü yanlu nyupübalei shahthü:  
13Melei Satan ong uoshing nyu, halei am nyupü ngei nyingnyeih. Shejao 
ammi ngelei men kü wongshongi shoungnyüke, hatü ngelei denbü Antipas, 
ngei kü hinglempü hük, Satan nyushing ammei chingnyülei jütükpü nyih kao 
ammi ngelei men kü hinglempü neyaktük.  
14Shejao ngei am khüei dou hanei nyüpeih: Israel ami lajeithü kü moilapü 
hahying hah-ei moila shuohhühen hatü iyjeiphaileihühen shingvaishi Balak 
kü Balaami nyuhshuohpü nyuhpüvenpü kü shoungshi am hanei nyüke.  
15Shao am hanei Nikolaitani nyuhpüvenpü kü shoungpü am hanei nyüke.  
16Mong leptuh, hei nevaijema ngei lomi am touei peiyei ngelei ju kübü yanlui 
ngei jom khüei hokhen.  
17Üpa kü banghen dhaong nyu, Laanghai attoithü kü mehe enya, ha bangtuh. 
Üami vehok neünya, ngei jom kü joshi nyupü manna shuohhen, hatü ngei 
yaong shola hük hapa kü yahbüi nyingpü mü lenei üpaiyao nenyinghen mü 
men ja hük nyangtü shuohhen.  

Thiatira Attoi kü Shahjang 

18Thiatira kübü attoi leipü phongshan kü nyangtuh: Hathüyü Kahvang Ha, 
üpa kü awlom kei mük nyu, hatü layü jintükpü melangnyiam kei nyu, büpalei 
shahthü:  
19Ngei ammei douthü, ammi bampü, hinglempü ammei dousho, hatü am 
munenpü nyingnyeih. Ammei shongpü dou meyü shompü-üng longpüba shei 
ngei nyingnyeih.  
20Shejao ngei am khüei ha nyüpeih: Ammi hapa nyüha Jezebel, üpa pinnyü 
nyingi thibüla shei etü ngelei chongphobüthü kü mükbongjuyunghen hatü 

lajeithü kü moila shuohtükpü hahying hahhen nyuh-ei lemnyong kü mülang, 
ammi pinnyü hei-üng veishi tuhnyüke.  
21Ngei pinnyü kü mong lephen hepak shuoh, shejao pinnyüi mükbongjuyung 
kübü mong lepei neleihünyu. 
22Lituh, ammi pinnyülei dükhiling kübü mong lepei neleijema, ngei pinnyü 
lüng hükei noei shükhen hatü üami pinnyü mü mükbongjuyung dükhen, ngei 
hathü shanghah longpü kü noei shüktükhen;  
23hatü ngei jomei hapeüthü bheitü jütükhen. Shejüang attoithü peüi ngeiyü 
chudeih mongdang yempüba shei nyinghen, hatü ngei am peü kü ammei doui 
shangpükei shuohhen.  
24Shejao am Thiatiralei nyupü lebüthü üami hapa nyuhpüvenpü kü neshoung, 
hatü üami “Kahshihlei chülohpü doujo” shei ehen nenying, am kü ngei 
enyeih, ngei am kü lebü hanggovih meheyao nekohüpih. 
25Ngei mangyiükei thahshi ammei lakei mehe nyu, ha kü wongshongi 
shoungtuh.  
26Üami vehok neünya, hatü dohpü thahshi ngelei dou nedoh-i düknya, ngei 
opa leipü wong yahpükei ngei jatthü shak kü wong shuohhen.  
27“Büpai jom kü nyiam lenshuoh notü vanglem lemhen, büpai jom ashem dük 
bhaopükei bheitü bhaotükhen.”  
28Üpai vehok neünya, ngei büpa kü nepnüng litha shuohhen.  
29Üpa kü banghen dhaong nyu, Laanghai attoithü kü mehe enya bangtuh.  

Shakei Vampü 3 

Sardis Attoi kü Shahjang 

1Sardis kübü attoi leipü phongshan kü nyangtuh: Hathüyü üpalei lakei 
Kahvangei laangha nyet hatü litha nyet nyu, büpalei shahthü: “Ngei ammei 
douthü nyingnyeih; amü yemmü nyüpeih shei menvih yahnyüke, shejao am 
mahngchang khih.  

2Paotuh, mehe aoei nyu, ha didaishekü wong kohhütuh; mehenangkü ngei 
ammei douthü Kahvang touei den ngoiyei ne-eeang.  
3Ammi mehe yah hatü dan, ha deih-ei dangtuh; hapa ven bangtuh hatü mong 
leptuh. Am shipü kübü nepaojema, ngei gühpa hük keiha peikahen, hatü ngei 
mepa hepak kü peikahen ammi nenyinghen.  
4Shejao shaang thahshi Sardislei shennyak hanei laophülei ashakviha 
nesheihtükpü nyüke; jomphong ngei mü shola ow owtü kamhen; 
mehenangkü jomphongü hapakei dükhen changpüthü.  
5Ammi vehok neüjema, amphongao jomphong kei shola ow owhen, hatü 
ammei men vanyangyem laitap kübü nethittükhen; ngei ammei Opa hatü 
büpalei vangsho phongshanthü touei lahhen.  
6Üpa kü banghen dhaong nyu, Laanghai attoithü kü mehe enya bangtuh.”  

Philadelphia Attoi kü Shahjang 

7Philadelphia kübü Attoi leipü phongshan kü nyangtuh: Hathüyü daülangpü 
hük, hingshangpü hük, üpalei lakei Davidei sabi nyüpa, üpai aptükjü lebü 
üpaiyao neküp-aok, üpai küptükjü lebü üpaiyao ne-apaok, hayü büpalei 
shahthü:  
8Ngei ammei douthü nyingnyeih. Veituh, ngei am touei sha hük apei 
tuhnyeih, hapa üpaiyao neküp-aokhen. Am kü wong maani mon nyüke shei 
ngei nyingnyeih, shejao ammi ngelei shah bangei notei hatü ngelei men 
neyaktük.  
9Ngei, Satanei Sinagog, üami Jehoda am hih shei enya, shejao nevai, hatü 
shahshem epüthü nyüpa, ngei jomphong deiyei ammei la tüngei aümei 
khümhühen, shejüang ngei am kü bamnyu khih shei jomi nyinghen.  
10Mehenangkü ammi ngelei shah munenei bangteke; kahdoknyü kü nyupüthü 
peü touei dokhen hepak hük ngoikünyüke, ha dokpü hepak kü ngei am 
yangei tuhhen.  
11Ngei lomi peikünyeih, hatü ammi ammei lakei mehe nyu ha kü wongshongi 
shümtuh, shejüang üpaiyao ammei athen neyahlanghen.  



2722 

 

 
   Daülangpü Laihing 

© 2005, Bible Society of India. 
 

 
 

 

12Ammi vehok neüjema, ngei amü ngelei Kahvangei phopshemei shemnyü 
hük leihühen; am haleipü vamei nedaihen. Ngei am kü ngelei Kahvangei men 
hatü ngelei Kahvangei chingnyü men nyanghen; hayü vangsho leipü vamei 
ngelei Kahvang leipü yiüpü ja Jerusalem hatü ngelei men ja nyuhen.  
13Üpa kü banghen dhaong nyu, Laanghai attoithü kü mehe enya bangtuh.  

Laodikea Attoi kü Shahjang 

14Laodikea kübü attoi leipü phongshan kü nyangtuh: Hathüyü Amen, 
hingshangpü hatü shahhing denbü, Kahvangi lingpü kü vanglem lembülei 
shahthü:  
15Ngei ammei douthü nyingnyeih; amü shamao nevai, vüngao nevai. Amü 
sham nevaijü vüng vaihen khih shei ngei deihnyeih.  
16Hanangkü am adukduki shamao nevai vüngao nevaipü nangkü ngei ngelei 
ju leipü am yaitükhen.  
17Mehenangkü ammi, “Ngeiyü shemmei hih, ngei lemphü nyüpeih; meheyao 
netaonyih” shei enyüke. “Shejao amü lomoh aühaü mong kü nemeipü, taopü, 
mükphüngpü hatü bümkong kü nyüke shei nenyingnyu.  
18Hanangkü am shemmei leihen, hatü veübenüng ammei bümkong 
eelangmangkü ha banghen ashak shola ümhen, hatü ammei mük eehen 
nangkü meli shakhen aw kü jakei daütükpü hon shakhahtuh shei enyeih.  
19Üam kü ngei bam, hathü kü loknyeih hatü hanghi shuohnyeih. Hanangkü 
am maanpü leituh hatü mong leptuh. 
20Bangtuh, ngei shem shadenei yaongtü khungnyüpeih; ammi ngelei ngeü 
danei sha aphüjema, ngei ammei mongei shühen hatü ngei am mü 
hahyinghen, hatü am ngei mü hahyinghen.  
21Üpai vehok neünya, ngei vehok neütü Opa mü büpalei ong uoshing kü 
uopükei büpaao ngei mü ngelei ong uoshing kü uohen shing shuohhen.  
22Üpa kü banghen dhaong nyu, Laanghai attoithü kü mehe enya bangtuh.”  

Shakei Vampü 4 

Vangsholei Khümpü 

1Hapa pheikü ngei veiteke, hatü vangsholei sha hük aptüktü nyuteke. 
Shongpü ngeü amit keiha ngei kü epü danpeyü, “Halei aongkei, hatü hapa 
pheikü mehe vamhen ngei nüng kü huphüshah” shei e.  
2Chem ngei Laangha kü nyu, hatü vangsholei ong uoshing hük vam hatü 
hapa ong uoshing kü hük uoshi nyu,  
3hatü halei uopü hükü veiheni jasper hatü karnelian douvang yaongthü kei 
hatü ong uoshing shinei emerald douvang yaong kei nyiamnyünyiamkang 
shinei nyuteke.  
4Hapa ong uoshing shinei ong uoshing hapüali nyu, hatü hathü kü behethü 
jom hapüali shola ow owtü, hatü jomei shangjing kü hon athen thentü 
nyuteke.  
5Hapa ong uoshing kübü klang nyepei, vangmuk khungei vam, hatü ong 
uoshing she philei aw nyet jak; hathüyü Kahvangei laangha nyet nyuteke;  
6hatü hapa ong uoshing she philei aina keipü yungching hük chüshaü kei 
daüshi nyuteke. Ong uoshing shinei hatü ong uoshing peü philei yemmü 
nyupü yemha ali ngaümphei shelang kemeilei mük mon maei nyuteke.  
7Shongpü yemmü nyupü yemhayü mailang kei, nyipabü-ü mohohbaong kei, 
jempabü-ü shennyakei dhe kei kohtü nyu, hatü alipabü-ü alang pipükei 
nyuteke.  
8Yemmü nyupü yemhathü ieyei kü yang vok baong kohtü mük mon shinei 
hatü mongeiyao kohshi nyuteke. Nyakhingai thüngei hathüi nedoh-i hapakei 
lokteke: “Daülangpü, daülangpü, daüpangpü, Jeiyong Shembüpa Kahvang, 
Üpa nyu, üpa nyüpa hatü üpa peikahen nyu.”  
9Mechem yemmü nyupü yemhathüi ong uoshingei den den kü nyupüba kü 
müknyinshekhang, dhüm hatü menvih shuohpa,  
10behethü hapüali-i aümei shaei ong uoshingei uopü den den kü nyupüba kü 
khüm; jomi jomei athen yah-ei ong uoshing touei shüktü lokei,  

11“Nüngü müknyinshekhang, dhüm hatü wong yahhen shangpüba, 
hamei Shembüpa hatü Kahvang; mehenangkü nüngi dou peü ling, hatü nüngi 
mongpü nangkü hathü nyuteke hatü lingteke.”  

Shakei Vampü 5 

Laidü hatü Mi Cheha 

1Hapheikü ngei ong uoshingei uopübalei lakdah philei laidü hük mong philei 
hatü ngaümphei philei nyangtüktü, ha kü füoshang nyet shüngtü noshi 
eeteke,  
2hatü wong kohpü vangsho phongshan hülei ngeüwong anei lenei, “Üpai 
hapa laidü ap-aokhen hatü hapa füoshang mangaokhen?” shei eteke.  
3Shejao vangsholei nyupü nevaijü kahdokei nyupü nevaijü kahmongei nyupü 
üpaiyao hapa laidü aptü ha mongei neveiaok.  
4Hanangkü ngei shahyaki thephen pang; mehenangkü üpaiyao hapa laidü 
apei ha mongei veihen shangpü nenyuang. 
5Hahepak kü behethü khongkü hüki ngei kü, “Nüng tethep. Veituh, hapa 
laidü ap-aokhen hatü füoshang nyet mangtükhen Judah jat amei Mailang, 
Davidei tünglangi aokpü dangteke” shei eteke.  
6Hapheikü ngei ong uoshing hatü yemmü nyupü yemhathü aa kü, hatü 
behethü khong mü Mi Cheha hük jütükphei keiha vaung nyet hatü mük nyet, 
mepa kahdoknyü peü lemei shompü Kahvangei laangthü nyet nyu, ha eeteke.  
7Büpa heih-ei ong uoshingei uoshi nyupübalei lakdahphi leipü laidü yahteke.  
8Mechem büpai laidü yahpa, yemmü nyupü yemha ali hatü behethü hapüali-i 
Mi Cheha touei aümei sha, hatü jom peüei harp, hon shung kü ayingshü maei 
shihtü nyu, hathüyü daülangpüthüi phoppü nyuteke.  
9Jomphongi kesho ja hük lok: “Nüngü laidü yahhen, hatü hapalei füoshang 
aphen shangpü; mehenangkü nüng jütükteke, hatü nüngei iy homei Kahvang 
shingvaishi jat, shahlem, nanglak hatü kahmük peü kübü daülangpüthü angei 
leiteke;  

10nüngi hathüyü ongching, hatü jenei Kahvang chongphopü ngongpathü 
leihüteke, hatü jom kahdoknyülei vanglem lemhen.”  
11Hapheikü ngei veishingkü ong uoshing shinei vangsho phongshanthü longi, 
hatü yemmü nyupü yemhathü hatü behethülei ngeü danteke; jomphongü 
million dok kü million, haja dok kü haja, 
12ngeüwong anei lokei e, “Jütükpü Mi Chehai ngan, mop, kihikon hatü wong, 
hatü dhüm, müknyinshekhang hatü moihiman yahhen shangpeih.”  
13Hahepak kü vangsho, kahdok, kahmong hatü yungching hatü halei nyupü 
yemhimakthü peüi hapakei lok: “Ong uoshing kü uopüba kü, hatü Mi Cheha 
kü moihiman, hatü dhüm, müknyinshekhang hatü wong den den kü nyutuh.”  
14Hatü yemmü nyupü yemhathüi, “Amen!” shei e, hatü behethüi aümei shaei 
khümteke.  

Shakei Vampü 6 

Füoshang Nyet 

1Hapheikü ngei Mi Chehai füoshang nyet khongkü hük apei ee, hatü ngei 
yemmü nyupü yemhathü ali khongkü hüki vangmuk ngeü keiha, “Peikei!” 
shei nyükei dan.  
2Ngei veishingkü koyei shola hük nyuteke. Hapa kü uopübalei pülah hük nyu, 
hatü büpa kü ong athen hük shuoh, hatü büpa vehok neüyaki hatü shao 
neühen vamei dai.  
3Mechem büpai nyipabü füoshang appa, nyipabü yemmü nyupü yemhai, 
“Peikei” shei nyükpü ngei dan.  
4Hahepak kü lebü koyei hük, ngaiphah-i hakshi vam; shennyakthü hüki hük 
jüteihen shingvaishi hapa kü uopüba kü kahdoknyü leipü chingmei 
yahlanghen ngan shuohteke; hatü büpa kü yanlu longpü hük shuoh.  
5Mechem büpai jempabü füoshang appa, jempabü yemmü nyupü yemhai, 
“Peikei” shei nyükpü ngei dan. Ngei veishuohjü koyei nyakla hük halei nyu. 
Hapa kü uopübalei shethen lüng noshi nyu,  

6hatü ngei yemmü nyupü yemhathü ali leipü ngeü keiha, “Nyih hükei nanglat 
kü wheat dok hük, hatü nyih hükei nanglat kü barley dok jem; shejao nüngi 
olive mainga hatü yiü temangtük” shei epü dan.  
7Mechem büpai alipabü füoshang appa, alipabü yemmü nyupü yemhai, 
“Peikei” shei nyükpü ngei dan.  
8Ngei veishuohjü haipih-i thüngpü koyei hük nyu. Hapa kü uopübalei menü 
Dipü nyuteke, hatü büpa mü yimching müshi ee; hatü jomphong kü 
kahdoknyü phaihan ali kü phaihan hük kü yani, münghishaü-i, chamhilemi 
hatü phaüyemthüi jühen ngan shuoh.  
9Mechem büpai ngapabü füoshang appa, ngei moidü phangei Kahvangei shah 
nangkü, hatü jomi denpü shuohpü nangkü jütükpüthülei laangha eeteke;  
10Jomphongi ngeüwong anei, “JeiyongShembüpa, daülangpü hatü 
hingshangpü, kahdoknyülei nyupüthü kü hamei iy nangkü nüngi 
shahphenhen hatü bhüh yemhen shekü meshük lushi nyuhen?” shei lenteke.  
11Jom peü kü bhagthuh shola hük baong shuoh, hatü jomphong jütükpükei 
jom mü jempü chongphobüthü, hatü jomei jeihinaü nyahinaüthü jüpü bhei-ie 
manglom thahshi maani danei nyuhen eteke.  
12Mechem büpai vokpabü füoshang appa, ngei veishuohjü pedi longpü hük 
vükei pei; vanghenyü ashak nyakla kei nyakdai, lennyü iyshüm kei hakdai,  
13hatü vanglük longi lükjü ünyü kü adhajük shüm vüpükei vangshang leipü 
lithathü kahdoknyülei vüteke.  
14Vangshangü phaishuw düpükei düei mahdai, hatü kahshang hi shübaong 
peü hapalei shing kübü lüdaikem.  
15Hahepak kü kahdoknyü kübü ongthü, vanglem lempüthü, veshan 
longpüthü, shemmei, wong kohpüthü, aa hatü aa nevaipü bümeithü peü 
yaongsha hatü kahshangthü leipü yaongnyüthülei joteke,  

16hatü jomi kahshang hatü yaongnyüthü kü nyüktü, “Ham kü vüei shükshih, 
hatü ong uoshing kü uopübalei dhe kübü, hatü Mi Cheha mongshihpü kübü 
ham jolangtuh.  
17Mehenangkü jomei mongshihpü longpü nyih peiteke, hatü üpai hapa khüei 
yaongaokhen?” shei eteke.  

Shakei Vampü 7 

Füoshang Shüngtükpü Israel am 144, 000 

1Hapheikü ngei vangsho phongshan ali kahdoknyü vaungjung ali kü 
kahdoknyü kü nevaijü yungching kü nevaijü mepa pü kao vanglüki nelükhen 
shingvaishi kahdoknyü vanglük ali kü düktü ee.  
2Hahepak kü ngei lebü vangsho phongshan hük vanyangyem Kahvangei 
füoshang notü heongphi leipü vamkei-i ee. Büpai kahdok hatü yungching 
mangtükhen ngan shuohtükpü vangsho phongshan ali kü ngeüwong anei 
nyüktü,  
3“Hami hamei Kahvang chongphopüthülei shangba kü füoshang mangshüng 
thahshi ammi kahdok nevaijü yungching nevaijü püthü temangtük” shei 
eteke.  
4Hapheikü ngei Israel phang ieyei kübü füoshang shüngtükpü nanglak bhei-ie 
144,000 danteke: Jat ieyei kübü füoshang shüngtükpüthü bhei-ie:  
5Judah phang kübü 12,000, Reuben phang kübü 12,000, Gad phang kübü 
12,000,  
6Asher phang kübü 12,000, Naphtali phang kübü 12,000, Manasseh phang 
kübü 12,000,  
7Simeon phang kübü 12,000, Levi phang kübü 12,000, Issakhar phang kübü 
12,000,  
8Zebulun phang kübü 12,200, Joseph phang kübü 12,000, Benjamin phang 
kübü 12,000.  

Jat Peü Kübü Khongnyü 

9Hapa pheikü ngei veishuohjü iehen neaoki khongnyü longpü hük kahmük, 
jat, nanglakthü hatü shahlem longi Mi Chehalei ong uoshing touei bhagthuh 
shola thuhtü jomei lakei palm pükaothü notü nyuteke. 
10Jomphongi ngeüwong anei lenei eteke: “Yemleipeyü ong uoshing kü uopü 
jenei Kahvang, hatü Mi Chehalei!”  
11Vangsho phongshanthü ong uoshing shinei, behethü shinei hatü yemmü 
nyupü yemhathü ali shinei yaongtü ong uoshing touei jomei dhe aümei shatü 
Kahvang kü khüm,  
12hatü hapakei kesho lok: “Amen! Moihiman, müknyinshekhang, hatü 
kihikon, dupü-oupü, dhüm, ngan, hatü wong kemei den den kü jenei 
Kahvangei vaituh! Amen.”  
13Hahepak kü behethü khongkü hüki ngei kü, “Bhagthuh shola thuhpü 
hathüyü üamang, hatü jomphong meleipü peiküpa?” shei phe.  
14Ngei büpa kü, “Longpüba, nüngiang nyingei nyüpeih” shei ngei jangei e. 
Hahepak kü büpai ngei kü, “Hathüyü shüveidoidei longpü kübü yangei 
peiküpüthü khih; jomi jomei bhagthuh Mi Chehalei iy kü dhotüktü shotoh-i 
leihüpü khih.  
15Ha vaipü nangkü jomphongü Kahvangei ong uoshing touei nyakhingai 
thüngei büpa touei phopshemei khümnyu khih, hatü halei uopübai jom kü 
dhümhen.  
16Jom hajük kü halei nük ne-aeihen, hajük kü yung nelehen; vanghenyüi jom 
kü nekethen, hatü nyahpüshampai jom neshamhühen;  
17mehenangkü ong uoshing jiamei Mi Chehayü jom mi yombü vaihen, hatü 
büpai jom yangnyuyem yunglok touei mühen, hatü Kahvangi jomei mük 
kübü mükphi peü thittükhen.”  

Shakei Vampü 8 

Nyetpabü Füoshang 

1Mechem Mi Chehai nyetpabü füoshang appa, vangsholei adha ghonda 
hükshing nendaiteke.  

2Hapheikü ngei vangsho phongshan nyet Kahvang touei yaongshi jomphong 
kü amit nyet yahshuoh-ei ee.  
3Lebü vangsho phongshan hük hon awjakshung notü heih-ei moidü touei 
yaong. Daülangpüthü peüi phoppü kü üei ong uoshing toueipü hon moidülei 
moila shuohhen ayingshü longi büpa kü shuoh.  
4Ayingshü jakpü awshit mü daülangpüthüi phoppü chemi vangsho 
phongshanei lak leipü Kahvang touei aongteke.  
5Hapheikü vangsho phongshani hon awjakshung yah-ei moidü leipü aw maei 
shihtü kahdoknyü kü haishuoh, hatü vangmuk khungei klang nyepei hatü 
pedi vükei pei.  

Amit Nyet 

6Shaang amit nyet nyupü vangsho phongshanthüi amit vünghen tem.  
7Shongpü vangsho phongshani büpalei amit vüng, hatü shüyaong hatü aw mü 
iy vuktü vam, hatü hathü yah-ei kahdoknyü kü haishuoh; hatü kahdoknyü 
phaihan jem kü hük awi hahtük, hatü pü phaihan jem kü hük hahtük hatü 
phenhavunglak kemei hahtük.  
8Nyipabü vangsho phongshani büpalei amit vüng, hatü kahshang longpü hük 
leshi aw bahtü yungchingei shük.  
9Yungching phaihan jem kü hük iy leidai, yungching yemhathü phaihan jem 
kü hük di, hatü jahas phaihan jem kü hük mangdai.  
10Jempabü vangsho phongshani büpalei amit vüng, litha longpü hük vangsho 
leipü aw kei bahtü vü, hatü hapayü yungyen hatü yunglok phaihan jem kübü 
phaihan hük kü vüteke.  
11Hapa lithalei menü, “Shahyakpü” nyuteke. Yung phaihan jem kübü phaihan 
hük shahyaki leidai, hatü hapa shahpü nangkü yung leipü longi di.  
12Alipabü vangsho phongshani büpalei amit vüng, hatü vanghenyü phaihan 
jem kübü hük kü, lennyü phaihan jem kübü hük kü, hatü lithathü phaihan 
jem kübü hük kü sheüteke; hanangkü jomei vangngai phaihan jem kübü 

phaihan hük manghdai; nyihnüng phaihan jem kübü phaihan hük nenya-i 
leidai hatü yanüngao hapakei nyuteke.  
13Hahepak kü ngei veishuohjü alang hük vangsho jiam kü ngeüwong anei, 
“Onyükei! Onyükei! Onyükei kahdoknyülei nyupüthü; mehenangkü lebü 
vangsho phongshanthü jem leipü amit vünghen mü nyüke” shei vaüyaki piyei 
daipü ngei danteke.  

Shakei Vampü 9 

1Ngapabü vangsho phongshani büpa leipü amit vüng, hatü litha hük vangsho 
leipü kahdoknyülei vüei ee, hatü hapa kü shaongdoh neshiüpü kahshalei sabi 
shuoh.  
2Mechem büpai shaongdoh neshiüpü kahsha appa, hapa kahsha leipü aw 
longi jakpü awshit kei vamei hapa kahsha leipü awshiti vanghe hatü 
phumshang manghdai.  
3Hapheikü awshit leipü shoukthü vam, hatü jomphong kü kahdoknyü leipü 
yiüjikaungkang kü shuohpükei ngan shuoh.  
4Jomphong kü kahdok kübü thüng nevaijü phenha vampü nevaijü püthü 
nemangtükhen eteke, shejao Kahvangei füoshang jomei shangba kü 
neshüngpü nanglakthü kü nemeihen eteke.  
5Jomphong kü lenyang nga shüveihen, shejao nejütükhen e, hatü jom 
shüveipeyü yiüjikaungkangi japei shüveipükei shüveihen eteke.  
6Hathü nyih kü shennyakthü dihen yemhen, shejao nedanghen; jom dihüei 
ongyanghen, shejao dipeyü jom toueipü nyaidaihen.  
7Veiheni shoukthüyü vehokei dainüng tempü koyeithü kei nyuteke. Jomei 
shangjing keyü veiheni hon athen kei; jomei dhe shennyakei dhe kei,  
8jomei sho nyühathülei sho kei, hatü jomei bha mailangei bha kei; 
9jomei ka jaküpnyiam kei, hatü jomei ngeü koyei khari longi vehokei daipü 
ngeü kei nyuteke.  



2731 

 

 
   Daülangpü Laihing 

© 2005, Bible Society of India. 
 

 
 

 

10Jomei meiyü yiüjikaungkangei mei kei sheihen kohshi, hatü jomei mei 
lenyang nga thahshi shennyakthü kü shüveihen ngan kohshi nyuteke.  
11Jomei ongü shaongdoh neshiüpü kahshalei vangsho phongshan nyu, hatü 
büpalei menü Hebrew shah mü Abaddon, hatü Greek shah mü Apollyonf 
nyüke.  
12Shongpü onyükei peihdai. Shao-üng onyükei nyi peikahen nyüke.  
13Hapheikü vokpabü vangsho phongshani büpalei amit vüng, hatü Kahvang 
toueipü hon moidü leipü vaung ali leipü ngeü hük vamei, 
14amit nopü vokpabü vangsho phongshan kü, “Longpü Euphrates yungyenei 
küpshi nyupü vangsho phongshan ali veyeishuoh” shei epü ngei dan.  
15Hanangkü hangku phaihan jem kübü hük jühen ghonda, nyih, len hatü 
vangbong shingvaishi temei küpshi tuhpü vangsho phongshan ali veyei 
deishih.  
16Koyei dokshangei uopü veshanthü million kho nyi nyu. Ngei jomei bhei-ie 
danteke.  
17Ngelei manghkhang kü koyei hatü halei uopüthü hapakei eepeih: Koyei kü 
uopüthüyü jaküpnyiam owtü jomei owü aw kei hakshi, sapphir kei 
thüngshingi, hatü sulphur kei vungpuh-i nyuteke, hatü koyeithülei 
shangjingü mailangthülei shangjing kei, hatü aw, awshit hatü sulphur jomei 
ju leipü vamteke.  
18Hapa cham jem homei hangkuthü phaihan jem kübü hük jomei ju kübü aw, 
awshit hatü sulphur vamei hahtükteke. 
19Mehenangkü koyeithülei wongü jomei ju hatü mei kü nyuteke; jomei meiyü 
biü kei shangjing kohshi hatü hathüi shennyakthü kü nemei-i dükteke.  
20Aopü hangkuthü, üam hapa cham kü nejütük, hathüi jomei lakdou nevaijü 
kahshih nevaijü hon, ngin, melangnyiam, yaong hatü pü yah-ei lingpü müki 
ne-ee, nevaijü nedan, nevaijü nekamaokpü lajeithü kü khümpü kübü nedoh.  

21Jomi jüteipü, nevaijü thiphepü nevaijü iyjeiphaileipü nevaijü gühpü kübü 
mong nelep.  

Shakei Vampü 10 

Vangsho Phongshan hatü Maanpü Laidü 

1Hapheikü ngei veishuohjü wong kohpü lebü vangsho phongshan hük 
vangsho leipü yiükei-i ee. Büpa phumi jümei yahtü, büpalei shangjing kü 
nyiamnyünyiamkang kohtü nyu; büpalei dhe vanghenyü kei hatü büpalei la 
aw shemnyü kei nyu.  
2Büpai maanpü laidü aptü büpalei lakei noteke. Büpalei ladahphi yungching 
kü hatü büpalei lanyongphi kahdok kü shouptü nyu,  
3hatü büpai mailang ngüngpükei ngeü longpai ngüngteke. Mechem büpa 
ngüngpa, vangmuk nyet khungteke.  
4Mechem vangmuk nyet khungpa, ngei nyangnüng shei nyu, shejao vangsho 
leipü ngeü hüki, “Vangmuk nyeti mehe e, ha kü füoshang shüngtüktuh, 
shejao hapa tenyang” shei epü ngei dan.  
5Hahepak kü yungching hatü kahdokei yaongshi eepü vangsho phongshani 
büpalei lakdahphi vangsho philei haongei antü,  
6den den kü nyupüba üpai vangsho hatü halei nyupü, kahdok hatü halei 
nyupü hatü yungching hatü halei nyupü ling, büpalei men kü vangteke: 
“Pheiyei nenyupih,  
7shejao nyetpabü vangsho phongshani büpalei amit vünghen nyihthü kü 
Kahvangei doujo büpai laophü chongphopü thibüthü kü epükei vamkahen.”  
8Hahepak kü ngei vangsho leipü danpü ngeüi shao chem ngei kü, “Yungching 
hatü kahdokei yaongshi nyupü vangsho phongshanei lakei aptü nopü laidü 
yahtuh” shei eteke.  
9Hanangkü ngei heih-ei vangsho phongshan kü maanpü laidü yahshih shei e, 
hatü büpai ngei kü, “Yahtuh, hatü ha hahtuh; hapayü nüngei vomei shahyaki 
nyuhen, shejao nüngei ju keyü nyahjiü kei vüngnyangi chongkahen” shei e. 

10Hanangkü ngei vangsho phongshanei lak leipü maanpü laidü yah-ei 
hahteke; ngei hapa hahjü ngelei ju kü nyahjiü kei vüngnyangi, shejao ngelei 
vomü shahyaki nyuteke.  
11Hahepak kü jomphongi ngei kü, “Nüngi shao nanglak, kahmük, shahlem 
hatü ongthü jung longi teteivanei ehen vongbong” shei eteke.  

Shakei Vampü 11 

Denbü Nyi 

1Hapheikü lenshuoh keiha ngei kü shethen nyiamlüng hük shuoh, hatü ngei 
kü, “Daituh, hatü Kahvangei phopshem, moidü hatü halei khümpüthü 
shettuh,  
2shejao phopshem chingshe teshet; ha tuhphongtuh, mehenangkü hayü jatthü 
kü shuohtükpeih, hatü jomi hapa daülangpü chingnyü kü len pinyipünyi 
thahshi la-i shouphen. 
3Ngelei denbü nyi kü nyih 1260 dhoila ashak ümtü teteivanhen wong 
shuohhen” shei e.  
4Hathüyü kahdoknyülei Shembüpa touei yaongpü olive pü nyi hatü awdük 
shemshing nyi nyüke.  
5Hanei ami hathü kü bheihüjema, jomei ju leipü aw vamei vepathü 
hahtükhen; hanei ami hathü kü bheihüjema hathüao hapakei jütükhen.  
6Jomi tetpüvanpü nyihthü kü vang nekeihen mü phumshang küptükhen wong 
nyüke, hatü jomi yungthü iy leitükhen, hatü jomi napükei kahdoknyü kü 
cham peihühen wong nyüke.  
7Mechem jomi jomei denpü shuoh-ei kemhen, shaongdoh neshiüpü kahsha 
leipü vampü yemhai jom mü vehok hokhen, hatü jom neü-ei jütükhen,  
8hatü jomei mahmahngü jomei Shembüpa shophang kü appü chingnyü 
chingyangshongei shükshi nyuhen. Hapa chingnyülei men lappeyü Sodom 
nevaijü Ijip nyuhen.  

9Mehenangkü nyih jem mü bhaoei nanglakthü, jatthü, shahlem laolao epü 
peü hatü kahmükthüi jomei mahng kü veihen, hatü jom mahngchongei 
nevüpih shei ehen;  
10hatü kahdoknyü kü nyupüthüi jom shak kü mongongteihen hatü moeitapei 
thintho jeiteihen; mehenangkü hapa thibü nyi-i kahdoknyü kü nyupüthü kü 
longi shüveiteke.  
11Shejao nyih jem mü hükkei shing peihpheikü Kahvang leipü yangnyu ngü 
jom kü shüteke, hatü jomi jomei la-i yaong, hatü üami hathü ee, nyemteke.  
12Hahepak kü jomi vangsho leipü ngeü longpü hük jomphong kü, “Halei 
aongkei!” shei epü dan. Jomei vepathüi veishi jomphong vangsholei 
phumshang kü aongdai.  
13Ha vangpan mü pedi longpü hük vük, hatü chingnyü phaihan an kü 
phaihan hük dodai; shennyak haja nyet thahshi hapa pedi vükpü kü mah, 
hatü aopüthüi nyemei vangsho Kahvang kü müknyinshekhang shuoh.  
14Nyipabü onyükei peihdai. Jempabü onyükei lomi peikünyüke.  

Nyetpabü Amit 

15Hapheikü nyetpabü vangsho phongshani büpalei amit vüng, hatü 
vangsholei ngeü longpü vamei e: “Kahdoknyü ongchingü jenei Shembüpa, 
hatü büpalei Messiahlei ongching leidaiteke, hatü büpai den den kü ong 
vaihen.”  
16Hahepak kü Kahvang touei behethü jom hapüali jomei ong uoshing kü 
uopüthüi jomei dhe aümei shaei Kahvang kü khümei e,  
17“Hami nüng vihnyeih, Shembüpa Jeiyong Kahvang, üpa nyüpa, üpa 
nyutepa, mehenangkü nüngi nüngei ngan longpü yah-ei vanglem lemhen 
pangteke.  
18Kahmükthü mongpuk vamteke, shejao nüngei mongshih peiteke, hatü 
dipüthü kü shahphenhen, nüng chongphopü thibüthü, daülangpüthü hatü 
nüngei men kü nyempü longpü maanpü peü kü thintho shuohhen, hatü 
kahdoknyü mangtükpüthü mahtükhen hepak ngoiteke.”  

19Hahepak kü vangsho leipü Kahvangei phopshem apteke, hatü büpa 
Vangpüshuwpü Pela phopshem mongei ee, hatü halei klang nyeppü, klungpü 
hatü vangmuk khungpü, pedi vükpü hatü vihpü shüyaong nyuteke.  

Shakei Vampü 12 

Nyüha hatü Dragon 

1Vangsholei nenyingaokbenüng nyangeihepü hük vam: Nyüha hük 
vanghenyü ow kei owtü, lennyü pinnyülei la phangei, hatü pinnyülei 
shangjingei litha anpünyi yah-ei athen thentü vamteke.  
2Pinnyü-ü büm nekongi nyu, hatü hapeü anghen ngoipü nangkü tüngpai 
vaüei nyu. 
3Hahepak kü shao vangsholei lebü nenyingaokbenüng nyangeihepü hük vam: 
Dragon hakla longpü hük shangjing nyet, vaung an hatü athen nyet shangjing 
ieyei kü athen thentü nyu.  
4Büpalei mei-i vangsho leipü lithathü phaihan jem kübü hük maoei kahdokei 
shüktük. Hapheikü Dragon peiyei hapeü anghen nyupü hapa nyüha touei 
pinnyüi hapeü angjahinüng hahtüknüng yaongshi nyuteke.  
5Hatü pinnyüi yeshang ha hük kahmük peü kü nyiamlüng noshi vanglem 
lemhen büh. Shejao pinnyülei hapeü aetei Kahvang hatü büpalei ong uoshing 
touei anlang; 
6hatü hapa nyühayü Kahvangi pinnyü kü nyih 1260 jungeilanghen temtüktü 
nyupü jahpanei laongei lüdai.  

Mikhaeli Dragon Neüpü 

7Vangsholei vehok hük vam; Mikhael hatü büpalei vangsho phongshanthüi 
Dragon khüei hok. Dragon hatü büpalei phongshanthüiyao ha kü khangei 
hok,  
8shejao jomphongi neneü, hatü hajük kü jom shing vangsholei nyuhen shing 
neshiüi leidai.  

9Hapa longpü Dragon, aivang mebü biü, üpa kü Shepe nevaijü Satan shei 
nyük, kahdoknyü kemei luhahpüba– büpa hatü büpalei phongshanthü kemei 
kahdoknyülei shükei shanshih.  
10Hahepak kü ngei vangsholei ngeü longpü hük eyei dan: “Shaang yemleipü 
hatü ngan, hatü jenei Kahvangei ongching, hatü büpalei Messiahlei wong 
peiteke. Mehenangkü Kahvang touei yaongtü, jenei jeihinaüthü kü 
nyakhingai thüngei thaüvaüpüba vangsho leipü yepei shüktükteke.  
11Shejao jomi Mi Chehalei iy homei, hatü jomei shah-i denpü homei büpa 
neütükteke, mehenangkü dihen vaijao jomü yangnyu lanei shuohhen mongei 
nyuteke.  
12Hanangkü mongongtuh, am vangsho am, hatü halei nyupüthü! Shejao 
kahdok hatü yungching onyükei; mehenangkü mongshih longpü mü kahshih 
am touei yiüei nyüke; mehenangkü büpalei hepak shohdaiteke shei büpai 
nying.”  

Dragoni Shao Kahdoknyülei Hokpü 

13Hanangkü mechem Dragoni büpa kahdokei vüshihteke shei nyingpa, büpai 
yeshang hapeü hük bühpü nyüha kü changteke.  
14Shejao hapa nyüha kü hapa biü toueipü pinnyü kü bong jem mü 
hükkeishing jungpü jahpanei pidaihen shingvaishi alang longpülei yang nyi 
shuoh. 
15Hahepak kü büpalei ju leipü biüi hapa nyüha bhongei nyemshanlang shei 
yungnyü büng kei yung bhaiyei ngaiteke.  
16Shejao kahdoki pinnyü kü sheüh; kahdoki laophülei ju katü biüi ngaipü 
yung lühtük. 
17Hahepak kü hapa Dragoni nyüha kü mongshih-ei Kahvangei shahkung 
bangpü hatü Jisulei denpü kü vaipü aopü lebü hapeüthü mü hoknüng dai.  
18Hapheikü Dragon yungching yungkungei bhihdü shangkü yaongteke.  

Shakei Vampü 13 

Shongpü Yemha 

1Hapheikü ngei yungching leipü yemha hük vamkei-i ee, hatü büpa kü vaung 
an hatü shangjing nyet nyuteke, hatü hapalei vaung ieyei kü athen hükbaong 
thenshi nyu, hatü shangjing ieyei kü Kahvang kü thaüvaüdhemthepü menthü 
nyuteke.  
2Hatü ngei eepü yemhayü shahnyü kei, hapalei layü sheptaolei la kei, hatü 
hapalei ju mailangei ju kei nyuteke. Dragoni hapa kü büpalei ngan, büpalei 
ong uoshing hatü wong longpü shuoh.  
3Hapalei shangjing hük longi ma yahteke, shejao hapa ma meidai. 
Kahdoknyü kemei thamaei hapa yemha phei müteke. 
4Peüi Dragon kü khüm; mehenangkü büpai yemha kü büpalei wong shuoh, 
hatü jomi yemha kü khümei, “Yemha kei üpa nyüpa, hatü üpai hapa khüei 
hok-aokhen?” shei eteke.  
5Hapa yemha kü changmei shah ehen, hatü Kahvang kü thaüvaühen ju 
shuoh, hatü hapayü len pinyipünyi thahshi wong nohen shuoh. 
6Hapai Kahvang khüei thaüvaühen, büpalei men, büpa nyushing hatü 
vangsholei nyupüthü kü thaüvaühen büpalei ju kateke.  
7Hatü hapa kü daülangpüthü khüei hokhen hatü jom neütükhen ngan shuoh. 
Hapa kü jat, nanglak, shahlemthü hatü kahmükthü shak kü wong shuohteke. 
8Kahdoknyü kü nyupü peü, üamei men jütükpü Mi Chehalei yangnyu laitap 
kü kahdoknyü chongpanghinüng men nyangei nenyu, hathüi hapa kü 
khümhen.  
9Banghen dhaong nyupü peüi bangtuh:  
10“Am wüpküpei daihen mü nyujema wüpküpei daituh; üam yani mahhen mü 
nyu, yani mahtuh.” Hapayü daülangpüthüi munenhen hatü hinglemhen 
nangkü thongpü nyüke.  

Nyipabü Yemha 

11Hapheikü ngei shao kahdok leipü yemha hük miha kü kei vaung nyi kohtü 
vampü ngei ee hatü Dragoni kei shah eteke.  

12Hapai shongpü yemhalei men kü wong peü noei dou dük, hatü hapai ma 
meidaipü shongpü yemha kü kahdoknyü hatü halei nyupüthü peüi khümhü. 
13Hapai peüi eeshi vangsho leipü aw kahdoknyülei yiühen mü nyangeihepü 
longpü dükaok;  
14hatü hapa yemhalei men kü nyangeihepü dükpai yani ma yahjao meidaipü 
yemhalei lajei linghen eyei kahdoknyülei nyupüthü luhahteke;  
15hatü hapa lajei shah eaokhen hatü hapa yemhalei lajei kü nekhümpüthü 
jühen shingvaishi hapa yemha kü ngü shuohhen mongteke.  
16Hapai longpü maanpü, shemmei taopa, aa hatü bümei peüi lakdah kü 
nevaijü shangba kü füoshang shünghen nyeanteke.  
17Hapa yemhalei men nevaijü füoshang neshüngpüthüi meheyao bhei 
neyuaokhen nevaijü neshakaokhen. 
18Hapayü kihikon kohhen thongnyüke: Üpa kü nyingoakhen kon nyu, büpai 
yemhalei bhei-ie ietuh; mehenangkü hapayü shennyak pahükei bhei-ie. 
Hapalei bhei-ieyü 666 nyüke.  

Shakei Vampü 14 

Mi Cheha hatü 144, 000 

1Hapheikü ngei veishuohjü Zion Kahshangei Mi Cheha yaongshi nyu, hatü 
büpa mü jom 144,000 büpalei men hatü Chepalei men shangba kü 
nyangpüthü nyuteke.  
2Hatü ngei vangsho leipü yung longpülei ngeü kei hatü vangmuk ngeü kei 
danteke, hapa ngeü-ü harp vüngbüi harp vüngpükei danteke,  
3hatü jomi ong uoshing touei, hatü yemmü nyupü yemhathü ali touei, hatü 
behethü touei kesho ja hük lok. Kahdoknyü leipü angei leilangpü jom 144,000 
mü lenei üpaiyao ha kesho nenying. 
4Jomphongü nyüha mü nesheihpüthü; mehenangkü jom daüeilangei nyu; 
jomi Mi Cheha melei dai, halei müei dainyüke. Jomphongü hangku khong 

kübü Kahvang hatü Mi Cheha shingvaishi angei leilangpü shongpü betjükthü 
nyuteke,  
5hatü jomei ju kü shahshem neshiü, jom kü eela neshiü.  

Vangsho Phongshan Jemei Shahjang 

6Hapheikü ngei lebü vangsho phongshan kahdoknyülei nyupüthü kahmük, 
jat, shahlem laolao hatü nanglakthü touei baonghen shingvaishi shahjangmei 
kotü vangsho jiamei piyei ee.  
7Büpai ngeüwong anei, “Kahvang nyemtuh, hatü büpa kü müknyinshekhang 
shuohtuh; mehenangkü büpai shahphenhen hepak ngoiteke; hatü vangsho, 
kahdok, yungching hatü yunglok lingpüba kü khümtuh” shei e.  
8Hapheikü nyipabü vangsho phongshan, shongpüba phei müshi, “Doteke, 
doteke longpü Babylon! Pinnyü iyjeiphaileipü mongshihpü yiüi kahmük peü 
kü yingteke” shei eteke.  
9Hapheikü jempabü vangsho phongshan, shongpü nyi phei müshi ngeüwong 
anei, “Üami yemha hatü hapalei lajei kü khüm, hatü hapalei füoshang jomei 
shangba hatü lak kü shüngei nyu,  
10jomphongao Kahvang mongshihpü yiü yung nevuki büpalei phongshanei 
pati kü shihpü yinghen, hatü jomphongü büpalei daülangpü vangsho 
phongshanthü hatü Mi Cheha touei aw hatü awkaong meli bahpü shingei 
shukhen,  
11hatü jom shukpü awshit den den shangei aonghen. Üami yemha hatü 
hapalei lajei kü khüm, hatü hapalei men kübü füoshang shünghah, nyihnüng 
nevaijü yanüng meheyao nyiushemmei neshiü.”  
12Daülangpüthü üami Kahvangei shahkung bang, hatü Jisu kü hinglempü kü 
wongshongi shong, hathü kü munenhen thongnyüke.  
13Hapheikü vangsho leipü ngeü hük, “Ha nyangtuh: Shaang mü leitü 
üami Shembüpa kü dinya, dipüthü moihiman” shei epü ngei dan. “Hih” shei 
Laanghai enyüke, “Jomi jomei dou kübü nyiumei danghen, hatü jomei dou 
jom phei mühen.”  

Kahdoknyü Hah Vetpü 

14Hapheikü ngei veishuohjü phum shola nyuteke, hatü halei uopeyü 
Shennyak Ha hük keiha büpalei shangjing kü hon athen hük thentü, büpalei 
lakei nahpü hahvet longkhoih hük noshi nyuteke.  
15Phopshem leipü lebü vangsho phongshan hük phum kü uopüba kü 
ngeüwong anei nyükyaki vamei, “Nüngei hahvet longkhoih noei hah vettuh; 
hah vethen hepak ngoidaiteke; mehenangkü kahdoknyü hah vethen meishi 
ngoidaiteke” shei e.  
16Hanangkü phum kü uopübai kahdoknyülei hahvet longkhoih lüei shanshih-
ei kahdoknyü vetlang.  
17Hapheikü vangsholei nyupü phopshem leipü lebü vangsho phongshan vam, 
hatü büpa leiyao hahvet longkhoih noshi nyuteke. 
18Hahepak kü moidü leipü aw shak kü wong nyupü lebü vangsho phongshan 
vamei hahvet longkhoih nahpü nopüba kü ngeüwong anei, “Nüngei hahvet 
longkhoih nahpü notuh, hatü kahdoknyü leipü nyalingngupai thailangtuh; 
mehenangkü hathü shümteke” shei e. 
19Hanangkü hapa vangsho phongshani büpalei hahvet longkhoih 
kahdoknyülei lüei shanshih-ei kahdoknyü leipü nyalingngupai vetei lei, hatü 
büpai ha Kahvangei mongshih yiü ngümshingei shükteke. 
20Hathüyü chingnyü haolei yiü ngümshingei shouptük, hatü hapa 
ngümshingei shouptük, hatü hapa ngümshing leipü iy meter nyi hükshing 
shaoshi aong, hatü kilometer 300 hükshing taishi yenteke.  

Shakei Vampü 15 

Vangsho Phongshan Nyet Dohpü Cham mü 

1Hapheikü vangsholei lebü nenyingaokbenüng nyangeihepü hük longshi hatü 
thamashi ngei eeteke: Vangsho phongshan nyet mü dohpü chamthü nyet nyu; 
mehenangkü hathüyü Kahvang mongshihpü dohpü nyuteke.  

2Hapheikü veiheni aina keipü yungching mü aw vuktü ngei ee, hatü hapa 
yemha hatü büpalei lajei hatü hapalei men bhei-ie kü vehok neüpüthü aina 
keipü yungching touei Kahvangi shuohpü harp jomei lakei notü nyu,  
3hatü jomi Kahvang chongphopü Mosalei kesho, hatü Mi Chehalei kesho 
hapakei lok: “Longpü hatü yashanpeyü nüngei douthü khih, 
Jeiyong Shembüpa Kahvang! Shahhing hatü jiüpeyü nüngei lemthü, jatthülei 
Ongpa!  
4Shembüpa, üpai nenyemhen, hatü nüngei men kü müknyinshekhang 
neshuohhen? Mehenangkü nüng monha daülangpü. Jatthü peü peiyei nüng 
kü khümhen, mehenangkü nüngei shahphenpü shakei vamteke.”  
5Hapa pheikü ngei veishuohjü vangsho leipü ashakshem apshi ee, 
6hatü phopshem leipü vangsho phongshanthü nyet cham nyet notü 
daülangpü nyemin ashak ümtü jomei jaaba kü hon bhag-ai ngeihtü vamküpü 
eeteke.  
7Hahepak kü yemmü nyupü yemha ali khongkü hüki vangsho phongshanthü 
nyet kü den den kü nyupü Kahvangei mongshih hon shung nyet kü maei 
shihtü shuoh;  
8hatü phopshemü Kahvangei müknyinshekhang, hatü büpalei ngan awshiti 
mateke, hatü vangsho phongshan nyet leipü cham nyet mangdoh thahshi 
üpayao phopshemei neshüaok.  

Shakei Vampü 16 

Kahvangei Mongshih Nükshung 

1Hapheikü phopshem leipü ngeü longpü hük vangsho phongshanthü nyet kü, 
“Daituh, hatü Kahvangei mongshih nükshung nyet kahdoknyü kü 
khüpeishuoh” shei epü ngei dan.  
2Hanangkü shongpü vangsho phongshan daiyei büpalei nükshung kahdoknyü 
kü khüpshuoh, hatü yemhalei füoshang shüngpü, hatü hapalei lajei kü 
khümpüthü kü nyembenüng hatü yashanshi thatbenüng ma vam.  

3Nyipabü vangsho phongshani büpalei nükshung yungching kü khüp, hatü 
hapayü dipü shennyakei iy kei leidai, hatü yungchingei nyupü yemha lemphü 
di.  
4Jempabü vangsho phongshani büpalei nükshung yungyen hatü yunglokthü 
kü khüp, hatü hathü iy leidai.  
5Hahepak kü yung yompü vangsho phongshani epü hapa ngei dan: “Nüngü 
shahhing, Oh Daülangpü Hük, Üpa nyüpa, üpa nyutepa, mehenangkü nüngi 
hathü shahphenteke;  
6mehenangkü jomi daülangpü, hatü thibüthülei iy yenhüteke, nüngi jom kü 
iy yinghen shuohteke. Jomi ha danghen shangpeih!”  
7Hahepak kü moidü leipü jangpü ngeü hük hapakei dan: “Hih, Oh 
Jeiyong Shembüpa Kahvang, nüngei shahphenü jiüshangi hatü shahhing!”  
8Alipabü vangsho phongshani büpalei nükshung vanghenyü kü khüp, hatü 
hapai shennyakthü kü aw omshi shaamhen shuohteke; 
9Jomphongü ahshi-üng nyahshi shaamhü, shejao hathü cham kü wong nyupü 
Kahvangei men thaüvaü, hatü jomi mong lepei büpa kü müknyinshekhang 
neshuoh.  
10Ngapübü vangsho phongshani büpalei nükshung yemhalei ong uoshing kü 
khüp, hatü hapalei ongching vangnyak kü hüngdai; tüngpai shennyakthü 
jomei yei kü ket,  
11hatü jom kü tüngpü hatü ma nangkü vangsho Kahvang kü thaüvaü, shejao 
jomi jomei douthü kübü mong nelep.  
12Vokpabü vangsho phongshani büpalei nükshung longpü Euphrates yungyen 
kü khüp, hatü heongphi leipü ongpa kü lem temhen shingvaishi hapa yung 
jepdai.  
13Hahepak kü ngei mang laangha jem luk keiha Dragonei ju, yemhalei ju, 
hatü shahshem thibülei ju leipü vamküpü ee.  

14Hathüyü kahshih laanghathü Jeiyong Kahvangei longpü nyih kü vehok 
hokhen shingvaishi kahdoknyü bahiyang peü kübü ongthü touei nanglakthü 
nyükei thaihühen nyangeihepü dou dükei daipü nyuteke.  
15“Veituh, ngei gühpa hük keiha peikünyeih! Üpai thaeimaei owhiai temtü 
nyu, hatü bümkong veübenüng nehu-i dai moihiman.”  
16Hahepak kü jomi Hebrew shah mü Armageddon shei epü shingei ongthü 
thaihü.  
17Nyetpabü vangsho phongshani büpalei nükshung vangshangei domei 
anshih, hatü ngeü longpü hük phopshem mongeipü ong uoshing leipü vamei, 
“Ha dükteke!” shei e.  
18Halei klang nyepei, vangmuk khungei hatü ahshi mangshi pedi vükei pei; 
kahdoknyü kü hangku nyuhinüng chemao hapakei nevam; pedi ahshi 
mangshi vükteke.  
19Hapa chingnyü jem anei handai, hatü jatthülei chingnyüthü dodai. 
Kahvangi longpü Babylon deih-ei dang, hatü büpa mongshihpü yiüshong 
pinnyü kü shuoh.  
20Shübaongthü peü nyaidaikem hatü kahshang neshiüi leidai. 
21Longpü shüyaongthü hük kü-üng dokshuohjü dok pinyipüan mü nyeishi 
hapa shüyaong vüshihpü cham nangkü Kahvang kü mangthaüvaü thahshi 
shennyakthü kü vangsho leipü hathü vüshihteke; hapa chamü longi 
nyemshihanshi nyuteke.  

Shakei Vampü 17 

Longpü Büm Yupü Nyüha 

1Hapheikü nükshung nyet nopü vangsho phongshanthü nyet khongkü hük 
peiyei ngei kü eteke, “Heihkei, ngei yung longpüthü yopailei nyupü chingnyü 
kübü büm yupü nyüha kü mekei shahphenhen nüng kü huphüshah.  
2Pinnyü mü kahdoknyü ongthüi mükbongjuyung dükteke, hatü pinnyülei 
mükbongjuyung yiüi kahdoknyü kü nyupüthü chokhüteke.”  

3Hanangkü büpai ngei laangha kü müei jahpanei dai, hatü ngei nyüha hük 
iyshüm kei hakpü thaüvaü men mon maei nyupü yemha dokshangei uoshi ee, 
hatü hapa kü shangjing nyet hatü vaung an nyuteke.  
4Hapa nyühayü manghmepü hatü hakla ow kü hon, douvang yaong hatü 
yüknyü owtü pinnyülei lakei jiühitnalai hatü pinnyülei mükbongjuyung 
nedaünelang hon pati kü maei shihtü noshi nyu;  
5hatü pinnyülei shangbalei shahjo men hük, “LONGPÜ BABYLON, BÜM 
YUPÜ HATÜ KAHDOKNYÜLEI JIÜHITNALAILEI NYÜ” shei nyangtü nyu. 
6Hapa nyühayü daülangpüthülei iy, hatü Jisu jung denpü shuohpüthülei iy-i 
chokei eeteke. Mechem ngei pinnyü eepa, ngei longi yashan.  
7Vangsho phongshani ngei kü, “Nüng mehekei yashannya?” shei phephüteke. 
Ngei nüng kü hapa nyühalei doujo, hatü pinnyü uopü shangjing nyet hatü 
vaung an kohpü yemha jung ephahen.  
8Shelei nyupü nüngi eepü yemha, shaang nenyu; pinnyü shaongdoh neshiüpü 
kahsha leipü vamei mahhen temei daikahen. Kahdoknyü kü nyupü 
shennyakthü kahdoknyü chongnyiam lingshekü üamei men yangnyu laitap 
kü nyangei nenyu, hathüi yemha kü veitü yashanhen. Mehenangkü ha shelei 
chem nyu, shaang neshiü, pheilei shao vamkahen.  
9Hapayü kihikon kohpü sholi kü thongnyüke: Shangjing nyetü hapa nyühai 
uopü kahshang nyet; shao jomphongü ongthü nyet;  
10hathü khongkü nga dodai, hük shaang nyüke, hatü hük shao-üng mangvam; 
hatü mechem büpa vamhen, büpa kansho hük mon nyuhen.  
11Shelei nyupü yemha mepa shaang nenyu, hapayü shetpabü yemha shejao 
hapayü nyet khong kübü, hatü hayao mahhen lemei dainyüke.  
12Nüngi vaung an eepeyü ongching mangdangpü ongthü an nyüke, shejao 
jomphongi ong vaihen wong yemha mü chemi ghonda hük shingvaishi 
danghen.  



2745 

 

 
   Daülangpü Laihing 

© 2005, Bible Society of India. 
 

 
 

 

13Jom an peü mükhong hük kü mongjemtü yemha kü ngan hatü wong 
shuohnyüke.  
14Jomi Mi Cheha khüei vehok hokhen, hatü Mi Chehai jom neühen; 
mehenangkü büpayü shembüthü khongküShembüpa, ongthü khongkü Ongpa, 
hatü büpa mü nyupüthüyü nyüklangpü, jelangpü hatü hinglempüthü.  
15Hapheikü hapa vangsho phongshani ngei kü eteke, “Nüngi eepü hapa büm 
yupü nyühai uopü yungthüyü nanglakthü, khongnyü, jatthü hatü 
shahlemthü;  
16hatü nüngi eepü vaung an, jomphong hatü yemhai hapa büm yupü nyüha 
kü jiühithen; jomi pinnyü lavüngtoiyei bümkong tuhhen; jomi pinnyülei phai 
hahtükhen hatü aw kü jaktükhen. 
17Mehenangkü Kahvangei shahthü mangdhaüm thahshi Kahvangi mongpü 
mükhong dükhen büpai jomei mongkü jomei ongching vanglem lemhen 
yemha kü ngan shuohhen mongteke 
18Nüngi eepü nyühayü kahdoknyü ongthü shak kü vanglem lempü longpü 
chingnyü hih.”  

Shakei Vampü 18 

Babylon Dodaipü 

1Hapheikü ngei lebü vangsho phongshan hük wong longpü kohtü vangsho 
leipü yiüküpü ee, hatü büpalei müknyinshekhangi kahdoknyü nyaei lei.  
2Büpai ngeü longpai nyükei e: “Doteke, doteke longpü Babylon! Hapayü 
kahshihthü nyushing leidaiteke, mang laangha hatü jiühitbenüng outhü 
nyushing, mang laangha hatü jiühitbenüng yemhathü nyushing.  
3Mehenangkü jatthü peü pinnyülei mükbongjuyungpü mongshih yiüi 
chokkemteke; hatü kahdoknyü ongthüi pinnyü mü mükbongjuyungteke, hatü 
kahdoknyü kü bhei leihpüthüi pinnyüi dameihupü mopi shemmei leiteke.”  
4Hapheikü ngei vangsho leipü lebü ngeü hük hapakei eyei dan: “Ammi 
pinnyülei mang kü hean neyahhen shingvaishi, hatü pinnyülei cham 
nehanhahhen shingvaishi pinnyü leipü vamdaikei ngelei nanglak;  

5mehenangkü pinnyülei mangü vangsho kei shaoshi shüngshi nyüke, hatü 
Kahvangi pinnyülei mang deih-ei dangteke.  
6Pinnyüi shuohpükei pinnyü kao yah-eishuoh, hatü pinnyülei dou kü shing 
nyi shemeishuoh; pinnyüi vukpü pati kü ühivan shing nyi vukeishuoh.  
7Pinnyü laophü nyingi duhah-ei, hatü nyiumei kü nyupükei pinnyü kü hanghi 
mongshang yah-eishuoh. Pinnyülei mongei pinnyüi, ‘Ngei onglanyü kei 
vanglem lemnyeih, ngeiyü vaümnyü nevai, hatü ngei mongshang mechemao 
nepongpih’ shei enyüke.  
8Hanangkü pinnyülei cham nyih cha kü peihen, dipü, theppü hatü shaühile; 
hatü pinnyü awi hahtükhen, mehenangkü pinnyü kü shahphenpeyü wong 
kohpü Shembüpa Kahvang.”  
9Pinnyü mü mükbongjuyung dükei pinnyü mü nyiushemmei kü nyupü 
kahdoknyü ongpathüi pinnyü kü aw bahpü awshit eeyei pinnyü kü mahng 
thephen hatü younghen.  
10Pinnyü ponghahpü eeyei jom tailei yaonghen hatü ehen: “Onyükei, onyükei 
longpü chingnyü, Babylon wong kohpü chingnyü! Mehenangkü ghonda hük 
kü nüng kü shahphenpü peiteke.”  
11Kahdoknyü kübü bhei leihpüthüi sheyü jomei dou üpaiyao neshakpü 
nangkü pinnyü kü mahng thepnyüke hatü youngnyüke,  
12hathüyü hon hanggo, ngin, yüknyü, hatü douvang yaongthü, meipü nyemin 
ashak, manghmepü, nyülükpü hatü hakla ashakthü, vong meipü büpü püthü 
peü, meinyübha-i lingpü douthü, bhei wongpü püi lingpü douthü, 
melangnyiam, nyiam, marble,  
13cinnamon, hetnyai, vongmei meli, myrrh, ayingshü, yiü, olive mainga, 
meipü atta, hatü wheat, mohoh, mi, koyei, koyei kharithü, aathü hatü 
hangkulei yangnyu nyüke.  
14“Nüngei laanghai ongyangpü betjükthü nüng toueipü lüdaiteke, hatü 
nüngei mop hatü themeilaüma nüng kübü mahdaiteke, hathü ne-yei 
nedanghen.”  

15Pinnyü leipü mophimo dangei hathü dou bhei leihpüthüi pinnyü 
ponghahpü kü nyemei wongmü thepei youngei yaongtü,  
16“Onyükei, onyükei, manghmepü hatü iyshüm keipü ashak, hon, douvang 
yaong hatü yüknyüi owtü nyupü longpü chingnyü!  
17Ghonda hük kü mopthü peü nyadaiteke!” shei ehen. Hahepak kü jahas 
shembüthü, yungchingei yen kü longteipüthü, jahas yüpbüthü, hatü 
yungchingei bhei leihpüthü peü tailuei yaonghen, 
18hatü pinnyü kü bahpü aw kübü awshit eetü vaüei hapakei ehen: “Hapa 
longpü chingnyü kei mepa chingnyü nyüpa?”  
19Jom thepei youngei nyushingkü jomi jomei shangjing kü kübhih mukei 
sheptü lenei hapakei ehen: “Onyükei, onyükei, longpü chingnyü, jahas 
angpüthü peü pinnyülei mopi shemmei leipüthü melei daipa! Mehenangkü 
ghonda hük kü pinnyü nyadaiteke.  
20Pinnyü lomohpü nangkü mongongtuh, Oh vangsho am, daülangpü, 
phongshan hatü thihivamthü! Mehenangkü Kahvangi am nangkü pinnyü kü 
shahphenteke.”  
21Hahepak kü wong kohpü vangsho phongshan hüki hahngüm yaong hük 
yah-ei yungchingei shüktü eteke: “Hapakei mangshi longpü chingnyü 
Babylonü noei shüktükhen, hatü hajük kü nedanghen;  
22hatü harp vüngpü, kesho lokbüthü, liping vüngpüthü hatü phaam 
vüngpüthülei ngeü hajük kü nedanhen. Mepa bhei leihpü amao am touei 
hajük kü ne-eehen. Hajük kü yaong shemshaki hah ngümpü ngeü nedanhen;  
23hatü awdük vangngai-i hajük kü am kü nekhanghen; hatü sheyü yiükyahpa 
hatü doi dailalei ngeü nedanhen; mehenangkü nüngei bhei leihpüthüyü 
kahdoknyü kü longpüthü nyupeih. Nüngei phongyom hüngletpü doui 
kahdoknyü luhahteke.  
24Nüng kü thibü hatü daülangpüthülei iy, hatü kahdoknyü kü jütükpüthülei 
iy lüpshi nyüke.”  

Shakei Vampü 19 

Vangsholei Mongongpü 

1Hapa pheikü khongnyü longpülei ngeü keiha ngei vangsholei hapakei eyei 
dan: “Halleluyah! Yemleipü, müknyinshekhang hatü ngan jenei Kahvangei,  
2mehenangkü büpai shahphenpeyü hingshangpü hatü shahhing; Pinnyülei 
mükbongjuyung homei kahdoknyü tentükpü longpü büm yupü kü büpai 
shahphenteke, hatü büpai laophülei daülangpüthülei iy nangkü pinnyü kü 
bhüh yemteke.”  
3Shao chem jomphongi eteke: “Halleluyah! Den den kü pinnyü leipü awshit 
vamnyüke.”  
4Hahepak kü ong uoshingei uopü behethü hapüali hatü yemmü nyupü 
yemhathü ali-i Kahvang kü aümei shaei khümei eteke: “Amen. Halleluyah!”  
5Hahepak kü ong uoshing leipü ngeü hük vamei hapakei e: “Jenei Kahvang 
vihtuh, amphong büpa chongphopüthü peü, hatü büpa kü nyempü longpü 
maanpü peü.”  
6Hapheikü ngei khongnyü longpülei ngeü kei, yungmok ngeü kei, hatü klang 
vangteng ngeü kei lenei epü ngei hapakei danteke: “Halleluyah! Mehenangkü 
jenei Shembüpa, Jeiyong Kahvangi vanglem lemnyeih.  
7Jeni mongongmongleshah, hatü büpa kü müknyinshekhang shuohshah! 
Mehenangkü Mi Cheha shem yempü ngoiteke, hatü büpalei yiükjingla temei 
nyüke.  
8Meipü nyemin ashak, ngaiphapü hatü daülangpü pinnyü kü owhen 
shuohteke.” Meipü nyemin ashakü daülangpüthüi shahhing dou dükpü 
nyüke.  
9Hahepak kü vangsho phongshani ngei kü, “Ha nyangtuh: Mi Cheha shem 
yempü mo kü üam kü nyük moihiman!” Shao büpai, “Hathüyü hingshangpü 
Kahvangei shah” shei eteke.  
10Hahepak kü ngei büpalei la tüngei khümnüng aümei sha, shejao büpai ngei 
kü, “Nüngi ha tedük! Ngeiyü nüng mü chemi chongphopüba hatü Jisulei 

denpü kopü nüngei küphü. Kahvang kü khümtuh. Mehenangkü Jisu jung 
denpeyü tetpüvanpü laangha” shei eteke.  

Koyei Shola Dokshangei Uopüba 

11Hapheikü ngei vangsho aptüktü ee, hatü halei koyei shola hük nyuteke. 
Hapalei uopüba keyü Monglemaokpü hatü Hingshangpü shei nyük. Büpai 
shahhingi shahphennyeih hatü vehok hoknyeih.  
12Büpalei mükü awlom keiha hatü büpalei shangjing kü ong athen longi 
nyüke. Büpa mü lenei üpaiyao nenyingi büpalei men hük nyangtüktü nyüke. 
13Büpayü iy kü hüngtükpü bhagthuh thuhshi nyuteke, hatü büpalei menü 
Kahvang Shah.  
14Vangsho leipü veshanthü büpa phei kü müshi, koyei sholathü kü uotü 
meipü, shotohpü hatü daülangpü nyemin ashak owtü nyuteke.  
15Büpalei ju leipü jatthü kü baphen nahpü yanlu vamnyüke. Büpai jom shak 
kü nyiam lenshuoh notü vanglem lemhen. Jeiyong Kahvang mongshihpai 
hapa nyalingngupai ngümshingei büpai shouptükhen.  
16Büpalei bhagthuh hatü shüngkung kü büpalei men hapakei nyangei nyüke: 
“ONGTHÜ KHONGKÜ ONGPA HATÜ SHEMBÜTHÜ KHONGKÜ Shembüpa.”  
17Hapheikü ngei vangsho phongshan hük vanghenyü kü yaongshi ee, hatü 
ngeü longpai büpai vangsho jiamei pipü shangouthü kü, “Peikei, Kahvangei 
mo longpü kü thaikei,  
18hatü ongthülei phai, veshan mübüthülei phai, wong kohpüthülei phai, koyei 
hatü halei uopüthülei phai, aa hatü bümei, longpü hatü maanpüthü peüei 
phai hahtuh” shei nyükteke.  
19Hahepak kü ngei yemha hatü kahdoknyü ongthü mü jomei veshanthü 
chemi thaitü koyeilei uopüba hatü büpalei veshanthü khüei hokhen thaipü 
eeteke.  
20Shejao hapa yemha hatü hapalei shahshem thibü üpai nyangeihepü dou 
dükpü homei yemhalei füoshang shüngpüthü hatü hapalei lajei kü 

khümpüthü luhahpa, yeplangteke. Henyiphen awkaong meli kü bahpü aw 
shemyungei yemmü yepei shüktükteke.  
21Aopüthü kemei koyei kü uopübalei ju leipü vampü yanlui jütük, hatü 
phaüouthüi jomei phai hahteke.  

Shakei Vampü 20 

Bong Haja Hük 

1Hapheikü ngei vangsho phongshan hük shaongdoh neshiüpü kahshalei sabi 
hatü lakei nyiamvü notü yiüküpü ee.  
2Büpai Dragon, aivang biü, üpa kü Kahshih hatü Satan shei enya, yepei bong 
haja hük shingvaishi shatü,  
3kahshalei shüktük hatü vangbong haja hük manglom thahshi büpai 
nanglakthü kü nelunelemhen shingvaishi sabi yüptü ha kü füoshang 
shüngtükteke. Hapheikü büpa kanja shingvaishi ngaihen.  
4Hapheikü ngei ong uoshingthü, hatü halei uopüthü kü shahphenhen wong 
shuoh-ei ee. Shao ngei Jisu jung denpü shuohpü hatü Kahvangei shah nangkü 
sho mahpüthülei laanghathü ee. Jomphongü yemha hatü hapalei lajei kü 
nekhüm, hatü jomei shangba hatü lak kü yemhalei füoshang neshüngpüthü 
nyuteke. Jom yangei leiyei Khrista mü bong haja hük vanglem lemteke.  
5(Lebü dipüthü bong haja hük manglom thahshi yangei nelei.) Hapayü 
shongei yangei leipü nyüke.  
6Shongpü yangei leipü khongkü hean yahpüthü moihiman hatü daülangpü. 
Jom shak kü nyipabü dipülei ngan neshiü, shejao jomü Kahvang hatü 
Khristalei ngongpathü vaihen, hatü jomphongü Khrista mü bong haja hük 
vanglem lemhen.  

Satan Mahpü 

7Mechem bong haja hük peihhenshang, Satan shao khoklat leipü vehen,  
8hatü büpai kahdoknyü vaungjung ali kübü nanglakthü, lappai, Gog hatü 
Magog lueilemhen shingvaishi vamkahen. Büpai hathü yungching yungkung 
leipü bhihla kei hokhen shingvaishi thaihen. 

9Jomi kahdoknyü ba kü yaüei daiyei daülangpüthülei baümtap hatü 
daülangpü chingnyü kü shonteke. Hahepak kü vangsho leipü aw yiüei jom 
hahtük,  
10hatü jom luhahpü kahshih-ü yemha hatü shahshem thibü nyupü awkaong 
meli bahpü aw shemyungei yepei shüktükteke; jom halei nyakhingai thüngei 
den den kü hanghiyei nyuhen.  

Dipüthü Shahphenpü 

11Hapheikü ngei longpü ong uoshing shola hatü halei uopüba ee; kahdok 
vangsho büpa toueipü nyaidaikemi ee, hatü jom shingvaishi shing neshiüi 
leidai.  
12Hatü ngei dipüthü longpü maanpü peü ong uoshing touei yaongshi ee, hatü 
laithü apteke. Shao lebü lai hük, yangnyu laitap apteke, hatü dipüthü peü 
lailei nyangei nyupü jomei dou aimü shahphenteke.  
13Yungchingiyao halei dipüthü nyokei shuoh, Dipü hatü Yimchingiyao halei 
nyupüthü nyokei shuoh, hatü jom peü kü laophüi dükpü aimü shahphenteke.  
14Hapheikü Dipü hatü Yimchingü aw shemyungei shüktük. Hapa aw 
shemyungü nyipabü dipü.  
15Hapa yangnyu laitap kü men nyangei nenyupüthü hapa aw shemyungei 
shüktükteke.  

Shakei Vampü 21 

Vangsho Ja hatü Kahdoknyü Ja 

1Hapheikü ngei vangsho ja hük hatü kahdoknyü ja hük ee; mehenangkü 
shongpü vangsho hatü kahdoknyü peihdai, hatü yungching hajük kü neshiüi 
leidai.  
2Hatü ngei Daülangpü Chingnyü ja Jerusalem vangsho leipü vamei yiükjingla 
hük laophülei baha mü ponghen ow tempükei temtüktü Kahvang leipü 
yiüküpü ee,  
3hatü ngei ong uoshing leipü ngeü longpü hük hapakei epü dan: “Veituh, 
shaang Kahvangei shemü hangku mü nyüke; Büpa jomphong mü jomei 



2752 

 

 
   Daülangpü Laihing 

© 2005, Bible Society of India. 
 

 
 

 

Kahvang vaishi nyuhen, hatü jomphongü büpalei nanglakthü vaihen, hatü 
Kahvangü jom mü nyuhen;  
4büpai jomei mük kübü mükphi peü thittükhen. Dipü hajük kü nenyuhen; 
theppü, youngpü hatü tüngpü hajük kü nenyuhen; mehenangkü shongpü 
douthü peü peihdaiteke.”  
5Hahepak kü ong uoshing kü uopübai, “Veituh, ngei dou peü ja lingnyüpeih” 
shei e. Shao büpai, “Ha nyangtuh, mehenangkü hathü shah-ü hinglemhen 
hatü shahhing” shei e.  
6Hapheikü büpai ngei kü eteke, “Ha dükteke. Ngeiyü Alpha hatü Omega, 
Chongpangpü hatü Dohpü. Yung lepüthü kü ngei lop neyah-i yangnyu 
yunglok kübü yung yinghen shuohhen.  
7Üami vehok neühen hathüi mükjüp danghen, hatü ngei jomei Kahvang 
vaihen, hatü jomphongü ngelei hapeüthü vaihen. 
8Shejao mong nelongpü, hingnelempü, sheihdaipü, shennyak jüpüthü, 
mükbongjuyungpüthü, phongyompüthü, lajei khümpüthü, hatü shahshem 
epüthülei shingü awkaong meli kü aw bahpü shemyungei nyuhen; hapayü 
nyipabü dipü.”  

Ja Jerusalem Manghkhang 

9Hapheikü vangsho phongshanthü nyet khongkü hük shompü cham nyet 
nükshung nyet kü maei notü peiyei ngei kü, “Peikei, ngei nüng kü yiükjingla, 
Mi Chehalei yiük huphahen hih” shei e,  
10hatü laangha kü büpai ngei longpü, shaopü kahshangei müei dai, hatü ngei 
kü daülangpü chingnyü Jerusalem Kahvang leipü vangsho aptüktü vamei 
yiükei-i huphüteke.  
11Hapa kü Kahvang müknyinshekhang nyu, hatü longi taoshi dangpü 
douvang yaong kei, jasper kei hatü chüshaü kei daülangi vangngai nyuteke.  
12Hapalei longpü hatü shaopü penyü shaden anpünyi kohshi, hatü shadenei 
vangsho phongshan anpünyi nyu, hatü shadenthü kü Israel phang anpünyilei 
men nyangtü nyu.  

13Heong philei shaden jem; apsha philei shaden jem; pehe philei shaden jem; 
hatü heshü philei shaden jem nyu.  
14Hatü chingnyü penyü kü chongnyiam anpünyi nyu, hatü hathü ieyei kü Mi 
Chehalei phongshan anpünyilei men anpünyi nyu.  
15Ngei mü shah eteipü vangsho phongshanei lakei hon nyiamlüng hük hapa 
chingnyü, peshaden hatü penyü shethen noshi nyu.  
16Hapa chingnyü bahiyang hükkei nyu; hapalei yangü ba mü hükkei nyu, 
hatü büpai hapa chingnyü nyiamlüngi shetjü yang kü kilometer 2,400 nyu, 
hatü yang shük ba kao hatü shaopü kao nyuteke.  
17Hapa vangsho phongshani penyü shetshingkü büpalei nopü nyiamlüng 
aimü meter 65 nyu.  
18Hapa penyü bhamü jasper yah-ei ling, shejao chingnyü-ü daülangpü honi 
aina kei daülangi ling.  
19Hapa chingnyü penyü bham chongnyiamü douvang yaong yah-ei ling; 
shongpü kü jasper, nyipabü kü sapphir, jempabü kü agate, alipabü kü 
emerald,  
20ngapabü kü onyx, vokpabü kü karnelian, nyetpabü kü khrisolit, shetpabü 
kü beril, shüpabü kü topaz, anpabü kü khrisophase, anpühükpabü kü jakinth, 
anpünyipabü kü amethist.  
21Hatü shaden anpünyiyü yüknyü anpünyi, shaden ieyei yüknyü hük hüki 
mon ling, hatü chingnyü chingyangshongü daülangpü hon aina kei 
peipeileiyei eeshi lingteke.  
22Ngei hapa chingnyülei phopshem ne-ee; mehenangkü hapalei phopshemü 
Jeiyong Shembüpa Kahvang hatü Mi Cheha nyu,  
23hatü hapa chingnyülei vanghenyü nevaijü lennyü nyahen napü neshiü; 
mehenangkü Kahvang müknyinshekhangü hapalei vangngai, hatü hapalei 
awdükü Mi Cheha.  

24Jatthüi hapalei vangngai kü kamhen, hatü kahdoknyü ongthüi halei jomei 
müknyinshekhang koei peihen. 
25Nyihnüng haleipü peshadenthü neküphen; halei vangnyak nenyu. 
26Nanglakthüi halei jatthülei müknyinshekhang, dhüm koei peihen. 
27Shejao halei nedaünelangpü, nevaijü jiühitnalai dou dükpü nevaijü 
shahshem meheyao neshüaokhen, shejao Mi Chehalei yangnyu laitap kü men 
nyangei nyupüthü mon shühen.  

Shakei Vampü 22 

1Hapheikü vangsho phongshani ngei kü chüshaü kei daülangpü Kahvang ong 
uoshing hatü Mi Cheha leipü yenpü yangnyu yung yungyen huphüteke;  
2hatü hayü chingnyü chingyangshong jiam homei yenteke. Hapa yungdang 
nyiphen kü yangnyu pü nyüke, hatü halei betjük lem anpünyi len ieyei 
jüknyüke; hatü hapalei phenlakü jatthü meihühen shingvaishi nyüke.  
3Halei thaüvaü meheyao neshiü. Shejao halei Kahvangei ong uoshing hatü Mi 
Cheha nyuhen, hatü büpalei chongphobüthüi büpa kü khümhen.  
4Jomi büpalei dhe eehen, hatü büpalei men jomei shangbalei nyuhen.  
5Halei vangnyak lanshei neshiü; jomi awdük vangngai nevaijü vanghe 
vangngai napü neshiü; mehenangkü Shembüpa Kahvangü jomei vangngai, 
hatü jom den den kü vanglem lemhen.  
6Hapheikü büpai ngei kü eteke, “Hathü shah-ü hinglemhen hatü shahhing; 
mehenangkü Shembüpa, thibüthülei laangha Kahvangi mehe lomi vamhen ha 
laophülei chongphobüthü kü huhen shingvaishi büpalei vangsho 
phongshanthü shomteke.”  

Jisu Yiükünyüke 

7“Veituh, ngei lomi yiükünyeih! Üpai hapa lai kübü thihivam shahthü bangei 
notei moihiman.”  

8Ngei, Johani hathü dou danpeih hatü eepeih. Mechem ngei hathü dan hatü 
eepa, ngei kü hathü hupü vangsho phongshanei la tüngei khümnüng aümei 
sha;  
9shejao büpai ngei kü, “Nüngi ha tedük! Ngeiyü nüng mü, hatü nüngei 
jeihinaü thibüthü hatü hapa lai kübü shahthü ven bangei dükpüthü peü mü 
chemi chongphopü hih. Kahvang kü khümtuh!” shei eteke.  
10Hatü büpai ngei kü, “Nüngi hapa lai kübü thihivam shahthü füoshangi 
shüngtü küpshi tetuh; mehenangkü hepak yopailei nyüke. 
11Ten dükpüthü shaang thahshi ten dükei nyemnyu, hatü üami jiühitshi nyu, 
jom jiühitshi nyemnyu; jiüpüthüi jiüpü nyemdük, hatü daülangpüthü 
daülangi nyemnyu” shei eteke.  
12“Veituh, ngei lomi yiükünyeih; peü kü laophülei dou aimü shuohhen laklei 
ngei mü nyüpeih.  
13Ngeiyü Alpha hatü Omega, shongpü hatü shompü, chongpangpü hatü 
dohpü.”  
14Laophülei bhagthuh dhotüktü nyupüthü moihiman; mehenangkü 
jomphongü yangnyu pü kübü betjük hahhen jiüpü nyüpeih, hatü peshaden 
homei chingnyülei shüaokhen.  
15Chingshelei nyupüthüyü shithü, phongyompüthü, mükbongjuyungpüthü, 
shennyak jüpüthü, lajei khümpüthü hatü shahshem kü bampü hatü ha 
dükpüthü.  
16“Attoithü shingvaishi nüng touei hapa denpü koei vangsho phongshanthü 
shompeyü ngei, Jisu hih. Ngeiyü Davidei tünglang hatü hühiha, nyapü 
nepnüng litha.”  
17Laangha hatü yiükjinglai enyüke, “Peikei.” hatü danpü peüi “Peikei” shei 
etuh. Üpai yung lenya peikei. Napü peüi yangnyu yung angkü yahhahtuh.  

18Hapa thihivam lai kübü shah danpüthü peü kü ngei ha shahvüng 
shuohnyeih: Hanei ami hapa kü üjema, Kahvangi hapa shennyak kü ha lailei 
eyei nyupü chamthü ühen;  
19hanei ami hapa thihivam lai shah kübü yah-ei yaktükjema hapa lailei eyei 
nyupükei Kahvangi yangnyu pü kübü hatü hapa daülangpü chingnyü büpalei 
hean yahlanghen.  
20Hathü dou jung denpü shuohpübai, “Hingmei, ngei lomi yiükünyeih” shei 
enyüke. Amen. Yiükei, Shembüpa Jisu!  
21Shembüpa Jisulei phahji daülangpüthü peü touei nyute. Amen!  

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2022, Vitória/ES - Brasil 

 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


